
Teheenyinet ci ta̱mu̱-kengo ki lo̱o̱c ki kaal do̱o̱k1Bali oowa kananta eenyca Ta̱mu̱ta̱dde̱n ta̱mu̱-keng ki lo̱o̱c. 2Aave da̱ bobor ollin ki̱zzi̱ rok guul kize mu̱hu̱ri̱te̱n do̱, ma̱i̱je̱ Vongizi ci
         Ta̱mu̱ta̱dde̱no̱ owo maame ta̱dde̱na̱.3I̱i̱te̱n wa een oo, odola Ta̱mu̱ta̱dde̱n ize ne, “Anyik vooriten ki̱ye̱la̱i̱,” ize
         zin vooriten ne paa, 4atal zin Ta̱mu̱ta̱dde̱n vooriten, kar kenger vooriten ki mu̱hu̱r. 5Akatek zin Ta̱mu̱ta̱dde̱n vooriten kize wazin kar mu̱hu̱ri̱te̱n kize ba̱a̱li̱n. Kar
         zin yo̱mo̱ni̱ ki nge̱rre̱ti̱n ka̱vvu̱to̱ to, een necu i̱i̱te̱n wa een co̱de̱.6I̱i̱te̱n wa een rama, odola zin bo̱do̱k Ta̱mu̱ta̱dde̱n ize ne, “Anyik bobor ka̱vvu̱
         to kar kenger maam cik aavtte ta̱mu̱-kenga ki cik aavtte todowai.” 7U̱tu̱gu̱we̱ zin zoz neci ki baling u̱du̱wa̱ Ta̱mu̱ta̱dde̱n, enger maam cik aavtte
         bobora ki maam cik aavtte ta̱dde̱na̱. 8Akatek zin Ta̱mu̱ta̱dde̱n bobor kize “ta̱mu̱-keng.” Kar zin yo̱mo̱ni̱ ki nge̱rre̱ti̱n
         ka̱vvu̱to̱ to, een necu i̱i̱te̱n wa een rama.9I̱i̱te̱n wa een i̱i̱yo̱, odola Ta̱mu̱ta̱dde̱n, ize ne, “Anyik maam ne̱k lo̱o̱ta̱ todowai
         ko̱ ku̱lu̱te̱ nga̱to̱de̱ kar looci ki̱ye̱la̱i̱.” U̱tu̱gu̱we̱ zin zoz neci ki bali
         ming a̱du̱wa̱ enne ke̱. 10Akatek zin Ta̱mu̱ta̱dde̱n ngin neci odoi ke̱ kize “lo̱o̱c,” kar maama ne̱k alute ke̱
         kizeto “li̱i̱llo̱k cik a̱ddi̱ki̱re̱.” Kar Ta̱mu̱ta̱dde̱n kicin niko ming abunna.11Odola bo̱do̱k Ta̱mu̱ta̱dde̱n ize ne, “Anyik arte ki keen cik een o̱ya̱u̱ ki cik anyak
         bu̱ra̱ ki̱ti̱li̱zza̱.” I̱ti̱li̱zza̱ zin keena ne̱ko̱ do̱o̱k. 12Aanyik zin looci keen ki arte do̱o̱k ki̱ti̱li̱zza̱: Aarik arte ki bu̱ra̱ cigge̱k ki
         keen do̱o̱k cik aavtte do̱ do̱ guule cinne̱ng. Kar Ta̱mu̱ta̱dde̱n kicin niko ming
         abunna. 13Eteehenya zin Ta̱mu̱ta̱dde̱n kaal ne̱ko̱ do̱o̱k. Kar zin yo̱mo̱ni̱ ki nge̱rre̱ti̱n
         ka̱vvu̱to̱ to, een necu i̱i̱te̱n wa een i̱i̱yo̱.14I̱i̱te̱n wa een we̱c, ize Ta̱mu̱ta̱dde̱n ne, “Anyik tukulen ka̱vvu̱to̱ to bobora ta̱mu̱-kenga
         kar kengerit wazin ki ba̱a̱li̱n. Kar bo̱do̱k kengerit lo̱lo̱yo̱k ki i̱i̱nya̱ ki e̱rki̱to̱k,
         15kar anyik nogo kizeto tukulen cik aavtte bobora ta̱mu̱-kenga kar kataranit lo̱o̱c.”
         U̱tu̱gu̱we̱ zin zoz neci ki bali ming a̱du̱wa̱ enne ke̱. 16Idiman Ta̱mu̱ta̱dde̱n tukulen cik a̱ddi̱ki̱re̱ een rama, i̱i̱ ki nye̱lo̱k, kar kutukullet
         lo̱o̱c, okko i̱i̱ atukul lo̱o̱c waaz, kar nyelowi kutukul lo̱o̱c ba̱a̱l. Kar enne
         bu̱k kidiman munyuny. 17Aarik Ta̱mu̱ta̱dde̱n tukulen ta̱mu̱-keng kar kutukullet lo̱o̱c, 18kar kutukullet wazin ki ba̱a̱li̱n kar bo̱do̱k kengerit vooriten ki mu̱hu̱r. Kar Ta̱mu̱ta̱dde̱n
         kicin niko ming abunna. 19Edeccai zin wazini neci. Kar zin yo̱mo̱ni̱ ki nge̱rre̱ti̱n ka̱vvu̱to̱ to, een necu
         i̱i̱te̱n wa een we̱c.20I̱i̱te̱n wa een tu̱r, odola zin bo̱do̱k Ta̱mu̱ta̱dde̱n ize ne, “Anyik elegje cik aruge
         kabaito maame, anyik iballi ku̱ku̱lle̱t ta̱mu̱-kenga.” 21Kar bo̱do̱k Ta̱mu̱ta̱dde̱n kanyik elegje cik a̱ddi̱ki̱re̱ nyatapar ci a̱ddi̱ki̱re̱
         ki elegje wak abak maame ka̱vvu̱to̱ do̱ do̱, ki guulnya cik iballi cik aavtte do̱
         do̱. Kar Ta̱mu̱ta̱dde̱n kicin niko ming abunna. 22U̱mu̱yu̱k zin Ta̱mu̱ta̱dde̱n elegje do̱o̱k izek ne, “I̱ti̱rre̱t izet meele, anyik
         u̱lu̱g kibbitet li̱i̱llo̱k cik a̱ddi̱ki̱re̱. Kar iballi bu̱k ki̱ti̱rre̱t kibbitet
         lo̱o̱c.” 23Edeccai zin wazini neci. Kar zin yo̱mo̱ni̱ ki nge̱rre̱ti̱n ka̱vvu̱to̱ to, een necu
         i̱i̱te̱n wa een tu̱r.24I̱i̱te̱n wa een torkonom, ize Ta̱mu̱ta̱dde̱n ne, “Anyik lo̱o̱c kanyak elegje wak o̱rgu̱,
         ki wak a̱vu̱vu̱t kengtinne ki wak abak zara mootik, kanyait guulnya do̱ do̱.” U̱tu̱gu̱zze̱
         zin kaala ne̱ke̱ ki bali ming a̱du̱wa̱ enne ke̱. 25Idiman Ta̱mu̱ta̱dde̱n elegje ne̱k mootik ke̱ guulnya cik aavtte do̱ do̱, elegje cik
         o̱rgu̱ ki guulnya cigge̱k, kar elegje cik abak lo̱o̱ta̱ ngatu guulnya cik aavtte do̱
         do̱. Kar Ta̱mu̱ta̱dde̱n kicin niko ming abunna.26Ize zin bo̱do̱k Ta̱mu̱ta̱dde̱n ne, “Keteheenyca zin e̱e̱t ci diiri kudukto ki agita
         kar kabal u̱lu̱g cik nyatapar ci a̱ddi̱ki̱re̱ ki iballi ki elegje ki kaal cik lo̱o̱ta̱
         ko̱ do̱o̱k.”27Idimana zin Ta̱mu̱ta̱dde̱n e̱e̱t ci diiri kudukto ki nonno,imma zin ri̱ri̱to̱ne̱ ci Ta̱mu̱ta̱dde̱no̱, idimana enne nonno,idimana zin enne nogo, e̱e̱t ci maci ki ci nga̱a̱ye̱.28U̱mu̱yu̱k Ta̱mu̱ta̱dde̱n nogo kar kizek ne, “I̱ti̱rre̱t ibbizitanit lo̱o̱c do̱o̱k,
         abalit kaal cik abak nyatapare ci a̱ddi̱ki̱re̱ ki iballi ki elegje cik abak lo̱o̱ta̱
         do̱o̱k.” 29Izek bo̱do̱k Ta̱mu̱ta̱dde̱n nogo ne, “Ka̱a̱nyu̱ng keen cik anyak bu̱ra̱ ki i̱nyo̱mo̱
         cik atin adakku. 30Ma̱i̱je̱ elegje cik zarak ki iballi kanyiya nogo arte ki varany cik keenu kadait”
         U̱tu̱gu̱zze̱ zin kaala ne̱ke̱ ki bali ming u̱du̱wa̱ enne ke̱.31Icin zin Ta̱mu̱ta̱dde̱n kaal ne̱k adimana enne ke̱ do̱o̱k ming abunna oroot. Kar zin
         yo̱mo̱ni̱ ki nge̱rre̱ti̱n ka̱vvu̱to̱ to, een necu i̱i̱te̱n wa een torkonom.

1Eenyca zin bali Ta̱mu̱ta̱dde̱n ta̱mu̱-keng ki lo̱o̱c ki kaal do̱o̱k go̱o̱le̱ neci.
         2Ma̱i̱je̱ baling edeccai teheenyinet wazine wa een torkonom, omon zin Ta̱mu̱ta̱dde̱n
         teheenyinta i̱i̱te̱ne̱ wa een turgerem. 3U̱mu̱yu̱k zin Ta̱mu̱ta̱dde̱n i̱i̱te̱n ci een turgerem ke̱ ki̱li̱li̱, kar zin katahala
         ka̱vvu̱ do̱ kize ci u̱yu̱be̱ enne li̱ngli̱ngo̱nte̱ cinne.Adam ki Eva ngati een Eden4Een necu zoz ci bali eenycane Ta̱mu̱ta̱dde̱n ta̱mu̱-keng ki lo̱o̱c.Baling idiman Manyi+ Ta̱mu̱ta̱dde̱n lo̱o̱c ki ta̱mu̱-keng, 5ngen zin ba̱li̱ye̱ keena ki arte ki̱ti̱li̱zza̱. Ngen Manyi Ta̱mu̱ta̱dde̱n kaanyik
         ta̱mu̱ kiṯil, kar zin bo̱do̱k ki̱zzi̱ rok e̱e̱t ci diiri ci eev lo̱o̱c to. 6Ma̱i̱je̱ maama ibboryai lo̱o̱ta̱ todowai kar zin kabaltte lo̱o̱ta̱ ta̱dde̱na̱. 7Idima zin Manyi Ta̱mu̱ta̱dde̱n todowa u̱gge̱ lo̱o̱ta̱ kar zin keteheenya e̱e̱t ci
         diiri. Utubuwek zin Ta̱mu̱ta̱dde̱n vongiz ci rugeto, kar kaanyik nonno ruget.8Idiman zin Manyi Ta̱mu̱ta̱dde̱n ma̱na̱ ci abunna nyaate ci een zara Eden o̱to̱ne̱
         ci je̱e̱ni̱. Kar zin enne karik e̱e̱t ci maci ngineci. 9Kar zin Manyi Ta̱mu̱ta̱dde̱n kaanyik keen balik meelek arir enne ke̱ ki̱bbi̱re̱to̱
         nginati, keen cik abunna e̱e̱ggi̱n da̱i̱ne̱t. Imma orgene ci ma̱nu̱, anyak keet ci
         aanyik ol ruget.+ Kar bo̱do̱k anyak keet ci aanyik ol ka̱gga̱c zoz ci abunna ki ci gerze. Arike zin
         Ta̱mu̱ta̱dde̱n e̱e̱t bali eenyca enne ke̱ ngineci.10Anyak da̱ moro ci a̱ri̱k orgene ci ma̱nu̱, a̱ri̱ya̱ ngati een Eden, aanyik ma̱na̱
         kitiliz ju̱rru̱m. Engerye moro neci kize li̱i̱llo̱k we̱c. 11Azi zar cik co̱de̱ ne, Pishon, a̱ri̱k liili necu lo̱o̱ce̱ ci da̱ een Havilah, lo̱o̱c
         ci amudanne zu̱rte̱ne̱n cik een dhahab. 12Abunna bali dhahabi ci lo̱o̱c neci, maal ci ongooli laala ki biyen cik ataltali. 13Een zara cik liil imma ne, Gihon ci a̱lu̱c lo̱o̱c ci een Kush. 14Azi bo̱do̱k imma zar ne Tigiris ci a̱ri̱k je̱e̱ne̱ ci lo̱o̱c ci een Assyria, kar zin
         liili ci een we̱c ko̱ zara kize Yuvurataz.15Aarik zin Manyi Ta̱mu̱ta̱dde̱n e̱e̱t ci diiri ko̱ ma̱na̱ ci een Eden kar keev kar
         bo̱do̱k kebek. 16Kar zin Manyi Ta̱mu̱ta̱dde̱n kizek nonno ne, “Dak keen ne̱k manato ko̱ do̱o̱k. 17Ma̱i̱je̱ keet wa aanyi i̱nne̱t gga̱ gi̱i̱ ci abunna ki ci gerze ko̱, ma adai. Ming
         adau o̱ya̱u̱ cik keet neci, a̱da̱i̱ atin i̱nna̱ de̱de̱.”18Ize zin Manyi Ta̱mu̱ta̱dde̱n ne, “Iróng abunna ming aave e̱e̱ti̱ ci maci do̱, korongi
         kidimana e̱e̱t ci diiri imma kudukto ki nonno kar kozolit baiz.” 19Anyaha zin Manyi Ta̱mu̱ta̱dde̱n elegje ki iballi balik eteehenya enne todowai ke̱.
         Kar zin kanyahak e̱e̱t ci diiri kar kakatek zar do̱o̱k. 20Akatek zin e̱e̱ti̱ ci diiri elegje wak o̱rgu̱ ki iballi ki elegje wak zarak do̱o̱k
         zar. Gool zin bali arubane kaala zar ko̱ nenen necu. I̱llo̱i̱ zin ba̱li̱ye̱ elegjene
         ne̱ko̱ do̱o̱k ci ogon ki Adami. 21Aanyik zin Manyi Ta̱mu̱ta̱dde̱n Adam kudung oroot kar zin kaara onyit cinne co̱de̱
         kar zin ku̱bu̱ng ngineci, 22uk zin idimana ngaa onyite neci. Anyahak zin Manyi Ta̱mu̱ta̱dde̱n ngaa necu Adam.23U̱ku̱le̱k zin enne je̱e̱n ize ne,“E̱e̱t imma ci katubona ki annita icu!Engeryai meer enne eliye cinanni,kakanek zin anna nonno kize ngaa,eci bali enne adimanai ngati e̱e̱t ci maci.”24Eci zo̱ze̱ necu, ungnek atin e̱e̱ti̱ ci maci baatinne ki yaatinne lo̱o̱c kar koot
         kurumet baiz ki ngaa cinne, kar nege kizeto ele co̱de̱.25Baling aavtte e̱e̱ti̱ ci maci ki ngaa do̱o̱k nga̱dhi̱ri̱r ke̱ nu̱nu̱n, a̱zze̱ bali
         ngatinne̱ng rok a̱li̱ya̱n bu̱k to. 
         
            
               	Manyi: Azi Ta̱mu̱ta̱dde̱n ne, een zara ciginnek Yahweh, utuge ci I̱bu̱ru̱ azi keng cinne
                     ne, “Wa O̱de̱ abak udut.” Kawu naga Te̱nne̱tte̱ Yahweh kazi ne Manyi.

               	Keet ci aanyik ol ruget: Ikeb zoz ci keet necu buwe ciKananet 3:22-24; O̱no̱zzo̱k 2:14; 22:14.

Li̱be̱ne̱t ci e̱e̱t ci diiri1Bali eenycane Manyi Ta̱mu̱ta̱dde̱n elegje do̱o̱k ke̱, egenyi da̱ uwat+ oroot kar kize labjoit. I̱ki̱ya̱ uwat i̱jji̱n ngaa a̱nne̱k ne, “Ma dim da̱ Ta̱mu̱ta̱dde̱n
         a̱nne̱kku̱ng ne, ‘Ma adakku o̱ya̱u̱ ne̱k keen wak aavtte manatoto ko̱ do̱o̱k’?”2O̱bo̱de̱k ngaa uwat a̱nne̱k ne, “Kadak wo̱ye̱ naga o̱ya̱u̱ cik keen ne̱k aavtte manatoto
         ko̱ do̱o̱k labak, 3ma̱i̱je̱ Ta̱mu̱ta̱dde̱n ize ne, ‘Ma adakku o̱ya̱u̱ cik keet ci aave ma̱na̱ orgena
         ko̱, kar bo̱do̱k ma u̱u̱mnyu̱ la̱du̱n, icima ovvo atin a̱da̱knnu̱.’”4Iizek zin uwat ngaa ne, “A̱zze̱to̱, iróng een niko, iróng atin a̱da̱knnu̱. 5A̱gga̱ Ta̱mu̱ta̱dde̱n niko i̱i̱ ci adakku o̱ya̱u̱ cik keet neci, ovvo atin egenyyu
         kar zin a̱gga̱c kaal cik gerzek ki cik abunna ki i̱yo̱ko̱ Ta̱mu̱ta̱dde̱n.”6Baling icin ngaa o̱ya̱u̱ cik keet neci ming agano ki da̱i̱ne̱t, kar bo̱do̱k kaanyik
         ol genyiz, uduca u̱gge̱ adaha, idima u̱gge̱ uk aanyik e̱e̱t cinne, adak zin enne bu̱k.
         7Baling adait nege o̱ya̱u̱ cik keet neci, o̱o̱ye̱ nogo ebere niko, kar ka̱gga̱c e̱le̱tti̱
         cigge̱k ming aavtte nga̱dhi̱ri̱r, kar zin kuducca varany cik bolbolentak ki̱bi̱lṯte̱
         e̱le̱tti̱.8Bali yo̱mo̱na̱ iziyyet ngaa ki mac Manyi Ta̱mu̱ta̱dde̱n ming owo ma̱na̱ orgena ngati
         alalne looci, u̱lu̱gu̱nyye̱t zin nege e̱le̱tti̱ keene ecito. 9Utu zin Manyi Ta̱mu̱ta̱dde̱n Adam a̱nne̱k ne, Adam aave nga?10O̱bo̱de̱k zin Adami Ta̱mu̱ta̱dde̱n, a̱nne̱k ne, “Kiziya anna zo̱o̱ cigunnek wanai
         ming owo manatoto ke̱, ku̱lu̱gu̱nye̱ ko̱ngo̱o̱le̱ eci kaave nga̱dhi̱ri̱r.”11I̱jji̱n zin Ta̱mu̱ta̱dde̱n Adam, a̱nne̱k ne, “Ngene ci a̱du̱wa̱ki̱ azi ne aave i̱nna̱
         nga̱dhi̱ri̱r? Adau i̱nna̱ o̱ya̱u̱ cik keet bali ka̱nne̱ki̱ anna ne ma adai ke̱?”12A̱nne̱k zin Adami Ta̱mu̱ta̱dde̱n ne, “Ngaa bali anyahaka ke̱ ci aduca o̱ya̱u̱ cik
         keet neci kar kanyaha u̱gge̱ kar anna kadau.”13Iizek zin Manyi Ta̱mu̱ta̱dde̱n ngaa ne, “Nya ming ogoni niko ko̱?”O̱bo̱de̱k zin bo̱do̱k ngaa Ta̱mu̱ta̱dde̱n a̱nne̱k ne, “Uwat ci alabekan kar kadak
         o̱ya̱u̱ cik keet neci.” 14Otor zin Manyi Ta̱mu̱ta̱dde̱n uwat a̱nne̱k ne, “Eci u̱tu̱gu̱ gi̱i̱ ci gerze,“Kotoryi orgene ci elegje wak abal olki cik zarak do̱o̱k,tu̱vu̱v kengakar bo̱do̱k atukani atin todowabaize cunne udut.15I̱yo̱ko̱ zin karike atin anna marnoneti̱nne̱t ki ngaazee ku̱ru̱m ci alawano,a̱ru̱ki̱ atin do̱le̱c ci ngaawo oo cunnekar i̱nna̱ tenged nonno gi̱nygi̱nye̱ni̱t.”16Iizek zin Ta̱mu̱ta̱dde̱n ngaa ne,“Kaanyi pira ngati anyaine,a̱rri̱ta̱ atin do̱le̱c piryanzeta.Orong atin zinin cunne mac cunne udut,kar bo̱do̱k e̱e̱ti̱ ci maci kabalin udut.”17Iizek zin Ta̱mu̱ta̱dde̱n Adam ne, “Eci i̱nna̱ elemu zoz ci ngaa cunne, adau zin o̱ya̱u̱
         cik keet bali ka̱nne̱ki̱ ne, ‘Ma adai ke̱,’“Kotori zin todowa zo̱ze̱ cunne;amuda atigon i̱nna̱ da̱i̱ne̱t cigunnek piryanzeta ngati eeve lo̱o̱cbaize cunne do̱o̱k.18Alina atin da̱i̱ne̱t cigunnek ki biila nga̱to̱de̱,kar dak atin kaal cik alina ma̱ne̱ cunne.19Kar muluwe ci a̱li̱ngli̱nge̱ i̱nna̱adai atin i̱nna̱ da̱i̱ne̱t cigunnek,zee rok nginti a̱mi̱ro̱ni̱k i̱nna̱ todowa,eci anna Ta̱mu̱ta̱dde̱n keenycanni ba̱li̱ye̱ todowaca;eci i̱nna̱ e̱e̱ni̱ todowackar i̱nna̱ mi̱ro̱zi̱k todowa.”20Akatek zin Adami ngaa cinne kize Eva+ eci atin enne okko een e̱e̱ti̱ ollu lo̱o̱ta̱ ngatu do̱o̱k.21Idimanek zin Manyi Ta̱mu̱ta̱dde̱n Adam ki ngaa cinne kaal cik a̱bu̱nge̱ nege e̱le̱tti̱
         ceremwane cik e̱le̱gje̱nnu̱. 22Ize zin Manyi Ta̱mu̱ta̱dde̱n ne, “U̱tu̱gu̱ e̱e̱ti̱ ci diiri ki i̱yo̱ko̱ naga ko̱,
         a̱gga̱ zoz ci abunna ki ci gerze. Iróng la̱du̱n kelemi nonno ki̱tto̱na̱ a̱zzi̱t cinne
         kidima bo̱do̱k gi̱i̱ imma keete ci baizo kar kadak, kar atin enne kabak udut.” 23Ottok zin Manyi Ta̱mu̱ta̱dde̱n Adam ki Eva ma̱ne̱ ci aave nyaate ci een Eden kar kuk
         ki̱li̱ngli̱ng todowai balik eenycane Ta̱mu̱ta̱dde̱n nonno ke̱. 24Baling ottok Ta̱mu̱ta̱dde̱n Adam ki ngaa, idima zin anjilo+ cinne ci anyak nya̱tu̱ba̱t ci ataltali kebehe ma̱na̱ neci o̱to̱ne̱ ci je̱e̱no̱, kar
         kebek keet ci rugeto. 
         
            
               	Uwat: Sitan ci een alaan ci vongizzok cik kuulou ozoz ngati uwato. Een bali enne do̱yo̱i̱t
                     anjilo ta̱mu̱-kenga kar enne ki anjilonya u̱gge̱ utuburet Ta̱mu̱ta̱dde̱n. IkebO̱no̱zzo̱k 12:7-9.

               	Eva: Utuge ci I̱bu̱ru̱, azi keng cinne ne, ruget.

               	Anjilonya: E̱e̱ggi̱n nege vongizzok cik aavtte ki Ta̱mu̱ta̱dde̱n ta̱mu̱-kenga kar bo̱do̱k iróng
                     nege anyak e̱le̱tti̱ cik okkomi. I̱tto̱n gon Ta̱mu̱ta̱dde̱n nogo i̱i̱te̱n imma koot
                     lo̱o̱ta̱ kanyaktak ol zoz cinne.

Kain ki Abel1Baling a̱ta̱gu̱zzo̱ Adami ki ngaa cinne Eva, anyaho zin ngaa cinne kar zin ki̱ti̱rra̱
         ngerinne wa een a̱bu̱, akatek zar kize Kain.+ Ize Eva ne, “Ma̱rri̱t ming kamuda do̱le̱c cu eelante ci eelanna Manyi.” 2Anyaho zin bo̱do̱k Eva kar zin ki̱ti̱rra̱ gotoni Kain, akatek zar kize Abel.I̱yo̱ko̱ zin ize Abeli e̱e̱t ci abal kaal, ma̱i̱je̱ Kaini een ci e̱e̱vi̱nto̱. 3Ma wazin imma, umuc Kaini Manyi kaale ne̱k aciryana enne manatoto ke̱. 4Ma̱i̱je̱ Abeli bo̱do̱k otodongek Ta̱mu̱ta̱dde̱n a̱zze̱t. Atahala enne nyoon ci een
         a̱bu̱ kar zin kumuc Ta̱mu̱ta̱dde̱n i̱di̱nge̱ ci adiye. Atali zin Manyi baiz ci Abeli
         ki mucenet cinne. 5Iróng zin Ta̱mu̱ta̱dde̱n elemi baiz ci Kaini ki mucenet cinne bu̱k. Aanyik zoz necu
         Kain komoze zee kangarunyan ngu̱m. 6I̱jji̱n zin Manyi Kain izek ne, “Omoze i̱nna̱ ngarrunyan ngu̱m cunne nya? 7Ma wo̱ye̱ ette ming tu̱gu̱ gi̱i̱ ci abunna, atali wo̱ye̱ ette i̱nna̱ bu̱k zee tararu.
         Ming iróng i̱nna̱ ogoni gi̱i̱ ci abunna, abile mu̱nye̱na̱ tatuge cunne; orong kiditain,
         abarik abunna ming iróng i̱nna̱ anyike gool.”8Izek zin Kaini Abel ne, “Koo da̱ kotoz ku̱ju̱ke̱t zo̱o̱.” Ma baling otozo orog reena,
         i̱li̱bo̱zi̱k zin Kaini Abel kar ku̱ru̱k ka̱da̱k.9I̱jji̱n zin Ta̱mu̱ta̱dde̱n Kain izek ne, “I̱nno̱ gotonnu Abel?”A̱nne̱k zin Kaini Manyi Ta̱mu̱ta̱dde̱n ne, “Iróng anna ka̱gga̱. Ke̱e̱ni̱ gon anna
         e̱e̱t ci kebei nonno?”10I̱jji̱n zin Manyi nonno izek ne, “U̱tu̱gu̱ i̱nna̱ nya? Ziyo! A̱lu̱we̱ka̱ annit bi̱ye̱ta̱
         cik gotononnu balik ibborak i̱nna̱ lo̱o̱c ke̱. 11I̱yo̱ko̱ aave i̱nna̱ ngati anyak to̱ri̱ne̱t lo̱o̱ta̱ ngatu, nginti oo ele cinne kar
         ka̱gga̱ma̱ bi̱ye̱ cik gotononnu azzine cigunnek. 12Ming a̱li̱ngli̱ngi̱ i̱nna̱ lo̱o̱ta̱ ngatu, iróng atin looci a̱bbi̱rna̱ o̱ya̱u̱ ciginnek
         kize cigunnek. E̱e̱ni̱ atin i̱nna̱ e̱e̱t ci ajali lo̱o̱ta̱ ngatu.”13Izek zin Kaini Manyi ne, “Ize to̱ri̱ne̱t necu a̱ppwa̱ ngatinanni oroot. 14Wazin necu ottoka i̱nna̱ olo kajal zee ki̱zzi̱ rok ce̱e̱z, kar kize reen ngatunne.
         Ming amudanna e̱e̱ti̱ imma a̱ru̱ka̱ ka̱da̱k labak.”15Izek Manyi nonno ne, “A̱zze̱to̱, ming a̱ru̱k e̱e̱ti̱ imma Kain, ke̱de̱zi̱ atin anna
         e̱e̱t neci lak turgerem kommog de̱zi̱ne̱t cunne ko̱.” Kar zin Manyi kaarik Kain baayenit
         ci kar ol ka̱gga̱yye̱ nonno, ming amuda e̱e̱ti̱ imma Kain, iróng a̱ru̱k nonno. 16U̱lu̱g zin Kaini ngati aave Manyi uk abak lo̱o̱ce̱ ci een Nod,+ ci aave je̱e̱ne̱ ci Edeni.Tatug ci Kaini17A̱ta̱gu̱zzo̱ Kaini ki ngaa cinne, anyaho zin ngaa, kar zin ki̱ti̱rra̱ ngerinne ci
         akannek zar cik een Enok. Eteehenya zin Kaini orog ci a̱ddi̱ki̱re̱ kar zin kakatek
         zar wak ngerinne een Enok orog neci. 18I̱ti̱rra̱ zin Enoki ngerinne ci een zara Irad, okko bo̱do̱k Iradi a̱rri̱ta̱ Mehujael,
         kar bo̱do̱k Mehujaeli ki̱ti̱rra̱ Methushael, kar bo̱do̱k Methushaeli a̱rri̱ta̱ Lamech.19I̱ti̱k zin Lamechi ngaai ram, azi imma zar ne Adah, okko co̱de̱ azi zar ne Zillah.
         20I̱ti̱rra̱ zin Adah ngerinne ci azi zar ne Jabal, ize enne be̱e̱ti̱ ol wak abak ti̱te̱te̱
         kar zin kabalit kaal. 21I̱ti̱rra̱ zin bo̱do̱k Adah ngerinne co̱de̱ ci azi zar ne Jubal, ize enne be̱e̱ti̱
         ol wak a̱ru̱k lokombe kar zin kutubuwet te̱te̱li̱nya̱. 22I̱ti̱rra̱ zin bo̱do̱k Zillah ngerinne ci azi zar ne Tubal-Kain ci adimana kaal zu̱rte̱ni̱ne̱
         ki ziik. Kar zin bo̱do̱k Zillah ki̱ti̱rra̱ buweenyinne ci een zara Naamah.23Ma̱i̱je̱ wazin imma a̱nne̱k Lamechi ngaai ciginnek een ram ko̱ ne,“Adah ki Zillah, ngaai cik Lamechi, izikttang da̱ annita ju̱rru̱m,ku̱ru̱wa̱ anna e̱e̱t imma ka̱da̱k,ngati abucana enne annita.24Ming a̱ru̱k e̱e̱ti̱ Kain, okko atin Ta̱mu̱ta̱dde̱n acaca lak turgerem,kar zin ming a̱ru̱k e̱e̱ti̱ imma Lamech,okko atin Ta̱mu̱ta̱dde̱n acaca lak moten turgerem ki turgerem.”I̱ti̱rra̱ bo̱do̱k Adami ngerinne imma25A̱ta̱gu̱zzo̱ zin bo̱do̱k Adami ki ngaa cinne, anyaho Eva kar zin ki̱ti̱rra̱ ngerinne
         ci akannek zar kize Seth.+ Azi ungec ci zar ne̱ko̱ ne, “Aanyyet Ta̱mu̱ta̱dde̱n kar karagiz Abel bali u̱ru̱k
         Kaini ke̱.” 26Kar zin bo̱do̱k bali vu̱rrta̱ Sethi ki̱ti̱rra̱ ngerinne ci akannek zar kize Enosh.Ma̱i̱je̱ bali e̱rki̱to̱we̱ ne̱ke̱, akate e̱e̱ti̱ ci diiri ala Manyi.
         
            
               	Kain: Azi zar cik een Kain, utuge ci I̱bu̱ru̱ ne, i̱ti̱rra̱i̱ do̱le̱c.

               	Nod: Utuge ci I̱bu̱ru̱, azi keng cinne ne ajali.

               	Seth: Utuge ci I̱bu̱ru̱, azi keng ci zar cik Sethi ne, aanya Ta̱mu̱ta̱dde̱n annita.

Biilet ci Adami1Een icu lelet ci Adami e̱he̱rye̱ ko̱.Eenyca bali Ta̱mu̱ta̱dde̱n e̱e̱t ci diiri kudukto ki nonno. 2Eteehenya enne nogo, ci maci ki ci nga̱a̱ye̱ kar zin ka̱mu̱yu̱k nogo. Imma bali ngati
         idimana enne nogo, akatek zar cik azi ne, “E̱e̱t.”3Baling abak Adami zee kize e̱rki̱nya̱ o̱bo̱n co̱de̱ ki moten i̱i̱yo̱ (130), i̱ti̱rra̱
         zin do̱le̱c ci a̱du̱wo̱ ki nonno kar zin kakatek zar kize Seth.4Ma baling i̱ti̱rra̱i̱ Sethi, abak zin Adami zee kizeto e̱rki̱to̱wa̱ obet tu̱rge̱ (800)
         ngati i̱ti̱rra̱i̱ logoz ki buuwecci u̱gge̱. 5Abak zin Adami zee kizeto e̱rki̱to̱wa̱ obet torkoc ki moten i̱i̱yo̱ (930), kar zin
         ka̱da̱k.6Baling abak Sethi kizeto e̱rki̱to̱wa̱ o̱bo̱n co̱de̱ ki tu̱r (105), i̱ti̱rra̱ zin logozit
         ci een zara Enosh. 7Baling ize enne be̱e̱ti̱ Enoshi, abak zin Sethi e̱rki̱to̱k obet tu̱rge̱ ki turgerem
         (807). I̱ti̱rra̱ bo̱do̱k logoz ki buuwecci u̱gge̱, 8kar zin Sethi ka̱da̱k ngati izeto e̱rki̱to̱wa̱ do̱o̱k obet torkoc ki omoto ki ram
         (912).9Baling izeto e̱rki̱to̱wa̱ cik Enoshi moten torkoc (90), i̱ti̱rra̱ ngerinne ci azi
         zar ne, Kenan. 10Baling i̱ti̱rra̱i̱ Kenani, abak zin Enoshi e̱rki̱nya̱ obet tu̱rge̱ ki omoto ki tu̱r
         (815). 11Kar zin Enoshi ka̱da̱k ngati izeto e̱rki̱nya̱ do̱o̱k obet torkoc ki tu̱r (905).12Baling izeto e̱rki̱nya̱ cik Kenani moten turgerem, i̱ti̱rra̱ ngerinne ci een zara
         Mahalalel. 13Baling ize enne be̱e̱ti̱ Mahalalel, abak zin Kenani e̱rki̱nya̱ cik een obet tu̱rge̱
         ki moten we̱c (840). I̱ti̱rra̱ bo̱do̱k dooli u̱gge̱ 14kar zin Kenani ka̱da̱k baling izeto e̱rki̱to̱wa̱ do̱o̱k obet torkoc ki omoto (910).15Baling abak Mahalaleli kizeto e̱rki̱to̱wa̱ moten torkonom ki tu̱r (65), i̱ti̱rra̱
         ngerinne ci een zara Jared. 16Imma baling ize enne be̱e̱ti̱ Jaredi, abak Mahalaleli e̱rki̱nya̱ obet tu̱rge̱ ki moten
         i̱i̱yo̱ (830), i̱ti̱rra̱ bo̱do̱k logoz ki buuwecci u̱gge̱, 17kar zin Mahalaleli ka̱da̱k ngati izeto e̱rki̱nya̱ do̱o̱k obet tu̱rge̱ ki moten torkoc
         ki tu̱r (895).18Baling abak Jaredi kizeto e̱rki̱to̱wa̱ o̱bo̱n co̱de̱ ki moten torkonom ki ram (162),
         i̱ti̱rra̱ ngerinne ci azi zar ne Enok. 19Baling okko enne een be̱e̱ti̱ Enoki, abak zin Jaredi e̱rki̱nya̱ obet tu̱rge̱ (800),
         i̱ti̱rra̱ zin bo̱do̱k logoz ki buuwecci u̱gge̱. 20Kar zin Jaredi ka̱da̱k ngati izeto e̱rki̱to̱wa̱ do̱o̱k obet torkoc ki moten torkonom
         ki ram (962).21Baling izeto e̱rki̱nya̱ cik Enoki moten torkonom ki tu̱r (65) i̱ti̱rra̱ ngerinne ci
         een zara Methuselah. 22Baling i̱ti̱rra̱ enne Methuselah, abak zin Enoki ngati owowo ki Ta̱mu̱ta̱dde̱no̱ e̱rki̱nya̱
         obet i̱i̱yo̱ (300), kar zin ki̱ti̱rra̱ bo̱do̱k logoz ki buuwecci u̱gge̱. 23Abak Enoki zee kizeto e̱rki̱nya̱ obet i̱i̱yo̱ ki moten torkonom ki tu̱r, (365). 24Ma baling ngen Enoki owowo ki Ta̱mu̱ta̱dde̱n niko, u̱ku̱we̱ zin enne ne dakdak rugetet,
         eci Ta̱mu̱ta̱dde̱n uwe nonno. 25Baling abak Methuselah kizeto e̱rki̱to̱wa̱ o̱bo̱n co̱de̱ ki moten tu̱rge̱ ki turgerem
         (187), i̱ti̱rra̱ ngerinne ci een Lamech. 26Baling ize enne be̱e̱ti̱ Lamechi, abak zin bo̱do̱k Methuselah zee kizeto e̱rki̱nya̱
         obet turgerem ki moten tu̱rge̱ ki ram (782), i̱ti̱rra̱ bo̱do̱k logoz ki buuwecci u̱gge̱
         dee, 27kar zin Methuselah ka̱da̱k ngati izeto e̱rki̱to̱wa̱ do̱o̱k obet torkoc ki moten torkonom
         ki torkoc (990).28Baling abak Lamechi kizeto e̱rki̱to̱wa̱ o̱bo̱n co̱de̱ ki moten tu̱rge̱ ki ram (182),
         i̱ti̱rra̱ ngerinne, 29kar zin kakatek zar cik een Nowa,+ kar kize ne “Anyahakket atin do̱le̱c cu ti̱ri̱ze̱ne̱t ki u̱yu̱bi̱ ngati ka̱li̱ngli̱nge̱
         todowai balik otor Manyi Ta̱mu̱ta̱dde̱n ke̱.” 30Ma baling i̱ti̱rra̱i̱ Nowa, abak zin Lamechi e̱rki̱nya̱ obet tu̱r ki moten torkoc
         ki tu̱r (595), kar bo̱do̱k ki̱ti̱rra̱ logoz ki buuwecci u̱gge̱, 31kar zin Lamechi ka̱da̱k ngati izeto e̱rki̱nya̱ obet turgerem ki moten turgerem ki
         turgerem (777).32Baling abak Nowa zee kizeto e̱rki̱to̱wa̱ obet tu̱r (500), i̱ti̱rra̱ zin enne logoz
         i̱i̱yo̱, azi imma zar ne Shem, okko co̱de̱ een Ham kar zin imma bo̱do̱k kize Japheth.
         
            
               	Nowa: Utuge ci I̱bu̱ru̱, azi keng cik zar ne̱ko̱ ne, yu̱bze̱ne̱t.

Tawan wa edeze Ta̱mu̱ta̱dde̱n ol cik mu̱nye̱nu̱1Baling i̱ti̱rre̱t ol cik diirik lo̱o̱ta̱ izeto meele, i̱ti̱rrtta̱ da̱ ol dooli cik
         nga̱a̱ye̱k bu̱k. 2Ma̱i̱je̱ logoz cik Ta̱mu̱ta̱dde̱no̱,+ edenyca buuwecci ne̱k lo̱o̱ta̱ ke̱ ming a̱zi̱ze̱, i̱vi̱ta̱ zin nege i̱ti̱yye̱t buuwecci
         wak orong nege.3Ize zin Manyi ne, “Iróng Vongizi cinanne atin adang e̱e̱t ci diiri udut, eci enne
         een daizoit; abak atin enne e̱rki̱nya̱ o̱bo̱n co̱de̱ ki moten ram (120).”4Ming ovvo logoz cik Ta̱mu̱ta̱dde̱no̱ aruco ki dooli cik ol cik diirik, kar ki̱ti̱rrtta̱
         dooli cik e̱e̱ggi̱n baraknyya.+ E̱e̱ggi̱n nege ol cik illau cik e̱rki̱to̱k ne̱ke̱, ikebje zoz cinne̱ng.5Baling icin Manyi ol lo̱o̱ta̱ izeto gerze, i̱no̱ni̱t nege odohize zi̱nze̱tti̱nne̱
         do̱o̱k kaal cik gerzek. 6U̱u̱c zin zinin ci Manyi, kar enne ki̱no̱n kize ne, iróng weda enne keenyca e̱e̱t
         ci diiri kar zin kanyik kabak lo̱o̱ta̱. 7Kar zin Manyi kize ne, “Kadita atin anna e̱e̱t ci diiri, bali keenyca anna ke̱ ne
         lai, ki elegje ki iballi bu̱k, ka̱bu̱ri̱ nong ngati keenycane nogo.” 8Abarik Manyi atali ba̱li̱ye̱ Nowa do̱ niko.9Een zin cu zoz ci a̱du̱wa̱ baiz ci obod ki Nowa.Een da̱ enne e̱e̱t ci abunna olle balik abak ki nonno e̱rki̱to̱we̱ ne̱ke̱. Owowo enne
         ba̱li̱ye̱ ki Ta̱mu̱ta̱dde̱n. 10Anyak Nowa logoz i̱i̱yo̱ cik azi zara cigge̱k ne, Shem, ki Ham ki Japheth.11Gerza da̱ looci do̱o̱k ngu̱me̱ ci Ta̱mu̱ta̱dde̱no̱ kar ol kanyait jo̱o̱re̱t oroot.
         12Icin Ta̱mu̱ta̱dde̱n niko ming izeto ol gerze lo̱o̱ta̱ do̱o̱k. 13Iizek zin Ta̱mu̱ta̱dde̱n Nowa ne, “Kokko anna kadita ol lo̱o̱ta̱ veelek, ma̱rri̱t
         looci abbize kaala cik gerzek zo̱ze̱ cinne̱ng. Kodola anna kokko la̱du̱n kadita ol
         ki kaal ne̱k lo̱o̱ta̱ ko̱ bu̱k. 14Diman i̱bo̱ keene cik okkomi kak kar ke̱le̱zzo̱ ki i̱nne̱t ki dooli, kar zin nger
         kanyak ce̱e̱zi̱ do̱ do̱, kar zin di̱i̱l imaduwa ecito ki eci bo̱i̱co̱ bu̱k. 15Icu gool ci okko i̱nna̱ adimane i̱bo̱ neci ke̱te̱: Diman u̱u̱nze̱t ci a̱li̱te̱ kize
         caazzok obet we̱c ki moten tu̱r (450), okko walwaliten een caazzok moten turgerem
         ki tu̱r, kar zin kengato ngati abilne kize caazzok moten we̱c ki tu̱r. 16Ruvan i̱bo̱ ju̱rru̱m kar tungek bobor ci anyak cazzok rama ta̱dde̱na̱ ki di̱la̱t.
         Anyik i̱bo̱ kanyak leleti i̱i̱yo̱ ta̱dde̱na̱ kar arik tatug o̱to̱n co̱de̱. 17Kokko atin anna kowak tawan lo̱o̱c kidita kaal ne̱k aruge todowai ko̱ do̱o̱k. Aditai
         atin kaala ne̱k aruge todowai ko̱ ne veelek. 18Ma̱i̱je̱ atin anna kokko atin kadimani olom cinanni ki i̱nne̱ta̱, i̱i̱zo̱ atin i̱nna̱
         ki ngaa cunne ki logoz cigunnek ki alawanet do̱o̱k i̱bo̱. 19Okkoye atin i̱nna̱ i̱bo̱wa̱ ki elegje ne̱k aruge ko̱ do̱o̱k cik e̱e̱ggi̱n rama rama,
         ci maci ki ci nga̱a̱ye̱ kar nege bu̱k kuruget ki i̱nne̱ta̱. 20Bite iballi guulnya do̱o̱k rama rama, ki elegje ki kaal cik aruge abak lo̱o̱ta̱ ngatu
         ko̱ do̱o̱k kar nege bu̱k kuruget. 21Dima da̱i̱ne̱t ne̱k adak ol ki elegje ko̱ do̱o̱k, i̱ta̱ng u̱gge̱ kize ja̱mi̱te̱n cik
         ovvo atin adakku.”22U̱tu̱gu̱ zin Nowa kaal ne̱ke̱ ki baling u̱du̱wa̱k Ta̱mu̱ta̱dde̱n nonno ke̱.
         
            
               	Logoz cik Ta̱mu̱ta̱dde̱no̱: I̱no̱n ol uggak azi ne, e̱e̱ggi̱n logoz cik Ta̱mu̱ta̱dde̱no̱ ko̱ dooli cik ol cik
                     annu Ta̱mu̱ta̱dde̱n, kar ki̱ti̱yye̱t buuwecci cik ol cik iróng annu Ta̱mu̱ta̱dde̱n.
                     Ovvo ol uggak i̱no̱n, e̱e̱ggi̱n logoz cik Ta̱mu̱ta̱dde̱no̱ ko̱ anjilonya cik a̱vvu̱
                     ta̱mu̱-kenga, ma̱i̱je̱ Ye̱su̱ azi ne, iróng anjilonya aruce. IkebMa̱te̱yo̱ 22:30

               	Dooli cik e̱e̱ggi̱n baraknyya: Okko utuge ci I̱bu̱ru̱ azi zar cigge̱k ne, Nephilim. Abunge Nephilimi bu̱k buwe ci
                     eenNambars 13:33.

Tawan1U̱du̱wa̱k zin Manyi Nowa, izek ne, “Oot i̱nna̱ ki ollunne do̱o̱k i̱ba̱ ecito, ma̱rri̱t
         kicina anna e̱e̱ni̱ i̱nna̱ e̱e̱t ci abunna bu̱u̱le̱ cu oroot. 2Dima elegje turgerem cik a̱zi̱ze̱ agano ming apahek Manyi, cik macik ki cik nga̱a̱ye̱k,
         ki elegje cik ngoronyik+ ko̱ rama rama cik nga̱a̱ye̱k ki cik macik. 3Kar zin bo̱do̱k dima iballi rama lak turgerem, cik macik ki cik nga̱a̱ye̱k. Tu̱gu̱
         niko kar atin iballi bu̱k kabaito todowai. 4Izeto zar i̱i̱nya̱ cik anyigzai turgerem niko kar atin anna kanyik ta̱mu̱ kiṯil wazinnok
         ki ba̱a̱li̱nno̱k moten we̱c kar kiditai kaala ne̱k balik keenycak anna lo̱o̱c ko̱.”5Izik zin Nowa zoz ci Manyi, u̱tu̱gu̱ zin kaal balik i̱lo̱ti̱k enne nonno ke̱ do̱o̱k.6Izeto da̱ e̱rki̱to̱wa̱ cik Nowa obet torkonom (600) baling a̱bu̱ng tawani lo̱o̱c ke̱.
         7I̱tto̱zzo̱ Nowa ki ngaa wainne ki logoz waginnek ki ngaai wagge̱k i̱bo̱ kar ki̱vi̱re̱t
         tawan. 8Anyaktta elegje cik nga̱a̱ye̱k ki cik macik rama rama wak a̱zi̱ze̱ ki cik ngoronyik,
         iballi ki ngazengaze bu̱k, 9i̱vi̱tta̱k zin nege Nowa kar ki̱tto̱zo̱ i̱bo̱ ki bali ming a̱du̱wa̱k Ta̱mu̱ta̱dde̱n
         nonno ke̱.10Ma baling utubte i̱i̱nya̱ balik een turgerem a̱du̱wa̱ Manyi ke̱, i̱ri̱yya̱ zin tawani.11Ma̱i̱je̱ i̱i̱te̱ne̱ wa een omoto ki turgerem nye̱lo̱we̱ wa een e̱rki̱ta̱ rama, izeto
         da̱ Nowa e̱rki̱to̱wa̱ obet torkonom (600), baling abbize tawani lo̱o̱c. 12Aṯile ta̱mu̱ a̱ddu̱ta̱i̱ maama wazinnok moten we̱c ki ba̱a̱li̱nno̱k moten we̱c.13Ma̱i̱je̱ i̱i̱te̱n neci i̱tto̱zzo̱ Nowa ki logoz waginnek Shem ki Ham ki Japheth ki
         ngaa wainne ki ngaai cik logoz ne̱k e̱e̱ggi̱n i̱i̱yo̱ ko̱ do̱o̱k i̱bo̱. 14O̱o̱tte̱ i̱ba̱ bu̱k elegje cik zarak cik macik ki cik nga̱a̱ye̱k, ki cik o̱rgu̱, ngazengaze
         do̱o̱k ki iballi veelek, ki kaal wak a̱ku̱l bu̱k. 15I̱vi̱tta̱k zin elegje ne̱k aruge lo̱o̱ta̱ do̱o̱k Nowa kar ki̱tto̱zzo̱ i̱bo̱ rama rama
         ci nga̱a̱ye̱ ki ci maci. 16E̱e̱ggi̱n elegje cik i̱i̱zo̱ ko̱ cik macik ki cik nga̱a̱ye̱k kaale cik aruge ko̱ do̱o̱k,
         ki baling oobek Ta̱mu̱ta̱dde̱n Nowa ke̱. Unyugek zin Manyi nogo i̱bo̱ ecito. 17Itil zin ta̱mu̱ i̱i̱nya̱ moten we̱c, ma̱i̱je̱ tawani otorye zee katakuza lo̱o̱c do̱o̱k,
         kodongek i̱bo̱ ta̱dde̱n. 18Otorye maama bak odong i̱bo̱ katavane maame ta̱dde̱na̱. 19A̱ri̱yo̱ni̱k maama lo̱o̱c zee ku̱bu̱ng biyen wak u̱u̱ntti̱k lo̱o̱ta̱ ko̱ do̱o̱k. 20Otorye maama ku̱bu̱nge̱t biyen kize ucca u̱u̱nze̱ta̱ do̱ caazzok moten ram ki u̱gge̱
         bu̱k. 21Iditai kaala wak da̱ aruge lo̱o̱ta̱ ne veelek, iballi, kaal wak kabal ki wak zarak,
         ngazengaze ki ol cik diirik bu̱k. 22A̱da̱i̱to̱ kaala ne̱k aruge lo̱o̱ta̱ ko̱ do̱o̱k ne lai, 23e̱e̱t ci diiri ki elegje, ngazengaze ki iballi ne̱k a̱ku̱l ta̱mu̱-kenga ko̱ do̱o̱k.
         Ovvo cik anyigzai, Nowa ki ollinne ki kaal balik aavtte ki nonno i̱ba̱ ke̱ do̱.24Atangwei tawani lo̱o̱c i̱i̱nya̱ cik een o̱bo̱n co̱de̱ ki moten tu̱r (150).
         
            
               	Ngoronya: A̱du̱wa̱k lo̱ti̱nno̱k cik Musesi olli Ya̱u̱do̱, azi ne, anyak elegje u̱gge̱ cik iróng
                     een da̱i̱ne̱t, eci nege e̱e̱ggi̱n ngoronye. Iróng wo̱ye̱ nege apak kize wawac. IkebLeviticus 11:1-32.

Uuddai tawani lo̱o̱ta̱1I̱no̱n zin Ta̱mu̱ta̱dde̱n zoz ci Nowa ki ollinne ki kaal ki elegje balik aavtte ki
         nonno i̱ba̱ ke̱, kar zin ki̱tto̱na̱ ngoot ku̱vu̱wa̱n lo̱o̱c, kar zin maama koot lo̱o̱ta̱
         todowai. 2Ibiliz zin Ta̱mu̱ta̱dde̱n maam ta̱mu̱-kenga, i̱zze̱c maama cik a̱vvu̱ kar maama balik
         ibboryai lo̱o̱ta̱ ke̱ iróng ngen erenane. 3I̱mi̱rtte̱ maama oot lo̱o̱ta̱ todowai. Baling izeto i̱i̱nya̱ o̱bo̱n co̱de̱ ki moten
         tu̱r (150), uuddai maama. 4Ma̱i̱je̱ i̱i̱nya̱we̱ wak e̱e̱ggi̱n omoto ki turgerem nye̱lo̱we̱ wa een turgerem, atakade
         i̱bo̱ biyene cik azi zar ne Ararat ta̱dde̱na̱! 5I̱mi̱rrte̱ zin maama idicilim zee rok nye̱lo̱k ci een omoto. I̱ye̱ltta̱i̱ zin biyena
         o̱o̱tti̱ kicinnet ol do̱o̱k.6Baling edeccai i̱i̱nya̱ cik e̱e̱ggi̱n moten we̱c, oo Nowa lopilding bali adimanek
         enne i̱bo̱ ke̱ 7kar zin enne ki̱tto̱na̱ tu̱we̱ kuk koroota lo̱o̱c icima aruba nginti odoi. A̱ku̱l
         ucca tu̱we̱ zee, kuuddai maama todowai. 8I̱tto̱n zin bo̱do̱k Nowa lo̱be̱ru̱k kuk kicin maam ming uuddai lo̱o̱ta̱. 9Ma̱i̱je̱ lo̱be̱ru̱i̱ iróng ngen amuda nginti abilne eci maama abbize lo̱o̱c do̱o̱k;
         obodak zin enne Nowa i̱ba̱. I̱tto̱n zin Nowa a̱zzi̱t cinne kar kanyahak lo̱be̱ru̱k
         i̱bo̱ ecito. 10Erewo zin bo̱do̱k arrak Nowa i̱i̱nya̱ turgerem kar zin bo̱do̱k ki̱tto̱n lo̱be̱ru̱k
         dee. 11Baling okko oboda lo̱be̱ru̱i̱ bali yo̱mo̱na̱, anyaha utuga varanyoc ci i̱ngi̱ro̱co̱
         ngen da̱ ettedai jor! A̱gga̱ zin Nowa niko ming izeto maama idice lo̱o̱ta̱. 12Erewo bo̱do̱k Nowa i̱i̱nya̱ turgerem, kar zin bo̱do̱k ki̱tto̱n lo̱be̱ru̱k dee, ma̱i̱je̱
         wazin neci, iróng lo̱be̱ru̱i̱ ngen obodak nonno i̱ba̱.13Baling ovvo e̱rki̱to̱wa̱ cik Nowa e̱e̱ggi̱n obet torkonom ki co̱de̱ (601), i̱i̱te̱n
         wa o̱de̱ nye̱lo̱we̱ ci een co̱de̱, uuddai maama. Oo zin Nowa i̱bo̱ ta̱dde̱na̱ kar
         kicin lo̱o̱c odowa. 14Baling izeto i̱i̱nya̱ turgerem nye̱lo̱we̱ ci een rama e̱rki̱ta̱, odok looci ne kak.15Iizek zin Ta̱mu̱ta̱dde̱n Nowa ne, 16“Iyokta i̱nna̱ ki ngaa cunne ki logoz wagunnek ki ngaai wagge̱k i̱ba̱. 17Nyaha re̱e̱nu̱n kaal cik aruge do̱o̱k cik aavtte ki i̱ge̱ta̱, iballi, elegje, ki ngazengaze
         bu̱k kar ki̱ti̱rre̱t kibbizitanit lo̱o̱c.”18Iyokta zin Nowa ki ngaa wainne ki logoz ki ngaai wagge̱k re̱e̱nu̱n. 19Iyokta zin bo̱do̱k elegje do̱o̱k ki kaal cik a̱vu̱vu̱t lo̱o̱ta̱ ki iballi do̱o̱k guulnya
         do̱ do̱.I̱di̱ngdi̱nga̱n Nowa Ta̱mu̱ta̱dde̱n talninta20Idimanek zin Nowa Manyi i̱te̱le̱ kar kalawe nonno. Idima elegje wak abunna adak ol
         ki iballi bu̱k, kar zin kapahek Ta̱mu̱ta̱dde̱n. 21Ocowa Manyi gi̱i̱ ci ongooli laala kar zin kizek zinin ne, “Iróng bo̱do̱k ngen kotori
         lo̱o̱c zo̱ze̱ ci obod ki e̱e̱t ci diiri udut, ming nu̱nu̱n i̱no̱n enne zinina kaal
         cik gerzek nginti meer bali kenycane nonno ngati enne ngen idica ke̱. Iróng bo̱do̱k
         kadita kaal cik aruge do̱o̱k ki baling ku̱tu̱gu̱ ke̱.”22“Ki i̱yo̱ko̱ ming aave looci ko̱,een looci ci e̱e̱vi̱nto̱ ki ci kettede labitagiz ki orkic,+wazin ki ba̱a̱li̱naavtte atin udut.”
         
            
               	Tagiz: Een icu i̱i̱te̱n ci e̱rki̱to̱ okkomi kak ming olli Israilo orong keronit eci ngatinne̱ng
                     aṯile ta̱mu̱, alali kar bo̱do̱k a̱ppwa̱ ngooti oroot. Iróng i̱bo̱ ngatu owo. Imma
                     Tenneta e̱rki̱te̱ cu, een ci odoi looci.

Olom ci Ta̱mu̱ta̱dde̱no̱ ki Nowa1U̱mu̱yu̱k zin Ta̱mu̱ta̱dde̱n Nowa ki logoz ciginnek a̱nne̱k ne, “I̱ti̱rre̱t kar otorta
         e̱le̱tti̱ kar ibbizitanit lo̱o̱c. 2O̱ngo̱o̱li̱nnu̱ng atin elegje ki iballi ki u̱lu̱g nyatapare ci a̱ddi̱ki̱re̱ veelek.
         Aballu atin nogo do̱o̱k. 3Ka̱a̱nyu̱ng kaal cik aruge ko̱ do̱o̱k kizeto da̱i̱ne̱t cuggo̱k. Ki baling ka̱a̱nyu̱ng
         keen ki kaal do̱o̱k ke̱.4“Ma̱i̱je̱ ngatu, ma adakku i̱di̱ng ci ngen anyak bi̱ye̱. 5Imma bi̱ye̱te̱ cuggo̱k ngen aruge ko̱, kokko atin anna ke̱de̱zi̱ e̱e̱t icima e̱le̱gi̱t
         ci a̱ru̱k e̱e̱t ci diiri ka̱da̱k.6“Ming oowa e̱e̱ti̱ bi̱ye̱ cik e̱e̱t ci diiri,oowa atin e̱e̱ti̱ imma bu̱k bi̱ye̱ ciginnek;eci Ta̱mu̱ta̱dde̱n eenyca e̱e̱t ci diiriku̱tu̱gu̱ ki enne.7Ma̱i̱je̱ zin i̱yo̱ko̱ niga, i̱ti̱rre̱t ibbizitanit lo̱o̱c do̱o̱k.”8Iizek zin bo̱do̱k Ta̱mu̱ta̱dde̱n Nowa ki logoz ciginnek ne, 9“Kadimani i̱yo̱ko̱ anna olom cinanni ki i̱ge̱t ki dooli cik dooli cuggo̱k, 10ki bo̱do̱k kaal cik aruge do̱o̱k iballi, ki elegje balik iyowanu i̱ba̱ bu̱k ke̱. 11Kidimana olom cinanni ki i̱ge̱ta̱, iróng atin bo̱do̱k kaala ne̱k lo̱o̱ta̱ ko̱ addude
         tawana, iróng bo̱do̱k kanyik tawan imma kegerzan lo̱o̱c udut.”12Kar zin Ta̱mu̱ta̱dde̱n kize ne, “Icu baayenit ci kogonni anna ki i̱ge̱ta̱ ki kaal
         cik aruge arume ki i̱ge̱t ko̱ do̱o̱k, olom ci arum bu̱u̱llo̱k ki bu̱u̱llo̱k ne̱k a̱vvu̱
         ke̱ do̱o̱k: 13Karike anna mauli+ di̱i̱za̱, aave atin kize baayenit ci een olom cinanni ki lo̱o̱c. 14Ming gon kanyaha anna di̱i̱zzo̱k ki̱ri̱mte̱ lo̱o̱ta̱ kar zin mauli ki̱ye̱la̱i̱ di̱i̱zo̱i̱,
         15ka̱a̱da̱ zin atin anna olom cinanni ki i̱ge̱t ki kaal cik aruge lo̱o̱ta̱ ko̱ do̱o̱k.
         Iróng zin atin bo̱do̱k tawani ngen oonge lo̱o̱c kar kegerzan kaal cik aruge do̱o̱k.
         16Ming gon okko mauli i̱ye̱la̱i̱ di̱i̱zo̱i̱, kacinni atin anna niko kar zin ka̱a̱da̱
         olom ci aave udut bali u̱tu̱gu̱ Ta̱mu̱ta̱dde̱n ki kaal cik aruge do̱o̱k lo̱o̱ta̱.”17Iizek zin Ta̱mu̱ta̱dde̱n Nowa ne, “Een necu baayenit ci olom ci kidimana anna ki kaal
         cik aruge lo̱o̱ta̱ do̱o̱k.”Nowa ki logoz waginnek e̱e̱ggi̱n i̱i̱yo̱18E̱e̱ggi̱n logoz wak Nowa bali iyowa i̱bo̱wa̱ ke̱ ciko: Shem ki Ham ki Japheth. (Een
         zin Hami be̱e̱ti̱ Kanaani.) 19E̱e̱ggi̱n ba̱li̱ye̱ logoz ne̱k Nowa ke̱ i̱i̱yo̱, kar ngatinne̱ng ki̱ti̱rtta̱i̱ ol
         ne̱k azanonnik lo̱o̱c ko̱ do̱o̱k.20Een bali Nowa e̱e̱t ci e̱e̱vi̱nto̱, arir da̱ enne keen cik vi̱no̱ ma̱ne̱ cinne. 21Imma baling uud enne merte ci een vi̱no̱ bali eeva enne ma̱ne̱ cinne ko̱, ibahe zin
         enne kar ka̱ta̱ngu̱ nga̱dhi̱ri̱r ti̱te̱ cinne. 22Baling icin Hami be̱e̱ti̱ Kanaani baatinne ming oong nga̱dhi̱ri̱r, kar zin ku̱du̱wa̱k
         gotonoggi wak een ram aavtte reena ke̱. 23Idimtta zin Shem ki Japheth ru̱u̱m kar ki̱ri̱mte̱k i̱nya̱tti̱ kar zin ki̱tto̱zzo̱
         ti̱ti̱ bali oonge be̱e̱ti̱nne̱ng ke̱ eci vu̱rrto̱, kar ku̱bu̱nge̱t be̱e̱ti̱nne̱ng
         bali oong nga̱dhi̱ri̱r ke̱. Owo nege eci vu̱rrto̱ eci gerza ming acin be̱e̱ti̱nne̱ng
         baling oong nga̱dhi̱ri̱r ke̱.24Baling itinga Nowa ungnyahe azane merte cinne, kar zin kumuda zoz ci ogonik ngerinne
         wa dici ko̱ nonno, 25Kar zin kize ne,“Kuduca Kanaan gotonogginne!Een atin enne du̱ca̱i̱tci gotonogginnu do̱o̱k.”26Kar zin bo̱do̱k kize ne,“Anyik Manyi Ta̱mu̱ta̱dde̱n ci Shemi ka̱mu̱yu̱we̱!Anyik bai Kanaan kize du̱ca̱i̱t ci Shemi.27Anyik bai Ta̱mu̱ta̱dde̱n kotor ce̱e̱z ci Japheth kize a̱ppwa̱;anyik Japheth kabak o̱rge̱ ci Shemi,anyik Kanaan kize du̱ca̱i̱t cinne.”28Imma baling ibil tawani, abak Nowa e̱rki̱to̱k obet i̱i̱yo̱ ki moten tu̱r (350), 29kar zin Nowa ka̱da̱k ngati abahe enne izeto e̱rki̱nya̱ obet torkoc ki moten tu̱r (950).
         
            
               	Mauli: Een zara uggak bu̱k ne lokilokilok.

            

         
      
   
      
         10
Tatuget cik dooli cik Nowa1Baling uuddai maama, i̱ti̱rrtta̱ dooli wak Nowa e̱e̱ggi̱n i̱i̱yo̱, Shem ki Ham ki
         Japheth dooli cigge̱k.Olli Japhethi2E̱e̱ggi̱n ne̱ko̱ dooli cik Japhethi:Gomer, Magog, Madai, Javan, Tubal, Meshech ki Tiras.3Ovvo dooli cik Gomeri ciko:Ashkenaz ki Rivaz ki Togarma.4E̱e̱ggi̱n ne̱ko̱ dooli cik Javani:Elishah, Tarshish, Kittimi ki Rodanim. 5E̱e̱ggi̱n nege ji̱ji̱ti̱k ol balik owo i̱be̱te̱ amuda da̱i̱ne̱t li̱i̱llo̱we̱ azanonnik
         lo̱o̱cco̱k i̱do̱ngi̱ne̱ kar kozozit u̱tu̱ge̱tti̱ cik aavtte do̱ do̱.Olli Hami6E̱e̱ggi̱n ne̱ko̱ dooli cik Hami:Kush, Mizraim,+ Put ki Kanaan.7Ovvo zin dooli cik a̱rri̱ta̱ Kushi ko̱ e̱e̱ggi̱n ciko:Seba, Havilah ki Sabtah, Raamah ki Sabteca.A̱rri̱ta̱ Raamah:Seba ki Dedan.8Een Kushi be̱e̱ti̱ Nimrodi wa bali ingazi kize mooldog ci illau lo̱o̱ta̱ ngatu. 9Een enne bo̱do̱k e̱e̱t ci akati elegje oroot ngu̱me̱ ci Manyi; zoz zin ci azi zoz
         ne, “Ogon ki Nimrodi e̱e̱t ci akati elegje ngu̱me̱ ci Manyi.” 10Ovvo ngintik abale enne ol oowa ke̱ ne̱ko̱: Babilon Erech, Akkad, ki Calneh, lo̱o̱ce̱
         ci Shinar. 11Kar bo̱do̱k ku̱lu̱k kuk lo̱o̱ce̱ ci een Assyria, eteheeny zin Nineveh, Rehoboth Ir,
         Calah 12ki Resen, ci aave orgene ci Nineveh ki Calah; een orog ci a̱ddi̱ki̱re̱.13Een Mizraimi be̱e̱ti̱ ol cikoLudites, Anamites, Lehabites, Naphtuhites, 14Pathrusites, Casluhites (wa bali a̱vvu̱nne̱ olli Philistino) ki Caphtorites.15I̱ti̱rra̱ zin KanaaniSidon kize a̱bu̱ cinne, kar enne kize ji̱ji̱ti̱k ol ciko: Boor ci Hittites, 16Jebusites, Amorites, Girgashites, 17Hivites, Arkit, Sinites, 18Arvadites, Zemarites ki Hamathites.Imma vu̱rrta̱ azante booryowa cik Kanaani 19kar zin lokoreta cik Kanaani kangaba meer Sidon o̱to̱ne̱ ci i̱do̱ kuk ki̱li̱te̱ rok
         Gerar i̱do̱li̱ya̱, kottod kuk bo̱do̱k rok Gaza nyigja, kuluce kuk ki Sodom ki Gomorrah,
         Admah ki Zeboiim kuk zee rok Lasha.20E̱e̱ggi̱n ne̱ko̱ dooli cik Hami wak abak lo̱o̱ce̱ cinne̱ng do̱ do̱ ki zoz cinne̱ng
         do̱ do̱.Olli Shemi21I̱ti̱rra̱ Shemi gotoni Japheth wa a̱ddi̱ki̱re̱ logoz ciginnek, een zin enne ji̱ji̱ti̱
         doolik Eberi.22E̱e̱ggi̱n dooli cik Shemi ko̱:Elam, Asshur, Arvacad, Lud ki Aram.23Ovvo dooli cik Arami e̱e̱ggi̱n ciko:Uz, Hul, Gether ki Meshech.24Een Arvacadi be̱e̱ti̱ Shelah,kar Shelah kize be̱e̱ti̱ Eber.25I̱ti̱rra̱ zin Eberi dooli rama:azi co̱de̱ zar ne Peleg,+ ma̱rri̱t looci engerye e̱rki̱te̱ cinne; okko gotoniya azi zar ne Joktan.26Een Joktani be̱e̱ti̱Almodad, Sheleph, Hazarmaveth, Jerah, 27Hadoram, Uzal, ki Diklah, 28Obal, Abimael, Sheba, 29Ophir, Havilah ki Jobab. E̱e̱ggi̱n ne̱ko̱ do̱o̱k dooli cik Joktani.30Akane looci ci abahe nege ko̱ Meshakte kuk ki Sephar o̱to̱ne̱ ci je̱e̱no̱ biyene.31E̱e̱ggi̱n dooli ne̱ke̱ cik Shemi aavtte i̱do̱ngi̱ne̱ ki bo̱do̱k u̱tu̱ge̱tti̱ cik aavtte
         do̱ do̱ kar bo̱do̱k kabaito lo̱o̱co̱we̱ cigge̱k.32E̱e̱ggi̱n ne̱ko̱ do̱o̱k booryyok cik a̱vvu̱ doolinne cik Nowa, ki tatuget cigge̱k,
         lo̱o̱co̱we̱ cigge̱k. Kar booryowa do̱o̱k kazantozik lo̱o̱cco̱k baling ibil tawani
         lo̱o̱ta̱.
         
            
               	Mizraim: Utuge ci I̱bu̱ru̱ awu ol lo̱o̱c ci Masiro azi ne, Mizraim.

               	Peleg: Utuge ci I̱bu̱ru̱, azi keng cik zar ne̱ko̱ ne, odong ele.

Azan Ta̱mu̱ta̱dde̱n olli Babeli1Imma da̱ bali reena ozoz da̱ ol cik lo̱o̱ta̱ do̱o̱k utug co̱de̱. 2Ma baling u̱lu̱ge̱t ol ki o̱to̱n ci je̱e̱ni̱, u̱mu̱dda̱ zin mu̱u̱r ci aave ngati een
         zara Shinar kar zin kabaito nginati.3Anno zin nege do̱ ne, “Ki̱vi̱ta̱ kar kidimanit tu̱u̱p kar kivadit ju̱rru̱m.” I̱li̱ngli̱ngte̱
         nege tu̱u̱p utungtek biyen lo̱o̱c, kar kidimtta gi̱i̱ ci o̱lle̱ amadmadi kize ci a̱di̱lne̱
         nege. 4Kar nege kizeto ne, “Ki̱vi̱ta̱ kidimantek e̱le̱tti̱ orog, kanyak ce̱e̱z ci u̱u̱ni̱
         okko rok ta̱mu̱-keng, kar zara cigga̱c ku̱bu̱lte̱ kar iróng kazanonik lo̱o̱c do̱o̱k.”
         5I̱ki̱ya̱ zin Manyi rok lo̱o̱c ki̱ki̱ya̱ kicin orog ki ce̱e̱z ci u̱u̱ni̱ eenyet ol
         cik diirik ko̱. 6Kar zin Manyi kize ne, “Ming aavtte ol ne̱ko̱ kizeto ol cik ozoz utug co̱de̱ kar ku̱tu̱gu̱zzo̱
         ki i̱yo̱ko̱, i̱llo̱i̱ zin atin gi̱i̱ imma ci odolta nege ci ommog nogo. 7Ki̱vi̱ta̱ koo lo̱o̱ta̱ kar kongotanit utug cinne̱ng kar iróng nege ngen azikno.”8Azan zin Manyi nogo koot lo̱o̱co̱we̱ do̱o̱k, ibilizet zin nege teheenyinet ce̱e̱z
         neci. 9Zoz zin ci akannek ol orog neci kize Babel+ ma̱rri̱t nginati egerzan Manyi utug ci olli lo̱o̱tu̱ do̱o̱k koto do̱ do̱. Azan zin
         nogo Manyi koot lo̱o̱co̱we̱ do̱o̱k.Dooli wak a̱rri̱ta̱ Shemi kuk rok Aburam10E̱e̱ggi̱n ne̱ko̱ dooli wak a̱rri̱ta̱ Shemi.Ma baling edeccai e̱rki̱nya̱ cik e̱e̱ggi̱n rama ngati uuddai tawani, izeto e̱rki̱to̱wa̱
         cik Shemi o̱bo̱n co̱de̱ (100), i̱ti̱rra̱ zin logozit ci een zara Arvacad. 11Imma baling ize enne be̱e̱ti̱ Arvacadi, abak zin bo̱do̱k Shemi e̱rki̱nya̱ obet tu̱r
         (500) kar zin bo̱do̱k ki̱ti̱rra̱ dooli u̱gge̱ cik macik ki cik nga̱a̱ye̱k.12Baling izeto Arvacadi e̱rki̱to̱wa̱ moten i̱i̱yo̱ ki tu̱r, i̱ti̱rra̱ zin logozit ci
         een zara Shelah. 13Baling ize enne be̱e̱ti̱ Shelah, kar zin Arvacadi kabak e̱rki̱nya̱ obet we̱c ki i̱i̱yo̱
         (403) kar bo̱do̱k ki̱ti̱rra̱ dooli u̱gge̱ cik macik ki cik nga̱a̱ye̱k.14Baling izeto e̱rki̱nya̱ cik Shelah moten i̱i̱yo̱, i̱ti̱rra̱ zin ngerinne ci een zara
         Eber. 15Baling ize enne be̱e̱ti̱ Eberi abak bo̱do̱k Shelah e̱rki̱to̱k obet we̱c ki i̱i̱yo̱
         kar zin ki̱ti̱rra̱ dooli u̱gge̱ cik macik ki cik nga̱a̱ye̱k.16Baling izeto Eberi e̱rki̱nya̱ moten i̱i̱yo̱ ki we̱c, i̱ti̱rra̱ ngerinne ci een zara
         Peleg. 17Baling ize enne be̱e̱ti̱ Pelegi, abak zin Eberi e̱rki̱nya̱ cik een obet we̱c ki moten
         i̱i̱yo̱ (430), kar bo̱do̱k ki̱ti̱rra̱ dooli u̱gge̱ cik macik ki cik nga̱a̱ye̱k.18Baling izeto e̱rki̱nya̱ cik Pelegi moten i̱i̱yo̱, i̱ti̱rra̱ ngerinne ci een Reu. 19Bali ize enne be̱e̱ti̱ Reu, abak zin Pelegi e̱rki̱nya̱ obet ram ki torkoc (209), kar
         bo̱do̱k ki̱ti̱rra̱ zin dooli u̱gge̱ cik macik ki cik nga̱a̱ye̱k.20Baling izeto Reu e̱rki̱nya̱ moten i̱i̱yo̱ ki ram, i̱ti̱rra̱ ngerinne ci een zara Serug.
         21Baling ize enne be̱e̱ti̱ Serugi, abak zin bo̱do̱k Reu e̱rki̱nya̱ obet ram ki turgerem
         (207), kar zin ki̱ti̱rra̱ dooli u̱gge̱ cik macik ki cik nga̱a̱ye̱k.22Baling izeto e̱rki̱nya̱ cik Serugi moten i̱i̱yo̱, i̱ti̱rra̱ ngerinne ci een zara Nahor.
         23Baling ize enne be̱e̱ti̱ Nahori, abak zin Serugi bo̱do̱k e̱rki̱nya̱ obet ram (200),
         kar zin ki̱ti̱rra̱ dooli u̱gge̱ cik macik ki cik nga̱a̱ye̱k.24Baling izeto Nahori e̱rki̱nya̱ moten ram ki torkoc, i̱ti̱rra̱ ngerinne ci een Terah.
         25Baling ize enne be̱e̱ti̱ Terah, abak zin Nahori e̱rki̱nya̱ o̱bo̱n co̱de̱ ki omoto
         ki torkoc (119), kar zin ki̱ti̱rra̱ dooli u̱gge̱ cik macik ki cik nga̱a̱ye̱k.26Baling izeto e̱rki̱nya̱ cik Terah moten turgerem, i̱ti̱rra̱ zin logoz ciginnek een
         i̱i̱yo̱ Aburam ki Nahor ki Haran.27E̱e̱ggi̱n ne̱ko̱ doolik Terah.Een Terah be̱e̱ti̱ Aburam, Nahor ki Haran. Okko Harani een be̱e̱ti̱ Loti. 28Ma̱i̱je̱ baling ngen baatinne Terah aruge, a̱da̱k zin Harani o̱rge̱ ci een Ur lo̱o̱ce̱
         ci ol cik e̱e̱ggi̱n Chaldea.29Urucco zin logoz ne̱k e̱e̱ggi̱n rama ko̱, i̱ti̱k zin Aburami buuwec ci een Sarai,
         okko gotoniya Nahori a̱ti̱k Milcah; een enne buweenyi gotononi wa een Haran wa bali
         bo̱do̱k anyak buweenyinne co̱de̱ ci azi zara ne Iscah. 30Abile bali Sarai; iróng anyak do̱le̱c.31Idima zin Terah ollinne, ngerinne Aburam ki Lot ngerrti ngerinne Haran, ki alawan
         cinne Sarai, ngaa ci Aburam, kar zin ku̱lu̱ge̱t koot o̱rge̱ ci een Ur, lo̱o̱ce̱ ci
         Chaldea+ kar atin koot Kanaana. Ma̱i̱je̱ baling ovvo nege arawa Haran, abaito zin nginati.32Abak zin Terah zee kizeto e̱rki̱to̱wa̱ obet ram ki tu̱r (205), kar zin ka̱da̱k o̱rge̱
         neci.
         
            
               	Babel: Utuge ci I̱bu̱ru̱ azi keng cinne ne, ongotane zoz ci ollu. Kar e̱rki̱nya̱ cik meelek
                     vu̱rrta̱ izeto zara cik Babeli, Babilon.

               	Chaldea: Azi zar u̱gge̱ bu̱k ne, lo̱o̱c ci olli Babilon.

Awu Ta̱mu̱ta̱dde̱n Aburam1Iizek zin Manyi Aburam ne, “Tungek orog cunne lo̱o̱c, ki boor cigunnek ki olli baatunne,
         kar bit lo̱o̱ce̱ ci kokko atin anna ki̱ye̱le̱ki̱n.2“Kokko atin anna kadimani i̱nne̱t ize zu̱we̱ ci a̱ddi̱ki̱re̱kar atin ku̱mu̱yu̱wi̱n;kanyik atin zar cigunnek ku̱bu̱lte̱,anyahak atin i̱nna̱ ol ma̱yu̱we̱ne̱t.3Ka̱mu̱yu̱i̱ atin anna ol cik a̱mu̱yu̱ki̱ i̱nne̱ta̱,kar e̱e̱ti̱ ci otoryi i̱nne̱ta̱, kotori atin anna nonno bu̱k;kar ol lo̱o̱ta̱ ngatu do̱o̱kku̱mu̱dda̱ atin ma̱yu̱we̱ne̱t zo̱ze̱ cunne.”4U̱lu̱g zin Aburami ki bali a̱du̱wa̱k Manyi nonno ke̱; kar Loti kunu nonno bu̱k. Anyak
         ba̱li̱ye̱ Aburami e̱rki̱nya̱ moten turgerem ki tu̱r, baling utungek enne orog ci een
         Haran lo̱o̱c ke̱. 5Okkoye Aburami ki ngaa cinne Sarai, ki ngerrti gotononi ci een zara Lot, ovvoye ki
         kaal cigge̱k ki ol cik abak ki nogo o̱rge̱ ci een Haran, kar zin ku̱lu̱ge̱t koot lo̱o̱ce̱
         ci een Kanaan, kar zin ku̱zu̱cca̱ ngineci.6Owo zin Aburami zee kuzuca nginti anyak keet ci een zara Moreh ngati een Shechem.
         Abak ba̱li̱ye̱ olli Kanaani lo̱o̱ce̱ neci. 7I̱ye̱le̱k zin Manyi Ta̱mu̱ta̱dde̱n Aburam ele kar kizek ne, “Lo̱o̱c ci kokko atin
         anna kanyik dooli cik dooli cigunnek icu.” Eteehenyek zin Aburami i̱te̱le̱ ngineci
         kize ci Manyi bali i̱ye̱le̱k nonno ele ke̱.8Imma zin nginati uk enne biyene o̱to̱ne̱ ci je̱e̱ni̱ o̱rge̱ ci een Bethel kar zin
         kidiman ti̱ti̱ cinne, aave Betheli nyigja okko Ai aave je̱e̱na̱. Eteehenyek zin enne
         Manyi i̱te̱le̱ kar zin kutu zare cik Manyi. 9Itinga zin bo̱do̱k Aburami uk ki lo̱o̱c ci een Negev.Aburam ki Sarai Masire10Anyak da̱ magiz ci a̱ddi̱ki̱re̱ lo̱o̱ce̱ neci, uluce zin Aburami orong kuk kabak lo̱o̱ce̱
         ci een zara Masir arrak do̱yo̱i̱t ma̱rri̱t magiz a̱ppwa̱ oroot. 11Baling ize enne ojon ngati i̱zzo̱we̱ Masir, izek zin enne ngaa cinne Sarai ne, “Ka̱gga̱
         ming e̱e̱ni̱ i̱nna̱ ngaa ci a̱zi̱zi̱ oroot. 12Ming ovvo olli Masiro acinnin, ovvo nege azi ne, ‘Een necu ngaa cinanni.’ Ovvo atin
         nege a̱ru̱ka̱ annita ka̱da̱u̱, kar kutungti i̱nne̱ta̱. 13Ming a̱jji̱nni̱ nege du̱wa̱k nogo izek ne e̱e̱ni̱ i̱nna̱ ngoona, kar atin nege ki̱ti̱ri̱ztta̱
         annita ju̱rru̱m zo̱ze̱ cunne, kar anna kurugo.”14Baling ovvo ciko Aburam arawa Masir, icinnet zin olli Masiro ming a̱zi̱ze̱ ngaa cinne
         oroot. 15Baling ovvo ol wak a̱li̱ngli̱ng ki alaan ci Masiro+ acin ngaa neci, u̱du̱kta̱k zin zoz cinne alaan, kar zin ol ko̱o̱tte̱ nonno ce̱e̱ze̱
         ci alaano. 16I̱ti̱ri̱z alaani ci Masiro Aburam ju̱rru̱m zo̱ze̱ ci ngaa cinne, aanyik zin nonno
         eeza ki tiin ki zi̱gi̱re̱ cik nga̱a̱ye̱k ki cik macik, naganaget ki du̱cca̱k cik nga̱a̱ye̱k
         ki cik macik.17Aanyik zin Manyi alaan ci Masiro ki ol cik ce̱e̱zu̱ do̱o̱k komorrit moriz ci gerze
         zo̱ze̱ ci ngaa ci Aburami, Sarai. 18Utu zin alaani ci Masiro Aburam kuk ngatinne. I̱jji̱n zin enne nonno, “Ogonika i̱nna̱
         annita nya? Nya iróng i̱nna̱ a̱du̱wa̱ka̱ ming een enne ngaa cunne ko̱? 19Nya ming a̱nne̱ka̱ ne, ‘Een enne ngoonu ko̱,’ kar anna ki̱ti̱k nonno kize ngaa cinanni
         ko̱? I̱yo̱ko̱ zin, icu ngaa cunne. Bite nonno kar u̱lu̱ge̱t!” 20Oobek zin alaani ci Masiro ol waginnek zoz, kar ku̱du̱wa̱k nogo ki̱nya̱ma̱ni̱t Aburam
         ki ngaa cinne ki kaal cik anyak nege do̱o̱k.
         
            
               	Alaan ci Masiro: Awu ol alaan ci Masiro utuge ci ol cik ozoz Ingilic ko̱ azi ne Pharaoh.

Engerto Aburami ki Lot ngerrti gotononi1I̱mi̱re̱ zin Aburami lo̱o̱ce̱ ci Masiro kar kuk rok lo̱o̱c ci een Negev, uwe ki ngaa
         cinne ki kaal cik anyak enne do̱o̱k, uk zin Loti ki nonno. 2Ize Aburami jaitot oroot anyak kaal ki ziik cik ataltali riilik ki dhahab.3Imma lo̱o̱ce̱ ci een Negev, oto enne lo̱o̱co̱we̱ ki lo̱o̱co̱we̱ rok Bethel, nginti
         aave orgene ci Bethel ki Ai lo̱o̱c bali arrak aave ti̱ti̱ cinne ke̱ 4nginti bali eenycek enne Manyi i̱te̱le̱ arrak oowa ke̱. Kar nginati ala Aburami zar
         cik Manyi.5Ma̱i̱je̱ bo̱do̱k Loti bali owo ki Aburam ko̱, abalo enne bu̱k, anyak eeza ki tiin,
         ki ti̱te̱t. 6Iróng looci ci egewe nege kaal ngen eleno ki nogo ming aavtte nege nga̱to̱de̱, eci
         anyak nege kaal cik meelek giir, iróng wo̱ye̱ nege abak nga̱to̱de̱. 7Adangto zin tuwayowa cik Aburami ki cik Loti. Abak zin da̱ olli Kanaani ki olli Perizzites
         lo̱o̱ce̱ neci bu̱k.8A̱nne̱k zin Aburami Lot ne, “Gerza ming kanyak dango orgene cinna, icima orgene ci
         tuwayok cigunnek ki cigannik, eci ke̱e̱ggi̱n naga boor co̱de̱. 9Iróng een lo̱o̱c do̱o̱k ci kanyak naga ko̱? Kengerit e̱le̱tti̱. Ming okko i̱nna̱ angeta,
         kokko anna a̱zza̱, ming okko i̱nna̱ a̱zza̱, kokko anna angeta.”10Atangamek Loti tolol ci Jordani o̱to̱ne̱ ci okko ki Zoar ke̱ ming anyak maam cik meelek,
         ogon ki ma̱na̱ ci Manyi, ogon bo̱do̱k ki looci ci Masiro. (Ogone zoz necu baling ngen
         Ta̱mu̱ta̱dde̱n ki̱li̱b Sodom ki Gomorrah).+11Atahala zin Loti tolol ci Jordani do̱o̱k kar zin ku̱lu̱k kuk ki je̱e̱n. Engertto zin
         ol cik e̱e̱ggi̱n rama ko̱. 12Abak zin Aburami lo̱o̱ce̱ ci een Kanaan, okko Loti abak o̱ro̱gjo̱we̱ cik a̱ddi̱ki̱re̱
         aavtte mu̱u̱ra̱ kar zin kidimanek ti̱ti̱ cinne kojongoz orog ci een Sodom. 13Izeto zin ba̱li̱ye̱ ol cik Sodomi gerze, abaccit ba̱ci̱nno̱k cik meelek, abure Manyi
         bu̱k.14Iizek zin Manyi Aburam ngati u̱lu̱ge̱ Loti la̱du̱n ne, “Dong ebere nginati aave ko̱
         kar cin i̱do̱ ki i̱do̱li̱ya̱, je̱e̱n ki nyege. 15Kaanyi i̱nne̱t ki dooli cigunnek lo̱o̱c ci icinnu i̱nna̱ ko̱ do̱o̱k kize cunne udut.
         16Kanyik atin anna dooli cigunnek kotorte kizeto meele giir kiwagon azac, kar zin ming
         ikeb e̱e̱ti̱ imma azac, ikebje wo̱ye̱ dooli cik dooli cigunnek bu̱k. 17Bit towe lo̱o̱c neci kaanyi anna i̱nne̱t ko̱ u̱u̱nze̱ta̱ ki li̱te̱nta̱.”18Uduca zin Aburami ti̱ti̱ cinne kar kuk ku̱lu̱k kabak keene cik a̱ddi̱ki̱re̱ lo̱o̱ce̱
         ci e̱e̱t ci een zara Mamre ojongzo ki orog ci een Hebron, kar zin enne kidimanek i̱te̱le̱
         Manyi.
         
            
               	Sodom ki Gomorrah: Azan Ta̱mu̱ta̱dde̱n o̱ro̱gjo̱k ne̱ke̱ eci bali mu̱nye̱na̱ cik ollu izeto meele oroot
                     i̱i̱te̱ne̱ bali Aburahami ke̱.IkebKananet 18:20 rok 19:28.

Angara Aburami Lot1Okko e̱rki̱te̱ neci een Amraphel alaan ci Shinar, okko Ariochi een alaan ci Ellasar,
         okko Kedolaomori een alaan ci Elam, een Tidal alaan ci Goiim. 2I̱gga̱ngto̱zzi̱k alaata ne̱ko̱ Bera alaan ci Sodomi, okko Birsha een alaan ci Gomorrah,
         okko Shinab een alaan ci Admah, okko Shemeber een alaan ci Zeboiim, ki alaan ci Bela
         (een bo̱do̱k zara uggak Zoar). 3Iddongit zin alaata ne̱k e̱e̱ggi̱n tu̱r ko̱ do̱o̱k aciir cigge̱k tolole ci azi zar
         ne Siddim wa een zara i̱yo̱ko̱, Nyatapar ci a̱ddi̱ki̱re̱ Milo.+4Abal alaani ci een Kedolaomer nogo e̱rki̱to̱k omoto ki ram, ma̱i̱je̱ e̱rki̱te̱ ci
         een omoto ki i̱i̱yo̱ ko̱, utuburet nege nong oot zara.5Ma̱i̱je̱ e̱rki̱te̱ wa een omoto ki we̱c, urumtte Kedolaomori ki alaat cik e̱e̱ggi̱n
         i̱i̱yo̱ ko̱ kar zin kommogit ol cik een Rephaites ngati een Ashteroth Karnaim, ommogit
         bo̱do̱k ol cik e̱e̱ggi̱n Zozites ngati een Ham, ki bo̱do̱k ol cik e̱e̱ggi̱n Emites
         ngati een Ashteroth Kiriyazaim. 6Ommogit ol cik een Horites abak biyene cik Seiri, ottok rok El Paran ojongzo ki balal.
         7I̱mi̱rtte̱ zin nege oot ngati een En Mishpat (i̱yo̱ko̱ een zara Kadesh). A̱gga̱mtta̱
         zin lo̱o̱c ci ol cik een Amalek do̱o̱k ki ol cik een Amorites bu̱k cik da̱ abak ngati
         een Hazazon Tamar.8I̱gga̱ngto̱zzi̱k zin alaata ciko: alaan ci Sodomi ki alaan ci Gomorrah ki alaan ci
         Admah ki alaan ci Zeboiimi ki alaan ci Bela (een zara uggak Zoar) oot kar koorit illa
         tolole ci een Siddim, 9ki Kedolaomer alaan ci Elami, ki Tidal alaan ci Goiim, ki Amraphel alaan ci Shinar
         ki Arioch alaan ci Ellasari, alaat cik e̱e̱ggi̱n we̱c ko̱ cik ooro ki alaat tu̱r.
         10I̱yo̱ko̱ ibbit da̱ tololi ci Siddimi lo̱o̱knya̱ ki gi̱i̱ ci o̱lle̱ amadmadi, kar baling
         i̱vi̱re̱t alaata cik Sodomi ki Gomorrah, u̱yu̱kte̱ zin ol uggak lo̱o̱knya̱i̱ ne̱ke̱
         kar uggak ki̱vi̱re̱t koot zi̱i̱ri̱yo̱we̱. 11Aamtta zin alaata ne̱k e̱e̱ggi̱n we̱c ko̱ kaal cik Sodomi ki cik Gomorrah ki da̱i̱ne̱t
         cigge̱k do̱o̱k; kar zin koot. 12Odongit zin ki ngerrti gotoni Aburam wa een Lot ki kaal ciginnek do̱o̱k, eci abak
         enne ba̱li̱ye̱ o̱rge̱ ci Sodomi.13Ma̱i̱je̱ e̱e̱ti̱ ci da̱ a̱vi̱r alaate ne̱k e̱e̱ggi̱n we̱c ke̱ i̱ki̱ya̱ u̱du̱wa̱k zoz
         neci Aburam wa een I̱bu̱ru̱+ ko̱. Abak da̱ Aburami ngati ojono ki keen cik a̱ddi̱ki̱re̱ cik e̱e̱t ci een Mamre,
         e̱e̱t ci Amorites een gotoni Eshcol ki Aner, iddong nege do̱o̱k zoz ki Aburam. 14Baling izik Aburami ming a̱gga̱me̱ booriti cinne, uluta ol wak edemezit illa e̱e̱ggi̱n
         obet i̱i̱yo̱ ki omoto ki tu̱rge̱ (318) ol balik a̱rri̱ta̱i̱ ce̱e̱ze̱ cinne ke̱, kar
         zin kunu zo̱o̱ cik ol ne̱k a̱gga̱m boorit cinne ke̱ zee rok nginti een Dan. 15Ma̱i̱je̱ ba̱a̱li̱n neci, enger Aburami ol ciginnek kar koorit ol ne̱ke̱ bak ommog
         nogo kottoit rok orog ci een Hobah ci aave o̱to̱ne̱ ci i̱do̱we̱ ci Damascusi. 16Obodai zin enne kaal balik aama nege ke̱ do̱o̱k, kar kobodai boorit cinne Lot ki kaal
         ciginnek do̱o̱k, ki ngaai ki ol u̱gge̱ bu̱k.17Baling oboda Aburami ngati ommoge Kedolaomer ki alaat balik iddong illa ki nonno ke̱
         do̱o̱k, i̱ki̱ya̱ zin alaani ci Sodomi ki̱ki̱ya̱ kurumto ki nonno tolole ci een Shaveh
         (azi bo̱do̱k zar u̱gge̱ ne tolol ci Alaano).18Anyahak zin Melchizedeki+ alaani ci Salemi merte ki da̱i̱ne̱t. Een da̱ enne e̱e̱t ci wawaco Ta̱mu̱ta̱dde̱n
         wa A̱ddi̱ki̱re̱ Veelek, 19kar zin ku̱mu̱yu̱k Aburam kize ne,“Anyik Ta̱mu̱ta̱dde̱n wa a̱ddi̱ki̱re̱ veelek ka̱mu̱yu̱k Aburam,nonno ci adiman ta̱mu̱-keng ki lo̱o̱c.20Kar anyik Ta̱mu̱ta̱dde̱n wa A̱ddi̱ki̱re̱ Veelek ka̱mu̱yu̱we̱,nonno ci aanyik mo̱ddo̱ cigunnek kommogte.”Anyik zin Aburami nonno kaal balik oora enne ke̱ u̱gge̱, adima co̱de̱ ewak een omoto
         ke̱, kar kaanyik alaan, guulnya veelek.21Iizek zin alaani ci Sodomi Aburam ne, “Inya annit ol cik diirik kar i̱nna̱ bite kaal
         kizeto cigunnek.”22Ma̱i̱je̱ Aburami a̱nne̱k alaan ci Sodomi ne, “Kodongeya anna a̱zzi̱t cinanni Manyi,
         Ta̱mu̱ta̱dde̱n wa A̱ddi̱ki̱re̱ Veelek, nonno ci eenyca ta̱mu̱-keng ki lo̱o̱c, kar
         zin anna ki̱tto̱n zare ciginnek, 23iróng atin anna kelemi gi̱i̱ imma ngatunne, kar atin i̱nna̱ iróng azi ne, ‘Kidimana
         Aburam kize bo̱to̱ro̱c.’ 24Iróng atin anna kelemi gi̱i̱ imma ngatunne kize da̱i̱ne̱t balik adait ol cigannik
         ko̱ do̱ niko ki taban ci ol balik korkor ki annit ke̱ ngati een Aner, Eshcol ki Mamre.
         Anyik nogo kanyait taban cinne̱ng.”
         
            
               	Nyatapar ci a̱ddi̱ki̱re̱ Milo: Anyak mile ci a̱ppwe̱ oroot maame cik iróng u̱lu̱gi̱ti̱ abak nginati. Azi bo̱do̱k
                     zar u̱gge̱ ne, Nyatapar ci a̱ddi̱ki̱re̱ A̱da̱ha̱.

               	I̱bu̱ru̱: A̱kku̱ Aburahami boore ci I̱bu̱ru̱. Imma zara cik do̱le̱c cinne een a̱bu̱ azi zar
                     ne, Israil. Ovvo dooli cik dooli cik Ya̱ko̱bo̱ awu ol azi ne, olli I̱bu̱ru̱ ki olli
                     Israilo. I̱i̱te̱ne̱ ci Ye̱su̱ awu ol bu̱k azi ne, Ya̱u̱d.

               	Melchizedeki: Azi utuge ci I̱bu̱ru̱ keng cinne ne, alaan ci abunna. Ikeb zoz cinne bo̱do̱k,I̱bu̱ru̱ 5:6.

Olom ci Ta̱mu̱ta̱dde̱no̱ ki Aburam1Imma bali vu̱rrta̱, i̱ki̱ya̱k zoz ci Manyi Aburam o̱no̱zo̱we̱:“Ma o̱ngo̱o̱le̱ zoz imma Aburam.Ke̱e̱ni̱ anna i̱li̱b cunne,kazunni atin anna i̱nne̱t oroot.”2Abarik Aburami a̱nne̱k nonno ne “Manyi Ta̱mu̱ta̱dde̱n wa abal kaal do̱o̱k, aanya atin
         nya eci i̱llo̱i̱ annit do̱le̱c ci okko atin aragiz ce̱e̱z cinanni ko̱, okko Eliezeri
         ci a̱kku̱ o̱rge̱ ci een Damascus ko̱ ci atin aragiz ce̱e̱z cinanni?” 3Kar Aburami kize ne, “I̱llo̱i̱ dooli cik aanya i̱nna̱ annita; okko atin du̱ca̱i̱ti̱
         imma ce̱e̱ze̱ cinanni aragiz ce̱e̱z cinanni.”4I̱ki̱ya̱k zin zoz ci Manyi nonno: “Iróng atin e̱e̱ti̱ neci aragiz ce̱e̱z cunne, abarik
         iyowa atin do̱le̱c ci maci eliye cunne kar atin karagiz ce̱e̱z cunne.” 5Uwe zin enne nonno reena kar kize ne, “Cin ta̱dde̱n ta̱mu̱-keng kar zin ikeb munyuny,
         ming wo̱ye̱ ikebi nogo de̱de̱.” Kar enne kizek nonno ne, “I̱yo̱ko̱ zin, ovvo atin
         dooli cigunnek e̱e̱ggi̱n niko.”6Elema zin Aburami zoz ci Manyi, kar enne kanyik nonno kize e̱e̱t ci abunna.7A̱nne̱k bo̱do̱k enne nonno ne, “Ke̱e̱ni̱ anna Manyi bali kanyahanni i̱nne̱t o̱rge̱
         ci een Ur lo̱o̱ce̱ ci een Chaldean kar kaanyi lo̱o̱c cu kize cunne.”8Abarik Aburami ize ne, “Manyi wa abal kaal do̱o̱k, ka̱gga̱ atin anna ku̱ okko looci
         cu een cinanni?”9A̱nne̱k zin Manyi nonno ne, “Nyahaka annit bozongit, ki eez ki mirkic, anyik kaal
         ne̱ko̱ do̱o̱k kanyait e̱rki̱nya̱ i̱i̱yo̱, nyaha bo̱do̱k ki lu̱be̱ ki joron ci lo̱be̱ru̱wo̱.”10Anyahak zin Aburami kaal ne̱ko̱ do̱o̱k nonno, etted zin orgena kar karik lo̱o̱c kedevto;
         iróng zin enne etted iballi bu̱k. 11I̱vi̱tta̱k zin u̱du̱va̱na̱ itazak i̱di̱ ne̱ke̱, ma̱i̱je̱ Aburami ottok nogo.12Baling okko i̱i̱ i̱i̱zo̱, a̱gga̱mtta̱ unyaha Aburam, i̱ki̱ya̱ zin mu̱hu̱ri̱te̱ni̱
         u̱bu̱ng nonno. 13Izek zin Manyi Aburam ne, “Ka̱gga̱ niko ovvo atin dooli cik dooli cigunnek e̱e̱ggi̱n
         i̱do̱ngi̱ lo̱o̱ce̱ ci iróng een cinne̱ng, ovvo atin nege e̱e̱ggi̱n du̱cca̱k e̱rki̱nya̱
         obet we̱c (400). 14Ma̱i̱je̱ atin anna ke̱de̱zi̱ ol cik aanyik nogo kizeto du̱cca̱k ke̱, imma vu̱rrta̱,
         ovvo atin nege iyowa lo̱o̱ce̱ necu ki kaal cik meelek giir. 15Imma i̱nna̱ okko atin ngato ji̱ji̱ti̱gu̱nne̱k labak ngati i̱nna̱ anyate oroot. 16Imma ming izeto bu̱u̱llo̱wa̱ we̱c, ovvo atin dooli cigunnek oboda ngintu, eci ngen
         mu̱nye̱na̱ cik ol cik een Amorites ke̱le̱zzo̱.”17Baling i̱tto̱ i̱i̱, ize looci ba̱a̱li̱n, i̱ye̱la̱i̱ i̱jjo̱ ci a̱bbu̱rru̱t ki urez
         ci atukule kar kotozzo orgene ci i̱di̱ ne̱ke̱. 18Kar i̱i̱te̱n neci, idiman Manyi olom ki Aburam kar kize ne, “Kanyike anna dooli cik
         dooli cigunnek lo̱o̱c cu, akane liile ci Masiro kuk rok liil ci a̱ddi̱ki̱re̱, een
         Yuvurataz, 19ki lo̱o̱c ci Kenites, ki ci Kenizzites ki ci Kadmonites, 20ki ci Hittites ki ci Perizzites ki ci Rephaites 21ki ci Amorites ki ci Kanaani ki ci Girgashites ki ci Jebusites.”

I̱ti̱rra̱ Hagari Ismail1Baling oto Sarai i̱zzi̱ rok do̱le̱c ci a̱rri̱ta̱k Aburam to, anyak da̱ buuwec imma
         ci Masiro azi zar ne Hagar. 2Iizek zin Sarai Aburam ne, “Aanya Manyi kize i̱le̱l. Iróng ucca oginnu ki la̱ngi̱ze̱ni̱t
         cinanni ko̱ nya? Kar wo̱ye̱ kavadan.” Elema Aburami zoz neci Sarai ke̱.3Baling abak Aburami lo̱o̱ce̱ ci Kanaani e̱rki̱to̱k omoto; idima Sarai, Hagar wa een
         Masirenit, du̱ca̱i̱t cinne anyik ka̱ta̱gu̱zzo̱ ki Aburam mac wainne. 4Ma baling a̱ta̱gu̱zzo̱ enne ki Hagar, anyaho Hagari.Ma baling a̱gga̱ Hagari ming anyaho, ibbez zin enne Sarai. 5Iizek zin Sarai Aburam ne, “I̱nne̱t do̱o̱k ci anyahaka zoz ci kapirnane ko̱, ki̱rye̱ki̱
         du̱ca̱i̱t cinanni anna eliya izong, baling okko a̱gga̱ ming anyaho niko, kar zin kibbezan.
         Etted atin Manyi zoz cinanni ki i̱nne̱ta̱.”6O̱bo̱de̱k zin Aburami Sarai a̱nne̱k ne, “Ngane du̱ca̱i̱ti̱ cunne aave azzine cigunnek,
         tu̱gu̱we̱k gi̱i̱ ci ette orong ogonike labak.” U̱tu̱gu̱ zin Sarai Hagar gerzet, kar
         enne ki̱vi̱r ngatinne.7Umuda zin anjilo ci Manyi Hagar ming ojongzo ki ṯu̱k ci aave balala. Aave bo̱do̱k
         e̱be̱re̱ci̱ ci maamu go̱o̱le̱ ci okko ki Shur abanyca. 8Izek zin nonno ne, “Hagar du̱ca̱i̱t wa Sarai, a̱kku̱nni̱ nga, okko ki i̱ni̱n?”O̱bo̱de̱k zin Hagari nonno, a̱nne̱k ne, “Ka̱vi̱ri̱ ja anna ngati ddi̱ki̱ryo̱i̱t wananni
         Sarai.”9Iizek zin anjilo ci Manyi nonno ne, “Mi̱re̱ bit ngati ddi̱ki̱ryo̱i̱t cunne kar abunna
         ming o̱ngo̱o̱le̱ nonno.” 10Otorek zin bo̱do̱k anjilo ci Manyi ize ne, “Kotori atin dooli cigunnek kizeto meele
         giir ci iróng kikebi.”11Iizek bo̱do̱k anjilo ci Ta̱mu̱ta̱dde̱no̱ Hagar ne,“Een do̱le̱c ci anyai i̱nna̱ kenga ko̱lo̱gu̱t ci maci.Ming utuyai, katek zar kize Ismail+ma̱rri̱t Manyi izik matiz cunne.12A̱ku̱l atin enne ki zi̱gi̱ri̱ ci zaro;een atin enne mo̱dde̱ni̱t ci ollu do̱o̱k.Ovvo ol do̱o̱k oyok nonno,kar atin enne kabak jo̱o̱ra̱ngati gotonogginnu do̱o̱k.”13Akatek zin Hagari Manyi wa ozozike nonno ke̱ kize zara “E̱e̱ni̱ i̱nna̱ Ta̱mu̱ta̱dde̱n
         ci acinnan.” Eci enne ize ne, “Kicina de̱de̱ Ta̱mu̱ta̱dde̱n wa acinnan.” 14Zoz zin bali da̱ akanonik ṯu̱k neci zara kize Beer Lahai Roi+ ko̱ nenen. Ngen ṯu̱i̱ neci aave rok i̱yo̱ko̱ orgene ci Kadesh ki Bered.15Baling i̱ti̱rra̱k Hagari Aburam lo̱gu̱t ci maci, akatek Aburami zar kize Ismail. 16E̱e̱ggi̱n bali Aburam e̱rki̱to̱wa̱ moten tu̱rge̱ ki torkonom ming a̱rri̱ta̱k Hagari
         nonno Ismail.
         
            
               	Ismail: Utuge ci I̱bu̱ru̱, azi keng cik zar ciko ne, izik Ta̱mu̱ta̱dde̱n.

               	Beer Lahai Roi: Utuge ci I̱bu̱ru̱, azi keng cinne ne, ṯu̱k ci Ta̱mu̱ta̱dde̱no̱ ngen aruge azunne zoz
                     cinanni.

Baayenit ci orong Ta̱mu̱ta̱dde̱n Aburam ketted kar ka̱gga̱we̱1Baling izeto Aburam e̱rki̱to̱wa̱ moten torkoc ki torkoc, i̱ye̱le̱k zin Manyi Ta̱mu̱ta̱dde̱n
         ele nonno kar zin kizek ne, “Ke̱e̱ni̱ anna Ta̱mu̱ta̱dde̱n wa anyak Komiz do̱o̱k, li̱ngli̱nge̱
         zoz cinanni kar ize e̱e̱t ci iróng anyak mu̱nye̱n. 2Kogonni atin anna olom bali kozoz ki i̱nne̱t ke̱ kar atin kanyik dooli cigunnek kizeto
         meele kar kotoraung izet meele.”3Atangu zin Aburami kicin ngu̱m cinne lo̱o̱c, kar Ta̱mu̱ta̱dde̱n kizek nonno ne, 4“Eci ngatinanni een necu olom cinanni ki i̱nne̱ta̱: E̱e̱ni̱ atin i̱nna̱ be̱e̱ti̱ i̱do̱ngi̱
         cik lo̱o̱cco̱k cik meelek giir. 5Iróng atin bo̱do̱k zara cigunnek e̱e̱ggi̱n Aburam; e̱e̱ggi̱n atin zara cigunnek Aburaham,+ ma̱rri̱t ming kanyi i̱nne̱t ize be̱e̱ti̱ i̱do̱ngi̱ cik meelek. 6Kaanyi atin i̱nne̱t ti̱i̱r mog taurak; kadimani atin anna i̱do̱ngi̱ doolinne cigunnek,
         a̱vvu̱ atin alaata bu̱k ngatunne. 7Kazunne atin anna olom cinanni ki i̱nne̱t kize ci aave udut ku̱ru̱m ci doolinnu veelek
         bu̱u̱llo̱k ki bu̱u̱llo̱k, ke̱e̱ni̱ Ta̱mu̱ta̱dde̱n cunne ki bu̱u̱llo̱k cik a̱vvu̱ vu̱rrta̱.
         8Kaanyi atin anna i̱nne̱t lo̱o̱c ci Kanaani ci i̱yo̱ko̱ abahe i̱nna̱ ize i̱do̱ngo̱je̱ni̱t
         ko̱, kize cunne udut ki dooli cigunnek; ke̱e̱ni̱ atin anna Ta̱mu̱ta̱dde̱n cinne̱ng.”9Iizek zin bo̱do̱k Ta̱mu̱ta̱dde̱n Aburaham ne, “Imma ngatunne, abunna la̱du̱n i̱nna̱
         ming azunne olom cinanni, i̱nne̱t ki dooli cigunnek ki bu̱u̱llo̱k cik atin a̱vvu̱
         ke̱. 10Een necu olom cinanni ki i̱nne̱t ki dooli cik atin a̱rri̱ta̱ i̱nna̱ do̱o̱k, olom ci
         azunne i̱nna̱ icu: Anyik dooli cik macik orgene cunno̱ng kettedit wucic vi̱ca̱vi̱cce̱t.
         11Abunna ming etteddu wucic vi̱ca̱vi̱cce̱t+ kar kize baayenit ci olom cinanni ki i̱ge̱ta̱. 12Eci bu̱u̱llo̱we̱ cik atin a̱vvu̱ ko̱, anyik la̱du̱n do̱le̱c kettede wucic vi̱ca̱vi̱ca̱
         ming een gwo̱o̱nya̱ ciginnek tu̱rge̱, anyik bo̱do̱k dooli cik ollu a̱rri̱ta̱i̱ ce̱e̱ze̱
         cunne bu̱k kettedit wucic vi̱ca̱vi̱ca̱ icima dooli cik a̱gga̱mnya̱i̱ moddene o̱ro̱bi̱ya̱i̱.
         13Anyik dooli do̱o̱k la̱du̱n kettedit wucic vi̱ca̱vi̱cce̱t, cik a̱rri̱ta̱i̱ ce̱e̱ze̱
         cunne icima cik a̱gga̱mnya̱i̱ moddene o̱ro̱bi̱ya̱i̱. Anyik olom cinanni aave eliye
         cunne ko̱ ka̱vvu̱ udut. 14Ming ngen e̱e̱ti̱ imma ketted wucic vi̱ca̱vi̱ca̱ cinne, engeryai atin enne ngati ol
         ciginnek; u̱du̱l enne olom cinanni.”15Iizek bo̱do̱k Ta̱mu̱ta̱dde̱n Aburaham ne, “Eci zo̱ze̱ ci ngaa cunne Sarai, ma ngen
         bo̱do̱k awu nonno kize Sarai; anyik zar ciginnek kize Sarah.+16Ka̱mu̱yu̱i̱ atin anna nonno kar ki̱ti̱rra̱i̱ i̱nne̱t do̱le̱c ci maci. Ka̱mu̱yu̱i̱
         atin nonno kize e̱e̱ti̱ i̱do̱ngi̱nnu̱ kar atin alaata cik a̱ddi̱ki̱re̱ a̱vvu̱ ce̱e̱ze̱
         cunne.”17Uluc zin Aburahami oo kar zin katarar, i̱no̱n kar kizek ele ne, “A̱rri̱t ucca bo̱do̱k
         wo̱ye̱ e̱e̱ti̱ ci izeto e̱rki̱to̱wa̱ o̱bo̱n co̱de̱ (100)? A̱rri̱ta̱ wo̱ye̱ atin Sarah
         do̱le̱c ngati izeto e̱rki̱to̱wa̱ ciginnek moten torkoc?” 18Iizek zin Aburaham Ta̱mu̱ta̱dde̱n ne “Anyik Ismail kabak ma̱yu̱we̱nte̱ cunne!”19Ize zin Ta̱mu̱ta̱dde̱n ne, “I̱i̱ny, abarik atin ngaa cunne Sarah a̱rri̱ta̱ do̱le̱c
         ci maci, kar atin i̱nna̱ katek zar cik een I̱sa̱ko̱. Kazunne atin anna olom cinanni
         ki nonno kize olom ci aave udut ki dooli cik dooli ciginnek ming i̱zzi̱ enne to. 20Kar ngati Ismaili, kiziya anna zoz cunne: Ka̱mu̱yu̱i̱ atin anna nonno de̱de̱; kanyik
         atin anna ki̱ti̱r kanyak dooli cik meelek. Okko atin enne een be̱e̱ti̱ alaat cik e̱e̱ggi̱n
         omoto ki rama, kanyik atin dooli cik dooli ciginnek kokkomit kak. 21Ma̱i̱je̱ olomi cinanni, kadimani atin ki I̱sa̱ko̱, ci okko atin ngaa ci een Sarah
         a̱rri̱ta̱ki̱ i̱nne̱t ko̱ nye̱lo̱wo̱ cu ele e̱rki̱ta̱.” 22Baling edeca Ta̱mu̱ta̱dde̱n zoz ki Aburaham, utungek zin nonno lo̱o̱c.23Imma wazin neci ele, uwe zin Aburahami ngerinne Ismail ki ol wak macik do̱o̱k ce̱e̱ze̱
         cinne ki dooli wak a̱rri̱ta̱i̱ ce̱e̱ze̱ cinne ki wak a̱gga̱mnya̱i̱ ki du̱cca̱k ki
         wak uutai o̱ro̱bi̱ya̱i̱, kar zin ketted nogo wucic vi̱ca̱vi̱cce̱t ki bali ming a̱du̱wa̱k
         Ta̱mu̱ta̱dde̱n nonno ke̱. 24E̱e̱ggi̱n e̱rki̱to̱wa̱ cik Aburahami moten torkoc ki torkoc ming etted enne wucic
         vi̱ca̱vi̱ca̱, 25okko ngerinne Ismaili e̱e̱ggi̱n e̱rki̱to̱wa̱ omoto ki i̱i̱yo̱; 26ettedde Aburahami ki ngerinne Ismail wucic vi̱ca̱vi̱cce̱t wazin co̱de̱. 27Ovvo ol cik macik ce̱e̱ze̱ ci Aburahami do̱o̱k, ki dooli wak a̱rri̱ta̱i̱ ce̱e̱ze̱
         cinne ki wak uutai o̱ro̱bi̱ya̱i̱ i̱do̱ngi̱ne̱, ettede nogo wucic vi̱ca̱vi̱cce̱t do̱o̱k.
         
            
               	Aburaham: Utuge ci I̱bu̱ru̱, azi keng cik zar ne̱ko̱ ne, be̱e̱ti̱ i̱do̱ngi̱ cik meelek.

               	Etted vi̱ca̱vi̱ca̱: A̱du̱wa̱k bali Ta̱mu̱ta̱dde̱n Aburaham a̱nne̱k ne, ming anyait dooli cigunnek macik
                     i̱i̱nya̱ tu̱rge̱, anyik kettedit ol wucic vi̱ca̱vi̱cce̱t kar ki̱ye̱la̱ azi ne, e̱e̱ggi̱n
                     nege dooli cik Ta̱mu̱ta̱dde̱no̱. IkebKananet 17:9-14.

               	Sarah: Uhu Ta̱mu̱ta̱dde̱n zar cik Sarai kizeto Sarah, eci enne okko een e̱e̱ti̱ lo̱o̱cco̱k
                     cik meelek ki alaat cik meelek.

E̱re̱nno̱k i̱i̱yo̱1I̱ye̱le̱k Manyi Aburaham ele ngati anyak keen cik a̱ddi̱ki̱re̱ cik Mamre, aave enne
         ojongzo ki tatug ci ti̱ti̱ cinne koore ci a̱bu̱re̱ wazin kenga. 2Baling okko Aburahami acin ta̱dde̱n, edenya ol cik een i̱i̱yo̱ ming abile ojonun.
         Baling icin enne nogo, i̱yi̱ha̱k enne nogo tatuge ci ti̱to̱, kar ku̱ru̱me̱k gool kar
         ku̱lu̱le̱ kicin lo̱o̱c.3Ize zin Aburahami ne, “Manyi cinanni, ming kabunna anna ngu̱me̱ cunno̱ng, ma ozoroyu
         du̱ca̱i̱t cunno̱ng. 4Inya kanyaha maam u̱gge̱ cik uudentak kar ocokte e̱le̱tti̱ kar i̱ye̱be̱zi̱t arrak
         do̱yo̱i̱t keete cu. 5Anycang kanyahaung gi̱i̱ imma kar adait, kar alalte zi̱nze̱tti̱ kar oot gool cunno̱ng,
         i̱yo̱ko̱ zin icinntu niga du̱ca̱i̱t cunno̱ng.”O̱bo̱dde̱k zin nege nonno, “Abunna, tu̱gu̱ ki ming a̱du̱wa̱ ko̱.”6I̱yi̱k zin Aburahami uk ngati Sarah ti̱ta̱ kar zin kizek ne “Damuta ovou necu imma
         ataman ngonyek kar puran umune imma.”7I̱yi̱k bo̱do̱k uk tiine kar zin katahala mo̱o̱le̱t ci adiye kar zin kanyik du̱cca̱k
         kidimantek ol ne̱ke̱ da̱i̱ne̱t. 8Kar zin kanyahak e̱re̱nno̱k i̱ra̱ cik alibe ki cik caalek ki i̱di̱ng wanai kar zin
         kanyik ol ne̱ke̱ kadakto. Baling ngen ol ne̱ke̱ adakce, abile enne ojonun keeta vu̱rrta̱.9I̱jji̱nne̱t zin e̱re̱nno̱wa̱ ne̱ke̱ nonno izettek ne, “I̱nno̱ ngaa waunne Sarah?”O̱bo̱de̱k enne izek ne, “Aave ti̱ta̱.”10Ize zin Manyi ne, “Kobodaki atin lola i̱i̱te̱n cu ele e̱rki̱ta̱, kar atin ngaa cunne
         Sarah kanyak do̱le̱c ci maci.”I̱yo̱ko̱ zin azikne da̱ enne Sarah ti̱ta̱, bo̱i̱ce̱ ci Aburahami. 11Anyatito ba̱li̱ye̱ Aburahami ki Sarah, ozoroc Sarah e̱rki̱to̱wa̱ wagon anyaine ngaai.
         12Atararek zin Sarah ele, kar zin kozoz zinina kize ne, “Ngati kanyata anna, okko e̱e̱ti̱
         cinanne ize ma̱ti̱yo̱c, ngen atin wo̱ye̱ anna ka̱ri̱ti̱?”13Izek zin Manyi+ Aburaham ne, “Nya ming arari Sarah kar kize ne, ‘Kanyai atin anna de̱de̱ do̱le̱c,
         i̱yo̱ko̱ ming kanyata ko̱?’ 14Anyak gi̱i̱ imma ci okkomi kommog Manyi? Kobodaki atin lola nye̱lo̱we̱ cu kar atin
         Sarah kanyak do̱le̱c ci maci.”15O̱to̱ngo̱o̱le̱ zin da̱ Sarah kar kovolong kize ne, “Ngen anna katararu.”Ma̱i̱je̱ enne Manyi a̱nne̱k nonno ne, “Atararu bai i̱nna̱ ke̱.”Ilalek Aburahami Ta̱mu̱ta̱dde̱n zo̱ze̱ ci orog ci Sodomi16Baling itingazzo e̱re̱nno̱wa̱ orongit keronit rok orog ci een Sodom, kar zin Aburahami
         ki̱nya̱ma̱ne̱k nogo gool. 17Ize zin Manyi ne, “Nya wo̱ye̱ ka̱lu̱gu̱nyi̱ zoz ci korong ku̱tu̱gu̱ ko̱ ngati Aburahami?
         18Ovvo atin dooli cik Aburahami e̱e̱ggi̱n ol cik okkomi, kar i̱do̱ngi̱ do̱o̱k lo̱o̱ta̱
         ngatu kurubta ma̱yu̱we̱ne̱t ngatinne. 19Eci katahala anna nonno, kar atin enne ki̱ye̱le̱k dooli ciginnek ki ol cik a̱li̱ngli̱ngi̱
         ce̱e̱ze̱ cinne gool ci Manyi, ngati ogone nege kaal cik abunna, kar atin anna Manyi
         kanyahak Aburaham zoz bali ku̱du̱wa̱ anna ke̱.”20Iizek zin Manyi Aburaham ne, “Kiziya anna zoz ci gerze o̱rge̱ ci Sodomi ki Gomorrah
         ming a̱ppwa̱ oroot kar mu̱nye̱na̱ cigge̱k kizeto gerze oroot. 21Korongi kuk lo̱o̱ta̱, kar kuk kicin zoz cinne̱ng gerze ci azucana annit ko̱. Ming
         i̱llo̱i̱, ka̱gga̱ atin anna.”22Utuhuye zin ol ne̱ke̱ kar zin koot o̱to̱ne̱ ci Sodomi, imma Aburahami ngen abile ngu̱me̱
         ci Manyi. 23Uk zin Aburahami ngatinne kar kizek ne, “Adita atin i̱nna̱ ol cik abunna ki cik gerzek
         bu̱k nga̱to̱de̱? 24Ogon atin ku̱ ming aavtte ol cik abunna e̱e̱ggi̱n moten tu̱r o̱rge̱ neci? Adita wo̱ye̱
         i̱nna̱ de̱de̱ orog necu, ci iróng ungnek ol cik abunna e̱e̱ggi̱n moten tu̱r ko̱? 25Iróng wo̱ye̱ i̱nna̱ a̱ru̱i̱ ol cik abunna ki cik gerzek nga̱to̱de̱, iróng wo̱ye̱ i̱nna̱
         ogonni ol cik abunna ki cik gerzek kutubto. Iróng een niko. Abunna i̱nna̱ Manyi ettedi
         lo̱ki̱ko̱ ci lo̱o̱tu̱ go̱o̱le̱ ci abunna.”26A̱nne̱k Manyi Aburaham ne, “Ming kamuda anna ol cik abunna e̱e̱ggi̱n moten tu̱r o̱rge̱
         ci Sodomi, kalalnek atin orog do̱o̱k zo̱ze̱ cinne̱ng.”27Ozoz zin bo̱do̱k Aburahami dee, “I̱yo̱ko̱ kinima zoz kozozik Manyi, ming nu̱nu̱n iróng
         anna ke̱e̱ni̱ e̱e̱t imma abarik ke̱e̱ni̱ todowac ki bbu̱u̱r, 28ma wo̱ye̱ ming izeto ol ne̱k abunna ko̱ moten we̱c ki tu̱r? Adita atin i̱nna̱ orog
         do̱o̱k zo̱ze̱ ci ol cik abunna e̱e̱ggi̱n moten we̱c ki tu̱r ko̱ niko?”O̱bo̱de̱k zin Manyi nonno, “Ming kuruba ol cik e̱e̱ggi̱n moten tu̱r nginati, iróng
         atin anna kadita orog.”29Ozozek zin Aburahami bo̱do̱k nonno dee, “Ming amuda i̱nna̱ ol moten we̱c cik abunna
         nginati?”Izek zin Ta̱mu̱ta̱dde̱n nonno ne, “Okko zin zo̱ze̱ ci ol cik e̱e̱ggi̱n moten we̱c
         ko̱, iróng atin anna kadita orog.”30Ize zin Aburahami ne, “Maya ming iróng Manyi abure nong, abarik ja annit kozoz. Nya
         atin ci ogonni i̱nna̱ ming aruba ol cik abunna e̱e̱ggi̱n moten i̱i̱yo̱ nginati?”O̱bo̱de̱k zin Manyi nonno, “Iróng atin anna kadita orog ming karuba ol cik abunna
         e̱e̱ggi̱n moten i̱i̱yo̱ ko̱ nginati.”31Ize zin Aburahami ne, “I̱yo̱ko̱ zin kinima anna zoz oroot ngati kozozike Manyi, nya
         atin ci a̱kku̱ ming aruba i̱nna̱ ol cik abunna e̱e̱ggi̱n moten rama nginati?”O̱bo̱de̱k zin Ta̱mu̱ta̱dde̱n Aburaham, “Eci zo̱ze̱ ci ol cik e̱e̱ggi̱n moten rama
         ko̱, iróng atin anna kadita orog.”32Kar zin Aburahami kize ne, “Maya ming iróng Manyi abure nong, abarik ja kozoz bo̱do̱k
         dee. Nya atin ci a̱kku̱ ming aruba i̱nna̱ ol omoto cik abunna nginati?”O̱bo̱de̱k zin Ta̱mu̱ta̱dde̱n nonno, “Eci zo̱ze̱ ci ol cik abunna e̱e̱ggi̱n omoto ko̱,
         iróng atin anna kadita orog.”33Baling edeca Manyi zoz ki Aburaham, utungek zin enne nonno lo̱o̱c, kar zin Aburahami
         ki̱mi̱re̱ kuk ce̱e̱za̱.
         
            
               	Manyi: E̱re̱nno̱we̱ cik e̱e̱ggi̱n i̱i̱yo̱ ko̱, een co̱de̱ Manyi Ta̱mu̱ta̱dde̱n.

I̱li̱be̱ orogi ci Sodomi ki Gomorrah1Uzucca anjilonya cik e̱e̱ggi̱n ram orog ci een Sodom yo̱mo̱na̱, imma Loti aave arane
         ci o̱rgu̱. Baling okko enne acin nogo kar ku̱lu̱le̱ kicin lo̱o̱c. 2Izek zin enne nogo ne, “Alaat wagannik, i̱vi̱ta̱ arrak ce̱e̱z ci du̱ca̱i̱t cunno̱ng.
         Abunna ovvo u̱u̱nyyu̱ zo̱o̱ cuggo̱k kar a̱ta̱gu̱z nginati kar zin nge̱rre̱t oot gool
         cunno̱ng.”O̱bo̱dde̱k zin nege nonno a̱nne̱k ne, “Iróng een niko, kooginna atidic naga buurato
         ngatu.”3Ilalek zin Loti nogo oroot abunna ming ovvo ki nonno kar ki̱tto̱zzo̱ ce̱e̱z cinne.
         Idimanek zin enne nogo da̱i̱ne̱t, aak da̱i̱ne̱t cik iróng amukcari, kar nege kadait.
         4Baling ngen nege koot ungnyak, i̱vi̱ta̱ zin ol cik macik o̱rge̱ ci Sodomi o̱to̱ veelek,
         logoz ki ma̱ti̱yo̱ bu̱k, iliyet zin ce̱e̱z ci Loti ne riu. 5Utuwec zin nege Lot izettek ne, “I̱go̱k ol wak e̱e̱ggi̱n e̱re̱nno̱k a̱vvu̱ ce̱e̱z
         cunne ba̱a̱li̱n cu ko̱? Nyahakket agita, abunna ming kooginna nogo.”6Iyok zin Loti uk u̱ru̱me̱k nogo re̱e̱nu̱n kar zin kunyug tatug vu̱rrte̱ cinne 7kar kizek nogo ne, “A̱zze̱to̱, gonogga. Ma ogonnu gi̱i̱ ci mu̱nye̱nu̱ ko̱. 8Icinnet da̱, kanyai anna dooli cik nga̱a̱ye̱k rama, ngen ka̱ta̱gu̱zzo̱ ki e̱e̱t imma
         udut. Inya kanyahaung re̱e̱nu̱n ngintu, kar u̱tu̱gu̱zze̱k nogo gi̱i̱ ci orongnyu niga
         u̱tu̱gu̱z ko̱. Abarik, ma ogonikku ol ne̱ko̱ gi̱i̱ imma, eci nege a̱vvu̱to̱ ce̱e̱ze̱
         cinanni, kebei anna nogo.”9A̱nne̱k zin nege Lot ne, “Nyehe go̱o̱le̱ cinna̱ng, a̱vvu̱ ol ne̱ke̱ ngintu e̱e̱ggi̱n
         i̱do̱ngi̱, kar i̱yo̱ko̱ orongi ize alaan ci ettedi zoz i̱nna̱! Kogoniki atidic naga
         i̱nne̱t gi̱i̱ ci gerze kommog cinne̱ng.” Adangek nege zoz Lot kar kicaktozik nonno
         orongit ku̱du̱lle̱t tatug.10Ma̱i̱je̱ ol ne̱k ce̱e̱za̱ ke̱ i̱tto̱nntta̱ azzin u̱tu̱gu̱rre̱t Lot kuk ca̱a̱to̱ kar
         zin kunyuget tatug. 11Kar zin kazagarit ol ne̱k abile tatuge ci ce̱e̱zu̱ ko̱, cidici ki ci a̱ddi̱ki̱re̱
         do̱o̱k kizeto ru̱be̱ne̱ ci iróng nege acin tatug.12Izektek ol ne̱k e̱e̱ggi̱n rama Lot ne, “Anyai i̱nna̱ e̱e̱t imma ci immonu, kawunyya
         icima alawanet, cigunnek o̱rge̱ cu? Inyek nogo o̱rge̱ cu, 13eci kovvo naga kegerzana ngintu. Ize meele mu̱nye̱na̱ oroot cik acin Manyi ngati ol
         cik orog necu, kar enne ki̱tto̱na̱i̱t agit abunna kegerzana orog necu.”I̱vi̱re̱t Loti ki ollinne Sodoma oot Zoarakte14Uk zin Loti u̱du̱wa̱k kawunyya ciginnek, balik owo dooli ciginnek ke̱. A̱nne̱k ne,
         “Amadantte ngatu ataman, eci Manyi orong atidic ki̱li̱b orog cu.” Ma̱i̱je̱ kawunyya
         ciginnek azi ne amice i̱yo̱ko̱ enne.15Ma baling ala looci, izettek anjilonya Lot ne, “Ataman! Dima ngaa cunne ki dooli cigunnek
         nga̱a̱ye̱k rama aavtte ngatu ko̱, icima okko i̱nna̱ aditai ming edeze orogi.”16Baling ngen enne a̱gi̱zgi̱zi̱, a̱gga̱mi̱t zin ol ne̱ke̱ a̱zzi̱t cinne ki azzin cik
         ngaa cinne ki dooli cik nga̱a̱ye̱k e̱e̱ggi̱n rama ko̱, kar kiyoktai nogo labak o̱rge̱
         neci, eci Manyi edete ngatinne̱ng. 17Baling iyoktai nege nogo orog abanyit, ize e̱e̱ti̱ imma ngatinne̱ng ne, “I̱vi̱re̱t
         zo̱ze̱ ci ruget cunno̱ng! Ma acinnu vu̱rru̱t, ma abillu ngamani mu̱u̱ra̱! I̱vi̱re̱t
         oot biyene ta̱dde̱na̱ icima ovvo atin niga aditannu.”18Ma̱i̱je̱ Loti a̱nne̱k nogo ne, “A̱zze̱to̱, alaat wagannik bai! 19Umuda du̱ca̱i̱ti̱ cunno̱ng rezinet ngu̱me̱ cunno̱ng, i̱ye̱le̱kku̱ zin niga bunnat
         annit zo̱ze̱ ci eelannu ruget cinanni. Ma̱i̱je̱ ngatu iróng ngen ka̱vi̱ri̱ biyene;
         okko atin li̱be̱ne̱t okko oowe cinanni, kar atin anna ka̱da̱u̱. 20Icinnet, icu orog ci aave ojonun oroot kar ki̱vi̱r kuk nginati, kar bo̱do̱k kize ojon.
         Anycang kuk nginati kar rugeti cinanne ka̱vvu̱to̱.”21Iizek zin anjilo Lot ne, “Yo, kelemna zin zoz ci a̱jji̱nni̱ i̱nna̱ ko̱ bu̱k; iróng
         atin anna ka̱li̱bi̱ orog ci ozozi i̱nna̱ zoz cinne ko̱. 22Abarik vi̱r bit nginati ataman, eci iróng atidic anna kogonni gi̱i̱ imma zee zuca
         i̱nna̱ ngineci.” (Zoz zin ci akanneke ol zar orog neci kize Zoar+ ko̱ nenen necu.)23Baling okko Loti arawa orog ci Zoari ko̱, okko i̱i̱ iyowa nginati. 24U̱ddu̱ta̱k zin Manyi lo̱o̱c gwo̱o̱ kiwagon ta̱mu̱ ming alanyit oroot o̱ro̱gjo̱we̱
         cik Sodomi ki Gomorrah. 25I̱li̱b zin enne o̱ro̱gjo̱k ne̱ke̱ ki mu̱u̱r do̱o̱k, ki ol cik abak o̱ro̱gjo̱we̱ ne̱ke̱
         ki keen do̱o̱k. 26Ma̱i̱je̱ ngaa ci Loti edev vu̱rru̱t, kar zin ele cinne kutuhuwe kibil ku̱tu̱gu̱ ki
         bee ci een mile.27Ma̱i̱je̱ nge̱rre̱ti̱n ci reng, itinga Aburahami ingani i̱mi̱re̱ uk ngin bali abilne
         enne ngati Manyi ke̱. 28Edev zin enne o̱to̱n ci Sodomi ki Gomorrah, ki bo̱do̱k nginti okko ki mu̱u̱r do̱o̱k,
         edenya enne bbu̱rre̱t ci a̱ppwe̱ ingazi lo̱o̱ce̱ neci, ogon ki bbu̱rre̱ti̱ ci iyowa
         zara.29Baling i̱li̱b Ta̱mu̱ta̱dde̱n o̱ro̱gjo̱k ne̱k balik mu̱u̱ra̱ ke̱, a̱a̱da̱ zin enne
         zoz ci Aburahami, kar zin kanyaha Lot o̱ro̱gjo̱we̱ balik a̱li̱b enne ke̱, ngati abahe
         Loti.Ngiliz ci dooli cik Loti30Utungtek Loti ki dooli ciginnek nga̱a̱ye̱k ko̱ Zoar lo̱o̱c, kar zin koot ka̱vvu̱to̱
         biyene, eci enne o̱ngo̱o̱le̱ ngati abahe Zoarakte. Abak enne ki doolik nga̱a̱ye̱k
         rama ngi̱lo̱ma̱. 31Okko i̱i̱te̱n imma a̱nne̱k do̱le̱c ci a̱ddi̱ki̱re̱ ko̱ ngooni wa dici ko̱ ne, “Anyat
         be̱e̱ti̱nna̱, i̱llo̱i̱ zin e̱e̱t imma ci maci ngatu kar ka̱ta̱gu̱zze̱ta̱, ki ming
         abak ol lo̱o̱co̱we̱ do̱o̱k ko̱. 32Kanycik be̱e̱ti̱nna̱ kuud merte kibbahe kar zin ka̱ta̱gu̱zzo̱ ki nonno bu̱k abunna
         ming a̱rri̱ta̱kke̱t dooli kar biileti cinna ka̱vvu̱ to.”33Ma̱i̱je̱ ba̱a̱li̱n neci eliya, aanycik zin nege be̱e̱ti̱nne̱ng kuud merte kibbahe,
         kar zin do̱le̱c wa a̱ddi̱ki̱re̱ kuk ca̱a̱to̱ ka̱ta̱gu̱zzo̱ ki nonno. Iróng enne bu̱k
         a̱gga̱ baling a̱ta̱gu̱zzo̱ enne ki nonno icima baling okko enne ingazi.34Imma i̱i̱te̱n ci reng, a̱nne̱k do̱le̱c wa a̱ddi̱ki̱re̱ ko̱ ngooni cidici ko̱ ne, “Be̱le̱ja̱
         ka̱ta̱gu̱zza̱ anna ki baba. Kanycik bo̱do̱k nonno kuud merte dee ba̱a̱li̱n cu, kar
         zin i̱nna̱ oot a̱ta̱gu̱z ki nonno bu̱k abunna ming kavada tatuget cigga̱c ngati be̱e̱ti̱nna̱.”
         35Aanycik zin be̱e̱ti̱nne̱ng kuud merte ba̱a̱li̱n neci bo̱do̱k, kar do̱le̱c cidici kuk
         ka̱ta̱gu̱zzo̱ ki nonno. Iróng zin enne bo̱do̱k a̱gga̱ ming a̱ta̱gu̱zzo̱ ki buweenyinne
         icima i̱i̱ ci okko enne ingane.36Anyaktto zin dooli cik Loti nga̱a̱ye̱k ko̱ do̱o̱k ngati a̱rri̱to̱ni̱ke̱ be̱e̱ti̱nne̱ng
         nogo. 37I̱ti̱rra̱ zin do̱le̱c ci a̱ddi̱ki̱re̱ ko̱ do̱le̱c ci maci, kar zin enne kakatek nonno
         zar cik een Moab;+ een enne ji̱ji̱ti̱ ol cik e̱e̱ggi̱n Moab rok i̱yo̱ko̱. 38I̱ti̱rra̱ zin bo̱do̱k do̱le̱c wa dici lo̱gu̱t ci maci, akannek zar kize Ben-Ammi.+ Een enne ji̱ji̱ti̱ ol ne̱k e̱e̱ggi̱n Ammon ko̱ rok i̱yo̱ko̱.
         
            
               	Zoar: Utuge ci I̱bu̱ru̱, azi keng cik zar ne̱ko̱ ne, orog cidici.

               	Moab: Utuge ci I̱bu̱ru̱, azi keng cik zar ne̱ko̱ ne, a̱kku̱ ngati baba.

               	Ben-Ammi: Utuge ci I̱bu̱ru̱, azi keng cik zar ne̱ko̱ ne, ngerrti ol cigannik.

            

         
      
   
      
         20
Aburaham ki Abimelech1U̱lu̱g zin Aburahami nginati uk lo̱o̱ce̱ ci een Negev kar kabak orgene ci Kadeshi
         ki Shur. Kar ka̱vvu̱ o̱rge̱ ci een Gerar arrak do̱yo̱i̱t, 2kar nginati ozoz Aburahami zoz ci ngaa cinne Sarah azi ne, “Een enne Sarah ngoona.”
         Kar zin Abimelech alaani ci Gerari ki̱tto̱na̱ ol kanyaktak nonno Sarah kar zin ko̱o̱tte̱
         nonno.3Ma̱i̱je̱ Ta̱mu̱ta̱dde̱n i̱ki̱ya̱k Abimelech ba̱a̱li̱n co̱de̱ o̱no̱zo̱we̱ kar zin kizek
         nonno ne, “U̱tu̱gu̱ i̱nna̱ ki e̱e̱ti̱ ci a̱da̱ha̱ zo̱ze̱ ci ngaa ci uuwe i̱nna̱ ko̱;
         een enne ngaa ci e̱e̱to̱.”4Ngen zin da̱ Abimelechi ka̱ta̱gu̱zzo̱ ki Sarah udut, ize zin enne ne, “Manyi, a̱li̱bi̱
         atin i̱nna̱ lo̱o̱c ci ol cik ngen ku̱tu̱gu̱zzo̱ mu̱nye̱n? 5Ngen enne kizeya annit ne, ‘Een enne ngooni,’ ngen bo̱do̱k Sarah bu̱k kizeya annit
         ne, ‘Een enne gotona’? Ku̱tu̱gu̱ anna zoz necu zinine ci abunna ki azzin cik caalek.”6Izek zin Ta̱mu̱ta̱dde̱n nonno o̱no̱zo̱we̱ ne, “De̱de̱, ka̱gga̱yi̱ anna i̱nne̱ta̱,
         u̱tu̱gu̱ i̱nna̱ zoz necu zinine ci voori, kar anna kuzuti i̱nne̱ta̱ ngati orongi tu̱gu̱
         mu̱nye̱n ngatinanni. Zoz zin ci iróng anna kaanyi i̱nne̱t u̱u̱m nonno ko̱ necu. 7I̱yo̱ko̱ bodehe ngaa necu e̱e̱t cinne, eci enne een a̱ri̱to̱i̱t+ ci zoz cinanni, kar atin kalawei i̱nne̱t Ta̱mu̱ta̱dde̱n kar kaanyi ruget. Ma̱i̱je̱
         ming iróng i̱nna̱ obodeke nonno ngaa cinne, abunna ming a̱gga̱ aditai atin i̱nna̱
         doolinne.”8Imma bali nge̱rre̱t ingani, utu Abimelechi lo̱ddi̱ki̱re̱ wak abal lo̱o̱c ki nonno,
         kar baling u̱du̱wa̱k enne nogo o̱no̱zzo̱k waginnek ke̱ do̱o̱k, o̱to̱ngo̱o̱ltte̱ zin
         nege lo̱o̱c oroot. 9Utu zin Abimelechi Aburaham ca̱a̱to̱ kar kizek ne, “Ogonikket i̱nna̱ agit nya? Ku̱tu̱gu̱we̱i̱
         da̱ anna i̱nne̱t gi̱i̱ ci gerze kar i̱nna̱ nyaha annit dezo ki lo̱o̱c cinanni ko̱?
         U̱tu̱gu̱we̱ya̱ bai i̱nna̱ annit zoz ci iróng wo̱ye̱ ogonikan.” 10I̱jji̱n zin bo̱do̱k Abimelechi Aburaham izek ne, “Anyai i̱nna̱ nya zinina kar tu̱gu̱
         zoz cu niko ko̱?”11O̱bo̱de̱k zin Aburahami nonno, “Ka̱nne̱k anna ele cinanni, ‘I̱llo̱i̱ de̱de̱ ngo̱li̱ne̱t
         ci Ta̱mu̱ta̱dde̱no̱ ngatu, kar atin nege ku̱ru̱kta̱ annit zo̱ze̱ ci ngaa cinanni.’
         12Kar bo̱do̱k, een enne de̱de̱ ngoona, buweenyi baba iróng een ngati ya̱i̱; kar enne
         ki̱ki̱ya̱ kize ngaa cinanni. 13Baling aanya Ta̱mu̱ta̱dde̱n keeron kutungek orog ci baba lo̱o̱c, ku̱du̱wa̱ Sarah ka̱nne̱k
         ne, ‘Een necu gool ci i̱ye̱le̱ka̱ i̱nna̱ annit rezinet cunne: Okko ngati kovvoye naga
         do̱o̱k, du̱wa̱k ol zoz cu, “Een enne gotona.”’”14Idima zin Abimelechi a̱zza̱ ki tiin ki du̱cca̱k cik nga̱a̱ye̱k ki cik macik kar kaanyik
         Aburaham, kar zin kobodek nonno Sarah ngaa cinne. 15Kar Abimelechi kize ne, “Lo̱o̱c cinanni ci aave i̱nna̱ ko̱; bak ngati orong zinin
         cunne.”16Okko ngati Sarah a̱nne̱k enne ne, “Kanyike anna gotonnu i̱bbo̱ng co̱de̱ (1,000) o̱ro̱bi̱ya̱
         ziik cik ataltali.+ E̱e̱ggi̱n kaala ne̱ko̱ cik ka̱di̱le̱ ba̱ci̱ bali kimeryi ke̱, abunna bo̱do̱k ming
         a̱gga̱ ol do̱o̱k ming ngen i̱nna̱ bac zoz imma.”17Alawek zin Aburahami Abimelech Ta̱mu̱ta̱dde̱n, kar enne kangaru nonno ki ngaa cinne,
         ki du̱cca̱k ciginnek nga̱a̱ye̱k kar atin nege kaanyait dooli bo̱do̱k, 18eci bali Manyi unyuk ke̱ngti̱ cik ngaanu do̱o̱k ce̱e̱ze̱ ci Abimelechi zo̱ze̱ ci Sarah
         ngaa ci Aburahami.
         
            
               	A̱ri̱to̱i̱t: Een e̱e̱t ci a̱du̱wa̱k ol zoz ci Ta̱mu̱ta̱dde̱no̱.

               	Ziik cik ataltali: E̱e̱ggi̱n o̱ro̱bi̱ya̱na̱ ne̱ko̱ cik a̱di̱ngdi̱nge̱.

Ti̱rra̱ne̱t ci I̱sa̱ko̱1Aanyik zin Manyi Sarah eezet kedete ki bali a̱nne̱k enne ke̱, kar Manyi ku̱tu̱gu̱we̱k
         Sarah zoz bali u̱du̱wa̱ enne ke̱. 2Anyaho zin Sarah kar ki̱ti̱rra̱k Aburaham lo̱gu̱t ci maci ngati anyate, i̱i̱te̱n bali
         u̱du̱wa̱k Ta̱mu̱ta̱dde̱n nonno ke̱. 3Akatek zin Aburahami do̱le̱c zar kize I̱sa̱ko̱,+ do̱le̱c bali a̱rri̱ta̱ Sarah ke̱. 4Baling izeto i̱i̱nya̱ cik I̱sa̱ko̱ tu̱rge̱, etteda zin Aburahami vi̱ca̱vi̱ca̱ cinne,
         ki bali ming u̱du̱wa̱k Ta̱mu̱ta̱dde̱n nonno ke̱. 5Izeto da̱ e̱rki̱to̱wa̱ cik Aburahami do̱o̱k o̱bo̱n co̱de̱ (100) baling a̱rri̱ta̱i̱
         ngerinne I̱sa̱ko̱.6Ize Sarah ne, “Aanya Ta̱mu̱ta̱dde̱n katarar anna bu̱k, imma ol cik aziye zoz necu
         arari atin nege bu̱k ki annita.” 7Kar zin bo̱do̱k enne kotorek zoz cu, “Ngene wo̱ye̱ ci a̱du̱wa̱k Aburaham azi ne oroktine
         atin Sarah dooli? I̱yo̱ko̱ zin ki̱ti̱rra̱ zin anna nonno do̱le̱c ngati kizewe ma̱ti̱yo̱c
         oroot.”Ottok Aburahami Hagar ki ngerinne Ismail8Baling i̱ddi̱ki̱r I̱sa̱ko̱ iróng ngen orokte, idiman zin Aburahami kwo̱o̱r ci a̱ddi̱ki̱re̱
         wazin neci. 9Ma̱i̱je̱ Sarah icin ngerrti Hagari ngaa ci Masiro bali a̱rri̱ta̱k Aburaham do̱le̱c
         ko̱ ming arane ngerinne I̱sa̱ko̱, 10kar zin Sarah kizek Aburaham ne, “Ottok la̱ngi̱ze̱ni̱t cu ki ngerinne koot, eci ngerrti
         ngaa ci een du̱ca̱i̱t ko̱ iróng atin okko ozol ki ngeranni I̱sa̱ko̱ kaal cik okko
         enne aragizi.”11U̱u̱c zin zoz neci zinine ci Aburahami oroot, eci zoz necu obod ki ngerinne. 12Ma̱i̱je̱ Ta̱mu̱ta̱dde̱n izek Aburaham ne, “Ma anyik zinin ku̱u̱c zo̱ze̱ ci ngerunne
         ki du̱ca̱i̱t cunne. Zik zoz ci a̱du̱wa̱ki̱ Sarah ko̱, eci zo̱ze̱ ci I̱sa̱ko̱, okko
         i̱nna̱ a̱va̱dde̱ ki bali ku̱du̱wa̱ anna ke̱. 13Kanyike atin anna do̱le̱c ci du̱ca̱i̱t cunne ko̱ kize orog ci a̱ddi̱ki̱re̱ bu̱k, eci
         enne een do̱le̱c cunne.”14Imma nge̱rre̱t ingani, idima Aburahami da̱i̱ne̱t u̱gge̱ ki de̱e̱re̱ ci maamu kar zin
         kaanyik Hagar. I̱ti̱ye̱k zin i̱nya̱ cinne kar zin ki̱nya̱ma̱ne̱k nonno gool ki do̱le̱c.
         Akat Hagari gool cinne kar kuk ki̱ti̱k tu̱ balale ci een Beersheba.15Baling edeccai maama balik de̱e̱ra̱ ke̱, u̱zu̱we̱k zin Hagari do̱le̱c ri̱i̱ i̱rri̱t
         imma. 16Kar zin enne kuk ka̱vvu̱ lo̱o̱ta̱ ojonun, kar enne ki̱no̱n, “Iróng anna korongi kicin
         do̱le̱c ming a̱da̱i̱.” Kar ngati aave enne ke̱ akate u̱tu̱lu̱.17Izik zin Ta̱mu̱ta̱dde̱n do̱le̱c ming a̱lu̱, kar anjilo ci Ta̱mu̱ta̱dde̱no̱ kutu Hagar
         ta̱mu̱-kenga kar kizek nonno ne, “Nya ci gerze, Hagar? Ma o̱ngo̱o̱le̱ gi̱i̱ imma;
         izik Ta̱mu̱ta̱dde̱n do̱le̱c ming a̱lu̱, adunge nginati ke̱. 18Dong do̱le̱c kar gga̱m a̱zzi̱t cinne, eci kokko atin anna kanyike nonno kize orog
         ci a̱ddi̱ki̱re̱.”19Oo zin Ta̱mu̱ta̱dde̱n ebere cik Hagari kar enne kicin iit ci anyak maam. Uk zin enne
         rok ṯu̱k kar kibbizitanek maam de̱e̱re̱ kar zin kanyik u̱gge̱ do̱le̱c kuud.20Aave da̱ Ta̱mu̱ta̱dde̱n ki lo̱gu̱t neci baling ngen enne ingazi ke̱. Abak enne balala
         kar kize e̱e̱t ci anyak arizet ci adimane enne laanit ki i̱ri̱ye̱. 21Baling ngen enne abak Balale ci Parani, i̱ti̱ya̱k zin yaatinne nonno ngaa ci a̱kku̱
         olle cik Masiro.Olom ci Beersheba22Ma̱i̱je̱ wazin imma e̱rki̱to̱we̱ ne̱ke̱, izettek Abimelechi ki Phicol ddi̱ki̱ryo̱i̱t
         wa aciiru, Aburaham ne, “Aave Ta̱mu̱ta̱dde̱n ki i̱nne̱t kaale cik ogonni i̱nna̱ do̱o̱k.
         23Du̱l zin i̱yo̱ko̱ keet ngatinanni kicin Ta̱mu̱ta̱dde̱n bu̱k, ize ne iróng atin a̱lu̱ti̱
         icima dooli cigannik ki dooli cigge̱k. Abunna ming i̱ye̱le̱ka̱ bunnat ki ol cik o̱rgu̱
         abahe i̱nna̱ e̱e̱ni̱ i̱do̱ngo̱je̱ni̱t ko̱, ki bali ki̱ye̱le̱i̱ anna i̱nne̱t bunnat
         ke̱.”24O̱bo̱de̱k zin Aburahami Abimelech iizek ne, “Ka̱du̱li̱ zin keet.”25U̱du̱wa̱k zin Aburahami Abimelech zoz ci da̱ a̱gga̱ma̱ne̱ du̱cca̱ha̱ cik Abimelechi
         nonno iit. 26Ma̱i̱je̱ Abimelechi a̱nne̱k nonno ne, “Iróng anna ka̱gga̱ ngene ci da̱ ogon zoz necu.
         Ngen i̱nna̱ du̱wa̱ka̱n, kazii anna wazin necu do̱.”27Anyaha zin Aburahami a̱zza̱ ki tiin kar kaanyik Abimelech, kar zin nege kidimanit
         olom. 28Atahala zin Aburahami zu̱be̱nwa̱ turgerem azzane, 29i̱jji̱n zin Abimelechi Aburaham a̱nne̱k ne, “Azi keng ci zoz ci engerane i̱nna̱ zu̱be̱nwa̱
         turgerem ko̱ nya?”30O̱bo̱de̱k zin enne a̱nne̱k ne, “Lema a̱zza̱ ne̱k een turgerem ko̱ azzine cigannik
         kize zoz ci ibbaca annit ci ka̱da̱ iit cu.”31Akatozik zin ngineci kize Beersheba eci ol cik een rama ko̱ u̱tu̱gu̱zzo̱ olom nginati.32Baling e̱de̱cca̱ nege olom cinne̱ng Beershebakte, i̱mi̱rrte̱ Abimelechi ki Phicol
         ddi̱ki̱ryo̱i̱t ci aciiru oot lo̱o̱ce̱ ci Philistino. 33Irir zin Aburahami keet ci een motongoc ngati een Beersheba ke̱, kar nginati kala
         zar cik Manyi, Ta̱mu̱ta̱dde̱n wa aave udut. 34Abak zin da̱ Aburahami lo̱o̱ce̱ ci Philistino u̱u̱mu̱c.
         
            
               	I̱sa̱ko̱: Utuge ci I̱bu̱ru̱, azi keng cik zar ne̱ko̱ ne, arari.

Atiman Ta̱mu̱ta̱dde̱n tu̱we̱ne̱t ci Aburahami1Baling abak Aburahami e̱rki̱to̱k u̱gge̱ lo̱o̱ce̱ neci, itiman zin Ta̱mu̱ta̱dde̱n Aburaham.
         A̱nne̱k nonno ne, “Aburaham!”Awe zin enne azi ne, “Annit icu.”2Izek zin Ta̱mu̱ta̱dde̱n nonno ne, “Dima ngerunne I̱sa̱ko̱ wa o̱de̱ ṯok irezi i̱nna̱
         oroot ko̱, kar bit lo̱o̱ce̱ ci een Moriah. Bit pak nonno kize wawac ci i̱va̱dde̱ biyene
         ne̱ke̱ co̱de̱, kokko atin ka̱du̱wa̱ki̱ zoz neci.”3Ma̱i̱je̱ nge̱rre̱t i̱i̱te̱n ci reng, itinga Aburahami kar kaarik i̱jjo̱ zi̱gi̱r cinne.
         Kar kuwe ki du̱cca̱k ciginnek rama ki ngerinne I̱sa̱ko̱. Baling u̱du̱la̱ enne rimma
         cik meelek kize cik ivade enne i̱di̱ng, uk zin ngati u̱du̱wa̱k Ta̱mu̱ta̱dde̱n nonno
         anyik kuk ke̱. 4Imma i̱i̱te̱ne̱ ci een i̱i̱yo̱, icin Aburahami ta̱dde̱n kar kedenya ngin neci meer
         reena. 5U̱du̱wa̱k zin enne du̱cca̱k ciginnek a̱nne̱k ne, “A̱vvu̱t ngatu ki zi̱gi̱r ngen anna
         ki do̱le̱c kovvoya ngati. Kovvoya naga kalayya Ta̱mu̱ta̱dde̱n kar atidic kobodanna
         rok i̱ge̱ta̱.”6Idima Aburahami rimma cik ovvo nege ivade i̱di̱ng kar kaanyik ngerinne I̱sa̱ko̱ kodong,
         okko enne anyak gwo̱o̱ ki abaz. Imma baling ovvo nege owo nga̱to̱de̱, 7ozozik zin I̱sa̱ko̱ baatinne a̱nne̱k ne, “Baba?”O̱bo̱de̱k zin Aburahami nonno, “Wou, ngeranni?”Azi I̱sa̱ko̱ ne, “Kanyak naga gwo̱o̱ ki rimma ngatu, abarik zin i̱nno̱ nyoon ci a̱zze̱to̱
         ci kovvo kapahek Ta̱mu̱ta̱dde̱n+ ko̱?”8Abarizek zin Aburahami nonno a̱nne̱k ne, “Ngeranni, aanyyet atidic Ta̱mu̱ta̱dde̱n
         eliya nyoon ci kovvo naga kapahek nonno.” Kar nege cik e̱e̱ggi̱n rama ko̱ koot nga̱to̱de̱.9Baling u̱zu̱cca̱ nege ngin bali a̱du̱wa̱k Ta̱mu̱ta̱dde̱n nonno zoz cinne ke̱, eteheeny
         zin Aburahami i̱te̱le̱ nginati kar zin ketevetek rimma cik gwo̱o̱ya̱k. A̱gga̱m zin
         ngerinne I̱sa̱ko̱ kar keceb, kar zin kabahek rimma ne̱ke̱. 10I̱tto̱n zin a̱zzi̱t idima abaz kar weete kotodong ngerinne. 11Ma̱i̱je̱ anjilo ci Manyi utu nonno ta̱mu̱-kenga izek ne, “Aburaham! Aburaham!”Awe zin enne azi ne, “Wou! Annit icu ngatu ko̱.”12Izek zin anjilo nonno ne “Ma zin ogonik nonno gi̱i̱ imma. I̱yo̱ko̱ ka̱gga̱wa̱ ming
         o̱ngo̱o̱le̱ i̱nna̱ Ta̱mu̱ta̱dde̱n, eci iróng i̱nna̱ a̱ju̱ra̱ka̱ annit ngerunne ci
         o̱de̱ ṯok ko̱.”13Edev Aburahami ta̱dde̱n, kar zin kicin mirkic ci odowan o̱to̱ keeta. Uk enne nginati
         kar kooga mirkic neci kar zin ketted kapahek Ta̱mu̱ta̱dde̱n kize i̱di̱ng ci ivade
         karagiz nginti ngerinne. 14Akatek zin Aburahami ngin neci kize zara aanyet atin Manyi gi̱i̱ imma. Rok i̱yo̱ko̱
         bu̱k ngen ol awu ngin neci kize “Biye cu, aanyet atin Manyi gi̱i̱ imma.”15Utu zin bo̱do̱k anjilo ci Manyi Aburaham ta̱mu̱-kenga lak rama, 16a̱nne̱k ne, “Ki̱tto̱ni̱k anna ele cinanni, ming ozoz Manyi, eci i̱nna̱ u̱tu̱gu̱ zoz
         necu iróng a̱ju̱ra̱ne̱ ngerunne wa o̱de̱ ṯok, 17ka̱mu̱yu̱ki̱ zin atin anna i̱nne̱t de̱de̱ kar kanyik dooli cigunnek kizeto meele ku̱tu̱gu̱zzo̱
         kiwagon munyunya ta̱mu̱-kenga, kar bo̱do̱k ki i̱yo̱ko̱ azac liil ti̱ti̱ma̱. Aama atin
         dooli cigunnek o̱ro̱gjo̱k ngati mo̱ddo̱ cigge̱k, 18kar zo̱ze̱ ci dooli cigunnek, amuda atin ol lo̱o̱co̱we̱ do̱o̱k ma̱yu̱we̱ne̱t, eci
         i̱nna̱ o̱ngo̱o̱li̱na̱n.”19I̱mi̱ro̱zi̱k Aburahami ki I̱sa̱ko̱ du̱cca̱k waginnek ke̱, kar zin koot ki Beersheba.
         Kar zin Aburahami kabak Beershebakte.Dooli cik Nahori20Kar bali i̱i̱te̱n imma vu̱rrta̱, u̱du̱ktta̱k ol Aburaham zoz ci azi ne, “Een Milcah
         bu̱k ngaa; i̱ti̱rra̱k enne logoz gotonnu Nahor: 21Uz ngerinne wa een a̱bu̱, ki Buz gotoni, Kemuel wa een be̱e̱ti̱ Arami, 22ki bo̱do̱k Kesed, Hazo, Pildash, Jidlaph ki Bethuwel.” 23Okko Bethuweli a̱rri̱ta̱ buweenyinne ci een Rebekah. A̱rri̱ta̱k Milcah logoz cik e̱e̱ggi̱n
         tu̱rge̱ ko̱ Nahor gotoni Aburaham. 24Okko Reumah ngaa ci Nahori rianto ko̱ a̱rri̱ta̱ logoz ciko: Tebah, Gaham, Tahash ki
         Maacah.
         
            
               	Nyoon ci kovvo kapahek Ta̱mu̱ta̱dde̱n: Apahek Aburahami nyoon Ta̱mu̱ta̱dde̱n kar utunya mu̱nye̱n cik ol ciginnek. Imma vu̱rrta̱
                     aanyik Ta̱mu̱ta̱dde̱n lo̱ti̱nno̱k Muses kar ku̱du̱wa̱k olli Israilo kapaktek nyoo
                     kar enne kicin bi̱ye̱ I̱i̱te̱ne̱ wa Va̱rda̱ngi̱nto̱ enne ce̱e̱zi̱ cigge̱k Masire.
                     Imma bali e̱rki̱nya̱ cik meelek vu̱rrta̱, awu ol Ye̱su̱ kize Nyoon ci Ta̱mu̱ta̱dde̱no̱
                     a̱vi̱la̱ mu̱nye̱n cik ol wak a̱tu̱ nonno. IkebLu̱ge̱z 12:13-15; Jon 1:29-36.

Daiz ci Sarah1Abak Sarah kizeto e̱rki̱to̱wa̱ o̱bo̱n co̱de̱ ki moten ram ki turgerem (127). 2A̱da̱i̱ zin enne ngati een Hebron lo̱o̱ce̱ ci Kanaani, kar zin Aburahami ku̱tu̱lu̱
         u̱lu̱wa̱ ci Sarah nginati.3Utungek Aburahami ol cik u̱lu̱wa̱nu̱ lo̱o̱c o̱rge̱ bali a̱da̱kne̱ ngaa cinne ke̱,
         kar zin kuk rok ol cik een Hittites, kar ki̱jji̱n kizek ne, 4“Ke̱e̱ni̱ ja i̱do̱nge̱ni̱t ci reng, kabai lo̱o̱ce̱ cunno̱ng. U̱tu̱ye̱yya̱ng ngin imma
         kar kuk kadawek ngaa wananni.”5O̱bo̱dde̱k zin ol cik een Hittites Aburaham a̱nne̱k ne, 6“Ddi̱ki̱ryo̱i̱t, zik zoz cinna̱ng. E̱e̱ni̱ i̱nna̱ ddi̱ki̱ryo̱i̱t ci ommog veelek orgene
         cinna. Dawek miningit cunne nginti ahala zinin cunne. Iróng wo̱ye̱ e̱e̱ti̱ imma ngatinna̱ng
         a̱ju̱ra̱ki̱ nginti een ilomi.”7U̱lu̱le̱ zin Aburahami ngati olli lo̱o̱c ci Hittites. 8Kar kizek nogo ne, “Ming orongnyang ka̱da̱ daizoit ngatu; i̱jji̱nte̱yya̱ng da̱ Ephron
         ngerrti Zohari, 9kar atin enne kataliya annit ngi̱lo̱m ci een Machpelah aave ma̱ne̱ cinne abanyca ko̱,
         korongi kutuweya annit kar ku̱ru̱k o̱ro̱bi̱ya̱ do̱o̱k, kar gon kadawek ol cigannik.”10Aave da̱ Ephroni ci olli Hittites ko̱ lo̱o̱ta̱ orgene ci ol ciginnek kar zin kabariz
         zoz ci Aburahami ngati azikne olli Hittites balik a̱vvu̱na̱k aran ci o̱rgu̱ ke̱. 11A̱nne̱k ne, “Iróng een niko ddi̱ki̱ryo̱i̱t, ziya arrak annita; kaanyi anna i̱nne̱t
         ma̱na̱, ki nginti adawe ol cigunnek. Kaanyi kicinnet ol cigannik do̱o̱k. Bit dawek
         ol cigunnek a̱da̱i̱ ngin neci.”12U̱lu̱le̱ zin Aburahami ngati olli lo̱o̱c neci 13kar zin enne kizek Ephron kiziyet ol do̱o̱k ne, “Ziya da̱ nger, ming elemi i̱nna̱;
         ka̱ru̱i̱ atin o̱ro̱bi̱ya̱ cik ma̱na̱ necu. Lema zoz necu ngatinanni kar anna kadawek
         ol cigannik a̱da̱i̱ ngin neci.”14O̱bo̱de̱k zin Ephroni Aburaham izek ne, 15“Ziyan Manyi wananni, adak ma̱na̱ neci obet we̱c (400) ziik cik ataltali, iróng o̱ro̱bi̱ya̱na̱
         ne̱ke̱ e̱e̱ggi̱n gi̱i̱ imma ngatinanni ki i̱nne̱ta̱. Bit dawek daizoit cunne nginati.”16Elema zin Aburahami kaal cik a̱du̱wa̱ Ephroni kiziyet ol cik Hittites ko̱, kar zin
         ki̱ti̱gltta̱ obet we̱c (400) ziik cik ataltali go̱o̱le̱ ci da̱ gon ataline ol ne̱ke̱
         kaal la̱du̱n.17Utuwa zin Aburahami ma̱na̱ bali Ephroni ngati een Machpelah je̱e̱ne̱ ci Mamre. Uuta
         Aburahami lo̱o̱c neci aruma ma̱na̱ ki ngi̱lo̱m ci da̱ aave nginati ki keen. 18A̱gga̱c olli Hittites balik aavtte nginati ke̱ do̱o̱k ming ize ma̱na̱ ci Aburahami.
         19Kar zin Aburahami ka̱da̱ ngaa cinne Sarah ngi̱lo̱me̱ ci aave ma̱ne̱ ci Machpelah ngati
         ojono ki Mamre azi ol ne Hebron, lo̱o̱ce̱ ci Kanaani. 20Ize ma̱na̱ ki ngi̱lo̱m bali nginati ke̱ do̱o̱k cik Aburahami kar kize nginti ilomettu,
         ka̱gga̱c olli Hittites do̱o̱k.

I̱sa̱ko̱ ki Rebekah1Ize Aburahami ma̱ti̱yo̱c anyak e̱rki̱nya̱ cik meelek, kar Manyi ku̱mu̱yu̱k nonno go̱o̱lo̱we̱
         do̱o̱k. 2Izek enne ddi̱ki̱ryo̱i̱t ci du̱cca̱k cik ce̱e̱z cinne, e̱e̱t ci abal kaal ciginnek
         do̱o̱k ko̱ ne, “Du̱l da̱ keet. 3Korongnyi anna i̱nne̱t ming i̱tto̱ni̱ zare cik Manyi, Ta̱mu̱ta̱dde̱n ci ta̱mu̱-kengo
         ki lo̱o̱c, iróng atin i̱nna̱ arucak ngeranni ngaa buweecinne cik Kanaani, ol ne̱k
         kabahe anna ko̱, 4abarik bit o̱rge̱ cinanni rok boor cinanni kar anyik ngaa ngeranni I̱sa̱ko̱ nginati.”5I̱jji̱n zin du̱ca̱i̱ti̱ nonno izek ne, “Ming utubur ngaa cinne iróng orong ki̱ki̱ya̱
         rok lo̱o̱c cu? Ki̱mi̱ro̱i̱ zin anna ngerunne rok orog bali a̱kku̱nne̱ i̱nna̱ ke̱?”6Azi zin Aburahami ne, “Abunna ming a̱gga̱ ju̱rru̱m, ma a̱mi̱re̱ne̱ ngeranni rok ngin
         neci. 7Okko Manyi, Ta̱mu̱ta̱dde̱n ci ta̱mu̱-kengo, bali anyahana ce̱e̱ze̱ ci baba ki lo̱o̱c
         cinanni, u̱du̱wa̱ enne ba̱li̱ye̱ azi ngati ogone olom ne, ‘Kanyike atin anna lo̱o̱c
         necu biilet cunne’ I̱tto̱na̱ atin enne anjilo cinne kuk o̱o̱we̱ cunne kar i̱nna̱ tahalak
         ngeranni ngaa nginati. 8Ming utubur ngaa neci bodanet ki i̱nne̱t, kar zin atin i̱nna̱ oogjai zo̱ze̱ ci olom
         cinanni ko̱. Ma a̱mi̱re̱ne̱ ngeranni kuk nginati.” 9U̱du̱l zin du̱ca̱i̱ti̱ keet ngati Aburaham kar ki̱tto̱n ngati ogone olom zo̱ze̱ necu.
         U̱du̱l zin du̱ca̱i̱ti̱ neci keet kar ku̱tu̱gu̱ zoz bali orong Aburahami nonno ku̱tu̱gu̱
         ke̱.Okkoye Ta̱mu̱ta̱dde̱n du̱ca̱i̱t kuk katahala Rebekah10Atahala zin du̱ca̱i̱ti̱ naganaget omoto ngati kaal cik ddi̱ki̱ryo̱i̱t cinne kar zin
         kuk, uwe kaal wak abunna do̱o̱k gon ddi̱ki̱ryo̱i̱t cinne. Okko enne go̱o̱le̱ ci Aram
         Naharaim+ kar kuk o̱rge̱ wa a̱ddi̱ki̱re̱ aave Nahori. 11Aanyik zin enne naganaget kakatit u̱zu̱ngti̱nne̱ iit ojonun, orog abanyca; ize da̱
         looci yo̱mo̱n, i̱i̱ ci ovvoye ngaai ṯu̱wa̱ ovvo aṯila maam.12Alawo zin du̱ca̱i̱ti̱, “Oh Manyi, Ta̱mu̱ta̱dde̱n ci ddi̱ki̱ryo̱i̱t cinanni Aburaham,
         inya annit ku̱tu̱gu̱ ju̱rru̱m wazin necu, kar ye̱le̱k bunnat ddi̱ki̱ryo̱i̱t cinanni
         Aburaham. 13Cinno, kabili anna ṯu̱we̱ cu abanyca, ovvo buuwecci cik o̱rgu̱ a̱vvu̱ ovvo aṯila maam.
         14Ming ka̱jji̱nni̱ atidic do̱le̱c imma, ‘Ti̱ye̱k da̱ i̱jjo̱ cunne maamu ko̱ lo̱o̱c kar
         anna kuuda maam u̱gge̱,’ kar enne kize ne, ‘Uude, ke̱e̱li̱k atidic anna naganaget
         cigunnek bu̱k.’ Anyik nonno kize do̱le̱c ci atahala i̱nna̱ kize ngaa ci I̱sa̱ko̱ du̱ca̱i̱t
         cunne. Kar zin go̱o̱le̱ necu, ka̱gga̱wa̱ wo̱ye̱ anna niko ming i̱ye̱le̱k i̱nna̱ bunnat
         ddi̱ki̱ryo̱i̱t cinanni.”15Baling ngen du̱ca̱i̱ti̱ kedeca lawinet, i̱ki̱ya̱ Rebekah anyaha ki í̱jjó̱ ci maamu
         i̱i̱nya̱wa̱. Een enne buweenyi e̱e̱t ci een zara Bethuwel bali a̱rri̱ta̱ Milcah, bali
         een ngaa ci gotoni Aburaham wa een zara Nahor. 16A̱zi̱ze̱ da̱ buuwecci neci oroot, ngen e̱e̱ti̱ imma ka̱ta̱gu̱zzo̱ ki nonno udut. I̱tto̱
         zin enne iit, kelezek maam í̱jjó̱ cinne kar kottoda ta̱dde̱n bo̱do̱k.17I̱vi̱r zin du̱ca̱i̱ti̱ kurumto ki nonno kar zin kizek ne, “Ti̱na̱t, inya maam u̱gge̱
         í̱jjó̱wé̱ cunne ko̱.”18O̱bo̱de̱k zin enne du̱ca̱i̱t a̱nne̱k ne, “Uude, manyi cinanni,” kar zin kulucai í̱jjó̱
         o̱o̱we̱ cinne ataman kar kaanyik nonno maam kuud.19Baling aanyik enne nonno maam cik uudentak, a̱nne̱k zin enne du̱ca̱i̱t ne, “Ke̱e̱li̱k
         atidic anna maam naganaget cigunnek ko̱, zee kalalit nege bu̱k.” 20U̱ddu̱te̱k zin enne maam ne̱k anyak enne i̱jja̱ ko̱ i̱bo̱ ci audene kaala, kar zin
         ki̱vi̱r ki̱mi̱re̱ kuluce kuk iitawa, kiṯila maam u̱gge̱, kar ke̱e̱li̱k maam cik eleno
         ki naganaget ciginnek do̱o̱k. 21Atangamek du̱ca̱i̱ti̱ neci nonno li̱i̱m niko zee, kar zin ki̱no̱n ming aanyik Manyi
         eroni cinne kuk ju̱rru̱m.22Baling alallit naganaganya do̱o̱k, idima du̱ca̱i̱ti̱ zi̱i̱t cidici een dhahab ci aaymek
         buuwecci u̱nge̱tti̱, ki i̱mmo̱nga̱ni̱ rama cik een dhahab. 23I̱jji̱n zin du̱ca̱i̱ti̱ nonno izek ne, “Ti̱na̱t, e̱e̱ni̱ i̱nna̱ buweenyi ngene? Du̱wa̱ka̱
         bai ke̱, anyak ucca ngin imma ci kadungne ce̱e̱ze̱ ci baatunne ba̱a̱li̱n cu?”24O̱bo̱de̱k zin do̱le̱c du̱ca̱i̱t, a̱nne̱k ne, “Ke̱e̱ni̱ anna buweenyi Bethuweli wa
         een ngerrti Nahori, een ngaa cinne zara Milcah.” 25Kar enne kotorek zoz cu, “Kanyaka nginti ovvo niga oginnu ba̱a̱li̱n cu, kar bo̱do̱k
         kanyak tabara ki arte cik ege kaala.”26U̱lu̱le̱ zin du̱ca̱i̱ti̱ neci, kar zin kala Manyi, 27ngati aziwe ne, “Kinnati Manyi, Ta̱mu̱ta̱dde̱n ci ddi̱ki̱ryo̱i̱t cinanni Aburaham,
         iróng enne ungnek bunnat cinne kar kuzute zoz cinne ngati ddi̱ki̱ryo̱i̱t cinanni.
         Imma ngatinanni, aanya Manyi keeron rok boor ci ddi̱ki̱ryo̱i̱t cinanni.”I̱ti̱k I̱sa̱ko̱ Rebekah28I̱vi̱r zin do̱le̱c rok ce̱e̱z kar koobek yaatinne ki ol cik ce̱e̱zu̱ zoz neci. 29Anyak da̱ Rebekah gotoni ci een zara Laban, kar kitinga ki̱vi̱r kuk rok du̱ca̱i̱t
         ci Aburahami iitawa. 30Baling icin enne zi̱i̱t ungece ci ngononi ki bo̱do̱k ziik cik a̱ru̱wo̱ni̱k i̱ba̱tti̱
         ko̱, kar bo̱do̱k kizik zoz wa oobek Rebekah zoz ci u̱du̱wa̱k e̱e̱ti̱ neci nonno, uk
         zin Labani rok e̱e̱t neci kar kuruba nonno ming abile ki naganaganya iit abanyca.
         31A̱nne̱k zin nonno ne, “I̱jja̱, i̱nna̱ e̱e̱ti̱ ci u̱mu̱yu̱wi̱ Manyi ko̱. Nya ming abili
         i̱nna̱ reena ko̱? Kidimana anna nginti oginnu niga ki ci naganaganyau.”32I̱tto̱ zin du̱ca̱i̱ti̱ ci Aburahami ce̱e̱z, kar i̱jjo̱ kaartai naganaganyai. Anyaktai
         tabara ki arte kize cik naganaganyau. Anyakttak ol nonno maam ki ol ciginnek kutunyet
         zo̱o̱ cigge̱k. 33Anyakttak zin nonno da̱i̱ne̱t, ma̱i̱je̱ enne azi ne, “Iróng atidic anna kadakce ming
         ngen ku̱du̱wa̱u̱ng zoz ci korongi anna ku̱du̱wa̱ ko̱.”Ize zin Labani ne, “Du̱wa̱kke̱t zin.”34Oobek zin enne nogo, “Ke̱e̱ni̱ anna du̱ca̱i̱t ci Aburahami. 35U̱mu̱yu̱k Manyi ddi̱ki̱ryo̱i̱t cinanni oroot, ize zin enne jaitot. Aanyik Ta̱mu̱ta̱dde̱n
         nonno a̱zza̱ ki tiin, ki ziik cik ataltali ki dhahab, du̱cca̱k cik macik ki cik nga̱a̱ye̱k,
         ki naganaganya ki zi̱gi̱re̱. 36Okko ngaa cinne Sarah a̱rri̱ta̱k ddi̱ki̱ryo̱i̱t cinanni lo̱gu̱t ci maci ngati izewe
         enne ma̱ti̱yo̱c, kar baatinne kaanyik nonno kaal cik anyak enne do̱o̱k. 37Kar ddi̱ki̱ryo̱i̱ti̱ cinanne aanya ku̱tu̱gu̱ olom, kar kize ne, ‘Iróng atin i̱nna̱
         la̱du̱n anyike ngeranni ki̱ti̱k ngaa lo̱o̱ce̱ ci Kanaani, lo̱o̱ce̱ ci kabahe anna
         ko̱, 38abarik bit rok orog ci baba boore cinanni, kar nyahak ngeranni ngaa.’39“Ki̱jji̱na̱ zin anna ddi̱ki̱ryo̱i̱t cinanni, ‘Ming iróng ngaa neci elemi kar koboda
         ki annita?’40“Abariz zin enne, ‘I̱tto̱na̱ atin Manyi ci kowo anna zo̱ze̱ cinne ko̱ anjilo cinne
         ki i̱nne̱ta̱ kar kidiman eroni cunne kubunna, kar atin i̱nna̱ nyahak ngeranni ngaa
         boore cinanni ele, tatuge ci baba. 41Ming okko i̱nna̱ ngati boor cinanni, oogjai atin i̱nna̱ ngati olom cinanni, ming a̱ju̱ra̱ne̱
         nege iróng aanyi do̱le̱c cinne̱ng i̱nne̱ta̱, oogjai i̱nna̱ olome cinanni.’42“Baling ka̱kku̱na̱k anna ṯu̱k wazin necu, kazi ne, ‘Oh Manyi, Ta̱mu̱ta̱dde̱n wa ddi̱ki̱ryo̱i̱t
         cinanni Aburaham, ming elemi i̱nna̱, anyik bai eroni ci ka̱kku̱ne̱ anna ko̱ kilemnyai.
         43Cinno, kabili anna iit abanyca; ming okko do̱le̱c ci nga̱a̱ye̱ okko aṯila maam ko̱
         a̱kku̱, kar anna ku̱du̱wa̱k nonno kize ne, “Ti̱na̱t, inya kuuda maam u̱gge̱ í̱jjó̱wé̱
         cunne ko̱,” 44kar ming a̱nne̱ka̱ enne annit ne, “Uude, kar atidic kiṯilak naganaganya maam bu̱k,”
         anyik nonno kize ci ahala Manyi kize ngaa ci ngerrti ddi̱ki̱ryo̱i̱t cinanni.’45“Baling ngen kedecca lawinet zinina, i̱ki̱ya̱ Rebekah odonga í̱jjó̱ i̱i̱nya̱wa̱.
         Uk zin enne mora kuk kiṯila maam, kar anna kizeya nonno ne, ‘Ti̱na̱t, inya maam u̱gge̱
         kuudo.’46“Kar zin kulucai í̱jjó̱ o̱o̱we̱ cinne ataman kar kize ne, ‘Uude, kar atidic anna
         bo̱do̱k ke̱e̱li̱k naganaganya cigunnek ko̱.’ Kuude zin anna kar zin enne ke̱e̱li̱k
         maam naganaganya bu̱k.47“Ki̱jji̱na̱ anna nonno kizeya ne, ‘E̱e̱ni̱ dim i̱nna̱ buweenyi ngene?’“O̱bo̱de̱ka̱ zin enne, ‘Ke̱e̱ni̱ anna buweenyi Bethuweli wa een ngerrti Nahori ngaawe
         wa een Milcah.’“Kariya zin anna zi̱i̱t ungec cinne ki bo̱do̱k i̱mmo̱nga̱ni̱ ram azzin, 48kar anna kakatek u̱zu̱ngti̱nne̱ ku̱lu̱le̱ kala Manyi. Kinnati anna Manyi, Ta̱mu̱ta̱dde̱n
         wa ddi̱ki̱ryo̱i̱t cinanni Aburaham, nonno ci okkoyya annit go̱o̱le̱ ci een de̱de̱
         kar kurubak alawan ngerinne ce̱e̱ze̱ ci gotoni ddi̱ki̱ryo̱i̱t cinanni. 49I̱yo̱ko̱ ming i̱ye̱le̱k atin i̱nna̱ bunnat kar azunne zoz cunne ngati ddi̱ki̱ryo̱i̱t
         cinanni, du̱wa̱ka̱n; ming iróng i̱nna̱ i̱ye̱le̱k, du̱wa̱ka̱n, kar wo̱ye̱ anna ka̱gga̱
         gool ci kokkoye.”50O̱bo̱dde̱k zin Labani ki baatinne Bethuwel du̱ca̱i̱t ci Aburahami izettek ne, “A̱kku̱
         zoz necu ngati Manyi; i̱llo̱i̱ zoz imma ci ka̱du̱wa̱ki̱ naga zo̱ze̱ necu. 51Icu Rebekah; bite nonno kar oto, anyik nonno kize ngaa ci ngerrti ddi̱ki̱ryo̱i̱t cunne
         ki i̱yo̱ko̱ ming anyahanni Manyi ko̱.”52Baling izik du̱ca̱i̱ti̱ ci Aburahami zoz ci a̱du̱wa̱ nege ko̱, akatek zin enne u̱zu̱ngtti̱
         lo̱o̱c ngu̱me̱ ci Manyi. 53Uvuca zin du̱ca̱i̱ti̱ dhahab ki ziik cik ataltali gon aim ngaai ki ru̱u̱ma̱ni̱ kar
         kaanyik Rebekah; kar enne bo̱do̱k kaanyik kaal cik adak o̱ro̱bi̱ya̱ cik meelek amuce
         enne gotoni Rebekah ki yaatinne. 54Kar zin du̱ca̱i̱ti̱ ki gonoggi kadakto kar zin ka̱ta̱gu̱zzo̱ nginati kaal.Baling ovvo nege ingazi nge̱rre̱ti̱n ci reng, izek du̱ca̱i̱ti̱ olli Rebekah ne, “Anycang
         ki̱mi̱re̱ kuk ngati ddi̱ki̱ryo̱i̱t cinanni.”55Ma̱i̱je̱ e̱e̱ti̱ Rebekah ki gotoni izeto ne, “Anyik arrak Rebekah komon ngatu i̱i̱nya̱
         omoto kar zin atin oto.”56O̱bo̱de̱k zin du̱ca̱i̱ti̱ nogo, “Ma bai alamnyettu ke̱, i̱yo̱ko̱ idiman Manyi we̱t
         cinanni kubunna. Anycang kuwo kar kuk ngati ddi̱ki̱ryo̱i̱t cinanni.”57Izeto zin nege ne, “Ku̱tu̱yya̱ do̱le̱c kar ki̱jji̱nne̱t zoz cinne.” 58U̱tu̱yya̱ zin Rebekah kar zin ki̱jji̱nne̱t nonno, “Orkoryyu atidic i̱nna̱ ki e̱e̱t
         necu i̱yo̱ko̱ niko?”Edec zin Rebekah azi ne, “Kokko atidic anna.”59I̱tto̱ni̱t zin ngooni cinne̱ng kuk maca, ki ngaa ci eela nonno ki du̱ca̱i̱t ci Aburahami
         ki ol ciginnek. 60Kar ku̱mu̱yu̱we̱t Rebekah kar kizettek ne,“Ngoonet, anyik ce̱e̱z cunne kotorekizeto i̱bbo̱nge̱t ki i̱bbo̱nge̱t;anyik bai dooli cigunnek kaamtatatuget cik mo̱ddo̱ cigge̱k.”61Kar zin Rebekah ki du̱cca̱k ciginnek nga̱a̱ye̱k kulutet i̱jjo̱ kar kodongtek naganaget,
         otodit nege bu̱k kar zin korkorrit ki du̱ca̱i̱t ci Aburahami.U̱ru̱me̱k I̱sa̱ko̱ ngaa cinne Rebekah gool62Oboda da̱ I̱sa̱ko̱ ngati een zara Beer Lahai Roi, eci enne abak lo̱o̱ce̱ ci een Negev.
         63Uk da̱ enne yo̱mo̱n imma manato, okko owoye zo̱o̱, i̱no̱n zoz cinne, kar kedev nginti
         reeni, acin naganaget ming a̱vvu̱. 64Edev Rebekah lo̱o̱c kar kicin I̱sa̱ko̱ bu̱k. Ulucai zin enne naganage cinne 65kar ki̱jji̱n du̱ca̱i̱t kizek ne, “Ngene e̱e̱ti̱ ci aave manato a̱kku̱ ki̱ki̱ya̱ ku̱ru̱me̱t
         gool ko̱?”Abarizek zin du̱ca̱i̱ti̱ nonno a̱nne̱k ne, “Een enne ddi̱ki̱ryo̱i̱t cinanni.” Idima
         zin Rebekah ru̱u̱m ci a̱bu̱nge̱ enne oo kar ku̱bu̱ng ele cinne.66U̱du̱wa̱k zin du̱ca̱i̱ti̱ I̱sa̱ko̱ no̱ngi̱tto̱n balik u̱tu̱gu̱ enne ke̱ veelek. 67Uwe zin I̱sa̱ko̱ Rebekah ti̱te̱ bali abahe yaatinne Sarah ke̱, kar zin kabaito ki
         nonno. Ize zin enne ngaa cinne, irez enne nonno oroot; kar I̱sa̱ko̱ kobodai zinin
         daize bali yaatinne ke̱.
         
            
               	Aram Naharaim: Een zar cik lo̱o̱c ci aave orgene ci moro ci een zara Tigiris ki ci een Yuvurataz.
                     Lo̱o̱c ci aave orgene ci moren cik e̱e̱ggi̱n rama ko̱ awu ol azi ne, Mesopotamia.

Daiz ci Aburahami1I̱ti̱k zin Aburahami ngaa imma ci een zara Keturah. 2I̱ti̱rra̱ zin ngaa neci logoz ciko Zimran ki Jokshan ki Medan ki Midian ki Ishbak
         ki Shuah. 3I̱ti̱rra̱ zin Jokshani Sheba ki Dedan; ovvo dooli cik Dedani e̱e̱ggi̱n olli Asshurites
         ki olli Letushites ki olli Leummites. 4Ovvo dooli cik Midian e̱e̱ggi̱n ciko Ephah ki Epher ki Hanoch ki Abida ki Eldaah.
         E̱e̱ggi̱n ne̱ko̱ do̱o̱k dooli cik Aburahami a̱rri̱ta̱ ngaa ci een Keturah.5Utungek Aburahami kaal cik anyak enne do̱o̱k I̱sa̱ko̱. 6Ma̱i̱je̱ baling ngen enne aruge, aanyik muci logoz balik a̱rri̱ta̱i̱ ngaane ciginnek
         riantak+ ke̱, kar zin enne ki̱tto̱ni̱k logoz ne̱ke̱ koot kabaito lo̱o̱ce̱ ci je̱e̱ni̱ kizeto
         reente ngati ngerinne I̱sa̱ko̱.7Een e̱rki̱nya̱ cik abahe Aburahami do̱o̱k o̱bo̱n co̱de̱ ki moten turgerem ki tu̱r
         (175) 8Baling abak enne ke̱ edeca e̱rki̱to̱k ne̱k meelek ko̱, etteda zin enne zinin u̱lu̱k
         uk ngato ji̱ji̱ti̱gi̱nne̱k. 9A̱da̱c logoz ciginnek I̱sa̱ko̱ ki Ismail nonno ngi̱lo̱me̱ ci Machpelah lo̱o̱ce̱ ci
         Mamre, ma̱ne̱ ci Ephron ngerrti Zohari olle cik Hittite, 10ma̱na̱ ci uuta bali Aburahami ngati olli Hittites. A̱da̱ye̱k zin nege Aburaham ki
         ngaa cinne Sarah ngin neci. 11Baling a̱da̱k Aburahami, u̱mu̱yu̱k zin Ta̱mu̱ta̱dde̱n ngerinne I̱sa̱ko̱, abak zin
         ngati ojono ki nginti een Beer Lahai Roi.Biilet ci Ismaili12Een icu biilet ci Aburahami ngati ngerinne Ismail, ngati ngaa ci een Hagar, du̱ca̱i̱t
         bali a̱li̱ngli̱ng ki Sarah ke̱, a̱kku̱ Masire.13E̱e̱ggi̱n ne̱ko̱ zar cik dooli cik Ismaili e̱he̱rye̱ ki bali ti̱ra̱nta̱, een Nebaiothi
         a̱bu̱ ci Ismaili kar kunuwozik Kedar, Adbeel, Mibsam, 14Mishma, Dumah, Massa, 15Hadad, Tema, Jetur, Naphish, ki Kedemah. 16E̱e̱ggi̱n ne̱ko̱ dooli cik Ismaili ki alaat cigge̱k, zar cigge̱k e̱he̱rye̱ zare cik
         ngintik abahe nege. 17Abak Ismaili e̱rki̱nya̱ o̱bo̱n co̱de̱ ki moten i̱i̱yo̱ ki turgerem (137), kar ka̱da̱k,
         uk enne ngato ji̱ji̱ti̱gi̱nne̱k. 18Abak boor ci Ismaili ba̱li̱ye̱ lo̱o̱ce̱ ci een Havilah rok Shur, ojono ki lokore ki
         Masir, ki ming okko i̱nna̱ ki lo̱o̱c ci een Asshur. Abak zin nege do̱o̱k ngati iróng
         owowone ki gotonoggi.Ya̱ko̱bo̱ ki I̱sa̱u̱19Een nga̱ri̱do̱ cu ci I̱sa̱ko̱ ngerrti Aburahami.Ize Aburahami be̱e̱ti̱ I̱sa̱ko̱, 20een e̱rki̱nya̱ cik I̱sa̱ko̱ moten we̱c baling a̱ti̱k enne Rebekah buweenyi Bethuweli,
         ci Aramean lo̱o̱ce̱ ci een Paddan Aram, een Rebekah ngooni Laban.21Alawek I̱sa̱ko̱ Manyi zoz ci ngaa cinne, eci abile ba̱li̱ye̱ Rebekah. Izik zin Manyi
         lawinet cinne, anyaho zin ngaa cinne. 22Ocodo da̱ gon dooli kenge cinne, kar enne kize ne, “Nya zoz necu ming i̱nna̱ka̱ annit
         ko̱?” Uk zin enne ala Manyi.23Iizek Manyi nonno ne,“Anyai i̱nna̱ i̱do̱ngi̱ rama kenge cunne,kar ol cik e̱e̱ggi̱n rama kengerto ecito;okkomi atin ol co̱de̱ ngati gotonogginnu,kar okko atin ngerunne wa een a̱bu̱ ko̱ a̱li̱ngli̱nge̱k gotoni wa dici.”24Baling utubte i̱i̱nya̱ ciginnek tuyantak, anyak enne dooli cik macik cuude kenge cinne.
         25Ma̱ri̱k do̱le̱c ci iyowa oowa ko̱, okko ele cinne do̱o̱k a̱tu̱be̱ ki ru̱u̱m ci anyak
         ima; a̱ka̱tte̱k zin nonno zar cik een I̱sa̱u̱.+26Imma bali vu̱rrta̱, iyowa gotoniya re̱e̱nu̱n, abarik a̱gga̱m gotoni wa een I̱sa̱u̱
         ko̱ gi̱nygi̱nye̱ni̱t; a̱ka̱tte̱k zin ol nonno zar cik een Ya̱ko̱bo̱.+ Anyak da̱ I̱sa̱ko̱ e̱rki̱nya̱ moten torkonom baling a̱rri̱ta̱ Rebekah dooli ne̱ko̱.Utuwoi I̱sa̱u̱ a̱bu̱ze̱t cinne27Baling i̱ddi̱ki̱rre̱t logoz cik een cuude ko̱, i̱ki̱ya̱ I̱sa̱u̱ ize e̱e̱t ci akati
         elegje oroot, kar katal liyo, imma gotoniya Ya̱ko̱bo̱ een e̱e̱t ci ijakce, aave gon
         ce̱e̱za̱. 28Irez zin I̱sa̱ko̱ I̱sa̱u̱ eci atar enne i̱di̱ cik e̱le̱gje̱nnu̱, ma̱i̱je̱ Rebekah
         irez Ya̱ko̱bo̱.29Okko i̱i̱te̱n imma baling aak Ya̱ko̱bo̱ u̱u̱ci̱ cik merdenu, oboda zin I̱sa̱u̱ liya,
         adak nonno magiz oroot. 30Izek zin enne Ya̱ko̱bo̱ ne, “La, inya u̱u̱ci̱ u̱gge̱ cik ma̱ri̱k! Ka̱da̱ha̱ anna magiz!”
         (Zoz ci awu ol I̱sa̱u̱ bo̱do̱k zare cik een Edom.+)31O̱bo̱de̱k zin Ya̱ko̱bo̱ nonno, “Inya annit arrak a̱bu̱ze̱t cunne.”+32Azi I̱sa̱u̱ ne, “Cinno, ize ojon annit daizi, abunna a̱bu̱ze̱t ngatinanni niya?”33Ma̱i̱je̱ Ya̱ko̱bo̱ ize ne, “Du̱l da̱ keet ngatinanni arrak.” U̱du̱l zin I̱sa̱u̱ keet
         kize olom ngatinne, utuwek a̱bu̱ze̱t cinne Ya̱ko̱bo̱.34Aanyik zin Ya̱ko̱bo̱ I̱sa̱u̱ umune ki u̱u̱ci̱ cik merdenu. Adak zin I̱sa̱u̱ kuudek
         ki u̱u̱ci̱, itinga je̱e̱na̱ kar kuk.Ibbez zin I̱sa̱u̱ a̱bu̱ze̱t cinne.
         
            
               	Ngaane ciginnek riantak: E̱e̱ggi̱n ngaai cik Aburahami riantak ko̱ Hagar ki Keturah.

               	I̱sa̱u̱: Utuge ci I̱bu̱ru̱, azi keng cik zar ne̱ko̱ ne, do̱le̱c ci anyak ele ima.

               	Ya̱ko̱bo̱: Utuge ci I̱bu̱ru̱, azi keng cik zar ne̱ko̱ ne, gi̱nygi̱nye̱ni̱t, azi bo̱do̱k keng
                     imma ne, e̱e̱t ci a̱lu̱t ol.

               	Edom: Utuge ci I̱bu̱ru̱, azi keng cik zar ne̱ko̱ ne, ma̱ri̱k.

               	Arrak a̱bu̱ze̱t cunne: Keere ci I̱bu̱ru̱, adima do̱le̱c wa maci een a̱bu̱ kaal cik meelek ngati baatinne
                     kar enne kize do̱le̱c ci a̱ddi̱ki̱rne̱ gotonoggi do̱o̱k ming a̱da̱k be̱e̱ti̱nne̱ng.

I̱sa̱ko̱ ki alaan Abimelech1I̱yo̱ko̱, anyak looci magiz ci ommog magiz bali ngen Aburahami aruge ke̱, kar zin
         I̱sa̱ko̱ kuk rok alaan Abimelech ci ol cik een Philistines o̱rge̱ ci een Gerar. 2Ozozek zin Manyi I̱sa̱ko̱ o̱no̱zo̱we̱, “Ma aluce okko Masire; bak lo̱o̱ce̱ ci ka̱du̱wa̱ki̱
         abunna ming abahe ko̱. 3A̱vvu̱ lo̱o̱ce̱ necu do̱yo̱i̱t, kaave atin anna ki i̱nne̱ta̱ kar atin ka̱mu̱yu̱i̱
         i̱nne̱ta̱. Eci kanyike atin anna i̱nne̱t ki dooli ki dooli cigunnek lo̱o̱cco̱k ne̱ko̱,
         kar atin nege ku̱zu̱tte̱ olom bali ku̱du̱wa̱ anna baatunne Aburaham ke̱. 4Kanyike atin dooli cigunnek ki̱ti̱rre̱t kizeto meele ki i̱yo̱ko̱ munyunya, kar bo̱do̱k
         kanyik nogo lo̱o̱c necu do̱o̱k, eci zo̱ze̱ ci dooli cigunnek, amuda atin ol cik lo̱o̱tu̱
         do̱o̱k ma̱yu̱we̱ne̱t, 5ma̱rri̱t Aburahami o̱ngo̱o̱li̱na̱n kar kuzute zoz ci ka̱du̱wa̱ anna, ti̱lo̱wi̱ne̱t
         cinanni, ki lo̱ti̱nno̱k cigannik.” 6Abak zin I̱sa̱ko̱ o̱rge̱ ci een Gerar.7Baling I̱jji̱nne̱t ol cik orog neci nonno zoz ci ngaa cinne, izek enne nogo ne, “Een
         enne ngoona,” eci enne o̱ngo̱o̱le̱ kize ne, “Een enne ngaa cinanni.” I̱no̱n enne azi
         ne, “Ovvo wo̱ye̱ atin ol cik orog necu a̱ru̱ka̱ annita ka̱da̱k zo̱ze̱ ci Rebekah,
         eci enne a̱zi̱ze̱.”8Baling abak I̱sa̱ko̱ nginati u̱u̱mu̱c, edeva zin Abimelechi alaani ci olli Philistines
         lopildinga kar kicin I̱sa̱ko̱ ming amice ki Rebekah. 9Utu zin Abimelechi I̱sa̱ko̱ kar kizek ne, “Een Rebekah de̱de̱ ngaa cunne! Nya i̱nna̱
         ming azi ne, ‘Een enne ngoonu ko̱’?”O̱bo̱de̱k zin I̱sa̱ko̱ nonno, “Eci ko̱ngo̱o̱le̱ kokolozi wo̱ye̱ anna ruget cinanni
         zo̱ze̱ cinne.”10O̱bo̱de̱k zin Abimelechi nonno, “Nya ci ogonikket i̱nna̱ agit ko̱? Ming atangwei i̱yo̱ko̱
         weda da̱ e̱e̱ti̱ imma co̱de̱ ngatinna̱ng ki ngaa cunne, anyahaet weete i̱nna̱ agit
         mu̱nye̱n.”11I̱ti̱lo̱wo̱ zin Abimelechi zu̱wa̱ do̱o̱k: “Ming aminye e̱e̱ti̱ imma e̱e̱t cu icima
         ngaa cinne a̱ru̱we̱ atin enne de̱de̱ ka̱da̱k.”12Eev zin da̱ I̱sa̱ko̱ ma̱na̱ lo̱o̱ce̱ neci kar e̱rki̱te̱ neci eliya etteda labi cik
         meelek, eci Manyi u̱mu̱yu̱k nonno. 13Ize enne jaitot, imma kaala ciginnek otorye zee kize enne jaitot oroot. 14Abala da̱ enne kaal ciginnek ko̱, anyak zin enne a̱zza̱ ki tiin ki du̱cca̱k cik meelek
         giir. Emederanit zin ol cik Philistino nonno. 15Icannit zin nege iitani cik I̱sa̱ko̱, balik a̱da̱ du̱cca̱ha̱ cik baatinne Aburahami
         ke̱.16U̱du̱wa̱k zin alaani Abimelechi I̱sa̱ko̱, a̱nne̱k ne, “Lu̱g bit o̱rge̱ emani eci i̱nna̱
         anyai doiz ci ommoget agit do̱o̱k.”17U̱lu̱k zin I̱sa̱ko̱, uk tolol ci Gerari, uk abak nginati. 18Obodozik dawinet iitani balik a̱da̱ baatinne ke̱, iitani balik aican ol cik een Philistines
         baling a̱da̱k Aburahami. Akatek bo̱do̱k I̱sa̱ko̱ zar balik akannek Aburahami ke̱.19A̱da̱yya̱ zin bo̱do̱k du̱cca̱ha̱ cik I̱sa̱ko̱ iit nginati kar kurubta maam cik caalek.
         20I̱vi̱ta̱ zin abarik tuwayowa cik Gerari adangto ki tuwayok cik I̱sa̱ko̱ kar kizeto
         ne, “Een ne̱ko̱ maam cigga̱k!” Akatek zin I̱sa̱ko̱ iit kize Esek, eci nege adangto
         ki nonno. 21A̱da̱yya̱ zin bo̱do̱k du̱cca̱ha̱ cik I̱sa̱ko̱ iit imma abarik anyaha bo̱do̱k dango
         dee. Akatek zin I̱sa̱ko̱ iit neci kize zara Sitnah+. 22U̱lu̱k zin enne uk ngamani, a̱da̱yya̱ zin bo̱do̱k du̱cca̱ha̱ cik I̱sa̱ko̱ iit imma
         kar i̱llo̱i̱ e̱e̱t imma ci adang nonno. Akatek zin I̱sa̱ko̱ iit neci kize Rehoboth,+ kar I̱sa̱ko̱ kize ne, “I̱yo̱ko̱ aanyyet Manyi nginti a̱ppwe̱, kabala atin kaal ngatu.”23Imma nginati u̱lu̱k I̱sa̱ko̱ uk o̱rge̱ ci een Beersheba. 24Okko ba̱a̱li̱n neci, i̱ye̱le̱k Manyi I̱sa̱ko̱ ele kar kize ne, “Ke̱e̱ni̱ anna Ta̱mu̱ta̱dde̱n
         ci baatunne Aburaham. Ma o̱ngo̱o̱le̱, eci anna kaave ngatunne; ka̱mu̱yu̱ki̱ atin anna
         i̱nne̱ta̱ kar atin kanyik dooli cigunnek kizeto meele zo̱ze̱ ci du̱ca̱i̱t cinanni
         Aburaham.”25Idiman zin I̱sa̱ko̱ i̱te̱le̱ nginati kar kala Manyi. Kar keteehenyek ti̱te̱t cigge̱k
         ngin neci, kar du̱cca̱ha̱ ciginnek ka̱da̱c iit nginati.Olom ci I̱sa̱ko̱ ki alaan Abimelech26I̱vi̱tta̱k zin alaani Abimelech ki lo̱ddi̱ki̱re̱ ngati Gerari, ki Ahuzzat ki Phicol
         ddi̱ki̱ryo̱i̱t ci aciir ciginnek. 27I̱jji̱n zin I̱sa̱ko̱ nogo azi ne, “A̱vvu̱na̱kka̱ng ette nya? Iróng eroni cu een ci
         labak, eci i̱nna̱ otowa ba̱li̱ye̱ o̱rge̱ cunne.”28O̱bo̱dde̱k zin nege azi ne, “Kicinnta de̱de̱ aave Manyi ki i̱nne̱ta̱. Ki̱no̱na̱ zin
         korongnya ming kanyak olom ki i̱nne̱ta̱, 29du̱l da̱ illa ize ne iróng atidic ogonikket gi̱i̱ ci gerze, ki i̱yo̱ko̱ ming iróng
         kogonikku̱ng gi̱i̱ ci gerze. Ki̱tto̱nnu̱ng ba̱li̱ye̱ labak. I̱yo̱ko̱, cin zin, aanyi
         Manyi ma̱yu̱we̱ne̱t!”30Idimanek zin I̱sa̱ko̱ nogo da̱i̱ne̱t cik meelek, kar kadakto kar bo̱do̱k kuudde.31Imma nge̱rre̱ti̱n ci reng, aganto, u̱tu̱gu̱zzo̱ olom nege do̱o̱k, kar zin I̱sa̱ko̱
         kanyik koot o̱rge̱ cinne̱ng labak.32Imma i̱i̱te̱n neci ele, i̱vi̱ta̱ zin du̱cca̱ha̱ cik I̱sa̱ko̱ u̱du̱ktta̱k nonno zoz
         ci iit bali a̱da̱ nege ke̱, azi ne, “Kurubta maam!” 33Akatek zin I̱sa̱ko̱ iit neci kize Shiba+ kar zin kakatek orog neci kize Beersheba rok i̱yo̱ko̱.34Baling izeto e̱rki̱nya̱ cik I̱sa̱u̱ moten we̱c, i̱ti̱k zin buweenyi Beeri ci een zara
         Judith ci a̱kku̱ olle cik Hittites dee kar bo̱do̱k ki̱ti̱k Basemath buweenyi Eloni
         ci olli Hittites dee. 35I̱li̱bbe̱t zin abarik ngaai cik I̱sa̱u̱ baiz ci I̱sa̱ko̱ ki ngaa cinne Rebekah.
         
            
               	Sitnah: Utuge ci I̱bu̱ru̱, azi keng cik zar ne̱ko̱ ne, walwali icima gerza zinin.

               	Rehoboth: Utuge ci I̱bu̱ru̱, azi keng cik zar ne̱ko̱ ne, ka̱vvu̱t labak icima ka̱vvu̱t ju̱rru̱m.

               	Shiba: Utuge ci I̱bu̱ru̱, azi keng cik zar ne̱ko̱ ne, iit ci olomo.

A̱mu̱yu̱k I̱sa̱ko̱ Ya̱ko̱bo̱1Baling ize I̱sa̱ko̱ ma̱ti̱yo̱c kar bo̱do̱k kize ru̱be̱n, utu zin i̱i̱te̱n imma a̱bu̱
         cinne I̱sa̱u̱, “Ngeranni.”Awe zin azi ne, “Wou baba.”2Baling okko I̱sa̱u̱ a̱kku̱, a̱nne̱k zin I̱sa̱ko̱ nonno ne, “Kiize anna ma̱ti̱yo̱c,
         a̱vvu̱ daizi to. 3Dima lanit wagunnek ko̱ kar bit zara, bit kataka gi̱i̱ imma ci kacubani. 4Ming uk anyaha, aak u̱u̱ci̱ cik irez zinin cinanne kar nyahaka kadau, abunna ka̱mu̱yu̱ki̱
         ming ngen anna ka̱da̱u̱.”5I̱yo̱ko̱ azikne da̱ Rebekah baling i̱lo̱t I̱sa̱ko̱ ngerinne I̱sa̱u̱. Baling okko I̱sa̱u̱
         okko liyo kuk kanyahak baatinne i̱di̱ng, 6a̱nne̱k zin Rebekah ngerinne wa dici een Ya̱ko̱bo̱ ko̱ ne, “Cinno, kiziya anna yaatunne
         zoz ci a̱du̱wa̱k baatunne gotonnu I̱sa̱u̱ a̱nne̱k ne, 7‘Bit nyahaka e̱le̱gi̱t imma kar aak ju̱rru̱m kadau, kar anna ka̱mu̱yu̱wi̱n ngu̱me̱
         ci Manyi ming ngen anna ka̱da̱u̱.’ 8Ize zin Rebekah ne, i̱yo̱ko̱ zin ngeranni, ziyo ju̱rru̱m kar tu̱gu̱ zoz ci ka̱du̱wa̱ki̱
         anna ko̱: 9Bit kaale kar zin nyaha eeza cikidik adiye rama, kar atidic anna kahek baatunne da̱i̱ne̱t
         cik emede ki ming orong zinin cinne. 10Kar bite ngati baatunne kadak, kar atin enne kaanyi i̱nne̱t ma̱yu̱we̱ne̱t cinne ming
         ngen enne ka̱da̱k.”11O̱bo̱de̱k zin Ya̱ko̱bo̱ yaatinne Rebekah a̱nne̱k ne, “Abarik gotona I̱sa̱u̱ anyak
         ele cinne ima, imma anna kanyai ru̱ce̱ni̱t ci aminkite. 12Ming u̱u̱ma̱ wo̱ye̱ baba ele cinanni, okko enne a̱gga̱ ming ka̱lu̱ti̱ anna nonno,
         okko abarik otoryan, i̱zzi̱ ma̱yu̱we̱ne̱t to.”13A̱nne̱k zin yaatinne nonno ne, “Ngeranni, anyik to̱ri̱ne̱t ki̱ki̱ya̱n. Tu̱gu̱ i̱nna̱
         gi̱i̱ ci ka̱du̱wa̱ki̱ ko̱; bit nyahaka eeza ne̱ke̱ annita.”14Uk zin enne kar kanyahak eeza ne̱ke̱ yaatinne, kar zin enne kaak da̱i̱ne̱t cik emede,
         go̱o̱le̱ ci gon oronge e̱e̱ti̱ cinne. 15Idima zin Rebekah ru̱u̱m ci a̱zi̱ze̱ I̱sa̱u̱ ngerinne wa a̱ddi̱ki̱re̱, bali anyak
         enne ce̱e̱za̱ ko̱, kar ki̱ti̱me̱k Ya̱ko̱bo̱ ngerinne wa dici. 16Kar zin enne ku̱bu̱ng azzin ciginnek ki i̱i̱nya̱ cinne ceremuane cik eezau. 17Kar zin kanyik ngerinne Ya̱ko̱bo̱ da̱i̱ne̱t cik emede ko̱ ki umune bali idiman enne
         ke̱.18Uk zin enne ngati baatinne kar kize ne, “Baba ki̱ki̱ya̱.”O̱bo̱de̱k zin I̱sa̱ko̱ azi ne, “Wou, ngeranni, ngene necu?”19A̱nne̱k zin Ya̱ko̱bo̱ baatinne ne, “Ke̱e̱ni̱ anna I̱sa̱u̱ a̱bu̱ waunne. Ku̱tu̱gu̱
         anna gi̱i̱ bali a̱du̱wa̱ka̱ i̱nna̱ ke̱. Tinga je̱e̱na̱ kar dak u̱gge̱ cik kanyaha
         anna zara ko̱, abunna ming a̱mu̱yu̱ka̱n.”20I̱jji̱n zin I̱sa̱ko̱ ngerinne, “Ngeranni, amuda i̱nna̱ e̱le̱gi̱t ataman niko ku̱?”O̱bo̱de̱k zin bo̱do̱k Ya̱ko̱bo̱ nonno, “Eelawa Manyi Ta̱mu̱ta̱dde̱n cunne.”21Izek zin I̱sa̱ko̱ Ya̱ko̱bo̱ ne, “I̱jja̱ ojonun ngatu kar ku̱u̱mi̱n ngeranni, kar ka̱gga̱
         ming e̱e̱ni̱ i̱nna̱ de̱de̱ ngeranni I̱sa̱u̱ icima amire.”22Uk zin Ya̱ko̱bo̱ ojonun ngati baatinne I̱sa̱ko̱, u̱u̱m zin enne nonno kar kize ne,
         “Een mului cu muluk ci Ya̱ko̱bo̱, ma̱i̱je̱ azzina e̱e̱ggi̱n azzin cik I̱sa̱u̱.” 23Iróng zin enne ngen a̱gga̱ nonno, eci azzina ciginnek anyak ima ki cik I̱sa̱u̱; u̱mu̱yu̱k
         zin enne nonno. 24I̱jji̱n zin I̱sa̱ko̱ nonno bo̱do̱k azi ne, “E̱e̱ni̱ i̱nna̱ de̱de̱ ngeranni I̱sa̱u̱?”O̱bo̱de̱k zin enne, “I̱i̱ny.”25Ize zin I̱sa̱ko̱ ne, “Ngeranni, nyahaka annit i̱di̱ng cunne ko̱ imma kadau kar kuturei
         amut.”Aanyik zin Ya̱ko̱bo̱ baatinne da̱i̱ne̱t, kar enne kadak; anyaha enne bu̱k merte imma
         kar kaanyik nonno kuud. 26Izek zin baatinne I̱sa̱ko̱ nonno ne, “I̱jja̱ ngatu, ngeranni, kar zawan.”27Uk zin Ya̱ko̱bo̱ ojonun ngatinne kar kiza nonno. Baling ocowa I̱sa̱ko̱ mu̱yu̱k ci
         ru̱u̱m cinne, u̱mu̱yu̱k zin enne nonno kar kize ne,“Oh, mu̱yu̱k ci ngeranniongooli ki mu̱yu̱k ci zaroci u̱mu̱yu̱k Manyi.28Anyik bai Ta̱mu̱ta̱dde̱n kaanyi zizi ci ta̱mu̱-kengoki i̱to̱kze̱t ci lo̱o̱tu̱ki labi cik meelek ki merte ci een jor.29Anyik lo̱o̱cco̱k ki̱li̱ngli̱ngo̱nto̱zi̱nkar ol kakatei u̱zu̱ngtti̱ ngatunne.Ize ddi̱ki̱ryo̱i̱t ngati gotonogginnu,anyik bai logoz cik yaatunne kakatei i̱nne̱t u̱zu̱ngti̱nne̱.Anyik bai ol cik otoryi i̱nne̱t kotortekar anyik bai ol cik a̱mu̱yu̱ki̱ i̱nne̱t ka̱mu̱yu̱kte̱.”30Baling udut I̱sa̱ko̱ ma̱yu̱we̱nta̱ kar zin Ya̱ko̱bo̱ kinik lo̱mu̱k ngati baatinne,
         oboda zin gotoniya I̱sa̱u̱ liya. 31Idiman enne bu̱k da̱i̱ne̱t u̱gge̱ cik emede kar kanyahak baatinne. Kar enne kizek
         nonno ne, “Baba, tinga je̱e̱na̱ kar dak i̱di̱ng ci kanyaha anna ko̱ imma, kar atidic
         ma̱yu̱wa̱n.”32I̱jji̱n zin baatinne I̱sa̱ko̱ nonno, “E̱e̱ni̱ i̱nna̱ ngene?”O̱bo̱de̱k enne azi ne, “Ke̱e̱ni̱ anna I̱sa̱u̱, ngerunne wa een a̱bu̱.”33A̱bba̱ri̱t zin zinin ci I̱sa̱ko̱ oroot ngati aburne nong, kar kize ne, “Ngene wanai
         ci anyahaka i̱di̱ng ke̱? Kadaha wanai da̱i̱ne̱t u̱gge̱ ming ngen i̱nna̱ i̱jja̱, kar
         anna ku̱mu̱yu̱k nonno, u̱mu̱yu̱we̱ zin enne de̱de̱.”34Baling izik I̱sa̱u̱ zoz ci ozoz baatinne ko̱, u̱tu̱lu̱ zin muluwe ci a̱ppwe̱ kar kizek
         baatinne ne, “Baba ma̱yu̱wa̱ annit bu̱k.”35Ma̱i̱je̱ enne a̱nne̱k ne, “I̱ki̱ya̱ gotonnu rok ngintu alaba annita kar kuwe ma̱yu̱we̱ne̱t
         cunne do̱o̱k.”36Ize zin I̱sa̱u̱ ne, “Eci zara ciginnek een Ya̱ko̱bo̱ de̱de̱, alabana zin enne annita
         lak rama: Arrak okkoye a̱bu̱ze̱t cinanni kar i̱yo̱ko̱ kuwe bo̱do̱k ma̱yu̱we̱ne̱t cinanni.”
         Kar enne kize ne, “Baba, i̱llo̱i̱ ma̱yu̱we̱ne̱t imma ci anyigzai kize cinanni?”37O̱bo̱de̱k zin I̱sa̱ko̱ I̱sa̱u̱, “Kanyiya anna nonno kize alaan ci abali i̱nne̱ta̱,
         kar boor cigunnek do̱o̱k kizeto du̱cca̱k ciginnek, kanyiya bo̱do̱k nonno labi ki merte
         ci een jor. I̱llo̱i̱ gi̱i̱ imma ci kar anna kaanyi i̱nne̱ta̱, ngeranni.”38A̱nne̱k zin I̱sa̱u̱ baatinne ne, “Baba, anyai i̱nna̱ ma̱yu̱we̱ne̱t co̱de̱ ṯok niko?
         Ma̱yu̱wa̱ annit bu̱k!” U̱tu̱lu̱ zin I̱sa̱u̱ oroot.39O̱bo̱de̱k zin baatinne nonno a̱nne̱k ne,“Okko atin nginti abahe i̱nna̱ ko̱iróng anyak i̱to̱kze̱t,aave reena ngati zizi cik ta̱mu̱-kengo.40Abai atin i̱nna̱ illawakar atin i̱nna̱ a̱li̱ngli̱ngo̱ni̱k gotonnu.Ma̱i̱je̱ ming okko zinin cunne abile je̱e̱na̱,a̱ju̱ke̱k atin i̱nna̱ li̱ngli̱ngo̱n cinne lo̱o̱ci̱i̱nya̱we̱ cunne.”I̱vi̱r Ya̱ko̱bo̱ uk ngati malotinne Laban41Amaroi zin I̱sa̱u̱ gotoni Ya̱ko̱bo̱ eci enne aama nonno ma̱yu̱we̱ne̱t ci aanyik baatinne
         nonno. A̱nne̱k zin enne ele cinne ne, “Ize ojon i̱i̱nya̱ cik ovvo naga ka̱lu̱we̱ baba;
         kar atin anna ku̱ru̱k gotona Ya̱ko̱bo̱ ka̱da̱k.”42Baling u̱du̱kta̱k ol Rebekah zoz ci a̱du̱wa̱ ngerinne wa a̱ddi̱ki̱re̱ ko̱, utu zin
         enne Ya̱ko̱bo̱ ngerinne wa dici ko̱ kar kizek nonno ne, “Alalizan gotonnu I̱sa̱u̱
         zinin cinne zo̱ze̱ ci atin okko enne amunyi i̱nne̱ta̱. 43I̱yo̱ko̱ zin, ngeranni, tu̱gu̱ zoz ci ka̱du̱wa̱ki̱ ko̱: Lu̱g lak co̱de̱, bit ngati
         gotononna Laban o̱rge̱ ci een Haran. 44A̱vvu̱t ki nonno arrak do̱yo̱i̱t, kobodai gotonnu zinin. 45Ming iróng gotonnu ngen abure nong ngatunne kar iróng ngen a̱a̱da̱ zoz bali ogonik
         i̱nna̱ nonno ke̱, ki̱tto̱na̱ki̱ atin zoz kar boda o̱rge̱ neci. Kamuda atin anna nya
         ming aditannu niga e̱le̱tti̱ ciggo̱k lak co̱de̱?”46Izek zin Rebekah I̱sa̱ko̱ ne, “Gerza annit baizi zo̱ze̱ ci ngaai cik Hittite ko̱.
         Ming okko Ya̱ko̱bo̱ a̱ti̱k ngaa ngaane cik lo̱o̱c cu, ngaai cik een Hittites ki i̱yo̱ko̱
         ciko, ize gerza atin baizi cinanne niko.”
         
            

         
      
   
      
         28
Okko Ya̱ko̱bo̱ ngati malotinne Laban1Utu zin I̱sa̱ko̱ Ya̱ko̱bo̱ kar ku̱mu̱yu̱k nonno, kar ki̱ti̱lo̱ kizek ne, “Ma a̱ti̱i̱
         dooli cik ol cik een Kanaan. 2Abarik bit lak co̱de̱ lo̱o̱ce̱ ci Paddan Aram, ce̱e̱ze̱ ci Bethuweli be̱e̱ti̱ yaatunne.
         Ti̱k ngaa cunne nginati, doolinne cik malotunne Labani. 3Anyik Ta̱mu̱ta̱dde̱n wa anyak Komiz do̱o̱k ka̱mu̱yu̱ki̱n kar kaanyi ti̱ra̱ dooli cik
         meelek kizeto zu̱we̱n cik meelek. 4Aanyi atin Ta̱mu̱ta̱dde̱n eezet ki dooli cik dooli cigunnek ki bali ming a̱mu̱yu̱k
         enne Aburaham ke̱. Aanyi atin bo̱do̱k Ta̱mu̱ta̱dde̱n lo̱o̱c ci abahe ki i̱yo̱ko̱ i̱do̱ngi̱
         ko̱, ki bali aanyik enne Aburaham ke̱.” 5I̱tto̱n zin I̱sa̱ko̱ Ya̱ko̱bo̱ kuk rok Paddan Aram kuk ka̱vvu̱to̱ ki malotinne Laban,
         ngerrti Bethuweli wa een olli Aramean, gotoni Rebekah, e̱e̱ti̱ Ya̱ko̱bo̱ ki I̱sa̱u̱.6Baling izik I̱sa̱u̱ zoz ci a̱mu̱yu̱we̱ I̱sa̱ko̱ Ya̱ko̱bo̱ kar ki̱tto̱n nonno kuk ngati
         malotinne Paddan Arama, abunna okko a̱ti̱k ngaa nginati, kar bo̱do̱k baling a̱mu̱yu̱k
         nonno ke̱, i̱lo̱t a̱nne̱k ne “Ma a̱ti̱i̱ ngaa ci ol cik een Kanaan,” 7kar zin Ya̱ko̱bo̱ kizik zoz ci baatinne ki yaatinne kar kuk ngati malotinne Paddan
         Arama. 8A̱gga̱ zin I̱sa̱u̱ ju̱rru̱m ming iróng baatinne I̱sa̱ko̱ elemi ngaai cik olli Kanaani;
         9uk zin enne I̱sa̱u̱ ngati malotinne Ismail kar ki̱ti̱k buweenyinne ci een zara Mahalath,
         ngooni Nebaioth. Otorek zin I̱sa̱u̱ Mahalath ngaai balik a̱ti̱k enne oowa ke̱. Een
         Ismaili ngerrti Aburahami.Onoze Ya̱ko̱bo̱ o̱rge̱ ci een Bethel10Utungek zin Ya̱ko̱bo̱ orog cinne̱ng Beersheba lo̱o̱c kar kuk o̱rge̱ ci een Haran.
         11Baling uzuca enne ngin imma, i̱ye̱be̱z nginati eci i̱tto̱ i̱i̱. Idima zin bee imma
         nginati kar zin katadoi oo cinne kar ka̱ta̱ngu̱. 12Onoze enne ngati acine gool ci anyak le̱ti̱te̱t aave lo̱o̱ta̱ ngatu, kar kuk rok ta̱mu̱-keng.
         Kar kicin anjilonya cik Ta̱mu̱ta̱dde̱no̱ ming ottod ne̱ke̱, ovvo uggak aluccai go̱o̱le̱
         neci. 13Imma go̱o̱le̱ neci ta̱dde̱na̱, abile Manyi nginati, kar enne kize ne, “Ke̱e̱ni̱ anna
         Manyi, Ta̱mu̱ta̱dde̱n ci baatunne Aburaham ki baatunne I̱sa̱ko̱. Kaanyi atin i̱nne̱t
         ki dooli cigunnek lo̱o̱c ci oonge i̱nna̱ ko̱. 14Ovvo atin dooli cigunnek atubo ki azac ci lo̱o̱tu̱, azawonik atin dooli cigunnek lo̱o̱cco̱k
         cik aavtte nyigja ki je̱e̱na̱, ki bo̱do̱k i̱do̱wa̱ ki i̱do̱li̱ya̱. Ovvo olli lo̱o̱tu̱
         do̱o̱k amuda ma̱yu̱we̱ne̱t ngatunne ki dooli cigunnek. 15Kaave anna ngatunne kar atin kuzutin odohize ngati okkoye, kanyahanni atin i̱nne̱t
         kobodani rok lo̱o̱c cu. Iróng atin anna kungneki lo̱o̱c ming ngen anna kedeca zoz
         bali ka̱du̱wa̱ki̱ ke̱.”16Baling itinga Ya̱ko̱bo̱ ungnyahe, i̱no̱n enne azi ne, “De̱de̱ aave Manyi ngatu, iróng
         zin da̱ anna ka̱gga̱.” 17O̱to̱ngo̱o̱le̱ zin enne lo̱o̱c kar kize ne, “A̱vi̱r bi̱ye̱ta̱ ngintu! Ogon ngintu
         ki ce̱e̱z ci Ta̱mu̱ta̱dde̱no̱; een necu aran ci ta̱mu̱-kengo.”18Imma nge̱rre̱ti̱n ci reng, idima zin Ya̱ko̱bo̱ bee bali atadane enne oo ke̱ kar kadawek
         lo̱o̱c kibil, kar ku̱du̱te̱k maal bee neci. 19Akatek zin enne ngin neci kize Bethel,+ ming nu̱nu̱n azi zar cik orog neci arrak ba̱li̱ye̱ ne Luz.20Idiman zin Ya̱ko̱bo̱ olom, azi ne, “Ming aave Ta̱mu̱ta̱dde̱n ngatinanni kar kicina
         annit ngati kerone kar kaanya atin da̱i̱ne̱t ki ru̱u̱ma̱ni̱ 21kar atin anna ki̱mi̱re̱ labak kuk ce̱e̱ze̱ ci baba, kar zin Manyi kize Ta̱mu̱ta̱dde̱n
         cinanni 22kar bee bali karike anna kize lolac ke̱ kize atin Ce̱e̱z wa Ta̱mu̱ta̱dde̱no̱, kar
         atin kaala cik aanya i̱nna̱ annita ko̱, kokko atin anna kaanyi i̱nne̱t Ta̱mu̱ta̱dde̱n
         co̱de̱ kaale cik e̱e̱ggi̱n omoto.”
         
            
               	Bethel: Utuge ci I̱bu̱ru̱, azi keng cik zar ne̱ko̱ ne, Ce̱e̱z wa Ta̱mu̱ta̱dde̱no̱.

Arawa Ya̱ko̱bo̱ Paddan Aram1Akate zin Ya̱ko̱bo̱ eroni cinne kar kuzuca lo̱o̱c ci olli je̱e̱ni̱. 2Imma nginati icin enne iit, anyak tenyani cik eezau e̱e̱ggi̱n i̱i̱yo̱ eel iit abanyca,
         eci auduz ol kaal nginati. Okko bee ci aave utuge ci iit neci ke̱ a̱ddi̱ki̱re̱ oroot.
         3Baling a̱vvu̱to̱ kaala do̱o̱k nginati, ovvo tuwayowa a̱ju̱k bee neci utuge ci iit
         neci kar kaala kuudde. Kar atidic kaartik bee neci utug ci iit neci.4I̱jji̱n zin Ya̱ko̱bo̱ tuwayok, “Gotonogga, a̱vvu̱nnu̱ niga o̱rge̱ jang?”Izektek nege ne, “Ka̱vvu̱nna̱ naga o̱rge̱ ci een Haran.”5Izek enne nogo ne, “A̱gga̱yyu̱ e̱e̱t ci een zara Laban wa een ji̱ji̱ti̱ne̱ Nahor?”O̱bo̱dde̱k nege, “I̱i̱ny ka̱gga̱yya̱ nonno.”6I̱jji̱n zin bo̱do̱k Ya̱ko̱bo̱, “Abunna enne?”O̱bo̱dde̱k zin nege nonno, “I̱i̱ny, abunna enne, buweenyinne ci een Rachel neci meer
         a̱kku̱ angida ki eeza ke̱.”7Ize zin Ya̱ko̱bo̱ ne, “Icinnet, ngen koor aave ta̱dde̱na̱; ngane i̱i̱ ci kalute kaal.
         Uuduzet eeza kar o̱o̱tte̱ koot kegec.”8O̱bo̱dde̱k zin nege Ya̱ko̱bo̱, “I̱llo̱i̱, kereyya arrak eeza kutubte kar kiyotit bee
         utuge ci iit necu. Kar zin atidic kuuduza eeza.”9Baling ngen enne ozozo ki nogo niko, i̱ki̱ya̱ Racheli angida ki eeza cik baatinne,
         eci enne een tuwayoit. 10Baling icin Ya̱ko̱bo̱ Rachel buweenyi Labani, gotoni yaatinne, ki eeza cik Labani,
         uk zin enne rok iit kar kiyot bee neci utuge ci moru kar zin kuuduz eeza cik malotinne.
         11Izza zin Ya̱ko̱bo̱ Rachel kar ku̱tu̱lu̱ oroot. 12U̱du̱wa̱k zin enne Rachel ming een enne boor co baatinne, ngerrti Rebekah. I̱vi̱r
         zin Racheli kuk ku̱du̱wa̱k baatinne.13Baling izik Labani kaviyak cik Ya̱ko̱bo̱, ngerrti ngononi, i̱vi̱ra̱ zin enne uk u̱ru̱me̱k
         nonno gool. Izza enne nonno oroot kar kanyahak ce̱e̱z cinne, kar nginati Ya̱ko̱bo̱
         ku̱du̱wa̱k nonno zoz ci anyaha enne do̱o̱k. 14Izek zin Labani nonno ne, “E̱e̱ni̱ i̱nna̱ bi̱ye̱ cigannik ele.”I̱ti̱k Ya̱ko̱bo̱ Le̱ya̱ ki RachelBaling abaito Ya̱ko̱bo̱ ki malotinne nye̱lo̱k co̱de̱, 15izek zin Labani nonno ne, “Eci i̱nna̱ e̱e̱ni̱ boorit cinanni, abunna ming a̱li̱ngli̱ngi̱
         i̱nna̱ ngatinanni ollin? Du̱wa̱ kaal cik orongi i̱nna̱.”16Anyak da̱ Labani dooli cik nga̱a̱ye̱k rama; azi zar cik do̱le̱c wa a̱ddi̱ki̱re̱ ko̱
         ne Le̱ya̱, okko cidici azi zar ne Rachel. 17Iróng da̱ ebere cik Le̱ya̱ acine ju̱rru̱m, imma ngooniya cidici een Rachel ko̱ a̱zi̱ze̱,
         alina da̱ oroot. 18Irez da̱ gon Ya̱ko̱bo̱ Rachel kar kizek Laban ne, “Ka̱li̱ngli̱ngo̱ni̱ki̱ atin anna
         i̱nne̱t e̱rki̱nya̱ turgerem kar inya Rachel kize ngaa cinanni.”19A̱nne̱k zin Labani nonno ne, “Maya abarik kaanyi anna i̱nne̱t ti̱k Rachel ngati kanyike
         e̱e̱t imma. Ka̱vvu̱t ngatu ki annita.” 20I̱li̱ngli̱ng zin Ya̱ko̱bo̱ e̱rki̱nya̱ turgerem kar atin ki̱ti̱k Rachel, u̱tu̱gu̱zzo̱
         e̱rki̱nya̱ ne̱ke̱ ngatinne ki ci een gwo̱o̱nya̱ cikidik eci enne irez nonno oroot.21Izek zin Ya̱ko̱bo̱ Laban ne, “Inya ngaa cinanni. Kedeca anna e̱rki̱nya̱ cigannik,
         korongi kabakta ki nonno.”22Utu zin Labani olli o̱rgu̱ do̱o̱k kar zin kidiman kwo̱o̱r. 23Baling ize looci ba̱a̱li̱n, uwe buweenyinne Le̱ya̱ kar kaanyik Ya̱ko̱bo̱, kar zin
         Ya̱ko̱bo̱ ka̱ta̱gu̱zzo̱ ki nonno. 24Kar Labani kaanyik du̱ca̱i̱t ci nga̱a̱ye̱ een zara Zilpah buweenyinne ki̱li̱ngli̱ngo̱zi̱k
         nonno.25Baling ize looci nge̱rre̱t, ize abarik Le̱ya̱! Izek zin Ya̱ko̱bo̱ Laban ne, “Nya ci
         ogonika i̱nna̱ annit ko̱? Ka̱li̱ngli̱ngo̱ni̱ki̱ anna i̱nne̱t ba̱li̱ye̱ e̱rki̱nya̱
         turgerem kar korong ki̱ti̱k Rachel, nya ci a̱lu̱ta̱ niko ko̱?”26O̱bo̱de̱k zin Labani nonno, “Akaka keere cinna̱ng ming a̱ti̱ye̱ do̱le̱c cidici ko̱
         oowa arrak ming ngen ngooniya ci a̱ddi̱ki̱re̱ ko̱ ngen ki̱ti̱ye̱. 27Rewo arrak kedecca i̱i̱nya̱ turgerem ci adahe ol rucenet ci Le̱ya̱ kar kaanyi Rachel
         bu̱k ming a̱li̱ngli̱ngngo̱ni̱ka̱ bo̱do̱k e̱rki̱nya̱ cik een turgerem dee.”28Elema zin Ya̱ko̱bo̱ zoz neci. Edeca zin i̱i̱nya̱ turgerem cik rucentak ki Le̱ya̱,
         kar Labani kaanyik bo̱do̱k Ya̱ko̱bo̱ ki̱ti̱k Rachel bu̱k kize ngaa cinne. 29Kar Labani kaanyik du̱ca̱i̱t cinne nga̱a̱ye̱ een zara Bilhah ko̱ Rachel. 30Abaito zin Ya̱ko̱bo̱ ki Rachel bu̱k, irez zin enne Rachel oroot kommog Le̱ya̱. Kar
         zin enne ki̱li̱ngli̱nge̱k Laban e̱rki̱nya̱ turgerem.Dooli cik Ya̱ko̱bo̱31Baling icin Manyi iróng Ya̱ko̱bo̱ irez Le̱ya̱, oo zin enne keng cinne ki̱ti̱r, ma̱i̱je̱
         ngatu ngen Racheli abile. 32Anyaho zin Le̱ya̱ kar ki̱ti̱rra̱ do̱le̱c ci maci. Akatek zar ciginnek kize Reuben,+ eci enne azi ne, “Eci Manyi icin matiz cinanni. De̱de̱ okko atin e̱e̱ti̱ cinanne
         ireza annit i̱yo̱ko̱.”33Anyaho zin bo̱do̱k Le̱ya̱ dee, baling okko enne a̱rri̱ta̱ ngerinne, ize ne, “Eci Manyi
         iziyan iróng e̱e̱ti̱ imma ireza annita, aanya enne annit do̱le̱c cu bo̱do̱k.” Kar
         zin enne kakatek zar cik een Si̱mo̱ne̱.+34Anyaho bo̱do̱k enne dee kar ki̱ti̱rra̱ do̱le̱c ci maci, kar kakatek zar cik een Le̱vi̱+ kar kize ne “I̱yo̱ko̱ vu̱rrta̱ okko atin mac cinanne a̱kku̱nna̱ka̱ ojonun ki annita,
         eci ki̱ti̱rra̱ anna nonno logoz cik macik i̱i̱yo̱.”35Anyaho bo̱do̱k Le̱ya̱ dee kar ki̱ti̱rra̱ do̱le̱c ci maci kar kize ne, “I̱yo̱ko̱ kinnati
         atin anna Manyi.” Akatek zin enne do̱le̱c zar cik een Ju̱da̱.+ Ibil zin enne ti̱rra̱.
         
            
               	Reuben: Utuge ci I̱bu̱ru̱, azi keng cik zar ne̱ko̱ ne, icin Ta̱mu̱ta̱dde̱n pirnanet cinanni.

               	Si̱mo̱ne̱: Utuge ci I̱bu̱ru̱, azi keng cik zar ne̱ko̱ ne, aziye e̱e̱ti̱ imma.

               	Le̱vi̱: Utuge ci I̱bu̱ru̱, azi keng cik zar ne̱ko̱ ne, ireza annita.

               	Ju̱da̱: Utuge ci I̱bu̱ru̱, azi keng cik zar ne̱ko̱ ne, inatit.

            

         
      
   
      
         30
1Baling icin Racheli iróng enne a̱rri̱ta̱k Ya̱ko̱bo̱ dooli niko, anyak zin enne meder
         ngati ngononi. Izek zin enne Ya̱ko̱bo̱ ne, “Inya annit dooli, icima ka̱da̱i̱ atin
         anna.”2Omoze zin Ya̱ko̱bo̱ ngatinne kar kize ne, “Kaave anna ngati Ta̱mu̱ta̱dde̱no̱, ci iróng
         aanyi i̱nne̱t nyak dooli?”3Ize zin Racheli ne, “Icu Bilhah, du̱ca̱i̱t cinanni. A̱ta̱gu̱z ki nonno abunna a̱rri̱ta̱ka̱
         annit dooli kar anna bu̱k kavade.”4Aanyik zin enne du̱ca̱i̱t cinne Bilhah ka̱vvu̱to̱ ki Ya̱ko̱bo̱ kize ngaa cinne. A̱ta̱gu̱zzo̱
         zin enne ki Ya̱ko̱bo̱, 5kar enne Bilhah kanyaho kar zin ki̱ti̱rra̱k nonno do̱le̱c ci maci. 6Ize zin Racheli ne, “Eelawa Ta̱mu̱ta̱dde̱n annita; izik enne lawinet cinanni kar kaanya
         do̱le̱c ci maci.” Akatek zin enne nonno zar cik een Dan.+7Anyaho zin bo̱do̱k Bilhah du̱ca̱i̱ti̱ ci Racheli kar ki̱ti̱rra̱k Ya̱ko̱bo̱ do̱le̱c
         ci maci annu a̱bu̱. 8Ize zin Racheli ne, “Kadangtowa ba̱li̱ye̱ ki ngoona oroot, kar anna kommog nonno.”
         Kar kakatek do̱le̱c kize Naphtali.+9Baling icin Le̱ya̱ ibil enne ti̱rra̱, idima zin enne bu̱k du̱ca̱i̱t cinne Zilpah kar
         kaanyik Ya̱ko̱bo̱ kize ngaa cinne. 10I̱ti̱rra̱k zin du̱ca̱i̱ti̱ ci Le̱ya̱ een Zilpah ko̱ Ya̱ko̱bo̱ do̱le̱c ci maci. 11Ize zin Le̱ya̱ ne, “I̱ki̱ya̱ bunnati,” kar zin kakatek zar cik do̱le̱c neci kize Gad.+12I̱ti̱rra̱k zin bo̱do̱k du̱ca̱i̱ti̱ ci Le̱ya̱ een Zilpah ko̱ Ya̱ko̱bo̱ do̱le̱c imma
         ci maci. 13Ize zin Le̱ya̱ ne, “Katalne anna oroot! Awuya atin ngaai kize talninet.” Kar kakatek
         zar ciginnek kize Asher.+14Imma i̱i̱nya̱we̱ cik ettede ol labi, uk Reubeni ma̱ne̱ne̱, kar kuruba o̱ya̱u̱ cik
         keet ci azi zar ne mandrake+ kar kanyahak yaatinne Le̱ya̱. A̱nne̱k zin Racheli Le̱ya̱ ne, “Inya bai mandrakes
         ci anyaha ngerunne ko̱ u̱gge̱.”15Ma̱i̱je̱ Le̱ya̱ a̱nne̱k nonno ne, “Ngen elezo ki mac bali amanna ke̱? Okkoye atin
         i̱nna̱ mandrakes ci ngeranni bu̱k?”O̱bo̱de̱k zin Racheli, “Abunna oroot, anyik zin nonno ka̱ta̱ngu̱ ce̱e̱ze̱ cunne zo̱ze̱
         ci mandrakes ci ngerunne ko̱.”16Baling zin oboda Ya̱ko̱bo̱ manatoto yo̱mo̱n neci, uk zin Le̱ya̱ u̱ru̱me̱k nonno gool.
         Kar kizek nonno ne, “Abunna la̱du̱n ming okko i̱nna̱ oongi ba̱a̱li̱n necu ce̱e̱ze̱
         cinanni, eci anna katalani mandrakese ci ngeranni.” Atangu zin Ya̱ko̱bo̱ ce̱e̱ze̱
         cinne.17Izik Ta̱mu̱ta̱dde̱n lawinet ci Le̱ya̱, kar enne kanyaho, i̱ti̱rra̱k zin Ya̱ko̱bo̱
         do̱le̱c ci maci annu gotonoggi cik een we̱c ko̱. 18Ize zin Le̱ya̱ ne, “Aanya Ta̱mu̱ta̱dde̱n eezet, eci kanyiya e̱e̱t cinanni kabahe du̱ca̱i̱t
         cinanni kize ngaa.” Akatek zin enne do̱le̱c zar cik een Issachar.+19Anyaho zin bo̱do̱k Le̱ya̱ dee, kar ki̱ti̱rra̱k Ya̱ko̱bo̱ do̱le̱c ci maci annu dooli
         cik een tu̱r ko̱. 20Kar zin Le̱ya̱ kize ne, “Aanya Ta̱mu̱ta̱dde̱n muci ci abunna. Okko atin mac cinanne
         a̱ti̱ri̱za̱ ju̱rru̱m, eci anna ki̱ti̱rra̱ nonno logoz torkonom.” Akatek zin enne nonno
         zar cik een Zebulun.+21Imma bali e̱rki̱t imma i̱ti̱rra̱ bo̱do̱k Le̱ya̱ do̱le̱c ci nga̱a̱ye̱ kar zin kakatek
         zar kize Di̱na̱.22A̱a̱da̱ zin Ta̱mu̱ta̱dde̱n Rachel; izik enne lawinet cinne kar kidiman mo̱mu̱ cinne.
         23Anyaho zin enne kar ki̱ti̱rra̱ do̱le̱c ci maci kar kize ne, “Aara Ta̱mu̱ta̱dde̱n a̱li̱ya̱n
         cigannik.” 24Kar zin enne kakatek do̱le̱c zar cik een Yosevo,+ kar enne kize ne, “Anyik bai Manyi kaanya annit do̱le̱c imma dee.”Otorte kaala cik Ya̱ko̱bo̱25Baling i̱ti̱rra̱ Racheli ngerinne Yosevo, iizek zin Ya̱ko̱bo̱ Laban ne, “Inya gool
         kar ku̱lu̱k ki̱mi̱re̱ kuk lo̱o̱ce̱ cinna̱ng. 26Inya ngaai cigannik ki dooli balik ka̱li̱ngli̱ngngo̱ni̱ki̱ anna i̱nne̱t zo̱ze̱ cinne̱ng
         ko̱, korongi atin anna koto. A̱gga̱ i̱nna̱ li̱ngli̱ngo̱n bali ka̱li̱ngli̱ngngo̱ni̱ki̱
         anna i̱nne̱t ke̱.”27Ma̱i̱je̱ Labani a̱nne̱k nonno ne, “Ming kabunna anna ngatunne, bak bai ngatu labak.
         Ka̱gga̱wa̱ anna ngati ka̱ru̱we̱ biyen+ a̱mu̱yu̱ka̱ zin Manyi zo̱ze̱ cunne.” 28Otorek zin enne, “Du̱wa̱ka̱ kaal cik a̱li̱ngli̱ngngo̱ni̱ka̱ i̱nna̱ annita kar atin
         anna ku̱ru̱we̱i̱n.”29O̱bo̱de̱k zin Ya̱ko̱bo̱ nonno, “A̱gga̱ i̱nna̱ li̱ngli̱ngo̱n ci ka̱li̱ngli̱ngngo̱ni̱ki̱
         ko̱ kar kaala cigunnek kubunnta ngati kazunne anna. 30Ovvo eeza balik kidik anyai i̱nna̱ ke̱ otorte oroot, kar Manyi ka̱ma̱yu̱k kaal cik
         kabali anna. Ma̱i̱je̱ i̱yo̱ko̱, kogonik atin anna ce̱e̱z cinanni nya?”31I̱jji̱n zin Laban nonno bo̱do̱k, “Orongi kar kaanyi nya?”O̱bo̱de̱k zin Ya̱ko̱bo̱ Laban, “Ma aanya gi̱i̱ imma, ma̱i̱je̱ ming u̱tu̱gu̱we̱ya̱
         i̱nna̱ annit gi̱i̱ co̱de̱ ko̱, kokko atin anna kar kabal eeza cigunnek kicin ju̱rru̱m:
         32Inya wazin necu kuk kicin kaal cigunnek do̱o̱k kar kaara eezai icima a̱zza̱i̱, nyoo
         cik a̱zza̱nnu̱ cik o̱lle̱k, ki eeza ki a̱zza̱ cik regek ki cik bu̱ze̱ni̱k. Ovvo ne̱ko̱
         e̱e̱ggi̱n kaal cik a̱ru̱we̱ka̱ i̱nna̱ annit kize cik li̱ngli̱ngo̱nta̱k. 33Kar zoz ci ka̱gga̱me̱ anna kaal zinine ci alali ko̱ okko atin i̱ye̱la̱i̱, ming okko
         i̱nna̱ acinni kaal cik a̱ru̱we̱ka̱ i̱nna̱ annit ko̱. Ming aave eez imma ngatinanni
         ci iróng een bu̱ze̱n icima rege, icima a̱zze̱t ci iróng o̱lla̱, ogorzai eez icima
         a̱zze̱t neci.”34O̱bo̱de̱k Labani Ya̱ko̱bo̱ a̱nne̱k ne, “Abunna, anyik ku̱tu̱gu̱ ki i̱yo̱ko̱ ming a̱du̱wa̱
         ko̱.” 35Imma i̱i̱te̱n neci ele, engera Labani eeza cik macik bu̱ze̱ni̱k icima cik regek, engera
         bo̱do̱k eeza cik nga̱a̱ye̱k bu̱ze̱ni̱k icima cik regek do̱o̱k, ki a̱zza̱ cik o̱lle̱k,
         kar kaanyi dooli ciginnek kutuwac nogo do̱. 36Kar ko̱o̱tte̱ ngati reeni owoye gwo̱o̱nya̱ i̱i̱yo̱ kar Ya̱ko̱bo̱ kutuwa eeza cik Labani
         anyigzai ko̱ do̱.37Idima zin Ya̱ko̱bo̱ alawo cik keenu, cik ngen culai, etehed keet neci ngati ettede
         bo̱i̱c ci keeto ki̱ye̱lta̱i̱ ngintik voorik keeta. 38Akatek zin alawo ne̱ke̱ kibilet o̱to̱ne̱ ci eezau ki a̱zza̱ ngati a̱ri̱ye̱ maama kar
         ka̱vvu̱ ngu̱me̱ ci kaalu, ming ovvo aud maam. Ming ovvo kaala a̱vvu̱ orong ki̱ti̱da̱lto̱
         ming ovvo aud maam, 39ovvo eezena ki a̱zza̱ i̱da̱lle̱ alawoi cik keen ne̱ke̱ ojonun, ovvo nege a̱rri̱ta̱
         nyoo cik regek icima cik bu̱ze̱ni̱k icima cik o̱lle̱k. 40Enger zin Ya̱ko̱bo̱ nyoo cik kidik ko̱ ka̱vvu̱to̱ cinne̱ng do̱, ma̱i̱je̱ eezena ki
         a̱zza̱ uggak kedevit eeza ki a̱zza̱ cik regek ki cik o̱lle̱k Labani. Gool ci arubane
         enne kaal ciginnek ko̱ necu, kar kaanyik kaal ne̱ke̱ ka̱vvu̱to̱ do̱ kaale cik Labani.
         41Ming aavtte eezena cik nga̱a̱ye̱k adiye izeto ruutwa orongit ki̱ti̱da̱lto̱, arike
         gon Ya̱ko̱bo̱ alawo cik ehede ko̱ ngu̱me̱ ci kaal ne̱ke̱ adiye ke̱ ojonun, 42ma̱i̱je̱ ming orobok kaala, iróng enne arike keet ngin neci. Ovvo zin eezena cik orobok
         e̱e̱ggi̱n cik Labani kar wak adiye ovvo e̱e̱ggi̱n cik Ya̱ko̱bo̱. 43Imma zin go̱o̱le̱ necu, ize Ya̱ko̱bo̱ jaitot ci ommog veelek, kanyak kaal cik meelek
         giir, ki du̱cca̱k cik nga̱a̱ye̱k ki cik macik, ki naganaganya ki zi̱gi̱re̱.
         
            
               	Dan: Utuge ci I̱bu̱ru̱, azi keng cik zar ne̱ko̱ ne, eelawa Ta̱mu̱ta̱dde̱n annita.

               	Naphtali: Utuge ci I̱bu̱ru̱, azi keng cik zar ne̱ko̱ ne, dango.

               	Gad: Utuge ci I̱bu̱ru̱, azi keng cik zar ne̱ko̱ ne, gi̱i̱ ci bunnato.

               	Asher: Utuge ci I̱bu̱ru̱, azi keng cik zar ne̱ko̱ ne, katalne anna.

               	O̱ya̱u̱ cik keet ci een mandrake: I̱no̱n ol azi ne, ming kadaka o̱ya̱u̱ cik keet necu, aanyik nogo ki̱ti̱rre̱t.

               	Issachar: Utuge ci I̱bu̱ru̱, azi keng cik zar ne̱ko̱ ne, muci.

               	Zebulun: Utuge ci I̱bu̱ru̱, azi keng cik zar ne̱ko̱ ne, inatit.

               	Yosevo: Utuge ci I̱bu̱ru̱, azi keng cik zar ne̱ko̱ ne, aanya annita.

               	Ka̱ru̱we̱ biyen: Abure Ta̱mu̱ta̱dde̱n ru̱we̱ne̱t agura icima cinenet ulukte kar ka̱gga̱c zoz ci atin
                     a̱kku̱, abarik een Ta̱mu̱ta̱dde̱n do̱ ci a̱gga̱ zoz ci atin a̱kku̱ ke̱. IkebLeviticus 19:26; Deuteronomy 18:10-14.

I̱vi̱r Ya̱ko̱bo̱ ngati Labani1Izik Ya̱ko̱bo̱ zoz ci ozoz logoz cik Labani, anno ne, “Uwe Ya̱ko̱bo̱ kaal cik be̱e̱ti̱nna̱
         do̱o̱k, amuda kaal ne̱ko̱ do̱o̱k kaale cik be̱e̱ti̱nna̱.” 2Oroota Ya̱ko̱bo̱ zoz ci Labani iróng ngen irez nonno ki ba̱li̱ye̱.3A̱nne̱k zin Manyi Ya̱ko̱bo̱ ne, “Mi̱re̱, bit lo̱o̱ce̱ ci be̱e̱ti̱gu̱nne̱k ki boor
         cigunnek, kaave atin anna ngatunne.”4I̱tto̱ne̱k zin Ya̱ko̱bo̱ Rachel ki Le̱ya̱ ngaai ciginnek zoz ci anyik nogo ki̱vi̱ta̱
         rok ngin bali abale enne kaal ke̱. 5A̱nne̱k zin enne nogo ne, “Kicina anna iróng be̱e̱ti̱nno̱ng ngen ireza ki ba̱li̱ye̱,
         ma̱i̱je̱ Ta̱mu̱ta̱dde̱n ci baba aave ngatinanni. 6A̱gga̱yyu̱ niga ki̱li̱ngli̱ngo̱zi̱ya̱ anna be̱e̱ti̱nno̱ng doize cinanni do̱o̱k, 7ngen abarik be̱e̱ti̱nno̱ng a̱lu̱tta̱ niko ngati uhu kaal cik ka̱li̱ngli̱nge̱ anna
         lak omoto. Iróng zin Ta̱mu̱ta̱dde̱n aanyik nonno gool ci kar enne ku̱tu̱gu̱we̱ya̱
         gi̱i̱ ci gerze. 8Ming azi enne ne, ‘Anyik eeza cik bu̱ze̱ni̱k ko̱ kizeto cik ka̱ru̱we̱ki̱ i̱nne̱t kize
         cik li̱ngli̱ngo̱nta̱k,’ kar zin eezena cigannik ki̱ti̱rrtta̱ nyoo cik bu̱ze̱ni̱k;
         kar ming azi enne ne, ‘Anyik eeza cik regek ko̱ do̱o̱k kizeto cik a̱li̱ngli̱nge̱ i̱nna̱,’
         ovvo zin eezena do̱o̱k cik a̱rri̱ta̱i̱ kizeto regete. 9Idima zin Ta̱mu̱ta̱dde̱n kaal cik be̱e̱ti̱nno̱ng kar kaanya annita.10“Okko i̱i̱nya̱we̱ cik ottodo eezena, konoze anna i̱i̱te̱n imma kicinna konyi ki mirkice
         cik bu̱ze̱ni̱k, cik o̱lle̱k ki cik regek ming ottod eeza ki a̱zza̱. 11A̱nne̱ka̱ zin anjilo ci Ta̱mu̱ta̱dde̱no̱ o̱no̱zo̱we̱ ne ‘Ya̱ko̱bo̱’ Kobodeke anna
         ka̱nne̱ke̱ ne, ‘Annit icu.’ 12Kar enne kize ne, ‘Cin ta̱dde̱n, kar cin eeza cik macik ottodo ki eeza cik regek,
         ki cik bu̱ze̱ni̱k ki cik o̱lle̱k, eci kicina anna kaal cik ogoniki Labani i̱nne̱ta̱.
         13Ke̱e̱ni̱ anna Ta̱mu̱ta̱dde̱n ci Betheli, ngin bali atuve i̱nna̱ bee ci abile ke̱ maala,
         ngin bali u̱tu̱gu̱we̱ya̱ i̱nna̱ annit olom ke̱. I̱yo̱ko̱ tungek lo̱o̱c cu lak co̱de̱,
         kar bit lo̱o̱ce̱ cunno̱ng.’”14O̱bo̱dde̱k zin Racheli ki Le̱ya̱ nonno a̱nne̱k ne, “Ngen naga kanyak kaal u̱gge̱ cik
         karagiz boore ci be̱e̱ti̱nna̱ng? 15Iróng enne aanyyet agit kizet i̱do̱ngi̱? Iróng utennet agita, abarik edeca kaal balik
         a̱ru̱wa̱kke̱t enne agit ke̱ do̱o̱k. 16De̱de̱, e̱e̱ggi̱n kaala ne̱k a̱gga̱ma̱ Ta̱mu̱ta̱dde̱n ngati be̱e̱ti̱nna̱ng ko̱ do̱o̱k
         cigga̱c ki dooli. I̱yo̱ko̱ zin tu̱gu̱ gi̱i̱ ci u̱du̱wa̱i̱ Ta̱mu̱ta̱dde̱n i̱nne̱ta̱.”17Aarik zin Ya̱ko̱bo̱ dooli ciginnek ki ngaai naganaganya, 18kar enne kingid kaal ciginnek do̱o̱k koot oowe cinne, ki i̱jjo̱ balik aruba enne Paddan
         Arama, okko ngati baatinne I̱sa̱ko̱ lo̱o̱ce̱ ci Kanaani.19Baling okko da̱ Labani etteda ima cik a̱zza̱ ciginnek,+ ogoroz zin da̱ Racheli to̱do̱yyo̱k cik anyike baatinne kize ta̱mu̱ta̱dde̱ne̱t cik
         ce̱e̱z cinne. 20Annik Ya̱ko̱bo̱ ci iróng a̱du̱wa̱k Laban wa Aramean zoz ci a̱vi̱re̱ enne kuk reena.
         21U̱lu̱g zin enne ki kaal cik anyak enne do̱o̱k, kar ketted moro ci een Yuvurataz, kar
         kuk o̱to̱ne̱ ci biyene cik Gilead.A̱vi̱r Labani vu̱rrte̱ ci Ya̱ko̱bo̱22Baling izeto gwo̱o̱nya̱ cik a̱vi̱re̱ Ya̱ko̱bo̱ i̱i̱yo̱, u̱du̱kta̱k zin ol Laban zoz
         neci. 23Uwe enne ki boor ciginnek kar ki̱vi̱re̱t vu̱rrte̱ ci Ya̱ko̱bo̱ gwo̱o̱nya̱ turgerem
         kar kurubttak nonno biyene cik Gilead. 24I̱ki̱ya̱k zin Ta̱mu̱ta̱dde̱n Laban wa Aramean o̱no̱zo̱we̱ ba̱a̱li̱n neci, kar kizek
         nonno ne, “Zuute ele, ma a̱du̱wa̱k Ya̱ko̱bo̱ zoz imma ci abunna icima ci gerze.”25Idimanek da̱ Ya̱ko̱bo̱ ti̱ti̱ cinne biyene cik Gilead baling ozoro Labani nonno, i̱ye̱be̱zi̱t
         zin Labani ki boor ciginnek bu̱k nginati. 26Izek zin Labani Ya̱ko̱bo̱ ne, “Nya ci ogoni i̱nna̱ ko̱? Alabanna i̱nna̱ annita kar
         vi̱re̱ dooli cigannik kiwagon ol cik a̱gga̱ma̱ ol illawa? 27Nya ming anni lo̱mu̱k a̱lu̱ta̱ annit niko ko̱? Nya ming iróng i̱nna̱ a̱du̱wa̱ka̱ ko̱,
         kar weda kidiman kwo̱o̱r ci a̱ddi̱ki̱re̱ e̱be̱ni̱nne̱ ol? 28Iróng i̱nna̱ bu̱k aanya annit kizza dooli cigannik bu̱k ki dooli cigge̱k. U̱tu̱gu̱
         i̱nna̱ zoz ci e̱e̱t ci tarbali. 29Kanyai anna doiz ci wo̱ye̱ ka̱ru̱ki̱n; ma̱i̱je̱ bali ba̱a̱l a̱nne̱ka̱ Ta̱mu̱ta̱dde̱n
         ci baatunne ne, ‘Zuute ele, ma a̱du̱wa̱k zoz imma Ya̱ko̱bo̱, ci abunna icima ci gerze.’
         30I̱yo̱ko̱ otowu i̱nna̱, eci orongi mi̱re̱ bit rok ce̱e̱z ci baatunne. Imma ngatu ogorozi
         ta̱mu̱ta̱dde̱ne̱t cigannik nya?”31O̱bo̱de̱k zin Ya̱ko̱bo̱ Laban a̱nne̱k ne, “Ko̱ngo̱o̱le̱ ba̱li̱ye̱ anna, eci kazi ne
         okko atin i̱nna̱ a̱gga̱ma̱na̱ buuwecci cigunnek ngatinanni i̱ba̱ti̱ne̱. 32Imma ming amuda i̱nna̱ e̱e̱t imma ci anyak ta̱mu̱ta̱dde̱ne̱t cigunnek, iróng atin
         e̱e̱ti̱ neci aruge. Okko orgene ci boor cigunnek, cin i̱nna̱ eliya ming anyak gi̱i̱
         imma cunne ngatinanni; ming umuda, bite.” I̱yo̱ko̱ iróng zin da̱ Ya̱ko̱bo̱ a̱gga̱
         ming ogoroza Racheli ta̱mu̱ta̱dde̱ne̱t cik baatinne.33I̱tto̱ zin Labani ti̱ti̱ ci Ya̱ko̱bo̱ ki ti̱ti̱ ci Le̱ya̱ ki ci du̱cca̱k waginnek,
         iróng zin ngen amuda gi̱i̱ imma. Baling okko enne iyowa ti̱te̱ ci Le̱ya̱, i̱tto̱ zin
         enne ti̱ti̱ ci Racheli. 34Idima da̱ Racheli to̱do̱yyo̱k cik ce̱e̱z ci baatinne kar karik mu̱ge̱ ci arike nege
         naganaga kar ka̱vvu̱i̱. Orong Labani ti̱te̱t do̱o̱k, iróng aruba gi̱i̱ imma.35Izek zin Racheli baatinne ne, “Ma aburneka nong baba, iróng wo̱ye̱ anna kabili ngu̱me̱
         cunne; adaka annit kaala cik ngaanu.” Orongnye zin Labani iróng aruba to̱do̱yyo̱k
         cik ce̱e̱z cinne ko̱ udut.36Utubur zin Ya̱ko̱bo̱ nong oroot kar enne ku̱cu̱b Laban, “Ku̱tu̱gu̱ anna nya ci gerze?
         Mu̱nye̱n jang cik ku̱tu̱gu̱ anna kar i̱nna̱ ronga annit ko̱? 37I̱yo̱ko̱ orongi i̱nna̱ kaal cigannik do̱o̱k, uruba zin i̱nna̱ gi̱i̱ imma ci a̱kku̱
         ce̱e̱ze̱ cunne? Arik zin gi̱i̱ neci ngintu ngu̱me̱ ci boor cigunnek ki cigannik, anyik
         nogo kettedit zoz cinanni ki i̱nne̱ta̱.38“Kabak ba̱li̱ye̱ anna ki i̱nne̱t e̱rki̱nya̱ moten rama rok i̱yo̱ko̱. I̱ti̱rre̱t zin
         eezena ki a̱zza̱ cigunnek ju̱rru̱m, ngen anna kadak mirkic imma kaale cigunnek udut.
         39Iróng anna ba̱li̱ye̱ kanyahaki kaal cik adak elegje zara; ka̱ru̱i̱ nga̱bo̱lo̱ anna
         manyi. A̱jji̱nna̱ gon ba̱li̱ye̱ i̱nna̱ annit ku̱ru̱k eeza icima a̱zza̱ cik a̱zze̱
         waz icima ba̱a̱l. 40Icu zin gool ci ba̱li̱ye̱ ka̱li̱ngli̱ngngo̱ni̱ki̱ anna i̱nne̱ta̱: Ovoca gon ba̱li̱ye̱
         koor ci wazino kar bo̱do̱k kuuda lajo ci ba̱a̱li̱no̱, ki̱zze̱c ungnyaha eberene cigannik.
         41Ogon zin ba̱li̱ye̱ niko e̱rki̱nya̱ moten rama kaave ce̱e̱ze̱ cunne. Kabaha ce̱e̱ze̱
         cunne e̱rki̱nya̱ moten rama. Ka̱li̱ngli̱nge̱ki̱ i̱nne̱t e̱rki̱nya̱ omoto ki we̱c zo̱ze̱
         ci buuwecci cigunnek rama ko̱ kar bo̱do̱k ki̱li̱ngli̱ng e̱rki̱nya̱ torkonom kuwa kaal
         cigunnek, uhu kaal cik ka̱li̱ngli̱nge̱ anna lak omoto kizeto cigunnek. 42Ming iróng ngo̱li̱ne̱t ci Ta̱mu̱ta̱dde̱n ci baba, Ta̱mu̱ta̱dde̱n ci Aburahami ki ngo̱li̱ne̱t
         ci I̱sa̱ko̱ aave ngatinanni, ottoka wo̱ye̱ da̱ i̱nna̱ annit kuk azzine ollin. Abarik
         zin Ta̱mu̱ta̱dde̱n icin li̱ngli̱ngo̱n ci kapirnane anna azzine cigannik ko̱ kar bali
         ba̱a̱l u̱du̱wa̱i̱ Ta̱mu̱ta̱dde̱n i̱nne̱ta̱.”Aganto Ya̱ko̱bo̱ ki Laban43O̱bo̱de̱k zin Labani Ya̱ko̱bo̱ a̱nne̱k ne, “E̱e̱ggi̱n ngaai cigunnek ko̱ dooli cigannik,
         ovvo dooli cigge̱k e̱e̱ggi̱n dooli cigannik, ovvo kaala e̱e̱ggi̱n kaal cigannik bu̱k.
         Ku̱tu̱gu̱ wo̱ye̱ anna nya ngati dooli cigannik ko̱ ki dooli balik a̱rri̱ta̱ nege ko̱?
         44I̱yo̱ko̱ i̱jja̱, kar ku̱tu̱gu̱z olom, annit ki i̱nne̱ta̱, kar olomi necu ka̱vvu̱ kize
         bbacait cinna.”45Idima zin Ya̱ko̱bo̱ bee kar kadawek kibil kiwagon lolaci. 46A̱nne̱k zin enne boor ciginnek ne, “U̱lu̱tta̱ biyen u̱gge̱.” Idimtta zin biyen ne̱ke̱
         u̱lu̱tte̱k ngi̱nto̱de̱, kar kadait da̱i̱ne̱t biyene ne̱ke̱ ojonun. 47Akatek zin Labani ngin neci kize Jegar Sahadutha, imma Ya̱ko̱bo̱ akatek zar cik een
         Gilead.+48Ize zin Labani ne, “E̱e̱ggi̱n biyena ciko bbacak ngatunne ki annita wazin necu.” Zoz
         zin ci akanonik ngin neci zara cik een Gilead ko̱ necu. 49Azi bo̱do̱k zar cik ngin neci u̱gge̱ ne Mizpa,+ eci Labani azi ne, “Anyik Manyi kicinna annit ki i̱nne̱ta̱ ming kaavtte naga reena.
         50Ming aminye i̱nna̱ dooli cigannik icima a̱ti̱ya̱ i̱nna̱ ngaai u̱gge̱, ming nu̱nu̱n
         a̱zze̱ e̱e̱ti̱ imma ngatinna̱ng ci acinni i̱nne̱ta̱, abunna ming a̱a̱da̱ Ta̱mu̱ta̱dde̱n
         ci een bbacait cinanni ki cunne.”51Izek zin bo̱do̱k Labani Ya̱ko̱bo̱ ne, “Iciko biyen ne̱k alute ko̱, icu bo̱do̱k lolac
         ci een bee ko̱ karike anna ka̱vvu̱ orgen cinanni ki i̱nne̱ta̱. 52E̱e̱ggi̱n biyena ne̱k alute ko̱ bbacait ci zoz necu, kar bee ci abile kize lolac ko̱
         bo̱do̱k bbacait, iróng anna kettedi biyen ciko kuk o̱to̱ne̱ cunne kar ku̱tu̱gu̱ zoz
         ci gerze, kar bo̱do̱k i̱nna̱ iróng ettedi biyen ne̱ko̱ kar i̱jja̱ ki o̱to̱n cinanni
         kar tu̱gu̱ zoz ci gerze. 53Anyik bai Ta̱mu̱ta̱dde̱n ci Aburahami ki Nahor, Ta̱mu̱ta̱dde̱n ci be̱e̱ti̱nne̱ng,
         kettedeit agit lo̱ki̱ko̱ orgen cinna.”O̱to̱ngo̱o̱le̱ Ya̱ko̱bo̱ kar zin ki̱tto̱n zare cik baatinne I̱sa̱ko̱ ki Ta̱mu̱ta̱dde̱n
         wa ala enne. 54Kar zin enne kapahek wawac bee neci kar kutu ol ciginnek do̱o̱k ki̱vi̱ta̱ kadakto.
         Baling adakto nege, a̱ta̱gu̱zzo̱ zin nginati kaal.55Imma nge̱rre̱t ingani, izza zin Labani dooli ciginnek ki dooli cigge̱k kar ka̱mu̱yu̱k
         nogo. I̱mi̱re̱ zin enne uk olo.
         
            
               	Etteda ima cik a̱zza̱ ciginnek: Etteda ol ima cik a̱zza̱nnu̱ kidimante ru̱u̱ma̱ni̱ cik aim ol icima kidimante ti̱ti̱.

               	Gilead: Utuge ci I̱bu̱ru̱, azi keng cik zar ne̱ko̱ ne, biyen cik ibbace ol zoz.

               	Mizpa: Utuge ci I̱bu̱ru̱, azi keng cik zar ne̱ko̱ ne, acinnet enne agita.

Orong Ya̱ko̱bo̱ kurumto ki I̱sa̱u̱1Uk zin Ya̱ko̱bo̱ gool cinne, kar zin anjilonya cik Ta̱mu̱ta̱dde̱no̱ kurumto ki nonno.
         2Baling okko Ya̱ko̱bo̱ acin nogo, ize enne ne, “Een ngintu nyaperit ci Ta̱mu̱ta̱dde̱no̱.”
         Kar zin enne kakatek zar kize Mahanaim.+3I̱tto̱ni̱k zin Ya̱ko̱bo̱ du̱cca̱k ciginnek koot oowa ngati gotononi I̱sa̱u̱ lo̱o̱ce̱
         ci Seiri, nginti een zara Edom. 4I̱lo̱t zin enne nogo a̱nne̱k ne, “Icu zoz ci ovvo niga a̱du̱wa̱kku̱ ddi̱ki̱ryo̱i̱t
         cinanni I̱sa̱u̱: ‘Azi du̱ca̱i̱ti̱ cunne Ya̱ko̱bo̱ ne, kabai anna ba̱li̱ye̱ ce̱e̱ze̱
         ci Labani rok i̱yo̱ko̱. 5Kanyai anna tiin ki zi̱gi̱re̱, a̱zza̱ ki eeza, du̱cca̱k cik macik ki cik nga̱a̱ye̱k.
         I̱yo̱ko̱ ki̱tto̱ni̱k anna zoz necu manyi cinanni, abunna ming elemanan.’”6Baling ovvo du̱cca̱ha̱ obodak Ya̱ko̱bo̱, izettek nonno ne, “Ko̱o̱tta̱ rok gotonnu
         I̱sa̱u̱, kar i̱yo̱ko̱ a̱kku̱ enne goola okko arumonu ki i̱nne̱ta̱, e̱e̱ggi̱n ol cik
         orkora ki nonno obet we̱c (400).”7Okko zin ngati o̱ngo̱o̱li̱nne̱ Ya̱ko̱bo̱ zoz ci I̱sa̱u̱ oroot, enger zin enne ol balik
         orkora ki nonno ke̱ lak rama, enger kaal do̱o̱k rok naganaganya. 8I̱no̱n enne azi ne, “Ming a̱kku̱ I̱sa̱u̱ kar kakat koole co̱de̱, okko koole ci aave
         do̱ ko̱ iyok labak.”9Ala zin Ya̱ko̱bo̱ Manyi, “Ta̱mu̱ta̱dde̱n ci baba Aburaham ki ci baba I̱sa̱ko̱, Manyi
         bai, ngene ci bali a̱nne̱ka̱ annit ne, ‘Mi̱re̱ bit o̱rge̱ cunne ki boor cunne, kar
         atin kaanyi i̱nne̱t kaal cik meelek,’ 10Iróng wo̱ye̱ kaganona ki bunnat ki zoz ci azunne i̱nna̱ i̱ye̱le̱k du̱ca̱i̱t cunne.
         Kanyai ba̱li̱ye̱ ki̱ri̱ ci komtine baling ngen kettedi moro ci een zara Jordan. Imma
         i̱yo̱ko̱ kanyai koolen ram cik ollu ki kaal. 11Kalaye, eelawa annita Ta̱mu̱ta̱dde̱n a̱tte̱ ci gotononna I̱sa̱u̱, eci anna ko̱ngo̱o̱le̱
         okko atin enne a̱ru̱ka̱ annita, ki e̱e̱ti̱k doolinnu ki dooli cigge̱k. 12Ma̱i̱je̱ i̱nna̱ ba̱li̱ye̱ a̱nne̱ka̱ ne, ‘Kaanyi atin de̱de̱ nyak kaal cik meelek kar
         atin dooli cigunnek ki̱ti̱rre̱t ku̱tu̱gu̱zzo̱ kiwagon azac ci li̱i̱lu̱, ci iróng ol
         uule kikebit.’”13Atangu zin Ya̱ko̱bo̱ nginati kaal, kar katahalak gotoni wa een I̱sa̱u̱ muci cik abunna
         kaale ne̱k anyak enne ke̱: 14eeza cik nga̱a̱ye̱k obet rama (200) ki konyi moten rama, okko bo̱do̱k anyaha a̱zza̱
         cik nga̱a̱ye̱k obet ram (200) ki mirkicce moten rama, 15anyaha bo̱do̱k naganaganya cik nga̱a̱ye̱k ki maala cigge̱k moten i̱i̱yo̱, e̱e̱ggi̱n
         tiina cik nga̱a̱ye̱k moten we̱c ki o̱le̱nya̱ omoto, e̱e̱ggi̱n zi̱gi̱re̱ cik nga̱a̱ye̱k
         moten ram ki cik macik omoto. 16Aanyik zin Ya̱ko̱bo̱ kaal ne̱ko̱ do̱o̱k du̱cca̱k ku̱zu̱tte̱, uuwa ngenngene kaal cigge̱k
         do̱, kar kize ne, “Oot oowe cinanni, ma ojongzonu, a̱vvu̱t reena idic.”17I̱lo̱te̱k zin Ya̱ko̱bo̱ du̱ca̱i̱t wa okko oowa ke̱ zoz cu, “Ming okko i̱nna̱ arumonu
         ki gotona I̱sa̱u̱ kar ki̱jji̱ni̱n, ‘E̱e̱ni̱ i̱nna̱ e̱e̱t ci ngene, okko i̱nna̱ nga,
         ngene ci een manyi kaal ne̱ko̱ do̱o̱k?’ 18kar zin i̱nna̱ izek nonno ne, ‘E̱e̱ggi̱n kaala ne̱ko̱ cik du̱ca̱i̱t cunne Ya̱ko̱bo̱.
         E̱e̱ggi̱n kaala ne̱ko̱ cik amuce enne manyi I̱sa̱u̱, a̱kku̱ zin enne vu̱rrte̱ cinanni.’”19I̱lo̱t bo̱do̱k Ya̱ko̱bo̱ du̱cca̱k wak annu gonoggi wak o̱o̱tti̱nu̱ ko̱ ki wak annu
         nogo vu̱rrta̱ ko̱, ki ol cik angid kaal ki nogo ko̱, a̱nne̱k ne, “U̱du̱kta̱k zoz neci
         dee I̱sa̱u̱ ming ovvo niga arumonu ki nonno. 20Abunna ming a̱gga̱yyu̱ zoz ci a̱du̱wa̱kku̱ nonno, ‘A̱kku̱ du̱ca̱i̱ti̱ cunne Ya̱ko̱bo̱
         vu̱rrte̱ cinna.’” Eci enne i̱no̱n azi ne, “Kalalizani atin anna zinin cinne zo̱ze̱
         ci muci ci ki̱tto̱ni̱ anna arrak oowa ko̱; imma vu̱rrta̱ ming kokko anna kacinni nonno,
         elemanna atin wo̱ye̱ enne annita.” 21Uk zin muci cik Ya̱ko̱bo̱ arrak oowe cinne, ma̱i̱je̱ enne a̱ta̱ngu̱ kaal nyaperita.Ocodo Ya̱ko̱bo̱ ki Ta̱mu̱ta̱dde̱n22Imma ba̱a̱li̱n neci ele, itinga Ya̱ko̱bo̱ kar kuwe ki ngaai ciginnek rama, ki du̱cca̱k
         cik nga̱a̱ye̱k ki logoz ciginnek omoto ki co̱de̱ kar kettede nogo nginti dholoi more
         ci een zara Jabbok. 23Baling ettede enne nogo a̱vvu̱to̱ ti̱ti̱ma̱, i̱tto̱n zin enne kaal ciginnek do̱o̱k.
         24Erahek zin Ya̱ko̱bo̱ do̱, ocodo zin e̱e̱ti̱ imma ki nonno kaal, kaala looci. 25Baling icin e̱e̱ti̱ neci iróng enne ngen uule Ya̱ko̱bo̱ codonta, alaca zin Ya̱ko̱bo̱
         vanoc. 26Ize zin e̱e̱ti̱ neci ne, “Inya kuwo, aala looci.”O̱bo̱de̱k zin Ya̱ko̱bo̱ nonno a̱nne̱k ne, “Iróng atidic anna kaanyi bito ming ngen
         i̱nna̱ ma̱yu̱wa̱n.”27I̱jji̱n zin e̱e̱ti̱ neci nonno, “Azi zar cigunnek ngene?”O̱bo̱de̱k zin enne a̱nne̱k ne, “Ya̱ko̱bo̱.”28Ize zin e̱e̱ti̱ neci ne, “Iróng zara cigunnek bo̱do̱k ngen een Ya̱ko̱bo̱, abarik anyik
         zar cigunnek kizeto Israil+, eci i̱nna̱ ocodou ki Ta̱mu̱ta̱dde̱n ki bo̱do̱k ol, ommogu zin i̱nna̱ nogo do̱o̱k.”29Ize zin Ya̱ko̱bo̱ ne, “Du̱wa̱ka̱ bai zar cigunnek ke̱.”Ma̱i̱je̱ enne o̱bo̱de̱k azi ne, “Nya ming a̱jji̱nni̱ i̱nna̱ zar cigannik ko̱?” Kar
         zin enne ku̱mu̱yu̱k Ya̱ko̱bo̱.30Akatek zin Ya̱ko̱bo̱ zar cik ngin neci kize ne, Peniel+ kar kize ne, “Eci anna kicinna ngu̱m ci Ta̱mu̱ta̱dde̱no̱, kar i̱yo̱ko̱ ngen anna
         karugi.”31Iyowa zin i̱i̱, baling okko enne ungnek Peniel lo̱o̱c, kar enne kocongod eci alacai
         vanoci cinne. 32Okko zin rok i̱yo̱ko̱ iróng olli Israilo adak i̱di̱ng ci aave vanoca ci kaalu zo̱ze̱
         bali i̱i̱na̱k Ya̱ko̱bo̱ ke̱.
         
            
               	Mahanaim: Utuge ci I̱bu̱ru̱, azi keng cik zar ne̱ko̱ ne, nyaperit ram.

               	Israil: Utuge ci I̱bu̱ru̱, azi keng cik zar ne̱ko̱ ne, e̱e̱t ci ocodo ki Ta̱mu̱ta̱dde̱n.

               	Peniel: Utuge ci I̱bu̱ru̱, azi keng cik zar ne̱ko̱ ne, ngu̱m ci Ta̱mu̱ta̱dde̱no̱.

U̱ru̱mto̱ Ya̱ko̱bo̱ ki I̱sa̱u̱1Owo Ya̱ko̱bo̱ zee baling okko odong ebere ki ta̱dde̱n, acin I̱sa̱u̱ ki ol obet we̱c
         (400); enger zin dooli ki ngaai ciginnek, Le̱ya̱, ki Rachel ki ngaai balik een du̱cca̱k
         rama ke̱. 2Aanyik zin enne ngaai wak een du̱cca̱k ko̱ koot oowa ki dooli cigge̱k, kar kanyik
         Le̱ya̱ ki dooli kunuwet nogo, okko anyike Rachel ki Yosevo kizeto vu̱rru̱t. 3Okko Ya̱ko̱bo̱ enne eliya oowa kar kuluc oo cinne lak turgerem baling okko enne ojongoz
         gotoni, I̱sa̱u̱.4I̱vi̱ra̱ zin I̱sa̱u̱ ki̱ki̱ya̱ kurumek Ya̱ko̱bo̱ gool kar zin kizza nonno; a̱gga̱m
         zin nonno azzine do̱o̱k kar kizza. Kar nege do̱o̱k ku̱tu̱lu̱zzo̱. 5Edev zin I̱sa̱u̱ ta̱dde̱n acin ngaai ki dooli. I̱jji̱nno̱ zin, “Ciko ngene cik orkorannu
         bu̱k ko̱?”O̱bo̱de̱k zin Ya̱ko̱bo̱ nonno, “E̱e̱ggi̱n ne̱ko̱ dooli balik aanyik Ta̱mu̱ta̱dde̱n
         du̱ca̱i̱t cunne.”6I̱vi̱ta̱ zin ngaai wak e̱e̱ggi̱n du̱cca̱k ke̱ ki dooli cigge̱k kar kakatek u̱zu̱ngti̱nne̱
         ngati I̱sa̱u̱. 7Okko bo̱do̱k Le̱ya̱ arawa ki dooli ciginnek kar kakatek u̱zu̱ngti̱nne̱. Kar vu̱rrta̱,
         i̱vi̱ta̱ Yosevo ki Rachel kar kakatek u̱zu̱ngtti̱ bu̱k.8I̱jji̱nno̱ zin I̱sa̱u̱, “Nya ming i̱tto̱na̱ kaal cik meelek karumona ki agit goola
         oowa ko̱?”O̱bo̱de̱k zin Ya̱ko̱bo̱ nonno, “Kaal cigunnek manyi, kaanyi anna kar i̱nna̱ leman.”9Ma̱i̱je̱ I̱sa̱u̱ a̱nne̱k nonno ne, “Gotona, kanyai anna kaal cik meelek giir. Zuute
         kaal ne̱ko̱ kizeto cigunnek.”10Izek zin Ya̱ko̱bo̱ nonno ne, “I̱llo̱i̱ bai ke̱! Kumuda anna zoz ci abunna ngatunne,
         lema muci necu ngatinanni. Eci ming kacinni ngu̱m cunne ogon ki ci kacinni ngu̱m ci
         Ta̱mu̱ta̱dde̱no̱, i̱yo̱ko̱ elema i̱nna̱ annit talninta. 11Lema bai muci ci anyoniki i̱nne̱t ko̱ la̱du̱n, eci Ta̱mu̱ta̱dde̱n aanya deten kar
         kaanya kaal cik korongi anna.” Eci Ya̱ko̱bo̱ adangek nonno zoz necu, elema zin I̱sa̱u̱
         kaal ne̱ke̱.12Ize zin I̱sa̱u̱ ne, “Kotoz zin gool cinna; ki̱nya̱ma̱nnu̱ng atidic anna i̱ge̱ta̱.”13Ma̱i̱je̱ Ya̱ko̱bo̱ a̱nne̱k nonno ne, “A̱gga̱ i̱nna̱ manyi cinanni ngane dooli idice,
         abunna la̱du̱n ming kazunne anna nyoo ki maala. Ming kangid naga nogo oroot i̱i̱te̱n
         co̱de̱, ovvo kaala do̱o̱k a̱da̱i̱. 14Anyik ddi̱ki̱ryo̱i̱t cinanni kuk oowe ci du̱ca̱i̱t cinne, kokko anna kowo vu̱rrta̱
         idic, kitto dooli zee bak kokko kamudaki Seir.”15Ize zin I̱sa̱u̱ ne, “Abunna, ja zin kutungei ol cigannik ko̱ u̱gge̱.”Ize zin bo̱do̱k Ya̱ko̱bo̱ ne, “Nya ming ogoni niko? Abunna kamuda anna bunnat ci elemanna
         i̱nna̱ annita, manyi cinanni.”16I̱mi̱re̱ zin I̱sa̱u̱ i̱i̱te̱n neci eliya uk lo̱o̱ce̱ ci Seiri. 17U̱lu̱g zin Ya̱ko̱bo̱ uk o̱rge̱ ci een zara Succoth, kar eteheeny ce̱e̱z cinne kar
         kuluk ngintik aavtte kaala ciginnek. Zoz zin ci akannek ngin neci kize Succoth+ ko̱ nenen.18Baling i̱ki̱ya̱ Ya̱ko̱bo̱ Paddan Arama, arawa zin enne orog ci een Shechem labak,
         lo̱o̱ce̱ ci Kanaani kar zin ka̱vvu̱ orog abanyca. 19Kar zin kutuwa lo̱o̱c neci o̱ro̱bi̱ya̱i̱ cik e̱e̱ggi̱n o̱bo̱n co̱de̱ (100) ngati logoz
         cik Hamor, be̱e̱ti̱ Shechemi, kar kidimanek ti̱ti̱ cinne. 20Imma nginati idiman zin enne i̱te̱le̱ nginati kar kakatek zar cik een El Elohe Israilo.+
            
               	Succoth: Utuge ci I̱bu̱ru̱, azi keng cik zar ne̱ko̱ ne, ti̱ti̱.

               	El Elohe Israilo: Utuge ci I̱bu̱ru̱, azi keng cik zar ne̱ko̱ ne, Ta̱mu̱ta̱dde̱n, Ta̱mu̱ta̱dde̱n ci Israilo.

Di̱na̱ ki Shechem1Itinga i̱i̱te̱n imma buweenyi Ya̱ko̱bo̱ ci a̱rri̱ta̱ Le̱ya̱ een zara Di̱na̱, okko
         enne acin ngaai cik lo̱o̱c ci Kanaani. 2Baling okko Shechemi ngerrti alaan Hamor, boore ci een Hivites acin Di̱na̱, a̱gga̱m
         nonno kar ki̱vi̱re̱. 3I̱ta̱k da̱ zinin cinne Di̱na̱ buweenyi Ya̱ko̱bo̱, irez enne buuwec neci kar kozozek
         ju̱rru̱m. 4A̱nne̱k zin Shechemi baatinne Hamor ne, “Inya do̱le̱c necu ki̱ti̱k anna kize ngaa
         cinanni.”5Baling izik Ya̱ko̱bo̱ zoz ci egerzanne e̱e̱ti̱ imma buweenyinne Di̱na̱ ko̱, aavtte
         da̱ logoz ciginnek ki kaal boora; ijahe zin enne li̱i̱m zee ki̱vi̱ta̱k logoz ciginnek
         ce̱e̱z.6Uk zin alaani Hamori be̱e̱ti̱ Shechemi okko ozozek Ya̱ko̱bo̱. 7I̱yo̱ko̱ o̱bo̱dda̱ logoz cik Ya̱ko̱bo̱ boora, baling ovvo nege aziye zoz ci u̱tu̱gu̱
         Shechemi, utuburet nong oroot, eci Shechemi u̱tu̱gu̱ gi̱i̱ ci gerze Israila ngati
         aminye buweenyi Ya̱ko̱bo̱, gi̱i̱ ci iróng wo̱ye̱ ogone.8Ma̱i̱je̱ Hamori a̱nne̱k nogo ne, “Aarik ngeranni Shechemi zinin cinne buweenyunne.
         Anycik bai nonno ki̱ti̱k kize ngaa cinne. 9Kurucco labak ki agita; icetu ki̱ti̱kta̱ dooli cuggo̱k kar bo̱do̱k niga i̱ti̱yye̱t
         dooli cigga̱k. 10Abakku wo̱ye̱ niga orgene cinna̱ng; een looci cunno̱ng labak. Abait lo̱o̱ce̱ necu,
         ataltoi kaal ngatu, kar u̱tu̱yya̱ lo̱o̱c bu̱k.”11Izek zin Shechemi be̱e̱ti̱ Di̱na̱ ki gotonoggi ne, “Elemttang annit labak, ka̱ru̱we̱kku̱ng
         atin kaal cik a̱jji̱nnu̱ niga. 12U̱du̱kta̱ kaal cik rucentak ki muci ci a̱ddi̱ki̱re̱, kokko atin anna kanyaha ki ming
         orongnyu niga, kar atin anna ku̱ru̱k kaal cik a̱jji̱nnu̱ niga ngatinanni. Inycang
         do̱le̱c kize ngaa cinanni.”13Eci Shechemi egerzan ngooni cinne̱ng Di̱na̱, ozozit zin logoz cik Ya̱ko̱bo̱ volonga
         ngati Shechemi ki baatinne Hamor. 14Izettek zin nogo ne, “Iróng naga kogon zoz ci ogon niko; iróng kanyikka ngoonet e̱e̱t
         ci ngen ketted vi̱ca̱vi̱ca̱. Anyahakket atin rucenet neci dominet. 15Kelemnyya atin naga rucenet necu ming u̱tu̱gu̱zzu̱ niga zoz co̱de̱ ṯok: u̱tu̱gu̱z
         ki i̱yo̱ko̱ naga ko̱ ngati ettedu vi̱ca̱vi̱cce̱t cik logoz cigunnek veelek. 16Kar atin naga kaanycung i̱ti̱yye̱t dooli cigga̱k, kar bo̱do̱k naga ki̱ti̱ktta̱ dooli
         cuggo̱k. Kar naga kabakta ki i̱ge̱t kar kizet ol co̱de̱. 17Ma̱i̱je̱ ming iróng niga elemnyyu zoz ci ettedu vi̱ca̱vi̱cce̱t, ka̱mi̱re̱na̱ atin
         ngoonet cinna̱ng.”18Ogon ki ci abunna zoz neci ngati Hamori ki ngerinne Shechem. 19Okko lo̱gu̱t ci irez baatinne ce̱e̱ze̱ cinne oroot, uk zin ataman, okko ogon zoz bali
         u̱du̱kta̱ nege ke̱, eci enne atali buweenyi Ya̱ko̱bo̱ oroot. 20Oot zin Hamori ki ngerinne Shechem rok aran ci o̱rgu̱ kozozek olli o̱rgu̱. 21Azi nege ne, “E̱e̱ggi̱n ol ne̱ke̱ gonogget cigga̱c, kanycik nogo kabaito lo̱o̱ce̱
         cinna kar ku̱tu̱yyo̱i̱ kaal ngatu; anyak lo̱o̱c ci a̱ppwe̱ kize cinne̱ng. Ka̱ti̱k
         wo̱ye̱ naga buuwecci cigge̱k, ovvo bo̱do̱k nege a̱ti̱k cigga̱c. 22Abarik atin ol ne̱ke̱ elemi a̱vvu̱ze̱t ki agit zo̱ze̱ co̱de̱, anyik ol cigga̱c macik
         do̱o̱k kettedit vi̱ca̱vi̱cce̱t ki i̱yo̱ko̱ nege ko̱. 23Iróng zin atin kaala cigge̱k do̱o̱k ki elegje ovvo e̱e̱ggi̱n cigga̱c? Korong naga
         ku̱du̱kta̱k zoz cinna nogo, kar atin nege kabaito orgene cinna.”24Elemtta ol cik macik do̱o̱k balik ovvo arane ci o̱rgu̱ ko̱ zoz ci Hamori ki ngerinne
         Shechem, kar zin logoz cik macik do̱o̱k orgato kettedit vi̱ca̱vi̱cce̱t.25Kar baling edeccai i̱i̱nya̱ cik een i̱i̱yo̱, baling ngen ngoddeceta balik ettede nege
         vi̱ca̱vi̱cce̱t ko̱ a̱u̱ce̱, idimtta dooli cik Ya̱ko̱bo̱, Si̱mo̱ne̱ ki Le̱vi̱ gotonoggi
         Di̱na̱ illanya cigge̱k kar zin ki̱tto̱zo̱ orog, kar ku̱ru̱we̱t ol cik macik do̱o̱k.
         26U̱ru̱we̱t Hamor ki ngerinne Shechem, kar kiyoktai Di̱na̱ ce̱e̱ze̱ ci Shechemi kar
         koot. 27I̱tto̱zzo̱ zin dooli cik Ya̱ko̱bo̱ orog ka̱va̱rda̱ngi̱t ol cik a̱da̱i̱to̱ kogorozit
         orog ci ol balik egerzan ngooni ke̱. 28O̱o̱tte̱ zin nege kaal cik ol ne̱ke̱, a̱zza̱ ki eeza ki tiin ki zi̱gi̱re̱ ki kaal
         cik aavtte orgato icima ma̱ne̱ne̱. 29Aamtta zin nege kaal cik ol ne̱ke̱ do̱o̱k ki bo̱do̱k ngaai ki dooli, ki i̱jjo̱ cik
         aavtte ce̱e̱zi̱nne̱.30Izek zin Ya̱ko̱bo̱ Si̱mo̱ne̱ ki Le̱vi̱ ne, “Amartang niga annita nong ngati ol cik
         abak lo̱o̱ce̱ ci Kanaani ki Perizzites. Ke̱e̱ggi̱n naga idice, ming ulutet nege e̱le̱tti̱
         cigge̱k kar koorta annit, ovvo nege aditanna annit ki olli ce̱e̱z cinanni do̱o̱k.”31Ma̱i̱je̱ nege o̱bo̱dde̱k nonno, “Anyik weda da̱ Shechem kimice ngoonet ki a̱li̱ya̱i̱ti̱?”

I̱mi̱re̱ Ya̱ko̱bo̱ uk o̱rge̱ ci een Bethel1Izek zin Ta̱mu̱ta̱dde̱n Ya̱ko̱bo̱ ne, “Bit o̱rge̱ ci een Bethel kar bak nginati, kar
         dimanek Ta̱mu̱ta̱dde̱n i̱te̱le̱ nginati, Ta̱mu̱ta̱dde̱n bali i̱ye̱le̱ki̱ ele baling
         a̱vi̱ri̱ i̱nna̱ ngati gotononnu I̱sa̱u̱.”2Izek zin Ya̱ko̱bo̱ ollinne ce̱e̱za̱ ki ol wak aavtte ki nonno bu̱k ko̱ ne, “I̱di̱tta̱
         to̱do̱yyo̱k ne̱k i̱do̱ngi̱nnu̱ anyikku kizeto ta̱mu̱ta̱dde̱ne̱t ciggo̱k ko̱, kar idimanit
         e̱le̱tti̱ cuggo̱k ki̱li̱le̱c kar uburucet ru̱u̱ma̱ni̱ cik een jor. 3Kar zin i̱vi̱ta̱ koot rok Bethel, ngati kokko atin anna kadimanek i̱te̱le̱ Ta̱mu̱ta̱dde̱n
         bali eelanna no̱ngi̱tto̱ne̱ cigannik, kar enne ka̱vvu̱ ngati kowoye anna.” 4Aanycik zin nege Ya̱ko̱bo̱ to̱do̱yyo̱k ne̱k anyak nege ke̱, ki wak aim nege iine,
         kar Ya̱ko̱bo̱ kadawek kaal ne̱ke̱ keet vu̱rru̱t o̱rge̱ ci een Shechem. 5U̱lu̱ge̱t zin nege, kar ki̱ra̱ki̱ra̱k ci Ta̱mu̱ta̱dde̱no̱ ki̱ta̱k o̱ro̱gjo̱k ne̱k
         aavtte orgene cinne̱ng ko̱ do̱o̱k ci iróng e̱e̱ti̱ imma annu nogo.6I̱vi̱tta̱k zin Ya̱ko̱bo̱ ki ol wak orkor ki nonno ko̱ rok orog ci een Luz, aave lo̱o̱ce̱
         ci Kanaani. E̱e̱ggi̱n zara uggak bo̱do̱k, Bethel. 7Idiman zin enne nginati i̱te̱le̱, kar kakatek ngin neci kize El Bethel,+ eci i̱ye̱le̱k Ta̱mu̱ta̱dde̱n ele cinne nonno nginati baling a̱vi̱r enne ngati gotononi.8A̱da̱k zin Deborah, ngaa bali azunne Rebekah kar zin Ya̱ko̱bo̱ kadawek nonno keet
         vu̱rru̱t, Bethel abanyca. Kar zin kakatozik zara cik een Allon Bacuth.+9Baling oboda Ya̱ko̱bo̱ Paddan Arama, i̱ye̱le̱k zin Ta̱mu̱ta̱dde̱n nonno ele cinne
         bo̱do̱k kar ka̱mu̱yu̱k nonno. 10Izek zin Ta̱mu̱ta̱dde̱n nonno ne, “Een zara cigunnek Ya̱ko̱bo̱,+ ma̱i̱je̱ ngatu iróng atin bo̱do̱k ol awuyi i̱nne̱t zare cik een Ya̱ko̱bo̱; een atin
         zara cigunnek Israil+.” Akatek zin enne nonno zar cik een Israil.11Kar zin Ta̱mu̱ta̱dde̱n kizek nonno ne, “Ke̱e̱ni̱ anna Ta̱mu̱ta̱dde̱n wa anyak Komiz
         do̱o̱k; ti̱ro̱ kar otorte izet meele. Iyowa zu̱we̱ cik o̱ro̱gjo̱k cik meelek ngatunne,
         ovvo atin alaata iyowa eliye cunne. 12Imma lo̱o̱c bali kanyike anna Aburaham ki I̱sa̱ko̱, kaanyi anna i̱nne̱t bu̱k, kanyike
         atin anna lo̱o̱c necu dooli cik dooli cigunnek.” 13Uk zin Ta̱mu̱ta̱dde̱n ta̱mu̱-kenga ngati bali ozoze enne ki nonno ke̱.14Adawek zin Ya̱ko̱bo̱ bee ngin bali ozozike Ta̱mu̱ta̱dde̱n nonno ke̱, kar zin enne
         kutuv ngin neci; kar ku̱du̱te̱k bo̱do̱k maal ngin neci. 15Akatek zin Ya̱ko̱bo̱ ngin bali ozozike Ta̱mu̱ta̱dde̱n nonno ke̱ kize Bethel.+Daiz ci Racheli ki I̱sa̱ko̱16U̱lu̱ge̱t zin nege utungtek Bethel lo̱o̱c. Baling ngen nege kojongozzit Ephrath, orong
         Racheli kutuyai kar kanyak u̱u̱ce̱z ci a̱ppwe̱. 17Baling u̱u̱c do̱le̱c oroot, izek zin ngaa wa eela ngaai wak ukcai ko̱ nonno ne, “Ma
         o̱ngo̱o̱le̱, anyai i̱nna̱ do̱le̱c imma ci maci!” 18Baling okko Racheli a̱vu̱da̱k do̱yo̱i̱t niko eci enne uk daiza, kar zin kakatek do̱le̱c
         zar cik een Ben-Oni.+ Ma̱i̱je̱ baatinne akatek zar cik een Benjamin.+19A̱da̱k zin Racheli kar zin kadayek gool ci okko ki Ephrath, awu ol bo̱do̱k kize Betelem.
         20Adawek zin Ya̱ko̱bo̱ bee ilomi ci Racheli, aave bee neci ilome ci Racheli rok i̱yo̱ko̱.21U̱lu̱g zin Israili dee kar kuk kidimanek ti̱ti̱ cinne kutungek orog ci een Migdal
         Eder vu̱rru̱t. 22Baling ngen Israili abak lo̱o̱ce̱ neci, atangwei zin Reubeni ngaa ci baatinne rianto,
         een zara Bilhah, kar Israili kizik zoz neci.Anyak Ya̱ko̱bo̱ dooli omoto ki ram:23Dooli cik Le̱ya̱:Een Reubeni a̱bu̱ ci Ya̱ko̱bo̱,kar zin Si̱mo̱ne̱, Le̱vi̱, Ju̱da̱, Issachar, ki Zebulun.24Iciko dooli cik Racheli:Yosevo ki Benjamin.25Iciko dooli cik du̱ca̱i̱t ci Racheli een zara Bilhah:Dan ki Naphtali.26Iciko dooli cik du̱ca̱i̱t ci Le̱ya̱ een Zilpah:Gad ki Asher.E̱e̱ggi̱n ne̱ko̱ dooli cik Ya̱ko̱bo̱ balik a̱rri̱ta̱i̱ Paddan Arama.27I̱ki̱ya̱k zin Ya̱ko̱bo̱ baatinne I̱sa̱ko̱ o̱rge̱ ci een zara Mamre, ojono ki Kiriath
         Arba, awu ol bo̱do̱k zare cik een Hebron, ngin bali abahe Aburahami ki I̱sa̱ko̱.28Abak zin I̱sa̱ko̱ e̱rki̱nya̱ o̱bo̱n co̱de̱ ki moten tu̱rge̱ (180). 29A̱da̱k zin I̱sa̱ko̱ kar zin kadawozik ki ol ciginnek. Kar logoz ciginnek I̱sa̱u̱ ki
         Ya̱ko̱bo̱ ku̱bu̱nge̱t nonno.
         
            
               	El Bethel: Utuge ci I̱bu̱ru̱, azi keng cik zar ne̱ko̱ ne, Ta̱mu̱ta̱dde̱n ci Betheli.

               	Allon Bacuth: Utuge ci I̱bu̱ru̱, azi keng cik zar ne̱ko̱ ne, keet ci u̱lu̱wa̱nu̱.

               	Ya̱ko̱bo̱: Azi ungec ci zar ciginnek ne e̱e̱t ci alaba ol.

               	Israil: Utuge ci I̱bu̱ru̱, azi keng cik zar ne̱ko̱ ne, E̱e̱t ci ocodo ki Ta̱mu̱ta̱dde̱n.

               	Bethel: Utuge ci I̱bu̱ru̱, azi keng cik zar ne̱ko̱ ne, Ce̱e̱z wa Ta̱mu̱ta̱dde̱no̱.

               	Ben-Oni: Utuge ci I̱bu̱ru̱, azi keng cik zar ne̱ko̱ ne, ngeranni ci een no̱ngi̱tto̱n cigannik.

               	Benjamin: Utuge ci I̱bu̱ru̱, azi keng cik zar ne̱ko̱ ne, ngeranni ci a̱zzi̱t ci a̱zzo̱.

Tatug ci I̱sa̱u̱1Een icu zoz ci obod ki tatug ci I̱sa̱u̱, azi bo̱do̱k zar u̱gge̱ ne Edom.2A̱ti̱ya̱ I̱sa̱u̱ ngaai ciginnek doolinne cik lo̱o̱c ci een Kanaan. Zar cik ngaai ciginnek
         iciko, Adah buweenyi e̱e̱t ci een zara Elon, een i̱do̱ngi̱ wak een Hittites, ki Oholibamah
         buweenyi e̱e̱t ci een Anah ki buweenyi do̱le̱c cinne Zibeoni, a̱kku̱ enne boore ci
         Hivite. 3Kar bo̱do̱k Basemath buweenyi Ismaili ci een ngooni Nebaioth.4I̱ti̱rra̱k zin Adah I̱sa̱u̱, Eliphaz, okko Basemath a̱rri̱ta̱ Reuel, 5kar Oholibamah ki̱ti̱rra̱ Jeush, ki Jalam ki Korah. E̱e̱ggi̱n ne̱ko̱ do̱o̱k logoz
         cik I̱sa̱u̱ a̱rri̱ta̱ enne lo̱o̱ce̱ ci Kanaani.6Uwe zin I̱sa̱u̱ ngaai ki dooli ciginnek cik macik ki cik nga̱a̱ye̱k ki kaal do̱o̱k
         balik abala enne lo̱o̱ce̱ ci Kanaani ke̱, kar kuk lo̱o̱ce̱ emani reena ngati gotononi
         Ya̱ko̱bo̱. 7Izeto da̱ kaala cik anyak nege ko̱ meele giir; iróng looci bali aavtte nege ke̱ ngen
         eleno ki nogo zo̱ze̱ ci lo̱o̱c ci egewe kaala. 8Uk zin I̱sa̱u̱ wa een zara uggak Edom abak biyene cik Seiri.9Een neci zoz ci obod ki I̱sa̱u̱ be̱e̱ti̱k ol cik een Edom abak biyene cik Seiri.10E̱e̱ggi̱n ne̱ko̱ zar cik logoz cik I̱sa̱u̱:Eliphaz ngerrti ngaa ci een Adah, okko Reueli een ngerrti ngaa wa dici een zara Basemath.11Iciko logoz cik a̱rri̱ta̱ Eliphazi:Teman, ki Omar, ki Zepho, ki Gatam, ki Kenaz.12Anyak bo̱do̱k Eliphazi ngaa ci rianto een zara Timna abak bu̱k, a̱rri̱ta̱k enne nonno
         logozit ci een zara Amalek. E̱e̱ggi̱n ne̱ko̱ dooli cik dooli cik ngaa ci I̱sa̱u̱ wa
         een Adah.13Iciko logoz cik a̱rri̱ta̱ Reueli:Nahath, ki Zerah, ki Shammah, ki Mizzah. E̱e̱ggi̱n ne̱ko̱ dooli cik dooli cik ngaa
         ci I̱sa̱u̱ wa een zara Basemath.14E̱e̱ggi̱n ne̱ko̱ dooli cik I̱sa̱u̱ a̱rri̱ta̱ ngaa ci een Oholibamah buweenyi Anah,
         kar kize do̱le̱c ci do̱le̱c ci Zibeon, iciko dooli cik a̱rri̱ta̱k enne I̱sa̱u̱:Jeush, ki Jalam, ki Korah.15E̱e̱ggi̱n ne̱ko̱ alaat doolinne cik I̱sa̱u̱:Logoz cik Eliphazi wa een a̱bu̱ ci I̱sa̱u̱:Alaan Teman ki Omar ki Zepho, ki Kenaz, 16ki Korah, ki Gatam, ki Amalek. E̱e̱ggi̱n ne̱ko̱ alaat wak a̱rri̱ta̱i̱ ce̱e̱ze̱ ci
         Eliphazi lo̱o̱ce̱ ci Edomi; e̱e̱ggi̱n nege dooli cik dooli cik Adah.17E̱e̱ggi̱n ne̱ko̱ logoz cik ngerrti I̱sa̱u̱ wa een Reuel:Alaan Nahath, ki Zerah, ki Shammah, ki Mizzah. E̱e̱ggi̱n ne̱ko̱ alaat wak a̱rri̱ta̱
         Reuel lo̱o̱ce̱ ci een Edom; e̱e̱ggi̱n nege dooli cik doolik I̱sa̱u̱ a̱rri̱ta̱ ngaa
         ci een Basemath.18Logoz cik a̱rri̱ta̱ ngaa ci I̱sa̱u̱ een zara Oholibamah:alaan Jeush, ki Jalam ki Korah. E̱e̱ggi̱n ne̱ko̱ alaat wak a̱rri̱ta̱ dooli cik doolik
         I̱sa̱u̱ ngati ngaa cinne Oholibamah wa een buweenyi Anah.19E̱e̱ggi̱n ne̱ko̱ logoz cik I̱sa̱u̱, azi bo̱do̱k zar u̱gge̱ ne Edom, e̱e̱ggi̱n ne̱ko̱
         alaat cigge̱k.20E̱e̱ggi̱n ne̱ko̱ logoz cik Seiri boore ci Horites, abak lo̱o̱ce̱ ci Edomi:Lotan, ki Shobal, ki Zibeon ki Anah, 21ki Dishon, ki Ezer, ki Dishan. E̱e̱ggi̱n ne̱ko̱ dooli cik Seiri ngati Edomi, e̱e̱ggi̱n
         nege alaat cik Horites.22Iciko logoz cik Lotani:Hori ki Homam. Een Timna ngooni Lotan.23Iciko logoz cik Shobali:Alvan, ki Manahath, ki Ebal, ki Shepho, ki Onam.24E̱e̱ggi̱n ne̱ko̱ logoz cik Zibeon:Aiah ki Anah. Een necu Anah bali amuda arrak e̱be̱re̱c ci erenane maama cik a̱bu̱re̱
         balala baling egewe enne zi̱gi̱re̱ cik baatinne Zibeon.25Iciko dooli cik Anah:Een Dishoni ci maci, okko Oholibamah een ci nga̱a̱ye̱.26E̱e̱ggi̱n ne̱ko̱ logoz cik Dishoni:Hemdan, ki Eshban, ki Ithran, ki Keran.27Iciko logoz cik Ezer:Bilhan ki Zaavan, ki Akan.28Iciko logoz cik Dishani:Uz ki Aaran.29E̱e̱ggi̱n ne̱ko̱ alaat cik Horites:Lotan, ki Shobal, ki Zibeon, ki Anah, 30ki Dishon ki Ezer, ki Dishan. E̱e̱ggi̱n nege alaat cik Horites ki ming abak nege booryowe
         lo̱o̱ce̱ ci Seiri.Alaat cik lo̱o̱c ci Edomi31E̱e̱ggi̱n ne̱ko̱ alaat balik abal lo̱o̱c ci een Edom baling ngen alaani imma ci Israilo
         kabal lo̱o̱c neci, zar cigge̱k iciko:32Bela ngerrti Beor ize alaan ci abal Edom. Akannek orog cinne a̱ddi̱ki̱re̱ zar cik
         een Dinhabah.33Baling a̱da̱k Bela, i̱ki̱ya̱ zin Jobabi ngerrti Zerah o̱rge̱ ci een Bozrah ize alaan.34Baling okko Jobabi a̱da̱i̱, ize zin Hushami ci a̱kku̱ lo̱o̱ce̱ ci azi zar ne Temanites
         ko̱ alaan.35Baling okko Hushami a̱da̱i̱, aragiz zin Hadadi ngerrti Bedad alaanzet, ommog zin da̱
         enne illawa ol cik een Midian lo̱o̱ce̱ ci Moabi. Akannek zin orog cinne zar cik een
         Avit.36Baling a̱da̱k alaani Hadadi, aragiz zin Samlah ci a̱kku̱ o̱rge̱ ci een Masrekah ngintinne
         ize alaan.37Baling a̱da̱k alaani Samlah, aragiz zin Shauli ci a̱kku̱ o̱rge̱ ci een Rehoboth aave
         more ci a̱ddi̱ki̱re̱+ kize alaan.38Baling okko alaani Shauli a̱da̱i̱, aragiz zin Baal Hanan ngerrti Achbor ngintinne
         ize alaan.39Baling a̱da̱k alaani Baal Hanan ngerrti Achbori, aragiz zin Hadadi ngintinne ize alaan.
         Akannek orog cinne zar cik een Pau, ovvo zara cik ngaa cinne e̱e̱ggi̱n Mehetabel buweenyi
         Matred, wa een buweenyi Me-Zahab.40E̱e̱ggi̱n ne̱ko̱ alaat wak a̱vvu̱ biilete ci I̱sa̱u̱, iciko zar cigge̱k e̱he̱rye̱
         tatugete ki lo̱o̱co̱we̱ cik aavtte nege:Timna, ki Alvah, ki Jetheth, 41ki Oholibamah, ki Elah, ki Pinon, 42ki Kenaz, ki Teman, ki Mibzar, 43ki Magdiel, ki Iram. E̱e̱ggi̱n ne̱ko̱ ba̱li̱ye̱ alaat cik Edomi, e̱he̱rye̱ ki ngintik
         abahe nege.Een necu zoz ci I̱sa̱u̱ be̱e̱ti̱k olli Edomi.
         
            
               	More ci a̱ddi̱ki̱re̱: Moro ci een Yuvurataz.

O̱no̱zzo̱k cik Yosevo1Abak Ya̱ko̱bo̱ lo̱o̱ce̱ ci een Kanaan bali abahe baatinne ke̱.2Een necu zoz ci Ya̱ko̱bo̱.Baling izeto e̱rki̱nya̱ cik Yosevo omoto ki turgerem, uuwa kaal ki gotonoggi wak baatinne,
         e̱e̱ggi̱n ngaai cik baatinne a̱rri̱ta̱ logoz ciko ko̱ Bilhah ki Zilpah, kar enne Yosevo
         kanyahak baatinne kaal cik gerzek ogon gotonoggja.3Irez zin Israili ngerinne Yosevo oroot kommog logoz ciginnek veelek, eci Yosevo a̱rri̱ta̱i̱
         ngati izewe enne ma̱ti̱yo̱c; kar enne kutuwak nonno ru̱u̱m ci a̱zi̱ze̱ adak o̱ro̱bi̱ya̱
         cik meelek. 4Baling icinnet gotonoggja irez be̱e̱ti̱nne̱ng Yosevo oroot kommog nogo do̱o̱k, amartoi
         zin nege nonno kar gon kozozek nonno gerzet.5Onoze da̱ Yosevo ba̱a̱li̱n imma, kar zin ku̱du̱wa̱k gotonoggi, abarik zin amartoi
         nonno oroot. 6A̱nne̱k enne nogo ne, “Iziyyet da̱ o̱no̱zzo̱k ciko: 7Keceb naga labi manatoto, ataman niko ibilet labina ne̱k kecebi anna ko̱, kar labina
         cuggo̱k kuburuwet labi cigannik kar ku̱lu̱tte̱ kuluccet o̱o̱tti̱!”8A̱nne̱k zin gotonoggja nonno ne, “Orongi i̱nna̱ ddi̱ki̱rze̱t ngatinna̱ng? Abalet atin
         i̱nna̱ agit de̱de̱?” Kar zin nege kamartoi zin nonno oroot zo̱ze̱ ci o̱no̱zzo̱k ciginnek
         ki zoz bali u̱du̱wa̱ enne ke̱.9Onoze Yosevo bo̱do̱k dee, kar enne ku̱du̱wa̱k gotonoggi. A̱nne̱k ne “Iziyyet, konoze
         anna bo̱do̱k, kacinni koor ki nye̱lo̱k ki munyuny omoto ki co̱de̱ ming akanneka annit
         u̱zu̱ngti̱nne̱.”10Baling u̱du̱wa̱k enne baatinne ki gotonoggi o̱no̱zzo̱k ne̱ke̱, egerenyek zin baatinne
         nonno kar kizek ne, “O̱no̱zzo̱k takazik ne̱ko̱? Kovvo atin naga, anna ki yaatunne
         ki gotonoggu kakaneki i̱nne̱t u̱zu̱ngti̱nne̱?” 11Anyait zin gotonoggja meder ngatinne, ma̱i̱je̱ baatinne anyak zoz neci zinine cinne.Utuyyoi gotonoggi Yosevo nonno12Imma i̱i̱te̱n imma u̱lu̱gte̱ gotonoggi Yosevo kaal ovvo egewe ngati ojono ki orog
         ci een Shechem, 13kar Israili baatinne kizek Yosevo ne, “Ki i̱yo̱ko̱ ming a̱gga̱ i̱nna̱ ko̱, egewe gotonoggu
         kaal ngati ojono ki Shechem. I̱jja̱, kokko anna ki̱tto̱ni̱ kar bit rok nogo.”O̱bo̱de̱k zin Yosevo, a̱nne̱k ne, “Abunna baba.”14Izek zin baatinne nonno ne, “Bit kar cin gotonoggu ming abunna ki kaal bu̱k, kar nyaha
         zoz cinne̱ng.” I̱tto̱n zin enne nonno kuk o̱to̱ne̱ ci tolol ci Hebroni.Baling okko Yosevo arawa Shechem, 15uruba zin e̱e̱ti̱ imma nonno ming orongnye zara kar ki̱jji̱n nonno, “Orongi nya?”16O̱bo̱de̱k zin Yosevo nonno, a̱nne̱k ne, “Korongi anna gotonogga. A̱du̱wa̱ka̱ wo̱ye̱
         i̱nna̱ nginti egewe nege kaal?”17O̱bo̱de̱k zin e̱e̱ti̱ neci nonno, “U̱lu̱ge̱t nege ngatu, kiziya anna ba̱li̱ye̱ ming
         azi nege ne, ‘Ku̱lu̱ge̱t koo ngati een zara Dothan.’”Unu zin Yosevo gotonoggi kar kurubak nogo nginti aave ojonun ki Dothan. 18Ma̱i̱je̱ gotonoggja icinnet nonno meer reena, baling ngen enne kuzuca nogo, ozozzit
         nege kar atin ku̱ru̱we̱t nonno.19Ozozzit zin nege do̱, anno ne, “I̱ki̱ya̱i̱t manyi o̱no̱zzo̱k. 20Ki̱vi̱ta̱ i̱yo̱ko̱ niko, ku̱ru̱we̱t nonno kar ku̱ju̱kte̱k iit cu co̱de̱ kar kizet
         ne adak nonno e̱le̱gi̱t ci mooti. Kar atin kicinnet gi̱i̱ ci a̱kku̱ o̱no̱zo̱we̱ ciginnek.”21Baling izik Reubeni zoz neci, i̱ki̱ya̱ orong keela nonno azzine cigge̱k. Ize enne
         ne, “Gerza ming ka̱ru̱k nonno ka̱da̱k. 22Ma owanu bi̱ye̱ u̱gge̱. U̱ju̱ktte̱k nonno iit imma balala, abarik ma u̱u̱me̱ku̱ nonno
         a̱zzi̱t.” Ozoz zin Rubeni niko kar atidic keela nonno ngatinne̱ng kar kuwe nonno ngati
         baatinne.23Baling arawa Yosevo gotonoggi, artta zin ru̱u̱m ci a̱zi̱ze̱ aim enne ko̱, 24kar ko̱o̱tte̱ nonno ku̱ju̱kte̱k iit. Odoi da̱ iiti neci; iróng anyak maam.25Baling ngen nege aavtte lo̱o̱ta̱ adak da̱i̱ne̱t, edenyca ol cik boor ci een Ismail
         ming a̱ri̱ya̱ naganaganyai a̱vvu̱ o̱rge̱ ci een Gilead. Odong naganaganyai ne̱ke̱
         keen cik ongooli laala ki lotagonget, alucene ovvo lo̱o̱ce̱ ci Masiro.26Izek zin Ju̱da̱ gotonoggi ne, “Kamuda wo̱ye̱ naga nya ming ku̱ru̱we̱t gotonet kar
         bo̱do̱k ku̱lu̱gu̱nye̱t daiz cinne? 27Ki̱vi̱ta̱, ku̱tu̱yye̱k nonno ollik Ismaili wak utene kaal ko̱, abunna iróng ku̱u̱m
         nonno azzin cigga̱c; een abarik enne gotonet, ele ki bi̱ye̱ cigga̱c e̱le̱tti̱.” Elemtta
         zin gotonoggja.28Baling ovvo olli Ismaili wa azi zar u̱gge̱ ne Midiani, wak gon utene kaal a̱vvu̱ ojonun,
         u̱tu̱gu̱rta̱ zin gotonoggja Yosevo lo̱o̱wa̱ kar ku̱tu̱yye̱k nonno o̱ro̱bi̱ya̱i̱ cik
         een ziik moten rama ol cik Ismaili kar ko̱o̱tte̱ nonno Masire. 29Baling i̱mi̱re̱ Reubeni uk lo̱o̱we̱ neci icin niko iróng Yosevo aave nginati, erec
         zin enne ru̱u̱ma̱ni̱ ciginnek. 30I̱mi̱re̱ uk rok gotonoggi kar kize ne, “Iróng do̱le̱c aave nginati! Kokko atidic anna
         nga i̱yo̱ko̱?”31Anyaktta zin nege ru̱u̱m ci Yosevo, otodongit zin eez kar kartik ru̱u̱m neci bi̱ye̱.
         32O̱o̱tte̱ zin ru̱u̱m neci rok be̱e̱ti̱nne̱ng kar kizeto ne, “Kurubta ru̱u̱m cu. Cin
         da̱ icima een ru̱u̱m cu ci ngerunne.”33A̱gga̱ zin Ya̱ko̱bo̱ ru̱u̱m neci kar kize ne, “Een ru̱u̱m cu ci ngeranni! Adait elegje
         cik mootik nonno. Ereccit elegje ele ci Yosevo de̱de̱.”34Erec zin Ya̱ko̱bo̱ ru̱u̱ma̱ni̱ ciginnek, kar ki̱ti̱m ru̱u̱ma̱ni̱ cik zorzorik kar
         ku̱tu̱lu̱ ngerinne i̱i̱nya̱ cik meelek. 35I̱vi̱ta̱ zin logoz ciginnek macik ki cik nga̱a̱ye̱k do̱o̱k ovvo a̱gga̱m nonno a̱zzi̱t
         u̱lu̱wa̱na̱, ma̱i̱je̱ enne utubur zoz cinne̱ng. Ize enne ne, “I̱llo̱i̱, kokko atin
         anna rok lo̱o̱k ngati ngeranni.” U̱tu̱lu̱ zin baatinne nonno.36Imma Masire, u̱tu̱yye̱k olli Midiani wak utene kaal ko̱ Yosevo e̱e̱t ci een zara Potiphar,
         een enne ddi̱ki̱ryo̱i̱t ci aciir wak ebek alaan ci Masiro.

Ju̱da̱ ki Tamar1Imma i̱i̱te̱ne̱ neci, utungek Ju̱da̱ gotonoggi lo̱o̱c kar ku̱lu̱k kuk kabak ki e̱e̱t
         ci orog ci een zara Adullam ci een zara Hirah. 2Kar nginati u̱ru̱mto̱ Ju̱da̱ ki do̱le̱c ci e̱e̱t ci Kanaani een zara Shua. I̱ti̱k
         zin enne do̱le̱c neci kar kabaito bu̱k; 3anyaho zin enne kar ki̱ti̱rra̱ ngerinne ci akannek zar cik een Er. 4Kar bo̱do̱k kanyaho dee kar ki̱ti̱rra̱ do̱le̱c ci maci akannek nege zar cik een Onan.
         5Anyaho bo̱do̱k dee kar ki̱ti̱rra̱ do̱le̱c ci maci kar kakatek zar cik een Shelah.
         A̱rri̱ta̱i̱ Shelah o̱rge̱ ci een zara Kezib.6Baling i̱ddi̱ki̱r a̱bu̱ ci Ju̱da̱ wa een zara Er, i̱ti̱ya̱k zin Ju̱da̱ nonno do̱le̱c
         ci een zara Tamar. 7Imma Eri a̱bu̱ ci Ju̱da̱ een e̱e̱t ci mu̱nye̱nu̱ ngu̱me̱ ci Manyi; u̱ru̱k zin Manyi
         nonno ka̱da̱k.8A̱nne̱k zin Ju̱da̱ gotoni Er wa dici een zara Onan ne, “Urumte ki Tamar ngaa ci gotononnu
         abunna ming a̱rri̱ta̱k nonno dooli.” 9Ma̱i̱je̱ Onani a̱gga̱ niko iróng dooli ne̱ke̱ atin een ciginnek; kar zin ming okko
         enne oogin ki ngaa ci gotononi, okko gon enne a̱ddu̱ta̱k zoolo wak ti̱rra̱k ke̱ tu̱.
         10Ovvo kaala cik ogon enne ko̱ e̱e̱ggi̱n mu̱nye̱n ngu̱me̱ ci Manyi; u̱ru̱k zin Manyi
         nonno ka̱da̱k.11Izek zin Ju̱da̱ alawan Tamar ne, “Bak i̱nna̱ ngaa ci boye ce̱e̱ze̱ ci baatunne zee
         ki̱ddi̱ki̱r ngeranni ci een Shelah.” Eci enne i̱no̱n azi ne, “Icima okko atin enne
         a̱da̱i̱ bu̱k, ki bali gotonoggja.” Uk zin Tamari abak ce̱e̱ze̱ ci baatinne.12Imma bali e̱rki̱nya̱ u̱gge̱ a̱da̱k ngaa ci Ju̱da̱, buweenyi Shua. Baling edeca Ju̱da̱
         u̱lu̱wa̱ cinne, itinga uk o̱rge̱ ci een Timnah, okko ngati ol cik etted ima azzane
         ovvo adimane ru̱u̱ma̱ni̱, orkor enne ki gooni ci een zara Hirah, e̱e̱t ci orog ci
         Adullami.13Baling u̱du̱kta̱k ol Tamar zoz cu, “Okko i̱nyi̱k cunne goola rok orog ci een Timnah
         kuk kicin ol cik etted ima cik a̱zza̱ ciginnek,” 14aara Tamari ru̱u̱ma̱ni̱ balik u̱lu̱wa̱nu̱ ko̱, u̱bu̱ng ele cinne ru̱u̱me̱ ci iróng
         ol a̱gga̱we̱ nonno, kar kuk ka̱vvu̱ lo̱o̱ta̱ go̱o̱le̱ ci i̱zo̱we̱ ol nginti een Enaim
         go̱o̱le̱ ci Timnah. Eci enne icin i̱ddi̱ki̱r Shelah gotoni mac cinne, iróng zin ol
         aanyik nonno kabaito bu̱k kize mac.15Baling okko Ju̱da̱ acin nonno, i̱no̱n enne azi ne een i̱yo̱ko̱ ngaa necu a̱li̱ya̱i̱t,
         eci enne a̱bu̱ng ngu̱m cinne. 16Iróng zin enne a̱gga̱ ming een do̱le̱c necu alawan cinne, uk zin enne ngatinne goola
         abanyca kar kize ne, “I̱jja̱ i̱yo̱ko̱, ka̱ta̱gu̱z anna ki i̱nne̱ta̱.”I̱jji̱n zin Tamari nonno, “A̱ru̱we̱ka̱ atidic nya ming ka̱ta̱gu̱zzo̱ anna ki i̱nne̱ta̱?”17O̱bo̱de̱k zin Ju̱da̱ nonno, “Kokko atin anna ki̱tto̱na̱ki̱ eez cidici eezai cigannik.”I̱jji̱n zin Tamari nonno, “Inya arrak gi̱i̱ imma ka̱gga̱m anna zee kar atin i̱nna̱
         i̱tto̱na̱ eez neci.”18O̱bo̱de̱k zin enne, “Orongi i̱nna̱ kaanyi nya kar gga̱mu̱?”Ize zin Tamari ne, “Inya muul ci aimi i̱nna̱ ko̱ ki keet ci omtine ko̱.” Aanyik zin
         Ju̱da̱ nonno kaal ne̱ke̱ do̱o̱k kar zin ka̱ta̱gu̱zzo̱ ki nonno, bali vu̱rrta̱ anyaho
         zin Tamari niko. 19Baling okko Tamari a̱mi̱re̱ okko ce̱e̱za̱, aara ru̱u̱ma̱ni̱ balik aim enne ke̱, kar
         zin kobodozik ki̱ti̱m ru̱u̱ma̱ni̱ cik u̱lu̱wa̱nu̱ dee.20I̱tto̱n zin Ju̱da̱ eez cidici ki gooni ci een Hirah, e̱e̱t ci orog ci Adullami abunna
         okko obodane kaal balik aanyik enne ngaa ci een a̱li̱ya̱i̱t ke̱, iróng zin enne ngen
         amuda ngaa neci. 21I̱jji̱n zin enne ol cik abak nginati, “I̱nno̱ ngaa wagon een a̱li̱ya̱i̱t aave goola
         o̱rge̱ ci Enaimi ko̱?”O̱bo̱dde̱k zin ol nonno, “I̱llo̱i̱ nginti aave a̱li̱ya̱i̱ti̱ imma ngatu.”22I̱mi̱re̱ zin Hirah uk ngati Ju̱da̱ kar kizek ne, “Ngen anna kumuda nonno. A̱du̱wa̱
         ol cik abak nginati azi ne, ‘I̱llo̱i̱ nginti a̱li̱ya̱i̱t imma ngatu udut.’”23Ize zin Ju̱da̱ ne, “Anyik da̱ nonno kanyak muul neci ki ki̱ri̱, icima ovvo atin araneta.
         Ki̱tto̱ni̱ya̱ ri̱t anna nonno wanai eez cidici, ma̱i̱je̱ ngatu ngen i̱nna̱ ruba nonno.”24Baling e̱de̱cca̱ nege nyelowi i̱i̱yo̱, u̱du̱wa̱k e̱e̱ti̱ imma Ju̱da̱ azi ne, “Ize
         alawani cunne Tamari a̱li̱ya̱i̱t, abarik anyaho.”Egereny zin Ju̱da̱, “U̱tu̱gu̱rre̱t nonno o̱o̱tte̱ orog abanyca kar utuzet gwo̱o̱ya̱
         ka̱da̱k!”25Baling ovvo ol anyaha nonno re̱e̱nu̱n, i̱tto̱na̱k zin enne Ju̱da̱ i̱nyi̱k cinne zoz.
         A̱nne̱k ne, “Kanyakce anna ngati e̱e̱t ci een manyi kaal ciko. Cin da̱ ming i̱ye̱za̱,
         e̱e̱ggi̱n kaala ne̱ko̱ cik ngene.”26Elema zin Ju̱da̱ kaal ne̱ke̱ de̱de̱ ming een ciginnek, kar kize ne, “Abunna enne kommoga
         annita, eci anna ngen ku̱tu̱gu̱ zoz bali ka̱du̱wa̱k ke̱ azi ne abak atin enne ki ngeranni
         Shelah ming i̱ddi̱ki̱ra̱.” Ngen zin Ju̱da̱ ka̱ta̱gu̱zzo̱ ki Tamar bo̱do̱k dee.27Baling ize ojon tuyanet, anyak da̱ enne cuude kenge cinne. 28Ming okko enne ukcai, iyowai do̱le̱c co̱de̱ a̱zzi̱t; idima ngaa ci eela nonno tuyanta
         ko̱ baruc ci ma̱ri̱ kar kecebek a̱zzi̱t cinne kar kize ne, “Iyowa do̱le̱c cu arrak
         oowa.” 29Imma baling i̱mi̱ro̱i̱ enne a̱zzi̱t cinne, iyowa zin gotoniya re̱e̱nu̱n, kar ngaa
         ci eela Tamar tuyanta ko̱ kize ne, “Een necu gool ci alibane i̱nna̱ re̱e̱nu̱n!” Kar
         zin kakatek zar ciginnek kize Perez.+30Baling i̱ti̱rra̱i̱ gotoniya wa anyak baruc ci ma̱ri̱ a̱tta̱ ko̱, kar zin kakatek zar
         cik een Zerah.+
            
               	Perez: Utuge ci I̱bu̱ru̱, azi keng cik zar ne̱ko̱ ne, uk tu̱a̱.

               	Zerah: Utuge ci I̱bu̱ru̱, azi keng cik zar ne̱ko̱ ne, ma̱ri̱k.

Yosevo ki ngaa ci Potiphar1O̱o̱tte̱ zin bali ol cik Ismaili Yosevo ki nogo rok Masir kar ku̱tu̱yye̱k nonno Potiphar,
         ddi̱ki̱ryo̱i̱t ci a̱li̱ngli̱ng ebek ce̱e̱z ci alaano.2Aave da̱ Manyi ki Yosevo kar enne ku̱tu̱gu̱ kaal ju̱rru̱m, kar enne ka̱vvu̱ ce̱e̱ze̱
         ci ddi̱ki̱ryo̱i̱t ci Masiro. 3Baling icin Potiphari aave Manyi ki Yosevo kar gon keela kaale cik ogon enne do̱o̱k,
         4irez zin Potiphar Yosevo oroot kar zin ki̱li̱ngli̱nge̱k nonno. Aanyik Potiphar nonno
         ka̱gga̱m kaal cik ce̱e̱z cinne do̱o̱k. 5Akane i̱i̱te̱ne̱ bali arike enne nonno ka̱gga̱m kaal ce̱e̱ze̱ cinne do̱o̱k, a̱mu̱yu̱k
         zin Manyi ce̱e̱z ci Potiphar ko̱ zo̱ze̱ ci Yosevo. Okko ma̱yu̱we̱ne̱t ci Manyi kaale
         cik anyak enne do̱o̱k, ce̱e̱za̱ kar bo̱do̱k ma̱ne̱ne̱. 6Utungek zin kaal cik anyak enne ko̱ do̱o̱k kize cik azunne Yosevo; a̱gga̱m Yosevo
         kaal do̱o̱k iróng Potiphar ngen edeconike kaal ciginnek kize da̱i̱ne̱t cik adak enne
         do̱ niko.Een da̱ Yosevo lo̱gu̱t ci alina oroot, 7imma baling edeca enne i̱i̱nya̱ u̱gge̱, i̱ta̱k zinin ci ngaa ci Potiphar Yosevo, kar
         kizek ne, “I̱jja̱ tangu ki annita!”8Ma̱i̱je̱ Yosevo abure. Izek zin enne nonno ne, “Ki i̱yo̱ko̱ ming ke̱e̱ni̱ anna ci
         kazunne ce̱e̱z ci manyi cinanni ko̱, aanya enne annit kicin kaal cik ce̱e̱z cinne
         do̱o̱k. 9I̱llo̱i̱ e̱e̱t imma ci ommogja annit ce̱e̱ze̱ cu. Aanya ddi̱ki̱ryo̱i̱ti̱ cinanne ka̱gga̱m
         kaal do̱o̱k ce̱e̱ze̱ cinne, iróng zin anna ke̱e̱ni̱ ddi̱ki̱ryo̱i̱t cunne eci i̱nna̱
         e̱e̱ni̱ ngaa cinne. Kogonni wo̱ye̱ anna gi̱i̱ ci gerze ko̱ kar ku̱tu̱gu̱ mu̱nye̱n
         ngu̱me̱ ci Ta̱mu̱ta̱dde̱no̱?” 10Kar ming ozozik enne Yosevo odohize, utubur zin Yosevo zoz ci oronge enne ungnyak
         ki nonno icima aave ojonun ki nonno.11Imma i̱i̱te̱n imma, i̱tto̱ Yosevo ce̱e̱z ci ddi̱ki̱ryo̱i̱t cinne okko a̱li̱ngli̱ng
         li̱ngli̱ngo̱n kiwagon odohize, i̱llo̱i̱ da̱ du̱cca̱k ca̱a̱to̱. 12A̱gga̱m zin ngaa ci ddi̱ki̱ryo̱kto̱ ru̱u̱m ci Yosevo kar kize ne, “Tanguyan!” Imma
         ngatu, utungek enne ru̱u̱m cinne a̱zzi̱t ci ngaa neci kar ki̱vi̱ra̱ re̱e̱nu̱n ce̱e̱ze̱
         neci.13Baling icin enne utungek Yosevo ru̱u̱m cinne a̱zzi̱t cinne kar ki̱vi̱r uk reena ce̱e̱ze̱
         neci, 14utu zin enne du̱cca̱k cik ce̱e̱z cinne do̱o̱k kar kizek nogo ne, “Icinnet da̱! Anyakcai
         e̱e̱ti̱ ci I̱bu̱ru̱ ko̱ abunna okko aminyet agit ngatu. I̱i̱zo̱ ce̱e̱z orong ka̱ta̱ngu̱ya̱
         i̱ba̱ti̱ne̱, ma̱i̱je̱ anna ku̱tu̱lu̱ muluwe ci a̱ppwe̱. 15Baling icin enne ku̱tu̱lu̱ anna, utungeya zin annit ru̱u̱m cinne kar ki̱vi̱ra̱ re̱e̱nu̱n.”16A̱gga̱m zin ngaa ci ddi̱ki̱ryo̱kto̱ ru̱u̱m ci Yosevo zee koboda mac cinne ce̱e̱z.
         17U̱du̱wa̱k zin e̱e̱t cinne no̱ngi̱tto̱n ne̱ke̱ do̱o̱k, a̱nne̱k ne, “Cin da̱ du̱ca̱i̱t
         wa anyaha i̱nna̱ een I̱bu̱ru̱ ko̱, a̱kku̱nna̱ka̱ annit orong ka̱ta̱ngu̱ya̱n. 18Ma̱i̱je̱ baling ku̱tu̱lu̱ anna oroot abunna ming okko e̱e̱ti̱ imma eelannan, utungeya
         ru̱u̱m cinne kar zin ki̱vi̱r kuk reena.”U̱ju̱ke̱k ddi̱ki̱ryo̱i̱ti̱ Yosevo lagam19Baling izik ddi̱ki̱ryo̱i̱ti̱ cinne zoz ci a̱du̱wa̱ ngaa cinne ko̱, azi ne, “Een necu
         gool ci aminya annit du̱ca̱i̱ti̱ cunne,” omoze zin enne oroot. 20Uwe zin ddi̱ki̱ryo̱i̱ti̱ Yosevo kar kaarik lagam, nginti e̱ce̱bi̱ne̱ ol cik ce̱e̱z
         ci alaano.Baling ngen Yosevo aave lagama, 21aave da̱ Manyi ki nonno; i̱ye̱le̱k zin enne nonno bunnat kar kanyik ddi̱ki̱ryo̱i̱t
         ci lagamo kirez Yosevo oroot. 22Aanyik zin ddi̱ki̱ryo̱i̱ti̱ ci lagamo Yosevo kize ci azunne ol cik e̱ce̱bje̱ do̱o̱k
         ki kaal cik ogon ol nginati. 23Iróng ddi̱ki̱ryo̱i̱ti̱ ci lagamo ngen edeconik li̱ngli̱ngo̱n ci Yosevo, eci Manyi
         aave ki Yosevo kar kaanyik nonno ku̱tu̱gu̱ kaal ciginnek ju̱rru̱m.

E̱e̱t ci a̱gga̱m uduc ki du̱ca̱i̱t ci aak da̱i̱ne̱t cik alaano1Imma da̱ i̱i̱te̱n imma, abac du̱ca̱i̱ti̱ ci a̱gga̱m uduc ci alaano ko̱ ki du̱ca̱i̱t
         ci aak da̱i̱ne̱t cik alaano ngati ddi̱ki̱ryo̱i̱t cinne̱ng, alaan ci Masiro. 2Omoze zin alaani ngati ol ne̱k a̱li̱ngli̱ng ki nonno ko̱ oroot, ddi̱ki̱ryo̱i̱t wa
         a̱gga̱m uduc ki ddi̱ki̱ryo̱i̱t wa aak da̱i̱ne̱t, 3kar zin keceb nogo lagama ce̱e̱ze̱ ci ddi̱ki̱ryo̱i̱t ci ol wak ebekce ko̱, ngati e̱ce̱bi̱ne̱
         Yosevo ko̱ bu̱k. 4Aanyik zin ddi̱ki̱ryo̱i̱ti̱ ci ebek ol ko̱ Yosevo kize ci azunne enne nogo lagama.Baling a̱vvu̱to̱ nege lagama i̱i̱nya̱ u̱gge̱, 5onozte zin ol ne̱k e̱e̱ggi̱n rama balik a̱li̱ngli̱ng ngati alaan ci Masiro ko̱ do̱o̱k
         ba̱a̱li̱n co̱de̱, kar u̱nge̱tti̱ cik o̱no̱zzo̱k cigge̱k ka̱vvu̱to̱ do̱ do̱.6Baling okko Yosevo a̱kku̱na̱k nogo nge̱rre̱ti̱n ci reng, amuda nogo do̱o̱k ming a̱ma̱li̱ltte̱
         o̱o̱tti̱. 7I̱jji̱n zin enne ddi̱ki̱ryyo̱k cik alaano balik aavtte lagama ki nonno, a̱nne̱k ne,
         “Nya ming angarunyanu ngu̱mti̱ ciggo̱k ko̱?”8Abariztek nege Yosevo, “Konoztewa naga do̱o̱k, i̱llo̱i̱ zin e̱e̱t imma ci kar ku̱du̱wa̱i̱t
         agit u̱nge̱tti̱ cik o̱no̱zzo̱k ne̱ko̱.”O̱bo̱de̱k zin Yosevo nogo, a̱nne̱k ne, “Iróng u̱nge̱tti̱ cik o̱no̱zzo̱k ne̱ke̱ a̱gga̱
         Ta̱mu̱ta̱dde̱n? U̱du̱kta̱ng da̱ o̱no̱zzo̱k.”9U̱du̱wa̱k zin ddi̱ki̱ryo̱i̱ti̱ wa a̱gga̱m uduc ci alaano ko̱ o̱no̱zzo̱k ciginnek Yosevo.
         A̱nne̱k nonno ne, “Okko o̱no̱zo̱we̱ cigannik kacinni keet ci een vi̱no̱ ming aave
         ngu̱me̱ cinanni, 10kar keet neci anyak alawo i̱i̱yo̱. Baling okko keet neci a̱bbu̱ru̱ti̱ abarik ataman
         niko i̱bbi̱re̱to̱ o̱ya̱u̱ ciginnek. 11Aave da̱ uduci ci alaano a̱tte̱ cinanni, kar anna kidiman o̱ya̱u̱ cik keet neci, kamacuwak
         maam cigge̱k uduc kar anna karik a̱zzi̱t cinne.”12Izek zin Yosevo nonno ne, “Icu u̱nge̱tti̱ cik o̱no̱zzo̱k ne̱ke̱. E̱e̱ggi̱n alawo cik
         een i̱i̱yo̱ ko̱ gwo̱o̱nya̱ cik een i̱i̱yo̱. 13Okko zin gwo̱o̱nya̱we̱ cik een i̱i̱yo̱ ko̱ alaani oogani lagama kar kobodei li̱ngli̱ngo̱n
         cunne, kar atin i̱nna̱ arik uduc a̱zzi̱t ci alaano, ki ba̱li̱ye̱ a̱li̱ngli̱ngo̱ni̱k
         i̱nna̱ nonno ke̱. 14Ma̱i̱je̱ ming ovvo kaala do̱o̱k ju̱rru̱m ngatunne, abunna ming a̱a̱dda̱na̱ kar ye̱le̱ka̱
         bunnat cunne; du̱wa̱k bai zoz cinanni alaan kar karawa annit lagama. 15Eci odongana ol annit ba̱li̱ye̱ i̱ba̱ti̱ne̱ lo̱o̱ce̱ ci olli I̱bu̱ru̱, imma ngatu
         ngen anna ku̱tu̱gu̱ gi̱i̱ ci gerze kar wo̱ye̱ kecebe lagama.”16Baling icin e̱e̱ti̱ wa aahonik alaan ko̱ Yosevo ming oobek gooni u̱nge̱tti̱ cik o̱no̱zzo̱k
         ciginnek ko̱ ju̱rru̱m, u̱du̱wa̱k zin enne bo̱do̱k Yosevo o̱no̱zzo̱k ciginnek a̱nne̱k
         ne “Konoze ba̱li̱ye̱ anna bu̱k: Kanyai anna oowe cinanni dho̱ngkwe̱t i̱i̱yo̱ cik anyak
         umunet. 17Imma dho̱ngku̱ ta̱dde̱na̱ anyak umunet cik abunna alaano, ma̱i̱je̱ iballi adak umunet
         ne̱ke̱ oowe cinanni.”18A̱nne̱k zin Yosevo nonno ne, “Icu u̱nge̱tti̱ cik o̱no̱zzo̱k cigunnek, e̱e̱ggi̱n dho̱ngkwe̱tta̱
         cik een i̱i̱yo̱ ko̱ gwo̱o̱nya̱ cik een i̱i̱yo̱. 19Imma gwo̱o̱nya̱we̱ cik een i̱i̱yo̱ oogani atin alaani i̱nne̱t lagama kar kadalin ki̱ri̱me̱
         ele cunne keeta. Kar atin iballi kadait ele cunne.”20I̱yo̱ko̱ een da̱ i̱i̱te̱ni̱ ci een i̱i̱yo̱ ko̱ i̱i̱te̱n ci adahe ol aadane i̱i̱te̱n
         bali a̱rri̱ta̱ne̱ alaani, kar enne kaanyik ol ciginnek do̱o̱k kadait kwo̱o̱r. Ooga
         zin enne lagama ddi̱ki̱ryo̱i̱t bali a̱gga̱m uduc cinne ki ddi̱ki̱ryo̱i̱t bali aahonik
         nonno ke̱: 21o̱bo̱de̱k zin alaani ddi̱ki̱ryo̱i̱t bali gon a̱gga̱m uduc cinne ke̱ li̱ngli̱ngo̱n,
         kar gon enne bo̱do̱k kaarik uduc a̱zzi̱t ci alaano, 22adal zin enne ddi̱ki̱ryo̱i̱t wa bali aahonik nonno ke̱ kar zin ki̱ri̱me̱k ele cinne
         keet, ki baling oobek Yosevo nonno o̱no̱zzo̱k ciginnek ke̱.23Iróng zin ddi̱ki̱ryo̱i̱ti̱ wagon anyahak alaan uduc ko̱ a̱a̱da̱ Yosevo zo̱ze̱ bali
         a̱du̱wa̱k enne nonno ke̱.

Onoze Alaani1Baling e̱de̱cca̱ nege e̱rki̱nya̱ rama, onoze alaani ci Masiro: Abile da̱ enne ti̱ti̱me̱
         ci liil ci een Nail, 2baling aave enne mora i̱vi̱ta̱ tiina cik een turgerem adiye a̱zi̱ze̱, kar kegec yaya
         moro ti̱ti̱ma̱. 3Imma zin vu̱rrte̱ cinne̱ng, iyokta zin bo̱do̱k tiina uggak Naila cik e̱e̱ggi̱n turgerem,
         orobok gerzet, kar zin kibilet abanyce ci tiin cik aavtte ti̱ti̱ma̱ ko̱. 4Kar tiina balik orobok een turgerem ko̱ kadait tiin cik een turgerem adiye a̱zi̱ze̱
         ko̱ do̱o̱k. Itinga zin alaani ungnyahe.5A̱gga̱mi̱t zin ungnyaha nonno bo̱do̱k kar konoze lak rama: Acin o̱no̱zo̱we̱ ne̱ke̱
         labitot ci ingazi kar kanyak o̱o̱tti̱ turgerem, alize ju̱rru̱m tabarece co̱de̱. 6Imma vu̱rrte̱ cinne̱ng, iyowa bo̱do̱k labitot ci anyak o̱o̱tti̱ turgerem, iróng alize
         ju̱rru̱m, ovoc koor ci je̱e̱no̱. 7Ovvo zin o̱o̱tti̱ cik labitot ci mordotik a̱ku̱k labitot ci anyak o̱o̱tti̱ turgerem
         alize ju̱rru̱m ko̱. Itinga zin bo̱do̱k alaani ungnyahe; kar zin enne ka̱gga̱ vu̱rrta̱
         ming e̱e̱ggi̱n ne̱ko̱ o̱no̱zzo̱k.8Imma nge̱rre̱ti̱n ci reng, a̱ma̱li̱le̱ oo cinne o̱no̱zo̱we̱ ne̱ko̱, i̱tto̱n zin enne
         zoz kuk ngati ngaretu ki ol cik anyak arizet Masire do̱o̱k. U̱du̱wa̱k zin alaani nogo
         o̱no̱zzo̱k ciginnek, ma̱i̱je̱ ngatu i̱llo̱i̱ e̱e̱t imma ci a̱du̱wa̱k nonno u̱nge̱tti̱
         cik o̱no̱zzo̱k ne̱ko̱.9Kar zin ddi̱ki̱ryo̱i̱ti̱ ci gon a̱gga̱m uduc ci alaano a̱nne̱k nonno ne, “I̱yo̱ko̱
         ki̱no̱na̱ zo̱zzo̱k cik kabaca anna. 10Abure bali i̱i̱te̱n imma alaani nong oroot ngati du̱cca̱k ciginnek, kar enne ku̱ju̱ke̱ya̱
         annit lagam ki ddi̱ki̱ryo̱i̱t wagon aak da̱i̱ne̱t ce̱e̱ze̱ ci ddi̱ki̱ryo̱i̱t ci ol
         wak ebekce ko̱. 11Kanyakka ba̱li̱ye̱ ba̱a̱li̱n imma ngenngene o̱no̱zzo̱k cik aavtte do̱ do̱. 12Aave bali lo̱gu̱t imma cidici ci a̱kku̱ olle wak e̱e̱ggi̱n I̱bu̱ru̱ ko̱ ki agit lagama,
         een enne du̱ca̱i̱t ci a̱li̱ngli̱ngngo̱ni̱k ddi̱ki̱ryo̱i̱t ci lagamo. Ku̱du̱kta̱ zin
         naga nonno o̱no̱zzo̱k cigga̱k, kar zin enne ku̱du̱wa̱i̱t u̱nge̱tti̱ cik o̱no̱zzo̱k
         ne̱ke̱ ju̱rru̱m. 13I̱vi̱ta̱ zin kaala ne̱ke̱ u̱tu̱gu̱zzo̱ ki baling a̱du̱wa̱kke̱t enne ke̱: Kobodoziya
         anna li̱ngli̱ngo̱n cinanni, okko du̱ca̱i̱ti̱ co̱de̱ ko̱ adal ol ka̱da̱k.”14I̱tto̱n zin alaani ol koot kanyakta Yosevo, anyaktta zin ol nonno lagama ataman. Baling
         odot enne oo kar zin kuburucek ru̱u̱ma̱ni̱ cik abunna, i̱ki̱ya̱k zin enne alaan.15A̱nne̱k zin alaani Yosevo ne, “Konoze anna ba̱li̱ye̱, kar i̱llo̱i̱ zin da̱ e̱e̱t imma
         ci a̱du̱wa̱ u̱nge̱tti̱ cik o̱no̱zzo̱k ne̱ke̱. Abarik kiziya zoz cunne azi ne ming
         iziyu i̱nna̱ o̱no̱zzo̱k a̱du̱wa̱ i̱nna̱ u̱nge̱tti̱ cik o̱no̱zzo̱k ne̱ke̱ do̱o̱k.”16O̱bo̱de̱k zin Yosevo alaan, “Iróng anna kogonni, abarik aanya atin Ta̱mu̱ta̱dde̱n
         u̱nge̱tti̱ cik orong alaani.”17Izek zin alaani Yosevo ne, “Konoze anna ba̱li̱ye̱ ming kabili liile ci een Nail ti̱ti̱ma̱,
         18iyokta zin liila tiina cik e̱e̱ggi̱n turgerem adiye ki̱zi̱ze̱c, kar zin ki̱vi̱ta̱
         kegec yaya. 19Imma vu̱rrte̱ cinne̱ng, iyokta zin bo̱do̱k liila tiina cik e̱e̱ggi̱n turgerem akaran
         oroot, tiin cik amati oroot. Ngen anna kumuda tiin cik atubo ki ne̱ko̱ lo̱o̱ce̱ ci
         Masiro. 20Adait zin tiina ne̱k orobok akaran ko̱ tiin ne̱k e̱e̱ggi̱n turgerem adiye balik iyowa
         oowa ke̱. 21Ma̱i̱je̱ baling adait nege tiin ne̱ke̱, iróng wo̱ye̱ e̱e̱ti̱ imma a̱du̱wa̱ ming adait
         nege gonoggi; ngen nege akaran dee niko ki ba̱li̱ye̱. Kitinga zin anna ungnyahe niko.22“Anyak bo̱do̱k o̱no̱zzo̱k u̱gge̱ dee, kacinni labitot ci anyak o̱o̱tti̱ turgerem,
         a̱bbi̱rna̱ ju̱rru̱m tabarece co̱de̱. 23Imma vu̱rrte̱ cinne̱ng, i̱ti̱li̱zza̱ zin o̱o̱tti̱ cik labinu uggak cik e̱e̱ggi̱n turgerem,
         e̱e̱ggi̱n bo̱do̱k lodidi cik da̱ ogora koor ci je̱e̱ni̱. 24U̱ku̱we̱t zin labina ne̱k e̱e̱ggi̱n lodidi ko̱ labi cik anyak o̱o̱tti̱ ju̱rru̱m ko̱.
         Ku̱du̱wa̱ha̱ zin anna o̱no̱zzo̱k ne̱ke̱ ngarret, i̱llo̱i̱ zin bu̱k e̱e̱t imma ci a̱du̱wa̱ka̱
         u̱nge̱tti̱ cik o̱no̱zzo̱k ne̱ke̱.”25Izek zin Yosevo alaan ne, “O̱de̱ zoz ci o̱no̱zzo̱k cigunnek ko̱ veelek kar bo̱do̱k
         kutubto. I̱ye̱le̱k Ta̱mu̱ta̱dde̱n alaan gi̱i̱ ci atin okko enne ogoni. 26E̱e̱ggi̱n tiina cik adiye e̱e̱ggi̱n turgerem ko̱ e̱rki̱nya̱ turgerem, ovvo o̱o̱tti̱
         cik labinu abunna ko̱ e̱e̱ggi̱n turgerem ko̱, e̱e̱ggi̱n e̱rki̱nya̱ turgerem bu̱k,
         een o̱no̱zi̱ co̱de̱ kar bo̱do̱k kutubto. 27Ovvo zin tiina cik akaran e̱e̱ggi̱n turgerem ko̱ cik ovvo a̱vvu̱ vu̱rrta̱ ko̱ e̱e̱ggi̱n
         e̱rki̱nya̱ turgerem, kar labitot ci anyak o̱o̱tti̱ turgerem een lodidi ko̱ ovoc koor
         ci je̱e̱ni̱ ko̱: E̱e̱ggi̱n ne̱ko̱ e̱rki̱nya̱ turgerem cik anyahe looci magiz.28“Ogon ki ming ka̱du̱wa̱k anna alaan: I̱ye̱le̱k Ta̱mu̱ta̱dde̱n nonno gi̱i̱ ci okko
         atin enne ogonni. 29Anyari atin ol oroot lo̱o̱ce̱ ci Masiro do̱o̱k e̱rki̱to̱k turgerem, 30ma̱i̱je̱ ngatu ovvo e̱rki̱to̱wa̱ turgerem cik magizak annu ne̱ko̱. Kar atin ol cik
         lo̱o̱c ci Masiro do̱o̱k kerektek e̱rki̱nya̱ balik anyahe nege da̱i̱ne̱t oroot ke̱,
         kar atin magiz kegerzan lo̱o̱c. 31Iróng atin ol a̱a̱da̱ e̱rki̱to̱k balik anyarne nege ke̱, eci magiz ci atin a̱kku̱
         ko̱ gerza oroot. 32Okko zoz ci anyonike alaan o̱no̱zzo̱wa̱ go̱o̱lo̱we̱ cik een rama eci Ta̱mu̱ta̱dde̱n
         odola zoz cinne, kar okko atin Ta̱mu̱ta̱dde̱n ogon kaal ne̱ke̱ ataman.33“Kar i̱yo̱ko̱ anyik alaan kicin e̱e̱t ci egenyi kar kaanyik nonno kize ddi̱ki̱ryo̱i̱t
         ci a̱gga̱m kaal lo̱o̱ce̱ ci Masiro. 34Anyik alaan ka̱gga̱ma̱ lo̱ddi̱ki̱re̱ cik ovvo aluta labi u̱gge̱ cikidik+ Masira e̱rki̱nya̱i̱ cik een turgerem anyarne ol ko̱. 35Anyik nogo ku̱lu̱tta̱ labi cik e̱rki̱nya̱ cik anyarne looci ko̱ kar kaartik de̱he̱rwa̱
         cik a̱ddi̱ki̱re̱, azunne ol o̱ro̱gjo̱we̱. 36Een atin da̱i̱ne̱t ne̱ko̱ cik arike ol kize ja̱mi̱te̱n cik ovvo atin ol adak e̱rki̱nya̱i̱
         ne̱k een turgerem magizak atin i̱i̱na̱k Masir, kar atin iróng magiz egerzan lo̱o̱c
         ci Masiro.”37Abunna zoz necu ngati alaano ki lo̱ddi̱ki̱re̱ wak a̱li̱ngli̱ng ki nonno. 38I̱jji̱n zin alaani nogo, “Karuba wo̱ye̱ naga e̱e̱t imma ci abunna anyak genyiz, e̱e̱t
         ci anyak vongiz ci Ta̱mu̱ta̱dde̱no̱?”39Izek zin alaani Yosevo ne, “Eci Ta̱mu̱ta̱dde̱n i̱ye̱le̱i̱ i̱nne̱t kaal ne̱ko̱ do̱o̱k,
         i̱llo̱i̱ zin e̱e̱t imma ci abunna egenyi ki i̱yo̱ko̱ i̱nna̱ ko̱. 40Abunna i̱nna̱ ming e̱e̱ni̱ ddi̱ki̱ryo̱i̱t ci ce̱e̱z cinanni, anyik ol cigannik do̱o̱k
         ko̱to̱ngo̱o̱ltte̱ zoz cunne. Eci zo̱ze̱ ci ko̱ngo̱o̱li̱ne̱ naga lecer ci alaano, annit
         do̱ niko ci ke̱e̱ni̱ alaan ci a̱ddi̱ki̱re̱ ngatunne do̱ niko.”Ize Yosevo ddi̱ki̱ryo̱i̱t Masire41Izek zin alaani Yosevo ne, “Kaanyi ize ddi̱ki̱ryo̱i̱t ci lo̱o̱c ci Masiro do̱o̱k.”
         42Idima zin alaani zi̱i̱t wainne ci da̱ aburuc enne vallakta eheronik zara ciginnek+ kar zin kuburucek Yosevo va̱lla̱i̱t. Uburucehe bo̱do̱k ru̱u̱ma̱ni̱ cik a̱zi̱ze̱ kar
         zin bo̱do̱k kaarik nonno zu̱rte̱ni̱t ci een dhahab elem cinne. 43Aanyik enne Yosevo kottod toromile wa annu cinne a̱gu̱ru̱t vartange ko̱, anyike kize
         ddi̱ki̱ryo̱i̱t ci anuwonik nonno, kar ol kegerenyit o̱o̱we̱ cinne, “Eenyekte goola!”+ Anyik zin alaani nonno kize ddi̱ki̱ryo̱i̱t lo̱o̱ce̱ ci Masiro do̱o̱k.44Izek zin alaani Yosevo ne, “Ke̱e̱ni̱ anna alaan, ma̱i̱je̱ ming ngen i̱nna̱ du̱wa̱
         zoz cunne, i̱llo̱i̱ e̱e̱t imma ci odong a̱zzi̱t icima zoc Masire do̱o̱k.” 45Akatek zin alaani Yosevo zar cik een Zaphenath-Paneah kar kaanyik nonno bo̱do̱k ki̱ti̱k
         do̱le̱c ci azi zar ne Asenath, buweenyi e̱e̱t ci een Potiphera, e̱e̱t ci wawaco o̱rge̱
         ci een On.+ Kar zin Yosevo ka̱lu̱c lo̱o̱c ci Masiro do̱o̱k.46Anyak bali Yosevo e̱rki̱nya̱ moten i̱i̱yo̱ e̱rki̱te̱ bali i̱zo̱we̱ enne li̱ngli̱ngo̱n
         ci alaano Masire. Uk zin Yosevo otowe lo̱o̱c ci Masiro do̱o̱k. 47Imma e̱rki̱nya̱i̱ cik e̱e̱ggi̱n turgerem ko̱, i̱bbi̱r ma̱na̱ ju̱rru̱m. 48Uluta zin Yosevo labi cik a̱bbi̱re̱ e̱rki̱nya̱i̱ cik een turgerem anyarne ol Masire
         ko̱ kar kadazek de̱he̱rwa̱ o̱ro̱gjo̱we̱ wak a̱ddi̱ki̱re̱. Aluta labi cik eevyai ma̱ne̱ne̱
         o̱ro̱gjo̱we̱ cik Masiro ojono ki ma̱ne̱n ke̱. 49Adaza Yosevo labi cik meelek giir, u̱tu̱gu̱zzo̱ kiwagon azac ci li̱i̱lu̱; meele da̱
         labina ne̱ke̱ oroot iróng enne ngen uule kar keteherek lo̱o̱c.50Baling ngen e̱rki̱nya̱ wak magizak ki̱vi̱ta̱, i̱ti̱rra̱ zin ngaa ci Yosevo ci een
         Asenath logoz ram, een enne buweenyi Potiphera e̱e̱t ci wawaco o̱rge̱ ci een On. 51Akatek zin Yosevo zar cik ngerinne wa een a̱bu̱ ko̱ kize Manasseh eci azi ne, “Aanya
         Ta̱mu̱ta̱dde̱n kereheya matizi cinanni ki ol cik ce̱e̱z ci baba veelek.”+52Akatek zin Yosevo ngerinne wa annu a̱bu̱ ko̱ kize Ephraim,+ eci azi ne, “Aanya meer bo̱do̱k Ta̱mu̱ta̱dde̱n ki̱ti̱rra̱ dooli lo̱o̱ce̱ ci kanyahe
         anna piryanzet ko̱.”53Edeccai zin e̱rki̱to̱wa̱ balik e̱e̱ggi̱n turgerem anyarne ol Masire ke̱, 54kar zin e̱rki̱nya̱ cik bo̱do̱k e̱e̱ggi̱n turgerem magizak kakate ki baling a̱du̱wa̱
         Yosevo ke̱. Anyak zin ba̱li̱ye̱ looci do̱o̱k magiz, ma̱i̱je̱ lo̱o̱ce̱ ci Masiro anyak
         da̱i̱ne̱t. 55Baling adak magiz lo̱o̱c ci Masiro do̱o̱k, u̱tu̱lu̱ze̱k ol alaan orongit da̱i̱ne̱t.
         U̱du̱wa̱k zin enne olli Masiro do̱o̱k zoz cu, “Oot ngati Yosevo kar u̱tu̱gu̱z gi̱i̱
         ci a̱du̱wa̱kku̱ng enne.”56Baling iddera magiz Masir do̱o̱k, oo zin Yosevo de̱he̱rwa̱ kar zin kutuwek ol cik
         Masiro labi, eci magiz ize bali gerza ngati olli Masiro. 57I̱vi̱tta̱k zin ol cik lo̱o̱cco̱k u̱gge̱ do̱o̱k Masire orongit ki̱vi̱ta̱ ku̱tu̱yya̱
         labi ngati Yosevo, eci magiz ize gerza lo̱o̱c do̱o̱k.
         
            
               	Labi u̱gge̱ cikidik: Ming etteda e̱e̱ti̱ labi cuwalit tu̱r, ovvo nege ovvoye cuwal co̱de̱ anyike alaan.

               	Zi̱i̱t wainne ci da̱ aburuc enne vallakta eheronik zara ciginnek: Een zi̱i̱ti̱ ci anyike alaani Yosevo ko̱ ci i̱ye̱la̱ komiz ci anyik alaani nonno.

               	Eenyekte goola: O̱to̱ngo̱o̱ltte̱ e̱e̱t ci a̱ddi̱ki̱re̱.

               	Potiphera, e̱e̱t ci wawaco o̱rge̱ ci een On: Ala olli Masiro ta̱mu̱ta̱dde̱ne̱t cik meelek. Een ta̱mu̱ta̱dde̱n neci co̱de̱ ci ala
                     olli Masiro imma ne, koor ci awu ol zar ciginnek azi ne, Re. Een Potiphera e̱e̱t ci
                     wawaco ngati ta̱mu̱ta̱dde̱n ci een Re.

               	Manasseh: Utuge ci I̱bu̱ru̱, azi keng cik zar ne̱ko̱ ne, erehek.

               	Ephraim: Utuge ci I̱bu̱ru̱, azi keng cik zar ne̱ko̱ ne, ti̱ra̱ dooli cik meelek.

            

         
      
   
      
         42
Ovvo logoz cik Ya̱ko̱bo̱ uuta labi Masire1Baling izik Ya̱ko̱bo̱ ming aavtte labina Masire, izek zin logoz waginnek ne, “Nya
         ming egelmonu niko ko̱?” 2Kar bo̱do̱k kize ne, “Kiziya anna azi ol ne aavtte labina Masire. U̱lu̱cce̱ oot nginati
         kar atalteutu labi u̱gge̱, kar naga kuruget ci iróng ka̱da̱i̱ magiz.”3Itingta zin gotonoggi Yosevo cik een omoto oot atalta labi Masire. 4Ma̱i̱je̱ Ya̱ko̱bo̱ iróng i̱tto̱n Benjamin gotoni Yosevo wa yaatinne bu̱k ki logoz
         ne̱ke̱, ma̱rri̱t enne o̱ngo̱o̱le̱ gerza ming i̱i̱na̱k nonno zoz ci gerze. 5Orkorrit zin logoz cik Israilo ki ol u̱gge̱ bu̱k kar koot katalta labi Masire, ma̱rri̱t
         magiz adak lo̱o̱c ci Kanaani.6I̱yo̱ko̱ een da̱ Yosevo ddi̱ki̱ryo̱i̱t ci a̱gga̱m lo̱o̱c ci Masiro, nonno ci atalek
         ol labi. Baling uzuca gotonoggja Masir, u̱lu̱ltte̱ ngatinne kicinnet ngu̱mti̱ cigge̱k
         lo̱o̱c. 7Baling icin Yosevo gotonoggi, a̱gga̱ enne nogo, ma̱i̱je̱ ngatu enne u̱tu̱gu̱ ele ki
         ci een enne i̱do̱ngo̱je̱ni̱t kar kozozik nogo gerzet. I̱jji̱n zin enne gotonoggi,
         “A̱vvu̱nnu̱ nga?”O̱bo̱dde̱k nege nonno, “Ka̱vvu̱nna̱ lo̱o̱ce̱ ci Kanaani, kovvo kutana da̱i̱ne̱t.”8Ming a̱gga̱ Yosevo gotonoggi nu̱nu̱n, iróng zin nege a̱gga̱ nonno bu̱k. 9A̱a̱da̱ zin Yosevo o̱no̱zzo̱k balik onoze enne ke̱ zo̱ze̱ cinne̱ng, kar zin kizek
         nogo ne, “E̱e̱ggi̱nnu̱ niga ro̱tto̱k! Ovvo orootu lo̱o̱c cinna̱ng ngintik iróng ol
         ebek ko̱.”10Abarizet zin nege, a̱nne̱k nonno ne, “Iróng een niko, manyi. A̱vvu̱ du̱cca̱ha̱ cigunnek
         ovvo uuta da̱i̱ne̱t. 11Ke̱e̱ggi̱nna̱ naga do̱o̱k logoz cik e̱e̱t co̱de̱. E̱e̱ggi̱n du̱cca̱ha̱ cigunnek ol
         cik abunna, iróng e̱e̱ggi̱n ro̱tto̱k.”12Izek zin Yosevo nogo ne, “I̱llo̱i̱! A̱vvu̱nnu̱ niga orootu lo̱o̱c cinna̱ng ngintik
         iróng ol ebek ko̱.”13Ma̱i̱je̱ nege abarizek nonno, “Ke̱e̱ggi̱nna̱ naga ba̱li̱ye̱ logoz omoto ki rama, logoz
         cik e̱e̱t co̱de̱, abak enne lo̱o̱ce̱ ci Kanaani. Aave gotoneti wa dici ko̱ i̱yo̱ko̱
         ki be̱e̱ti̱nna̱ng, kar co̱de̱ ki̱zzi̱ ba̱li̱ye̱.”14Izek zin Yosevo nogo ne, “Ki ming ku̱du̱wa̱u̱ng anna i̱ge̱t ko̱: E̱e̱ggi̱nnu̱ niga
         ro̱tto̱k! 15Katimannung atidic anna i̱ge̱t go̱o̱le̱ cu: Ki̱tto̱ni̱k alaan ci Masiro ming ngen
         aruge, iróng atin niga ungneku ngintu lo̱o̱c zee ki̱ki̱ya̱ gotonnu cunno̱ng wa dici
         ko̱ rok ngintu. 16I̱tto̱ni̱t gotonoggu u̱gge̱ koot kanyakta gotonnu wa dici ko̱; ovvo uggak ngatinno̱ng
         irahek lagama, kar kitiman zoz cunno̱ng ming a̱du̱wa̱nnu̱ zoz ci een de̱de̱. Ming
         iróng niga a̱du̱wa̱nnu̱ zoz ci een de̱de̱, ki ming aruge alaani ko̱ e̱e̱ggi̱nnu̱ niga
         de̱de̱ ro̱tto̱k!” 17Kar enne kaarik nogo lagam ka̱vvu̱to̱ nginati gwo̱o̱nya̱ i̱i̱yo̱.18Kar i̱i̱te̱n ci een i̱i̱yo̱, a̱nne̱k zin Yosevo nogo ne, “U̱tu̱gu̱z zoz cu kar uruget,
         eci ke̱e̱ni̱ anna e̱e̱t ci ko̱ngo̱o̱le̱ Ta̱mu̱ta̱dde̱n: 19Ming e̱e̱ggi̱nnu̱ niga ol cik abunnanu de̱de̱, anyik gotonnu cinno̱ng co̱de̱ ka̱vvu̱
         ngatu lagama, ma̱i̱je̱ niga do̱o̱k o̱o̱tte̱ labi ngati ol cuggo̱k apirna magiz ce̱e̱zi̱nne̱
         ko̱. 20Ma̱i̱je̱ ngatu ming ovvo obodanu, anyaktang la̱du̱n gotonnu wa dici ko̱, kar atin
         zoz cunno̱ng kidimane kubunna ci iróng atin e̱e̱ti̱ imma ngatinno̱ng a̱da̱i̱.” Elemtta
         zin nege zoz neci.21Ozozit zin nege e̱le̱tti̱ne̱ cigge̱k do̱, “De̱de̱ ke̱de̱zze̱ naga zo̱ze̱ ci gotonet
         bali kabure naga ke̱. Kicinnet ba̱li̱ye̱ naga matiz cinne baling ilaleket agit zo̱ze̱
         ci ruget cinne, ma̱i̱je̱ naga iróng kaziye zoz cinne; zoz zin ci a̱kku̱na̱ke̱t matizi
         cu agit ko̱ nenen necu.”22Abariz zin Reubeni zoz neci, “Ngen ba̱li̱ye̱ anna ku̱du̱wa̱u̱ng ka̱nne̱kku̱ng ne ma
         ogonnu mu̱nye̱n zo̱ze̱ ci do̱le̱co̱? Ma̱i̱je̱ niga iróng aziknnu! I̱yo̱ko̱ zin adakket
         bi̱ye̱ta̱ ciginnek.” 23Iróng nege a̱gga̱ ming aziye Yosevo zoz ci ozoz nege ko̱, eci enne anyak e̱e̱t ci
         bali a̱gga̱me̱k nonno zoz.24Utuhuwe Yosevo ngatinne̱ng kicin tu̱ kar ku̱tu̱lu̱ lo̱mu̱k, kar bo̱do̱k kutuhuwezik
         nogo kar kozozik nogo bo̱do̱k. A̱gga̱m Yosevo ngatinne̱ng Si̱mo̱ne̱ kecebe kicinnet
         nege do̱o̱k eberene.I̱mi̱rrte̱ gotonoggi Yosevo oot olo25Erecanek zin Yosevo ol wak a̱li̱ngli̱ng bu̱k ke̱ ke̱le̱ze̱k labi lodet cigge̱k, kar
         bo̱do̱k kobodehe ngenngene o̱ro̱bi̱ya̱ ciginnek lo̱do̱ cinne, kar kanycik nogo da̱i̱ne̱t
         cik goolu. Baling u̱tu̱gu̱zze̱ kaala ne̱ko̱ do̱o̱k ngatinne̱ng, 26odongttek zin labi cigge̱k zi̱gi̱re̱ kar zin koot.27Imma ngati bali ovvo nege adungne goola ba̱a̱li̱n neci, oo zin e̱e̱ti̱ co̱de̱ ngatinne̱ng
         lo̱do̱ cinne kar kidimak zi̱gi̱r cinne labi u̱gge̱, abarik enne icin o̱ro̱bi̱ya̱ ciginnek
         lo̱do̱ utuga. 28A̱nne̱k zin enne gotonoggi ne, “O̱bo̱dda̱ annit o̱ro̱bi̱ya̱na̱ do̱o̱k, o̱ro̱bi̱ya̱
         ne̱ke̱ cik aavtte lo̱do̱ cinanni ecito ko̱.”Ovoco zi̱nze̱tti̱ cigge̱k kar kegelemit e̱le̱tti̱ dalanzeta kar kizeto ne, “Nya ci
         ogonet Ta̱mu̱ta̱dde̱n ucca niko ko̱?” 29Baling u̱zu̱cca̱ nege be̱e̱ti̱nne̱ng Ya̱ko̱bo̱ lo̱o̱ce̱ ci Kanaani, u̱du̱ktta̱k zin
         nege nonno zo̱zzo̱k do̱o̱k cik i̱i̱na̱k nogo lo̱o̱ce̱ ci Masiro. Izettek ne, 30“Ozozikket manyi lo̱o̱c neci agit gerzet abarik ogonet ki ci ke̱e̱ggi̱nna̱ naga ro̱tto̱k
         cik kovvo koroota lo̱o̱c cinne̱ng. 31Ma̱i̱je̱ naga ka̱nne̱ka̱ nonno ne, ‘Ke̱e̱ggi̱nna̱ naga ol cik kabunanna; iróng naga
         ke̱e̱ggi̱nna̱ ro̱tto̱k. 32Ke̱e̱ggi̱nna̱ naga ba̱li̱ye̱ logoz cik e̱e̱t co̱de̱ do̱o̱k omoto ki ram. A̱da̱k gotoneti
         co̱de̱, kar wa dici ko̱ aavtte ki be̱e̱ti̱nna̱ng lo̱o̱ce̱ ci een Kanaan.’33“Okko zin e̱e̱ti̱ ci een manyi lo̱o̱c ke̱ a̱nne̱kke̱t ne, ‘Icu zoz ci kokko anna ka̱gga̱yyu̱ng
         ming e̱e̱ggi̱nnu̱ niga ol cik abunnanu: Utungtek gotonnu cunno̱ng co̱de̱ ki annit
         ngatu, kar o̱o̱tte̱ da̱i̱ne̱t ngati ol cuggo̱k wak edeca magiz ke̱. 34Abarik oot anyaktta gotonnu wa dici rok annit ngatu kar atin anna ka̱gga̱ iróng niga
         e̱e̱ggi̱nnu̱ ro̱tto̱k, abarik e̱e̱ggi̱nnu̱ ol cik abunnanu. Kar atin anna ka̱a̱nyu̱ng
         gotonnu labak, kar wo̱ye̱ niga i̱ri̱yo̱c lo̱o̱c ci Masiro labak.’”35Imma baling ovvo nege oog lodet cigge̱k, amuda ngenngene o̱bo̱n wainne o̱ro̱bi̱ya̱u̱.
         Baling icinnet nege ki be̱e̱ti̱nne̱ng obet cik o̱ro̱bi̱ya̱u̱, o̱to̱ngo̱o̱ltte̱ zin
         nege lo̱o̱c oroot. 36Izek zin be̱e̱ti̱nne̱ng Ya̱ko̱bo̱ nogo ne, “Amikzenang niga annit dooli wagannik.
         I̱zzi̱ Yosevo to, kar bo̱do̱k Si̱mo̱ne̱ ki̱zzi̱ to, kar zin i̱yo̱ko̱ orongnyu o̱o̱tte̱
         Benjamin bu̱k. Amartoya annit kaala do̱o̱k!”37Izek zin Reubeni baatinne ne, “Ming iróng kobodane Benjamin rok ngintu, ru̱k logoz
         wagannik e̱e̱ggi̱n ram ko̱ ka̱da̱i̱to̱. Inya annit kuzute nonno, kar atin anna kobodai
         nonno.”38Ma̱i̱je̱ Ya̱ko̱bo̱ ize ne, “Iróng ngeranni okko orkoryyu alucenu ki i̱ge̱ta̱; a̱da̱k
         ba̱li̱ye̱ gotoniya, ize nonno do̱ niko ci aruge. Ming i̱ki̱ya̱k nonno gi̱i̱ ci gerze
         go̱o̱le̱ necu ovvoyyu niga nonno ko̱, anyahakang matiz, ovvo atin adawekang niga annit
         ilomi.”

I̱mi̱rrte̱ gotonoggi Yosevo ki Benjamin oot Masire1I̱yo̱ko̱ ngen bali magiz a̱bu̱re̱ oroot lo̱o̱ce̱ ci Kanaani. 2Baling e̱de̱cca̱ olli Ya̱ko̱bo̱ labi balik anyakyai Masire ke̱, izek zin be̱e̱ti̱nne̱ng
         nogo ne, “I̱mi̱rrte̱ oot u̱tu̱ye̱tu̱ da̱i̱ne̱t u̱gge̱.”3Imma Ju̱da̱ o̱bo̱de̱k baatinne a̱nne̱k ne, “Egernyiket e̱e̱ti̱ ba̱li̱ye̱ agit oroot,
         a̱nne̱kke̱t ne, ‘Iróng atin niga acinnu ngu̱m cinanni bo̱do̱k ming iróng niga anyahannu
         gotonnu cunno̱ng wa dici ko̱ bu̱k.’ 4Ming i̱tto̱nne̱t i̱nna̱ ki gotonet wa dici ko̱ korkortta ki nonno bu̱k, kovvoya atin
         ki nonno kar ku̱tu̱yya̱ da̱i̱ne̱t cigunnek. 5Ma̱i̱je̱ ming iróng atin i̱nna̱ i̱tto̱ni̱ nonno bu̱k, iróng zin atin naga bu̱k kovvoya,
         ma̱rri̱t ba̱li̱ye̱ e̱e̱ti̱ neci a̱nne̱kke̱t ne, ‘Iróng atin niga acinnu ngu̱m cinanni
         ming iróng niga orkorannu ki gotonnu cunno̱ng wa dici ko̱.’”6I̱jji̱nno̱ zin Israili,+ “Nya ming amarakkang niga annit nong zo̱ze̱ ci a̱du̱wa̱kku̱ niga e̱e̱t neci a̱nne̱kku̱
         ne anyakku gotonnu cunno̱ng imma cidici ko̱?”7O̱bo̱dde̱k zin nege, “A̱jji̱nne̱t e̱e̱ti̱ neci agit oroot zoz cinna ki ce̱e̱z cinna
         do̱o̱k. A̱jji̱nne̱t azi ne, ‘Ngen be̱e̱ti̱nno̱ng aruge? Anyakku niga gotonnu imma?’
         Kabarizta zin naga ji̱ne̱ne̱t cinne ko̱ labak. Ka̱gga̱yya̱ da̱ ku̱ ming okko enne
         azi ne, ‘Anyaktta gotonnu cunno̱ng wa dici ko̱ rok ngintu’?”8Izek zin Ju̱da̱ baatinne Israil ne, “I̱tto̱n do̱le̱c ki annit kar atin naga ko̱o̱tta̱
         lak co̱de̱, kar ucca naga ki i̱nne̱t ki dooli cigga̱c do̱o̱k iróng atin naga do̱o̱k
         ka̱da̱i̱ magiz. 9Kazunne atin anna eliya nonno; gga̱ma̱ annit zo̱ze̱ cinne. Ming iróng anna kobodane
         nonno rok ngintu kanyaha rok i̱nne̱ta̱, anganya atin ol annit do̱o̱k baize cinanni.
         10Ki i̱yo̱ko̱, ming iróng naga kaavtte u̱u̱mu̱c, kotozza weete lo̱o̱c neci lak rama.”11Izek zin be̱e̱ti̱nne̱ng Israili nogo ne, “Ming u̱tu̱gu̱ niko la̱du̱n, u̱tu̱gu̱z zin
         zoz cu: Aartik kaal cik o̱rgu̱ abunna lodet cuggo̱k kar o̱o̱tte̱ abunna ming ovvo
         amuccu e̱e̱t neci, o̱o̱tte̱ maal cidici ki le̱te̱c, ki keen cik ongooli laala, ki
         kaal cik ogon ki cu̱lu̱ma̱nda̱. 12O̱o̱tte̱ o̱ro̱bi̱ya̱ ziik lak rama, i̱mi̱rto̱i̱ o̱ro̱bi̱ya̱ balik oboda lodette ciggo̱k
         ke̱. Icima abaccit da̱ nege. 13Orkorrit ki gotonnu rok e̱e̱t neci ataman. 14Anyik bai Ta̱mu̱ta̱dde̱n wa anyak Komiz do̱o̱k ka̱a̱nyu̱ng deten ngati e̱e̱t neci
         kar atin enne ka̱a̱nyu̱ng obodai gotonnu cunno̱ng co̱de̱ ke̱ ki Benjamin bu̱k. Imma
         ngatinanni ming kokko anna ka̱lu̱ u̱lu̱wa̱, ka̱lu̱ zin anna de̱de̱.”15O̱o̱tte̱ zin logoz kaal cik ovvo nege amuce ddi̱ki̱ryo̱i̱t ci Masiro ki o̱ro̱bi̱ya̱
         lak rama, ki Benjamin bu̱k. I̱yi̱he̱t zin u̱lu̱cce̱ oot Masire kar ki̱ye̱lte̱k e̱le̱tti̱
         cigge̱k Yosevo. 16Baling icin Yosevo Benjamin ming aavtte ki nogo, izek zin enne du̱ca̱i̱t wa a̱li̱ngli̱ng
         ce̱e̱ze̱ cinne ko̱ ne “Bite ol ciko ce̱e̱ze̱ cinanni, todongek nogo gi̱i̱ imma kar
         idimanit da̱i̱ne̱t; ovvo atidic nege adakce ki annit nga̱to̱de̱.”17U̱tu̱gu̱ zin du̱ca̱i̱ti̱ zoz neci ki wanai ming a̱du̱wa̱k Yosevo nonno ke̱ kar kuwe
         ol ne̱ke̱ ce̱e̱ze̱ ci Yosevo. 18I̱yo̱ko̱, o̱to̱ngo̱o̱ltte̱ ol ne̱ke̱ baling ovvoye ol nogo ce̱e̱ze̱ cinne. I̱no̱n
         nege azi ne, “Anyahannet ol ngintu zo̱ze̱ bali o̱ro̱bi̱ya̱ balik arike nege lodet
         cigga̱c ke̱. Orong enne ku̱ru̱we̱t agit kar kommoget bak aanyet kizet du̱cca̱k ciginnek
         kar kaama zi̱gi̱re̱ cigga̱c.”19Oot zin nege rok du̱ca̱i̱t ci a̱li̱ngli̱ng ce̱e̱ze̱ ci Yosevo kar nege kozozzo ki
         nonno arana. 20A̱nne̱k ne, “Ddi̱ki̱ryo̱i̱t bai, ki̱vi̱ta̱ arrak naga ba̱li̱ye̱ rok ngintu kovvo kutana
         da̱i̱ne̱t. 21Imma ngati kovvo naga ki̱ye̱be̱za̱ goola, koogta lodet cigga̱k kar ngenngene kuruba
         o̱ro̱bi̱ya̱ ecito aave utuge ci lo̱do̱ cinne. Kanyakta zin naga i̱yo̱ko̱ ki o̱ro̱bi̱ya̱
         ne̱ke̱. 22Kanyakta naga bo̱do̱k o̱ro̱bi̱ya̱ u̱gge̱ cik kovvo kutana da̱i̱ne̱t. Iróng zin naga
         ka̱gga̱yya̱ ngene ci arike o̱ro̱bi̱ya̱ ne̱ke̱ lodet cigga̱k.”23Ize zin du̱ca̱i̱ti̱ ne, “Abunna, i̱llo̱i̱ zoz imma ci gerze. Ma o̱ngo̱o̱li̱nnu̱ lo̱o̱c.
         Ta̱mu̱ta̱dde̱n cunno̱ng, ki Ta̱mu̱ta̱dde̱n ci be̱e̱ti̱nno̱ng ci arike o̱ro̱bi̱ya̱
         ne̱ke̱ lodet ciggo̱k; ka̱gga̱ma̱ anna o̱ro̱bi̱ya̱ ciggo̱k.” Kar zin enne kiyowai Si̱mo̱ne̱
         ki̱ki̱ya̱k nogo.24Uwe zin du̱ca̱i̱ti̱ neci nogo ca̱a̱to̱, kar kaanyik nogo maam kutunyet zo̱o̱ cigge̱k
         kar kaanyik bo̱do̱k arte zi̱gi̱re̱ cigge̱k. 25Idimanit zin nege muci cigge̱k ming okko Yosevo a̱kku̱ wazin kenga, eci nege iziyyet
         ovvo nege adakce nginati.26Baling i̱ki̱ya̱k Yosevo ce̱e̱z, aanyik zin nege nonno muci balik anyahak nege olo
         ke̱, kar zin ku̱lu̱lte̱ ngu̱me̱ cinne kakatek u̱zu̱ngti̱nne̱. 27I̱jji̱n zin Yosevo nogo ming aavtte nege ku̱, kar zin enne kize ne, “Ogon be̱e̱ti̱nno̱ng
         bali a̱du̱wa̱kka̱ng niga ize ma̱ti̱yo̱c ko̱ ku̱? Ngane enne aruge?”28O̱bo̱dde̱k zin nege nonno, “Ngen du̱ca̱i̱ti̱ cunne be̱e̱ti̱nna̱ng aruge, abunna ele.”
         Kar zin bo̱do̱k nege ku̱lu̱lte̱ ngati o̱ngo̱o̱li̱nne̱ nonno.29Baling okko enne odong oo kar kicin gotoni Benjamin, ngerrti yaatinne ele, i̱jji̱nno̱
         ize enne ne, “Een necu gotonnu cunno̱ng wa dici ko̱, nonno bali a̱du̱wa̱kka̱ng niga
         zoz cinne ke̱?” Kar bo̱do̱k enne kizek nonno ne, “Anyik deten ci Ta̱mu̱ta̱dde̱no̱
         ka̱vvu̱ ngatunne, ngeranni.” 30Atal zin Yosevo oroot baling icin gotoni, kar zin enne ki̱yi̱k kiyowa kuk kicin nginti
         okko enne a̱lu̱we̱.31Baling utuny enne ngu̱m cinne, iyowa re̱e̱nu̱n kar ka̱gga̱m zinin cinne, kar kizek
         du̱cca̱k ne, “Anyaktta da̱i̱ne̱t.”32Aanycik zin nonno do̱ da̱i̱ne̱t, kar bo̱do̱k kaanycik da̱i̱ne̱t gotonoggi ka̱vvu̱to̱
         cinne̱ng do̱, ovvo olli Masiro balik adakce ki nonno aavtte nege cinne̱ng do̱, eci
         olli Masiro iróng adakce ki olli I̱bu̱ru̱ nga̱to̱de̱, eci akaka zoz neci ngati olli
         Masiro. 33Aavtte ol ne̱ke̱ ojonun ki nonno ki baling a̱rri̱ta̱i̱ nege ke̱, akane ngati e̱e̱t
         ci een a̱bu̱ kuk rok wa vu̱rrto̱; egelem nege e̱le̱tti̱ cigge̱k ka̱ma̱li̱ltte̱ o̱o̱tti̱.
         34Baling aanycik ol nogo da̱i̱ne̱t cik anyaha nege o̱to̱ne̱ ci Yosevo, a̱ppwa̱ da̱i̱ne̱t
         cik Benjamini kommog cigge̱k do̱o̱k. Adakto zin nege ki Yosevo kar zin kuudde labak.
         
            
               	Israili: Utuge ci I̱bu̱ru̱, uhu Ta̱mu̱ta̱dde̱n zar cik Ya̱ko̱bo̱ kize Israil.

Uduc ci een zi̱i̱t lo̱da̱1I̱yo̱ko̱ erecanek zin Yosevo du̱ca̱i̱t ci ce̱e̱z cinne zoz cu: “Bizitan lodet cik
         logoz ne̱ko̱ labi cik gon ette ngenngene uule ki̱ti̱k, kar zin bodehe o̱ro̱bi̱ya̱
         cik ngenngene lo̱do̱ utug. 2Kar zin arik uduc wananni gon kaudene een zi̱i̱t ko̱ lo̱do̱ ci ṯu̱ṯu̱re̱ni̱t wanne̱ng
         ki o̱ro̱bi̱ya̱ bu̱k.” Kar enne ku̱tu̱gu̱ zoz neci ki bali ming a̱du̱wa̱k Yosevo nonno
         ke̱.3Baling ize looci nge̱rre̱ti̱n, i̱nya̱ma̱nte̱k zin nege ol ne̱ke̱ ki zi̱gi̱re̱ cigge̱k
         gool. 4Ngen nege koot reena o̱rge̱ neci ming a̱du̱wa̱k Yosevo du̱ca̱i̱t cinne ne, “Abunna
         ming annu ol ne̱ke̱ lak co̱de̱, kar ming umuda nogo, izek ne, ‘Nya ming a̱ru̱kku̱
         nga̱bo̱lo̱ ci zoz ci abunna zo̱ze̱ ci gerze ko̱? 5Iróng neci een uduc wa audene ddi̱ki̱ryo̱i̱ti̱ cinanne kar bo̱do̱k ku̱ru̱we̱ agura?
         Een necu zoz ci gerze ogonnu niga ko̱.’”6Baling umuda du̱ca̱i̱ti̱ nogo goola, u̱du̱wa̱k zin enne nogo zoz bali a̱du̱wa̱k Yosevo
         ke̱ ele. 7Ma̱i̱je̱ nege a̱nne̱k nonno ne, “Nya ming a̱du̱wa̱ ddi̱ki̱ryo̱i̱ti̱ zoz ci ogon niko
         ko̱? Iróng wo̱ye̱ du̱cca̱ha̱ cigunnek ogon kaal cik ogon ki ne̱ko̱! 8Kobodayya abarik naga i̱nne̱t lo̱o̱ce̱ ci Kanaani o̱ro̱bi̱ya̱ balik karubakka lodet
         cigga̱c ke̱. Nya wo̱ye̱ ming kogoroz naga o̱ro̱bi̱ya̱ icima dhahab ce̱e̱ze̱ ci ddi̱ki̱ryo̱kto̱?
         9Ming anyak e̱e̱ti̱ imma uduc ci ddi̱ki̱ryo̱kto̱ du̱ca̱he̱ cigunnek ko̱, anyik nonno
         ka̱da̱k; kar naga do̱o̱k kizetta du̱cca̱k cik ddi̱ki̱ryo̱i̱t cinna.”10Ize zin enne ne, “Abunna oroot, anyik ku̱tu̱gu̱ ki ming a̱du̱wa̱nnu̱ niga ko̱. Okko
         e̱e̱t ci amudai uduci ngatinne ko̱, okko atin enne een du̱ca̱i̱t cinanni; iróng atin
         ol anganyung i̱ge̱t do̱o̱k.”11I̱ti̱ye̱k ngenngene lo̱do̱ cinne lo̱o̱c ataman kar zin koog. 12Akate zin du̱ca̱i̱ti̱ ereny lodet ne̱ke̱ do̱o̱k, akane ngati e̱e̱t wa a̱ddi̱ki̱re̱
         kedecak ngati lo̱gu̱t wa dici. Umudai zin uduci neci lo̱de̱ ci Benjamini. 13Baling umudai uduci, erecit zin nege ru̱u̱ma̱ni̱ cigge̱k. Kar zin kodongtek kaal zi̱gi̱re̱
         i̱mi̱rrte̱ oot orgato.14Ngen da̱ Yosevo aave ce̱e̱za̱ baling okko Ju̱da̱ ki gotonoggi i̱i̱zo̱ ce̱e̱z, kar
         zin ku̱ju̱kte̱k e̱le̱tti̱ lo̱o̱c ngati Yosevo. 15Izek Yosevo nogo ne, “Nya ci da̱ u̱tu̱gu̱zzu̱ niga? Iróng niga a̱gga̱yyu̱ e̱e̱t ci
         ogon ki anna ming karuba kaal go̱o̱le̱ ci ka̱ru̱we̱ agura?”16O̱bo̱de̱k zin Ju̱da̱, “Ka̱nne̱k wo̱ye̱ naga ddi̱ki̱ryo̱i̱t cinanni nya? Kogon wo̱ye̱
         naga e̱le̱tti̱ kizetta ol cik abunna ku̱? I̱ye̱la̱ Ta̱mu̱ta̱dde̱n ba̱ci̱ ci du̱cca̱k
         cigunnek. Kizetta naga du̱cca̱k cik ddi̱ki̱ryo̱i̱t cinna, naga e̱le̱tti̱ne̱ ki e̱e̱t
         wanai amudai anyak uduc ke̱.”17Ma̱i̱je̱ Yosevo ize ne, “Iróng wo̱ye̱ anna kogonni gi̱i̱ ci ibil ki necu udut! Okko
         e̱e̱ti̱ wa a̱gga̱me̱k du̱ca̱i̱ti̱ cinanne uduc ngatinne ke̱ do̱ ci atin een du̱ca̱i̱t
         cinanni. Imma niga do̱o̱k, i̱mi̱rrte̱ oot ngati be̱e̱ti̱nno̱ng yahe.”18Uk zin Ju̱da̱ ngati Yosevo kar zin kizek ne, “Manyi bai, anyik bai da̱ du̱ca̱i̱t cunne
         ku̱du̱wa̱i̱ zoz cidici. Ma omoze ngati du̱ca̱i̱t waunne, ming nu̱nu̱n atubonu i̱nna̱
         ki alaan ele ko̱. 19I̱jji̱n zin manyi cinanne du̱cca̱k ciginnek, ‘Anyakku niga be̱e̱ti̱nno̱ng icima gotonnu
         imma?’ 20Kar zin naga ba̱li̱ye̱ ka̱nne̱ki̱ ne, ‘Kanyakka be̱e̱ti̱nna̱ng ci anyata, ki ngerinne
         cidici a̱rri̱ta̱ ngati izewe enne ma̱ti̱yo̱c. A̱da̱k zin ba̱li̱ye̱ gotoniya bali a̱ddi̱ki̱re̱
         ke̱, ize nonno do̱ ngati yaatinne kar bo̱do̱k baatinne kirez nonno oroot.’21“A̱nne̱kke̱t zin i̱nna̱ agit ba̱li̱ye̱ ne, ‘Anyaktta nonno rok ngintu kar kicin nonno
         eberene cigannik.’ 22Ka̱nne̱ka̱ zin bali manyi cinanne ne, ‘Iróng la̱du̱n lo̱gu̱t neci ungnek baatinne
         lo̱o̱c; ming utungek enne nonno lo̱o̱c, okko atin baatinne a̱da̱i̱.’ 23Ma̱i̱je̱ i̱nna̱ a̱nne̱k du̱cca̱k cigunnek ne, ‘Ming iróng gotonnu cunno̱ng cidici
         ko̱ a̱kku̱ rok annita, iróng atin ngen acinnu ngu̱m cinanni udut.’ 24Baling ko̱o̱tta̱ rok du̱ca̱i̱t cunne be̱e̱ti̱nna̱ng, ku̱du̱kta̱ zin naga nonno zoz
         bali u̱du̱wa̱ i̱nna̱ manyi cinanne ke̱ do̱o̱k.25“Ize zin be̱e̱ti̱nna̱ng ne, ‘I̱mi̱rrte̱ rok Masir oot u̱tu̱yya̱ da̱i̱ne̱t u̱gge̱.’
         26Ma̱i̱je̱ naga kizeteyya nonno ne, ‘Iróng naga kalucena kovvoya nginati. Ming korkorya
         ki gotonet wa dici ko̱, kar atin i̱nna̱ inyet gool ci kovvoya. Iróng atin naga kacin
         ngu̱m ci e̱e̱t neci ming iróng naga kovvoye ki gotonet wa dici ko̱.’27“A̱nne̱kke̱t be̱e̱ti̱nna̱ng du̱ca̱i̱ti̱ cunne ne, ‘A̱gga̱yyu̱ niga a̱rri̱ta̱ka̱ ba̱li̱ye̱
         ngaa cinanne Racheli logoz rama niko. 28Uk co̱de̱ reena ngatinanni, kar anna kizek ne, “Adait i̱yo̱ko̱ da̱ elegje ele cinne.”
         Ngen zin anna bo̱do̱k kicin nonno udut. 29Ming ovvoyyu niga ngeranni cu bu̱k, kar gi̱i̱ imma ki̱ta̱k nonno, adawekang atin niga
         annita lo̱o̱k ngati kamati.30“I̱yo̱ko̱ zin, ming iróng do̱le̱c orkor ki agit ming kokko anna ngati baba du̱ca̱i̱t
         cunne kar ming okko baba wa irez do̱le̱c oroot baize cinne, 31acin ming iróng do̱le̱c aruge, okko atin enne a̱da̱i̱. Kovvo naga du̱cca̱ha̱ cigunnek
         kanyikka be̱e̱ti̱nna̱ng ci ize ma̱ti̱yo̱c kuk lo̱o̱wa̱ ngati omozine oroot. 32Ku̱du̱wa̱ anna du̱ca̱i̱ti̱ cunne baba kazunne atin anna do̱le̱c. Ka̱nne̱k ne, ‘Ming
         iróng anna kobodane do̱le̱c rok i̱nne̱ta̱, kelema atin anna zoz ci anganya i̱nna̱
         annita, baba, baize cinanni do̱o̱k!’33“I̱yo̱ko̱ zin, manyi cinanni, inya bai annit du̱ca̱i̱t cunne ka̱vvu̱ ngatu kize du̱ca̱i̱t
         cunne, karagiz nginti do̱le̱co̱, kar anyik do̱le̱c ki̱mi̱re̱ korkorrit ki gotonoggi.
         34Kokko wo̱ye̱ anna rok baba ku̱, ming iróng anna kanyai ki do̱le̱c? I̱llo̱i̱! Ma aanya
         kicin matiz ci atin a̱kku̱na̱k baba.”

I̱ye̱le̱k Yosevo gotonoggi ele1Iróng zin Yosevo ngen a̱gga̱m zinin cinne orgene ci ol ne̱k aavtte imma nonno ke̱
         do̱o̱k, kar enne kegereny, “Anyik ol do̱o̱k koot, iróng korongi kicin e̱e̱t imma ngu̱me̱
         cinanni!” I̱llo̱i̱ zin da̱ e̱e̱t imma olle cik Masiro baling i̱ye̱le̱k Yosevo ele
         cinne gotonoggi. 2Kar zin enne ku̱tu̱lu̱ oroot kiziyet olli Masiro nonno, kar olli ce̱e̱z ci alaan kiziyet
         zoz neci.3Izek zin Yosevo gotonoggi ne, “Ke̱e̱ni̱ anna Yosevo! Ngen baba aruge?” Ma̱i̱je̱ gotonoggja
         iróng ngen obodik nonno, eci nege a̱bba̱ri̱te̱t zo̱ze̱ cinne.4Izek zin Yosevo gotonoggi ne, “I̱vi̱ta̱ ojonun ngatinanni.” Baling u̱tu̱gu̱zzo̱ nege
         niko, ize enne ne, “Ke̱e̱ni̱ anna gotonnu cunno̱ng wa een Yosevo bali uteku olli Masiro
         ke̱. 5Imma i̱yo̱ko̱, ma ngen o̱ngo̱o̱li̱nnu̱, ma aburnnu nong e̱le̱tti̱ne̱ cuggo̱k zo̱ze̱
         bali utekang niga annit ngintu ke̱, eci Ta̱mu̱ta̱dde̱n ci orong keelaweta zo̱ze̱ ci
         i̱tto̱na̱na̱ enne annit ki̱ki̱ya̱ ngintu o̱o̱we̱ cunno̱ng. 6Eci izeto e̱rki̱nya̱ rama cik adahe lo̱o̱c magiz, kar e̱rki̱nya̱i̱ cik een tu̱r ko̱
         i̱llo̱i̱ atin e̱e̱vi̱ne̱t ki te̱di̱ne̱t labi. 7Abarik Ta̱mu̱ta̱dde̱n i̱tto̱na̱na̱ annit ki̱ki̱ya̱ o̱o̱we̱ cunno̱ng kar ki̱ki̱ya̱
         kidiman lo̱o̱c ci ovvo niga abakku kar keela ruget cunno̱ng ngati ogone zoz ci a̱ddi̱ki̱re̱
         ko̱. 8“Kar zin, iróng een i̱ge̱t cik i̱tto̱na̱na̱ng annit rok ngintu, abarik Ta̱mu̱ta̱dde̱n.
         Aanya enne annit kize be̱e̱ti̱ alaano, ke̱e̱ni̱ ddi̱ki̱ryo̱i̱t ci ka̱gga̱mi̱ kaal
         cik ce̱e̱z cinne do̱o̱k kar kabal olli Masiro do̱o̱k. 9I̱yo̱ko̱ i̱yi̱he̱t oot ngati baba, kar izettek nonno ne, ‘Icu zoz ci a̱du̱wa̱ ngerunne
         Yosevo azi ne: Aanya Ta̱mu̱ta̱dde̱n kize ddi̱ki̱ryo̱i̱t ci kabali lo̱o̱c ci Masiro
         do̱o̱k. I̱vi̱tta̱ng annit ngatu, ma aavtiyyu u̱u̱mu̱c. 10Ovvo atin niga abakku lo̱o̱ce̱ ci Gosheni kar ka̱vvu̱t ojonun ki annita, dooli ciggo̱k
         ki dooli cigge̱k, ki kaal cik anyakku niga do̱o̱k. 11Ka̱a̱nyu̱ng atin anna i̱ge̱t da̱i̱ne̱t nginati, eci ngen magiz adak lo̱o̱c e̱rki̱nya̱
         tu̱r. Ming iróng ogonnu go̱o̱le̱ necu ovvo niga ki ol cik ce̱e̱zi̱ cuggo̱k do̱o̱k
         apirnannu.’12“Icinnet niga bu̱k e̱le̱tti̱ne̱ cuggo̱k, kar rok gotona Benjamin bu̱k ming een annit
         Yosevo ci kozozikkung utuge cinanni ko̱. 13U̱du̱ktta̱k baba ti̱ri̱ze̱ne̱t ci ogonika ol annit Masire ngatu ki kaal do̱o̱k cik
         icinntu niga eberene. Kar anyaktta baba ngintu ataman.”14Atadek zin enne azzin i̱i̱nya̱ ci gotononi Benjamin kar ku̱tu̱lu̱, kar Benjamini ka̱gga̱m
         nonno, u̱tu̱lu̱ enne bu̱k. 15Kar zin Yosevo kizza gotonoggi do̱o̱k kar ku̱tu̱lu̱we̱k nogo.Utu alaani ci Masiro Ya̱ko̱bo̱ ki dooli16Baling u̱zu̱cca̱ kaviyaha cik a̱vvu̱nne̱ gotonoggi Yosevo ce̱e̱z ci alaan ci Masiro,
         atalne da̱ alaani ki lo̱ddi̱ki̱re̱ ciginnek do̱o̱k. 17A̱nne̱k zin enne Yosevo ne, “Du̱wa̱k gotonoggu, ‘U̱tu̱gu̱z zoz cu: Anyik kodongtek
         labi zi̱gi̱re̱ kar i̱mi̱rrte̱ koot lo̱o̱ce̱ ci Kanaani, 18kar kanyakta be̱e̱ti̱nno̱ng ki ngaai cuggo̱k ki dooli kar o̱bo̱dda̱ng annita. Ka̱a̱nyu̱ng
         atin anna lo̱o̱c ci abunna Masire kar adait bunnat ci lo̱o̱c cu.’19“Ka̱nne̱ki̱ zin i̱nne̱t ne du̱wa̱k nogo zoz cu, ‘U̱tu̱gu̱z zoz cu: O̱o̱tte̱ toromile
         wagon a̱gu̱ru̱t zi̱gi̱re̱ Masire ko̱ kar oot odongtai dooli ki ngaai cuggo̱k, kar
         anyaktta be̱e̱ti̱nno̱ng kar i̱vi̱ta̱. 20Ma i̱no̱nnu̱ zoz ci i̱jjo̱ cuggo̱k, eci i̱jjo̱ wak a̱zi̱ze̱ Masire ko̱ do̱o̱k ovvo
         atin e̱e̱ggi̱n cuggo̱k.’”21U̱tu̱gu̱zzo̱ zin logoz cik Israilo zoz necu. Aanyik Yosevo nogo toromilet wak a̱gu̱ru̱t
         zi̱gi̱re̱ ko̱, ki baling a̱du̱wa̱ alaani ke̱, kar enne bo̱do̱k kaanyik nogo da̱i̱ne̱t
         cik ovvo nege adak goola. 22Aanyik bo̱do̱k enne nogo do̱o̱k co̱de̱ co̱de̱ ru̱u̱m ci een jor, ma̱i̱je̱ Benjamin
         aanyik enne o̱ro̱bi̱ya̱ ziik obet i̱i̱yo̱ (300) ki ru̱u̱ma̱ni̱ tu̱r cik een nge̱ju̱we̱.
         23Iciko kaal cik i̱tto̱ni̱k enne baatinne: zi̱gi̱re̱ cik e̱e̱ggi̱n omoto cik a̱ti̱k
         kaal cik a̱zi̱ze̱ do̱o̱k Masire, ki bo̱do̱k zi̱gi̱re̱ cik nga̱a̱ye̱k omoto odong labi
         ki umunet ki kaal cik ovvo nege adak goola. 24Kar zin enne ki̱nya̱ma̱ne̱k gotonoggi gool, baling ovvo nege ovvo, a̱nne̱k enne nogo
         ne, “Ma adangonu goola!”25Itingazzo zin Masire oot olo ngati be̱e̱ti̱nne̱ng Ya̱ko̱bo̱ lo̱o̱ce̱ ci Kanaani. 26U̱du̱kta̱k zin be̱e̱ti̱nne̱ng izettek ne, “Ngen Yosevo aruge! Een enne e̱e̱t ci abal
         Masir do̱o̱k.” U̱ku̱le̱k zin Ya̱ko̱bo̱ je̱e̱n; iróng zin enne elemi zoz cinne̱ng.
         27Ma̱i̱je̱ baling u̱du̱ktta̱k nege nonno kaal balik a̱du̱wa̱k Yosevo nogo ke̱ do̱o̱k,
         kar baling okko enne acin toromilet balik i̱tto̱na̱ Yosevo kar kodonga atin nonno
         ke̱, ubunna zin vongizi ci be̱e̱ti̱nne̱ng Ya̱ko̱bo̱. 28Kar zin Israili kize ne, “Kelema anna zoz necu! Ngen ngeranni Yosevo aruge. Kokko
         atin anna kacinni nonno ming ngen ka̱da̱u̱.”

U̱lu̱g Ya̱ko̱bo̱ uk Masire1Uwe zin Israili+ i̱jjo̱ balik anyak enne ke̱ do̱o̱k, kar baling okko enne arawa Beersheba, apahek
         zin wawa Ta̱mu̱ta̱dde̱n ci baatinne I̱sa̱ko̱.2Ozozik zin Ta̱mu̱ta̱dde̱n Israil ba̱a̱l o̱no̱zo̱we̱ a̱nne̱k ne, “Ya̱ko̱bo̱! Ya̱ko̱bo̱!”Abariz enne, “Annit icu.”3Izek zin Ta̱mu̱ta̱dde̱n nonno ne, “Ke̱e̱ni̱ anna Ta̱mu̱ta̱dde̱n, Ta̱mu̱ta̱dde̱n ci
         baatunne, ma o̱ngo̱o̱le̱ gi̱i̱ imma ngati okkoye i̱nna̱ Masire, eci kadimani atin
         anna i̱nne̱t ize orog ci a̱ddi̱ki̱re̱ nginati. 4Kaluce atin anna rok lo̱o̱c ci Masiro korkor ki i̱nne̱ta̱, kar atin anna de̱de̱ kobodai
         i̱nne̱t bo̱do̱k rok lo̱o̱c ci Kanaani. Kar atin Yosevo ku̱bu̱ng ebere cigunnek azzine
         ciginnek.”5Utungek zin Ya̱ko̱bo̱ Beersheba lo̱o̱c, kar logoz cik Israilo ko̱o̱tte̱ be̱e̱ti̱nne̱ng
         Ya̱ko̱bo̱ ki dooli cigge̱k ki ngaai toromilete balik i̱tto̱na̱k alaani nonno ke̱.
         6O̱o̱tte̱ nege bo̱do̱k ki kaal balik abal nege lo̱o̱ce̱ ci Kanaani ke̱, kar Ya̱ko̱bo̱
         ki dooli waginnek do̱o̱k koot Masire. 7Uwe enne ki logoz ki dooli cigge̱k macik ki cik nga̱a̱ye̱k ki dooli cigge̱k do̱o̱k
         Masira.Zar cik olli Ya̱ko̱bo̱ a̱lu̱g ovvo Masire8E̱e̱ggi̱n ne̱ko̱ zar cik logoz cik Israilo balik ovvo Masire ki be̱e̱ti̱nne̱ng:Een Rubeni a̱bu̱ ci Ya̱ko̱bo̱.9Iciko logoz cik Reubeni:Hanoch, ki Pallu, ki Hezron, ki Carmi.10Iciko logoz cik Si̱mo̱ne̱:Jemuel, ki Jamin, ki Ohad, ki Jakin, ki Zohar, ki Shaul. Een Shauli ngerrti ngaa ci
         a̱kku̱ lo̱o̱ce̱ ci Kanaani.11Iciko logoz cik Le̱vi̱:Gershon, ki Kohath, ki Merari.12Iciko logoz cik Ju̱da̱:Er, ki Onan, ki Shelah, ki Perez, ki Zerah, ma̱i̱je̱ Er ki Onan a̱da̱i̱to̱ nege lo̱o̱ce̱
         ci Kanaani.Iciko logoz cik Perezi:Hezron ki Hamul.13Iciko logoz cik Issachari:Tola, ki Puah, ki Jashub, ki Shimron.14Iciko logoz cik Zebuluni:Sered, ki Elon, ki Jahleel.15E̱e̱ggi̱n ne̱ko̱ dooli balik a̱rri̱ta̱k ngaa ci een Le̱ya̱ Ya̱ko̱bo̱ lo̱o̱ce̱ ci een
         Paddan Aram, kar bo̱do̱k ki̱ti̱rra̱ buweenyinne co̱de̱ een zara Di̱na̱. E̱e̱ggi̱n
         logoz ki dooli cik nga̱a̱ye̱k do̱o̱k moten i̱i̱yo̱ ki i̱i̱yo̱.16Iciko logoz cik Gadi:Zephon, ki Haggi, ki Shuni, ki Ezbon, ki Eri, ki Arodi, ki Areli.17Iciko logoz ki do̱le̱c ci nga̱a̱ye̱ cik Asheri:Imnah, ki Ishvah, ki Ishvi, ki Beriah.Ki ngooni cinne̱ng een Serah.Iciko logoz cik Beriah:Heber ki Malkiel.18E̱e̱ggi̱n ne̱ko̱ dooli cik a̱rri̱ta̱k ngaa ci een Zilpah Ya̱ko̱bo̱, aanyik ba̱li̱ye̱
         Labani buweenyinne Le̱ya̱ kize du̱ca̱i̱t kar dooli cigge̱k do̱o̱k kizeto omoto ki
         torkonom.19Iciko logoz cik a̱rri̱ta̱k Racheli Ya̱ko̱bo̱:Yosevo, ki Benjamin. 20Ma̱i̱je̱ Masire, i̱ti̱rra̱k Asenathi buweenyi Potiphera e̱e̱t ci wawaco o̱rge̱ ci
         een On ko̱ Yosevo logoz rama Manasseh, ki Ephraim.21Iciko logoz cik Benjamini:Bela, ki Beker, ki Ashbel, ki Gera, ki Naaman, ki Ehi, ki Rosh, ki Muppim, ki Huppim,
         ki Ard.22E̱e̱ggi̱n ne̱ko̱ logoz cik Racheli a̱rri̱ta̱k Ya̱ko̱bo̱, e̱e̱ggi̱n nege do̱o̱k omoto
         ki we̱c.23Icu ngerrti Dani:Hushim.24Iciko logoz cik Naphtali:Jahziel, ki Guni, ki Jezer, ki Shillem.25E̱e̱ggi̱n ne̱ko̱ logoz cik Ya̱ko̱bo̱ a̱rri̱ta̱ ngaa ci een Bilhah, aanyik Labani buweenyinne
         Rachel kize du̱ca̱i̱t, e̱e̱ggi̱n dooli cigge̱k do̱o̱k turgerem.26Orkorrit Ya̱ko̱bo̱ ki dooli ciginnek ki dooli cigge̱k rok Masir, iróng kikeb ngaai
         cik dooli ciginnek, e̱e̱ggi̱n olli ce̱e̱z cinne do̱o̱k moten torkonom ki torkonom.
         27Ovvo logoz cik e̱e̱ggi̱n rama balik a̱rri̱ta̱ Yosevo Masire ke̱, izeto olli ce̱e̱z
         ci Ya̱ko̱bo̱ balik ovvo Masire ke̱ do̱o̱k moten turgerem.U̱zu̱cca̱ Ya̱ko̱bo̱ ki logoz ciginnek Masir28I̱yo̱ko̱ i̱tto̱n Ya̱ko̱bo̱ Ju̱da̱ kuk o̱o̱we̱ cinne ngati Yosevo, kar kuruba o̱to̱n
         ci aave lo̱o̱ce̱ ci een Goshen. Baling u̱zu̱cca̱ nege Goshen, 29ottod Yosevo toromile wa a̱gu̱ru̱t zi̱gi̱re̱ ko̱ kar zin kuk arrak oowa lo̱o̱ce̱ ci
         Gosheni kuk ku̱ru̱me̱k baatinne Israil gool. Baling okko Yosevo i̱ye̱le̱k nonno ele,
         a̱gga̱m zin enne baatinne kar ku̱tu̱lu̱ u̱u̱mu̱c.30Iizek zin Israili Yosevo ne, “I̱yo̱ko̱ korongi ka̱da̱k labak, eci anna kicini i̱nne̱t
         eliya ming ngen i̱nna̱ arugi.”31Izek zin Yosevo gotonoggi ki olli ce̱e̱z ci baatinne do̱o̱k ne, “Kokko anna ta̱dde̱na̱
         kokko kozozik alaan ka̱nne̱k ne, ‘I̱vi̱ta̱ annit gotonogga ki ol cik ce̱e̱z ci baba
         balik abak lo̱o̱ce̱ ci Kanaani. 32E̱e̱ggi̱n ol ne̱ke̱ ol cik abal kaal; anyaktta nege ki kaal cik anyak nege do̱o̱k.’
         33Ming okko alaani awuyung okko a̱jji̱nne̱ azi ne, ‘Li̱ngli̱ngo̱n cunno̱ng ni̱i̱?’ 34Izettek ne ‘Ke̱e̱ggi̱nna̱ naga du̱cca̱k cigunnek cik kabala kaal baling ngen ke̱e̱ggi̱nna̱
         dooli rok i̱yo̱ko̱ niko, ki baling ogon ji̱ji̱ti̱gga̱c ke̱.’ Kar atin enne ka̱a̱nyu̱ng
         abait lo̱o̱ce̱ ci Gosheni, eci akaka ming abak tuwayowa ojonun ki ol cik Masiro.”
         
            
               	Israili: Uhu Ta̱mu̱ta̱dde̱n zar cik Ya̱ko̱bo̱ kize Israil.

U̱ru̱mto̱ Ya̱ko̱bo̱ ki alaan ci Masiro1Uk Yosevo kar ku̱du̱wa̱k alaan zoz cu, “I̱ki̱ya̱ baba ki gotonogga ki kaal cigge̱k
         do̱o̱k, a̱vvu̱ lo̱o̱ce̱ ci Kanaani kar i̱yo̱ko̱ ka̱vvu̱to̱ lo̱o̱ce̱ ci een Goshen.”
         2Atahala enne gotonoggi tu̱r kar kuk ki̱ye̱le̱k alaan.3I̱jji̱n zin alaani gotonoggi Yosevo, “Li̱ngli̱ngo̱n cinno̱ng ni̱i̱?”O̱bo̱dde̱k nege nonno, “E̱e̱ggi̱n du̱cca̱ha̱ cigunnek tuwayok, ki bali be̱e̱ti̱gga̱k
         ke̱.” 4A̱nne̱k nege nonno ne, “Ka̱vvu̱nna̱ naga kovvo kabaka arrak ngatu do̱yo̱i̱t, eci a̱ppwa̱
         magiz oroot lo̱o̱ce̱ ci Kanaani, kar i̱llo̱i̱ rok arte cik ege kaala. Imma i̱yo̱ko̱,
         anyik du̱cca̱k cigunnek kabaito lo̱o̱ce̱ ci een Goshen Masira.”5A̱nne̱k zin alaani Yosevo ne, “I̱vi̱ta̱i̱ ol cigunnek i̱nne̱t baatunne ki gotonoggu
         ko̱, 6aave zin looci ci Masiro a̱tte̱ cunne; anyik baatunne ki gotonoggu kabaito lo̱o̱ce̱
         ci abunna. Anyik kabaito lo̱o̱ce̱ ci Gosheni. Kar ming a̱gga̱ i̱nna̱ ol u̱gge̱ ngatinne̱ng
         cik anyak arizet ci aave do̱, anyik nogo kabalit kaal cigannik.”7Anyaha zin Yosevo baatinne Ya̱ko̱bo̱ kar ki̱ye̱le̱k alaan. Imma baling u̱mu̱yu̱k Ya̱ko̱bo̱
         nonno, 8i̱jji̱n zin alaani nonno, “Anyai i̱nna̱ e̱rki̱nya̱ izong?”9Kar Ya̱ko̱bo̱ kizek nonno ne “E̱e̱ggi̱n e̱rki̱nya̱ cik kowoye anna lo̱o̱co̱we̱ o̱bo̱n
         co̱de̱ ki moten i̱i̱yo̱ (130). Idice annit e̱rki̱nya̱ kar kokkomit, iróng atubo ki
         e̱rki̱nya̱ cik owoye ciko baba.” 10U̱mu̱yu̱k zin Ya̱ko̱bo̱ alaan ci Masiro kar zin kiyok kuk.11Aanyik zin Yosevo baatinne ki gotonoggi kabaito Masire, kar kaanyik lo̱o̱c ci a̱zi̱ze̱,
         ngati ojono ki orog ci a̱ddi̱ki̱re̱ een Rameses+ ki baling a̱du̱wa̱ alaani ke̱. 12Aanyik bo̱do̱k Yosevo da̱i̱ne̱t baatinne ki gotonoggi ki ol wak ce̱e̱z ci baatinne
         do̱o̱k, ki ming aavtte nege ce̱e̱zi̱nne̱.Yosevo ki magiz13I̱llo̱i̱ da̱ da̱i̱ne̱t lo̱o̱co̱we̱ ne̱ke̱ do̱o̱k eci a̱ppwa̱ da̱ magiz oroot; egerzan
         zin lo̱o̱c ci Masiro ki ci Kanaani zo̱ze̱ ci magizo. 14Uluta zin Yosevo o̱ro̱bi̱ya̱ cik aavtte Masire ki Kanaan balik utene nege labi, kar
         enne kanyahak ce̱e̱z ci alaano. 15Baling ovvo o̱ro̱bi̱ya̱na̱ cik olli Masiro ki cik olli Kanaani edeccai, i̱vi̱tta̱k
         zin olli Masiro do̱o̱k Yosevo kar kizettek ne, “Inyet da̱i̱ne̱t! Nya ming kovvo atin
         naga ka̱da̱i̱ eberene cigunnek ko̱? Edeccai agit o̱ro̱bi̱ya̱na̱ ne lai.”16Izek Yosevo nogo ne, “Anyaktta zin kaal cuggo̱k, katalakung atin anna i̱ge̱t labi
         tiine, ming edeccai i̱ge̱t o̱ro̱bi̱ya̱na̱.” 17Anyakttak zin nege kaal cigge̱k Yosevo, kar enne kaanyik nogo labi, atal vartange
         ngatinne̱ng, ki a̱zza̱ ki eeza, ki tiin ki zi̱gi̱re̱. Kar enne keela nogo e̱rki̱t
         neci ngati ataline kaal cigge̱k labine.18Ma̱i̱je̱ baling edeccai e̱rki̱t neci, i̱vi̱tta̱k zin nege Yosevo e̱rki̱t ci reng,
         kar kizeto ne, “Iróng wo̱ye̱ naga kamikzeni zoz ddi̱ki̱ryo̱i̱t, edeccai agit o̱ro̱bi̱ya̱na̱
         kar kaala cigga̱k izeto cigunnek do̱o̱k, i̱zzi̱ i̱yo̱ko̱ rok gi̱i̱ imma ci kanyaka
         bu̱k kize zar e̱le̱tti̱ cigga̱k ko̱ ki lo̱o̱c cinna do̱ niko. 19Nya wo̱ye̱ ka̱da̱i̱ naga magiz eberene cigunnek, agit ki lo̱o̱c cinna do̱o̱k? Tuwait
         agit ki lo̱o̱c cinna do̱o̱k zo̱ze̱ ci da̱i̱nto̱, kar naga ki lo̱o̱c cinna do̱o̱k kizetta
         du̱cca̱k cik alaano. Inyet agit i̱nyo̱mo̱ abunna karugna, gerza ming ka̱da̱kna̱, kar
         iróng looci aave ollin.”20Utuwak zin Yosevo lo̱o̱c alaan. U̱tu̱yye̱k zin olli Masiro do̱o̱k ma̱ne̱n cigge̱k,
         eci ize a̱ppwa̱ magiz ngatinne̱ng oroot. Ize looci do̱o̱k ci alaano, 21aanyik zin Yosevo olli Masiro do̱o̱k kizeto du̱cca̱k. 22Ngen zin Yosevo kutuwa lo̱o̱c ci olli wawaco,+ eci nege amuda da̱i̱ne̱t ngati alaano kar kanyait da̱i̱ne̱t cik meelek aanyik enne
         nogo ko̱. Zoz zin ci iróng nege utene lo̱o̱c cinne̱ng ko̱ nenen necu.23Izek Yosevo ol ne, “I̱yo̱ko̱ zin, kutuwaung anna i̱ge̱ta̱ ki lo̱o̱c cunno̱ng do̱o̱k
         kizeto cik alaano, iciko i̱nyo̱mo̱ oot e̱e̱vi̱t lo̱o̱c. 24Ma̱i̱je̱ ming i̱bbi̱r looci, anycik labi u̱gge̱ cikidik+ ma̱ne̱ne̱ cuggo̱k kize cik alaano. Kar u̱zu̱tte̱ labi cik meelek kize i̱nyo̱mo̱ ki
         da̱i̱ne̱t cik olli ce̱e̱zu̱.”25O̱bo̱dde̱k zin nege Yosevo a̱nne̱k ne, “I̱ti̱ri̱zu̱ i̱nna̱ baiz cinna̱ng. Anyik bai
         manyi cinna kicinnet agit ju̱rru̱m; ke̱e̱ggi̱n atin naga du̱cca̱k cik alaano.”26Eteherek zin Yosevo zoz neci waraga kize lo̱ti̱nno̱k cik obod ki olli Masiro, azi
         ne, ming ettedai labina, anycik labi u̱gge̱ cikidik kize cik alaano. Ize lo̱o̱c ci
         olli wawaco do̱ niko ci iróng een cinne.27Abaito zin olli Israilo Masire lo̱o̱ce̱ ci een Goshen. U̱tu̱yya̱ zin nege lo̱o̱cco̱k
         nginati kar kizeto bo̱to̱ro̱ kanyait dooli cik meelek giir.28Abak Ya̱ko̱bo̱ Masire e̱rki̱nya̱ omoto ki turgerem kar kizeto e̱rki̱nya̱ cik abahe
         enne do̱o̱k o̱bo̱n co̱de̱ ki moten we̱c ki turgerem (147). 29Baling ize ojon daizi ngati Israilo, utu ngerinne Yosevo kar zin kizek ne, “Ming ireza
         i̱nna̱ annit, du̱l da̱ keet ize ne, ‘Ki̱ye̱le̱ki̱ atin bunnat ki zoz ci kazunni anna
         i̱nne̱ta̱.’ Ma adaweka Masir udut ming ka̱da̱ha̱, 30ma̱i̱je̱ ming kuwa anna ungnyak ki be̱e̱ti̱ga̱ni̱k, odongtang Masire zee rok ngin
         neci kar zin adayang annit ngati adawine nege.”O̱bo̱de̱k zin enne, “Kogonni atin ki ming a̱du̱wa̱ i̱nna̱ ko̱.”31A̱nne̱k zin Ya̱ko̱bo̱ nonno ne, “Du̱l da̱ keet ngatinanni.” U̱du̱l zin Yosevo keet
         zare cik Ta̱mu̱ta̱dde̱no̱, kar zin Israili kala Ta̱mu̱ta̱dde̱n ngati i̱ti̱re̱ne̱ keete
         wa o̱o̱mti̱ne̱ enne ko̱.
         
            
               	Orog ci a̱ddi̱ki̱re̱ een Rameses: Een Rameses lo̱o̱c ci Goshen.

               	Olli wawaco: Ala nege ta̱mu̱ta̱dde̱ne̱t cik meelek.

               	Labi u̱gge̱ cikidik: Ming etteda e̱e̱ti̱ labi cuwalit tu̱r, ovvo nege ovvoye cuwal co̱de̱ anyike alaan.

Manasseh ki Ephraim1Kar i̱i̱te̱n imma vu̱rrta̱, u̱du̱kta̱k ol Yosevo zoz cu, “Omori baatunne.” Orkorrit
         zin Yosevo ki logoz ciginnek rama, Manasseh ki Ephraim koot ki̱vo̱nni̱t Ya̱ko̱bo̱.
         2Ma baling u̱du̱kta̱k ol Ya̱ko̱bo̱ zoz a̱nne̱k ne, “I̱ki̱ya̱ ngerunne wa een Yosevo
         okko i̱vo̱ni̱n.” Ommogek zin Israili i̱ba̱ti̱ne̱ kar kitinga ka̱vvu̱ je̱e̱na̱ kwe̱e̱na̱.3Izek zin Ya̱ko̱bo̱ Yosevo ne, “I̱ye̱le̱ya̱ Ta̱mu̱ta̱dde̱n wa anyak Komiz do̱o̱k ele
         cinne ngati een Luz, lo̱o̱ce̱ ci Kanaani, kar enne ku̱mu̱yu̱wa̱ annit nginati, 4kar zin kizeya ne, ‘Kokko atin anna kaanyi ize bo̱to̱ro̱c ci anyai kaal ki dooli cik
         meelek. Kaanyi i̱nne̱t ize zu̱we̱ ci a̱ppwe̱, kar anna kanyik lo̱o̱c cu dooli cik
         dooli cigunnek kize cinne̱ng udut.’”5Izek zin Ya̱ko̱bo̱ Yosevo ne, “I̱yo̱ko̱ zin, ovvo logoz cik a̱rri̱ta̱ i̱nna̱ Masire
         baling ki̱ki̱ya̱ anna ko̱, ovvo atin nege e̱e̱ggi̱n cigannik; Ephraim ki Manasseh,
         ki i̱yo̱ko̱ Rubeni ki Si̱mo̱ne̱ ming e̱e̱ggi̱n cigannik ko̱. 6Ma̱i̱je̱ logoz cik a̱rri̱ta̱ i̱nna̱ vu̱rrte̱ cinne̱ng ovvo atin ne̱ke̱ e̱e̱ggi̱n cigunnek;
         okko lo̱o̱ce̱ ci ovvo nege aragiz, ikebje atin zara cik gotonoggi cigge̱k. 7Ki baling ka̱mi̱re̱ anna o̱rge̱ ci een Paddan, a̱da̱k zin Racheli lo̱o̱ce̱ ci Kanaani
         ming ngen naga kaavtiya goola, ojono ki orog ci een Ephrath. Kadaweya zin anna nonno
         gool abanyca ngati okko ki Ephrath.” Okko zin vu̱rrta̱ awu ol Ephrath kize Betelem.8Baling icin Israili dooli cik Yosevo, i̱jji̱nno̱ ize ne, “Ciko ngene ne̱ko̱?”9A̱nne̱k Yosevo baatinne ne, “E̱e̱ggi̱n ne̱ko̱ logoz cik aanya Ta̱mu̱ta̱dde̱n ngatu
         Masire.”Ize zin Israili ne, “Nyahaka nogo rok annit ngatu kar anna ka̱mu̱yu̱k nogo.”10Agaranyce zin ba̱li̱ye̱ ebere cik Israili eci enne ize ma̱ti̱yo̱c, iróng ngen acine
         ju̱rru̱m. Anyahak zin Yosevo dooli ji̱ji̱ti̱nne̱ng ojonun, kar zin baatinne kizza
         nogo kar bo̱do̱k katabung nogo.11Izek Israili Yosevo ne, “Iróng ba̱li̱ye̱ anna ka̱gga̱ ming kokko atin kacinni ngu̱m
         cunne dee, kar zin i̱yo̱ko̱ aanya Ta̱mu̱ta̱dde̱n kicin dooli cigunnek bu̱k.”12Odonga zin Yosevo dooli onyotoi cik Israili, kar zin Yosevo ku̱lu̱le̱ kicin ngu̱m
         cinne lo̱o̱c. 13Uwe zin Yosevo nogo do̱o̱k, a̱gga̱m enne Ephraim a̱tte̱ ci a̱zzo̱ ngati enne edevo
         ki Israil a̱tte̱ ci angeto, kar ka̱gga̱m Manasseh a̱tte̱ ci angeto ngati enne aave
         edevo ki Israil a̱tte̱ ci a̱zzo̱, kar kanyahak nogo nonno ojonun. 14Abarik Israili i̱tto̱na̱ a̱zzi̱t cinne a̱zzo̱ kar karik oo ci Ephraimi, ming idica
         enne nu̱nu̱n, kar kabaric azzin ciginnek katadek a̱zzi̱t ci angeto oo ci Manasseh,
         ming een Manasseh a̱bu̱ nu̱nu̱n.15U̱mu̱yu̱k zin enne Yosevo kar kize ne,“Anyik bai Ta̱mu̱ta̱dde̱n ci be̱e̱ti̱ga̱ni̱kAburaham ki I̱sa̱ko̱ bali owo ki nonno ke̱,Ta̱mu̱ta̱dde̱n wa een bali tuwayoit cinannii̱i̱nya̱ do̱o̱k baize cinanni rok i̱i̱te̱n cu,16Anjilo+ wa eelanna annit kaale cik gerzek do̱o̱k,anyik bai nonno ka̱mu̱yu̱k logoz ne̱ko̱.Anyik bai ol kutu nogo zare cigannikki zar cik be̱e̱ti̱ga̱ni̱k Aburaham ki I̱sa̱ko̱,anyik bai nogo ki̱ti̱rre̱t kizeto meele giirlo̱o̱ta̱ ngatu.”17Baling icin Yosevo baatinne ming atadek a̱zzi̱t ci a̱zzo̱ oo ci Ephraimi, iróng enne
         atalne; a̱gga̱m zin enne a̱zzi̱t ci baatinne odong o̱o̱we̱ ci Ephraimi kar karik oo
         ci Manassehi. 18Izek Yosevo baatinne ne, “Iróng een niko baba, lo̱gu̱t ci een a̱bu̱ icu; tadek a̱zzi̱t
         cunne a̱zzo̱ oo cinne.”19Ma̱i̱je̱ baatinne abure kar kize ne, “Ka̱gga̱ anna, ngeranni, ka̱gga̱ anna. Okko atin
         enne bu̱k anyak dooli cik meelek, okko atin enne bu̱k een e̱e̱t ci a̱ddi̱ki̱re̱. Okko
         atin gotoniya wa dici ko̱ a̱ddi̱ki̱rne̱ nonno, ovvo ol ciginnek anyak o̱ro̱gjo̱k cik
         meelek.” 20U̱mu̱yu̱k zin enne nogo wazin neci kar kize ne,“Abung atin olli Israilo ma̱yu̱we̱ne̱t cu zare cigunnek azi ne,‘Anyik bai Ta̱mu̱ta̱dde̱n kidimanung ki i̱yo̱ko̱ Ephraim ki Manasseh.’”Aarik zin enne Ephraim ka̱vvu̱ o̱o̱we̱ ci Manasseh.21Izek zin Israili Yosevo ne, “Ize ojon annit daizi, eelanni atin Ta̱mu̱ta̱dde̱n kar
         okkoyyi rok lo̱o̱c ci be̱e̱ti̱gu̱nne̱k. 22Imma ngatunne e̱e̱ti̱ ci abali gotonoggu ko̱, kaanyi zin i̱nne̱t lo̱o̱c ci abunna
         ka̱gga̱ma̱ ngati olli Amorites illawe cinanni ki laanit cigannik.”
         
            
               	Anjilo: Ozoz Ya̱ko̱bo̱ Anjilo ngatu kize Ta̱mu̱ta̱dde̱n.

A̱mu̱yu̱k Ya̱ko̱bo̱ dooli ciginnek1Utu zin Ya̱ko̱bo̱ logoz ciginnek kar kizek nogo ne: I̱vi̱ta̱ u̱lu̱tte̱ ngatu kar anna
         ku̱du̱wa̱u̱ng kaal cik atin ovvo a̱vvu̱ i̱i̱nya̱we̱ cik atin ovvo a̱vvu̱ ko̱.2“U̱lu̱tte̱ ngatu kar izikto, logoz cik Ya̱ko̱bo̱;Iziyyet zoz ci be̱e̱ti̱nno̱ng Israil.3Reuben, i̱nne̱t ci e̱e̱ni̱ a̱bu̱ cinanni,i̱nne̱t ci e̱e̱ni̱ doiz cinanni o̱o̱wu̱,i̱nne̱t ci ogoni kaal ju̱rru̱m, i̱nne̱t ci anyai doiz.4Ogonni i̱nna̱ ki i̱yo̱ko̱ tawani ci a̱ri̱k ko̱, iróng atin i̱nna̱ ngen ogonni kaal
         ju̱rru̱m,eci i̱nna̱ uuwu rok kwe̱e̱n ci baatunne,u̱tu̱wu̱lu̱ rok nginti koonge anna.+5E̱e̱ggi̱nnu̱ niga Si̱mo̱ne̱ ki Le̱vi̱ gotonene̱e̱ggi̱n illanya ciggo̱k turet cik jo̱o̱ra̱k.6Iróng anna korongi ki̱tto̱ nginti aavtte nege,iróng anna korongi ki̱tto̱ nginti alutene nege,eci u̱ru̱we̱t nege ol mozinte cinne̱ng+kar ku̱du̱lle̱t o̱le̱nya̱ ming orong nege.7Kotori zin anna mozinet cinne̱ng gerze oroot ko̱,okko burnenet nong cinne̱ng gerza oroot!Kazanni atin anna nogo ngati Ya̱ko̱bo̱kar kazan nogo Israila.8Ju̱da̱, ovvo atin gotonoggu inati i̱nne̱ta̱;aave atin a̱zzi̱ti̱ cunne eleme ci mo̱ddo̱ cigunnek;ovvo atin logoz cik baatunne akanneki i̱nne̱t u̱zu̱ngti̱nne̱.9Oh Ju̱da̱, ogonni i̱nna̱ ki joroni ci maawo;oboda ngati a̱gga̱me̱ enne elegje, ngeranni.Ogonni i̱nna̱ ki maa ci aluc zo̱o̱ kar ka̱ta̱ngu̱ lo̱o̱ta̱,ogonni i̱nna̱ ki ngazizi ci orong kitingawe nonno?10Iróng atin alaanzet ungnek Ju̱da̱ lo̱o̱c,icima keet ci alaanzetu aave zone ciginnek,zee ki̱ki̱ya̱k enne manyi alaanzetkar ngo̱o̱li̱ne̱t ci lo̱o̱cco̱k do̱o̱k een cinne.11Ecebek atin enne zi̱gi̱r cinne keet ci een vi̱no̱,kar mo̱o̱le̱t cinne kecebek alawoc ci ahala enne;uuny atin enne ru̱u̱ma̱ni̱ ciginnek merte ci ma̱ri̱,kar ru̱u̱ma̱ni̱ wak u̱u̱ntti̱k ko̱ bi̱ye̱te̱ cik keet ci een vi̱no̱.12Ovvo ebere ciginnek o̱lle̱te̱ ter kommogit vi̱no̱,ovvo nyigita ciginnek voore per kommogit i̱ra̱.13Zebulun, abai atin i̱nna̱ ti̱ti̱me̱ ci liil ci a̱ddi̱ki̱re̱kar ize e̱e̱t ci ebei i̱be̱t;okko atin lokore cunne ki Sidon.14Issachar, oroboi atin i̱nna̱ kiwagon zi̱gi̱ri̱ ci okkomici adunge lo̱o̱ta̱ orgene ci lodet rama.15Ming acin enne abunna nginti oonge enne ko̱kar bo̱do̱k a̱zi̱ze̱ looci neci oroot,agingek enne i̱ba̱tti̱ ciginnek kaal ne̱k amuny nonno ke̱kar kelema li̱ngli̱ngo̱n ci adangek ol nonno.16Dan, abal atin enne ol ciginnek ju̱rru̱mki booriti co̱de̱ ci Israilo.17Ogon atin Dani kiwagon uwat goola abanyca,ki uwat goola,wak engedet vartange zo̱o̱kar zin e̱e̱ti̱ ci otod vartangec ko̱ ku̱yu̱we̱ eci vu̱rrto̱.18Korongi anna ti̱ri̱ze̱ne̱t cunne, Manyi Ta̱mu̱ta̱dde̱n.19Gad, ooryi atin mo̱ddo̱ i̱nne̱ta̱,ma̱i̱je̱ atin i̱nna̱ ooryi nogo zoone cigge̱k.20Asheri, anyai atin i̱nna̱ da̱i̱ne̱t cik meelek;aanyik atin i̱nna̱ da̱i̱ne̱t cik abunna alaan.21Naphtali, ogoni atin i̱nna̱ kiwagon megeri ci owo labakci a̱rri̱ta̱ megerwa cik a̱zi̱ze̱.22Yosevo, ogoni i̱nna̱ kiwagon keet+ ci een vi̱no̱ a̱bbi̱re̱,keet ci a̱bbi̱re̱ aave e̱be̱re̱ce̱ ci maamu ojonun,atanak alawo ciginnek ottod a̱lu̱wa̱.23Imma mozinta, ooryi bali ol cik anyak lanit i̱nne̱ta̱;Ovoci nege i̱nne̱ta̱ mootiza.24Imma laani cunne abile ṯop,ovvo azzina cigunnek e̱re̱ye̱ ju̱rru̱m,eci zo̱ze̱ ci a̱zzi̱t ci Manyi wa O̱de̱ Ya̱ko̱bo̱ wa anyak Komiz do̱o̱k,eci zo̱ze̱ ci Tuwayoit, Bee ci Israilo,25eci zo̱ze̱ ci Ta̱mu̱ta̱dde̱n ci baatunne, ci eelanni i̱nne̱ta̱,eci zo̱ze̱ ci Manyi wa anyak Komiz do̱o̱k, nonno ci a̱mu̱yu̱ki̱ma̱yu̱we̱nte̱ ci a̱kku̱ ta̱mu̱-kenga,ki ma̱yu̱we̱ne̱t ci aave lo̱o̱ta̱ ecito,ki ma̱yu̱we̱ne̱t ci eezit ki momu.26Ommog ma̱yu̱we̱ne̱t ci baatunnema̱yu̱we̱ne̱t cik biyen balik reentik ke̱,ommog kaal cik abunna a̱vvu̱ biyene balik reentik.Anyik ma̱yu̱we̱ne̱t ne̱ko̱ do̱o̱k ka̱vvu̱to̱ oowe ci Yosevo,anyik ka̱vvu̱ oowe ci do̱le̱c ci aragiz alaanzet orgene ci gotonoggi.27Benjamin, ogonni i̱nna̱ kiwagon u̱du̱ma̱nti̱ ci adak magiz;nge̱rre̱t, adak enne e̱le̱gi̱t,okko yo̱mo̱na̱, enger enne i̱di̱ng neci.”28E̱e̱ggi̱n ne̱ko̱ do̱o̱k booryyok cik Israilo omoto ki rama, kar zin ne̱ko̱ een zoz
         ci u̱du̱wa̱k be̱e̱ti̱nne̱ng nogo baling a̱mu̱yu̱k enne nogo co̱de̱ co̱de̱. Aanyik
         ngenngene ma̱yu̱we̱ne̱t ci eleno nonno.Daiz ci Ya̱ko̱bo̱29Aanyik zin enne nogo ti̱lo̱wi̱ne̱t cu: “Ize ojon kar anna kuk ngato ol cigannik. A̱da̱ye̱a̱ng
         annit ki baba ngi̱lo̱m co̱de̱, ci bali een ci Ephroni e̱e̱t ci Hittite, 30aave ngi̱lo̱mi̱ ma̱ne̱ ci Machpelah, ojono ki Mamre Kanaana, uuta bali Aburahami ngin
         neci ngati Ephron wa een Hittites kize ilomet ki ma̱na̱. 31A̱da̱ye̱ zin Aburahami ki ngaa cinne Sarah nginati, ki bo̱do̱k I̱sa̱ko̱ ki ngaa cinne
         Rebekah, kar nginati kadaweya anna Le̱ya̱. 32U̱tu̱ya̱i̱ ilomi ki ma̱na̱ do̱o̱k ngati ol cik een Hittites.”33Baling edeca Ya̱ko̱bo̱ ti̱lo̱wi̱ne̱t logoz ciginnek, odong zo̱o̱ ciginnek kaarik kwe̱e̱n,
         kar zin ketteda zinin, uk ngato ji̱ji̱ti̱gi̱nne̱k.
         
            
               	U̱tu̱wu̱lu̱ rok nginti koonge anna: IkebKananet 35:22.

               	U̱ru̱we̱t nege ol mozinte cinne̱ng: IkebKananet 34:1-29.

               	Keet: Atali olli Ya̱u̱do̱ keet zo̱ze̱ ci o̱ya̱u̱ ciginnek ming amacca ol kize merte ci een
                     vi̱no̱. Azi Ta̱mu̱ta̱dde̱n een olli Israilo kize keet ci riili bali ariri enne kar
                     abunna ming a̱rri̱ta̱ o̱ya̱u̱. A̱gga̱ zin ol cik een demezyak ming ozoz Ye̱su̱ zoz
                     ci obod ki nogo. IkebIsaya 5:1-7.

1U̱ju̱ke̱k Yosevo ele cinne baatinne kar zin ku̱tu̱lu̱we̱k nonno, kar zin kiza nonno.
         2U̱du̱wa̱k zin Yosevo di̱kto̱rnya̱ wak a̱li̱ngli̱ng ki nonno ko̱ kidimanit ele ci baatinne
         Israil abunna iróng a̱mu̱we̱. Idimanit zin di̱kto̱rnya̱ nonno, 3okkoye zin ele cinne gwo̱o̱nya̱ moten we̱c, e̱e̱ggi̱n ne̱ko̱ gwo̱o̱nya̱ cik oronge
         di̱kto̱rnya̱ kidimanit ele cinne. Kar olli Masiro ku̱tu̱lu̱zzo̱ nonno gwo̱o̱nya̱ moten
         turgerem.4Baling edeccai gwo̱o̱nya̱ cik u̱lu̱wa̱nu̱, izek zin Yosevo ol cik aavtte ce̱e̱ze̱
         ci alaano ne, “Ming elemannu niga zoz cinanni, ozozek alaan zoz cinanni. U̱du̱kta̱k
         nonno, 5‘Aanya ba̱li̱ye̱ baba annit ku̱du̱l keet kize ne, “Ize ojon kokko anna ka̱da̱i̱; daweka
         annit ilomi bali kadimanek anna ele cinanni ke̱ lo̱o̱ce̱ ci Kanaani.” I̱yo̱ko̱ inya
         annit kitinga kuk ka̱da̱ baba; kar zin atin anna koboda.’”6Ize zin alaani ne, “Tinga bit da baatunne, ki baling aanyi enne i̱nne̱t du̱l keet
         ke̱.”7Uk zin Yosevo a̱da̱ baatinne. I̱nya̱ma̱ni̱t zin ddi̱ki̱ryo̱wa̱ cik alaano nonno, ddi̱ki̱ryyo̱k
         ciginnek ki ddi̱ki̱ryyo̱k cik olli Masiro do̱o̱k. 8Imma bo̱do̱k anyak Yosevo ol cik ce̱e̱z cinne ki gotonoggi ki boorinne rok nginti
         adawek nege baatinne. Utungtek nege dooli ki kaal do̱o̱k Goshen, Masire. 9Oot zin toromileta wak a̱gu̱ru̱t vartange ko̱ ki ol wak ottod vartange bu̱k ki nogo.
         A̱ppwa̱ bali da̱ koole neci oroot.10Baling u̱zu̱cca̱ nginti een Atad ci gon a̱ru̱we̱ ol labi, ojono ki moro ci Jordani,
         u̱tu̱lu̱zzo̱ zin nege oroot; kar zin nginati a̱vvu̱ Yosevo gwo̱o̱nya̱ turgerem a̱lu̱
         baatinne. 11Baling icinnet olli Kanaani wak abak nginati nogo ming a̱lu̱ ngati een Atad, a̱ru̱we̱
         ol labi ko̱, izeto zin nege ne, “Anyak olli Masiro u̱lu̱wa̱.” Zoz zin ci akannek nege
         nginti ojono ki moro ci een Jordan kize zara Abel Mizraim.+12U̱tu̱gu̱zzo̱ zin dooli cik Ya̱ko̱bo̱ zoz bali a̱du̱wa̱k be̱e̱ti̱nne̱ng nogo ke̱: 13Odongit nege ele cinne oot a̱da̱c lo̱o̱ce̱ ci Kanaani ngi̱lo̱me̱ ci aave ngati een
         Machpelah ojono ki Mamre, ngin bali uuta Aburahami kize ilomet ngati Ephroni wa een
         e̱e̱t ci Hittite, ki ma̱na̱ bu̱k. 14Baling a̱da̱c nege be̱e̱ti̱nne̱ng, i̱mi̱re̱ Yosevo uk Masire ki gotonoggi ki ol balik
         orkora ki nonno ke̱, kar ki̱vi̱ta̱ ka̱da̱c baatinne ko̱.A̱nne̱k Yosevo gotonoggi ne ma o̱ngo̱o̱li̱nnu̱15Baling icinnet gotonoggi Yosevo ming a̱da̱k be̱e̱ti̱nne̱ng, i̱no̱ni̱t nege do̱ kar
         kizeto ne, “I̱yo̱ko̱ ming a̱gga̱m Yosevo zoz ba̱li̱ye̱ kar atin enne acacannet zo̱ze̱
         bali gerze kogonik naga nonno ke̱?” 16I̱tto̱nte̱k zin nege zoz Yosevo izettek ne, “Utungek baatunne zoz cu lo̱o̱c baling
         ngen enne ka̱da̱k: 17‘Icu zoz ci kar niga u̱du̱kta̱k Yosevo: Ka̱jji̱nni̱ anna i̱nne̱t kar lalek gotonoggu
         mu̱nye̱ne̱ ki kaal wak gerzek ogoniki nege i̱nne̱t ba̱li̱ye̱ ke̱.’ I̱yo̱ko̱ lalek
         mu̱nye̱n cik du̱cca̱k cik Ta̱mu̱ta̱dde̱n ci baatunne.” Baling uzuca zoz cinne̱ng nonno,
         u̱tu̱lu̱ zin Yosevo.18I̱vi̱ta̱ zin gotonoggja u̱ju̱ktte̱k e̱le̱tti̱ cigge̱k lo̱o̱c ngu̱me̱ cinne. Kar izeto
         ne, “Ke̱e̱ggi̱nna̱ naga du̱cca̱k cigunnek.”19Abarik zin Yosevo a̱nne̱k gotonoggi ne, “Ma o̱ngo̱o̱li̱nna̱ng. Kaave i̱yo̱ko̱ anna
         ngati Ta̱mu̱ta̱dde̱no̱? 20Orongnyu ba̱li̱ye̱ niga u̱ru̱kta̱ng annit la̱du̱n, ma̱i̱je̱ Ta̱mu̱ta̱dde̱n orong ku̱tu̱gu̱
         zoz ci abunna ki i̱yo̱ko̱ ming ogone kaala ko̱, kar enne ki̱ti̱ri̱z ol cik meelek.
         21I̱yo̱ko̱ zin, ma o̱ngo̱o̱li̱nnu̱ gi̱i̱ imma. Ka̱a̱nyu̱ng atin da̱i̱ne̱t i̱ge̱t ki
         dooli ciggo̱k.” U̱du̱wa̱k zin enne nogo zoz ci aanyik zi̱nze̱tti̱ cigge̱k ka̱vvu̱to̱
         lo̱o̱ta̱, kar kozozek muluwe ci alali.Daiz ci Yosevo22Abak Yosevo ki ol cik ce̱e̱z ci baatinne do̱o̱k Masire. Abak enne e̱rki̱nya̱ o̱bo̱n
         co̱de̱ ki omoto (110), 23kicin bu̱u̱llo̱k i̱i̱yo̱ wak dooli cik Ephraimi. Ki bo̱do̱k dooli cik Makiri ngerrti
         Manasseh, balik arike ol onyoto cik Yosevo baling a̱rri̱ta̱i̱ nege ke̱.24Izek zin Yosevo gotonoggi ne, “Ize annit ojon daizi. Ka̱gga̱ zin abarik anna, okko
         atin Ta̱mu̱ta̱dde̱n eelannung okkoyyung lo̱o̱ce̱ cu rok lo̱o̱c bali ogone enne olom
         ki Aburaham, ki I̱sa̱ko̱ ki Ya̱ko̱bo̱ ke̱.” 25Aanyik zin Yosevo doolik Israilo ku̱du̱lle̱t keet kar kize ne, “A̱kku̱ atin Ta̱mu̱ta̱dde̱n
         de̱de̱ okko eelannung, kar la̱du̱n odongit emme cigannik ngatu.”26A̱da̱k zin Yosevo Masira ngati anyak enne e̱rki̱nya̱ o̱bo̱n co̱de̱ ki omoto (110).
         Kar baling idimanit nege ele cinne, kar kaartik ce̱e̱ndu̱k Masire.- TennetLu̱ge̱zBuk ci eher zoz ci a̱lu̱ge̱ ol cik Israilo MasireLu̱ge̱zLu̱gBuk ci eher zoz ci a̱lu̱ge̱ ol cik Israilo MasireKananet zozOzoz buwe ci Lu̱ge̱zo̱ zoc 1 rok 20 nga̱ri̱do̱ ci ol wak riilik ngati Ta̱mu̱ta̱dde̱no̱,
         doolik Israilo, okko vu̱rrta̱ awu ol nogo kizeto Ya̱u̱d baling uṯurei bui wa Kananto.
         Okko zin kanante ci buk ci Lu̱ge̱zo̱ e̱e̱ggi̱n bali dooli cik Israilo du̱cca̱k Masire.
         Izik Ta̱mu̱ta̱dde̱n ilali ci a̱lu̱we̱ nege, atahala zin enne Muses kize ddi̱ki̱ryo̱i̱t
         cinne̱ng, u̱lu̱ga̱i̱ zin Musesi nogo Masire do̱o̱k. Ma̱i̱je̱ baling iróng nege ngen
         e̱e̱ggi̱n du̱cca̱k, ngen bali nege apirna dee balala ngati ovvoye lo̱o̱ce̱ ci een
         Kanaan, lo̱o̱c bali u̱du̱wa̱k Ta̱mu̱ta̱dde̱n nogo kar kize cinne̱ng ke̱. E̱e̱ggi̱n
         bali nege ol cik iróng gon o̱ngo̱o̱le̱ Ta̱mu̱ta̱dde̱n, abarik aanycik Ta̱mu̱ta̱dde̱n
         i̱ba̱tti̱. Baling ovvo nege azuca bee wa een Sinai, i̱ye̱la̱k Ta̱mu̱ta̱dde̱n Muses
         lo̱ti̱nno̱k omoto wak baizak, oronge enne ol kabakte.Ovvo zo̱o̱ 21 rok 40, aanyik Ta̱mu̱ta̱dde̱n nogo ti̱lo̱wi̱ne̱t u̱gge̱ cik abahe nege
         ki gool ci alawe nonno ki gool ci adimane nege Ce̱e̱z wa Ta̱mu̱ta̱dde̱no̱, nginti
         ovvo olli wawaco aanyik nonno muci ki wawa kar Ta̱mu̱ta̱dde̱n kalalek mu̱nye̱n cigge̱k.
         E̱he̱rye̱ buwe ci Lu̱ge̱zo̱ Te̱nne̱tte̱ zoc 1 rok 20.
         
            
               	Abel Mizraim: Utuge ci I̱bu̱ru̱, azi keng cik zar ne̱ko̱ ne, u̱lu̱wa̱ ci olli Masiro.

Gi̱de̱ne̱t ci olli Israilo Masire1E̱e̱ggi̱n ne̱ko̱ zar cik doolik Israilo+ balik ovvo lo̱o̱ce̱ ci Masiro orkor ki be̱e̱ti̱nne̱ng Ya̱ko̱bo̱ ki dooli cigge̱k
         nogo ciko: 2Reuben, Si̱mo̱ne̱, Le̱vi̱, Ju̱da̱, 3Issachar, Zebulun ki Benjamin; 4Dan ki Naphtali; Gad ki Asher. 5E̱e̱ggi̱n dooli ki doolik cik Ya̱ko̱bo̱ do̱o̱k moten turgerem;+ imma Yosevo a̱vvu̱ ba̱li̱ye̱ la̱du̱n Masira.6A̱da̱i̱to̱ zin da̱ bu̱u̱l neci ki Yosevo ki gotonoggi do̱o̱k. 7Imma olli Israilo i̱ti̱rre̱t da̱ Masire oroot kar zin kabaito lo̱o̱ce̱ neci do̱o̱k.8I̱ki̱ya̱ zin alaani ci een jor a̱gga̱m lo̱o̱c ci Masiro, iróng zin da̱ enne a̱gga̱
         kaal cik u̱tu̱gu̱ Yosevo. 9Kar zin kizek ollinne ne, “Icinte da̱, izeto olli Israilo meele oroot ci iróng naga
         katubo ki nogo. 10I̱vi̱ta̱, abunna kamuda gool ci kacaze nogo, ming iróng kogon niko, ovvo atin nege
         a̱rri̱t kizeto meele oroot. Ming okko illa a̱kku̱, odong atin nege e̱le̱tti̱ ki mo̱ddo̱
         cigga̱c, a̱ru̱kke̱t kar ki̱vi̱re̱t kutungttek orog cinna ko̱ lo̱o̱c.”11I̱vi̱ta̱ zin lo̱ddi̱ki̱re̱ cik Masiro kar idimtta ol u̱gge̱ ngatinne̱ng kizeto lo̱ddi̱ki̱re̱
         cik du̱cca̱k cik Israilo kar kadangtek nogo ki̱li̱ngli̱nge̱t oroot ngati eenyce nege
         orog ci een zara Pithom ki bo̱do̱k Rameses, kizeto de̱he̱rwa̱ cik alaan ci Masiro.+12Abarik ming a̱gi̱d olli Masiro nogo oroot, a̱rri̱t zin abarik nege oroot bak azanonnik
         lo̱o̱c; o̱to̱ngo̱o̱ltte̱ zin olli Masiro Israil, 13kar zin kadangtek nogo li̱ngli̱ngo̱n ci a̱ppwe̱. 14Aanyik baiz cinne̱ng kize gerza ngati aanyik ol nogo ki̱li̱ngli̱nge̱t oroot, a̱ru̱k
         tu̱u̱p kar kongotanit gi̱i̱ ci een zara moota ci a̱di̱le̱ nege ce̱e̱zi̱ kar bo̱do̱k
         kanycik li̱ngli̱ngo̱no̱k cik aavtte do̱ do̱ a̱ppi̱nte̱k ma̱ne̱ne̱.15A̱nne̱k zin alaani ci Masiro Shiphrah ki Puah, ngaai cik I̱bu̱ru̱+ gon eela ngaai cik I̱bu̱ru̱ tuyanta ko̱ ne, 16“Ming ovvo eelannu ngaai cik I̱bu̱ru̱ ti̱ra̱, icinnet ju̱rru̱m, ming een do̱le̱c ci
         maci, u̱ru̱we̱t ka̱da̱k; ma̱i̱je̱ ming een do̱le̱c ci nga̱a̱ye̱, aanycik kurug.” 17O̱to̱ngo̱o̱ltte̱ zin ngaai wak eela ngaai ti̱ra̱ ko̱ Ta̱mu̱ta̱dde̱n, iróng zin ngen
         ogon zoz ci orong alaani ci Masiro nogo ku̱tu̱gu̱zzo̱ ko̱; abarik nege aanycik dooli
         wak macik kuruget. 18Utu zin alaani ci Masiro ngaai wak eela ngaai ti̱ra̱ ko̱, kar enne ki̱jji̱n nogo,
         “Nya ming ogonnu niko ko̱? Nya ming ungneku dooli cik macik kuruget ko̱?”19O̱bo̱dde̱k zin ngaai ne̱ke̱ alaan ci Masiro, “Iróng ngaai cik I̱bu̱ru̱ ogon ki ngaai
         cik Masiro; anime tuyanet, ukcai ataman ming ngen naga kuzuca nogo.” 20A̱mu̱yu̱k zin Ta̱mu̱ta̱dde̱n ngaai wak eela ngaai ti̱ra̱ ko̱, otorte zin olli Israilo
         kizeto meele ne giir. 21Eci ngaai wak eela ngaai ti̱ra̱ ko̱ o̱ngo̱o̱le̱ Ta̱mu̱ta̱dde̱n, aanyik zin Ta̱mu̱ta̱dde̱n
         nogo bu̱k dooli cigge̱k.22Aanyik alaani ci Masiro ol ciginnek zoz cu: “Ming a̱rri̱ta̱i̱ do̱le̱c ci maci, u̱ju̱ktte̱k
         liil ci een zara Nail, abarik aanycik dooli cik nga̱a̱ye̱k kuruget.”
         
            
               	Israili: Utuge ci I̱bu̱ru̱, uhu Ta̱mu̱ta̱dde̱n zar cik Ya̱ko̱bo̱ kize Israil.

               	E̱e̱ggi̱n dooli ki doolik cik Ya̱ko̱bo̱ do̱o̱k moten turgerem: Iróng zin dooli cik nga̱a̱ye̱k a̱gi̱le̱, eci olli Israilo annu biilet ci be̱e̱ti̱nne̱ng.

               	Alaan ci Masiro: Awu ol alaan ci Masiro utuge ci ol cik ozoz Ingilic ko̱ azi ne Pharaoh.

               	I̱bu̱ru̱: Azi zar cik Aburahami ne, I̱bu̱ru̱. Imma zara cik do̱le̱c cinne een a̱bu̱ azi zar
                     ne, Israil. Ovvo dooli cik dooli cik Ya̱ko̱bo̱ awu ol azi ne, olli I̱bu̱ru̱ ki olli
                     Israilo. I̱i̱te̱ne̱ ci Ye̱su̱ awu ol bu̱k azi ne, Ya̱u̱d.

Ti̱ra̱ne̱t ci Musesi1Imma e̱rki̱te̱ bali a̱li̱ngli̱nge̱k olli Israilo olli Masiro, anyak da̱ e̱e̱t imma
         ci een boor co Le̱vi̱ ci a̱ti̱k do̱le̱c ci een boor cinne̱ng. 2I̱ti̱rra̱ zin ngaa necu do̱le̱c ci maci alina oroot. Baling icin enne alina do̱le̱c
         cinne oroot, idima zin do̱le̱c kar zin ku̱lu̱gu̱ny nye̱lo̱we̱ i̱i̱yo̱. 3Ma̱i̱je̱ baling iróng ngaa neci uule ngati a̱lu̱ngnye̱ nonno, idima dho̱ngku̱ idiman
         zee kar ki̱di̱l imaduwa ju̱rru̱m kar zin kidima do̱le̱c kabahek ecito, kar kaarik
         tabara cik aavtte more ci een Nail ti̱ti̱ma̱. 4Ma̱i̱je̱ ngoonya abile reena, angamnik nonno orong kicin nya wo̱ye̱ ci i̱i̱na̱k nonno.5Uk zin buweenyi alaan ci Masiro rok moro Naila raninet, imma ol wak ebek nonno ko̱
         owo moro ti̱ti̱ma̱. Icin zin enne dho̱ngku̱ ci aave orgene ci tabarau kar zin enne
         ki̱tto̱n du̱ca̱i̱t wa nga̱a̱ye̱ kuk kanyaha dho̱ngku̱ neci. 6Baling okko buweenyi alaano oo amuda anyak do̱le̱c cidici maci, a̱lu̱ ecito, atamatek
         zin enne do̱le̱c neci. Kar kize ne, “Een neci do̱le̱c ci olli I̱bu̱ru̱.” 7Ataman niko i̱jji̱n ngoonya buweenyi alaan ci Masiro, “Inya kuk kanyaha ngaa imma
         ci I̱bu̱ru̱ abunna oroktine do̱le̱c necu kize cunne?”8O̱bo̱de̱k zin enne, “Abunna, bit nyaha.” Kar do̱le̱c neci kuk kanyaha e̱e̱ti̱ do̱le̱co̱.
         9Izek zin buweenyi alaan ci Masiro nonno ne, “Bite do̱le̱c necu, tarkuwoi kize cinanni,
         ka̱ru̱we̱ki̱ atigon anna i̱nne̱t o̱ro̱bi̱ya̱.” Idima zin ngaa necu do̱le̱c, kar zin
         katarkuwoi. 10Baling i̱ddi̱ki̱r do̱le̱c necu, uk aanyik buweenyi alaan ci Masiro kize do̱le̱c cinne.
         Akatek zin enne zar cik een Muses, azi ungec ne, “Kacalla maame.”I̱vi̱r Musesi Masire uk Midianikte11Baling okko a̱ddi̱ki̱re̱ Musesi, itinga uk icin ol ciginnek Israilo ngati a̱li̱ngli̱nge̱
         nege li̱ngli̱ngo̱n ci a̱ppwe̱. Icin enne e̱e̱t imma ci Masiro ming a̱ru̱k e̱e̱t ci
         I̱bu̱ru̱, wak een ol ciginnek e̱le̱tti̱. 12Icin zin Musesi lo̱o̱c ming aave e̱e̱ti̱ imma ojonun, i̱llo̱i̱ zin e̱e̱t imma, kar
         zin enne ku̱ru̱k e̱e̱t neci Masiro ke̱ ka̱da̱k kar ku̱lu̱gu̱ny kadawek azac. 13Kar i̱i̱te̱n imma, uruba enne olli I̱bu̱ru̱ rama ming oyoho, kar ki̱jji̱n e̱e̱t ci
         abaci ko̱, “A̱ru̱i̱ e̱e̱t ci een I̱bu̱ru̱ ki i̱nna̱ bu̱k ko̱ nya?”14Izek zin e̱e̱ti̱ neci nonno ne, “Ngene ci aanyi i̱nne̱t ize alaan ci ettedi zoz cinna̱ng?
         Orongi i̱yo̱ko̱ ru̱wa̱ ki bali ming a̱ru̱i̱ i̱nna̱ e̱e̱t bali Masiro ke̱?” O̱to̱ngo̱o̱le̱
         zin Musesi kar ki̱no̱n, “A̱gga̱c ol zoz bali kogonni anna ke̱.”15Baling izik alaani zoz necu, orong zin ku̱ru̱k Muses, i̱vi̱r zin Musesi ngati alaan
         ci Masiro kar kuk kabak lo̱o̱ce̱ ci een zara Midian, kar zin kuk ka̱vvu̱ lo̱o̱ta̱
         ṯu̱k abanyca. 16Anyak da̱ e̱e̱ti̱ ci Midiani wawaco lo̱o̱ce̱ neci dooli cik nga̱a̱ye̱k een turgerem,
         a̱vvu̱ ṯu̱k ovvo aṯila maam kar bo̱do̱k ke̱e̱ltti̱k u̱gge̱ i̱bo̱ kuudet eezena ki
         a̱zza̱ cik be̱e̱ti̱nne̱ng. 17A̱vvu̱ tuwayowa uggak vu̱rrta̱ kar kotoit nogo ṯu̱wa̱, ma̱i̱je̱ Musesi itinga je̱e̱na̱
         kar kangara nogo kar ke̱e̱li̱k kaal cik dooli ne̱ke̱.18Baling i̱mi̱rrte̱ dooli ne̱k nga̱a̱ye̱k ke̱ oot ngati be̱e̱ti̱nne̱ng Reuel, i̱jji̱n
         zin enne nogo, “Nya ming obodanu niga wazin necu ataman ko̱?”19O̱bo̱dde̱k zin nege, “Ming ka̱vvu̱nna̱ ataman ko̱, eelawet e̱e̱ti̱ ci Masiro ngati
         tuwayok cik a̱ju̱ra̱ke̱t maam, kar zin enne kuuduz eeza ki a̱zza̱ cigga̱c bu̱k.”20I̱jji̱n zin be̱e̱ti̱nne̱ng nogo, “I̱nno̱ zin e̱e̱t neci? Nya ming ungneku nonno lo̱o̱c
         ko̱? U̱tu̱ya̱ nonno ki̱ki̱ya̱ kadaho.”21Elema zin Musesi ngati abahe enne ce̱e̱ze̱ ci e̱e̱t neci, kar kaanyik nonno ki̱ti̱k
         buweenyinne wa een zara Zipporah. 22Baling abaito bu̱k, i̱ti̱rra̱ zin Zipporah do̱le̱c ci maci, akatek zin Musesi do̱le̱c
         zar cik een Gershom, azi ungec cinne ne, “Kiize anna i̱do̱ngo̱je̱ni̱t lo̱o̱ce̱ ci
         reng.”23Imma zin vu̱rrta̱, a̱da̱k alaani ci Masiro. Ma̱i̱je̱ olli Israilo ngen abalac ngati
         a̱gi̱dde̱ ol ne̱ke̱ nogo kizeto du̱cca̱k. U̱tu̱lu̱zzo̱ zin nege oroot orongit Ta̱mu̱ta̱dde̱n
         keela nogo. 24Izik zin Ta̱mu̱ta̱dde̱n u̱lu̱wa̱ cinne̱ng kar ka̱a̱da̱ olom+ cinne ki Aburaham, ki I̱sa̱ko̱ ki Ya̱ko̱bo̱. 25Icin zin Ta̱mu̱ta̱dde̱n olli Israilo ming apirna kar zin enne katamatek nogo.
         
            
               	Olom: Idiman Ta̱mu̱ta̱dde̱n olom ki Aburaham kar kaanyik nonno dooli cik meelek ka̱vvu̱to̱
                     lo̱o̱ce̱ ci Kanaani. IkebKananet 17:1-8.

Awu Ta̱mu̱ta̱dde̱n Muses zara1Uuwa da̱ Musesi eeza ki a̱zza̱ cik i̱nyi̱k cinne Jethro,+ e̱e̱t ci wawaco lo̱o̱ce̱ ci Midiani, egewe zin da̱ enne kaal balala kar ki̱ki̱ya̱k
         Horeb+ bee ci Ta̱mu̱ta̱dde̱no̱. 2Imma nginati, i̱ye̱la̱k zin anjilo ci Manyi+ nonno ele ki i̱yo̱ko̱ gwa̱a̱ gon garuwe ko̱. Icin Musesi zari ci anyak gwo̱o̱ ming
         alanyiti iróng zin garuwoci neci atuze. 3I̱no̱n zin Musesi, “Kokko atidic anna rok ngineci kar kicin gi̱i̱ ci aanyik bi̱ye̱
         cigannik ki̱vi̱re̱t ko̱, nya garuwa ming iróng atuze ko̱.”4Baling icin Manyi uk Musesi orong kar kuk kicin gwo̱o̱ neci, utu zin Ta̱mu̱ta̱dde̱n
         nonno garuwe, “Muses! Muses!”Ize zin Musesi ne, “Wou, annita icu.”5O̱bo̱de̱k bo̱do̱k Ta̱mu̱ta̱dde̱n nonno a̱nne̱k ne, “Ma a̱kku̱nni̱ ojonun rok ngintu,
         aara caava cigunnek, eci a̱li̱le̱ nginti abilne i̱nna̱ ko̱.” 6Kar zin enne kize ne, “Ke̱e̱ni̱ anna Ta̱mu̱ta̱dde̱n ci baatunne, Ta̱mu̱ta̱dde̱n ci
         Aburahami, Ta̱mu̱ta̱dde̱n ci I̱sa̱ko̱ ki Ta̱mu̱ta̱dde̱n ci Ya̱ko̱bo̱.” Imma zin zo̱ze̱
         necu, u̱lu̱gu̱ny Musesi ngu̱m cinne, eci enne o̱ngo̱o̱le̱ kar kicin Ta̱mu̱ta̱dde̱n.7Ize Manyi ne, “Kicina anna de̱de̱ piryanzet ci ol cigannik Masire. Kiziya anna u̱lu̱wa̱
         cinne̱ng zo̱ze̱ ci a̱gi̱dde̱ ol nogo kizeto du̱cca̱k, ka̱gga̱ anna piryanzet cinne̱ng.
         8Kalucak anna lo̱o̱c kar ki̱ki̱ya̱ keela nogo olle cik Masiro, kar kangara nogo lo̱o̱ce̱
         neci kar ku̱lu̱ga̱i̱ lo̱o̱c ci abunna, a̱gu̱l nginti abbize i̱ra̱na̱ ki lete, lo̱o̱co̱we̱
         cik Kanaani, Hittites, Amorites, Perizzites, Hivites ki Jebusites. 9Kar i̱yo̱ko̱ u̱lu̱wa̱ ci olli Israilo uzuca annita, kicina baiz ci a̱gi̱dde̱ olli
         Masiro nogo. 10I̱yo̱ko̱ zin, bito. Ki̱tto̱nni̱ anna i̱nne̱ta̱ kar bit ngati alaan ci Masiro, kar
         nyaha ol cigannik Israil Masire.”11Ma̱i̱je̱ Musesi iizek Ta̱mu̱ta̱dde̱n ne, “Ke̱e̱ni̱ anna ngene, kar kuk ngati alaan
         ci Masiro kar kuk ku̱lu̱ga̱i̱ olli Israilo Masire?”12Kar Ta̱mu̱ta̱dde̱n kize ne, “Keelani atin anna i̱nne̱ta̱. Een atin necu baayenit ci
         ki̱tto̱ni̱n: Ming aara anyaha olli Israilo Masire, ala atin i̱nna̱ Ta̱mu̱ta̱dde̱n
         biye cu.”13Izek zin Musesi Ta̱mu̱ta̱dde̱n ne, “Ming kuwa anna rok olli Israilo kar kizek nogo
         ne, ‘I̱tto̱na̱na̱ Ta̱mu̱ta̱dde̱n ci be̱e̱ti̱ggo̱k annit ki̱ki̱ya̱u̱ng,’ kar nege ki̱jji̱nta̱n,
         ‘Een zara ciginnek ngene?’ Ka̱nne̱k atin anna nogo ne?”14Izek Ta̱mu̱ta̱dde̱n Muses ne, “Du̱wa̱k nogo ke̱e̱ni̱ anna Ta̱mu̱ta̱dde̱n wa een zara
         annita. Icu zoz ci a̱du̱wa̱k i̱nna̱ olli Israilo, ‘Annit ci i̱tto̱na̱na̱ annit rok
         i̱ge̱ta̱.’”15A̱nne̱k Ta̱mu̱ta̱dde̱n Muses ne, “Du̱wa̱k olli Israilo, ‘I̱tto̱na̱ Manyi kar ki̱ki̱ya̱u̱ng,
         Ta̱mu̱ta̱dde̱n ci be̱e̱ti̱ggo̱k, Ta̱mu̱ta̱dde̱n ci Aburahami, ki Ta̱mu̱ta̱dde̱n ci
         I̱sa̱ko̱ ki Ta̱mu̱ta̱dde̱n ci Ya̱ko̱bo̱.’ Een necu zar cigannik udut, zar cik a̱a̱dda̱na̱
         bu̱u̱llo̱wa̱ ki bu̱u̱llo̱k.16“Bit, lut lo̱ddi̱ki̱re̱ cik Israilo kar izek nogo ne, ‘A̱nne̱ka̱ Manyi, Ta̱mu̱ta̱dde̱n
         ci be̱e̱ti̱ggo̱k ki Aburaham, I̱sa̱ko̱ ki Ya̱ko̱bo̱ ne: Koroota baiz ci a̱gi̱ddu̱ng
         ol Masire. 17Kodola zin anna kar kaaraung piryenzeta Masira. Ka̱a̱nyu̱ng atin anna i̱ge̱ta̱ lo̱o̱c
         ci abunna abbize i̱ra̱na̱ ki lete, orog ci abahe olli Kanaani, Hittites, Amorites,
         Perizzites, Hivites ki Jebusites.’18“Aziye atin lo̱ddi̱ki̱re̱ cik Israilo zoz cunne. Kar oot ngati alaan ci Masiro i̱nna̱
         ki lo̱ddi̱ki̱re̱ do̱o̱k izektek nonno ne, ‘I̱ki̱ya̱k Manyi Ta̱mu̱ta̱dde̱n ci olli
         I̱bu̱ru̱ u̱ru̱mto̱ ki agita. Kotoz i̱i̱nya̱ i̱i̱yo̱ balala kar kapaktek wawa Manyi
         Ta̱mu̱ta̱dde̱n cinna.’ 19Abarik ka̱gga̱ iróng alaani ci Masiro a̱a̱nyu̱ng u̱lu̱ge̱t ming ngen Manyi ki̱tto̱na̱
         doiz cinne. 20Ki̱tto̱ni̱ atin a̱zzi̱t cinanni kar ku̱ru̱k olli Masiro kaale cik a̱vu̱la̱. Imma vu̱rrta̱
         a̱a̱nyu̱ng atin enne i̱ge̱t gool.21“Kanyike atin anna olli Masiro ko̱to̱ngo̱o̱lte̱u̱ng kar ka̱a̱nyu̱ng kaal, abunna ming
         ovvo eronu, iróng niga ovvoyyu ollin. 22Anyik ngaai do̱o̱k ki̱jji̱nne̱t ngaai cik Masiro wak e̱e̱ggi̱n locarinya cigge̱k icima
         wak abak ce̱e̱zi̱nne̱ cigge̱k. Aanycik ki̱jji̱nne̱t zoz ci zu̱rte̱ne̱n cik e̱e̱ggi̱n
         dhahab ki ziik cik ataltali adimane ol i̱mmo̱ng, ki ru̱u̱ma̱ni̱, kar i̱ti̱mte̱k dooli
         cik nga̱a̱ye̱k ki cik macik. Amannu atin kaal Masire.”
         
            
               	Jethro: Azi zar u̱gge̱ cik Jethro ne, Reuel.

               	Horeb: Azi zar u̱gge̱ cik Jethro ne, Sinai.

               	Manyi: Azi Ta̱mu̱ta̱dde̱n ne, een zara ciginnek Yahweh, utuge ci I̱bu̱ru̱ azi keng cinne
                     ne, “Wa O̱de̱ abak udut.” Kawu naga Te̱nne̱tte̱ Yahweh kazi ne Manyi.

Aanyik Ta̱mu̱ta̱dde̱n Muses ku̱tu̱gu̱ kaal cik a̱vu̱la̱1O̱bo̱de̱k zin Musesi Manyi a̱nne̱k ne, “Ma atidic ming iróng olli Israilo aziknan,
         icima iróng elemi ming i̱ye̱la̱ Manyi annit ele de̱de̱?”2Izek zin Manyi nonno ne, “Nya ci anyai a̱tta̱ ko̱?”O̱bo̱de̱k zin enne, “Kanyai cool ci komtine.”3A̱nne̱k Manyi nonno ne, “Ju̱ke̱k lo̱o̱c.” U̱ju̱ke̱k zin Musesi keet neci lo̱o̱c kar
         kutuhuwe keet neci kize uwat, kar enne ko̱to̱ngo̱o̱le̱. 4Izek zin Manyi nonno ne, “Gga̱m uwat neci ku̱u̱la̱.” A̱gga̱m zin Musesi uwat neci
         kar kutuhuwe kize keet a̱tte̱ cinne. 5Ize zin Manyi ne, “Tu̱gu̱ zoz necu ki i̱yo̱ko̱ kar olli Israilo kelemtta zoz ci Manyi
         Ta̱mu̱ta̱dde̱n ci be̱e̱ti̱gge̱k ki Aburaham ki I̱sa̱ko̱ ki Ya̱ko̱bo̱, i̱ye̱le̱i̱ Manyi
         i̱nne̱t ele de̱de̱.”6Izek zin Manyi nonno ne, “Zu̱we̱k a̱zzi̱t ru̱u̱m cunne ecito.” Arik zin Musesi a̱zzi̱t
         ru̱u̱m cinne ecito, kar baling okko enne aara a̱zzi̱t re̱e̱nu̱n, ize voor per u̱tu̱gu̱
         kiwagon i̱ra̱na̱.7Ize bo̱do̱k ne, “I̱yo̱ko̱ bodek a̱zzi̱t ru̱u̱m ecito. O̱bo̱de̱k zin Musesi a̱zzi̱t
         ru̱u̱m cinne ecito, baling okko enne iyowane a̱zzi̱t cinne, ubunna zin a̱zzi̱ti̱ neci
         u̱tu̱gu̱ ki ele do̱o̱k.”8Ize zin Manyi ne, “Ming iróng nege a̱tu̱ zoz cunne icima iróng elemi baayenit ci a̱vu̱la̱
         ogoni i̱nna̱ oowa ko̱, ovvo atin nege a̱tu̱ gi̱i̱ ci a̱vu̱la̱ ogoni i̱nna̱ vu̱rrta̱
         ko̱. 9Ma̱i̱je̱ ming iróng nege elemi baayen cik e̱e̱ggi̱n rama a̱vu̱la̱ ko̱, icima iróng
         aziye zoz cunne, ṯila maam u̱gge̱ more ci een Nail kar du̱te̱k lo̱o̱c ci odoi ko̱.
         Ovvo maama ne̱k a̱ddu̱te̱k i̱nna̱ lo̱o̱c ko̱ ukce kizeto bi̱ye̱ lo̱o̱ta̱.”10Iizek Musesi Manyi ne, “Eeh Manyi, iróng anna kaganik zoz baize cinanni ba̱li̱ye̱
         rok i̱yo̱ko̱ baling i̱ye̱le̱ya̱ i̱nna̱ annit du̱ca̱i̱t cunne ele nu̱nu̱n. Adala gon
         annit zoz iróng ka̱gga̱ zoz ci kozozi.”11A̱nne̱k zin Manyi nonno ne, “Ngene ci aanyik e̱e̱t ci diiri utug? Ngene ci aanyik
         e̱e̱t ci diiri kidite iina icima okkomnek zoz? Ngene ci aanyik e̱e̱t ci diiri kicino
         icima kize ru̱be̱n? Iróng een Annita, Manyi? 12I̱yo̱ko̱ bito; keelani atin anna i̱nne̱t kar abunna ozozi kar ke̱de̱me̱zi̱ zoz ci
         okko atin i̱nna̱ a̱du̱wa̱.”13Ma̱i̱je̱ Musesi ize ne, “Eeh Manyi, i̱tto̱n e̱e̱t imma do̱ ku̱tu̱gu̱ zoz cu.”14Omoze zin Manyi ngati zoz ci Musesi kar kizek ne, “Ma wo̱ye̱ gotonnu Aaron e̱e̱t ci
         een boor ci een Le̱vi̱ ko̱? Ka̱gga̱ ozoz wo̱ye̱ enne ju̱rru̱m. A̱kku̱ enne ovvo arumonu
         ki i̱nne̱ta̱, atali atin enne ming okko acinnin. 15Abunna ming ozozik nonno zoz ci okko enne a̱du̱wa̱; keelannung atin anna i̱ge̱t do̱o̱k
         kar atin kedemezteung gi̱i̱ ci ovvo niga ogonnu. 16Ozozik atin enne ol zoz cunne, ozoz enne ogon ki ci een utug cunne ci ozozi, ogoni
         i̱nna̱ ki i̱yo̱ko̱ Ta̱mu̱ta̱dde̱n ngatinne. 17Abarik dima keet ci omtine a̱tte̱ cunne ko̱ kar diman baayen cik a̱vu̱la̱ keete necu.”I̱mi̱re̱ Musesi uk Masire18Uk Musesi ngati i̱nyi̱k cinne maci Jethro kar ki̱jji̱n kize ne, “Ja kuk ngati ol cigannik
         Masire kuk kicin ming ngen e̱e̱ti̱ imma ngatinne̱ng aruge.”Ize Jethro ne, “Bito, abunna, to labak.”19I̱yo̱ko̱ iizek Manyi Muses Midianikte ne, “Mi̱re̱ bit Masire, eci ol balik orong ku̱ru̱kti̱
         ke̱ a̱da̱i̱to̱ veelek.” 20Idima zin Musesi ngaa cinne ki dooli, aanyik nogo ko̱tto̱di̱t zi̱gi̱r kar kakate we̱t
         ci okkoye Masire. Kar enne kanyak keet ci Ta̱mu̱ta̱dde̱no̱ a̱tte̱ cinne.21Izek Manyi Muses ne, “Ming i̱mi̱re̱ uuwu Masire, abunna ming ogoni kaal cik a̱vu̱la̱
         kicin alaani ci Masiro kaal balik aanyi komiz kar tu̱gu̱ ke̱. Ma̱i̱je̱ ngatu kokko
         anna kanyike zinin cinne kokkom, kar iróng enne aanyik ol kiyokta Masire. 22Kar zin du̱wa̱k alaan ci Masiro ize ne, ‘Een necu zoz ci a̱du̱wa̱ Manyi: E̱e̱ggi̱n
         olli Israilo do̱le̱c cinanni wa een a̱bu̱,+23kar anna ku̱du̱wa̱i̱n, “Anyik ngeranni kuk, kar enne atin kalawan.” Abarik i̱nna̱
         a̱ju̱ra̱ne̱ iróng anyik nonno kuk; i̱yo̱ko̱ zin kokko atin anna ka̱ru̱i̱ a̱bu̱nya̱
         cuggo̱k macik.’”24Imma bali ovvo nege ooginne goola ngati ovvoye nege Masire, i̱ki̱ya̱k Manyi Muses
         orong kar ku̱ru̱k nonno. 25Idima zin ngaa cinne Zipporah abaz ci lehedi kar ketteda bi̱ye̱ eliye ci ngerinne
         kar ku̱u̱m zo̱o̱ cik Musesi. Ize zin Zipporah ne, “De̱de̱, e̱e̱ni̱ i̱nna̱ mac cinanni
         bi̱ye̱tu̱.” 26Kar zin Manyi kutungek nonno do̱. (Azi ne mac ci bi̱ye̱tu̱, a̱du̱wa̱ zoz ci ettede
         ol wucic vi̱ca̱vi̱ca̱.)+27Izek zin Manyi Aaron ne, “Bit balala oot u̱ru̱mto̱ ki Muses.” U̱ru̱mto̱ zin enne ki
         Muses biye ci Ta̱mu̱ta̱dde̱no̱ kar zin kiza nonno. 28U̱du̱wa̱k Musesi Aaron do̱o̱k zoz ci i̱tto̱na̱ne̱ nonno Manyi abunna ming a̱du̱wa̱k
         nonno, ki bo̱do̱k baayen balik a̱vu̱la̱ orong nonno ku̱tu̱gu̱ ko̱.29U̱lu̱tta̱ zin Musesi ki Aaron lo̱ddi̱ki̱re̱ cik Israilo do̱o̱k, 30a̱du̱wa̱k zin Aaroni nogo do̱o̱k zoz ci u̱du̱wa̱k Manyi Muses. U̱tu̱gu̱ zin enne bu̱k
         baayen cik a̱vu̱la̱ kicinnet ol do̱o̱k, 31elemtta zin nege zoz neci. Baling iziyyet nege zoz neci, icin Manyi matiz cinne̱ng
         orong enne kidiman nogo kubunnta, a̱ka̱tte̱k zin nege u̱zu̱ngtti̱ lo̱o̱c kar kalac
         Ta̱mu̱ta̱dde̱n.
         
            
               	Israilo do̱le̱c cinanni wa een a̱bu̱: Ming azi Ta̱mu̱ta̱dde̱n ne, Israil do̱le̱c cinanni een a̱bu̱, ozoz zoz ci obod ki
                     dooli cik Israilo do̱o̱k.

               	Etted vi̱ca̱vi̱ca̱: A̱du̱wa̱k bali Ta̱mu̱ta̱dde̱n Aburaham a̱nne̱k ne, ming anyait dooli cigunnek macik
                     i̱i̱nya̱ tu̱rge̱, anyik kettedit ol wucic vi̱ca̱vi̱cce̱t kar ki̱ye̱la̱ azi ne, e̱e̱ggi̱n
                     nege dooli cik Ta̱mu̱ta̱dde̱no̱. IkebKananet 17:9-14.

            

         
      
   
      
         5
Ozozik Musesi ki Aaron alaan1Bali vu̱rrta̱ oot Musesi ki Aaron rok alaan ci Masiro kar kizettek ne, “Een necu zoz
         ci a̱du̱wa̱ Manyi, Ta̱mu̱ta̱dde̱n ci Israilo: ‘Anyik ol cigannik koot, kar zin atin
         kadait kwo̱o̱r cinanni balala.’”2Ize alaani ne, “Ngene ci een Manyi, kar anna ko̱to̱ngo̱o̱le̱ ko̱, kar kanyik olli
         Israilo koot ko̱? Iróng anna ka̱gga̱ Manyi iróng zin kanyike olli Israilo koot.”3Izeto zin nege ne, “I̱ki̱ya̱ Manyi Ta̱mu̱ta̱dde̱n ci olli I̱bu̱ru̱ ku̱ru̱mto̱wa̱ ki
         agita. I̱yo̱ko̱ inyet keronta i̱i̱nya̱ i̱i̱yo̱ balala kar kapaktek wawa Manyi Ta̱mu̱ta̱dde̱n
         cinna. Ming iróng kogon niko, okko wo̱ye̱ atidic enne egerzanet zereta icima illawa.”4Ma̱i̱je̱ alaani ci Masiro ize ne, “Niga, Musesi ki Aaron, nya ming aarannu ol li̱ngli̱ngo̱na̱
         ko̱? I̱mi̱rrte̱ oot li̱ngli̱ngo̱ne̱ cunno̱ng!” 5Ize zin bo̱do̱k alaani ci Masiro ne, “Icinnet, izeto ol ne̱ko̱ meele giir, kar abarik
         niga abilizzu nogo li̱ngli̱ngo̱na̱.”6Imma i̱i̱te̱ne̱ neci ele, u̱du̱wa̱k zin alaani ci Masiro olli Masiro wak a̱gga̱m du̱cca̱k
         ki lo̱ddi̱ki̱re̱ cik Israilo ne, 7“I̱yo̱ko̱, ma ngen anyikku ol ne̱ko̱ tabara cik adimane nege tu̱u̱p; aanycik nogo
         korongtta tabara cik adimane nege tu̱u̱p ma̱ci̱gja̱. 8Abarik du̱wa̱k nogo kidimanit tu̱u̱p ki ba̱li̱ye̱; ma obodanu ki vu̱rru̱t. E̱e̱ggi̱n
         nege gu̱u̱rwa̱; zoz ci a̱lu̱we̱ nege ko̱ necu, ‘Ja ko̱o̱tta̱ abunna kovvo kapaheka
         wawac Ta̱mu̱ta̱dde̱n cinna.’ 9Aanycik ol cik macik li̱ngli̱ngo̱n ci a̱di̱ngdi̱nge̱ kar abunna iróng niga edeconiku
         volongnyok.”10Kar zin lo̱ddi̱ki̱re̱ cik Masiro wak a̱gga̱m du̱cca̱k ki lo̱ddi̱ki̱re̱ cik olli Israilo
         wak a̱gga̱m e̱le̱tti̱ cigge̱k ko̱ koot reena ngatinne̱ng, kar kizettek du̱cca̱k ne,
         “Icu zoz ci a̱du̱wa̱ alaani ci Masiro: ‘Iróng ngen ka̱a̱nyu̱ng tabara cik adimannu
         niga tu̱u̱p. 11Oot orongtta tabara cuggo̱k adimannu tu̱u̱p ngati amudannu niga, ma̱i̱je̱ tu̱u̱p cik
         a̱ru̱kku̱ niga i̱i̱te̱n co̱de̱ iróng akilane udut.’” 12Azantozik zin ol lo̱o̱c ci Masiro veelek orongit tabara cik ovvo nege a̱ru̱we̱ tu̱u̱p.
         13Adangek zin lo̱ddi̱ki̱re̱ cik Masiro nogo zoz, a̱nne̱k ne, “E̱de̱cca̱ li̱ngli̱ngo̱n
         ci a̱a̱nyu̱ng ol i̱i̱te̱n co̱de̱ odohize, ki ba̱li̱ye̱ ming a̱a̱nyu̱ng ol tabara cik
         a̱li̱ngli̱ngnyu̱ a̱ru̱kku̱ tu̱u̱p ke̱.” 14U̱ru̱we̱t zin lo̱ddi̱ki̱re̱ cik olli Masiro balik ahala enne alaani lo̱ddi̱ki̱re̱
         cik du̱cca̱k cik Israilo, kar ki̱jji̱nne̱t nogo, “Nya ming iróng a̱ru̱kku̱ tu̱u̱p
         baliwaz ki wazin necu ki bali gon ke̱?”15Oot zin lo̱ddi̱ki̱re̱ cik Israilo u̱du̱kta̱k alaan ci Masiro zoz cu: “Nya ming ogonni
         du̱cca̱k cigunnek niko? 16I̱llo̱i̱ tabara cik anyonik du̱cca̱k kar kidimante tu̱u̱p cigunnek ko̱, abarik a̱du̱wa̱kke̱t
         ol, ‘Idimanit tu̱u̱p!’ U̱ru̱kte̱ du̱cca̱ha̱ cigunnek, abarik anyak ba̱ci̱ ol cigunnek
         e̱le̱tti̱.”17O̱bo̱de̱k zin alaani nogo a̱nne̱k ne, “E̱e̱ggi̱nnu̱ niga gu̱u̱rwa̱, i̱llo̱i̱ gi̱i̱
         imma, gu̱u̱rze̱t do̱ niko! Zoz ci a̱jji̱nna̱ng odohize ko̱ ‘Orongnyu oot kar apaktek
         Manyi wawac ko̱ necu.’ 18I̱yo̱ko̱ oot li̱ngli̱ngo̱n. Iróng atin ka̱a̱nyu̱ng tabara u̱gge̱ cik a̱ru̱we̱ ol tu̱u̱p,
         u̱ru̱we̱t tu̱u̱p ki ba̱li̱ye̱, iróng akilane.”19A̱gga̱ lo̱ddi̱ki̱re̱ cik Israilo izeto nonga o̱lle̱ baling u̱du̱wa̱k alaani nogo zoz
         ci azi ne, “Iróng korongi ming akilane tu̱u̱pa̱ cik a̱ru̱kku̱ i̱i̱te̱n co̱de̱.” 20Baling utungtek nege alaan ci Masiro lo̱o̱c, urubta Muses ki Aaron ming ere nogo,
         21kar kizettek ne, “Anyik bai Manyi kedezzung kar kettedung lo̱ki̱ko̱, eci zoz cunno̱ng
         ci aanyik alaan ci Masiro ki lo̱ddi̱ki̱re̱ ciginnek do̱o̱k kamartoita, ogon ki ci
         arikku illa azzin cigge̱k abunna ming a̱ru̱ke̱tta̱.”Angara atin Ta̱mu̱ta̱dde̱n olli Israilo22Utungek Musesi nogo lo̱o̱c kar kuk kala Manyi, “Manyi, bai, nya ming anyahak no̱ngi̱tto̱n
         ol ciko ko̱? Zoz ci i̱tto̱na̱na̱ i̱nna̱ annit ngintu ko̱ necu? 23Kozozik gon anna alaan ci Masiro kaviyak cigunnek, abarik i̱gi̱d zin ol cigunnek oroot.
         Iróng zin i̱nna̱ ngen angara nogo!”

1A̱nne̱k zin Manyi Muses ne, “I̱yo̱ko̱ okko atin i̱nna̱ acinni gi̱i̱ ci kogonik anna
         alaan ci Masiro: Eci komize cinanni, aanyik atin enne nogo koot; eci komize cinanni
         ottok atin enne nogo lo̱o̱ce̱ cinne.”2A̱nne̱k bo̱do̱k Ta̱mu̱ta̱dde̱n Muses ne, “Ke̱e̱ni̱ anna Manyi. 3Ki̱ye̱le̱ya̱ anna ba̱li̱ye̱ ele Aburaham, ki I̱sa̱ko̱ ki Ya̱ko̱bo̱, ke̱e̱ni̱ Ta̱mu̱ta̱dde̱n
         wa anyak Komiz do̱o̱k, ma̱i̱je̱ zara cigannik een Manyi. Ngen anna ku̱du̱wa̱k nogo
         zar cigannik. 4Kar anna bo̱do̱k kidiman olom ki nogo kar kanyik nogo lo̱o̱c ci Kanaani, bali abahe
         nege kizeto i̱do̱ngi̱. 5I̱yo̱ko̱, kicina matiz ci apirnane olli Israilo ngati aanyik olli Masiro nogo kizeto
         du̱cca̱k cigge̱k, ka̱a̱da̱ zin anna olom bali nanni ke̱.6“I̱yo̱ko̱ zin, du̱wa̱k olli Israilo: ‘Ke̱e̱ni̱ anna Manyi! Kaaranung atin anna komize
         cinanni piryanzetena ci anyikkung olli Masiro izet du̱cca̱k ko̱. 7Ka̱a̱nyu̱ng atin izet ol cigannik, ke̱e̱ni̱ atin anna Ta̱mu̱ta̱dde̱n cunno̱ng. Kar
         atin niga a̱gga̱c ke̱e̱ni̱ anna Manyi Ta̱mu̱ta̱dde̱n cunno̱ng, wa aarannung baize
         ci e̱e̱ggi̱nnu̱ du̱cca̱k azzine cik olli Masiro. 8Kar kuwuyung i̱ge̱t lo̱o̱ce̱ bali la̱du̱n kodola kanyike Aburaham ki I̱sa̱ko̱ ki bo̱do̱k
         Ya̱ko̱bo̱ ke̱, een atin cunno̱ng. Ke̱e̱ni̱ anna Manyi!’”9U̱du̱wa̱k zin Musesi zoz necu olli Israilo, abarik iróng nege ngen orong kiziyet zoz
         neci eci utuburet nege nong zo̱ze̱ bali a̱gi̱dde̱ olli Masiro nogo kizeto du̱cca̱k
         ke̱.10Izek zin Manyi Muses ne, 11“Bito, du̱wa̱k alaan ci Masiro kanyik olli Israilo kiyokta lo̱o̱ce̱ cinne.”12Ma̱i̱je̱ Musesi o̱bo̱de̱k Manyi a̱nne̱k ne, “Ming iróng olli Israilo aziye zoz cinanni
         ko̱, nya wo̱ye̱ alaani ci Masiro kuk kizik zoz cinanni ko̱? Iróng anna kaganik zoz.”13I̱yo̱ko̱ zin, oobek Manyi Muses ki Aaron zoz ci olli Israilo ki alaan ci Masiro, kar
         ku̱du̱wa̱k nogo abunna ming a̱lu̱ge̱ olli Israilo Masire koot lo̱o̱ce̱ cinne̱ng.Ji̱ji̱ti̱k Musesi ki Aaron14E̱e̱ggi̱n ne̱ko̱ a̱bu̱nya̱ cik booryou:Anyak Reubeni wa een ngerrti Israilo logoz we̱c: Hanoch, ki Pallu, ki Hezron ki Carmi.15Anyak Si̱mo̱ne̱ logoz torkonom, Jemuel, ki Jamin, ki Ohad, ki Jakin, ki Zohar, ki
         Shaul a̱rri̱ta̱ ngaa ci a̱kku̱ lo̱o̱ce̱ ci Kanaani. E̱e̱ggi̱n ne̱ko̱ tatug ci Si̱mo̱ne̱.16Anyak Le̱vi̱ logoz i̱i̱yo̱, Gershon ki Kohath ki Merari. Abak Le̱vi̱ kizeto e̱rki̱to̱wa̱
         ciginnek o̱bo̱n co̱de̱ ki moten i̱i̱yo̱ ki turgerem (137). 17Imma e̱rki̱te̱ neci, anyak Gershoni logoz rama, Libni ki Shimei.18Ma̱i̱je̱ Kohath anyak logoz we̱c, Amram, Izhar, Hebron ki Uzziel. Abak Kohathi kizeto
         e̱rki̱nya̱ ciginnek o̱bo̱n co̱de̱ ki moten i̱i̱yo̱ ki i̱i̱yo̱ (133).19Okko Merari anyak logoz rama, Mahli ki Mushi.E̱e̱ggi̱n ne̱ko̱ booryyok cik Le̱vi̱ ki ming e̱he̱rye̱ ko̱.20A̱ti̱k Amrami ngooni baatinne (a̱zi̱ti̱nne̱) Jochebed, i̱ti̱rra̱ zin enne Aaron ki
         Muses. Abak Amrami kizeto e̱rki̱nya̱ ciginnek o̱bo̱n co̱de̱ ki moten i̱i̱yo̱ ki turgerem
         (137).21Ovvo logoz cik Izhari e̱e̱ggi̱n ciko: Korah, Nepheg ki Zicri.22Anyak Uzzieli logoz i̱i̱yo̱: Mishael, ki Elzaphan ki Sithri.23I̱ti̱k zin da̱ Aaroni ngaa ci een zara Elisheba, buweenyi Amminadab ki ngooni Nahshon,
         kar zin enne ki̱ti̱rra̱ Nadab ki Abihu, ki Eleazar ki Ithamar.24Anyak Korah logoz i̱i̱yo̱: Assir ki Elkanah ki Abiasaph e̱e̱ggi̱n nege bali boor ci
         Korah.25Okko ngerrti Aaroni wa een Eleazar i̱ti̱k buweenyi e̱e̱t ci een zara Putiel co̱de̱,
         kar zin do̱le̱c necu ki̱ti̱ra̱ logozit ci een Phinehas.E̱e̱ggi̱n ne̱ko̱ do̱o̱k tatuget cik booryyok cik Le̱vi̱.26Een Aaroni ki Muses ol balik a̱nne̱k Manyi nogo ne, “Aarta olli Israilo booryyok ki
         booryyok do̱o̱k lo̱o̱ce̱ ci Masiro.” 27Ciko Aaron ki Muses e̱le̱tti̱ne̱ balik ozozek alaan ci Masiro zoz ci a̱lu̱ge̱ nege
         olli Israilo Masire.Orong Manyi Muses kozozik alaan ci Masiro28Imma i̱i̱te̱n neci, ozozek Manyi Muses lo̱o̱ce̱ ci Masiro, 29a̱nne̱k nonno ne, “Ke̱e̱ni̱ anna Manyi. Du̱wa̱k alaan ci Masiro kaal cik ka̱du̱wa̱ki̱
         anna i̱nne̱t ko̱.”30Abarik Musesi a̱nne̱k Manyi ne, “A̱gga̱ i̱nna̱ ju̱rru̱m adala gon annit zoz, iróng
         wo̱ye̱ alaani ci Masiro aziye zoz cinanni.”

1Iizek zin Manyi Muses ne, “Cinno, kidimani anna i̱nne̱ta̱, u̱tu̱gu̱ i̱nna̱ ki i̱yo̱ko̱
         Ta̱mu̱ta̱dde̱n ngati alaan ci Masiro, okko gotonnu Aaron een a̱ri̱to̱i̱t ci zozo ngatunne.
         2Ki̱lo̱ti̱ki̱n, du̱wa̱k gotonnu kaal balik ku̱du̱wa̱i̱ ke̱, kar gotonnu Aaroni ku̱du̱wa̱k
         alaan ci Masiro kaanyik olli Israilo do̱o̱k ku̱lu̱ge̱t lo̱o̱ce̱ cinne. 3Ma̱i̱je̱ zin ngatu kokko atin anna kanyike oo ci alaan ci Masiro kokkom, ming nu̱nu̱n
         kogonni anna kaal cik a̱vu̱la̱ ki cik anin ol cik meelek Masire, 4iróng atin enne aziye zoz cunno̱ng. Ka̱du̱li̱ atin olli Masiro komize cinanni, kar
         kettedek nogo lo̱ki̱ko̱ oroot, kar zin ku̱lu̱ga̱i̱ ol cigannik Israilo Masira. 5Kar olli Masiro ka̱gga̱c atin ke̱e̱ni̱ anna Manyi ming ka̱du̱li̱ anna olli Masiro
         doize cinanni kar ku̱lu̱ga̱i̱ olli Israilo Masire.”6U̱tu̱gu̱zzo̱ zin Musesi ki Aaron ki bali ming i̱lo̱te̱k Manyi nogo ke̱. 7Baling ozozike nege alaan ci Masiro, anyak Musesi e̱rki̱nya̱ moten tu̱rge̱, okko Aaroni
         anyak e̱rki̱nya̱ moten tu̱rge̱ ki i̱i̱yo̱.Utuhuwe cool ci Aaroni kize Uwat8A̱nne̱k zin Manyi Muses ki Aaron ne, 9“Ming a̱nne̱kku̱ng alaani ci Masiro ne, ‘U̱tu̱gu̱z gi̱i̱ ci a̱vu̱la̱ etted ol bi̱ye̱,’
         du̱wa̱k zin Aaron, ‘Dima cool cunne kar ju̱ke̱k lo̱o̱c ngu̱me̱ ci alaano,’ kar kutuhuwe
         kize uwat.”10Oot zin Musesi ki Aaron rok alaan ci Masiro kar ku̱tu̱gu̱zzo̱ zoz bali u̱du̱wa̱k Manyi
         nogo ke̱. U̱ju̱ke̱k Aaroni cool cinne lo̱o̱c ngu̱me̱ ci alaano ki lo̱ddi̱ki̱re̱ ciginnek
         do̱o̱k, kar keet neci kutuhuwe kize uwat. 11Utu zin alaani ci Masiro ol wak anyak arizet zoza ki ngarret cik lo̱o̱c neci do̱o̱k,
         kar zin olli Masiro uggak ku̱tu̱gu̱zzo̱ gi̱i̱ ci a̱vu̱la̱ doize cinne̱ng ketted ol
         bi̱ye̱ ki bali wa Aaroni ke̱. 12A̱ju̱ke̱k gon e̱e̱ti̱ co̱de̱ cool cinne lo̱o̱c, uukce kize uwat. Ma̱i̱je̱ cool ci
         Aaroni a̱ku̱k co̱o̱li̱t cigge̱k do̱o̱k. 13Ngen zinin ci alaan ci Masiro odoi dee, kar iróng zin enne aziye zoz co Muses ki Aaron
         ki baling u̱du̱wa̱ Manyi ke̱.Zeret ci bi̱ye̱tu̱14Iizek zin Manyi Muses ne, “Ngen zinin ci alaan ci Masiro abile je̱e̱na̱ iróng orong
         olli Israilo ku̱lu̱ge̱t. 15Bit ngatinne nge̱rre̱t, ming okko enne okko mora. Rewo Nail ti̱ti̱ma̱ kar u̱ru̱mto̱
         ki nonno, bite ki cool bali uukce kize uwat ke̱ bu̱k. 16Kar izek nonno ne, ‘I̱tto̱na̱na̱ Manyi Ta̱mu̱ta̱dde̱n ci olli I̱bu̱ru̱ rok i̱nne̱ta̱
         abunna ming kazi ne: Anyik ol cigannik ku̱lu̱ge̱t koot, kar abunna ovvo alaya annit
         balala. Abarik rok i̱yo̱ko̱ niko ko̱, iróng i̱nna̱ orongi zik zoz necu. 17Icu zoz ci a̱du̱wa̱ Manyi: Eci zo̱ze̱ necu okko atin i̱nna̱ a̱gga̱ ke̱e̱ni̱ anna Manyi:
         Imma cool ci kanyai anna azzine ko̱, ka̱ru̱we̱ atin maam cik moro ci een Nail; kar
         atin maama ne̱ke̱ kutuhuye kizeto bi̱ye̱. 18Ovvo atin u̱lu̱ga̱ more ci een zara Nail a̱da̱i̱, imma maama ovvo atin a̱mu̱we̱; iróng
         atin ol cik Masiro uule kar kuudet maam ciginnek.’”19A̱nne̱k Manyi Muses ne, “Du̱wa̱k Aaron, ‘Dima cool cunne kar uuvek maam cik Masiro
         do̱o̱k, ki ca̱a̱ba̱ni̱, ki ṯuwani do̱o̱k, kar atin kutuhuye kizeto bi̱ye̱. Okko atin
         looci ci Masiro do̱o̱k een bi̱ye̱ rok maam cik aavtte i̱jjo̱nya̱i̱ ki uducene veelek.’”20U̱tu̱gu̱zzo̱ zin Musesi ki Aaron ki bali u̱du̱wa̱ Manyi ke̱. Odong zin cool ngati
         acine alaani ci Masiro ki lo̱ddi̱ki̱re̱ ciginnek veelek, kar zin ku̱ru̱we̱k moro ci
         een Nail,+ utuhuye zin maama do̱o̱k kizeto bi̱ye̱. 21A̱da̱i̱to̱ zin u̱lu̱ga̱ mora Naila, u̱mu̱we̱c zin maama cik moro neci, iróng zin olli
         Masiro ngen aud maam ne̱ke̱. Ize looci ci Masiro bi̱ye̱ do̱o̱k.22Ma̱i̱je̱ ngarreta cik Masiro u̱tu̱gu̱zzo̱ gi̱i̱ ci a̱vu̱la̱ bu̱k doize cinne̱ng, odok
         zin zinin ci alaan ci Masiro; iróng zin enne ngen aziye zoz ci Musesi ki Aaron, ki
         bali u̱du̱wa̱ Manyi ke̱. 23Abarik zin enne utuhuwe kar kuk ce̱e̱za̱, iróng zin arike zoz neci zinin. 24U̱tu̱wa̱ri̱t zin olli Masiro ti̱ti̱m ci moro ci een Nail orongit maam cik uudentak,
         eci iróng wo̱ye̱ nege aud maam cik moro ci een Nail.Zerenin cik Nyeelwanu25Imma vu̱rrta̱, baling u̱la̱l Manyi maam cik moro ci een Nail, edeca zin zoz neci i̱i̱nya̱
         turgerem.
         
            
               	Moro ci een Nail: A̱di̱ngdi̱nga̱n olli Masiro moro necu kize ta̱mu̱ta̱dde̱n cinne̱ng imma.

Zeret ci Nyeelwanu1A̱nne̱k zin bo̱do̱k Manyi Muses ne, “Bit ngati alaan ci Masiro, kar ize ne, ‘Icu zoz
         ci a̱du̱wa̱ Manyi: Anyik ol cigannik koot ku̱lu̱ge̱t lo̱o̱ce̱ cunne ko̱, kar atin
         nege kalayya annita. 2Ming a̱ju̱ra̱ne̱ i̱nna̱, kanyahak atin lo̱o̱c cunne ko̱ zeret, ci ovvo nyeelwana abbize
         lo̱o̱c ci Masiro do̱o̱k. 3Okko moro ci a̱ddi̱ki̱re̱ Masire een zara Nail ko̱ abbize nyeelwana do̱ niko. A̱vvu̱
         atin uggak rok ce̱e̱z cunne, rok kwe̱e̱n ci oonge i̱nna̱. Imma uggak ovvo rok ce̱e̱zi̱
         cik lo̱ddi̱ki̱re̱ cigunnek, rok ce̱e̱zi̱ cik ol cigunnek do̱o̱k, ki ngintik aahe ol
         da̱i̱ne̱t. 4Ottodung atin nyeelwana i̱nne̱t ki lo̱ddi̱ki̱re̱ ki ol do̱o̱k Masire.’”5A̱nne̱k zin Manyi Muses ne, “Du̱wa̱k Aaron, ‘Anyik kodong cool cinne ko̱ kar kuuv
         li̱i̱llo̱k, ca̱a̱ba̱ni̱ ki lu̱u̱la̱ni̱, kar anyik nyeelwa kiyota veelek ki̱vi̱ta̱k
         lo̱o̱c ci Masiro.’”6Idima zin Aaroni de̱de̱ keet neci kar kodong a̱zzi̱t kuuv li̱i̱llo̱k cik Masiro veelek,
         kar zin nyeelwana kiyokta re̱e̱nu̱n ku̱bu̱nge̱t lo̱o̱c veelek. 7Ma̱i̱je̱ ngarreta cik Masiro, u̱tu̱gu̱zzo̱ bu̱k niko doize cinne̱ng, kar nyeelwana
         kiyokta morene do̱o̱k kibbitet lo̱o̱c ci Masiro do̱o̱k.8Utu zin alaani ci Masiro Muses ki Aaron kar kizek nogo ne, “Alac Manyi kar kenyek
         nyeelwa reena ngatinanni ki ol cigannik, kar atin anna kutunga ol cuggo̱k ku̱lu̱ge̱t
         koot abunna ovvo apahek Manyi wawa.”9O̱bo̱de̱k zin Musesi alaan ci Masiro a̱nne̱k ne, “Kungneki anna i̱nne̱t ddi̱ki̱ryo̱i̱t,
         du̱wa̱ i̱i̱te̱n ci kokko anna kalaweki Ta̱mu̱ta̱dde̱n ki lo̱ddi̱ki̱re̱ cigunnek ki
         zu̱we̱ bu̱k kar nyeelwana iróng ngen a̱gi̱ddu̱ng i̱ge̱t do̱o̱k, kar nyeelwana ka̱vvu̱to̱
         more ci een Nail do̱ niko.”10Abariz zin alaani, a̱nne̱k nonno ne, “I̱jja̱ laweka Ta̱mu̱ta̱dde̱n loza.”O̱bo̱de̱k zin Musesi nonno, “Abunna, kogonni atin ki i̱yo̱ko̱ ming a̱du̱wa̱ ko̱, abunna
         wo̱ye̱ ming a̱gga̱ i̱llo̱i̱ e̱e̱t imma ci ogon ki Manyi Ta̱mu̱ta̱dde̱n cinna. 11Ungneki atin nyeelwana i̱nne̱t lo̱o̱c ki ce̱e̱zi̱ cuggo̱k, ki lo̱ddi̱ki̱re̱ ki ol
         cigunnek; kar atin koot ka̱vvu̱to̱ more ci een Nail.”12Baling utungtek Musesi ki Aaron alaan ci Masiro lo̱o̱c, ala zin Musesi Manyi zo̱ze̱
         ci nyeelwa balik i̱tto̱na̱k enne alaan ke̱. 13Kar zin Manyi ku̱tu̱gu̱ zoz bali i̱jji̱n enne ke̱. A̱da̱i̱to̱ zin nyeelwana ce̱e̱zi̱nne̱
         ki aluwanyai ki ma̱ne̱ne̱. 14U̱lu̱tte̱k zin ol nyeelwa wak a̱da̱i̱to̱ ko̱ nginto̱de̱, kar zin looci do̱o̱k ku̱mu̱
         Masire. 15Baling icin alaani ci Masiro a̱da̱i̱to̱ nyeelwana balik a̱bu̱ng lo̱o̱c ci Masiro ko̱
         do̱o̱k, oto bo̱do̱k kodok oo ne kak, iróng ngen orong kizik zoz ci Musesi ki Aaron
         ki bali ming u̱du̱wa̱ Manyi ke̱.Zeret ci Viinyo16A̱nne̱k bo̱do̱k Manyi Muses ne, “Du̱wa̱k Aaron ‘Kidima cool wainne ko̱ kar ku̱ru̱we̱
         tu̱du̱wa̱c ci lo̱o̱tu̱,’ kar tu̱du̱wa̱ci̱ lo̱o̱ce̱ ci Masiro do̱o̱k kutuhuye kizeto
         viiny.” 17U̱tu̱gu̱zzo̱ zin nege zoz neci, kar baling odong Aaroni a̱zzi̱t ki cool neci kar ku̱ru̱k
         todowa lo̱o̱ta̱, i̱vi̱tta̱k zin viinya ol cik diirik ki elegje do̱o̱k. Utuhuye todowa
         lo̱o̱ce̱ ci Masiro do̱o̱k kizeto viiny. 18Ma̱i̱je̱ baling orongit ngarreta kutuhuwec tu̱du̱wa̱c bu̱k kizeto viiny doize cinne̱ng,
         iróng nege ngen uule. Adalta zin viinya olli Masiro ki elegje.19A̱nne̱k zin ngarreta alaan ci Masiro ne, “Ta̱mu̱ta̱dde̱n ci ogon zoz necu de̱de̱.”
         Imma zinin ci alaano ngen odoi niko, iróng enne azikne, ki ba̱li̱ye̱ u̱du̱wa̱ Manyi
         ke̱.Zeret ci Irongu20A̱nne̱k zin Manyi Muses ne, “Tinga je̱e̱na̱ loza nge̱rre̱t ingani kar oot u̱ru̱mto̱
         ki alaan ci Masiro go̱o̱le̱ ci okkoye enne liila, kar du̱wa̱k nonno zoz cu, ‘Icu zoz
         ci a̱du̱wa̱ Manyi: Anyik ol cigannik koot, kar atin koot nege kalayya annita. 21Ming iróng i̱nna̱ anyike ol cigannik ku̱lu̱ge̱t koot, ki̱tto̱na̱kku̱ng atin anna i̱ge̱t
         irong, i̱nne̱t ki ol cigunnek do̱o̱k. Abbize atin ce̱e̱zi̱ cik olli Masiro ironga
         do̱ niko rok lo̱o̱cco̱k do̱o̱k cik aavtte nege.22“‘Imma i̱i̱te̱ne̱ neci, kogonni atin anna zoz cinne̱ng ka̱vvu̱ do̱, kanyike atin lo̱o̱c
         ci abahe olli Gosheni ki̱zze̱c ironga to, lo̱o̱c ci abahe ol cigannik, kar atin abunna
         ming a̱gga̱ ke̱e̱ni̱ anna Manyi, kaave anna lo̱o̱ce̱ necu. 23Kogonni atin ngerow ngati ol cigannik ki ol cigunnek. Okko gi̱i̱ ci a̱vu̱la̱ i̱ye̱la̱i̱
         loza.’”24U̱tu̱gu̱ zin Manyi zoz necu. Kar kaanyik irong kibbitet ce̱e̱z ci alaan ci Masiro
         ki ce̱e̱zi̱ cik lo̱ddi̱ki̱re̱ ki ol cik Masiro veelek, egerzanit zin ironga lo̱o̱c
         ci Masiro do̱o̱k. 25I̱tto̱na̱k zin enne zoz Muses ki Aaron, a̱nne̱k ne, “Oot alac Ta̱mu̱ta̱dde̱n ngatu
         lo̱o̱ce̱ ci Masiro.”26Ma̱i̱je̱ Musesi izek nonno ne, “Iróng zoz necu ilemi. Imma kaala cik kapahek naga
         Manyi Ta̱mu̱ta̱dde̱n cinna+ ko̱, aanyik olli Masiro kutuburret nong kaale ne̱ke̱. Kar ming kapak naga kaal cik
         aanyik nogo kutuburret nong ko̱, iróng wo̱ye̱ atin nege ovoccet biyene? 27Abunna ka̱lu̱gja̱ lo̱o̱ce̱ cu kar ko̱o̱tta̱ balala i̱i̱nya̱ i̱i̱yo̱ kar kapaktek Manyi
         Ta̱mu̱ta̱dde̱n cinna kaal ki bali u̱du̱wa̱ enne ke̱.”28Izek zin alaani ci Masiro nonno ne, “Kelema, ka̱a̱nyu̱ng atin oot apaktek Manyi Ta̱mu̱ta̱dde̱n
         cunno̱ng kaal balala, ma zin ovvoyyu reena. I̱yo̱ko̱ alayeang Ta̱mu̱ta̱dde̱n.”29Abarizek zin Musesi nonno, “Kalawek atin Manyi ming kovvo kovvoya, imma loza i̱zze̱c
         ironga ngatinno̱ng, lo̱ddi̱ki̱re̱ ki ol cik lo̱o̱c cunne veelek. Abunna ming a̱gga̱
         a̱du̱wa̱ i̱nna̱ zoz ci een de̱de̱, odola i̱nna̱ zinina de̱de̱, anyik olli Israilo
         koot kapaktek Manyi Ta̱mu̱ta̱dde̱n wawa balala.”30Baling utungek Musesi ce̱e̱z ci alaan ci Masiro lo̱o̱c, ala zin Manyi, 31u̱tu̱gu̱ zin Manyi zoz bali i̱jji̱n Musesi ke̱: Utungtek zin ironga ce̱e̱z ci alaano
         ki lo̱ddi̱ki̱re̱ ciginnek ki olli Masiro do̱o̱k lo̱o̱c, i̱llo̱i̱ rok irongit co̱de̱
         ci anyigzai. 32Imma i̱i̱te̱n cu dee, odoi zinin cinne iróng ngen aanyik olli Israilo ku̱lu̱ge̱t koot
         balala ki baling elema enne ke̱.
         
            
               	Kaala cik kapahek naga Manyi Ta̱mu̱ta̱dde̱n cinna: Imma elegje uggak ne̱k apak olli Israilo ke̱, een ta̱mu̱ta̱dde̱ne̱t cik olli Masiro.

Zeret ci a̱da̱kne̱ kaala1Kar zin Manyi kizek Muses ne, “Bit rok alaan ci Masiro, kar du̱wa̱k nonno, izek ne,
         ‘Zoz ci a̱du̱wa̱ Manyi Ta̱mu̱ta̱dde̱n ci olli I̱bu̱ru̱ icu, azi ne, “Anyik ol cigannik
         ku̱lu̱ge̱t koot abunna ovvo nege alayan.” 2Ming a̱ju̱ra̱ne̱ i̱nna̱ lu̱ge̱z cinne̱ng kar gon lam nogo, 3anyahak atin komizi ci Manyi zeret ci gerze kaal cuggo̱k boorete, vartange ki zi̱gi̱re̱,
         ki naganaganya, ki tiin, ki a̱zza̱, ki eeza. 4Ma̱i̱je̱ Manyi ahal atin kaal cik olli Israilo ngati kaal cik olli Masiro, kar atin
         iróng kaala cik olli Israilo a̱da̱i̱ zeret.’”5Atahala zin Manyi i̱i̱te̱n kar kize ne, “Loza okko Ta̱mu̱ta̱dde̱n ogon gi̱i̱ cu.”
         6Imma i̱i̱te̱n ci reng, u̱tu̱gu̱ Manyi zoz neci de̱de̱. A̱da̱i̱to̱ zin kaala cik olli
         Masiro do̱o̱k, ma̱i̱je̱ kaala cik olli Israilo i̱llo̱i̱ rok co̱de̱ ci a̱da̱i̱. 7I̱tto̱na̱ zin alaani ci Masiro ol koot koobit zoz neci, a̱gga̱ enne i̱llo̱i̱ kaale
         cik olli Israilo ci a̱da̱i̱ imma rok co̱de̱. Ngen zin abarik zinin cinne odoi, alam
         zin olli Israilo ngati a̱lu̱ge̱.Zeret ci dulaninu8A̱nne̱k Manyi Muses ki Aaron ne, “Adamutta bbu̱u̱r caala azzine do̱o̱k kar anyik Muses
         kazacek ta̱dde̱n ngati aave alaani ci Masiro bu̱k. 9Kar bbu̱u̱ri̱ necu ku̱tu̱gu̱ ki tu̱du̱wa̱ci̱ lo̱o̱ce̱ ci Masiro do̱o̱k, kar zeret
         ci atin okko anyahak ol ki elegje do̱o̱k dulani ki̱ta̱k lo̱o̱c ci Masiro do̱o̱k.”10A̱ka̱tta̱ zin nege bbu̱u̱r caala kar koot ngati alaano. Azacek zin Musesi bbu̱u̱r
         ta̱dde̱n, kar zeret ci anyaha dulani ka̱gga̱m ol ki elegje ki̱tta̱. 11Iróng zin ngarreta ngen abile ngu̱me̱ ci Muses eci dulanina a̱gga̱m nogo do̱o̱k ki
         olli Masiro. 12Ma̱i̱je̱ Manyi aanyik zinin cinne kodok kak, iróng aziye zoz ci Musesi ki Aaron, ki
         bali u̱du̱wa̱k Manyi Muses ke̱.Zeret ci aṯilne ta̱mu̱ kize teltelen13A̱nne̱k zin Manyi Muses ne, “Tinga je̱e̱na̱ ingani nge̱rre̱t ri̱ri̱wo̱na̱, ditozik
         alaan ci Masiro kar izek nonno ne, ‘Icu zoz ci a̱du̱wa̱ Manyi, Ta̱mu̱ta̱dde̱n ci olli
         I̱bu̱ru̱: Anyik ol cigannik ku̱lu̱ge̱t koot, kar atin nege kalayya annita, 14icima kokko atin ki̱tto̱nna̱k zeret ol cik a̱li̱ngli̱ngnyu̱ bu̱k ko̱ ki olli o̱rgu̱
         do̱o̱k, kar abunna ming a̱gga̱ i̱llo̱i̱ e̱e̱t imma ci ogon ki anna lo̱o̱ce̱ cu do̱o̱k.
         15Imma i̱yo̱ko̱ ki̱tto̱na̱ wo̱ye̱ anna zeret ci a̱ddi̱ki̱re̱ kar ki̱ti̱vi̱la̱u̱ng i̱nne̱t
         ki ol cigunnek lo̱o̱ce̱ cu veelek. 16Abarik anna kidimani i̱nne̱t ize alaan kar doiz cinanni ki̱ye̱le̱i̱ kar ol ko̱to̱ngo̱o̱lte̱ya̱
         annit lo̱o̱co̱we̱ do̱o̱k. 17Ngen i̱nna̱ odongi ele cunne aburi iróng orongi anyike olli Israilo ku̱lu̱ge̱t. 18Imma zin i̱yo̱ko̱, loza i̱i̱we̱ cu ele, kokko anna ki̱tto̱na̱ ta̱mu̱ ci a̱ddi̱ki̱re̱
         anyak biyen cik ngen olli Masiro kicinnet i̱i̱te̱n imma Masire. 19Du̱wa̱k ol cigunnek abal kaal boora ko̱, abunna ming anyahak kaal ne̱ke̱ ngintik anyak
         ce̱e̱zi̱, eci ovvo biyena cik ta̱mwa̱k ko̱ i̱i̱na̱k ol do̱o̱k ki kaal cik aavtte zara
         bak a̱da̱i̱.’”20O̱to̱ngo̱o̱ltte̱ zin ol wak a̱li̱ngli̱ng ki alaan ci Masiro ko̱ zoz ci Manyi kar kiyihet
         kanyaktak kaal ki du̱cca̱k do̱o̱k orog. 21Ma̱i̱je̱ ol wak ibbez zoz ci Manyi utungtek du̱cca̱k cigge̱k ki kaal zari.22Izek zin Manyi Muses ne, “Dong a̱zzi̱t uuv ta̱mu̱-keng kar teltelena ki̱ta̱za̱k ol
         ki elegje ki keen do̱o̱k lo̱o̱ce̱ ci Masiro.” 23Baling odong Musesi cool kar kuuv ta̱mu̱-keng, i̱tto̱na̱ zin Manyi borowoc ki teltelen
         cik i̱i̱na̱k olli Masiro, okko borowoci ataran zin rok lo̱o̱c, 24itazzo zin teltelena kar ta̱mu̱ kabad kobodozik. Een necu lamlam ci ommog veelek lo̱o̱ce̱
         ci Masiro. 25Ovvocit teltelena cik i̱i̱na̱ ta̱mu̱-kenga kaal do̱o̱k lo̱o̱ce̱ ci Masiro ol cik diirik
         ki elegje; egerzan rok ma̱ne̱n ki keen. 26Ma̱i̱je̱ lo̱o̱ce̱ ci een Goshen, iróng teltelena i̱i̱na̱ nginati, orog ci abahe olli
         Israilo.27I̱tto̱na̱k zin alaani ci Masiro zoz Muses ki Aaron, a̱nne̱k ne, “I̱i̱ cu ku̱tu̱gu̱
         anna de̱de̱ mu̱nye̱n, ilem zoz ci Manyi, kabaca anna ki ol cigannik veelek. 28Alayek Manyi Ta̱mu̱ta̱dde̱n ize a̱ppwa̱ borowoci ki teltelen. Ka̱a̱nyu̱ng atin anna
         i̱ge̱t u̱lu̱ge̱t, iróng atin ngen abakku ngatu.”29O̱bo̱de̱k zin Musesi nonno, “Ming kiyowa anna orgato, kokko kala Manyi kabanyik azzin.
         Abile atin borowoci, iróng atin biyena ngen i̱i̱na̱k lo̱o̱c, kar atin a̱gga̱c een
         looci cu ci Manyi. 30Abarik anna ka̱gga̱ zoz cunno̱ng, i̱nne̱ta̱ ki ol wak a̱li̱ngli̱ngnyu̱ bu̱k ko̱, ngen
         o̱to̱ngo̱o̱ltte̱ Manyi Ta̱mu̱ta̱dde̱n.”31Imma ngatu egerzan ta̱mu̱ labi balik izeto te̱di̱ne̱t ke̱ do̱o̱k ma̱ne̱ne̱. 32Imma labina balik ngen idice ke̱ nogo do̱ cik anyigzai eci ngen kobotbotit.33Utungek zin Musesi alaan ci Masiro lo̱o̱c kar kuk orgato. Abanyek zin a̱zzi̱t Manyi
         ta̱mu̱-kenga; ibilet zin borowoci ki teltelen, ibil zin bo̱do̱k ta̱mu̱. 34Baling icin enne ibilet ta̱mu̱ ki teltelen ki borowoc, u̱tu̱gu̱ zin enne mu̱nye̱n
         bo̱do̱k dee: Utuhu zinin cinne ki ol cik a̱li̱ngli̱ng ki nonno ko̱. 35Alammit olli Israilo ngati a̱lu̱ge̱ ki baling u̱du̱wa̱k Manyi Muses ke̱.

Zeret ci Giroco1Iizek zin Manyi Muses ne, “Bit ngati alaan ci Masiro ki ol wak a̱li̱ngli̱ng ki nonno
         ko̱, eci kanyiya anna o̱o̱tti̱ cigge̱k kokkomit, kar atin anna ku̱tu̱gu̱ kaal cik
         a̱vu̱la̱ orgene cinne̱ng. 2Kar atin niga bu̱k u̱du̱kta̱k dooli ki dooli cigge̱k kimice anna olli Masiro go̱o̱le̱
         ci kogonne anna kaal cik a̱vu̱la̱ orgene cinne̱ng, kar atin a̱gga̱c ke̱e̱ni̱ anna
         Manyi.”3Oot zin Musesi ki Aaron rok alaan kar kizettek ne, “Icu zoz ci a̱du̱wa̱ Manyi Ta̱mu̱ta̱dde̱n
         ci olli I̱bu̱ru̱, azi ne, ‘Rok atinga iróng i̱nna̱ aziyi zoz cinanni? Anyik ol cigannik
         ku̱lu̱ge̱t, abunna ovvo nege alayan. 4Ming a̱ju̱ra̱ne̱ i̱nna̱ nogo ku̱lu̱ge̱t, kokko atin anna kotorak giroc lo̱o̱c cunno̱ng
         ko̱ loza. 5A̱bu̱ng atin giroc lo̱o̱c veelek, iróng looci ngen i̱ye̱la̱i̱. Ovvo atin adita ma̱ne̱n
         cuggo̱k ne lai ki labi balik anyigzai ngati aṯilne ta̱mu̱ ko̱ ki teltelen, edeca atin
         giroc rok keen bu̱k. 6Okko atin giroci abbize ce̱e̱zi̱ cigunnek ki ce̱e̱zi̱ cik ol wak a̱li̱ngli̱ng ki i̱nne̱t
         ko̱ do̱o̱k, ki bo̱do̱k ce̱e̱zi̱ cik olli Masiro veelek, okko giroci abbize lo̱o̱c
         oroot, gi̱i̱ ci ngen nege kicinnet lo̱o̱ce̱ necu udut baize cinne̱ng.’” A̱du̱wa̱ Musesi
         zoz necu niko kar koto kutungek alaan lo̱o̱c.7A̱nne̱k ol wak a̱li̱ngli̱ng ki alaan ko̱ nonno ne, “Alaan, a̱gi̱dde̱t atin e̱e̱ti̱
         cu agit rok atinga? Anyik olli Israilo ku̱lu̱ge̱t, kar atin kinnatit kalac Manyi Ta̱mu̱ta̱dde̱n
         cinne̱ng. Iróng i̱nna̱ a̱gga̱ ming egerzanne looci ci Masiro?”8Oot zin bo̱do̱k nege obodai Muses ki Aaron anyakttak alaan, kar enne kizek nogo ne,
         “U̱lu̱ge̱t oot alac Manyi Ta̱mu̱ta̱dde̱n cunno̱ng. Arrak u̱du̱kta̱ng, ciko ngene cik
         ovvoyyu ki i̱ge̱ta̱?”9O̱bo̱de̱k zin Musesi alaan, “Ka̱lu̱gja̱ atin naga ki logoz ki ma̱ti̱yo̱, dooli cik
         macik ki cik nga̱a̱ye̱k, ki kaal cigga̱k, eci korongnya kadakta kwo̱o̱r ci Manyi.”10Abariz zin alaani zoz neci, “Anyik Manyi kuzutung goola ming ka̱a̱nyu̱ng anna i̱ge̱t
         oto, ngaai ki dooli bu̱k. Kacinni anyakku niga i̱no̱ni̱ ci gerze. 11Orongnyu alac Manyi? Abunna, o̱o̱tte̱ zin ol cik macik do̱.” Ottoit zin nege ciko
         Muses ki Aaron ce̱e̱ze̱ ci alaano.12Kar Manyi kizek Muses ne, “Dong a̱zzi̱t cunne uuv lo̱o̱c ci Masiro kar torak giroc
         ki̱vi̱ta̱ kadait labi balik anyigza ta̱mu̱ ke̱.”13Uuv zin Musesi lo̱o̱c ci Masiro coole cinne, kar Manyi ki̱tto̱na̱ ngoot ci a̱kku̱
         je̱e̱na̱ ku̱vu̱wa̱n lo̱o̱c ci Masiro wazin do̱o̱k ki ba̱a̱li̱n do̱o̱k. Imma bali nge̱rre̱t,
         anyaha zin ngooti giroc. 14Iddera zin giroci ci a̱ppwe̱ lo̱o̱c ci Masiro veelek kar ka̱vvu̱to̱ lo̱o̱c do̱o̱k.
         Ngen ol kicinnet zeret ci giroco ki i̱yo̱ko̱ baize cinne̱ng, iróng atin bo̱do̱k giroci
         imma a̱kku̱ ci ogon ki i̱yo̱ko̱. 15A̱bu̱ng lo̱o̱c do̱o̱k kize gi̱da̱ng looci. Idita ma̱na̱ do̱o̱k ki keen balik anyigza
         ta̱mu̱ ke̱. I̱llo̱i̱ gi̱i̱ imma ci culai ci anyigzai keene lo̱o̱ce̱ ci Masiro veelek.16Utu zin alaani ci Masiro ciko Muses ki Aaron ataman kar kizek ne, “Ku̱tu̱gu̱ anna
         mu̱nye̱n ngati Manyi Ta̱mu̱ta̱dde̱n cunno̱ng, kabaca bo̱do̱k ngatinno̱ng. 17I̱yo̱ko̱ zin, alaleyang mu̱nye̱n cik kabaca anna ko̱, kar alac Manyi Ta̱mu̱ta̱dde̱n
         cunno̱ng kar kaara zeret ci gerze een daiz ko̱ ngatinanni.”18Iyowa zin enne ce̱e̱ze̱ ci alaano kar kala Manyi. 19Kar zin Manyi kalam ngoot bali a̱ppwe̱ a̱kku̱ o̱to̱ne̱ ci je̱e̱no̱ ke̱ kar kanyaha
         ngoot ci a̱kku̱ o̱to̱ne̱ ci nyigjo, kar kodong giroc ku̱u̱be̱k Nyatapar ci Ma̱ri̱.+ I̱llo̱i̱ giroc imma ci anyigzai lo̱o̱ce̱ ci Masiro. 20Ma̱i̱je̱ Manyi aanyik oo ci alaan ci Masiro kokkom kak, iróng aanyik olli Israilo
         ku̱lu̱ge̱t.Zeret ci okko looci mu̱hu̱ra̱21A̱nne̱k zin Manyi Muses ne, “Dong keet waunne ko̱ kar uuvek ta̱mu̱-keng kar atin mu̱hu̱ri̱
         kiddera lo̱o̱c+ ci Masiro do̱o̱k, a̱ri̱re̱ mu̱hu̱ri̱ neci oroot.” 22Odong zin Musesi a̱zzi̱t kuuv ta̱mu̱-keng, u̱bu̱ng zin mu̱hu̱ri̱ lo̱o̱c ci Masiro
         do̱o̱k gwo̱o̱nya̱ i̱i̱yo̱. 23Iróng e̱e̱ti̱ imma ngen acin gi̱i̱ imma icima eroni okko ngamani gwo̱o̱nya̱ i̱i̱yo̱.
         Imma ngati abahe olli Israilo voor looci labak.24Utu zin bo̱do̱k alaan ci Masiro Muses kar kizek ne, “U̱lu̱ge̱t oot alac Manyi. O̱o̱tte̱
         ki dooli cuggo̱k bu̱k. Utungtek lo̱o̱c a̱zza̱ ki eeza ki tiin do̱ niko.”25Ma̱i̱je̱ Musesi abarizek nonno a̱nne̱k ne, “Inyet la̱du̱n kanyakta a̱zza̱ ki eeza
         ki tiin kar kapakteya wawa Manyi Ta̱mu̱ta̱dde̱n cinna̱ng. 26Kovvoya la̱du̱n naga ki kaal cigga̱k; iróng kungneka rok mo̱o̱le̱t co̱de̱ ṯok lo̱o̱c.
         Korongnya kapaheka u̱gge̱ Manyi Ta̱mu̱ta̱dde̱n cinna̱ng, ming ngen naga kuzuca ngineci,
         iróng naga ka̱gga̱yya̱ e̱le̱gi̱t jang ci wo̱ye̱ kapaheka Manyi.”27Ma̱i̱je̱ Manyi aanyik oo ci alaan ci Masiro kokkom, iróng enne orong kar ku̱lu̱ge̱t
         olli Israilo. 28A̱nne̱k alaani ci Masiro Muses ne, “Bit reena kar a̱vvu̱ nginati! Ming oboda bo̱do̱k
         iize i̱nna̱ daizoit.”29Abarizek zin Musesi nonno a̱nne̱k ne, “Ki i̱yo̱ko̱ ming a̱du̱wa̱ i̱nna̱ ko̱, iróng
         atin anna kacinni ngintu udut.”
         
            
               	Nyatapar ci Ma̱ri̱: Awu ol bu̱k azi ne, Nyatapar ci Yaya.

               	Mu̱hu̱re̱te̱ni̱ kiddera lo̱o̱c: Adiman Ta̱mu̱ta̱dde̱n koor kize mu̱hu̱ra̱ kar enne kapahek zoz olli Masiro eci nege
                     ala koor kize ta̱mu̱ta̱dde̱n imma cinne̱ng.

Zeret ci a̱da̱kne̱ a̱bu̱nya̱ cik Masiro1A̱nne̱k zin Manyi Muses i̱yo̱ko̱ ne, “Kokko anna ke̱de̱zi̱ alaan ci Masiro ki ol ciginnek
         kanyike zeret imma co̱de̱. Imma vu̱rrta̱, okko atin enne a̱a̱nyu̱ng i̱ge̱t u̱lu̱ge̱t,
         ming okko enne elemi, ottokung atin kar u̱lu̱ge̱t niga do̱o̱k. 2Bit zin du̱wa̱k olli Israilo do̱o̱k cik macik ki cik nga̱a̱ye̱k, aanycik ki̱jji̱nne̱t
         olli Masiro wak e̱e̱ggi̱n locari cigge̱k abunna ming a̱jji̱n nogo ziik cik ataltali
         ki dhahab.” 3Aanyik Manyi olli Masiro kirezit olli Israilo oroot, kar ol do̱o̱k wak a̱li̱ngli̱ng
         ki alaan ci Masiro ko̱ ko̱to̱ngo̱o̱ltte̱ Muses kize e̱e̱t ci riili.4Ize zin Musesi ne, “Icu zoz ci a̱du̱wa̱ Manyi: ‘Ming okko een ba̱a̱li̱n keng, kokko
         anna kowoye lo̱o̱c ci Masiro do̱o̱k. 5Ovvo dooli cik e̱e̱ggi̱n a̱bu̱nya̱ cik macik a̱da̱i̱ do̱o̱k Masire, akane do̱le̱ce̱
         ci een a̱bu̱ ci maci alaano kuk rok a̱bu̱ ci maci ci ngaa ci een du̱ca̱i̱t bu̱k. Ovvo
         bo̱do̱k a̱bu̱nya̱ cik tiinu bu̱k a̱da̱i̱. 6A̱lu̱ atin ol cik lo̱o̱c ci Masiro do̱o̱k u̱lu̱wa̱ ci ngen nege kicinnet i̱i̱te̱n
         imma, iróng atin u̱lu̱wa̱ necu obodonik udut. 7Ma̱i̱je̱ olli Israilo, aave atin looci labak i̱llo̱i̱ rok uruz ci ogowek e̱e̱t imma
         icima e̱le̱gi̱t.’ Ovvo zin atin niga a̱gga̱yyu̱ atahala Manyi olli Israilo ngati olli
         Masiro. 8A̱vvu̱na̱ka̱ atin lo̱ddi̱ki̱re̱ cigunnek do̱o̱k annita, ovvo atin nege akanneka u̱zu̱ngti̱nne̱
         kar kizeto ne, ‘Oto, niga ol do̱o̱k wak annuyi i̱nne̱ta̱!’ Imma atin vu̱rrta̱ kokko
         anna kowo.” Omoze zin Musesi kar kutungek alaan ci Masiro lo̱o̱c.9Izek zin Manyi Muses ne, “Emena atin alaani iróng aziye zoz cunne, kar ku̱tu̱gu̱ kaal
         cik a̱vu̱la̱ a̱vi̱r ol bi̱ye̱ta̱ Masire.” 10U̱tu̱gu̱zzo̱ zin Musesi ki Aaron kaal cik a̱vu̱la̱ kicin enne, ma̱i̱je̱ ngatu Manyi
         aanyik oo cinne kokkom, ci iróng enne aanyik olli Israilo ku̱lu̱ge̱t lo̱o̱ce̱ ci Masiro.

Kwo̱o̱r ci Va̱rda̱ngi̱nto̱1Ozozik Manyi Muses ki Aaron Masire, 2a̱nne̱k ne, “Een nyelowi cu nye̱lo̱k cunno̱ng oowu e̱rki̱te̱ cunno̱ng. 3U̱du̱kta̱k olli Israilo do̱o̱k zoz cu, ming okko i̱i̱nya̱ e̱e̱ggi̱n omoto nye̱lo̱we̱
         cu, abunna gon e̱e̱ti̱ ki tatug cinne do̱o̱k anyaha nyoon+ ci a̱zze̱to̱ icima ci eezo kar kadait ki dooli ciginnek, anyik ol do̱o̱k ce̱e̱zi̱nne̱
         kotodongit e̱co̱de̱ e̱co̱de̱. 4Ming idice ol ce̱e̱za̱, anyik gon e̱e̱t kutu olli locariyo kar kozolit da̱i̱ne̱t i̱di̱ng
         neci nga̱to̱de̱. Abunna gon ming adima e̱e̱ti̱ eez ci a̱gga̱ enne adiye eleno ki ol
         cik ce̱e̱z cinne. 5Abunna ming ahala e̱e̱ti̱ eez ci abunna ele anyak e̱rki̱t co̱de̱, iróng ele cinne
         anyak nginti a̱u̱le̱, ahala wo̱ye̱ e̱e̱ti̱ eezai icima azzane. 6Kar abalit zee rok i̱i̱nya̱ omoto ki we̱c nye̱lo̱wa̱, kar yo̱mo̱na̱, anyik booryyok
         cik Israilo do̱o̱k kettedit eeza ne̱ko̱ do̱o̱k e̱le̱me̱tti̱. 7Kar kidimtta bi̱ye̱ cik eeza ne̱ke̱ u̱gge̱ kar ku̱bu̱lte̱k tatuget abanyoi ki ta̱dde̱na̱
         ce̱e̱zi̱nne̱ ne̱k adahe nege i̱di̱ng ke̱. 8Kar ba̱a̱li̱n neci ele kadait i̱di̱ cik eeza ne̱k ivad nege gwo̱o̱ya̱ ke̱, kar kadait
         kidongtek ki varany cik keet ci ogon ki itata ki umune ci iróng anyak nyigit cik meertak.
         9Ma adakku eeza ne̱ko̱ culahak icima aaku maame, abarik ivadit gwo̱o̱ya̱ do̱o̱k zo̱o̱
         ki oo ki ulukte bu̱k. 10Ma anyikku i̱di̱ng imma kinyigjai ka̱ta̱ngu̱ kaal, ming anyigzai i̱di̱ngi̱ imma, abunna
         ming atuzzu gwo̱o̱ya̱ kize bbu̱u̱r. 11Abunna zin ming ovvo adakku I̱i̱te̱n wa Va̱rda̱ngi̱nto̱+ go̱o̱le̱ cu: i̱ti̱me̱t ru̱u̱ma̱ni̱ ki nyakadinget ki caava zone ki cool wagon owoye
         e̱e̱ti̱ eci niga a̱vi̱kku̱ we̱t. Adakto ataman eci necu een I̱i̱te̱n wa Va̱rda̱ngi̱nto̱
         Manyi.12“Imma zin ba̱a̱li̱n neci ele kokko anna kowo lo̱o̱ce̱ ci Masiro kar ku̱ru̱k a̱bu̱nya̱
         cik ol cik diirik ki cik e̱le̱gje̱nnu̱ bu̱k. Kar kettedek lo̱ki̱ko̱ ta̱mu̱ta̱dde̱ne̱t
         cik Masiro do̱o̱k, ke̱e̱ni̱ anna Manyi. 13Ovvo bi̱ye̱ta̱ e̱e̱ggi̱n baayenit ci ce̱e̱zi̱ cuggo̱k ki ngintik aavtiyyu niga; kar
         zin ming kokko anna kacinni bi̱ye̱, ka̱va̱rda̱ngi̱ atin anna ce̱e̱zi̱ cuggo̱k. I̱llo̱i̱
         atin zeret imma ci i̱na̱ku̱ng ming ka̱ru̱i̱ olli Masiro.14“Een necu i̱i̱te̱n ci abunna ming a̱a̱da̱nnu̱; anyik bu̱u̱llo̱k do̱o̱k kadait kwo̱o̱r
         ci Manyi i̱i̱te̱ne̱ necu e̱rki̱ta̱. 15A̱vvu̱t gwo̱o̱nya̱ turgerem, adait umune ci iróng anyak nyigit cik meertak. Imma i̱i̱te̱ne̱
         ci een oo i̱i̱nya̱we̱ ne̱k e̱e̱ggi̱n turgerem ko̱, aarta nyigit cik meertak ce̱e̱zi̱nne̱
         cuggo̱k. Ming adak e̱e̱ti̱ imma da̱i̱ne̱t cik amukcari anyak ubula gwo̱o̱nya̱ cik
         e̱e̱ggi̱n turgerem ko̱, ottoit e̱e̱t neci orgene ci olli Israilo. 16I̱i̱te̱ne̱ ci oowu, urumte nga̱to̱de̱ do̱o̱k ngati a̱di̱ngdi̱nga̱nnu̱ Ta̱mu̱ta̱dde̱n
         lawinta, kar bo̱do̱k i̱i̱te̱n ci een turgerem. Ma a̱li̱ngli̱ngnyu̱ udut gwo̱o̱nya̱
         ne̱ko̱, a̱li̱ngli̱ngnyu̱ wo̱ye̱ ngati adimannu da̱i̱ne̱t cik adak ol do̱o̱k do̱ niko,
         li̱ngli̱ngo̱n ci wo̱ye̱ ogonnu neci.17“Adait Kwo̱o̱r wa Umunet wak iróng amukcari,+ eci i̱i̱te̱ne̱ neci ele ci kaarane anna booryyok cik Israilo lo̱o̱ce̱ ci Masiro.
         Adait Kwo̱o̱r i̱i̱te̱ne̱ necu bu̱u̱llo̱k ki bu̱u̱llo̱k. 18Arrak nye̱lo̱we̱ ci een oo ko̱, abunna ming adakku umune ci iróng amunye kumukcar,
         yo̱mo̱na̱ ngati een gwo̱o̱nya̱ omoto ki we̱c rok yo̱mo̱n ci izeto gwo̱o̱nya̱ moten
         rama ki co̱de̱. 19Imma i̱i̱nya̱ cik e̱e̱ggi̱n turgerem ko̱ abunna ming a̱zze̱ ovou ci amukcari ce̱e̱zi̱nne̱
         cuggo̱k. Ming adak e̱e̱ti̱ imma umune ci amukcari, ottoit kuk reena orgene ci olli
         Israilo, ming een enne Israiloc icima i̱do̱ngo̱je̱ni̱t. 20Ma adakku da̱i̱ne̱t cik amukcari, ngati abakku, abunna la̱du̱n ming adakku da̱i̱ne̱t
         cik iróng amukcari.”21Utu zin Musesi lo̱ddi̱ki̱re̱ cik olli Israilo do̱o̱k, kar kizek nogo ne, “Oot e̱co̱de̱
         kar atahaltta eeza cik otodongeku ol ce̱e̱zi̱nne̱ ngati adahe ol I̱i̱te̱n wa Va̱rda̱ngi̱nto̱.
         22Aartik bi̱ye̱ uduc ci a̱ddi̱ki̱re̱ kar idimtta varany cik ke̱e̱tu̱ kar uzuktek bi̱ye̱
         ne̱ke̱, kar ubultek tatuget ta̱dde̱na̱ kar bo̱do̱k abanyoi. Iróng e̱e̱ti̱ imma ngatinno̱ng
         iyowa ce̱e̱za̱ re̱e̱nu̱n zee kiyowa i̱i̱. 23Ming okko Manyi owoye lo̱o̱c ci Masiro, a̱ru̱k olli Masiro, acin atin enne bi̱ye̱
         tatugete cik olli Israilo kar enne ka̱va̱rda̱ng ce̱e̱zi̱ cigge̱k, iróng zin enne aanyik
         zeret ki̱tto̱ ce̱e̱zi̱ ciggo̱k ku̱ru̱k dooli.24“O̱to̱ngo̱o̱ltte̱ zin niga ki dooli cik dooli cuggo̱k ti̱lo̱wi̱ne̱t necu udut. 25Kar atin ming ovvo ovvoyyu lo̱o̱ce̱ bali u̱du̱wa̱u̱ng Manyi ke̱, u̱zu̱tte̱ Kwo̱o̱r
         ci Va̱rda̱ngi̱nto̱. 26Kar ming ovvo dooli cuggo̱k a̱jji̱nnu̱ng, ‘Azi ungec ci Kwo̱o̱r ci Va̱rda̱ngi̱nto̱
         ko̱ ne ngatinno̱ng?’ 27Du̱wa̱k zin nogo izek ne, ‘Een necu I̱i̱te̱n wa Va̱rda̱ngi̱nto̱ Ta̱mu̱ta̱dde̱no̱,
         bali avardange enne ce̱e̱zi̱ cik olli Israilo Masire kar ku̱ru̱k ol cik Masiro.’”
         Kar zin ol kakatek u̱zu̱ngti̱nne̱ kar kalac Manyi. 28U̱tu̱gu̱zzo̱ olli Israilo zoz bali u̱du̱wa̱k Manyi Muses ki Aaron ke̱.29Imma ba̱a̱li̱n kenga, u̱ru̱k zin Manyi a̱bu̱nya̱ cik Masiro, akane ngati a̱bu̱ ci
         alaano, ki a̱bu̱nya̱ cik ol wak e̱ce̱bje̱ lagama. Kar bo̱do̱k ku̱ru̱k a̱bu̱nya̱ cik
         e̱le̱gje̱nnu̱ bu̱k. 30Itingazzo zin alaani ci Masiro ki ol wak a̱li̱ngli̱ng ngatinne ki olli Masiro do̱o̱k
         je̱e̱na̱ ba̱a̱li̱n kenga, anyak da̱ u̱lu̱wa̱ ci a̱ppwe̱ Masire do̱o̱k, eci i̱llo̱i̱
         ce̱e̱z ci iróng a̱bu̱ imma a̱da̱i̱.Lu̱ge̱z31Ma̱i̱je̱ ba̱a̱l i̱tto̱na̱ alaani zoz kar ol ku̱tu̱yya̱ Muses ki Aaron kar enne kize
         ne, “Itingaz je̱e̱na̱, utungtek ol cigannik lo̱o̱c niga olli Israilo! Oot alac Manyi
         ki bali ming a̱jji̱nnu̱ ke̱. 32U̱lu̱ge̱t ki kaal cuggo̱k do̱o̱k, ki bali ming u̱du̱kta̱u̱ niga ke̱, kar oto. A̱ma̱yu̱kta̱ng
         annit bu̱k.”33Orongit olli Masiro olli Israilo abunna ming a̱yi̱k ataman kar kutungttek lo̱o̱c cinne̱ng
         lo̱o̱c. Kar kizeto ne, “Gerza atidic ming ka̱da̱i̱ naga do̱o̱k!” 34Ataman niko o̱o̱tte̱ zin olli Israilo ovou ci ongonye iróng amukcari, arike tawa kar
         zin kecebtek ru̱u̱ma̱ni̱ kodongit i̱nya̱ti̱nne̱. 35U̱tu̱gu̱zzo̱ zin olli Israilo zoz neci ki baling a̱du̱wa̱k Musesi nogo ke̱, kar olli
         Israilo ki̱jji̱nne̱t olli Masiro wak e̱e̱ggi̱n locari cigge̱k ziik cik ataltali ki
         dhahab ki bo̱do̱k ru̱u̱ma̱ni̱. 36Utuhu zin Manyi olli Masiro zi̱nze̱tti̱ kirezit olli Israilo kar kaanycik nogo kaal
         cik a̱jji̱n nege ko̱ do̱o̱k. Imma zin go̱o̱le̱ neci, o̱o̱tte̱ zin olli Israilo kaal
         cik riilik Masire.37Baling u̱lu̱ge̱t olli Israilo Masire, owo zone ingazi Ramesesa rok nginti een zara
         Succoth. E̱e̱ggi̱n nege i̱bbo̱nge̱t obet torkonom (600,000) ol cik macik do̱, iróng
         ka̱gi̱l ngaai ki dooli. 38Oot zin ol cik meelek iróng e̱e̱ggi̱n Israil bu̱k ki nogo, ovvoye kaal cik meelek,
         eeza ki a̱zza̱ ki tiin. 39A̱lu̱g nege Masire ataman ci iróng adiman da̱i̱ne̱t u̱gge̱, kar zin kupuranit umunet
         cik iróng adimanai kumukcarit do̱ niko, eci ottok ol nogo Masire, iróng anyak gool
         ci wo̱ye̱ adimane nege da̱i̱ne̱t cigge̱k.40Abak ba̱li̱ye̱ olli Israilo Masire e̱rki̱to̱k obet we̱c ki moten i̱i̱yo̱ (430). 41Kar baling utubte e̱rki̱nya̱ cik e̱e̱ggi̱n obet we̱c ki moten i̱i̱yo̱, u̱lu̱ge̱t zin
         olli Manyi utungtek Masir lo̱o̱c. 42Eci ba̱a̱li̱n ci okko Manyi iyowane olli Israilo Masire, acine da̱ enne kaal, abunna
         zin olli Israilo bu̱k ming a̱a̱da̱ ba̱a̱li̱n necu ngati o̱ngo̱o̱li̱nne̱ nege Manyi
         e̱rki̱ta̱ ci iróng nege adunge bu̱k, bu̱u̱llo̱k ki bu̱u̱llo̱k.Lo̱ti̱nno̱k cik Kwo̱o̱r ci Va̱rda̱ngi̱nto̱43A̱nne̱k Manyi Muses ki Aaron ne, “Karecanekung zo̱zzo̱k cik I̱i̱te̱n wa Va̱rda̱ngi̱nto̱
         iciko:“Ma anyike e̱e̱t ci een i̱do̱ngo̱je̱ni̱t kozol ki i̱ge̱t kwo̱o̱r necu. 44Adak wo̱ye̱ e̱e̱ti̱ ci uuta i̱nna̱ een du̱ca̱i̱t cunne kwo̱o̱r necu labak ming ettede
         vi̱ca̱vi̱ca̱ cinne, 45ma̱i̱je̱ e̱re̱nno̱wa̱ ki ol cik a̱li̱ngli̱ng ce̱e̱zi̱nne̱ cuggo̱k do̱yo̱i̱t, ma ozolu
         ki nogo kwo̱o̱r neci udut.”46“Abunna ming adakku kwo̱o̱r necu ce̱e̱zi̱nne̱ ecito; ma anyikku e̱e̱t imma kuwe i̱di̱ng
         reena. Ma a̱du̱llu̱ emme cik Kwo̱o̱r ci Va̱rda̱ngi̱nto̱ ko̱. 47Aanycik la̱du̱n olli Israilo do̱o̱k kadait kwo̱o̱r necu.48“Ming anyak e̱e̱t imma ci iróng een Israiloc kar orong kadak I̱i̱te̱n wa Va̱rda̱ngi̱nto̱
         Manyi ki i̱ge̱ta̱, anyik logoz cik macik ce̱e̱ze̱ cinne do̱o̱k kettedit vi̱ca̱vi̱cce̱t,
         kar enne bu̱k ki olli ce̱e̱z cinne kadait kwo̱o̱r necu labak ki e̱e̱ti̱ ci a̱rri̱ta̱i̱
         lo̱o̱ce̱ ci Israilo. Ma anyikku e̱e̱t ci ngen ketted vi̱ca̱vi̱ca̱ da̱i̱ne̱t cik Kwo̱o̱r
         necu udut. 49A̱gga̱m ti̱lo̱wi̱ne̱t cu olli Israilo ki i̱do̱ngi̱ do̱o̱k wak abak orgene cunno̱ng.”50O̱to̱ngo̱o̱ltte̱ zin olli Israilo kaal cik u̱du̱wa̱k Manyi Muses ki Aaron. 51Imma i̱i̱te̱n neci ele, aanyik zin Manyi olli Israilo ku̱lu̱ge̱t Masire ngati owoye
         nege booryowe.
         
            
               	Nyoon: Aanyik Ta̱mu̱ta̱dde̱n lo̱ti̱nno̱k Muses kar ku̱du̱wa̱k olli Israilo kapaktek nyoon
                     kar Ta̱mu̱ta̱dde̱n kicin bi̱ye̱ abanyce ci tatuget cik ce̱e̱zi̱ cigge̱k Masire I̱i̱te̱ne̱
                     wa Va̱rda̱ngi̱nto̱. Azi zoz necu ne okko atin Ye̱su̱ een Nyoon ci Ta̱mu̱ta̱dde̱no̱
                     ci okko a̱vi̱la̱ mu̱nye̱n cik ol wak elemtta nonno lo̱o̱ta̱ ngatu ko̱ do̱o̱k. IkebLu̱ge̱z 12:13-15; Marko 14:12; Lu̱ka̱ 22:7; Jon 1:29-36; 1 Ko̱ri̱nto̱ 5:7; 1 Peturu
                     1:19.

               	I̱i̱te̱n wa Va̱rda̱ngi̱nto̱: A̱a̱dda̱ olli Ya̱u̱do̱ i̱i̱te̱n bali arike ji̱ji̱ti̱gge̱k bi̱ye̱ tatuget cigge̱k kar
                     Ta̱mu̱ta̱dde̱n ka̱va̱rda̱ng ce̱e̱zi̱ cigge̱k lo̱o̱ce̱ ci Masiro ke̱. Een i̱i̱te̱n
                     cu i̱i̱te̱n bali adahe nege umunet balik iróng amukcari ke̱. Een i̱i̱te̱n cu ci i̱ye̱la̱
                     i̱i̱te̱n ci a̱kku̱nne̱ atin Ye̱su̱ ki Nyoon ci Ta̱mu̱ta̱dde̱no̱, eci bi̱ye̱ta̱ ciginnek
                     utunyca mu̱nye̱n cigga̱c. IkebLu̱ge̱z 12:17-28; Marko 14:12; Lu̱ka̱ 22:7; Jon 1:9-35; 1 Ko̱ri̱nto̱ 5:7; 1 Peturu
                     1:19.

               	Kwo̱o̱r wa Umunet wak iróng Amukcari: Adak olli Ya̱u̱do̱ kwo̱o̱r necu gwo̱o̱nya̱ turgerem, aadane nege i̱i̱te̱n bali eelanne
                     Ta̱mu̱ta̱dde̱n ji̱ji̱ti̱gge̱k Masira. Aara nogo ngati e̱e̱ggi̱nne̱ du̱cca̱k. Akane
                     kwo̱o̱r I̱i̱te̱ne̱ wa Va̱rda̱ngi̱nto̱. IkebLu̱ge̱z 12:17-20.

Aanycik ol A̱bu̱nya̱ Ta̱mu̱ta̱dde̱n1A̱nne̱k Manyi Muses ne, 2“Anyaktang a̱bu̱nya̱ cik macik annita kizeto cigannik, eci a̱bu̱nya̱ cik olli Israilo
         cik diirik icima cik kaalu e̱e̱ggi̱n cigannik.”3A̱nne̱k zin Musesi ol ne, “Abunna gon ming adakku kwo̱o̱r i̱i̱te̱ne̱ necu e̱rki̱ta̱,
         eci een i̱i̱te̱ni̱ bali iyowanu niga Masire lo̱o̱ce̱ bali a̱gi̱ddu̱ng ol kar izet
         du̱cca̱k ke̱, eci Manyi anyahaung komize cinne. Ma adakku da̱i̱ne̱t cik anyak nyigit
         cik meertak gon amukcari ko̱. 4Iyowanu niga Masire wazin necu nye̱lo̱we̱ ci een Abib.+5Ming anyahaung Manyi lo̱o̱c ci een Kanaan, ki Hittites ki Amorites ki Hivites, ki
         Jebusites, lo̱o̱c bali u̱du̱wa̱ enne aanyik ji̱ji̱ti̱ggo̱k ke̱; abbize i̱rra̱na̱ ki
         lete. Abunna zin ming adakku kwo̱o̱r necu nye̱lo̱we̱ ci een Abib ko̱. 6Adait umunet cik iróng amukcari gwo̱o̱nya̱ turgerem, anyak i̱i̱nya̱ cik e̱e̱ggi̱n
         turgerem; kar zin i̱i̱te̱n ci een turgerem ko̱ adait kwo̱o̱r ci Manyi. 7Adait umune ci iróng amukcari i̱i̱nya̱ cik e̱e̱ggi̱n turgerem ko̱; ma anyakku gi̱i̱
         imma ci amukcari udut orgene cunno̱ng, icima gi̱i̱ imma ci amukcari lo̱o̱ce̱ cunno̱ng.
         8Kar i̱i̱te̱ne̱ ci Kwo̱o̱ro̱ ko̱, u̱du̱kta̱k dooli cuggo̱k zoz cu, ‘Kadayi anna kwo̱o̱r
         cu ko̱ eci Manyi u̱tu̱gu̱ zoz ci iyowanna annit Masira.’ 9Een neci kwo̱o̱r ci kadak e̱rki̱ta̱ u̱tu̱gu̱ ki baayenti ci aave azzine cuggo̱k ki
         bo̱do̱k ci aave o̱o̱tti̱ne̱ kize ti̱lo̱wi̱ne̱t ci Manyi u̱tu̱ge̱tti̱ne̱ cuggo̱k. Eci
         Ta̱mu̱ta̱dde̱n komize cinne anyahaung i̱ge̱t Masire. 10Abunna zin gon e̱rki̱ta̱ nye̱lo̱we̱ necu ming adakku kwo̱o̱r ci a̱ddi̱ki̱re̱.11“A̱a̱nyu̱ng atin Manyi lo̱o̱c ci Kanaani i̱ge̱ta̱ ki bali a̱du̱wa̱ enne ngati ogone
         olom ki ji̱ji̱tu̱ggo̱k ke̱. 12I̱yo̱ko̱ zin abunna ming anyikku Manyi logoz cuggo̱k e̱e̱ggi̱n a̱bu̱nya̱ ki maala,
         ki eeza ki a̱zza̱ cik e̱e̱ggi̱n a̱bu̱nya̱ do̱o̱k eci kaala ne̱ko̱ do̱o̱k e̱e̱ggi̱n
         cik Ta̱mu̱ta̱dde̱no̱. 13A̱ti̱ri̱zi̱ wo̱ye̱ i̱nna̱ a̱bu̱ ci zi̱gi̱ro̱ ming apahek i̱nna̱ Manyi nyoon ci a̱zze̱to̱,
         ming iróng i̱nna̱ ogoni niko, du̱l abarik i̱i̱nya̱ ci zi̱gi̱ro̱ ka̱da̱k. Abunna la̱du̱n
         ming a̱ti̱ri̱zi̱ logoz cigunnek wak e̱e̱ggi̱n a̱bu̱nya̱.14“Kar ming okko ngerunne atin a̱jji̱ni̱n zoz cu azi ne, ‘Azi ungec ci zoz necu ne?’
         Du̱wa̱k nonno zoz cu, ‘Anyahaet Manyi agit Masire komize cinne, ngati ke̱e̱ggi̱nna̱
         ba̱li̱ye̱ du̱cca̱k lo̱o̱ce̱ neci. 15Baling ujurait alaani agit we̱t i̱ba̱ti̱ne̱, u̱ru̱k zin Manyi a̱bu̱nya̱ cik olli Masiro,
         ol cik diirik ki elegje bu̱k. Zoz zin ci kapaheke anna Manyi wawac ko̱ a̱bu̱nya̱i̱
         cik elegje cigannik ko̱ nenen necu kar keela ruget ci logoz cigannik een a̱bu̱nya̱
         ko̱.’ 16Ogon atin zoz necu ki baayenti ci aave azzine cuggo̱k ki bo̱do̱k o̱o̱tti̱ne̱ cuggo̱k,
         iyowai Manyi olli Israilo Masire komize cinne.”Ovvo olli Israilo ki Nyatapar ci Ma̱ri̱17Imma i̱i̱te̱ne̱ bali eleme alaani ci Masiro olli Israilo ku̱lu̱ge̱t, iróng Ta̱mu̱ta̱dde̱n
         okkoye nogo goola kettedit lo̱o̱c ci Philistino, ming nu̱nu̱n ojon go̱o̱le̱ neci.
         Eci Ta̱mu̱ta̱dde̱n i̱no̱n enne do̱ azi ne, “Ming oorit ol uggak nogo goola, ovvo atin
         nege uhu zi̱nze̱tti̱ bak a̱mi̱ro̱ni̱k Masir.” 18Utung zin Ta̱mu̱ta̱dde̱n gool neci kar kulucoi nogo go̱o̱le̱ ci okko balala rok Nyatapar
         ci Ma̱ri̱. Baling u̱lu̱ge̱t olli Israilo Masira anyaha ki i̱jjo̱ cigge̱k oronto.19Aanyik zin Musesi nogo kodongta ki emme cik Yosevo eci enne aanyik ba̱li̱ye̱ olli
         Israilo ku̱tu̱gu̱zzo̱ olom zo̱ze̱ ci emme ciginnek. Ize enne ne, “De̱de̱ a̱kku̱ atin
         Ta̱mu̱ta̱dde̱n ki̱ki̱ya̱ keelaung, kar atin odongit emme cigannik bu̱k ngatu.”-20Baling itingazzo olli Israilo o̱rge̱ ci een Succoth kar zin koot ki̱ye̱be̱zi̱t o̱rge̱
         ci een Etham lokore ci lo̱o̱c ci Masiro balala. 21Imma gon waz owo Manyi oowe cinne̱ng ku̱tu̱gu̱ ki di̱i̱z ci i̱ye̱le̱k nogo gool, imma
         ba̱a̱l, i̱ye̱la̱i̱ gwa̱a̱ ci i̱ye̱le̱k nogo gool, kar nege kotozzo ba̱a̱l kaal ki
         tu̱p bu̱k. 22Iróng zin di̱i̱z icima gwo̱o̱ ci i̱ye̱le̱k nogo gool ko̱ ungnek oo ci ollu we̱e̱ta̱.
         
            
               	Abib: Een Abibi nye̱lo̱k ci een oo e̱rki̱ta̱ ngati olli Israilo, eci nege bali a̱lu̱ga̱
                     Masira nye̱lo̱we̱ neci. I̱i̱na̱k nyelowi ci een Abib ko̱ nye̱lo̱k wa een i̱i̱yo̱ ki
                     wa een we̱c.

               	13:19 Kananet 50:25

Etteddit olli Israilo Liil ci Ma̱ri̱1A̱nne̱k zin Manyi Muses ne, 2“Du̱wa̱k olli Israilo kobodda ki vu̱rru̱t kar ki̱ye̱be̱zi̱t ojonun ki Pi-Hahiroth,
         orgen ci Migdoli ki Nyatapar ci Ma̱ri̱. Anyik nogo ki̱ye̱be̱zi̱t nyatapar ti̱ti̱ma̱,
         aanycik ke̱ngti̱ Baal Zephon. 3I̱no̱n atin alaani ci Masiro azi ne, ‘A̱ma̱li̱ltte̱ olli Israilo o̱o̱tti̱ ngen a̱lu̱c
         lo̱o̱c ci Masiro, alam zin balal nogo.’ 4Kanyike atin anna oo ci alaano kokkom, kar atin enne kunu nogo. Kar atin anna kumuda
         gool ci a̱di̱ngdi̱nga̱na̱ ol zo̱ze̱ ci alaano ki aciir ciginnek, kar olli Masiro ka̱gga̱
         ke̱e̱ni̱ anna de̱de̱ Ta̱mu̱ta̱dde̱n.” U̱tu̱gu̱zzo̱ zin olli Israilo zoz bali u̱du̱wa̱k
         Manyi nogo ke̱ kar zin ki̱ye̱be̱zi̱t ngin bali a̱du̱wa̱k Manyi nogo ke̱.5Baling izik alaani ci Masiro zoz ci a̱lu̱ge̱ olli Israilo, utuhu alaani ki lo̱ddi̱ki̱re̱
         ciginnek zi̱nze̱tti̱ cigge̱k zo̱ze̱ bali elemtta nege ke̱ kar kizeto ne, “Nya ci ku̱tu̱gu̱zzo̱
         naga ko̱? Kaanycik olli Israilo ku̱lu̱ge̱t kar i̱yo̱ko̱ i̱zze̱c ol wak a̱li̱ngli̱ngngo̱ni̱ke̱ta̱.”
         6Aanyik zin alaani aciir ciginnek kidimanit toromile ci ovvoye nege illa kerewo ju̱rru̱m
         kar kuwe aciir ciginnek ki nonno. 7Idima zin enne toromilet obet torkonom wak abunna oroot, ki bo̱do̱k toromilet do̱o̱k
         Masire ki lo̱ddi̱ki̱re̱ cigge̱k. 8Aanyik zin Manyi oo ci alaan ci Masiro kokkom kak, kar enne kunu olli Israilo balala,
         wak iiriny we̱t cinne̱ng mazeta. 9Unuwet zin olli Masiro ki vartange ki toromilet cik alaano ki aciir bu̱k nogo, kar
         zin kurubta nogo ming i̱ye̱be̱z nyatapar ti̱ti̱ma̱ ngati ojono ki Pi-Hahiroth, edevo
         ki Baal Zephon.10Baling ize ojon alaani ci Masiro ki aciir ciginnek ngatinne̱ng, icinnet da̱ olli Israilo
         nogo ming anuwa vu̱rru̱t cinne̱ng, a̱bba̱ri̱te̱t zin nege kar ku̱tu̱lu̱zze̱k Manyi.
         11Izektek zin nege Muses ne, “I̱llo̱i̱ bali ilomet Masire, nya i̱nna̱ ming anyahannet
         ki̱vi̱ta̱ ka̱da̱kta̱ ngatu balala ko̱? U̱tu̱gu̱ i̱nna̱ nya ming a̱lu̱ga̱ne̱t Masire
         ko̱? 12Ngen naga ba̱li̱ye̱ ku̱du̱kta̱i̱ i̱nne̱ta̱ Masire ka̱nne̱ki̱ ne, ‘Tunget agit ka̱vvu̱t
         niko; inyet ki̱li̱ngli̱ngto̱zi̱ya̱ olli Masiro’? Maya wo̱ye̱ da̱ ngati ka̱li̱ngli̱nge̱ka̱
         olli Masiro ki daiz ci balala ko̱!”13O̱bo̱de̱k zin Musesi ol, a̱nne̱k ne, “Ma o̱ngo̱o̱li̱nnu̱ lo̱o̱c. Abarik acinnu atidic
         ti̱ri̱ze̱ne̱t ci Manyi wazin necu. Ovvo olli Masiro acinnu a̱vvu̱na̱kku̱ng ko̱, iróng
         atin acinnu udut. 14Oor atin Manyi illa cunno̱ng; ibilet niga dee.”15Iizek zin Manyi Muses ne, “Nya bo̱do̱k ming a̱lu̱we̱ka̱ng orongnyu keelaung anna ko̱?
         Du̱wa̱k olli Israilo kotozzo. 16Dong cool wainne anyai a̱tta̱ ko̱, ru̱k maam kar kengerto maama orgena, kodok nyatapari
         ne kak, kar olli Israilo kettedit nyatapar koot ti̱ti̱me̱ co̱de̱ ke̱. 17Kanyike atin anna o̱o̱tti̱ cik olli Masiro kokkomit kak kar kunuwet olli Israilo vu̱rrta̱.
         Kar atin zara cigannik ku̱bu̱lte̱ zo̱ze̱ ci alaan ci Masiro ki aciir ciginnek, ngati
         i̱zo̱we̱ liil ki vartange ki toromilet cigge̱k do̱o̱k. 18Ovvo atin olli Masiro a̱gga̱ya̱ ke̱e̱ni̱ anna Manyi ming u̱bu̱lte̱ zara cigannik zo̱ze̱
         ci alaan ci Masiro ki toromilet ki ol wak owo vartangine.”19Kar anjilo ci Ta̱mu̱ta̱dde̱no̱ bali owo o̱o̱we̱ ci olli Israilo ke̱, i̱mi̱re̱ uk vu̱rrte̱
         cinne̱ng. Ma̱i̱je̱ di̱i̱zo̱ci̱ bali owo nogo oowa ke̱, i̱mi̱re̱ uk vu̱rrte̱ cinne̱ng,
         20owo orgene ci aciir cik Masiro ki olli Israilo. Imma ba̱a̱li̱n kenga, anyaha di̱i̱z
         mu̱hu̱ri̱te̱n o̱to̱n co̱de̱ ci aavtte olli Masiro ke̱, kar tukuleci kataran o̱to̱n
         ci aavtte olli Israilo, kar ba̱a̱l i̱llo̱i̱ ol cik ovvo ojonun gonogginne.21Odong zin Musesi keet cinne anyak a̱tta̱ ko̱ kuvek nyatapar, anyaha zin Manyi ngoot
         ci a̱ppwe̱ o̱to̱ne̱ ci je̱e̱ni̱ ku̱vu̱wa̱no̱ kaal, kar nyatapari kodok niko orgena,
         engerto maama. 22Otozo zin olli Israilo orgena ngati odok kak ko̱, eelit maama cik nyataparo o̱to̱ne̱
         ci angeto ki ci a̱zzo̱.23Ma̱i̱je̱ olli Masiro ngen emena ottok nogo niko, kar toromileta cik alaan ci Masiro
         ki aciir ki ol wak owo vartangine kunuwet olli Israilo kar ki̱tto̱zo̱ nyatapar. 24Imma nge̱rre̱t ri̱ri̱wo̱na̱, edenya Manyi aciir cik Masiro ngati aave enne di̱i̱zo̱ca̱
         ci atuze kar kaanyik o̱o̱tti̱ cigge̱k ka̱ma̱li̱ltte̱. 25U̱du̱l zin Manyi zo̱o̱ cik toromilet cigge̱k do̱o̱k, kar kokkom macucenet cinne̱ng.
         Kar olli Masiro kizeto ne, “Kutungttek olli Israilo lo̱o̱c! Ta̱mu̱ta̱dde̱n ci ooriyeta.”26A̱nne̱k zin Manyi Muses ne, “Dong a̱zzi̱t cunne ki keet uuv nyatapar kar tawani ki̱ri̱k
         ki̱ti̱k olli Masiro ki toromilet cigge̱k ki aciir wak owo vartangine.” 27Odongek zin Musesi a̱zzi̱t cinne nyatapar, kar zin wazin kenga i̱ri̱ye̱t zin maama
         ki ba̱li̱ye̱. Ovvo olli Masiro orongit ki̱vi̱re̱t kijarit maam kar Manyi ku̱ju̱ke̱k
         nogo nyatapar. 28A̱ri̱k tawani ku̱bu̱ng toromilet ki aciir wak owo vartangine ko̱ ki aciir cik alaan
         ci Masiro veelek balik annu olli Israilo rok nyatapar. I̱llo̱i̱ e̱e̱t imma ngatinne̱ng
         ci aruge.29Ma̱i̱je̱ olli Israilo etted nyatapar ngati odoi kak, ngati abilne tawani o̱to̱ne̱
         ci angeto ki ci a̱zzo̱. 30Imma i̱i̱te̱n neci ele, angara Manyi olli Israilo azzine cik olli Masiro, kar olli
         Israilo kicinnet olli Masiro cik a̱da̱i̱to̱ liil abanyca. 31Baling icinnet olli Israilo doiz ci Ta̱mu̱ta̱dde̱no̱ ogonik olli Masiro, o̱to̱ngo̱o̱ltte̱
         zin ol Manyi kar kaarttek zi̱nze̱tti̱ nonno ki Muses wa een du̱ca̱i̱t cinne ko̱.

Lo̱ng ci Musesi ki Miriam1E̱be̱nte̱k zin Musesi ki olli Israilo Ta̱mu̱ta̱dde̱n lo̱ng cu:“Ke̱be̱ni̱k atin Manyi lo̱ng,eci enne ommog mo̱ddo̱ ciginnek veelek.U̱ju̱ke̱k zin vartangeki ol wak amacuc vartange do̱o̱k nyatapar.2Een Manyi doiz cinanni,kar bo̱do̱k kize lo̱ng cinanni,eci enne i̱ti̱ri̱za̱ annita.Een enne Ta̱mu̱ta̱dde̱n cinanni, kar atin anna ki̱di̱ngdi̱nga̱n nonno,ki Ta̱mu̱ta̱dde̱n ci baba, kinnati atin anna nonno.3Manyi ci oor illa oroot;een zara ciginnek Manyi.4U̱ju̱ke̱k enne toromilet ki aciircik alaan ci MasiroNyatapar ci Ma̱ri̱,kar zin enne kutudud aciir cik alaano zinino.5Utududde zin nege maame ecitokiwagon ming a̱ku̱wa̱ maama biyen ko̱.6Okko a̱zzi̱ti̱ cunne a̱zzo̱, Oh Manyi,wa anyak doiz.Okko a̱zzi̱ti̱ cunne a̱zzo̱ Manyi,idita mo̱ddo̱ cigunnek.7Imma zin doize ci ele cunne de̱de̱,ommogu zin i̱nna̱ ol do̱o̱kwak adangnyi i̱nne̱ta̱.Idita zin zoz ci aburneke i̱nna̱ nogo nong ne pid,u̱tu̱gu̱ ki i̱yo̱ko̱ gwa̱a̱ ming adita tabara.8Manyi, doiz cunne ci aanyiknyatapar ko̱, kengerto maama orgena kodok nyatapari keng ne kak,kar anyik maam keelit abanyoi ki i̱yo̱ko̱ a̱lu̱wa̱ ko̱.9Odongit ba̱li̱ye̱ mo̱ddo̱ e̱le̱tti̱,‘Kottoi atin anna nogo,ka̱gga̱mi̱ atin anna nogo.Kengera atin kaal cik kaama ngatinne̱ng go̱o̱le̱ ci korongnya.Kanyai atin illa cinanni,kar kidita nogo lai.’10Ma̱i̱je̱ i̱nna̱ abu ngoot cunne,idita zin nyatapari nogo ne lai.Utudud zin tawani nogo u̱tu̱gu̱zzo̱ kiwagon biyena cik i̱i̱na̱k nyatapar.11Manyi, i̱llo̱i̱ ta̱mu̱ta̱dde̱n imma lo̱o̱ta̱ ngatuci wo̱ye̱ katubuz ki i̱nne̱ta̱.Anyai i̱nna̱ di̱ngdi̱ngo̱n, a̱li̱li̱ bo̱do̱k,o̱ngo̱o̱li̱nni̱ ol i̱nne̱ta̱ do̱o̱k,kar bo̱do̱k ogoni kaal cik a̱vu̱la̱.12Odongu i̱nna̱a̱zzi̱t cunne a̱zzo̱kar looci ku̱ku̱k mo̱ddo̱ ne lai.13Azunne atin i̱nna̱ ol balik i̱ti̱ri̱zu̱i̱nna̱ ke̱ rezinte cunne aave udut.Abali atin i̱nna̱ nogo rok ngintunne a̱li̱le̱ abahe i̱nna̱ ko̱.14Aziye atin lo̱o̱co̱wa̱ do̱o̱k doiz ki di̱ngdi̱ngo̱n cunnekar kaanyik nogo bba̱ri̱to̱n ci a̱ppwe̱ oroot;ming ovvo nege aziye kaal cik a̱vu̱la̱ ogone orgene ci olli Philistia, o̱ngo̱o̱le̱
         atin nege oroot.15Ovvo atin alaata cik Edomi ki cik Moabio̱ngo̱o̱le̱.Ovvo atin olli Kanaani do̱o̱k adunye zi̱nze̱tti̱,16okko atin bba̱ri̱to̱ni̱ i̱i̱na̱k nogo.Eci doize ci Ta̱mu̱ta̱dde̱no̱,okkomi atin nege kiwagon be,zee ki̱vi̱ta̱ ol cigunnek kozoroc, Manyi,zee kozoroc ol balik anyaha i̱nna̱ ke̱.17Anyahak atin i̱nna̱ ol cigunnek ki̱vi̱ta̱ kabaitobiye cunne atahala i̱nna̱ ko̱, Manyi,nginti eteheenyu i̱nna̱ azzine cigunnek okko abahe,wa een ce̱e̱z cunne.18Abal atin Manyi lo̱o̱cudut kuṯurei looci.”Lo̱ng ci Miriami19Baling i̱tto̱zzo̱ vartange cik alaan ci Masiro ki toromilet ki ol wak owo vartangine
         nyatapara, obodai zin Manyi tawan ci nyataparo ki̱ti̱k nogo ki̱ri̱k ki ba̱li̱ye̱,
         ma̱i̱je̱ olli Israilo etteddit nyatapar ngati odoi baling ngen abile tawani. 20Idima zin a̱ri̱to̱i̱ti̱ ci nga̱a̱ye̱ een zara Miriam ngooni Aaron ko̱ i̱do̱ng cinne
         kar ku̱ru̱k, kar zin ngaai do̱o̱k kidimtta i̱do̱ngwa̱ kurugumet kunuwet nonno. 21E̱be̱ne̱k zin Miriami nogo lo̱ng cu:“E̱be̱nte̱k Manyi tegel ci kinnate nonno,eci anyak enne doiz!Ommog enne vartangeki aciir do̱o̱k kar ku̱u̱be̱k nyatapar.”Maam cik a̱tka̱ti̱ lo̱o̱ce̱ ci Marah ki Elim22Itingawe Musesi olli Israilo Nyatapare ci Ma̱ri̱ koot rok balal ci een zara Shur.
         Owo nege i̱i̱nya̱ i̱i̱yo̱ balala ci iróng amuda maam. 23Baling u̱zu̱cca̱ nege nginti een Marah, iróng ngen nege aud maam cik ngin neci eci
         akaka maama. (Zoz zin ci awu nege ngin neci kize Marah (a̱tka̱ti̱) utuge cinne̱ng
         ko̱ nenen necu) 24Ungungunet ol zo̱ze̱ ci Musesi kar kizettek nonno ne, “Kaud atidic naga nya?”25U̱tu̱lu̱we̱k zin Musesi Ta̱mu̱ta̱dde̱n, kar Manyi ki̱ye̱le̱k nonno keet cidici. U̱ju̱ke̱k
         zin enne keet neci maam, emedit zin maama udenta niko.Imma nginati, itiman zin Manyi nogo kar ku̱du̱wa̱k ti̱lo̱wi̱ne̱t ki lo̱ti̱nno̱k. 26A̱nne̱k nogo ne, “Ming aziknnu niga ju̱rru̱m muluk ci Manyi Ta̱mu̱ta̱dde̱n cunno̱ng
         kar u̱tu̱gu̱z zoz ci een de̱de̱ ngu̱me̱ cinne, kar bo̱do̱k ming ogonnu kaal cik abunna
         orong Manyi, iróng atin kanyahakung zeret imma ci ogon ki bali zeret ci i̱i̱na̱k olli
         Masiro ke̱, eci anna ke̱e̱ni̱ Ta̱mu̱ta̱dde̱n ci kangaru ol mo̱ri̱zo̱we̱.”27Baling utungtek olli Israilo Marah lo̱o̱c, i̱vi̱tta̱k zin Elim, nginti anyak moren
         omoto ki rama, kar bo̱do̱k kanyak keen cik e̱e̱ggi̱n etelle moten turgerem. Kar zin
         ki̱vi̱ta̱k nginti aavtte maama ojonun kar ki̱ye̱be̱zi̱t nginati.

Da̱i̱ne̱t cik i̱i̱na̱ ta̱mu̱-kenga1U̱lu̱ge̱t zin booryowa cik olli Israilo ngin bali een Elim i̱i̱nya̱we̱ cik een omoto
         ki tu̱r nye̱lo̱we̱ ci een rama ngati u̱lu̱gta̱ nege Masira, kar kuzuca Balal ci Sin,
         ci aave orgene ci Elim ki Sinai. 2Imma balala egerenycek zu̱we̱ do̱o̱k Muses ki Aaron. 3A̱nne̱k olli Israilo nogo ne, “Maya ming ka̱da̱kna̱ a̱tte̱ ci Manyi Masire! Kabak
         ba̱li̱ye̱ Masire labak, kanyak i̱jjo̱nyya̱ cik abbize i̱di̱, kadak da̱i̱ne̱t cik korongnya
         naga, abarik niga a̱lu̱ga̱ne̱tu̱ abunna kovvo kapirnanna balala ngatu, aditai atin
         zu̱we̱ cu do̱o̱k zo̱ze̱ ci magizo.”4Izek zin Manyi Muses ne, “Kanyike atin anna da̱i̱ne̱t ki̱ta̱zzo̱ ta̱mu̱-kenga kiwagon
         ta̱mu̱. Anyik ol koot keberta cik eleno ki nogo i̱i̱te̱n co̱de̱. Imma zin go̱o̱le̱
         necu katimani atin anna nogo ming annu nege lo̱ti̱nno̱k cigannik. 5Ming izeto i̱i̱nya̱ torkonom biranoca, abunna ming ovvo nege aluta da̱i̱ne̱t lak rama
         kar kait.”6Izektek zin Musesi ki Aaron olli Israilo do̱o̱k ne, “Yo̱mo̱na̱, ovvo atin niga a̱gga̱yyu̱
         Manyi ci iyowannung i̱ge̱t Masire, 7kar nge̱rre̱t acinnu atin niga di̱ngdi̱ngo̱n ci Manyi, eci enne izik u̱lu̱wa̱ cunno̱ng
         a̱lu̱we̱kku̱ niga nonno, ke̱e̱ggi̱nna̱ naga nya ngatinno̱ng ci anganyetu niga agita
         ko̱?” 8A̱nne̱k zin bo̱do̱k Musesi nogo ne, “Ovvo atin niga a̱gga̱yyu̱ Ta̱mu̱ta̱dde̱n ba̱li̱ye̱
         ci a̱a̱nyu̱ng i̱di̱ng ci adakku yo̱mo̱na̱ ko̱, ki da̱i̱ne̱t cik nge̱rre̱ti̱nu̱ orongnyu
         niga ko̱, eci izik enne u̱lu̱wa̱ cunno̱ng a̱lu̱we̱kku̱ niga nonno. Ke̱e̱ggi̱nna̱ naga
         nya? Iróng niga a̱lu̱we̱ke̱ttu̱ agita, abarik u̱tu̱lu̱ze̱k Manyi.”9A̱nne̱k zin Musesi Aaron ne, “Du̱wa̱k zoz cu olli Israilo do̱o̱k, ‘I̱vi̱tta̱k Manyi,
         eci enne izik u̱lu̱wa̱ cunno̱ng.’”10Baling ngen Aaroni ozozik zu̱we̱ ci Israilo do̱o̱k, egelemit zin nege o̱to̱n ci balalo,
         kar zin nginati i̱ye̱la̱i̱ di̱ngdi̱ngo̱ni̱ ci Manyi di̱i̱zo̱ca̱.11A̱nne̱k zin Manyi Muses ne, 12“Kiziya anna u̱lu̱wa̱ ci olli Israilo. Du̱wa̱k nogo zoz cu, ‘Ming okko een yo̱mo̱n
         adait i̱di̱ng, kar nge̱rre̱t anyakku atin da̱i̱ne̱t. Kar atin a̱gga̱c ke̱e̱ni̱ anna
         Manyi Ta̱mu̱ta̱dde̱n cunno̱ng.’”13Imma yo̱mo̱n neci ele itazak tawuraknya cik meelek nyaperit ci olli Israilo, kar nge̱rre̱t
         a̱gga̱m zizi nyaperit veelek. 14Baling ovvo zizi a̱zze̱, i̱ye̱ltta̱i̱ zin kaala cik voorik ogon ki lo̱ri̱mo̱ti̱ a̱ju̱ka̱
         ta̱mu̱ i̱i̱na̱k lo̱o̱c balala. 15Baling icinnet olli Israilo kaal ne̱ke̱, ozozit zin nege do̱, “Nya ne̱ko̱?” Eci iróng
         nege a̱gga̱ nya ne̱ke̱.A̱nne̱k zin Musesi nogo ne, “E̱e̱ggi̱n ne̱ko̱ da̱i̱ne̱t cik a̱a̱nyu̱ng Manyi abunna
         ming adakku. 16Icu ti̱lo̱wi̱ne̱t ci Manyi: ‘Anyik gon e̱e̱t kuluta da̱i̱ne̱t cik orong enne. Idimtta
         uduce rama kize cik e̱e̱t co̱de̱ ngati ol ne̱k abak ti̱te̱ cunne ko̱.’”17U̱tu̱gu̱zzo̱ zin olli Israilo ki baling u̱du̱ya̱i̱ zoz ke̱; aluta ol uggak da̱i̱ne̱t
         cik meelek, aluta uggak cikidik. 18Baling ovvo nege atiman da̱i̱ne̱t ne̱ke̱ uduca, ovvo ol cik aluta da̱i̱ne̱t cik meelek
         iróng anyak cik meelek, ovvo ol cik aluta da̱i̱ne̱t cikidik iróng anyak cikidik. U̱lu̱tta̱
         nege da̱i̱ne̱t cik eleno ki nogo do̱o̱k.19Iizek zin Musesi nogo ne, “Ma anyikku e̱e̱t imma ki̱ya̱ng da̱i̱ne̱t ne̱ko̱ rok loza
         nge̱rre̱t kize lo̱ngo̱o̱le̱.”20Imma ol ne̱ke̱ e̱le̱tti̱ne̱ iróng ol uggak ngatinne̱ng aziye zoz ci Musesi; i̱ya̱ngi̱t
         da̱i̱ne̱t u̱gge̱ kize lo̱ngo̱o̱le̱, abarik ibbitet uluta akate mu̱we̱z. Omoze zin
         Musesi ngatinne̱ng.21Aluta gon ol nge̱rre̱t da̱i̱ne̱t cik eleno ki nogo, kar ming okko koor a̱bu̱re̱, alayane
         da̱i̱ne̱t ne̱ke̱ ki̱zze̱c. 22Imma i̱i̱te̱ne̱ ci een torkonom biranoca, a̱kku̱ gon e̱e̱ti̱ co̱de̱ aluta da̱i̱ne̱t
         ne̱ke̱ lak ram, kar zin lo̱ddi̱ki̱re̱ cigge̱k koot ku̱du̱kta̱k zoz necu Muses. 23A̱nne̱k zin Musesi nogo ne, “Icu zoz ci a̱du̱wa̱ Ta̱mu̱ta̱dde̱n: ‘Een loza I̱i̱te̱n
         wa Yu̱bze̱nto̱+, i̱i̱te̱n wa a̱li̱le̱ Yu̱bze̱nto̱ Manyi. Ait zin da̱i̱ne̱t cik orongnyu niga ko̱,
         kar da̱i̱ne̱t cik anyigzai anyik kizeto ja̱mi̱te̱n cik lo̱ze̱ti̱nu̱.’”24Aartik zin da̱i̱ne̱t ne̱k anyigzai ke̱ ka̱vvu̱to̱ kize cik nge̱rre̱ti̱nu̱, ki bali
         ming a̱du̱wa̱ Musesi ke̱. Iróng zin da̱i̱ne̱t ne̱ke̱ aguza icima a̱gga̱m u̱lu̱ta̱.
         25A̱nne̱k zin Musesi nogo ne, “Adait da̱i̱ne̱t ne̱ko̱ wazin necu, eci wazin cu een I̱i̱te̱n
         wa Yu̱bze̱nto̱ Manyi. Iróng atin amudannu da̱i̱ne̱t u̱gge̱ lo̱o̱ta̱ wazin necu. 26Alutanu niga da̱i̱ne̱t ne̱ko̱ gwo̱o̱nya̱ torkonom, ma̱i̱je̱ ming ize i̱i̱te̱ne̱ ci
         een turgerem, I̱i̱te̱n wa Yu̱bze̱nto̱, i̱llo̱i̱ atin da̱i̱ne̱t u̱gge̱.”27Imma i̱i̱te̱ne̱ ci een turgerem ko̱, oot ol uggak dee ovvo aluta da̱i̱ne̱t kiwagon
         ko̱, iróng zin ngen amuda gi̱i̱ imma. 28A̱nne̱k zin Manyi Muses ne, “Aburnnu atin ngati iróng azunnu lo̱ti̱nno̱k cigannik
         rok atinga? 29Abunna ming a̱gga̱yyu̱ o̱o̱tti̱ne̱ cuggo̱k a̱a̱nyu̱ng Manyi I̱i̱te̱n wa Yu̱bze̱nto̱;
         zoz zin ci a̱a̱nyu̱ng enne i̱ge̱t da̱i̱ne̱t cik gwo̱o̱nya̱ rama i̱i̱te̱ne̱ ci een
         torkonom. Anyik ol do̱o̱k ka̱vvu̱to̱ nga̱to̱de̱ i̱i̱te̱n ci een turgerem; iróng e̱e̱ti̱
         imma iyowa okko ngamani.” 30I̱ye̱be̱zi̱t zin ol i̱i̱te̱ne̱ ci een turgerem Yu̱bze̱nto̱.31Akannek olli Israilo da̱i̱ne̱t ne̱ke̱ zar cik een maana.+ Ogon da̱i̱ne̱t ne̱ke̱ ki i̱yo̱ko̱ laziyenti ci voori ko̱, emede ki ci anyak le̱te̱c.
         32Ize zin Musesi ne, “Icu zoz ci i̱lo̱ti̱kke̱t Manyi: ‘Idimtta maana uduce rama kar
         u̱zu̱tte̱ kize cik bu̱u̱llo̱k cik atin a̱vvu̱ ke̱. Kar atin kicinnet da̱i̱ne̱t balik
         ka̱a̱nyu̱ng i̱ge̱t adait balala ko̱ baling ka̱lu̱ga̱nu̱ng anna i̱ge̱ta̱ Masire.’”33Izek zin Musesi Aaron ne, “Dima í̱jjó̱ kar arik uduc ci anyak da̱i̱ne̱t cik een
         maana ko̱ ecito. Kar arik nginti Manyi kar bu̱u̱llo̱wa̱ ki̱vi̱ta̱ atin kicinnet.”34Ogon ki bali i̱lo̱t Ta̱mu̱ta̱dde̱n Muses ke̱, arik zin Aaroni uduc ci anyak maana
         ko̱ ngin bali a̱du̱wa̱ Manyi ke̱. 35Adak olli Israilo da̱i̱ne̱t cik een maana ko̱ e̱rki̱nya̱ moten we̱c zee ki̱vi̱ta̱k
         lokore ci lo̱o̱c ci abunna een Kanaan ci abahe ol uggak ko̱.36(Een uduci ci atimane nege maana ko̱ zara omer, eleno ki coviyac.)
         
            
               	I̱i̱te̱n wa Yu̱bze̱nto̱: Een i̱i̱te̱ni̱ ci a̱yu̱bze̱ olli Ya̱u̱do̱ kar kalac gon Ta̱mu̱ta̱dde̱n. Okko bo̱do̱k
                     gon i̱i̱te̱ne̱ cu a̱a̱dda̱ nege Ta̱mu̱ta̱dde̱n kize Tehenyait ki Ti̱ri̱zo̱i̱t cinne̱ng.
                     Awu olli Ya̱u̱do̱ i̱i̱te̱n necu kize i̱i̱te̱n ci een turgerem biranoca, ma̱i̱je̱ Tenneti
                     awu i̱i̱te̱n necu kize i̱i̱te̱n ci een torkonom biranoca. IkebLu̱ge̱z 20:8-11 kiDeuteronomy 5:12-16.

               	Maana: Utuge ci I̱bu̱ru̱, azi keng ci zoz cu ne, “Nyaa icu?”

Maam cik ibboryai biya1U̱lu̱ge̱t zin olli Israilo do̱o̱k balale ci een Sin, aanyik Manyi nogo kajalit lo̱o̱co̱we̱
         ne̱ke̱. I̱ye̱be̱zi̱t zin ngati een zara Rephidim, ma̱i̱je̱ nginati i̱llo̱i̱ maam cik
         aud ol. 2Egerenycek ol ne̱ke̱ Muses kar kizettek ne, “Inyet maam cik kauda.”O̱bo̱de̱k zin Musesi nogo, “Egerenyikang niga annit nya? Nya ming atimanu Manyi ko̱?”3Ma̱i̱je̱ ol a̱ru̱k koor oroot nginati, kar zin nege kegerenycek Muses, a̱nne̱k ne,
         “Nya ming anyahannet Masire kar anyik dooli cigga̱k ki kaal ka̱da̱i̱to̱ koor ko̱?”4Ilalek zin Musesi Manyi, “Ku̱tu̱gu̱ anna nya ki ol ciko? Orongit abarik kovocca annit
         biyene.”5Abarizek zin Manyi Muses zoz necu, “Too o̱o̱we̱ ci ollu. Orkorrit zin ki lo̱ddi̱ki̱re̱
         cik olli Israilo u̱gge̱ kar nyak ki cool bali a̱ru̱we̱ i̱nna̱ liil ci een Nail ke̱,
         kar zin bito. 6Kokko atin anna kabili o̱o̱we̱ cunne karubaki larab ci een zara Horeb. Ru̱k larab
         necu, kar atin maama kiyokta biye neci kar ol kuudet.” Kar zin Musesi ku̱tu̱gu̱ zoz
         necu kicinnet lo̱ddi̱ki̱re̱ cik Israilo bu̱k. 7Akatek zin enne ngin neci zar cik een Massah+ ki Meribah+ eci olli Israilo egerenycek nonno, kar bo̱do̱k eci nege itimanit Ta̱mu̱ta̱dde̱n zo̱ze̱
         ci azi ne, “Aave Manyi orgene cinna yo icima a̱zze̱to̱?”Ommogit olli Israilo olli Amalek8I̱vi̱ta̱ olli Amalek oorit olli Israilo ngati een Rephidim. 9A̱nne̱k Musesi Joshua ne, “Tahala ol cik macik u̱gge̱ ngatinna kar anyik koot koorit
         olli Amalek. Kokko anna loza kabili biya ta̱dde̱na̱ kodongi cool ci Manyi a̱tte̱ cinanni.”10Oor zin Joshua olli Amalek ki bali ming a̱du̱wa̱k Musesi nonno ke̱, kar Musesi ki
         Aaron ki Hur oot biya ta̱dde̱na̱. 11Ming okko Musesi odongek a̱zzi̱t Ta̱mu̱ta̱dde̱n, ommog olli Israilo ol ne̱ke̱ illawa,
         ma̱i̱je̱ ming okko Musesi alucane a̱zzi̱t cinne, ommogit zin olli Amalek olli Israilo
         illawa. 12Ming okko a̱zzi̱ti̱ ci Musesi apirna, adima Aaroni ki Hur be kar kaarttek lo̱o̱c kar
         Musesi ka̱vvu̱ biye neci. Kar Aaroni ki Hur keeltta a̱zzi̱t cinne ngati odongeke Ta̱mu̱ta̱dde̱n,
         aave co̱de̱ a̱tte̱ ci a̱zzo̱, okko co̱de̱ aave a̱tte̱ ci angeto, kar azzina ciginnek
         kibilet ṯop zee ki̱tto̱ koor. 13Ommog zin Joshua olli Amalek nya̱tu̱ba̱ta̱.14A̱nne̱k zin Manyi Muses ne, “Teherik zoz necu waraga abunna ming ovvo ol a̱a̱da̱,
         ikebek Joshua bu̱k kizik zoz necu, eci kokko anna kadita zoz ci olli Amalek lo̱o̱ta̱
         ngatu.”15Eteheeny zin Musesi i̱te̱le̱ kar kakatek zar cik azi ne aanya Manyi kommog mo̱ddo̱
         cigannik. 16Ize zin enne ne, “Eci odongte azzina rok lecer ci Manyi. Ooro atin Manyi ki olli Amalek
         bu̱u̱llo̱k ki bu̱u̱llo̱k.”
         
            
               	Massah: Azi keng ci zoz necu utuge ci olli I̱bu̱ru̱ ne timaninet.

               	Meribah: Azi keng ci zoz necu utuge ci olli I̱bu̱ru̱ ne dangonet.

Eronak Jethro kau cinne Muses1Een Jethro e̱e̱t ci wawaco o̱rge̱ ci een Midian kar bo̱do̱k kize i̱nyi̱k ci Musesi,
         izik kaal do̱o̱k cik ogonek Ta̱mu̱ta̱dde̱n Muses ki ol ciginnek Israil, ki bo̱do̱k
         gool ci anyahane Manyi olli Israilo Masire.2I̱tto̱n zin da̱ Musesi ngaa cinne Zipporah, kar i̱nyi̱k cinne Jethro ka̱gga̱ma̱ buweenyinne
         3ki logoz ciginnek rama. Azi zar cik do̱le̱c co̱de̱ ne Gershom, eci Musesi ize ne,
         “Kize anna i̱do̱nge̱ni̱t lo̱o̱ce̱ ci reng,” 4kar do̱le̱c co̱de̱ bo̱do̱k een zara Eliezer, eci ize enne ne, “Ta̱mu̱ta̱dde̱n ci baba
         cinanni ko̱ een ti̱ri̱zo̱i̱t cinanni; eelawa enne annit nya̱tu̱ba̱te̱ ci alaan ci
         Masiro.”5I̱ki̱ya̱k zin i̱nyi̱k ci Musesi, Jethro ki ngaa ci Musesi ki logoz ciginnek nonno
         balala, nyaperite ci aave ojonun ki be ci Ta̱mu̱ta̱dde̱no̱. 6I̱tto̱na̱k zin da̱ Jethro Muses zoz cu, “Ka̱kku̱nna̱ki̱ anna Jethro i̱nyi̱k cunne
         ki ngaa cunne ki logoz rama.”7Uk zin Musesi u̱ru̱me̱k i̱nyi̱k cinne gool, kar zin enne kakatek u̱zu̱ngti̱nne̱ ngati
         i̱nyi̱k cinne kar kiza nonno. Izayo zin niko kar koot ti̱ta̱ ecito. 8U̱du̱wa̱k zin Musesi i̱nyi̱k kaal cik ogonik Manyi alaan ki olli Masiro do̱o̱k zo̱ze̱
         ci olli Israilo, ki pirnanet ci amuda olli Israilo goola ki eelannet ci eelanne Ta̱mu̱ta̱dde̱n
         nogo.9Atalo zin Jethro kaale cik abunna u̱tu̱gu̱we̱k Manyi olli Israilo ngati angarane nogo
         azzine cik olli Masiro. 10Kar enne kize ne, “Kinnati Manyi wa angarannung azzine cik olli Masiro ki alaan cinne̱ng.
         Kinnati Ta̱mu̱ta̱dde̱n ci eela ol gi̱de̱nta̱ azzine cik olli Masiro. 11I̱yo̱ko̱, ka̱gga̱ a̱ddi̱ki̱re̱ Manyi kommog ta̱mu̱ta̱dde̱ne̱t do̱o̱k, eci u̱tu̱gu̱we̱k
         enne zoz neci ol balik aminye olli Israilo.” 12Kar zin Jethro i̱nyi̱k ci Musesi kanyaha kaal cik apahek enne Ta̱mu̱ta̱dde̱n kize
         ci atuzek enne nonno. Kar zin Aaroni ki lo̱ddi̱ki̱re̱ cik Israilo do̱o̱k ki̱vi̱ta̱
         kadakto ki i̱nyi̱k ci Musesi ngu̱me̱ ci Ta̱mu̱ta̱dde̱no̱.13Imma i̱i̱te̱n ci reng, a̱vvu̱ Musesi lecere cinne kize alaan ci lo̱ki̱ko̱, kar ol
         kibilet aburuk nonno nge̱rre̱t zee kize looci yo̱mo̱n. 14Baling icin i̱nyi̱k cinne kaal cik ogonik Musesi ol do̱o̱k, a̱nne̱k zin nonno ne,
         “Nya ci ogonik i̱nna̱ ol ko̱? Nya ming aave i̱nna̱ do̱ ize alaan ko̱, imma ol ne̱ko̱
         do̱o̱k abile aburuki nge̱rre̱t zee kize looci yo̱mo̱n ko̱?”15Abarizek zin Musesi nonno, “Eci a̱vvu̱na̱ka̱ ol ko̱ orong ka̱gga̱c zoz ci Ta̱mu̱ta̱dde̱no̱.
         16Ming anyak nege dango e̱le̱tti̱ne̱, anyaha ol zoz neci, kar anna kidiman zoz cinne̱ng,
         kar bo̱do̱k ku̱du̱wa̱k nogo lo̱ti̱nno̱k cik Ta̱mu̱ta̱dde̱no̱.”17O̱bo̱de̱k zin i̱nyi̱k ci Musesi nonno, “Gi̱i̱ ci ogoni i̱nna̱ ko̱ iróng abunna. 18Okko i̱nna̱ apirna, ovvo bo̱do̱k zu̱we̱ apirna, eci a̱ppwa̱ li̱ngli̱ngo̱ni̱ ngatunne,
         iróng i̱nna̱ do̱ e̱e̱ti̱ co̱de̱ u̱u̱li̱ li̱ngli̱ngo̱n necu. 19Zik ti̱lo̱wi̱ne̱t cinanni i̱yo̱ko̱ niko, kar anyik bai Ta̱mu̱ta̱dde̱n ka̱vvu̱ ngatunne.
         Ize i̱nna̱ zoc ci ollu zo̱ze̱ ci Ta̱mu̱ta̱dde̱no̱ kar nyahak no̱ngi̱tto̱n cigge̱k
         Ta̱mu̱ta̱dde̱n. 20Demezek nogo ti̱lo̱wi̱ne̱t ki lo̱ti̱nno̱k, kar ye̱le̱k nogo gool ci abahe nege ki
         li̱ngli̱ngo̱n ci adiman nege. 21Tahala olle, ol cik anyak arizet, o̱ngo̱o̱le̱ Ta̱mu̱ta̱dde̱n, ol cik a̱gga̱m kaal
         ju̱rru̱m, iróng orong ogor, kar anyik nogo kizeto lo̱ddi̱ki̱re̱ cik abal ol cik meelek,
         i̱bbo̱nge̱t cik meelek, icima obet cik meelek, icima moten tu̱r, icima omoto. 22Anyik nogo ki̱li̱ngli̱nge̱t kizeto alaat wak etted no̱ngi̱tto̱n cik ollu lo̱ki̱ka̱,
         ma̱i̱je̱ ming anyak no̱ngi̱tto̱n cik okkomi, anyik kanyaktai i̱nne̱ta̱; anyik nogo
         kedecca no̱ngi̱tto̱n cik obokce. Anyik zoz necu li̱ngli̱ngo̱n cunne kovolvol, eci
         ozol nege ki i̱nne̱t li̱ngli̱ngo̱n ci lo̱ki̱ko̱. 23Ming u̱tu̱gu̱ i̱nna̱ zoz necu kar Ta̱mu̱ta̱dde̱n ku̱du̱wa̱i̱n, okko i̱nna̱ anime no̱ngi̱tto̱n,
         kar ol do̱o̱k wak anyak no̱ngi̱tto̱n ovvo atali lo̱ki̱ko̱ cunne.”24Aziye Musesi zoz ci i̱nyi̱k cinne kar zin ku̱tu̱gu̱ kaal cik a̱du̱wa̱ enne ke̱ do̱o̱k.
         25Atahala enne ol cik anyak arizet olle cik Israilo kar kanyik nogo kizeto lo̱ddi̱ki̱re̱
         cik ollu, abal ol cik een i̱bbo̱nge̱t cik meelek, ol cik een obet cik meelek, ki moten
         tu̱r, ki bo̱do̱k ol omoto. 26A̱li̱ngli̱ng nege kizeto alaat cik ollu lo̱ki̱ka̱ gwo̱o̱nya̱ do̱o̱k. Anyahak nege
         Muses no̱ngi̱tto̱n cik okkomi, imma no̱ngi̱tto̱n cik obokce edeca nege e̱le̱tti̱ne̱.27I̱nya̱ma̱ne̱k zin Musesi i̱nyi̱k cinne gool, kar Jethro ki̱mi̱re̱ kuk o̱rge̱ cinne.

Biye ci Sinai1Imma i̱i̱te̱ne̱ ci een oo nye̱lo̱we̱ ci een i̱i̱yo̱ ngati u̱lu̱ge̱to̱ olli Israilo
         Masire, kar zin ku̱zu̱cca̱ Balal ci een zara Sinai i̱i̱te̱n neci. 2Baling u̱lu̱ge̱t nege o̱rge̱ ci een Rephidim, i̱tto̱zzo̱ zin Balal ci Sinai, kar zin
         olli Israilo ki̱ye̱be̱zi̱t biya vu̱rrta̱.3Kar zin Musesi kuk biya ta̱dde̱na̱ ngati Ta̱mu̱ta̱dde̱no̱, kar Manyi kutu nonno biya
         ta̱dde̱na̱ a̱nne̱k ne, “Icu zoz ci okko i̱nna̱ a̱du̱wa̱k olli ce̱e̱z ci Ya̱ko̱bo̱
         ki olli Israilo: 4‘Icinntu niga e̱le̱tti̱ne̱ cuggo̱k gi̱i̱ ci kogonik anna ba̱li̱ye̱ olli Masiro, kar
         bo̱do̱k icinntu kodonganung Masire kiwagon u̱du̱va̱nti̱ ming odong joron ṯaabane ciginnek,
         kar anna kanyahaung i̱ge̱t be cu. 5I̱yo̱ko̱ ming o̱ngo̱o̱li̱nna̱ng niga annita oroot kar u̱zu̱tte̱ olom cinanni, ovvo
         atin niga e̱e̱ggi̱nnu̱ ol cigannik ele orgene ci ollu do̱o̱k. Ming nu̱nu̱n een looci
         cu do̱o̱k cinanni, 6ovvo atin e̱e̱ggi̱nnu̱ alaat cik wawaco kar bo̱do̱k izet zu̱we̱ ci a̱li̱le̱.’ E̱e̱ggi̱n
         ne̱ko̱ zoz ci a̱du̱wa̱k i̱nna̱ olli Israilo.”7I̱mi̱re̱ zin Musesi kar kuk kutu lo̱ddi̱ki̱re̱ ku̱du̱wa̱k zoz ci i̱lo̱te̱k Manyi nonno
         abunna ming ozozek ol. 8Elemtta zin ol ne̱ke̱ zoz cinne kar kizeto ne, “Kogon atin naga kaal ne̱k a̱du̱wa̱
         Manyi ko̱ do̱o̱k.” Obodak zin Musesi Ta̱mu̱ta̱dde̱n okkoye zoz ci abariz nege.9A̱nne̱k zin Manyi Muses ne, “Kokko anna ka̱kku̱nna̱ki̱ di̱i̱zo̱ce̱ ci a̱ri̱re̱, kar
         ol kizikta annit ming kozozo ki i̱nne̱ta̱ kar nege gon odohize kaarttek zi̱nze̱tti̱
         cigge̱k zoz cunne.” Kar zin Musesi ku̱du̱wa̱k Ta̱mu̱ta̱dde̱n zoz bali u̱du̱wa̱k enne
         ol ke̱.10Kar Manyi kizek Muses ne, “Bit ngati ollu kar du̱wa̱k nogo kidimanit e̱le̱tti̱ cigge̱k
         ki̱li̱le̱c wazin necu ki loza ci iróng nege ogon kaal cik gerzek. Anyik nogo kutunyet
         ru̱u̱ma̱ni̱ cigge̱k 11kar ka̱vvu̱to̱ ju̱rru̱m kerec i̱i̱te̱n ci een i̱i̱yo̱, eci i̱i̱te̱ne̱ neci okko Manyi
         a̱kku̱ alucak be ci een Sinai kicinnet ol do̱o̱k. 12Arik lokore ci ovvo ol abilne biya lo̱o̱ta̱ kar du̱wa̱k nogo zoz cu, ‘U̱zu̱tte̱, ma
         ovvoyyu rok be ta̱dde̱n icima u̱u̱mnyu̱ be vu̱rru̱t. Ming u̱u̱m e̱e̱ti̱ imma be okko
         a̱ru̱we̱ ka̱da̱k. 13Ovvo zin ol ovoc nonno biyene icima ovocce laanite; iróng e̱e̱ti̱ imma u̱u̱m nonno
         azzine, e̱e̱t ci diiri icima e̱le̱gi̱t, iróng nege aruge.’ Ming utubuwe o̱to̱ni̱ ci
         a̱zze̱to̱ kar ol wo̱ye̱ koot biya ta̱dde̱na̱.”14Baling uk Musesi ngati ollu biya vu̱rrta̱, kar enne kidiman e̱le̱tti̱ cik ol ne̱ke̱
         ki̱li̱le̱c, kar nege kutunyet ru̱u̱ma̱ni̱ cigge̱k. 15Izek zin enne ol ne, “Idimanit e̱le̱tti̱ ju̱rru̱m ize ojon i̱i̱te̱ni̱ ci een i̱i̱yo̱.
         A̱vvu̱t reena zo̱ze̱ ci ngaanu.”16Imma nge̱rre̱t i̱i̱nya̱we̱ wa een i̱i̱yo̱, a̱ju̱l ta̱mu̱ kar kabad, anyak di̱i̱zo̱c
         ci a̱ri̱re̱ biya ta̱dde̱na̱, kar kanyak ture ci abuwe. A̱bba̱ri̱te̱t ol do̱o̱k nyaperita.
         17Aara zin Musesi ol nyaperita kar koot kurumto ki Ta̱mu̱ta̱dde̱n, kar zin kibilet biya
         vu̱rrta̱. 18Imma be ci een Sinai ko̱ u̱bu̱ng bbu̱rre̱ti̱ veelek, eci Manyi ulucak be gwo̱o̱ya̱.
         Iyowa bbu̱rre̱ti̱ biya ogon ki ci iyowa caala, otomowe be veelek ki ci een looci jo̱o̱re̱,
         19okko zin mului ci tuuro oroi oroot. Ozoz zin Musesi kar mului ci Ta̱mu̱ta̱dde̱no̱
         kabariz nonno.20Ulucak zin Manyi be Sinai ta̱dde̱na̱ kar kutu Muses biya ta̱dde̱na̱. Uk zin Musesi
         ta̱dde̱na̱ 21kar Manyi kizek nonno ne, “Bit lo̱o̱ta̱ du̱wa̱k ol gerza ming adang gool ci ovvo nege
         acine Ta̱mu̱ta̱dde̱n, ovvo atin ol cik meelek ngatinne̱ng a̱da̱i̱. 22Du̱wa̱k olli wawaco wak orong ki̱vi̱ta̱k Manyi abunna ming adiman e̱le̱tti̱ arrak
         ki̱li̱le̱c, gerza ming edez atin Manyi nogo.”23A̱nne̱k Musesi Manyi ne, “Iróng ol a̱vvu̱ rok be ci een Sinai ta̱dde̱na̱, eci i̱nna̱
         eliya u̱du̱wa̱i̱ta̱, azi ne, ‘Idimanit lokore uburuwet be do̱o̱k, kar aanycik ngin
         neci kize nginti a̱li̱le̱.’”24Abarizek zin Manyi Muses, “Bit biya vu̱rrta̱ kar orkortta ki Aaron bu̱k rok be ta̱dde̱n.
         Imma olli wawaco ki zu̱we̱ gerza ming adang nege zoz kar ki̱vi̱ta̱ be ta̱dde̱n rok
         annita, gerza ming ke̱de̱zi̱ atin anna nogo.”25Uk zin Musesi rok zu̱we̱ lo̱o̱ta̱ kar ku̱du̱wa̱k nogo zoz ci u̱du̱wa̱ Ta̱mu̱ta̱dde̱n.

Lo̱ti̱nno̱k Omoto(Deuteronomy 5:1-21)1U̱du̱wa̱k zin Ta̱mu̱ta̱dde̱n lo̱ti̱nno̱k ciko zu̱we̱ do̱o̱k:2“Ke̱e̱ni̱ anna Manyi Ta̱mu̱ta̱dde̱n cunno̱ng, wa bali ka̱lu̱ga̱nu̱ng Masire lo̱o̱ce̱
         bali a̱gi̱ddu̱ng ol ngati e̱e̱ggi̱nnu̱ du̱cca̱k ke̱.3“I̱llo̱i̱ ngatinno̱ng ta̱mu̱ta̱dde̱ne̱t u̱gge̱, kize annit do̱ niko.4“Ma adimanekku e̱le̱tti̱ to̱do̱yo̱i̱t imma kudukto ki gi̱i̱ imma ta̱mu̱-kenga icima
         lo̱o̱ta̱ icima maame. 5Ma a̱di̱ngdi̱nga̱nnu̱ kaal cik een to̱do̱yyo̱k ko̱; eci anna Manyi Ta̱mu̱ta̱dde̱n
         cunno̱ng, ke̱e̱ni̱ anna Ta̱mu̱ta̱dde̱n ci kanyai meder, ke̱de̱zi̱ dooli zo̱ze̱ ci
         mu̱nye̱n ci be̱e̱ti̱gge̱k zee kizeto bu̱u̱llo̱wa̱ i̱i̱yo̱ icima we̱c wak amarina annita,
         6ma̱i̱je̱ ngatu ki̱ye̱le̱ke̱ rezinet bu̱u̱llo̱k i̱bbo̱nge̱t cik meelek giir ireza annit
         kar ku̱zu̱tte̱ lo̱ti̱nno̱k cigannik.7“Ma aminye zar cik Manyi Ta̱mu̱ta̱dde̱n cunne volonga, eci Manyi edez atin e̱e̱t ci
         aminye zar ciginnek.8“Abunna ming a̱a̱da̱nnu̱ I̱i̱te̱n wa Yu̱bze̱nto̱ u̱zu̱tte̱ kize i̱i̱te̱n ci a̱li̱le̱.
         9Abunna ming a̱li̱ngli̱ngnyu̱ i̱i̱nya̱ torkonom, tu̱gu̱ kaal cigunnek do̱o̱k, 10ma̱i̱je̱ i̱i̱te̱ne̱ ci een turgerem ko̱ anyik kize i̱i̱te̱n ci Manyi Ta̱mu̱ta̱dde̱n
         cunne. Okko i̱i̱te̱ne̱ necu, ma a̱li̱ngli̱ngnyu̱ gi̱i̱ imma, i̱nna̱ icima ngerunne,
         icima buweenyunne, du̱ca̱i̱t ci maci icima du̱ca̱i̱t ci nga̱a̱ye̱, icima elegje, icima
         i̱do̱ngi̱ cik abak orgene cunno̱ng. 11Eci Ta̱mu̱ta̱dde̱n adiman ta̱mu̱-keng ki lo̱o̱c, nyatapar ci a̱ddi̱ki̱re̱ ki kaal
         cik abak ecito bu̱k, kar abarik ki̱ye̱be̱z i̱i̱nya̱we̱ cik een turgerem. A̱mu̱yu̱k
         zin Manyi I̱i̱te̱n wa Yu̱bze̱nto̱ kar kaanyik kize i̱i̱te̱n ci a̱li̱le̱.12“To̱ngo̱o̱lle̱ baatunne ki yaatunne, kar bak u̱u̱mu̱c lo̱o̱ce̱ ci aanyi Manyi Ta̱mu̱ta̱dde̱n
         cunne ko̱.13“Ma amunyi e̱e̱t ci diiri.14“Ma orootonu ki ngaai cik ollu.15“Ma ogorze.16“Ma a̱du̱wa̱ zoz ngati ovolonge e̱e̱t imma.17“Ma anyai zinin ci a̱ppwe̱ ce̱e̱ze̱ ci e̱e̱t imma. Ma amanik ngaa ci locari cunne,
         icima du̱ca̱i̱t ci nga̱a̱ye̱ icima ci maci cik a̱li̱ngli̱ng ce̱e̱ze̱ cinne, ma arik
         bo̱do̱k zinin tomot, icima zi̱gi̱r icima kaal cik anyak locari cunne.” O̱to̱ngo̱o̱ltte̱ ol(Deuteronomy 5:23-33)18Baling iziyyet ol ture ming abuwe ki ta̱mu̱ ming a̱ju̱li̱ kar kicinnet borowoc biya
         ta̱dde̱na̱ ming anyak bbu̱rre̱t, a̱bba̱ri̱te̱t zin nege oroot ngo̱li̱nta̱. A̱vvu̱to̱
         zin reena 19kar kizettek Muses ne, “Zozoket i̱nna̱ eliya, kazikna atidic zoz cunne. Abarik ma
         anyike Ta̱mu̱ta̱dde̱n kozozieta icima kovvo atin naga ka̱da̱kna̱.”20A̱nne̱k Musesi ol ne, “Ma o̱ngo̱o̱li̱nnu̱ gi̱i̱ imma. A̱kku̱ Ta̱mu̱ta̱dde̱n okko atimannung,
         kar zin go̱o̱le̱ ci o̱ngo̱o̱li̱nnu̱ niga Ta̱mu̱ta̱dde̱n alamnyyung iróng ngen ogonnu
         mu̱nye̱n.”21Eraktek ol reena, imma Musesi i̱i̱zo̱ di̱i̱z ci gi̱da̱ngi̱ ngati aave Ta̱mu̱ta̱dde̱n.To̱do̱yyo̱k ki i̱te̱le̱nya̱22U̱du̱wa̱k zin Manyi Muses zoz ci azi ne, “Ti̱lo̱we̱k olli Israilo zoz cu: ‘Icinntu
         niga e̱le̱tti̱ne̱ cuggo̱k ming kozozeung anna i̱ge̱t ta̱mu̱-kenga. 23Ma ngen adimannu to̱do̱yyo̱k u̱gge̱ kizeto ta̱mu̱ta̱dde̱ne̱t cuggo̱k ki annit bu̱k;
         ma adimanekku e̱le̱tti̱ ta̱mu̱ta̱dde̱ne̱t cik adimanai ziiye cik ataltali icima dhahab.24“‘Eteheenyycang i̱te̱le̱ lo̱o̱ta̱ ngatu kar apaktek muci ci i̱va̱du̱ gi̱i̱ ci anyikku
         Ta̱mu̱ta̱dde̱n ki muci ci owowonu niga, apahekku a̱zza̱ ki eeza ki tiin. Ming katahala
         anna nginti alawe ol zar cigannik, kokko anna ka̱kku̱na̱ku̱ng kar atin ka̱mu̱yu̱ng.
         25Ming adimani i̱te̱le̱ ci een biyen kize cinanni, ma adimani biyene cik aliba ol i̱bo̱le̱ne̱,
         eci a̱wu̱li̱ atin i̱nna̱ i̱te̱le̱ neci. 26Ma adimani i̱te̱le̱ ci anyak le̱ti̱ti̱nya̱, gerza ming i̱ye̱la̱ ele cunne ngati a̱zze̱ne̱
         ru̱u̱m ming okko i̱nna̱ ottodi.’”- TennetRuzBuk ci ozoz zoz ci ngaa ci een RuzRuzRuzBuk ci ozoz zoz ci ngaa ci een RuzKananet zozOzoz bui cu nga̱ri̱do̱ ci ngaa ci een zara Ruz, wa bali een i̱do̱nge̱ni̱t ci olli
         Moabi, e̱e̱ggi̱n bali nege mo̱ddo̱ cik doolik Israilo. U̱lu̱k e̱e̱ti̱ imma ci olli
         Israilo o̱rge̱ ci Betelemo ki olli ce̱e̱z cinne do̱o̱k kar koot lo̱o̱ce̱ ci Moabi
         zo̱ze̱ ci magizo, kar lo̱gu̱t cinne̱ng co̱de̱ ki̱ti̱k do̱le̱c ci een Ruz. Imma bali
         vu̱rrta̱ a̱da̱i̱to̱ logoz ne̱ke̱ ki be̱e̱ti̱nne̱ng do̱o̱k, ize e̱e̱ti̱nne̱ng Naomi
         ki ngaai cik boyek ko̱ do̱. Odola zin Naomi orong kar ki̱mi̱re̱ kuk Betelema. Ize
         zin Ruzi ne, kokko enne bu̱k kar bo̱do̱k kelema Ta̱mu̱ta̱dde̱n ci ala Naomi kize Ta̱mu̱ta̱dde̱n
         cinne bu̱k. Baling a̱rra̱yya̱ nege Betelem, i̱llo̱i̱ rok gi̱i̱ imma ci anyak nege
         bu̱k. Aanyik zin Ta̱mu̱ta̱dde̱n e̱e̱t ci abunna kar bo̱do̱k kize i̱to̱i̱t een zara
         Boaz kurumte ki Ruz kar abunna ming azunne enne Naomi. A̱kku̱ tatug ci alaan Da̱vi̱de̱
         tatuge ci Boazi ki Ruz, kar e̱rki̱nya̱ i̱bbo̱ng co̱de̱ vu̱rrta̱, i̱ki̱ya̱ Ye̱su̱ Ki̱ri̱sto̱
         tatuge ci Da̱vi̱de̱.I̱ye̱la̱ nga̱ri̱do̱ ci Ruzi ko̱ zoz ci azi ne, a̱mu̱yu̱k atin Ta̱mu̱ta̱dde̱n i̱do̱ngi̱
         wak elemtta zoz cinne kar kaanyik kizeto ol ciginnek.

Elimelek ki ngaa cinne Naomi1Anyak ba̱li̱ye̱ looci magiz ci a̱ddi̱ki̱re̱ e̱rki̱te̱ bali abale ddi̱ki̱ryo̱wa̱ balik
         angara olli Israilo moddene ke̱, kar e̱e̱ti̱ kitinga ki ngaa cinne ki logoz rama o̱rge̱
         ci een Betelem Ju̱de̱ya̱ ku̱lu̱ge̱t koot kabaito arrak do̱yo̱i̱t lo̱o̱ce̱ ci ol cik
         Moabi. 2Een zara cik e̱e̱t neci Elimelek ovvo zara cik ngaa cinne een Naomi,+ kar logoz cigge̱k kizeto zara Mahalon ki Kilion. A̱vvu̱ nege boore ci een Ephrath
         Betelema, Ju̱de̱ya̱. Kar zin nege koot Moaba kar kabaito nginati.3A̱da̱k zin Elimeleki wa een mac ci Naomi, ize nonno ki logoz ciginnek e̱e̱ggi̱n rama
         ko̱ do̱. 4I̱ti̱yye̱t zin logoz ne̱ke̱ dooli cik e̱e̱ggi̱n Moab, een zara cik co̱de̱ ne Orpah
         okko co̱de̱ een Ruz. Baling abaito nege nginati e̱rki̱nya̱ omoto, 5a̱da̱i̱to̱ zin bo̱do̱k Mahaloni ki Kilion bu̱k, erahek Naomi ki ngaai cik boyek ko̱.I̱mi̱rrte̱ Naomi ki Ruz oot Betelema6Baling izik Naomi Moaba zoz ci eelanne Manyi+ ol ciginnek aanyik da̱i̱ne̱t, orong zin Naomi ki alawanet ciginnek ki̱mi̱rte̱ koot
         olo. 7Utungtek lo̱o̱c ci Moabi lo̱o̱c bali abahe nege ke̱, oot zin go̱o̱le̱ ci okkoye nogo
         rok lo̱o̱c ci een Ju̱de̱ya̱.8Imma bali goola, izek Naomi alawanet ne, “I̱mi̱rrte̱ oot ce̱e̱zi̱nne̱ cik e̱e̱ti̱ggo̱k.
         Anyik bai Manyi ki̱ye̱le̱u̱ng i̱ge̱t bunnat cinne, ki baling ogonikku niga zoz ci
         abunna macwa cuggo̱k balik a̱da̱i̱to̱ ke̱ ki annita bu̱k. 9Anyik bai Manyi ka̱a̱nyu̱ng i̱ge̱t do̱o̱k urubta macwa cik abunna kar abait ce̱e̱zi̱nne̱
         cuggo̱k labak.”Izza zin Naomi alawanet kar zin nege ku̱tu̱lu̱zzo̱ oroot, 10kar zin nege kizettek nonno ne, “Iróng een niko, ya̱i̱, korkor naga imma i̱nne̱ta̱
         rok ol cigunnek.”11Ma̱i̱je̱ Naomi abarizek nogo a̱nne̱k ne, “I̱mi̱rrte̱ oot ce̱e̱zi̱nne̱ dooli cigannik.
         Nya ming anuyang ko̱? Kokko atin anna kanyai dooli u̱gge̱ cik macik, cik atin ovvo
         abakku bu̱k? 12Dooli cigannik, i̱mi̱rrte̱ oot olo, kanyata anna oroot iróng wo̱ye̱ karumena ki mac
         imma. Ming wo̱ye̱ nu̱nu̱n karike anna zinin kazi ne ngen ka̱ri̱ti̱, icima karumena
         ki mac imma ba̱a̱li̱n cu kar ki̱ti̱ra̱ logoz, 13erewinnu wo̱ye̱ niga zee ki̱ddi̱ki̱rre̱t nege? Aavtiyyu atin niga zee ci iróng arumenu
         ki e̱e̱t imma zo̱ze̱ cinne̱ng? Iróng een niko, dooli cigannik. A̱u̱ce̱ zoz necu ngatinanni
         oroot kommog cunno̱ng, eci Manyi utuhuweya annita bo̱i̱c cinne!”14Imma zin zo̱ze̱ necu, u̱tu̱lu̱zzo̱ bo̱do̱k alawaneta. Izza zin Orpah i̱nyi̱k cinne
         kar kize ne abunna ki̱mi̱re̱ anna, imma Ruzi odowonik i̱nyi̱k niko.15Izek zin Naomi nonno ne “Ruz, cinno, a̱mi̱re̱ nyigarnu okko ngati ol ciginnek ki ta̱mu̱ta̱dde̱ne̱t
         cik ala nege. Mi̱re̱ zin i̱nna̱ bu̱k orkorrit ki nonno.”16Imma Ruzi abarizek nonno izek ne, “Ma a̱du̱wa̱ zoz ci kungneki anna i̱nne̱t lo̱o̱c
         icima zoz ci ka̱mi̱re̱ne̱ anna kuk ngati ol cigannik. Kokko anna ngati okkoye i̱nna̱,
         kaave atin anna ngati aave i̱nna̱. Ovvo ol cigunnek e̱e̱ggi̱n ol cigannik kar Ta̱mu̱ta̱dde̱n
         ci ala i̱nna̱ een bu̱k Ta̱mu̱ta̱dde̱n cinanni. 17Imma ngati okko i̱nna̱ a̱da̱kne̱, kokko anna kadawonik ngineci bu̱k. Anyik bai Manyi
         kedeza annit oroot ming iróng een daiz ci engerya annit ki i̱nne̱ta̱.” 18Baling icin Naomi Ruz ming odola zo̱ze̱ ci orkore enne ki nonno, ibiliz zin enne zoz
         ci a̱du̱wa̱k enne nonno. 19Otozo zin Naomi ki alawan zee ki̱tto̱zo̱ Betelem. Baling u̱zu̱cca̱ nege Betelem, ataltto
         zin olli o̱rgu̱ do̱o̱k baling icinnet nogo, kar zin ngaai ki̱jji̱nto̱ “Een necu de̱de̱
         Naomi?”20Izek zin enne nogo ne, “Ma awuyang zare cik een Naomi, abarik u̱tu̱ya̱ng zare cik
         een Mara,+ ma̱rri̱t Ta̱mu̱ta̱dde̱n anyak Komiz do̱o̱k ming utuhu baiz cinanni kize gerza. 21Kanyai ba̱li̱ye̱ anna kaal do̱o̱k, ma̱i̱je̱ Manyi anyaha annit do̱ ollin. Nya ming
         awuyang kize Naomi ko̱? Egerzanna Ta̱mu̱ta̱dde̱n wa anyak Komiz do̱o̱k; aanyik baiz
         cinanni kize gerza.”22Imma nye̱lo̱we̱ bali obodane Naomi lo̱o̱ce̱ ci een Moab orkora ki alawan cinne Ruz
         kar zin ku̱zu̱cca̱ Betelem nye̱lo̱k ci ettede ol labi wak een barley.+
            
               	Naomi: Utuge ci ol cik een I̱bu̱ru̱, azi keng ci zar ne̱ko̱ ne Talninet.

               	Manyi: Azi Ta̱mu̱ta̱dde̱n ne, een zara ciginnek Yahweh, utuge ci I̱bu̱ru̱ azi keng cinne
                     ne, “Wa O̱de̱ abak udut.” Kawu naga Te̱nne̱tte̱ Yahweh kazi ne Manyi.

               	Mara: Utuge ci olli I̱bu̱ru̱, azi keng ci zar ne̱ko̱ ne akaka.

               	Labi wak een barley: Ogon barley kiwagon labina wak een geeme.

U̱ru̱mto̱ Ruzi ki Boaz1Anyak da̱ Naomi e̱e̱t imma ci een boorit ci mac cinne Elimelek, een zara ciginnek
         Boaz, e̱e̱t ci riili oroot.2Izek zin da̱ wazin imma Ruzi wa a̱kku̱ lo̱o̱ce̱ ci Moabi Naomi ne “Inya kuk ma̱ne̱ne̱
         ngati ol cik wo̱ye̱ amanikan kar kuwaran labi u̱gge̱ wak ungnek ol lo̱o̱c.”O̱bo̱de̱k Naomi nonno a̱nne̱k ne, “Bit labak buweenyanni.” 3Uk zin enne ma̱ne̱ne̱ kar zin kuk kuwarana labi wak ungnek ol wak ettedde vu̱rru̱t.
         Imma bali vu̱rrta̱ umuda Ruzi ele cinne ming uwaran labi ma̱ne̱ ci Boazi boorit co
         Elimelek.4Imma do̱yo̱i̱t niko i̱ki̱ya̱ Boazi Betelema kar kiza ol cik etted labi ko̱ do̱o̱k,
         a̱nne̱k ne, “Anyik Manyi Ta̱mu̱ta̱dde̱n ka̱mu̱yu̱ng!”O̱bo̱dde̱k zin nege, “Anyik Manyi ka̱ma̱yu̱i̱ i̱nne̱t bu̱k!”5I̱jji̱n zin Boazi ddi̱ki̱ryo̱i̱t ci ol wak etted labi ko̱, “Ma ette buuwecci ci uwaran
         labi vu̱rrta̱ ke̱ ci ngene?”6O̱bo̱de̱k zin ddi̱ki̱ryo̱i̱ti̱ Boaz a̱nne̱k ne, “Een buuwecci necu i̱do̱nge̱ni̱t ci
         a̱kku̱ lo̱o̱ce̱ ci een Moab, orkora enne ki Naomi. 7A̱jji̱nna̱ wanai a̱nne̱ka̱ ne, ‘Ja bai kuwarana labi u̱gge̱ vu̱rrte̱ ci ol wak ettedde
         ko̱.’ I̱tto̱ zin enne ma̱na̱ kar ki̱li̱ngli̱ng nginti nge̱rre̱ti̱nu̱ zee rok i̱yo̱ko̱,
         okko wanai lak co̱de̱ i̱ye̱be̱z arrak do̱yo̱i̱t ti̱ta̱.”8Izek zin Boazi Ruz ne, “Buweenyanni, ziya da̱ ju̱rru̱m; ma ngen okko uwarani labi
         ma̱ne̱ emani, ma ungnek ma̱na̱ cu lo̱o̱c. A̱vvu̱t ki du̱cca̱k cigannik nga̱a̱ye̱k
         ko̱. 9Cin nginti ettedine ol cik macik ko̱, kar zin i̱nna̱ nu vu̱rru̱t ci dooli cik nga̱a̱ye̱k
         ko̱. Ku̱du̱wa̱ha̱ anna ol cik macik ko̱ gerza ming u̱la̱li̱n. Ming u̱ru̱wi̱ koor,
         bit ṯila maam i̱jje̱ ci abizitanek nege maam ko̱.”10Kar zin Ruzi ku̱lu̱le̱k ngu̱m lo̱o̱c. Kar kize ne, “Nya anna i̱do̱nge̱nti̱ ming karuba
         zoz ci azunna i̱nna̱ annit ko̱?”11Abarizek zin Boazi nonno a̱nne̱k ne, “Kiziya anna kaal cik ogonik i̱nna̱ i̱nyi̱k baling
         a̱da̱k mac cunne. Ka̱gga̱wa̱ anna bu̱k ming utungeu i̱nna̱ ollunne ki lo̱o̱c cunne
         kar i̱jja̱ bak ki ol cik iróng i̱nna̱ a̱gga̱. 12Anyik bai Manyi Ta̱mu̱ta̱dde̱n keelawi kaale cik u̱tu̱gu̱ i̱nna̱ ko̱. Anyik Manyi
         Ta̱mu̱ta̱dde̱n ci Israilo ka̱ma̱yu̱wi̱n eci i̱nna̱ i̱ki̱ya̱u̱ nonno kar kuzutin.”13O̱bo̱de̱k zin Ruzi nonno a̱nne̱k ne, “Kedete anna ddi̱ki̱ryo̱i̱t cinanni eci i̱nna̱
         eelawan ozozika ju̱rru̱m, ming iróng anna nu̱nu̱n katubona ki du̱ca̱i̱t cunne co̱de̱.”14Ma baling i̱ki̱ya̱ i̱i̱ ci da̱i̱nto̱, a̱nne̱k Boazi Ruz ne, “I̱jja̱ ngatu, kadakto
         bu̱k. I̱i̱re̱ á̱há̱t dutanek balang cu.”Baling ovvo ol wak etted ma̱na̱ ko̱ aavtte lo̱o̱ta̱ ki Ruz bu̱k, aanyik zin Boazi
         Ruz nginyak u̱gge̱. Adak zin enne cik orong enne kar kinyiga labi u̱gge̱. 15Baling itinga enne je̱e̱na̱ orong kuk waraninet manatoto, u̱du̱wa̱k zin Boazi du̱cca̱k
         ciginnek macik ko̱, “Ming aluta ngaa necu labi wak ettedozik lo̱o̱c ko̱, ma egernyikku
         nonno. 16Abarik u̱du̱lta̱k nonno labi u̱gge̱ kar kuluta enne, ma odomnyu nonno.”17Uwarana zin Ruzi labi manatoto zee kize yo̱mo̱n. U̱ru̱k zin enne labi wak een barley,
         abbize coviyac co̱de̱. 18Odong zin enne labi ne̱ke̱ uwe olo, icin zin i̱nyi̱k cinne ming uluta enne labi cik
         meelek. Idima zin Ruzi nginyak balik anyigzai ke̱ kar kaanyik i̱nyi̱k cinne.19I̱jji̱n zin i̱nyi̱k nonno izek ne, “Uwarane i̱nna̱ nga wazin necu? A̱li̱ngli̱ngi̱
         i̱nna̱ ma̱ne̱ ci ngene? Anyik Ta̱mu̱ta̱dde̱n ka̱mu̱yu̱k e̱e̱t ci azunni i̱nne̱t ko̱!”U̱du̱wa̱k zin Ruzi i̱nyi̱k ci nga̱a̱ye̱ ko̱, “Een e̱e̱ti̱ ci ka̱li̱ngli̱ngi̱ anna
         ma̱ne̱ cinne wazin necu ko̱, een zara Boaz.”20Izek Naomi alawan ne, “Anyik Manyi ka̱ma̱yu̱k nonno. Ngen Ta̱mu̱ta̱dde̱n azunne ol
         cik aruge ki cik a̱da̱i̱to̱ bu̱k.” Kar bo̱do̱k enne kize ne, “Een e̱e̱ti̱ neci boorit
         cinna, nonno ele ci atin wo̱ye̱ kar kavada tatug+ necu.”21U̱du̱wa̱k zin Ruzi i̱do̱nge̱nti̱ ci a̱kku̱ lo̱o̱ce̱ ci Moabi Naomi zoz cu, “Azi Boazi
         ne, ‘Agano ming aave i̱nna̱ ki ol ne̱k etted labi ko̱ zee kedecca labi cigannik veelek
         manatoto.’”22Abarizek zin Naomi Ruz a̱nne̱k ne, “Alawan, abunna ngatunne oroot ming orkoryyu ki
         dooli ciginnek nga̱a̱ye̱k, eci egerzanni wo̱ye̱ e̱e̱ti̱ imma ci reng ma̱ne̱ cinne.”23I̱li̱ngli̱ng zin Ruzi ki du̱cca̱k cik Boazi nga̱a̱ye̱k ko̱ ngati uwarane enne labi
         wak een barley manatoto zee kedecca ol te̱di̱ne̱t labi wak een geeme. Baling edeccai
         te̱di̱ne̱t, uk Ruzi baiz ce̱e̱ze̱ ci i̱nyi̱k cinne Naomi.
         
            
               	Kavada tatug: Azi lo̱ti̱nno̱wa̱ wak anyik Ta̱mu̱ta̱dde̱n Muses ne, ming a̱da̱k e̱e̱ti̱ kar iróng
                     ngen anyak dooli, okko boor ci ojoni aavtte ki ngaa cinne kar ki̱ti̱rrtta̱ dooli kizeto
                     cik gotoni bali a̱da̱k ke̱. IkebDeuteronomy 25:5-10.

Ruz ki Boaz ngati a̱ru̱we̱ ol labi1I̱i̱te̱n imma a̱nne̱k Naomi alawan cinne Ruz ne, “Agano ming korongaki anna i̱nne̱t
         mac kar i̱nna̱ bu̱k nyak ce̱e̱z cunne do̱? 2Uwaranu ba̱li̱ye̱ i̱nna̱ labi ki ngaai wak a̱li̱ngli̱ng ma̱ne̱ ci Boazi, a̱gga̱ i̱nna̱
         een enne boorit cinna. Okko enne ba̱a̱li̱n cu aave ngati a̱ru̱we̱ ol labi. 3Raane kar zin u̱vu̱d ele ju̱rru̱m maale ci ongooli laala, kar tiim ru̱u̱m cunne a̱zi̱ze̱.
         Kar zin bit ngati gon a̱ru̱we̱ ol labi ko̱, ma zin i̱ye̱le̱k nonno ele zee kedeca
         enne da̱i̱ne̱t ki udenet. 4Ming uk enne ungnyak, rota nginti adungne enne. Bit zin uppuk nonno kar li̱te̱ zoone
         ciginnek. Okko enne a̱du̱wa̱ki̱ gi̱i̱ ci okko atin i̱nna̱ ogoni.”5Abarizek zin Ruzi nonno, a̱nne̱k ne, “Kogonni atin anna zoz ci a̱du̱wa̱ i̱nna̱ ko̱
         do̱o̱k.” 6Uluce zin Ruzi uk ngati a̱ru̱we̱ ol labi kar ku̱tu̱gu̱ ki bali u̱du̱wa̱k i̱nyi̱k cinne
         nonno ku̱tu̱gu̱ ke̱.7Baling udut Boazi da̱i̱nte̱ ki udenta, kar zin katalo, uk zin enne ungnyak ojongoz
         nginti alute ol labi. Otowak zin Ruzi nonno li̱i̱m. Odong zin enne ru̱u̱m ci a̱bu̱nge̱ne̱
         ko̱ kar zin ki̱tto̱ ki̱li̱te̱ zoone ciginnek. 8Ma̱i̱je̱ ba̱a̱li̱n kenga, itingawe gi̱i̱ imma Boaz kar zin ku̱ku̱le̱k je̱e̱n baling
         okko acin ngaa ci oong zoone ciginnek.9I̱jji̱nno̱ zin enne, “E̱e̱ni̱ i̱nna̱ ngene?”Abarizek enne a̱nne̱k ne, “Ke̱e̱ni̱ anna Ruz du̱ca̱i̱t cunne, e̱e̱ni̱ i̱nna̱ boorit
         ci wo̱ye̱ avada ce̱e̱z ci gotononnu. Ku̱bu̱ngte̱ zin naga do̱o̱k ru̱u̱me̱ cunne ko̱.+”10Abarizek zin Boazi nonno a̱nne̱k ne, “Anyik Manyi ka̱mu̱yu̱wi̱n, buweenyanni. Ommog
         bunnati cu bali i̱ye̱le̱k i̱nna̱ boor cinna̱ng arrak oowa ke̱. Iróng i̱nna̱ a̱vi̱ri̱
         vu̱rrte̱ ci logoz cik e̱e̱ggi̱n i̱tto̱k icima ngaalam. 11Kar zin i̱yo̱ko̱, buweenyanni, ma o̱ngo̱o̱le̱ gi̱i̱ imma. Kogoniki atin i̱nne̱t kaal
         cik a̱jji̱nni̱ i̱nna̱ do̱o̱k. A̱gga̱yi̱ olli o̱rgu̱ do̱o̱k ming e̱e̱ni̱ i̱nna̱ ngaa
         ci abunna oroot. 12Een de̱de̱ ke̱e̱ni̱ anna boorit ci mac cunne, abarik anyak zin e̱e̱t imma ci avada
         wo̱ye̱ tatug cunno̱ng ojoni oroot. 13Ka̱ta̱gu̱z zin ngatu kaala looci, kokko atin ka̱jji̱nni̱ e̱e̱t ci obod ki ce̱e̱z cunno̱ng
         ko̱, ming elemi kar atin urumte bu̱k, abunna labak. Ma̱i̱je̱ ming utuburin, ki̱tto̱ni̱
         zare cik Manyi wa aave udut, iróng anna kaburnin. I̱yo̱ko̱ koo ka̱ta̱gu̱z labak.”14Atangu zin Ruzi zoone ciginnek kaal, kar zin kitinga ri̱ri̱wo̱na̱ ngati iróng e̱e̱ti̱
         imma acine nonno, kar zin Boazi kize ne, “Ma anyike e̱e̱t imma ka̱gga̱ ming iyowa
         i̱nna̱ ngati a̱ru̱we̱ ol labi ko̱.”15Kar bo̱do̱k kizek nonno ne, “Aara ru̱u̱m ci malkinto ko̱ kar zin gga̱m ke̱te̱.” Baling
         u̱tu̱gu̱ enne niko, u̱ddu̱te̱k zin Boazi labi wak een barley coviyac ki uduc kar ki̱ti̱ye̱k
         oo ci Ruzi. Kar zin Boazi ki̱mi̱re̱ kuk olo.16Ma baling arawa enne ce̱e̱z, i̱jji̱n zin Naomi alawan, “Buweenyanni, ogon zoz neci
         ku̱?”U̱du̱wa̱k zin Ruzi i̱nyi̱k kaal wak oobek Boazi nonno ke̱ do̱o̱k. 17Kar bo̱do̱k kotorek zoz ci azi ne, “Boaz ci aanya labi wak een barley ko̱, kar kize
         ne, ‘Iróng anna korongi i̱nne̱t mi̱re̱ rok i̱nyi̱k cunne ollin azzine.’”18Abarizek zin Naomi nonno a̱nne̱k ne, “Abunna, buweenyanni, ke̱re̱yye̱k zee ruba i̱nna̱
         zoz ci abunna. Iróng atidic Boazi aave lo̱o̱ta̱ zee kidiman enne zoz necu wazin cu!”
         
            
               	Ku̱bu̱ngte̱ zin naga do̱o̱k ru̱u̱me̱ cunne ko̱: Azi keng ci zoz necu ne, ti̱ya̱ annita keere ci olli Israilo.

Urumte Boazi ki Ruz1Uk Boazi arane ci o̱rgu̱ kar ka̱vvu̱ lo̱o̱ta̱. I̱ki̱ya̱ zin e̱e̱ti̱ wa een boorit
         cinne̱ng wo̱ye̱ avada ce̱e̱z ci gotononi ke̱. A̱nne̱k zin Boazi nonno ne, “La, i̱jja̱
         da̱ ngatu, a̱vvu̱ lo̱o̱ta̱.” Kar zin enne kelema ki̱ki̱ya̱ ka̱vvu̱ lo̱o̱ta̱.2Utu zin Boazi lo̱ddi̱ki̱re̱ u̱gge̱ cik o̱rgu̱ e̱e̱ggi̱n omoto kar kizek nogo ne, “A̱vvu̱t
         ngatu,” kar zin nege ka̱vvu̱to̱ lo̱o̱ta̱. 3Kar kizek e̱e̱t ci een boorit cinne̱ng ci atin okko avada ce̱e̱z ci Elimelek ko̱ ne,
         “I̱yo̱ko̱ zin, oboda ngaa ci een Naomi lo̱o̱ce̱ ci Moabi, abarik orong kutuwoi lo̱o̱c
         ci gotonet Elimelek bali a̱da̱k ke̱. 4Ka̱du̱wa̱ki̱ zoz necu eci i̱nne̱t ci e̱e̱ni̱ ojon oroot tatuge necu kar gga̱m i̱nna̱
         lo̱o̱c neci ngati acine lo̱ddi̱ki̱re̱ cik o̱rgu̱ ko̱ bu̱k. Ming u̱u̱li̱ i̱nna̱, lema
         i̱yo̱ko̱ niko. Ma̱i̱je̱ ming iróng i̱nna̱ u̱u̱li̱ du̱wa̱ka̱n, kar atin anna ka̱gga̱
         gool imma. Eci i̱llo̱i̱ e̱e̱t imma ci wo̱ye̱ okko avada ce̱e̱z necu, i̱nne̱t do̱ niko,
         kar anna kunuwin.”Kar e̱e̱ti̱ neci kize ne “Kuuta atin anna.”5Ize zin Boazi ne, “Abunna, i̱i̱te̱n ci okko i̱nna̱ a̱gga̱ma̱ lo̱o̱c ngati Naomi ki
         Ruz ngaa ci a̱kku̱ lo̱o̱ce̱ ci Moabi ko̱, arumenu zin atin ki ngaa ci boye Mahaloni
         ko̱ bu̱k kar zuute zar cik gotonnu bali a̱da̱k ke̱ ki lo̱o̱c cinne bu̱k.”6Abariz zin e̱e̱ti̱ ci okko atin avada ce̱e̱z ci gotononi ko̱ zoz ci Boazi, a̱nne̱k
         ne “Ming u̱tu̱gu̱ niko, iróng zin anna karumena ki ngaa ci boye ko̱, eci okko egerzan
         kaal cik atin ovvo olli ce̱e̱z cinanni aragizi. Urumte i̱nna̱ eliye cunne ki ngaa
         neci. Iróng anna ku̱u̱li̱.”7Ma̱i̱je̱ da̱ gon keere ci Israilo la̱du̱n ming orong e̱e̱ti̱ ka̱gga̱ma̱ gi̱i̱ imma
         icima atala gi̱i̱ imma ngati e̱e̱t imma; aanyik e̱e̱ti̱ ci a̱gga̱ma̱ icima atala gi̱i̱
         imma ko̱ gooni ka̱gga̱m caava ciginnek. Gool do̱o̱k ci a̱gga̱we̱ olli Israili nginti
         edeccai zoz ko̱ nenen necu.8A̱nne̱k e̱e̱ti̱ ci wo̱ye̱ kar kavada ce̱e̱z ci gotononi ko̱ Boaz ne, “Gga̱m ce̱e̱z
         ci ngaa ci boye ko̱ i̱nna̱ eliya.” Kar zin enne kaara caavit cinne co̱de̱ niko.9U̱du̱wa̱k zin Boazi lo̱ddi̱ki̱re̱ ki ol do̱o̱k zoz cu, “E̱e̱ggi̱nnu̱ niga do̱o̱k bbacak
         wazin necu, karagiza anna lo̱o̱c ci Naomi, kaal cik Elimeleki do̱o̱k, Kilion ki Mahalon.
         10Karumena zin ki Ruz ngaa wa Mahaloni boye bali a̱ti̱ya̱ enne lo̱o̱ce̱ ci Moabi ke̱
         kize ngaa cinanni. Kar kuzute zar cik gotona bali a̱da̱k ke̱ ki kaal ciginnek do̱o̱k.
         Abunna zara ciginnek iróng aditai ce̱e̱ze̱ cinne ki buwe ci gaalau. E̱e̱ggi̱nnu̱ niga
         bbacak wazin necu.”11Kar zin lo̱ddi̱ki̱re̱ ki ol ne̱k aavtte arana ke̱ do̱o̱k kizeto ne, “I̱i̱ny, ke̱e̱ggi̱nna̱
         naga de̱de̱ bbacak. Anyik bai Manyi ka̱mu̱yu̱k ngaa ci a̱kku̱ ce̱e̱z cunne ko̱ ku̱tu̱gu̱
         ki Racheli ki Le̱ya̱,+ nogo cik aanyik olli Israilo kotorte. Anyik Ta̱mu̱ta̱dde̱n kaanyi ize bo̱to̱ro̱c
         kar ol ki̱di̱ngdi̱nga̱nti̱ i̱nne̱t boore ci Ephrathah a̱bu̱le̱ zara Betelema do̱o̱k
         ko̱. 12A̱mu̱yu̱k atin Manyi Ta̱mu̱ta̱dde̱n dooli ne̱k aanyi enne ngaawe necu kar tu̱gu̱ ki
         tatug ci Perezi ngerrti Ju̱da̱+ ngaawe ci een zara Tamar.”Dooli cik a̱rri̱ta̱ Boazi ngati Ruzi13Urumte zin Boazi ki Ruz kize ngaa cinne. U̱mu̱yu̱k zin Manyi nonno aanyik kanyaho,
         kar zin ki̱ti̱ra̱ do̱le̱c ci maci. 14Izektek zin ngaai Naomi ne, “Kinnatit Manyi, aanyi do̱le̱c ci okko avadanin. Anyik
         zar ciginnek ku̱bu̱lte̱ lo̱o̱ce̱ ci Israilo do̱o̱k! 15Adiman atin enne baiz cunne kubunna ming iize ma̱ti̱yo̱c. Eci alawani cunne i̱ti̱rra̱
         zin logozit, kar alawani kirezi i̱nne̱t oroot kommog logoz cik e̱e̱ggi̱n turgerem.”16Odonga zin Naomi do̱le̱c kar zin kuzute nonno. 17Imma ngaai ne̱k abak nginati ke̱ izeto ne, “I̱yo̱ko̱, anyak zin Naomi do̱le̱c ci maci!”
         Kar zin nege kakatek zar cik een Obed.Baling i̱ddi̱ki̱r Obedi, i̱ti̱rra̱ zin ngerinne ci een zara Jesse, okko Jesse a̱rri̱ta̱
         ngerinne ci een zara Da̱vi̱de̱.+Tatug co alaan Da̱vi̱de̱18Icu zin tatug ci Perizzites:Perez ci a̱rri̱ta̱ Hezron,19Hezron ci a̱rri̱ta̱ Ram,Ram ci a̱rri̱ta̱ Amminadab,20Amminadab ci a̱rri̱ta̱ Nahshon,Nahshon ci a̱rri̱ta̱ Salmon,21Salmon ci a̱rri̱ta̱ Boaz,Boaz ci a̱rri̱ta̱ Obed,22Obed ci a̱rri̱ta̱ Jesse,kar Jesse ki̱ti̱ra̱ Da̱vi̱de̱.- TennetJonahBuk ci a̱ri̱to̱i̱t JonahJonahJnaBuk ci a̱ri̱to̱i̱t JonahKananet zozA̱du̱wa̱ bui cu nga̱ri̱do̱ ci a̱ri̱to̱i̱t ci een zara Jonah. A̱du̱wa̱k bali Ta̱mu̱ta̱dde̱n
         nonno kar kuk kuwahek ol zoz cinne o̱rge̱ ci a̱ddi̱ki̱re̱ een zara Nineveh, ol wak
         een mo̱ddo̱ cik Israilo. I̱vi̱r Jonah ngati Ta̱mu̱ta̱dde̱no̱ orong kuk kar ketted
         liil ci a̱ddi̱ki̱re̱ kuk ti̱ti̱me̱ ci golla i̱bo̱wa̱, eci enne iróng orong ko̱to̱ngo̱o̱le̱
         Ta̱mu̱ta̱dde̱n kar kuk rok Nineveh. Baling okko enne ottod i̱bo̱, u̱ju̱ko̱zi̱k zin
         enne liil kar Ta̱mu̱ta̱dde̱n kanyaha u̱lu̱gi̱t ci a̱ddi̱ki̱re̱ keela nonno. Kar vu̱rrta̱
         uk zin enne uwahek ol zoz ci Ta̱mu̱ta̱dde̱no̱ o̱rge̱ ci a̱ddi̱ki̱re̱ een Nineveh kar
         ol cik meelek kuturta mu̱nye̱n cigge̱k. Kar zin Ta̱mu̱ta̱dde̱n keela ol ki orog cinne̱ng,
         ma̱i̱je̱ Jonah utubur nong oroot. Aṯurneke bui cu ngati i̱ye̱le̱ke̱ Ta̱mu̱ta̱dde̱n
         bunnat cinne Jonah ming een enne Ta̱mu̱ta̱dde̱n ci irez ol kar bo̱do̱k kanyak deten,
         kar enne ki̱ti̱ri̱z e̱e̱t ci urta mu̱nye̱n ciginnek kar ko̱to̱ngo̱o̱le̱ nonno.
         
            
               	Rachel ki Le̱ya̱: Ikeb zoz ci obod ki nogo warage ci Kananta 29-33.

               	Ju̱da̱ ki Tamar: Ikeb zoz ci obod ki nogo ki do̱le̱c cinne̱ng een Perez warage ci Kananto 38:6-30.

               	Da̱vi̱de̱: Atahala Ta̱mu̱ta̱dde̱n nonno kize alaan ci Israilo kar bo̱do̱k a̱kku̱ atin alaani
                     ci riili boore cinne, ci atin abal lo̱o̱c udut. Een alaani neci Ye̱su̱ Ki̱ri̱sto̱.
                     IkebCaliwon 132:11-12; Buk wa To̱ni̱a̱u̱ 2:30. Abak bali Da̱vi̱de̱ e̱rki̱nya̱ i̱bbo̱ng co̱de̱ baling ngen Ye̱su̱ ki̱ti̱rra̱i̱.
                  Ikeb1 Samwel 16-30; 2 Samwel 1-24; 1 Alaat 1-2.

Ibbez Jonah zoz ci Ta̱mu̱ta̱dde̱no̱1I̱ki̱ya̱k zoz ci Manyi+ Jonah ngerrti Amittai a̱nne̱k ne, 2“Bit o̱rge̱ ci a̱ddi̱ki̱re̱ een zara Nineveh kar uwahek ol zoz cinanni lo̱ki̱ko̱ ci
         atin a̱kku̱ ke̱, eci anna ka̱gga̱ e̱e̱ggi̱n nege olli mu̱nye̱nu̱ oroot.”3Imma Jonah, ngerrti ngene, etteda gool cinne, i̱vi̱r ngati Manyi. Uk rok orog ci een
         Joppa kar zin kuruba i̱bo̱ ci okko o̱rge̱ ci azi zar ne Tarshish, u̱ru̱k zin enne
         o̱ro̱bi̱ya̱, kar zin kottod kuk. 4I̱tto̱na̱k zin Manyi ngoot ci a̱ppwe̱ nyatapar ci a̱ddi̱ki̱re̱, ingazi lamlami maame
         gerzet ci orong ki̱li̱b i̱bo̱. 5O̱to̱ngo̱o̱ltte̱ zin ol wak amacuce ko̱ do̱o̱k kar zin nege do̱o̱k kilaltek ta̱mu̱ta̱dde̱ne̱t
         cigge̱k abunna ming eela nogo. U̱ju̱ktte̱k zin nege i̱jjo̱ cigge̱k nyatapar ci a̱ddi̱ki̱re̱,
         kar icima i̱bo̱ ovolvoli.Imma Jonah ngerrti ngene uk i̱bo̱wa̱ ecito kar kudung labak. 6Uk ddi̱ki̱ryo̱i̱ti̱ ci i̱bo̱wo̱ ngati Jonah, kar ki̱jji̱n nonno kizek ne, “Abarik
         i̱nna̱ adungi ming ogon looci ke̱te̱ ko̱? Tinga je̱e̱na̱! Ilalek ta̱mu̱ta̱dde̱n cunne,
         icima eelannet daiza.”7Ozozzit zin ol wak amacuce ko̱ izeto ne, “I̱vi̱ta̱, kitimanit da̱ biyen icima ngene
         la̱du̱n ci anyahakket de̱zi̱ne̱t cu ko̱.” Baling itimanit nege biyen, itazak zin Jonah.8I̱jji̱nne̱t zin nege nonno, “Du̱wa̱kke̱ta̱, ngene ci anyahakket de̱zi̱ne̱t cu do̱o̱k?
         A̱li̱ngli̱ngi̱ i̱nna̱ nya? A̱kku̱nni̱ i̱nna̱ o̱rge̱ jang? E̱e̱ni̱ i̱nna̱ i̱do̱ngo̱je̱ni̱t
         jang?”9O̱bo̱de̱k zin Jonah nogo, a̱nne̱k ne, “Ke̱e̱ni̱ anna ol wak azi zara ne I̱bu̱ru̱.+ Kala anna Manyi, Ta̱mu̱ta̱dde̱n wa aave ta̱mu̱-kenga eenyca lo̱o̱c ki nyatapar ci
         a̱ddi̱ki̱re̱.”10O̱to̱ngo̱o̱ltte̱ zin nege oroot kar i̱jji̱nne̱t Jonah a̱nne̱k ne, “Ogoni da̱ i̱nna̱
         nya?” A̱gga̱c nege niko ming a̱vi̱r enne ngati Manyi, eci enne la̱du̱n u̱du̱wa̱k ba̱li̱ye̱
         nogo niko.11Otorye ngooti nyatapara kize gerza oroot. I̱jji̱nne̱t zin bo̱do̱k nege nonno dee,
         a̱nne̱k ne, “Ku̱tu̱gu̱zza̱ wo̱ye̱ naga nya ngatunne kar ngooti kibil?”12Iizek zin enne nogo ne, “U̱ju̱kte̱ya̱ng nyatapar ci a̱ddi̱ki̱re̱, kar abunna ming
         abile ngooti. Ka̱gga̱ niko een ba̱ci̱ cinanni ci a̱kku̱na̱kku̱ng ngooti ci een lamlam
         ko̱.”13Itimanit zin ol wak amacuc i̱bo̱ ko̱ orong kettedit nyatapar ci a̱ddi̱ki̱re̱ koot
         ti̱ti̱ma̱. Abarik zin iróng ngen uule, otorye ngooti kize a̱ppwa̱ oroot. 14Ilalttek zin nege Manyi, azi ne, “Manyi ye̱i̱, ma aanyet ka̱da̱kta̱ zo̱ze̱ ci e̱e̱t
         cu. Ma aanyet kizetta ol cik ka̱ru̱ka̱ e̱e̱t cu, eci i̱nna̱ Manyi bai ci ogoni kaal
         cik orongi i̱nna̱.” 15U̱ju̱ktte̱k zin nege Jonah nyatapar ci a̱ddi̱ki̱re̱ kar zin ngooti kibil nyatapara
         niko. 16O̱to̱ngo̱o̱ltte̱ zin ol ne̱ke̱ Manyi oroot, kar zin kapaktek wawac Manyi, kar ku̱tu̱gu̱zze̱k
         nonno olom.17I̱tto̱na̱ zin Manyi u̱lu̱gi̱t ci a̱ddi̱ki̱re̱ abunna ming a̱ku̱k Jonah, a̱vvu̱ zin
         Jonah kenge ci u̱lu̱gto̱ i̱i̱nya̱ i̱i̱yo̱ ki ba̱a̱li̱nno̱k i̱i̱yo̱.
         
            
               	Manyi: Azi Ta̱mu̱ta̱dde̱n ne, een zara ciginnek Yahweh, utuge ci I̱bu̱ru̱ azi keng cinne
                     ne, “Wa O̱de̱ abak udut.” Kawu naga Te̱nne̱tte̱ Yahweh kazi ne Manyi.

               	I̱bu̱ru̱: Azi zar cik Aburahami ne, I̱bu̱ru̱. Imma zara cik do̱le̱c cinne een a̱bu̱ azi zar
                     ne, Israil. Ovvo dooli cik dooli cik Ya̱ko̱bo̱ awu ol azi ne, olli I̱bu̱ru̱ ki olli
                     Israilo. I̱i̱te̱ne̱ ci Ye̱su̱ awu ol bu̱k azi ne, Ya̱u̱d.

            

         
      
   
      
         2
Alaye Jonah kar zin Ta̱mu̱ta̱dde̱n keela nonno1Ala Jonah Manyi Ta̱mu̱ta̱dde̱n cinne kenge ci u̱lu̱gto̱ ecito. 2Azi enne ne:“Imma bali ngati kapirnane, kala anna Manyikar zin enne abarizekan.Bali ngati kaave anna daiza orgena, kawu anna zar cigunnek,kar zin i̱nna̱ zik u̱lu̱wa̱ cinanni.3U̱ju̱ke̱ya̱ i̱nna̱ annit nginti u̱u̱ni̱,a̱ju̱ke̱ka̱ liil orgen ele,a̱ri̱k tawani aburukka annit ne riu,kar bo̱do̱k maama cik komiz cunneaburukka ele cinanni do̱o̱k.4Kazi anna ne, ‘Kacinni u̱ju̱ke̱ya̱ bali i̱nna̱ annit tu̱ngu̱me̱ cunne;ngen zin atin anna kacinni deeCe̱e̱ze̱ cunne a̱li̱le̱.’5Orong maama cik aburuka ko̱ kegerzantan,uburuwa annit buuluc ci u̱u̱ni̱;a̱lu̱ce̱ arte cik li̱i̱lu̱ oowe cinanni.6Kutudude bali anna maame kuk rok egero cik biyenu lo̱o̱ta̱;a̱gga̱ma̱ zin annit looci lo̱o̱ta̱ udut.Ma̱i̱je̱ i̱nna̱ obodane ruget cinanni lo̱o̱wa̱ ka̱vvu̱ ta̱dde̱na̱,Manyi Ta̱mu̱ta̱dde̱n cinanni.7Baling okko rugeti cinanne orong ki̱zzi̱,ka̱a̱da̱nni̱ zin anna i̱nne̱ta̱, Manyi,kar lawinet cinanni kuzucai i̱nne̱ta̱,Ce̱e̱ze̱ cunne a̱li̱le̱.8Imma ol wak azunne kaal cik adimanai azzinekizeto ta̱mu̱ta̱dde̱ne̱t cik iróng anyak doiz ko̱alam deten ci Ta̱mu̱ta̱dde̱no̱ ci weda een cinne̱ng.9Ma̱i̱je̱ anna, ke̱be̱ne̱ki̱ lo̱ng ci kaanyi zany,kar atin kapahei wawac.Kar zoz ci kodola ko̱, kogonni atin anna kubunna.A̱kku̱ ti̱ri̱ze̱ne̱t ngati Manyi.”10Kar zin Manyi ku̱du̱wa̱k u̱lu̱gi̱t, kar zin enne katazahak Jonah liil ti̱ti̱m.

Izik Jonah zoz ci Ta̱mu̱ta̱dde̱no̱1I̱ki̱ya̱k zin zoz ci Manyi Jonah dee, iizek ne, 2“Bit Ninevekte o̱rge̱ ci a̱ddi̱ki̱re̱, kar uwahek ol zoz bali ka̱du̱wa̱ki̱ anna i̱nne̱t
         ke̱.” 3Izik zin Jonah zoz ci Manyi, kar zin kuk rok Nineveh. Een zin Nineveh orog ci riili
         ngapali oroot, owo wo̱ye̱ e̱e̱ti̱ i̱i̱nya̱ i̱i̱yo̱ kar ku̱lu̱c orog do̱o̱k. 4Okko i̱i̱te̱ne̱ ci een oo, akate Jonah uwahek ol cik Nineveh zoz ci Ta̱mu̱ta̱dde̱no̱,
         azi ne, “Eeh! Olli Nineveh, i̱i̱nya̱we̱ cik een moten we̱c ko̱, adittai atin ol ne
         pid!”Elemtta ol cik Nineveh zoz ci Ta̱mu̱ta̱dde̱no̱5Elemtta ol cik Nineveh zoz ci Ta̱mu̱ta̱dde̱no̱. Kar zin ol do̱o̱k ki̱ya̱yo̱, olle
         cik a̱ddi̱ki̱re̱ rok cikidik kar ki̱ye̱lta̱ gerziten cinne̱ng. I̱ti̱i̱me̱t nege aburkece
         cik matizak. 6Baling izik alaani kaviyak ne̱ko̱, itinga je̱e̱na̱ lecere cinne kar kaara ru̱u̱m cinne
         alaanzetu, i̱ti̱m zin ru̱u̱ma̱ni̱ wak een aburkece matizak ko̱. A̱vvu̱ zin lo̱o̱ta̱
         todowai. 7I̱tto̱ne̱k zin enne zoz ol cik Nineveh do̱o̱k:Ku̱du̱wa̱ anna alaani ki ddi̱ki̱rze̱t zoz cu:“Ma e̱e̱ti̱ imma icima elegje, icima tiin ki eeza atari gi̱i̱ imma; akaka ming adakye
         icima aud e̱e̱ti̱ maam. 8Anycik ol cik diirik ki elegje ki̱ti̱me̱t ru̱u̱ma̱ni̱ cik een aburkece. Anycik ol
         do̱o̱k kilaltek Ta̱mu̱ta̱dde̱n kar bo̱do̱k anycik nogo kibilizet mu̱nye̱n ki gerziten.
         9Ming kogon naga niko, icima okko atin Ta̱mu̱ta̱dde̱n uhu zinin cinne ngati omozine
         ngatinna, kar atin naga iróng ka̱da̱i̱.”10Baling icin Ta̱mu̱ta̱dde̱n kaal cik u̱tu̱gu̱zzo̱ nege ki gool ci ungnek nege kaal
         cik gerzek lo̱o̱c, alalek enne nogo ci iróng adita nogo ki bali odola enne ke̱.

Omoze Jonah ngati Manyi oroot1Omoze Jonah ngati Ta̱mu̱ta̱dde̱no̱ oroot eci Manyi iróng ngen adita olli Nineveh.
         2Ala Jonah Manyi, “Manyi bai, ngen ba̱li̱ye̱ ku̱du̱wa̱ baling korongi kuk rok orog
         ci een Tarshish? Ka̱gga̱ niko ba̱li̱ye̱ kar zin ketteda gool cinanni. Ka̱gga̱ niko
         e̱e̱ni̱ i̱nna̱ Ta̱mu̱ta̱dde̱n ci abunna kar bo̱do̱k i̱i̱rke̱, iróng i̱nna̱ etteda
         zinin ataman kar bo̱do̱k rezinet cunne abak udut olle, eci e̱e̱ni̱ i̱nna̱ Ta̱mu̱ta̱dde̱n
         ci iróng adita ol. 3Manyi bai, i̱yo̱ko̱ zin inya ka̱da̱u̱, maya daizi rugeta.” 4O̱bo̱de̱k zin Manyi Jonah, a̱nne̱k ne, “Ngene ci aanyi kar moze ko̱?”Edemez Ta̱mu̱ta̱dde̱n Jonah bunnat cinne5Uk zin Jonah a̱vvu̱ lo̱o̱ta̱ o̱to̱ne̱ ci je̱e̱ni̱. Idiman ti̱ti̱ nginati kar ka̱vvu̱
         ri̱ya̱ kerewo kicin nya ci atin i̱i̱na̱k orog ci a̱ddi̱ki̱re̱ ko̱. 6Aanyik zin Manyi keet ci atanak kitiliza abunna ri̱i̱ ming eela Jonah, kar ka̱vvu̱
         labak, kar zin enne katalo oroot. 7Imma nge̱rre̱ti̱n ci reng, i̱tto̱na̱ Ta̱mu̱ta̱dde̱n u̱lu̱ta̱ni̱t ci adak egeroc ci
         ke̱e̱tu̱ kar keet ka̱da̱k ki̱zzi̱ ri̱i̱ ngati Jonah. 8Baling iyowa koor, i̱tto̱na̱ zin Ta̱mu̱ta̱dde̱n ngoot ci a̱bu̱re̱ oroot o̱to̱ne̱ ci
         je̱e̱ni̱, kar zin koor kovvoc oo ci Jonah kataval, orong a̱da̱i̱ kar kize ne, “Inya
         ka̱da̱k udut, maya daizi rugeta.”9Ma̱i̱je̱ Ta̱mu̱ta̱dde̱n iizek Jonah ne, “Ngene ci aanyi moze zo̱ze̱ ci keet cu ko̱?”Azi Jonah ne, “Annita, komoze anna oroot korongi abarik ka̱da̱u̱.”10Kar zin Manyi kize ne, “A̱lu̱ i̱nna̱ keet cu oroot, ma̱i̱je̱ nu̱nu̱n ming amire i̱nne̱t
         ci anyike nonno kitiliza, alina zin keet cu ba̱a̱li̱n co̱de̱ ki̱ddi̱ki̱r kar bo̱do̱k
         ka̱da̱k ba̱a̱li̱n ci reng. 11Abarik zin anyak ol cik meelek e̱e̱ggi̱n i̱bbo̱nge̱t o̱bo̱n co̱de̱ moten ram (120,000)
         cik iróng bu̱k a̱gga̱ gi̱i̱ ci gerze ki gi̱i̱ ci abunna, ogon elegjene cik meelek
         ko̱ bu̱k niko. Abarik zin a̱u̱ce̱ zinin cinanne, ka̱lu̱ orog ci Nineveh a̱ddi̱ki̱re̱
         ki ol ciginnek ko̱ do̱o̱k?”TennetMa̱te̱yo̱Kaviyak wak abunna Ta̱mu̱ta̱dde̱no̱ eher Ma̱te̱yo̱Ma̱te̱yo̱Ma̱tKaviyak wak abunna Ta̱mu̱ta̱dde̱no̱ eher Ma̱te̱yo̱Kananet zozEen Ma̱te̱yo̱ to̱na̱i̱t nuyahe balik Ye̱su̱ een omoto ki rama ke̱. Eher bali enne
         buk cu kar ku̱du̱wa̱k Ya̱u̱d u̱gge̱ kizek ne, een Ye̱su̱ Ti̱ri̱zo̱i̱t kar bo̱do̱k
         kize Ki̱ri̱sto̱ bali u̱du̱wa̱ Ta̱mu̱ta̱dde̱n kar ki̱tto̱nna̱k nogo. Imma zin zo̱ze̱
         necu, uk enne eteher tatug ci boor co Ye̱su̱. Kar buwe necu do̱o̱k, i̱ye̱la̱ enne
         aanyik Ye̱su̱ zo̱zzo̱k cik meelek kakatit mo̱o̱le̱t ki baling a̱du̱wa̱ a̱rri̱tto̱wa̱
         Olome ci Reeni ke̱.A̱du̱wa̱kke̱t bo̱do̱k Ma̱te̱yo̱ de̱mzi̱ne̱t ci Ye̱su̱ azi ne, een ba̱a̱li̱ne̱t ci
         Ta̱mu̱ta̱dde̱no̱ ci ol wak ogon zoz cinne lo̱o̱co̱we̱ do̱o̱k. Okko zo̱o̱ 5-7, kacin
         naga Ye̱su̱ ming a̱du̱wa̱k ol ba̱a̱li̱ne̱t ci Ta̱mu̱ta̱dde̱no̱. Okko bo̱do̱k zoc 10,
         edemez enne ol azi ne, okko atin ba̱a̱li̱ne̱t ci Ta̱mu̱ta̱dde̱no̱ lo̱o̱ta̱ ngatu a̱ppwe̱
         oroot. Okko zoc 13, a̱du̱wa̱k ol nga̱ri̱de̱t cik obod ki ba̱a̱li̱ne̱t neci. Imma zoc
         18, edemez ol baiz ci abahe ol ba̱a̱li̱nte̱ ci Ta̱mu̱ta̱dde̱no̱. Kar zo̱o̱ 24-25,
         i̱ye̱le̱k ol gool ci a̱kku̱nna̱k atin ba̱a̱li̱ne̱t ci Ta̱mu̱ta̱dde̱no̱ lo̱o̱c. Okko
         Ma̱te̱yo̱ aṯurneke buwe cinne ngati i̱lo̱te̱k Ye̱su̱ nuyak ciginnek ti̱lo̱wi̱ne̱t
         ci riili kar nege koot kidimanit ol lo̱o̱co̱we̱ do̱o̱k kizeto nuyak ciginnek.A̱du̱wa̱ bui cu nga̱ri̱do̱ ci ruget ci Ye̱su̱ akane ti̱ra̱nta̱ kuk rok daiz cinne.
         Oob bo̱do̱k gool bali a̱gga̱me̱ enne ba̱ti̱ti̱mo̱ ki timaninet ci atimane lo̱rye̱nti̱
         nonno, kar ku̱du̱wa̱ gool bali uwahek enne ol kaviyak cik abunna, de̱mzi̱ne̱t ki gool
         ci angaruwe enne ol cik omori Ga̱li̱li̱ya̱. Kar keteher bo̱do̱k eroni ci Ye̱su̱ ingazi
         Ga̱li̱li̱ya̱ rok Jerusalem, ki kaal cik ogone vu̱rrta̱ biranoca baize cinne lo̱o̱ta̱
         ngatu, aṯurnek bui zo̱ze̱ ci odode ol nonno ta̱la̱ke̱ca̱, ki ngazi cinne daiza.

Tatuget ciko ji̱ji̱ti̱k Ye̱su̱(Lu̱ka̱ 3:23-38)1A̱kku̱ Ye̱su̱ Ki̱ri̱sto̱+ ngerrti Da̱vi̱de̱+ tatuge ciko alaan wa een zara Da̱vi̱de̱ ki ngerrti Aburahami,+ een necu lelet ci tatug cinne̱ng.2Een Aburahami be̱e̱ti̱ I̱sa̱ko̱,+okko I̱sa̱ko̱ een be̱e̱ti̱ Ya̱ko̱bo̱,+okko Ya̱ko̱bo̱ een be̱e̱ti̱ Ju̱da̱ ki gotonoggi ciginnek3Een dooli cik Ju̱da̱ ciko, Perez ki Zerah ki e̱e̱ti̱nne̱ng ci azi zar ne, Tamar.Een Perizzites be̱e̱ti̱ Hezron,een Hezroni be̱e̱ti̱ Ram,4okko Rami een be̱e̱ti̱ Amminadab,okko Amminadabi een be̱e̱ti̱ Nahshon,okko Nahshoni a̱rri̱ta̱ Salmon,5Okko Salmoni een be̱e̱ti̱ Boaz, wa een yaatinne zara ne, Rahab.Een Boazi be̱e̱ti̱ Obed, wa een yaatinne zara ne, Ruz,okko Obedi een be̱e̱ti̱ Jesse.6Okko Jesse een be̱e̱ti̱ alaan ci azi zara ne Da̱vi̱de̱.Okko Da̱vi̱de̱ een be̱e̱ti̱ Solomoni wa bali een yaatinne ngaa ci Uriya.7Een Solomoni be̱e̱ti̱ Rohobom,okko Rohobomi een be̱e̱ti̱ Abijah,een Abijah be̱e̱ti̱ Acca,8een Acca be̱e̱ti̱ Jehoshaphat,een Jehoshaphati be̱e̱ti̱ Jehoram,okko Jehorami een be̱e̱ti̱ Uzziah,9een Uzziah be̱e̱ti̱ Jotham,een Jothami be̱e̱ti̱ Ahaz,okko Ahazi een be̱e̱ti̱ Hezekiah,10a̱rri̱ta̱ Hezekiah Manasseh,okko Manassehi a̱rri̱ta̱ Amon,a̱rri̱ta̱ Amoni Josiah, 11okko Josiah a̱rri̱ta̱ Jeconiah ki gotonoggi e̱rki̱te̱ bali ovvoye ol nogo lo̱o̱ce̱
         ci Israilo rok lo̱o̱c ci Babiloni+ ke̱.12Baling a̱vvu̱to̱ nege lo̱o̱ce̱ ci een Babilon:i̱ti̱rra̱ Jeconiah Shealtiel,okko Shealtieli a̱rri̱ta̱ Zerubbabel.13Okko Zerubbabeli een be̱e̱ti̱ Abiud,okko Abiudi een be̱e̱ti̱ Eliakim,okko Eliakimi een be̱e̱ti̱ Azor.14Een Azori be̱e̱ti̱ Zadok,okko Zadoki een be̱e̱ti̱ Akim,okko Akimi een be̱e̱ti̱ Eliud,15Een Eliudi be̱e̱ti̱ Eleazar,een Eleazari be̱e̱ti̱ Matthan,okko Matthani een be̱e̱ti̱ Ya̱ko̱bo̱,16een Ya̱ko̱bo̱ be̱e̱ti̱ Yosevo, okko Yosevo een mac ci Ma̱ri̱ya̱ wa okko a̱rri̱ta̱
         Ye̱su̱, wa ovvo ol akannek zar cik een Ki̱ri̱sto̱.17I̱yo̱ko̱ zin e̱e̱ggi̱n tatugeta ne̱ko̱ do̱o̱k, omoto ki we̱c. Akane ngati Aburahami
         ki̱ki̱ya̱k Da̱vi̱de̱. Ovvo bo̱do̱k tatugeta cik akane ngati Da̱vi̱de̱, e̱e̱ggi̱n omoto
         ki we̱c akannai ngati Da̱vi̱de̱ ki̱ki̱ya̱k ol balik ovvoye ol Babiloniya ke̱. E̱e̱ggi̱n
         bali tatugeta ne̱ke̱ bo̱do̱k omoto ki we̱c, akane ngin bali ovvoye nege ol Babiloniya
         ki̱ki̱ya̱ Ki̱ri̱sto̱ ki̱ti̱rra̱i̱.Ti̱ra̱ne̱t ci Ye̱su̱(Lu̱ka̱ 2:1-7)18Een necu gool ci kar Ye̱su̱ Ki̱ri̱sto̱ ki̱ti̱rra̱i̱. Owo ba̱li̱ye̱ yaatinne e̱e̱ti̱
         ci azi zara ne, Yosevo ci bali orong kar ki̱ti̱k Ma̱ri̱ya̱ la̱du̱n. Baling ngen Yosevo
         ka̱vvu̱to̱ ki Ma̱ri̱ya̱ nga̱to̱de̱, a̱gga̱ da̱ Ma̱ri̱ya̱ ele cinne ming anyakce Vongize
         ci A̱li̱le̱+ Ta̱mu̱ta̱dde̱no̱. 19Een Yosevo e̱e̱t ci abunna oroot, iróng oowik buuwec cinne ngoot ka̱gga̱c ol do̱o̱k.
         Icin niko izong, orong kar kutungek Ma̱ri̱ya̱ lo̱o̱c lo̱mu̱k.20Imma zin baling ngen enne i̱no̱n zoz necu niko, i̱ki̱ya̱k nonno anjilo+ ci Manyi o̱no̱zo̱we̱, a̱nne̱k nonno ne, “Yosevo ngerrti Da̱vi̱de̱, een do̱le̱c ci
         atin anyak Ma̱ri̱ya̱ ko̱, do̱le̱c ci arike Vongizi ci A̱li̱le̱, ma o̱ngo̱o̱le̱ zoz
         imma, bit ti̱k nonno labak. 21Imma atin vu̱rrta̱, ming i̱ti̱rya̱i̱, a̱ka̱tte̱k do̱le̱c zar cik azi ne Ye̱su̱, eci
         okko atin enne eela ol ciginnek mu̱nye̱ne̱.”22Imma zin go̱o̱le̱ necu niko, akat zoz ci Manyi ko̱ mo̱o̱le̱t go̱o̱le̱ bali a̱du̱wa̱ne̱
         a̱ri̱tto̱wa̱+ cik zoz ci Ta̱mu̱ta̱dde̱no̱ ke̱, 23“Okko atin do̱le̱c ci nga̱a̱ye̱ ngen ka̱ta̱gu̱zzo̱ ki e̱e̱t imma ko̱, anyak atin do̱le̱c
         ci maci, akanonik atin ol zara cik een Immanuwel”- azi keng cinne ne, “Aave Ta̱mu̱ta̱dde̱n ngati een agita.”24Baling okko Yosevo ingazi unyahe, u̱tu̱gu̱ kaal balik u̱du̱wa̱k nonno anjilo ci Manyi
         ke̱, idima zin enne Ma̱ri̱ya̱ i̱ti̱k kize ngaa cinne, 25Ma zin nginatu niko, iróng Yosevo ngen okko kar ka̱ta̱ngu̱zzo̱ bu̱k zee ki̱ti̱rra̱i̱
         do̱le̱c. A̱vvu̱ Ma̱ri̱ya̱ izong, kutuyai kar Yosevo kakatek zar cik een Ye̱su̱.
         
            
               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Da̱vi̱de̱: Atahala Ta̱mu̱ta̱dde̱n nonno kize alaan ci Israilo kar bo̱do̱k a̱kku̱ atin alaani
                     ci riili boore cinne, ci atin abal lo̱o̱c udut. Een alaani neci Ye̱su̱ Ki̱ri̱sto̱.
                     IkebCaliwon 132:11-12; Buk wa To̱ni̱a̱u̱ 2:30. Abak bali Da̱vi̱de̱ e̱rki̱nya̱ i̱bbo̱ng co̱de̱ baling ngen Ye̱su̱ ki̱ti̱rra̱i̱.
                  Ikeb1 Samwel 16-30; 2 Samwel 1-24; 1 Alaat 1-2.

               	Aburaham: Awu Ta̱mu̱ta̱dde̱n nonno abunna ming uungnek boor ki lo̱o̱c cinne lo̱o̱c kar kunu
                     Ta̱mu̱ta̱dde̱n rok lo̱o̱c ci een jor. I̱ki̱ya̱ enne ize be̱e̱ti̱ olli Ya̱u̱do̱. Abak
                     enne e̱rki̱nya̱ i̱bbo̱ng co̱de̱ ki obet tu̱rge̱ (1,800) baling ngen Ye̱su̱ ki̱ti̱rra̱i̱
                     ke̱. IkebKananet 12-26.

               	I̱sa̱ko̱: Een enne do̱le̱c ci bali u̱du̱wa̱ Ta̱mu̱ta̱dde̱n azi ne, kanyik Aburaham. IkebKananet 17-35.

               	Ya̱ko̱bo̱: Een enne ngerrti do̱le̱c ci Aburahami wa bali anyak dooli cik macik omoto ki rama.
                     Utuhu Ta̱mu̱ta̱dde̱n zar ciginnek kize Israil. Awu ol dooli ciginnek kizeto olli Israilo,
                     imma i̱i̱te̱ne̱ ci Ye̱su̱ awu ol nogo kizeto Ya̱u̱d. IkebKananet 25-50.

               	Babilon: Baling edeccai i̱i̱te̱ni̱ bali Nowa ke̱, idimanit ol ce̱e̱z ci u̱u̱ni̱ okko rok ta̱mu̱-keng
                     ngati een Babel kar e̱rki̱nya̱ cik meelek bali vu̱rrta̱ utuwet ol azi ne Babilon,
                     imma bali e̱rki̱nya̱ cik meelek i̱ki̱ya̱ alaani Nebuchadnezzar ci Babiloni kar ki̱ki̱ya̱
                     kuwe ol u̱gge̱ cik Israilo lo̱o̱ce̱ ci Babilona. Ogon enne zoz necu ngati enne azan
                     Jerusalem e̱rki̱te̱ ci een obet tu̱r ki moten turgerem (570) bali ngen Ye̱su̱ ki̱ti̱rra̱i̱
                     ke̱. IkebKananet 11; 2 Alaat 24-25; Daniel 1:1-7.

               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. IkebJon 1:1-18; 8:41-42; Buk wa To̱ni̱a̱u̱ 5:3-4.

               	Anjilo: Abak anjilonya ta̱mu̱-kenga ki Ta̱mu̱ta̱dde̱n, e̱e̱ggi̱n nege vongizzok cik iróng
                     e̱e̱ggi̱n ol. I̱tto̱na̱ gon Ta̱mu̱ta̱dde̱n anjilonya ciginnek i̱i̱ imma ki̱vi̱ta̱
                     kanyaktak ol zoz cinne.

               	A̱ri̱tto̱wa̱: Ozoz Ta̱mu̱ta̱dde̱n ngati a̱ri̱tto̱u̱ kar kuwaktek nege ol zoz cinne.

               	1:23 Isaya 7:14

E̱re̱nno̱k cik a̱vvu̱ je̱e̱na̱1Baling a̱rri̱ta̱i̱ Ye̱su̱ o̱rge̱ ci een zara Betelem lo̱o̱ce̱ ci Ju̱de̱ya̱ ke̱, i̱i̱te̱ne̱
         bali Alaan He̱ro̱d+ a̱gga̱m ol ke̱. Imma zin i̱i̱te̱ne̱ neci, anyak da̱ ba̱li̱ye̱ e̱re̱nno̱k cik a̱vvu̱
         eci je̱e̱ni̱, a̱vvu̱na̱k Jerusalem, 2kar ki̱jji̱nne̱t ol azi ne, “Aave do̱le̱c wa bali a̱rri̱ta̱i̱ kar kize atin alaan
         ci Ya̱u̱do̱ ko̱ nga? Kicinnta munyunyoc cinne eci je̱e̱no̱, ka̱vvu̱nna̱ kar ki̱vi̱ta̱
         ki̱di̱ngdi̱nga̱nta̱ nonno.”3Baling okko Alaani He̱ro̱di̱ aziye, iróng zin enne ki ol cik Jerusalemo atalne. 4Utu He̱ro̱di̱ alaat cik olli wawaco ki de̱me̱zzo̱k wak lo̱ti̱nno̱k wak Musesi ko̱
         do̱o̱k kar ki̱jji̱n nogo, a̱nne̱k ne, aave Ki̱ri̱sto̱ wa okko atin a̱rri̱ta̱i̱ ko̱
         nga? 5O̱bo̱dde̱k nege nonno, a̱nne̱k ne: “A̱rri̱ta̱i̱ atin o̱rge̱ ci een Betelem, Ju̱de̱ya̱,
         go̱o̱le̱ bali eherik a̱ri̱to̱i̱ti̱ ke̱,6“‘Niga ol cik Betelemo, cik aavtiyyu lo̱o̱ce̱ ci Ju̱de̱ya̱,izetu niga ol cik riilik orgene ci alaat cik Ju̱de̱ya̱,iyowa atin alaani ngatinno̱ng,ci okko atin een tuwayoit ci ol cigannik Israila.’-”7Imma zin nginatu niko, utu He̱ro̱di̱ e̱re̱nno̱k ne̱ke̱ genyiza, kar ki̱jji̱n i̱i̱te̱n
         ci acine nege munyunyoc ko̱, orong enne kar ka̱gga̱ nginti a̱rri̱ta̱ne̱ Ye̱su̱. 8I̱tto̱n zin i̱ye̱ He̱ro̱di̱ e̱re̱nno̱k ne̱ke̱ koot Betelema, kar kizek ne, “Oot icinnet
         do̱le̱c ju̱rru̱m. Ming u̱mu̱dda̱u̱ nonno, i̱vi̱ta̱ u̱du̱kta̱ng, kar kuk anna bu̱k
         ki̱di̱ngdi̱nga̱n nonno.”9Baling ovvo nege aziye zoz ci alaano niko, oota, ma̱i̱je̱ munyunyoc bali acinnek nege
         je̱e̱n o̱rge̱ cinne̱ng ke̱, a̱vvu̱ o̱o̱we̱ cinne̱ng zee kar kuk kibil nginati a̱rri̱ta̱ne̱
         do̱le̱c ci een Ye̱su̱ ko̱ o̱to̱ne̱ ci nyigjo. 10Baling ovvo nege acin munyunyoc ming abile o̱o̱we̱ cinne̱ng niko, ataltto oroot. 11I̱tto̱zzo̱ ce̱e̱z ci a̱rri̱ta̱ne̱ ol Ye̱su̱ ko̱, icinnet abarik do̱le̱c ki yaatinne
         Ma̱ri̱ya̱, a̱ka̱tte̱k nege u̱zu̱ngtti̱ lo̱o̱c kar ki̱di̱ngdi̱nga̱ni̱t nonno. Idimtta
         muci cigge̱k aanycik nonno. Adima nege dhahab ki maal ci ongooli laala ki lotagong
         kize muci ci anyike nege nonno. 12Imma vu̱rrta̱, u̱du̱wa̱k Ta̱mu̱ta̱dde̱n nogo o̱no̱zo̱we̱ a̱nne̱k ne, ma ngen ovvoyyu
         rok alaan ci een He̱ro̱d. Idimtta zoz necu aartik iin, i̱mi̱rtte̱ oot lo̱o̱ce̱ cinne̱ng
         go̱o̱le̱ immane.Aniye ol Ye̱su̱ ovvoye lo̱o̱ce̱ ci een Masir13Baling ovvo e̱re̱nno̱wa̱ a̱mi̱re̱, ma̱i̱je̱ anjilo ci Manyi i̱ye̱le̱k Yosevo o̱no̱zo̱we̱
         ele a̱nne̱k ne, “Tinga je̱e̱na̱, i̱yi̱k niye do̱le̱c necu ki yaatinne bite lo̱o̱ce̱
         ci Masiro! Bit a̱vvu̱ nginati zee, ku̱du̱wa̱i̱ kizei ne, mi̱re̱ eci alaani ci een
         He̱ro̱d, orong do̱le̱c necu kar ku̱ru̱k ka̱da̱k.” 14Imma bali ba̱a̱li̱n neci, itinga Yosevo uwe do̱le̱c ki yaatinne rok lo̱o̱c ci Masiro.
         15A̱vvu̱to̱ zin nege lo̱o̱ce̱ neci zee ka̱da̱k He̱ro̱di̱. I̱ki̱ya̱ zoz ci Manyi ko̱
         ize de̱de̱ go̱o̱le̱ bali a̱du̱wa̱ a̱ri̱to̱i̱ti̱ ke̱, azi ne, “Kawu atin anna ngeranni
         Masire.”-16Baling okko He̱ro̱di̱ a̱gga̱ u̱lu̱te̱t e̱re̱nno̱wa̱ ne̱ke̱ nonno niko, omoze, izek
         aciir ne, u̱ru̱we̱t dooli cik macik aavtte Betelema ko̱ do̱o̱k ki cik aavtte ojonun
         anyak e̱rki̱nya̱ ram ki dooli cikidik veelek. 17Ma̱i̱je̱ zoz bali u̱du̱wa̱ Ta̱mu̱ta̱dde̱n utuge ci a̱ri̱to̱i̱t ci zoz cinne een Jeremiah
         ke̱ akat mo̱o̱le̱t, azi ne,18“Kazii muluk ci u̱lu̱wa̱nu̱ o̱rge̱ ci een Ramah,a̱lu̱ ol u̱lu̱wa̱ ci a̱ppwe̱ oroot,a̱lu̱ Racheli+ dooli ciginnek a̱da̱i̱,kutubur rok ol wak a̱gga̱m nonno a̱zzi̱t u̱lu̱wa̱na̱ bu̱k,eci a̱da̱i̱to̱ dooli ciginnek veelek.”-O̱bo̱dda̱ Yosevo ki Ma̱ri̱ya̱ Masire19Ma bali vu̱rrta̱, ngati a̱da̱he̱ He̱ro̱di̱, i̱ye̱le̱k anjilo ci Manyi Yosevo ele baling
         ngen Yosevo ngen aave Masire ke̱. 20A̱nne̱k anjilo nonno ne, “Tinga je̱e̱na̱, bite Ma̱ri̱ya̱ ki do̱le̱c lo̱o̱ce̱ ci een
         Israil eci ol balik orong ku̱ru̱we̱t nonno ke̱, a̱da̱i̱to̱.”21Itinga Yosevo ki Ma̱ri̱ya̱ o̱o̱tte̱ do̱le̱c lo̱o̱ce̱ ci een Israil. 22Baling okko enne aziye azi ne, ize do̱le̱c ci een Archelaus ci He̱ro̱di̱ alaan ci
         Ju̱de̱ya̱, o̱to̱ngo̱o̱le̱ iróng ngen okko nginati. Imma bali o̱no̱zo̱we̱ u̱du̱wa̱k
         Ta̱mu̱ta̱dde̱n nonno a̱nne̱k ne, bit zin lo̱o̱ce̱ ci Ga̱li̱li̱. 23Oot zin nege a̱vvu̱to̱ o̱rge̱ ci een Nazeret. Ize ne, ize zoz bali u̱du̱wa̱ Ta̱mu̱ta̱dde̱n
         ke̱, de̱de̱, ki baling a̱du̱wa̱ a̱ri̱to̱i̱ti̱ azi ne, “Akanonik atin do̱le̱c zara
         cik azi ne, Nazarene.”
         
            
               	Alaan He̱ro̱d: Awu ol He̱ro̱d cu azi ne, He̱ro̱d wa A̱ddi̱ki̱re̱. Een bali enne alaan e̱rki̱te̱ bali
                     a̱rri̱ta̱i̱ Ye̱su̱ ke̱. Ikeb Lu̱ka̱ 1:5. Bali vu̱rrta̱ ming okko He̱ro̱d wa A̱ddi̱ki̱re̱ a̱da̱i̱, ize ngerinne He̱ro̱di̱
                  Antipas alaan. Ikeb Ma̱te̱yo̱ 14:1; Marko 6:14; Lu̱ka̱ 3:1; To̱na̱i̱t 4:27. Een enne alaan i̱i̱te̱ne̱ bali a̱gga̱me̱k Joni Ye̱su̱ ba̱ti̱ti̱mo̱
                  ke̱. Imma bali vu̱rrta̱ anyak alaan ci een He̱ro̱d Agirippa, ngerrti do̱le̱c ci He̱ro̱d
                  wa A̱ddi̱ki̱re̱. Ikeb To̱na̱i̱t 12:1-23.

               	2:6 Maica 5:2

               	2:15 Hoseyya 11:1

               	Rachel: Imma zin zo̱ze̱ cu, iddera zara cik Racheli ngaai wak u̱ru̱kte̱ dooli cigge̱k do̱o̱k.
                     Een enne bali ngaa ci Ya̱ko̱bo̱ kar bo̱do̱k een e̱e̱ti̱ Yosevo ki Benjamin. Ikeb zoz
                     ci obod ki Rachel ngati Kananet 29-35.

               	2:18 Jeremiah 31:15

Li̱ngli̱ngo̱n ci Joni wa a̱gga̱me̱k ol ba̱ti̱ti̱mo̱(Marko 1:1-8; Lu̱ka̱ 3:1-18; Jon 1:19-28)1Ma bali i̱nya̱we̱ ne̱ke̱, uwahek Joni Ba̱ti̱ti̱mo̱ ol zoz ci Ta̱mu̱ta̱dde̱no̱ balale
         ci gi̱da̱ngi̱, Ju̱de̱ya̱kte̱ ke̱, 2a̱nne̱k ol ne, “Uturtta mu̱nye̱n ciggo̱k eci ba̱a̱li̱ne̱t ci ta̱mu̱-kengo ize ojon.”
         3Een zoz ci Joni ci bali u̱du̱wa̱ a̱ri̱to̱i̱ti̱ ci een Isaya, azi ne,“Egereny mului ci e̱e̱to̱ balale ci gi̱da̱ngi̱, azi ne,‘Idimantek Manyi gool,idimantek nonno gool ci abile ṯop.’”-4Aim bali Joni ceremwa cik adimanai immane cik naganagawak. A̱lu̱ce̱k bo̱do̱k arut
         nyakadingo ci adimanai rucenta, adak enne giroc ki lete. 5A̱vvu̱ ol cik meelek Jerusalema ki lo̱o̱ce̱ ci Ju̱de̱ya̱ do̱o̱k ki ol do̱o̱k lo̱o̱ce̱
         ci aburuk moro ci Jordani, ovvo nege acin Jon. 6Baling uturtta nege mu̱nye̱n cigge̱k, kar enne ka̱gga̱me̱k nogo ba̱ti̱ti̱mo̱+ moro ci Jordani.7I̱vi̱tta̱k ol cik een Varacis ki Saddocis+ cik meelek nonno kar ka̱gga̱mto̱zi̱k ba̱ti̱ti̱mo̱ nogo bu̱k. Abarik zin Joni a̱nne̱k
         nogo ne, “Niga cik ogonnu ki uwanya ko̱! Nya ci a̱a̱nyu̱ng utuhuyek Ta̱mu̱ta̱dde̱n
         bo̱i̱ci̱ kar i̱vi̱re̱t lo̱ki̱ko̱ cinne ko̱? 8U̱tu̱gu̱z kaal cik abunna kar ol ka̱gga̱yyu̱ng elemttau niga Ta̱mu̱ta̱dde̱n de̱de̱
         zi̱nze̱tti̱nne̱ ciggo̱k. 9Ma a̱nne̱kku̱ zi̱nze̱tti̱ ne, ‘Kanyaka be̱e̱ti̱nna̱ng Aburaham.’ Ka̱du̱wa̱kku̱ng adimanek
         wo̱ye̱ Ta̱mu̱ta̱dde̱n Aburaham dooli biyene ciko. 10E̱re̱ye̱ melei egeroi ju̱rru̱m kar ketengedak keen cik iróng a̱bbi̱rna̱ o̱ya̱u̱ cik
         abunna, kar ku̱ju̱kto̱zi̱k gwo̱o̱.11“Ka̱gga̱me̱kku̱ng anna i̱ge̱t ba̱ti̱ti̱mo̱ maame kar kize gool ci urtannu niga do̱o̱k
         mu̱nye̱n cuggo̱k. Ma̱i̱je̱ vu̱rrte̱ cinanni a̱kku̱ atin e̱e̱ti̱ ci ommogja annit oroot,
         iróng wo̱ye̱ anna ke̱e̱ni̱ du̱ca̱i̱t cinne ci kuuli kodong caava ciginnek. Okko atin
         enne a̱gga̱me̱k ol ba̱ti̱ti̱mo̱ Vongize ci A̱li̱le̱ ki gwo̱o̱. 12Ogon enne ki e̱e̱ti̱ ci anyak uduc ci aanye labi kar kidima lotulany+ kutuz gwo̱o̱ye̱ ci iróng adite, kar kidima labi cik caalek ku̱du̱te̱k de̱he̱r.”Ba̱ti̱ti̱mo̱ ci Ye̱su̱(Marko 1:9-11; Lu̱ka̱ 3:21-22)13A̱kku̱ Ye̱su̱ lo̱o̱ce̱ ci Ga̱li̱li̱, a̱kku̱nna̱k moro ci Jordani kar Joni ka̱gga̱me̱k
         nonno ba̱ti̱ti̱mo̱. 14Baling okko Joni acin nonno, utubur iróng ngen orong kar ka̱gga̱me̱k nonno ba̱ti̱ti̱mo̱,
         azi ne, “Korongi anna abunna ming a̱gga̱me̱ka̱ i̱nna̱ annit ba̱ti̱ti̱mo̱, abarik i̱nna̱
         a̱kku̱nna̱ka̱ annita?”15A̱nne̱k Ye̱su̱ nonno ne, “Ma aburi, abunna kogon naga gi̱i̱ necu kar ku̱tu̱gu̱we̱
         bunnati ci Ta̱mu̱ta̱dde̱no̱ olle do̱o̱k.” Elema zin Joni zoz neci.16A̱gga̱me̱k zin Joni Ye̱su̱ ba̱ti̱ti̱mo̱, baling okko Ye̱su̱ iyowa maame, oowe ta̱mu̱-kengi,
         icin zin Ye̱su̱ Vongiz ci Ta̱mu̱ta̱dde̱no̱ a̱kku̱nna̱k lo̱o̱c kiwagon lu̱be̱ ki̱ta̱k
         nonno iba. 17Iyowa zin mului ci a̱kku̱ ta̱mu̱-kenga, ize ne, “Een necu Ngeranni, kirezi nonno oroot;
         katalne anna zo̱ze̱ cinne.” 
         
            
               	3:3 Isaya 40:3

               	Ba̱ti̱ti̱mo̱: Elemna ol a̱gga̱ma̱ ba̱ti̱ti̱mo̱ kar ki̱ye̱la̱ azi ne, utungtek nege mu̱nye̱n cigge̱k
                     lo̱o̱c kar kunuwet Ta̱mu̱ta̱dde̱n.

               	Varacis ki Saddocis: E̱e̱ggi̱n Varacisi de̱me̱zzo̱k wak edemez ol lo̱ti̱nno̱k wak Musesi, a̱tu̱ nege vongiz,
                     ki anjilo ci Ta̱mu̱ta̱dde̱no̱, ki bo̱do̱k zoz ci azi ne ingazi atin ol daiza. Imma
                     Saddocis iróng a̱tu̱ zoz ci vongizo ki anjilo ki zoz ci ingazi atin ol daiza. Ikeb
                     buk wa To̱ni̱a̱u̱ 23:8.

               	Labi ki lotulany: Azi keng ci labinu ne, ol cik elemna Ki̱ri̱sto̱, kar lotulany azi keng cinne ne ol
                     cik abure Ki̱ri̱sto̱.

Timaninet ci atimane lo̱rye̱nti̱ Ye̱su̱(Marko 1:12-13; Lu̱ka̱ 4:1-13)1Kar zin Vongizi kuwe Ye̱su̱ balale ci gi̱da̱ngi̱ kar lo̱rye̱nti̱+ kitiman nonno. 2Baling i̱ya̱ye̱+ Ye̱su̱ wazinnok moten we̱c ki ba̱a̱li̱nno̱k moten we̱c, adak zin da̱ nonno magiz.
         3I̱ki̱ya̱k zin lo̱rye̱nti̱ nonno izek ne, “Ming e̱e̱ni̱ i̱nna̱ Ngerrti Ta̱mu̱ta̱dde̱no̱,
         tuhu biyen ne̱ko̱ kizeto da̱i̱ne̱t.”4O̱bo̱de̱k zin Ye̱su̱ nonno, “E̱he̱rye̱ Buwe ci Ta̱mu̱ta̱dde̱no̱ azi ne, ‘Iróng e̱e̱ti̱
         ci diiri abak da̱i̱nte̱ do̱, abarik abak zo̱ze̱ wa u̱du̱wa̱ Ta̱mu̱ta̱dde̱n.’”-5Uwe lo̱rye̱nti̱ Ye̱su̱ Jerusalema kar kuk kaanyik ka̱vvu̱ ta̱dde̱na̱ Ce̱e̱ze̱ wa Ta̱mu̱ta̱dde̱no̱.+6Kar kizek ne, “Ming e̱e̱ni̱ i̱nna̱ de̱de̱ Ngerrti Ta̱mu̱ta̱dde̱no̱ ju̱ka̱k ele cunne
         lo̱o̱c. Eci e̱he̱rye̱ buwe ci Ta̱mu̱ta̱dde̱no̱:“‘I̱lo̱ti̱k atin Ta̱mu̱ta̱dde̱n anjilonya waginnek zoz cunneodongeki atin nege i̱nne̱t ta̱dde̱n azzine cigge̱k,kar atin i̱nna̱ iróng ovocek zo̱o̱ cigunnek be.’”-7Abarizek Ye̱su̱ nonno bo̱do̱k azi “Bui ci Ta̱mu̱ta̱dde̱no̱ ne, ‘Ma atimani Manyi Ta̱mu̱ta̱dde̱n
         cunne.’”-8Uwe lo̱rye̱nti̱ bo̱do̱k Ye̱su̱ biye ci u̱u̱ni̱ kaal kar ki̱ye̱le̱k ba̱a̱li̱ne̱t ci
         lo̱o̱tu̱ do̱o̱k. 9A̱nne̱k lo̱rye̱nti̱ Ye̱su̱ ne, “Ming akateya u̱zu̱ngtti̱ lo̱o̱c ngati a̱di̱ngdi̱nga̱na̱n,
         kaanyi kaal cik a̱zi̱ze̱ lo̱o̱ta̱ ko̱ do̱o̱k.”10Obodike Ye̱su̱ nonno, “Nyehe ngatinanni, Sitan,+ e̱he̱rye̱ buwe ci Ta̱mu̱ta̱dde̱no̱ azi ne, ‘Di̱ngdi̱nga̱n Manyi Ta̱mu̱ta̱dde̱n kar
         li̱ngli̱ngo̱zi̱k nonno do̱.’”-11Imma nginatu utungek lo̱rye̱nti̱ nonno lo̱o̱c kar anjilonya cik Ta̱mu̱ta̱dde̱no̱ ki̱vi̱ta̱
         keeltta nonno.Akate Ye̱su̱ li̱ngli̱ngo̱n cinne o̱rge̱ ci een Ga̱li̱li̱(Marko 1:14-15; Lu̱ka̱ 4:14-15)12Baling okko Ye̱su̱ aziye azi ne, “A̱gga̱me̱ Joni arozik lagam,” i̱mi̱re̱ uk Ga̱li̱li̱ya̱.
         13Utungek orog ci een Nazeret lo̱o̱c, uk abak o̱rge̱ ci een zara Kapernaum, orog ci
         ojongzo ki nyatapar ci een Ga̱li̱li̱ nginti ojongzo ki lo̱o̱cco̱k cik Zebulun ki Naphtali.
         14Ogon enne niko ko̱, kar zoz bali u̱du̱wa̱ a̱ri̱to̱i̱ti̱ ci een Isaya kakat mo̱o̱le̱t,
         azi ne,15“Izikto, lo̱o̱c ci Zebulun ki lo̱o̱c ci Naphtali,wa aave go̱o̱le̱ ci nyataparo wa aave je̱e̱ne̱ ci Jordani!Ziyo, lo̱o̱c ci Ga̱li̱li̱, lo̱o̱c ci abahe ol wak iróng een Ya̱u̱d.16Icinnet ol wak abak mu̱hu̱ra̱,vooriten ci a̱ppwe̱,ma̱i̱je̱ ol wak abak ri̱ri̱to̱ne̱ ci daizo,iyowak atin nogo vooriten.”-17Imma i̱nya̱we̱ ne̱ke̱ akate Ye̱su̱ de̱mzi̱ne̱t azi ne, “Uturtta mu̱nye̱n, eci ize
         ojon ba̱a̱li̱ne̱t ci ta̱mu̱-kengo.”Atahala Ye̱su̱ nuyak waginnek een o̱o̱tti̱(Marko 1:16-20; Lu̱ka̱ 5:1-11)18Baling owo Ye̱su̱ nyatapare ci een Ga̱li̱li̱, icin logoz cik een rama Si̱mo̱ne̱ wa
         een Peturu ki gotoni ci een Andereya ming a̱gga̱m u̱lu̱g liila. 19A̱nne̱k Ye̱su̱ nogo ne, “I̱vi̱ta̱ unuyang kar kedemezung gga̱mi̱ne̱t ol.” 20Imma Si̱mo̱ne̱ ki Andereya iziyyet zoz cinne kar zin kunuwet nonno.21Baling ngen Ye̱su̱ owo liile ci een Ga̱li̱li̱, icin bo̱do̱k logoz cik een rama Je̱mi̱s
         ki Jon dooli wak Zebedee, ming erekrean baru wak a̱gga̱me̱ u̱lu̱g i̱bo̱wa̱ ki be̱e̱ti̱nne̱ng.
         A̱nne̱k Ye̱su̱ nogo ne, “I̱vi̱ta̱ unuyang,” 22Utungtek be̱e̱ti̱nne̱ng ki i̱bo̱ lo̱o̱c kar zin kunuwet nonno.Angaru Ye̱su̱ ol cik omori(Lu̱ka̱ 6:17-19)23A̱lu̱c Ye̱su̱ lo̱o̱c ci Ga̱li̱li̱ do̱o̱k, edemez ol Ce̱e̱ze̱ wa Lawinto,+ uwahek ol kaviyak cik abunna+ ba̱a̱li̱nte̱ ci Ta̱mu̱ta̱dde̱no̱, kar bo̱do̱k kangaru ol wak omori. 24Imma nginatu, uzuca zoz ci angaruwe Ye̱su̱ ol ko̱, lo̱o̱c ci ol wak iróng een Ya̱u̱d,
         Syria, anyakttak zin ol nonno ol wak anyak mo̱ri̱zzo̱k cik aavtte do̱ do̱. Anyak ol
         cik omori mo̱ri̱zzo̱k cik a̱u̱ce̱ oroot, ma̱i̱je̱ uggak anyak kuulo cik lo̱rye̱nta̱k,+ omori uggak lohunuhunu, anyak u̱gge̱ bu̱k cik nganynganyik zoona, anyahak ol do̱o̱k
         Ye̱su̱, kar enne kangaru nogo.25A̱vvu̱ ol cik meelek Ga̱li̱li̱ya̱ ki cik a̱vvu̱ o̱ro̱gjo̱we̱ cik een Dikapolis, orong
         Ye̱su̱. A̱vvu̱ ol uggak bo̱do̱k Jerusalema ki lo̱o̱ce̱ ci Ju̱de̱ya̱ ki cik a̱vvu̱
         moro ci Jordani, annu nege Ye̱su̱ kizeto nuyak ciginnek.
         
            
               	Lo̱rye̱ni̱t: Een zara ciginnek Sitan. Een enne alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-12.

               	I̱ya̱ye̱: Aavtte ol cik Ya̱u̱do̱ gon i̱i̱nya̱ u̱gge̱ ne̱ko̱ cik iróng bu̱k adak rok da̱i̱ne̱t
                     u̱gge̱ abarik orong kar nege kanycik e̱le̱tti̱ cigge̱k kize cik alawe nege Ta̱mu̱ta̱dde̱n.

               	4:4 Deuteronomy 8:3

               	Ce̱e̱z wa Ta̱mu̱ta̱dde̱no̱: Anyak Ce̱e̱z wa Ta̱mu̱ta̱dde̱no̱ co̱de̱ ṯok Jerusalema, otodongek ol cik wawaco Ta̱mu̱ta̱dde̱n
                     muci nginati ki bali ming a̱du̱wa̱ lo̱ti̱nno̱wa̱ cik Musesi ke̱. Aave Ta̱mu̱ta̱dde̱n
                     Ce̱e̱ze̱ wa Ta̱mu̱ta̱dde̱no̱ Ngati A̱li̱le̱ Oroot di̱ngdi̱ngo̱nta̱. Alaan ci a̱ddi̱ki̱re̱
                     wawaco do̱ ci okko Ngati A̱li̱le̱ Oroot Ce̱e̱ze̱ wa Ta̱mu̱ta̱dde̱no̱, okko anyaha
                     bi̱ye̱ cik unye mu̱nye̱n cik ollu ngu̱me̱ ci Ta̱mu̱ta̱dde̱no̱, e̱rki̱ta̱ lak co̱de̱.
                     IkebLeviticus 16; I̱bu̱ru̱ 9:1-7.

               	4:6 Caliwon 91:11-12

               	4:7 Deuteronomy 6:16

               	Sitan: Awu ol nonno azi ne, lo̱rye̱ni̱t wa een alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-9.

               	4:10 Deuteronomy 6:13

               	4:16 Isaya 9:1-2

               	Ce̱e̱z wa Lawinto: Anyak Ya̱u̱di̱ Ce̱e̱zi̱ cik meelek giir lawintak o̱ro̱gjo̱we̱ cigge̱k. Arumo nege
                     Ce̱e̱ze̱ wa Lawinto I̱i̱te̱ne̱ wa Yu̱bze̱nto̱ kar kalac Ta̱mu̱ta̱dde̱n kar bo̱do̱k
                     kikebit Zoz cinne.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

               	Kuulo cik lo̱rye̱nta̱k: E̱e̱ggi̱n bali nege anjilonya ki Ta̱mu̱ta̱dde̱n ta̱mu̱-kenga ngati alaan cinne̱ng
                     wa een Sitan ko̱ kar bali nege kutuburret Ta̱mu̱ta̱dde̱n kar zin Ta̱mu̱ta̱dde̱n kottok
                     nogo ta̱mu̱-kenga. Kar zin nege kizeto kuulo cik lo̱rye̱nta̱k cik atiza ol lo̱o̱ta̱
                     ngatu ko̱. IkebO̱no̱zzo̱k 12:7-9.

Ma̱yu̱we̱ne̱t ci Ta̱mu̱ta̱dde̱no̱ ta̱mu̱-kenga(Lu̱ka̱ 6:20-23)1Baling icin Ye̱su̱ koole ci ollu, uk ottod bee a̱vvu̱ lo̱o̱ta̱, i̱vi̱tta̱k zin nuyaha
         nonno, 2akate zin enne de̱mzi̱ne̱t ci azi ne,3“U̱mu̱yu̱k Ta̱mu̱ta̱dde̱n ol wak amati vongiza,eci ba̱a̱li̱ne̱t ci ta̱mu̱-kengo okko een cinne̱ng.4U̱mu̱yu̱k Ta̱mu̱ta̱dde̱n ol wak aavtte u̱lu̱wa̱na̱,okko atin Ta̱mu̱ta̱dde̱n a̱ti̱ri̱z nogo katalto.5U̱mu̱yu̱k Ta̱mu̱ta̱dde̱n ol wak iróng odong e̱le̱tti̱ cigge̱k,ovvo atin nege aragiz lo̱o̱c.6U̱mu̱yu̱k Ta̱mu̱ta̱dde̱n ol wak a̱jji̱n zi̱nze̱tti̱ cigge̱k zoz ci Ta̱mu̱ta̱dde̱no̱
         ki bunnat cinne,aruba atin zi̱nze̱tti̱ cigge̱k gi̱i̱ ci orong nege.7U̱mu̱yu̱k Ta̱mu̱ta̱dde̱n ol wak abunna,acin atin nege bunnat ci Ta̱mu̱ta̱dde̱no̱.8U̱mu̱yu̱k Ta̱mu̱ta̱dde̱n ol wak caalek zi̱nze̱tti̱,acin atin nege Ta̱mu̱ta̱dde̱n.9U̱mu̱yu̱k Ta̱mu̱ta̱dde̱n ol wak aganiz ol,ovvo atin nege e̱e̱ggi̱n dooli cik Ta̱mu̱ta̱dde̱no̱.10U̱mu̱yu̱k Ta̱mu̱ta̱dde̱n ol wak a̱gi̱d ol zo̱ze̱ ci bunnat cinne,een ba̱a̱li̱ne̱t ci ta̱mu̱-kengo ko̱ cinne̱ng.11“U̱mu̱yu̱ng zin Ta̱mu̱ta̱dde̱n i̱ge̱ta̱ ol wak odomnyung ol, a̱gi̱ddu̱ng ol kar ogonekku̱ng
         kaal cik lo̱rye̱nta̱k zo̱ze̱ cinanni. 12Ataltto, eci atin Ta̱mu̱ta̱dde̱n amuccu̱ng i̱ge̱t ta̱mu̱-kenga, ogon ki bali ming
         a̱gi̱d ol a̱ri̱tto̱k balik a̱vvu̱ o̱o̱we̱ cunno̱ng ke̱.De̱mzi̱ne̱t ci obod ki mile ki tukulec(Marko 9:50; Lu̱ka̱ 14:34-35)13“Ogonnu niga ki mile ci lo̱o̱tu̱, ma̱i̱je̱ ming amaktali mile, iróng ngen emede. Kogon
         bo̱do̱k wo̱ye̱ kize mile ku̱, kar kemed? Iróng bo̱do̱k ngen abunna gi̱i̱ye̱ emani,
         agano ming a̱ju̱ko̱ni̱k tu̱ kar kimice ol.14“Ogonnu niga ki urez ci lo̱o̱tu̱. Eci orogi ci eenyce zi̱i̱ra̱ ta̱dde̱na̱ iróng a̱lu̱gnye̱.
         15Iróng wo̱ye̱ ol adima urez kar ku̱bu̱nge̱t uduca. Abarik aronik nginti een i̱te̱le̱
         kar kataran ol ce̱e̱za̱ do̱o̱k. 16Ogon zin baizi ci ol cik diirik ki urez ci ataran ce̱e̱z, aanycik zin urezwa ciggo̱k
         katalanyit kataranit ol, kar nege kicinnet bunnat cunno̱ng, kar zin nege kinnatit
         Be̱e̱ti̱nno̱ng wa aave ta̱mu̱-kenga.Lo̱ti̱nno̱k wak Musesi17“Ma i̱no̱nnu̱ a̱nnu̱ ne, ka̱kku̱ni̱ anna kar ki̱ki̱ya̱ kamadan lo̱ti̱nno̱k cik Musesi
         icima zoz ci a̱ri̱tto̱k wak zoz ci Ta̱mu̱ta̱dde̱no̱; iróng anna ka̱kku̱ni̱ kar ki̱ki̱ya̱
         kegerzan nogo, abarik kokko kadimani nogo kaale cik obod ki annita. 18Ka̱du̱wa̱kku̱ng zoz wa een de̱de̱ okko atin ta̱mu̱-kengi ki lo̱o̱c a̱zze̱. Ku̱du̱wa̱
         anna iróng atin gi̱i̱ imma a̱zze̱ lo̱ti̱nno̱we̱ ne̱ko̱. Abarik akati atin lo̱ti̱nno̱wa̱
         wak e̱he̱rye̱ Buwe ci Ta̱mu̱ta̱dde̱no̱ ko̱ mo̱o̱le̱t.19“Ming utuburtu gi̱i̱ imma co̱de̱ lo̱ti̱nno̱we̱ ne̱k riilik ko̱, kar abarik edemezit
         ol kaal u̱gge̱ cik gerzek, ovvo atin e̱e̱ggi̱nnu̱ vu̱rrti̱ ba̱a̱li̱nte̱ ci ta̱mu̱-kengo.
         20Ka̱du̱wa̱kku̱ng zin zoz wa een de̱de̱, abunna zin niga ming ogonnu kaal cik abunna
         ommogit ol cik een Varacis ki de̱me̱zzo̱k wak lo̱ti̱nno̱u̱, kar atin niga i̱tto̱z
         ba̱a̱li̱ne̱t ci ta̱mu̱-kengo.Munyenet e̱e̱t ci diiri21“Iziktu niga lo̱ti̱nno̱k balik reentik a̱du̱wa̱k Musesi ciko ji̱jí̱, a̱nne̱k ne,
         ‘Ma amunyi e̱e̱t ci diiri,- imma e̱e̱ti̱ ci a̱ru̱k e̱e̱t, ettedonik nonno lo̱ki̱ko̱.’ 22Abarik ku̱du̱wa̱u̱ng zin anna ka̱nne̱kku̱ng ne, ming aburnek e̱e̱ti̱ imma gooni nong,
         ettedik atin Ta̱mu̱ta̱dde̱n nonno lo̱ki̱ko̱+. Ming odom e̱e̱ti̱ imma gooni azi ne, ‘A̱zze̱ni̱ zinin,’ ovvoyi atin ol lo̱ki̱ka̱.
         Ming a̱nne̱k e̱e̱ti̱ imma gooni ne, ‘Gi̱i̱tareng,’ okko atin enne a̱ju̱ko̱ni̱k nginti
         gwo̱o̱ wa apadpadi udut.+23“I̱yo̱ko̱ zin ming okko i̱nna̱ anyike muci i̱te̱le̱ ci Ta̱mu̱ta̱dde̱no̱ imma ngatu
         anyahonu ki goonu imma no̱ngi̱tto̱n, 24Dima muci necu, tungek i̱te̱le̱+ wa gon arike ol muci ko̱, oot aganto imma goonu arrak kar boda anyik Ta̱mu̱ta̱dde̱n
         muci.25“Ming orong e̱e̱ti̱ ci anyahonu no̱ngi̱tto̱n okkoyyi lo̱ki̱ka̱, arik lo̱o̱c kar deccak
         zoz neci ming ngen kuwuyi lo̱ki̱ka̱. Ming iróng arike lo̱o̱c, okko okkoyyi lo̱ki̱ka̱
         kar ku̱ju̱ke̱i̱ lagam. 26Ka̱du̱wa̱kku̱ng zoz wa een de̱de̱, iróng i̱nna̱ oogjai, aave lagama zee, ming u̱ru̱wu̱
         i̱nna̱ o̱ro̱bi̱ya̱ kar oogjai.”Rucenet27Emena Ye̱su̱ zoza dee kar kize ne, “Iziktu niga ti̱lo̱wi̱ne̱t wa azi ne, ‘Ma orootonu
         ki ngaai cik ollu.’-28Ka̱nne̱kku̱ng ne, ming acin e̱e̱ti̱ ngaa eberene cik oronge ele cinne, u̱tu̱gu̱ e̱e̱ti̱
         neci mu̱nye̱n. 29Ming aanyi e̱be̱re̱ci̱ ci a̱zzo̱ ko̱ mu̱nye̱n, agano abarik ming otokcak e̱be̱re̱c
         co̱de̱ tu̱, gerza ming a̱ju̱ko̱ni̱k ele do̱o̱k gwo̱o̱ ci alanyit udut. 30Kar bo̱do̱k ming amaraki a̱zzi̱ti̱ ci a̱zzo̱ mu̱nye̱n, agano abarik ming ettedak tu̱,
         gerza abarik ming a̱ju̱ko̱ni̱k ele do̱o̱k gwo̱o̱ wa alanyit udut.”Oginet ci ngaawo ki mac(Ma̱te̱yo̱ 19:9; Marko 10:11-12; Lu̱ka̱ 16:18)31“Ozoz Ye̱su̱ zoz ci keer ci Ya̱u̱do̱ lo̱ti̱nno̱we̱ cik Musesi azi ne, ‘Imma e̱e̱ti̱
         ci oog ngaa cinne,+ anyik keteherak waraga ci ooginto.’-32Abarik zin ka̱nne̱kku̱ng ne, ming oog e̱e̱ti̱ ngaa gaganiko, aanyik enne ngaa kize
         a̱li̱ya̱i̱t, ma oogi ngaa, oog zin ngaa zo̱ze̱ ci a̱li̱ya̱kze̱ti̱nu̱ do̱ niko, eci
         anyike enne ele cinne ol. Ming a̱ti̱k e̱e̱ti̱ imma ngaa ci ogon niko, orooto enne
         bu̱k ki ngaa neci, abac enne bu̱k.Zoz ci u̱du̱wa̱ Ta̱mu̱ta̱dde̱n33“Iziktu niga zoz ci u̱du̱wa̱k Manyi ji̱ji̱ti̱gga̱c ba̱li̱ye̱ lo̱ti̱nno̱we̱ cik Musesi,
         azi ne, ‘Ma i̱tto̱ni̱ zar cik Manyi volonga, abarik i̱tto̱n zare cik Manyi zo̱ze̱
         ci een de̱de̱ okko i̱nna̱ azunne.’ 34Abarik zin ka̱du̱wa̱kku̱ng ka̱nne̱kku̱ng ne, ma i̱tto̱ni̱ zare cik ta̱mu̱-kengo eci
         een nginti abale Ta̱mu̱ta̱dde̱n kaal do̱o̱k; 35icima lo̱o̱c, een looci nginti aavtte zoona cik Ta̱mu̱ta̱dde̱no̱, icima Jerusalem,
         een necu orog ci aave alaani wa a̱ddi̱ki̱re̱ een Ta̱mu̱ta̱dde̱n. 36Ming ozozi, ma i̱tto̱ni̱k oo cunne, eci iróng i̱nna̱ wo̱ye̱ uhu imacoc co̱de̱ o̱o̱we̱
         cunne kize voora icima o̱lla̱. 37Ming elema i̱nna̱ zoz neci, lema, ming aburi, tuburo, ming anyak zoz imma ci ommog
         necu, a̱kku̱ lo̱rye̱nta̱.Caac(Lu̱ka̱ 6:29-30)38“Iziktu niga zoz ci bali eher Musesi, azi ne, ‘Ming akat e̱e̱ti̱ gooni e̱be̱re̱c,
         akane e̱be̱re̱ci̱ cinne bu̱k, okko nyigitat ki nyigitat.’-39Abarik zin ka̱du̱wa̱kku̱ng, ma alami e̱e̱t ci gerze. Ming apani e̱e̱ti̱ mucec co̱de̱,
         anyik kapan o̱to̱n co̱de̱ ke̱ bu̱k. 40Ming a̱jji̱nni̱ e̱e̱ti̱ ru̱u̱m ci ta̱dde̱nu̱, abarik anyik ki ci lo̱o̱tu̱ bu̱k. 41Ming adangeki e̱e̱ti̱ imma abunna ming i̱nya̱ma̱ni̱ nonno do̱yo̱i̱t, abarik nyaman
         nonno Mailnya+ cik e̱e̱ggi̱n rama. 42Ming a̱jji̱nni̱ e̱e̱ti̱ gi̱i̱ ci orong enne, anyik. Ming a̱jji̱nni̱ e̱e̱ti̱ imma gi̱i̱
         imma kize nga̱bo̱lo̱, anyik.Irez mo̱ddo̱(Lu̱ka̱ 6:27-28,32-36)43“Iziktu niga zoz ci ozoz ol azi ne, ‘Irez e̱e̱t ci locariyo- kar amartoi mo̱ddo̱ cuggo̱k.’ 44Abarik zin ka̱nne̱kku̱ng ne: Irezzit modden cuggo̱k, alayek ol wak a̱gi̱ddu̱ng Ta̱mu̱ta̱dde̱n,
         45kar izet dooli cik Be̱e̱ti̱nno̱ng wa aave ta̱mu̱-kenga. Anyike enne i̱i̱ kiyowa kar
         kataran ol wak abunna ki ol wak iróng a̱tu̱we̱, kar bo̱do̱k anyike ta̱mu̱ ol wak ogon
         kaal cik abunna ki cik ogon kaal cik gerzek. 46Ming irezzu niga ol wak irezzung i̱ge̱t do̱, amuccu̱ng wo̱ye̱ atin Ta̱mu̱ta̱dde̱n
         zo̱ze̱ necu? Amudannu atin niga nya ci abunna? Iróng ol wak gerzek a̱gga̱ma̱ ol mucuru
         ko̱ irez gonoggi do̱ niko? 47Ming izayu niga gonoggu do̱ niko, nya ci abunna oroot zo̱ze̱ necu? Iróng zoz ci gon
         ogon ol wak iróng a̱tu̱ Ta̱mu̱ta̱dde̱n necu? 48Abarik zin abunna ming abakku baiz ci abunna ki Ta̱mu̱ta̱dde̱n cinno̱ng wa een Be̱e̱ti̱nno̱ng
         wa aave ta̱mu̱-kenga ko̱.
         
            
               	5:21 Lu̱ge̱z 20:13

               	Lo̱ki̱ko̱: Een necu bali lo̱ki̱ko̱ ci arumo alaani ci a̱ddi̱ki̱re̱ wawaco ki alaat cik olli wawaco
                     kar bo̱do̱k lo̱ddi̱ki̱re̱ cik ollu do̱o̱k kar kodolta kozozit no̱ngi̱tto̱n cik obod
                     ki olli Ya̱u̱do̱.

               	Gwo̱o̱ wa apadpadi gon udut: Een necu gwo̱o̱ ci okko Ta̱mu̱ta̱dde̱n azane ol cik abure nonno. IkebO̱no̱zzo̱k 20:7-15.

               	I̱te̱la̱: Anyak i̱te̱le̱ reene ci Ce̱e̱z wa Ta̱mu̱ta̱dde̱no̱, nginti apahek olli wawaco Ta̱mu̱ta̱dde̱n
                     wawac kar abunna enne alalnek nogo mu̱nye̱n. Anyak bo̱do̱k i̱te̱le̱ imma ci atuze
                     olli wawaco lotagong ecito Ngati A̱li̱le̱ Ce̱e̱ze̱ wa Ta̱mu̱ta̱dde̱no̱ odohize nge̱rre̱t
                     ki yo̱mo̱na̱ i̱i̱ ci lawinto.

               	5:27 Lu̱ge̱z 20:14

               	E̱e̱t ci oog ngaa cinne: Ozoz Ye̱su̱ zoz ci obod ki rucenet ki ooginnet buwanine ciko:Ma̱te̱yo̱ 19:3-9; Marko 10:1-12; Lu̱ka̱ 16:18. Ozoz Pa̱u̱lo̱ zoz ci obod ki rucenet ki ooginnet buwe ci1 Ko̱ri̱nto̱ 7:1-40.

               	5:31 Deuteronomy 24:1

               	5:38 Lu̱ge̱z 21:24; Leviticus 24:20; Deuteronomy 19:21

               	Mailnya: Owo e̱e̱ti̱ saa co̱de̱ mailnya i̱i̱yo̱. Odolta olli Ya̱u̱di̱ anyik e̱e̱t koto mail
                     cidici I̱i̱te̱ne̱ wa Yu̱bze̱nto̱.

               	5:43 Leviticus 19:18

Umuc e̱e̱t ci amati1“Zuute, ma ogoni kaal cik abunna kicinnet ebere do̱o̱k. Ming ogonnu niga kicinnet
         ebere do̱o̱k, iróng atin ngen amudannu bunnat ci Be̱e̱ti̱nno̱ng wa aave ta̱mu̱-kenga.2“Ming amuci i̱nna̱ e̱e̱t ci amati, ma ogonnu ki ol wak een nyamuttok ogon kiwagon
         ol wak a̱ru̱k talaben Ce̱e̱zi̱nne̱ wak Lawinto ko̱, ki bo̱do̱k go̱o̱lo̱we̱ abunna
         o̱ngo̱o̱le̱ ol nogo. Ka̱du̱wa̱kku̱ng zoz ci een de̱de̱, amuda atin nege rezinet ci
         ollu, iróng atin nege ngen amuda muci ci Ta̱mu̱ta̱dde̱no̱. 3Abarik ming anyike e̱e̱t ci amati gi̱i̱ imma, ma anyike e̱e̱t imma ka̱gga̱, 4abunna zin gi̱i̱ ci anyike i̱nna̱ e̱e̱t ci amati ko̱ go̱o̱le̱ ci iróng ol a̱gga̱we̱
         ming amuci i̱nna̱ e̱e̱t ci amati. A̱gga̱ Baatunne zoz ci ogoni i̱nna̱ lo̱mu̱k ko̱,
         okko atin enne a̱mu̱yu̱ki̱n.Lawinet(Lu̱ka̱ 11:2-4)5“Ming alayu niga Ta̱mu̱ta̱dde̱n, ma ogonnu kiwagon ol wak a̱ru̱k talaben, eci nege
         atali lawinet ci alawe Ta̱mu̱ta̱dde̱n ngati abilne Ce̱e̱zi̱nne̱ wak Lawinto kar bo̱do̱k
         go̱o̱lo̱we̱, kar ol kicinnet nogo. Ka̱du̱wa̱kku̱ng zoz wa een de̱de̱, irez wo̱ye̱
         ol nogo lo̱o̱ta̱ ngatu, ma̱i̱je̱ ta̱mu̱-kenga, iróng zin atin nege amuda bunnat ci
         Ta̱mu̱ta̱dde̱no̱. 6Abarik ming ala i̱nna̱ Ta̱mu̱ta̱dde̱n, bit ce̱e̱za̱ ca̱a̱to̱, unyuga tatug, kar laa
         Baatunne lo̱mu̱k ngati iróng ol acinnin. A̱gga̱ Ta̱mu̱ta̱dde̱n gi̱i̱ ci abunna ogoni
         i̱nna̱ lo̱mu̱k, amuci atin enne i̱nne̱ta̱.7“Ming ala i̱nna̱ Ta̱mu̱ta̱dde̱n, ma ogoni kiwagon ol wak iróng a̱gga̱ Ta̱mu̱ta̱dde̱n,
         anguk zoz u̱u̱mu̱c, azi ne aziye atidic Ta̱mu̱ta̱dde̱n nogo ming anguk nege zoz niko
         ko̱. 8Ma ogonnu ki nege, eci Be̱e̱ti̱nno̱ng wa aave ta̱mu̱-kenga a̱gga̱ kaal cik orongnyu
         niga do̱o̱k ming ngen niga a̱ka̱tte̱ lawinet nonno.9“Gool zin ci kar niga alaye Ta̱mu̱ta̱dde̱n icu:“‘Be̱e̱ti̱nna̱ng wa aave ta̱mu̱-kenga,anyik zar cigunnek ki̱li̱le̱c,10Anyik alaanzet cunne ki̱ki̱ya̱k lo̱o̱c,kar ol ki̱li̱ngli̱ngte̱ zoz cunnelo̱o̱co̱we̱ do̱o̱k ki i̱yo̱ko̱ ta̱mu̱-kenga ko̱.11Inyet da̱i̱ne̱t cik kadaka wazin necu.12Laleit ba̱ci̱no̱we̱ki i̱yo̱ko̱ ming kalalneka naga ol u̱gge̱ ko̱.13Ma anyike ol kitimanteta,abarik eelawet lo̱rye̱nta̱.’14Ming alalnekku niga ol cik ogonekku̱ng gi̱i̱ ci gerze, okko atin Baatunne wa aave
         ta̱mu̱-kenga alalnekkung i̱ge̱t bu̱k ba̱ci̱no̱we̱. 15Ming iróng niga alalnekku gonoggu gi̱i̱ye̱ ci gerze ogonekku̱ng nege, iróng atin Ta̱mu̱ta̱dde̱n
         bu̱k alalnekkung i̱ge̱t ba̱ci̱no̱we̱ cuggo̱k.I̱ya̱wi̱ne̱t16“Ming i̱ya̱yi̱nnu̱ niga, ma ogonnu ki ol wak a̱ru̱k talaben eci i̱ye̱li̱ne̱ nege ngu̱mti̱
         cigge̱k ming i̱ya̱ye̱. Ka̱du̱wa̱kku̱ng zoz wa een de̱de̱, u̱mu̱dda̱ nege kaal cik
         orong nege lo̱o̱ta̱ ngatu do̱o̱k, iróng een ta̱mu̱-kenga. 17Abarik ming i̱ya̱ye̱ i̱nna̱, diman ele cunne ki̱zi̱zi̱, u̱vu̱d ele maala ju̱rru̱m,
         kar tunya ngu̱m maame, 18kar abunna iróng ol a̱gga̱ ming i̱ya̱ye̱ i̱nna̱. Abarik Ta̱mu̱ta̱dde̱n acin gi̱i̱
         ci ogone lo̱mu̱k, amucci atin enne i̱nne̱ta̱.I̱to̱kze̱t ci aave ta̱mu̱-kenga(Lu̱ka̱ 12:33-34)19“Ma adazekku e̱le̱tti̱ kaal lo̱o̱ta̱ ngatu, eci i̱to̱kze̱t ci lo̱o̱tu̱ ngatu ovvo
         adak todowa ki zizac, ovvo bo̱do̱k ogoryaha ogorozi. 20Abarik adazzek i̱to̱kze̱t cunno̱ng ta̱mu̱-keng ngati iróng ngazengaze ki zizac egerzan,
         ngati bo̱do̱k iróng wo̱ye̱ ogoryaha amuda gool ci ogorzine. 21Imma ngati aave i̱to̱kze̱t cunne, aave zinin cunne bu̱k nginati.Urez(Lu̱ka̱ 11:34-36)22“Een e̱be̱re̱ci̱ urez ci eliyo. Ming abunna ebere cigunnek acine do̱o̱k, okko atin
         ele cunne do̱o̱k anyak tukulec. 23Abarik ming iróng e̱be̱re̱ci̱ cunne abunna, aave ele cunne do̱o̱k mu̱hu̱ra̱. Ming
         aave ele cunne mu̱hu̱ra̱, een ucca mu̱hu̱re̱te̱ni̱ neci ki nya!O̱ro̱bi̱ya̱(Lu̱ka̱ 16:13)24“Iróng zin e̱e̱ti̱ co̱de̱ a̱li̱ngli̱nge̱k ol rama lak co̱de̱. Ogon ki i̱yo̱ko̱, icima
         abure co̱de̱ kar kirez co̱de̱. Arike wo̱ye̱ enne co̱de̱ zinin, kar kebezbezan co̱de̱.
         Iróng wo̱ye̱ niga a̱li̱ngli̱ngnyu̱ kaal rama, Ta̱mu̱ta̱dde̱n ki zoz ci o̱ro̱bi̱ya̱u̱.Ma anyike zinin kibil je̱e̱na̱(Lu̱ka̱ 12:22-31)25“I̱yo̱ko̱ zin ka̱du̱wa̱kku̱ng, ma o̱ngo̱o̱li̱nnu̱ zoz ci obod ki ruget cunno̱ng, icima
         i̱no̱nnu̱ nya ci adakku icima ci auddu; icima zoz ci e̱le̱tti̱ cuggo̱k, aimnyu atin
         nya. Ma dim rugeti iróng riil kommog da̱i̱ne̱t, okko ele riil kommog ru̱u̱ma̱ni̱?
         26Icinnet iballi cik a̱ku̱l ko̱, iróng nege e̱e̱vi̱ye̱ icima etteda labi icima arik
         kaal de̱he̱rwa̱, abarik ngen Baba wa aave ta̱mu̱-kenga adaiz nogo dee niko. Iróng
         niga ol cik diirik riile kommogit iballi? 27Ngene ngatinno̱ng ci otornik i̱i̱te̱n co̱de̱ baiz cinne lo̱o̱ta̱ ngatu ming aave zinin
         cinne je̱e̱na̱ ko̱?28“Inya ming abile zi̱nze̱tti̱ cuggo̱k je̱e̱na̱ zo̱ze̱ ci ru̱u̱ma̱ni̱nu̱ ko̱? Icinnet
         arte cik zarak ngati alinane, iróng nege a̱li̱ngli̱ng icima alulek e̱le̱tti̱ ru̱u̱ma̱ni̱.
         29Ja zin ku̱du̱wa̱u̱ng, iróng alaani Solomoni aime ki̱zi̱zi̱ alaanzete cinne do̱o̱k
         ki i̱yo̱ko̱. 30Ming een gool ci aimze Ta̱mu̱ta̱dde̱n arte cik zarak, wak alize wazin cu kar loza
         ku̱ju̱kto̱zi̱k gwo̱o̱, iróng wo̱ye̱ aimizzung i̱ge̱ta̱? Eeh ol wak anyakku tu̱we̱ne̱t
         cidici ko̱.31“Ma zin anyikku zi̱nze̱tti̱ kibilet je̱e̱na̱, a̱nnu̱ ne ‘Kadak atidic naga nya?’ Icima
         ‘Kaud atidic naga nya?’ Icima ‘Kaimnya atin naga nya?’ 32Eci ol wak iróng a̱gga̱ Ta̱mu̱ta̱dde̱n a̱vi̱r vu̱rrte̱ ci kaal ne̱ko̱, imma Baatunne
         wa aave ta̱mu̱-kenga a̱gga̱ kaal cik orongnyu niga do̱o̱k. 33Abarik zin orongtta arrak oowa ba̱a̱li̱ne̱t ci Ta̱mu̱ta̱dde̱no̱ ki bunnat cinne, kar
         bo̱do̱k atin Ta̱mu̱ta̱dde̱n ka̱a̱nyu̱ng kaal ne̱k orongnyu niga ke̱ do̱o̱k. 34I̱yo̱ko̱ zin, ma anyikku zi̱nze̱tti̱ kibilet zo̱ze̱ ci lo̱ze̱ti̱nu̱, okko atin zoz
         ci lo̱ze̱ti̱nu̱ edeca ele manyi. Anyak i̱i̱te̱ni̱ do̱o̱k kaal cigge̱k.

Ma apahek ol lo̱ki̱ko̱(Lu̱ka̱ 6:37-42)1“Ma apahek ol ba̱ci̱nno̱k okko atin apahoniki ba̱ci̱ i̱nne̱ta̱ bu̱k. 2Ogon zin niko bu̱k, go̱o̱le̱ ci apahek i̱nna̱ ol ba̱ci̱ ko̱, okko atin Ta̱mu̱ta̱dde̱n
         apaheki i̱nne̱t bu̱k ba̱ci̱ cunne niko. Okko atin enne ogoniki i̱nne̱t bu̱k kaal balik
         ogonik i̱nna̱ ol ke̱.3“Nya i̱nna̱ ming acinni artenit cidicilim e̱be̱re̱ce̱ ci gononu ko̱, imma ngatu ibbezi
         keet ci a̱ddi̱ki̱re̱ e̱be̱re̱ce̱ cunne? 4A̱nne̱k wo̱ye̱ i̱nna̱ goonu ne, ‘Ja kidima artenit cidicilim e̱be̱re̱ce̱ cunne,’ imma
         ngatu anyai i̱nna̱ keet ci a̱ddi̱ki̱re̱ e̱be̱re̱ce̱ cunne? 5E̱e̱ni̱ i̱nna̱ e̱e̱t ci a̱ru̱wa̱ talaben, aara arrak keet ci a̱ddi̱ki̱re̱ e̱be̱re̱ce̱
         cunne, kar zin cinno ju̱rru̱m kar aara artenit cidicilim e̱be̱re̱ce̱ ci gononu ko̱.6“Ma adima kaal cik a̱li̱le̱ kar ju̱ke̱k urzi; ma a̱ju̱ke̱k kaal cik riilik kodurukwa,
         ovvo atin nege orocik lo̱o̱c egerzan zone. Kar atin nege vu̱rrta̱ kerecin.Ji̱no̱, rongo, ṯokṯowan tatug(Lu̱ka̱ 11:9-13)7“I̱jji̱nne̱t Ta̱mu̱ta̱dde̱n, a̱a̱nyu̱ng atin gi̱i̱ ci orongnyu niga. Orongtta ngati
         Ta̱mu̱ta̱dde̱no̱ kaal cik orongnyu, ovvo atin niga amudannu gi̱i̱ ci orongnyu. Oṯokṯowanit
         tatug ci Ta̱mu̱ta̱dde̱no̱, owikung atin enne i̱ge̱ta̱. 8Ma̱i̱je̱ e̱e̱ti̱ ci a̱jji̱n Ta̱mu̱ta̱dde̱n gi̱i̱ye̱ ci orong enne, aanyik atin Ta̱mu̱ta̱dde̱n
         nonno; ma e̱e̱ti̱ ci orongnye gi̱i̱ye̱ ci orongi, anyike atin Ta̱mu̱ta̱dde̱n nonno
         kumuda; ma e̱e̱ti̱ ci oṯokṯowan tatug, oowik atin Ta̱mu̱ta̱dde̱n nonno tatug.9“Ngene ngatinno̱ng ci ogon zoz necu, ming a̱jji̱n do̱le̱c cinne umune, okko wo̱ye̱
         enne abarik anyike nonno bee? 10Icima ming a̱jji̱n do̱le̱c cinne u̱lu̱gi̱t, okko wo̱ye̱ enne anyike nonno uwat? 11Ming wo̱ye̱ e̱e̱ggi̱nnu̱ ol cik gerzek nu̱nu̱n, a̱gga̱yyu̱ niga amuccu dooli cuggo̱k
         kaale cik abunna. Amuccu̱ng wo̱ye̱ Be̱e̱ti̱nno̱ng wa aave ta̱mu̱-kenga ko̱ ku̱ ming
         a̱jji̱nnu̱ nonno!Ti̱lo̱wi̱ne̱t ci riili12“Imma kaale do̱o̱k, u̱tu̱gu̱zze̱k ol kaal cik abunna orongnyu niga ku̱tu̱gu̱ze̱u̱ng
         nege i̱ge̱ta̱. Een ne̱ko̱ zo̱zzo̱k cik aruma lo̱ti̱nno̱k cik Musesi do̱o̱k ki zoz
         ci a̱ri̱tto̱u̱.Aran ci luduci ki ci walwali(Lu̱ka̱ 13:24)13“I̱tto̱z go̱o̱le̱ ci anyak aran ci luduci. Imma arani ci walwali ko̱, okkoyet go̱o̱le̱
         ci li̱be̱nto̱, i̱to̱zzo̱ ol cik meelek aran necu. 14Ma̱i̱je̱ gool ci een lorit anyak aran ci luduci ko̱ een gool ci okkoyet baize ci abunna,
         i̱i̱zo̱ ol cikidik do̱ niko.Keet ki o̱ya̱u̱ ciginnek(Lu̱ka̱ 6:43-45)15“Igenyit zo̱ze̱ ci a̱ri̱tto̱k wak een volongnyok. A̱vvu̱na̱kku̱ng nege gunune ogon
         ki i̱yo̱ko̱ a̱zza̱ ko̱, imma zi̱nze̱tti̱ ogon ki i̱yo̱ko̱ u̱du̱ma̱na̱ ko̱. 16I̱ye̱za̱nu̱ niga nogo kaale cik ogon nege. Iróng gon ol ebera i̱mmi̱ icima i̱lo̱ngo̱
         keete ci anyak biila. 17Ogon bu̱k niko, a̱bbi̱rna̱ keet ci abunna o̱ya̱u̱ cik abunna, ma̱i̱je̱ keet ci gerze
         a̱bbi̱rna̱ o̱ya̱u̱ cik gerzek. 18Iróng keet ci abunna a̱bbi̱rna̱ o̱ya̱u̱ cik gerzek, iróng wo̱ye̱ bo̱do̱k keet ci gerze
         a̱bbi̱rna̱ o̱ya̱u̱ cik abunna. 19Imma zin keena wak iróng a̱bbi̱rna̱ o̱ya̱u̱ cik abunna, ettedak ol tu̱ kar kokolttek
         gwo̱o̱. 20I̱yo̱ko̱ zin, i̱ye̱za̱nu̱ atin niga a̱ri̱tto̱k cik volongak kaale cik ogon nege.U̱zu̱tte̱(Lu̱ka̱ 13:26-27)21“Iróng ol do̱o̱k wak a̱nne̱ka̱ ne, ‘Manyi, Manyi,’ i̱i̱zo̱ atin ba̱a̱li̱ne̱t ci ta̱mu̱-kengo,
         abarik i̱i̱zo̱ atin ol wak azunne ti̱lo̱wi̱ne̱t ci Baba wa aave ta̱mu̱-kenga. 22Anyak ol cik meelek atin a̱nne̱ka̱ i̱i̱te̱ne̱ ci lo̱ki̱ko̱ ko̱ ne, ‘Manyi, Manyi ba̱li̱ye̱
         naga kuwaheka ol kaviyak zare cigunnek, ma zin go̱o̱le̱ neci kottoktta kuulo cik lo̱rye̱nta̱k
         ngati ol cik meelek, kar bo̱do̱k ku̱tu̱gu̱zza̱ kaal cik meelek a̱vu̱la̱.’ 23Kovocak atin anna nogo zoz, ‘Iróng anna ka̱gga̱yyu̱ng. Oot reena ngatinanni niga ol
         wak gon ogonnu mu̱nye̱n ko̱.’Tehenyiak cik egenyi ki cik tarbalik(Lu̱ka̱ 6:47-49)24“I̱yo̱ko̱ zin, ming aziye e̱e̱ti̱ imma zoz cinanni ko̱, kar ki̱li̱ngli̱nge̱, ogon
         enne ki e̱e̱ti̱ ci egenyi eenycek ce̱e̱z nginti odong ele. 25Ming okko ta̱mu̱ aṯile, ki̱ri̱yye̱t morena, okko ngooti ci a̱ppwe̱ a̱kku̱, iróng zin
         ce̱e̱z cinne a̱yu̱we̱ eci lolanya ciginnek adawonik nginti odong ele. 26Ma̱i̱je̱ e̱e̱ti̱ ci aziye zoz cinanni ko̱, kar iróng a̱li̱ngli̱nge̱ go̱o̱le̱ ci koronge
         anna, ogon enne ki e̱e̱ti̱ ci tarbali eenycek ce̱e̱z nginti een azac. 27Ming okko ta̱mu̱ aṯile, a̱ri̱ya̱k tawani ce̱e̱z kar bo̱do̱k ki̱ki̱ya̱ ngooti ci a̱ppwe̱,
         a̱li̱be̱ zin ce̱e̱z neci ku̱yu̱we̱ ru̱k.”28Baling okko Ye̱su̱ edeca zo̱zzo̱k ne̱ko̱ do̱o̱k, a̱ma̱li̱ltte̱ ol o̱o̱tti̱ de̱mzi̱nte̱
         cinne. 29A̱ma̱li̱ltte̱ ol o̱o̱tti̱ eci Ye̱su̱ edemez nogo alaanzete cinne, iróng ogon ki de̱me̱zzo̱wa̱
         wak lo̱ti̱nno̱k wak Musesi ko̱.

Angaru Ye̱su̱ e̱e̱t ci adak dhovo(Marko 1:40-45; Lu̱ka̱ 5:12-16)1Baling ulucai Ye̱su̱ zi̱i̱ra̱, unuwet zin koole ci a̱ppwe̱ nonno. 2Imma ngati dicilim niko, i̱ki̱ya̱k nonno e̱e̱ti̱ ci adak dhovo+ a̱ka̱tte̱k zin u̱zu̱ngtti̱ lo̱o̱c ngati Ye̱su̱, kar kize ne, “Manyi, ming orongi
         ngaruwan, angaruya wo̱ye̱ labak kubunna.”3Atadek zin Ye̱su̱ e̱e̱t neci a̱zzi̱t, kar kize ne, “Korongi anna kar abunna ming kangaruyin.”
         Angaru zin enne e̱e̱t neci kubunna e̱e̱ti̱ necu ki̱zzi̱ dhovo dakdak. 4U̱du̱wa̱k zin Ye̱su̱ nonno, a̱nne̱k ne, “Ma okko a̱du̱wa̱k e̱e̱t imma. Abarik bit
         ye̱le̱k ele e̱e̱t ci wawaco+ Ce̱e̱ze̱ wa Ta̱mu̱ta̱dde̱no̱, kar anyik muci cunne ki bali ming a̱du̱wa̱ ti̱lo̱wi̱ne̱t
         wa Musesi+ ke̱, kar ol kicinnet ka̱gga̱c zoz cunne.”Tu̱we̱ne̱t ci ddi̱ki̱ryo̱i̱t wa aciiru(Lu̱ka̱ 7:1-10; Jon 4:43-54)5Baling okko Ye̱su̱ o̱rge̱ ci een Kapernaum ke̱, i̱ki̱ya̱k nonno ddi̱ki̱ryo̱i̱ti̱ ci
         aciiru,+ a̱nne̱k ne, eelawan. 6Kar kizek Ye̱su̱ ne, “Manyi, kanyai du̱ca̱i̱t cinanni ezecane lo̱o̱ta̱, iróng ngen
         owo, apirna oroot.”7A̱nne̱k Ye̱su̱ nonno ne, “Abunna ngen atidic kokko kangaru nonno.”8Abarik ddi̱ki̱ryo̱i̱ti̱ ci aciiru ko̱ o̱bo̱de̱k nonno, a̱nne̱k ne, “Manyi, iróng agano
         kar i̱nna̱ i̱jja̱ rok ce̱e̱z cinanni. Abarik i̱tto̱n utug cunne, du̱wa̱ zoz, kar du̱ca̱i̱ti̱
         cinanni kubunna. 9Kanyai anna aciir cik a̱ddi̱ki̱re̱ ngatinanni, anyak bo̱do̱k aciir cik ka̱ddi̱ki̱rne̱
         anna nogo. Ming ka̱nne̱k co̱de̱ ne, ‘Bito,’ okko enne de̱de̱. Ka̱nne̱k bo̱do̱k co̱de̱
         ne, ‘I̱jja̱,’ a̱kku̱ zin. Ka̱nne̱i̱ du̱ca̱i̱t cinanni ‘Tu̱gu̱ gi̱i̱ cu,’ ogon enne
         de̱de̱.”10Baling izik Ye̱su̱ zoz neci niko, u̱ku̱le̱k je̱e̱n kar kizek koole cik annu nonno
         ko̱ ne, “Ka̱du̱wa̱kku̱ng zoz ci een de̱de̱, ngen kumuda e̱e̱t imma ci anyak tu̱we̱ne̱t
         ci okkomi lo̱o̱ce̱ ci Israilo ki e̱e̱ti̱ cu. 11Ka̱nne̱kku̱ng ne, a̱vvu̱ atin ol cik meelek o̱to̱ne̱ ci je̱e̱ni̱ ki nyigja, ovvo atin
         nege adak kwo̱o̱r ozol ki ciko Aburaham ki I̱sa̱ko̱ ki Ya̱ko̱bo̱ ba̱a̱li̱nte̱ ci ta̱mu̱-kengo.
         12Imma ol wak ovvo atin aavtte ba̱a̱li̱nte̱ ci ta̱mu̱-kengo ko̱, otowonik re̱e̱nu̱n
         ngati mu̱hu̱ri̱. A̱lu̱ atin nege nyigite cik lo̱o̱tu̱.”13Kar Ye̱su̱ kizek ddi̱ki̱ryo̱i̱t ne, “Bit ce̱e̱za̱, ogone atin zoz necu ki ming elemi
         i̱nna̱ ko̱.” Angaruwe zin du̱ca̱i̱ti̱ cinne i̱i̱ neci ele.Angaru Ye̱su̱ ol cik meelek(Marko 1:29-34; Lu̱ka̱ 4:38-41)14Baling okko Ye̱su̱ ce̱e̱ze̱ ci Peturu, uk umuda i̱nyi̱k ci Peturu nga̱a̱ye̱ omori,
         a̱bu̱re̱ ele, oong lo̱o̱ta̱. 15Atadek Ye̱su̱ ngaa necu a̱zzi̱t, i̱zzi̱ a̱bu̱re̱zi̱ wanai niko. Itinga ngaa necu je̱e̱na̱
         uk ere nonno.16Baling ize yo̱mo̱n, anyakttak ol Ye̱su̱ ol cik meelek anyak kuulo cik lo̱rye̱nta̱k
         e̱le̱tti̱ne̱, kar enne kangaru nogo do̱o̱k kubunnta. 17Akat zoz bali u̱du̱wa̱ Ta̱mu̱ta̱dde̱n ke̱ mo̱o̱le̱t, ki bali ming u̱du̱wa̱ a̱ri̱to̱i̱ti̱
         wa een Isaya ke̱, azi ne,“Angaru enne mo̱ri̱zzo̱k cigga̱ckar naga kubunnta.”-Gool ci kanuwe Ye̱su̱(Lu̱ka̱ 9:57-62)18Baling icin Ye̱su̱ koole ci a̱ppwe̱ ming aburuk nonno, u̱du̱wa̱k zin enne nogo anyik
         kettedit nyatapar ci a̱ddi̱ki̱re̱ koot ti̱ti̱me̱ ci golla ke̱. 19I̱ki̱ya̱k zin de̱me̱zo̱i̱ti̱ wa lo̱ti̱nno̱k wak Musesi, kar kize ne, “De̱me̱zo̱i̱t,
         kanuyi zee rok nginti okkoye i̱nna̱.”20O̱bo̱de̱k zin Ye̱su̱ nonno, a̱nne̱k ne, “Anyak i̱re̱e̱rwa̱na̱ lo̱o̱knya̱ cik aavtte,
         ovvo iballi anyak ce̱e̱zi̱ cik aavtte bu̱k. Ma̱i̱je̱ Ngerrti E̱e̱to̱+ a̱kku̱ ta̱mu̱-kenga, iróng anyak nginti aave enne lo̱o̱ta̱ ngatu.”21A̱nne̱k bo̱do̱k nuyaiti imma nonno ne, “Manyi, inya arrak kuk ka̱da̱ baatanni ci ize
         daizoit.”22U̱du̱wa̱k zin Ye̱su̱ nonno a̱nne̱k ne, “I̱jja̱ nuwan, anyik ol wak a̱da̱i̱to̱ ka̱da̱c
         gonoggi cik a̱da̱i̱to̱.+”Ibiliz Ye̱su̱ ngoot(Marko 4:35-41; Lu̱ka̱ 8:22-25)23Baling i̱tto̱ Ye̱su̱ i̱bo̱ kar zin nuyaha waginnek kunuwet nonno. 24I̱ki̱ya̱ zin ngooti ci a̱ppwe̱ kotomo i̱bo̱, keelozik tawani i̱bo̱. Ma̱i̱je̱ Ye̱su̱
         adunge. 25Oot zin nuyaha i̱ti̱ngka̱c nonno, a̱nne̱k ne, “Manyi, eelaweta adudutet atidic maama
         i̱yo̱ko̱ niko!”26O̱bo̱de̱k zin Ye̱su̱ nogo: “Niga ol cik anyakku tu̱we̱ne̱t cidici ko̱, o̱ngo̱o̱li̱nnu̱
         niga nya?” Itinga zin enne je̱e̱na̱ kar kegerenyek ngoot ki maam cik apalpalane ko̱.
         Ibil zin ngooti neci kize nyatapari do̱o̱k lai.27A̱ma̱li̱ltte̱ ol ne̱ke̱ do̱o̱k o̱o̱tti̱, kar ki̱jji̱nto̱, anno ne, “E̱e̱t ci ogon
         ku̱ necu? O̱ngo̱o̱le̱ kaala nonno rok ngoot bu̱k!”Angaru Ye̱su̱ ol rama wak anyak kuulo(Marko 5:1-20; Lu̱ka̱ 8:26-39)28Baling arawa Ye̱su̱ ti̱ti̱m ci golla lo̱o̱ce̱ ci een Gadarenes, i̱vi̱tta̱k zin nonno
         ol cik een rama anyak kuulo cik lo̱rye̱nta̱k a̱vvu̱ ilomete. E̱e̱ggi̱n nege ol cik
         mootik, iróng e̱e̱ti̱ imma etted gool neci. 29Ataman niko, egerenycek nege do̱o̱k Ye̱su̱, “Orongi i̱nna̱ nya ngatinna̱ng, Ngerrti
         Ta̱mu̱ta̱dde̱no̱? A̱kku̱nni̱ i̱nna̱ okko a̱gi̱dde̱t ming ngen i̱i̱te̱ni̱ cinna̱ng
         ki̱ki̱ya̱?”30Anyak da̱ baataknya cik meelek giir ege ojonun ki nogo. 31Ilalttek zin kuulo cik lo̱rye̱nta̱k ko̱ Ye̱su̱, a̱nne̱k ne, “Ming otowikket tu̱, towikket
         ki̱tto̱za̱ baataknya.”32A̱nne̱k Ye̱su̱ nogo ne, “Oto!” Iyokta zin nege re̱e̱nu̱n kar koot ki̱tto̱zzo̱ baataknya.
         I̱vi̱re̱t zin baataknya ne̱ko̱ do̱o̱k oot zi̱i̱la̱ kar ki̱ta̱za̱k nyatapar, utuddudde
         kar ka̱da̱i̱to̱ veelek. 33Imma ol balik uuwa baataknya ke̱ i̱vi̱re̱ta̱, oot ikebit zoz necu o̱ro̱gjo̱we̱, ki
         zoz ci ol balik een ram anyak kuulo cik lo̱rye̱nta̱k ke̱. 34Itingazzo ol do̱o̱k orgato ovvo acin Ye̱su̱. Baling icinnet nege nonno, ilalttek zin
         nonno abunna ming ungnek orog cinne̱ng lo̱o̱c.
         
            
               	Dhovo: Azi lo̱ti̱nno̱wa̱ cik Musesi ne, a̱wu̱le̱ ele ci e̱e̱t ci anyak dhovo. Iróng lo̱ti̱nno̱wa̱
                     elemi ming abak enne orgene ci ollu. Ming angaruwe morizi cinne, anyik ki̱ye̱le̱k
                     ele cinne e̱e̱t ci wawaco Ce̱e̱ze̱ wa Ta̱mu̱ta̱dde̱no̱ kar enne ku̱du̱wa̱k ol iróng
                     enne ngen a̱wu̱le̱. IkebLeviticus 14:1-32.

               	E̱e̱t ci wawaco: Azi lo̱ti̱nno̱wa̱ cik Musesi ne, e̱e̱t ci wawaco do̱ ci amuc wawac Ce̱e̱ze̱ wa Ta̱mu̱ta̱dde̱no̱.
                     A̱vvu̱ nege la̱du̱n boore co Le̱vi̱.

               	Muses: Baling okko Yosevo a̱da̱i̱, izeto dooli cik Israilo du̱cca̱k Masira, edeca e̱rki̱nya̱
                     cik e̱e̱ggi̱n obet we̱c (400). Atahala Ta̱mu̱ta̱dde̱n Muses kize e̱e̱t ci a̱lu̱ge̱
                     olli Israilo ngati e̱e̱ggi̱n du̱cca̱k Masire. Aanyik Ta̱mu̱ta̱dde̱n olli Israilo lo̱ti̱nno̱k
                     ngati Musesi, nonno ci azi ol ne, Lo̱ti̱nno̱k cik Musesi. Abak i̱yo̱ko̱ da̱ Musesi
                     e̱rki̱nya̱ i̱bbo̱ng co̱de̱ ki obet we̱c (1,400) bali ngen Ye̱su̱ ki̱ti̱rra̱i̱ ke̱.
                     Ikeb Lu̱ge̱z 2-24.

               	Ddi̱ki̱ryo̱i̱ti̱ ci aciiru: Een enne ddi̱ki̱ryo̱i̱t ci a̱gga̱m aciir o̱bo̱n co̱de̱.

               	8:17 Isaya 53:4

               	Ngerrti E̱e̱to̱: Awu Ye̱su̱ ele cinne azi ne, ke̱e̱ni̱ enne Ngerrti E̱e̱to̱. I̱ye̱la̱ zoz necu azi
                     ne, een enne Ki̱ri̱sto̱, alaan ci ba̱a̱li̱ne̱t ci abak udut. IkebDaniel 7:13-14.

               	Anyik ol wak e̱e̱ggi̱n daizzok ka̱da̱c e̱e̱t cinne̱ng: A̱du̱wa̱ Ye̱su̱ zoz ci riil oroot abunna ming annu e̱e̱ti̱ Ye̱su̱ i̱yo̱ko̱, ngati
                     wo̱ye̱ e̱re̱ye̱ enne zee ka̱da̱k baatinne.

Angaru Ye̱su̱ e̱e̱t ci nganynganyik zoona(Marko 2:1-12; Lu̱ka̱ 5:17-26)1Ottod Ye̱su̱ i̱bo̱ etted liil i̱bo̱wa̱ uk o̱rge̱ cinne̱ng. 2Anyakttak ol nonno ol cik nganynganyik zoona oogin kwaane. Baling icin Ye̱su̱ tu̱we̱ne̱t
         cinne̱ng, izek enne e̱e̱t neci ngooli ko̱ ne, “Goona, ma o̱ngo̱o̱le̱ gi̱i̱ imma, aartai
         i̱nne̱t mu̱nye̱na̱ cigunnek.”3Anno de̱me̱zzo̱wa̱ wak lo̱ti̱nno̱k wak Musesi ko̱ ne, “A̱wu̱l e̱e̱ti̱ cu zoz ci Ta̱mu̱ta̱dde̱no̱!”4Ma̱i̱je̱ Ye̱su̱ a̱gga̱ kaal cik anyak nege zi̱nze̱tti̱nne̱ kar kize ne, “Inya ming
         i̱no̱nnu̱ niga kaal cik gerzek zi̱nze̱tti̱nne̱ cuggo̱k ko̱? 5Zoz jang ci obokce kar ku̱du̱kta̱, ‘Aartai i̱nne̱t mu̱nye̱na̱ cigunnek,’ icima kazi
         ne, ‘Tinga je̱e̱na̱ kar to’? 6Abunna abarik ming a̱gga̱yyu̱ anyak Ngerrti E̱e̱to̱ doiz ci okkomi lo̱o̱ta̱ ngatu
         ci alalneke enne ol mu̱nye̱n.” Imma zin zo̱ze̱ neci, a̱nne̱k zin Ye̱su̱ e̱e̱t ci nganynganyi
         zoona ko̱ ne, “Tinga je̱e̱na̱, lut kwe̱e̱n cunne bit ce̱e̱za̱.” 7Itinga e̱e̱ti̱ necu je̱e̱na̱ uk zin ce̱e̱za̱. 8Baling icinnet koole zoz necu, u̱ku̱lte̱k je̱e̱n, kar zin kinnatit Ta̱mu̱ta̱dde̱n
         eci anyike Ta̱mu̱ta̱dde̱n ol komiz.Atahala Ye̱su̱ Ma̱te̱yo̱(Marko 2:13-17; Lu̱ka̱ 5:27-32)9Bali ngati owoye Ye̱su̱ goola, icin e̱e̱t wa een zara Ma̱te̱yo̱, a̱gga̱ma̱ gon o̱ro̱bi̱ya̱
         wak een mucuru olle, kar kizek nonno ne, “Nuwa annita” Itinga Ma̱te̱yo̱ je̱e̱na̱ kar
         kunu nonno.10Baling ngen Ye̱su̱ adakce ce̱e̱ze̱ ci Ma̱te̱yo̱, i̱vi̱ta̱ zin ol cik meelek wak gon
         aluta mucuru olle ki ol cik mu̱nye̱nu̱ kar ki̱vi̱ta̱ kadakto ki nonno ki nuyak waginnek.
         11Baling icinnet olli Varacisi zoz necu, i̱jji̱nne̱t zin nuyak cik Ye̱su̱, a̱nne̱k ne,
         “Inya ming adakce de̱me̱zo̱i̱ti̱ cinno̱ng ki ol wak aluta mucuru olle ki ol wak mu̱nye̱nu̱
         bu̱k ko̱?”12Baling izik Ye̱su̱ nogo ngati ozoze, kar kizek nogo ne, “Amire ki e̱e̱t ci abunna
         ele ci orong ngari, e̱e̱t ci omori ci orong ngari. 13Abarik oto kar a̱gga̱c ungec ci zoz neci ju̱rru̱m: ‘Korongi anna deten, iróng een
         wawac.’- Iróng anna ka̱kku̱ni̱ kar ki̱ki̱ya̱k ol cik abunna, abarik ka̱kku̱na̱k ol wak mu̱nye̱nu̱.”Zoz ci obod ki magiz(Marko 2:18-22; Lu̱ka̱ 5:33-39)14Ma bali i̱i̱ imma i̱vi̱tta̱k Ye̱su̱ nuyaha cik Joni kar ki̱jji̱nne̱t nonno, “Nya gon
         naga ki olli Varacis ming ki̱ya̱i̱na̱ iróng kadak da̱i̱ne̱t, ma̱i̱je̱ nuyaha cigunnek
         adakce ko̱?”15O̱bo̱de̱k zin Ye̱su̱ nogo, “Iróng gon gonoggi e̱e̱t ci aruce jor ko̱ ovvo magizet
         ming aave enne to ki nogo. Abarik zin atin anyak i̱i̱te̱n ci atin ovvo ol ovvoye e̱e̱t
         ci een rucait ko̱, kar zin gonoggja ki̱ya̱yo̱ ci iróng adak á̱há̱t.16“I̱llo̱i̱ e̱e̱t imma ci adima ru̱u̱m ci een jor kar ku̱u̱be̱k ru̱u̱m ci unuwa. Imma
         ming u̱tu̱gu̱zzu̱ niko, okko nginti erece ko̱ ngapala oroot. 17Iróng ol ongotan merte ci een jor+ ki i̱jjo̱ ci anyak merte ci een ti̱i̱lo̱k. Ming ongotanit, a̱li̱be̱ i̱jjo̱ ci unuk
         ko̱, a̱ddu̱ta̱i̱ atin merte lo̱o̱c veelek. Abarik zin ol adima merte ci een jor ko̱
         a̱ddu̱te̱k i̱jjo̱ ci een jor, kar kaala ne̱ko̱ kubunnta.”Buuwec ci a̱da̱ha̱ ki ngaa ci omori(Marko 5:21-43; Lu̱ka̱ 8:40-56)18Baling ngen Ye̱su̱ ozoz niko, i̱ki̱ya̱ zin ddi̱ki̱ryo̱i̱ti̱ ci Ce̱e̱z wa Lawinto,
         kar zin kakatek nonno u̱zu̱ngti̱nne̱, kar kize ne, “A̱da̱k buweenyanni i̱yo̱ko̱ niko.
         I̱jja̱ tadek nonno a̱zzi̱t kar atin enne kurug.” 19Itinga zin Ye̱su̱ je̱e̱na̱ uk ki nonno kar nuyaha ciginnek korkorrit bu̱k ki nonno.20Imma nginatu i̱ki̱ya̱k ngaa ci omori moriz ci acide bi̱ye̱ e̱rki̱nya̱ omoto ki ram,
         i̱ki̱ya̱k nonno ojonun kar ku̱u̱m ru̱u̱m ci Ye̱su̱ eci bo̱i̱co̱. 21A̱nne̱k zinin ne, “Ming ku̱u̱ma̱ ru̱u̱m ci Ye̱su̱ kokko atidic kabunna.”22Utuhuwe Ye̱su̱ kar kicin ngaa necu kar kizek ne, “Ma o̱ngo̱o̱le̱, angaruwi tu̱we̱ne̱t
         cunne.” Imma nginati angaruwe ngaa necu kubunna.23Baling okko Ye̱su̱ i̱i̱zo̱ ce̱e̱z ci ddi̱ki̱ryo̱kto̱, kar kicin ol cik e̱be̱ne̱ te̱te̱li̱nya̱i̱
         ki ol cik a̱lu̱ kiwagon ming anyak nege u̱lu̱wa̱ la̱du̱n ko̱. 24Kar enne kize ne, “Itingaz inyekte ngatu, adunge do̱le̱c necu, ngen ka̱da̱k.” Abarik
         ol ne̱ke̱ atararte Ye̱su̱ zo̱ze̱ necu. 25Baling iyokta ol ne̱ke̱ do̱o̱k re̱e̱nu̱n, uk Ye̱su̱ ca̱a̱to̱ ngati a̱da̱kne̱ do̱le̱c
         ke̱, odong do̱le̱c a̱zzi̱t, itinga do̱le̱c uruga. 26U̱zu̱cca̱ kaviyaha ne̱ko̱ lo̱o̱cco̱k do̱o̱k.Angaru Ye̱su̱ ol rama cik ru̱be̱ni̱k27Imma baling owo Ye̱su̱ goola, unuwet zin ol cik een rama ru̱be̱ni̱k nonno, awalwal
         je̱e̱na̱, “Ngerrti Da̱vi̱de̱,++ eelawet agita!”28Baling okko Ye̱su̱ i̱i̱zo̱ ce̱e̱z, i̱to̱zzo̱ ol ne̱k ru̱be̱ni̱k ko̱ bu̱k ce̱e̱z neci.
         I̱jji̱n zin Ye̱su̱ ol ne̱ke̱, a̱nne̱k ne, “Elemnyyu niga de̱de̱ kangaru wo̱ye̱ anna
         e̱e̱t kubunna?”Azi nege do̱o̱k ne, “I̱i̱ny, Manyi.”29U̱u̱m zin Ye̱su̱ nogo ebere kar kizek ne, “Gi̱i̱ye̱ ci anyakku niga tu̱we̱ne̱t, ogononikung
         zin zoz necu i̱ge̱ta̱”; 30kar zin ebere cigge̱k kicinte niko. I̱ti̱lo̱ zin Ye̱su̱ nogo oroot, “Ma a̱du̱wa̱kku̱
         e̱e̱t imma bunnat ci amudannu niga ngatinanni ko̱ udut.” 31Abarik iróng nege ngen azunne zoz wanai a̱du̱wa̱ke̱ Ye̱su̱ nogo ke̱, oot ikebtek ol
         zoz neci lo̱o̱co̱we̱ do̱o̱k.Angaru Ye̱su̱ e̱e̱t ci iróng ozozi32Baling ovvo ciko Ye̱su̱ ki nuyak ciginnek goola, anyakttak zin ol Ye̱su̱ e̱e̱t ci
         iróng ozozi, anyak kuulo cik lo̱rye̱nta̱k eliya. 33Baling okko Ye̱su̱ ottok kuulo cik lo̱rye̱nta̱k eliya ci e̱e̱t neci, ozoz zin e̱e̱ti̱
         bali adite iina ke̱. A̱ma̱li̱ltte̱ ol do̱o̱k o̱o̱tti̱, kar kizeto ne, “I̱llo̱i̱ bali
         gi̱i̱ imma ci ogon ki necu ci kicinnta lo̱o̱ce̱ ci Israilo.”34Imma olli Varacisi izeto ne, “Ottok Ye̱su̱ kuulo cik lo̱rye̱nta̱k katkatone ci alaan
         ci kuulou.”Idice ol cik a̱li̱ngli̱ngi̱35A̱lu̱c Ye̱su̱ o̱ro̱gjo̱k do̱o̱k, edemez ol Ce̱e̱zi̱nne̱ wak Lawinto, uwahek ol kaviyak
         cik abunna obod ki ba̱a̱li̱ne̱t ci Ta̱mu̱ta̱dde̱no̱, kar bo̱do̱k kangaru ol wak omori
         mo̱ri̱zo̱we̱ cik aavtte do̱ do̱. 36Baling okko enne acin koole ci a̱ppwe̱, u̱u̱c nonno zinin, eci nege a̱ma̱li̱ltte̱
         o̱o̱tti̱ kar bo̱do̱k kipirta, u̱tu̱gu̱zzo̱ ki a̱zza̱ wak iróng anyak tuwayoit. 37U̱du̱wa̱k zin Ye̱su̱ nuyak waginnek zoz ci azi ne, “Meele labina, orong kettedai,
         ogon ki ol cik orong kiziyet zoz cinanni, ma̱i̱je̱ ngatu, idice zin ol wak etted labi.
         38Alac Manyi wa een Manyi kaal do̱o̱k, abunna ming anyaha ol cik meelek kettedit labi.”
         
            
               	9:13 Hoseyya 6:6

               	Merte ci een jor: Een de̱mzi̱ne̱t ci Ye̱su̱ kaviyak cik abunna cik ogon ki merte ci een jor. Ovvo Lo̱ti̱nno̱wa̱
                     cik Musesi ogon ki merte ci unuwa. I̱ta̱ng olli Ya̱u̱do̱ merte cinne̱ng e̱rki̱t co̱de̱
                     icima e̱rki̱nya̱ rama.

               	Ngerrti Da̱vi̱de̱: A̱gga̱ bali olli Ya̱u̱do̱ ming a̱kku̱ atin Ki̱ri̱sto̱ tatuge ci Alaan Da̱vi̱de̱. Ikeb
                     1 Samwel 16:1-13; Caliwon 132:11-12.

               	Da̱vi̱de̱: Atahala Ta̱mu̱ta̱dde̱n nonno kize alaan ci Israilo kar bo̱do̱k a̱kku̱ atin alaani
                     ci riili boore cinne, ci atin abal lo̱o̱c udut. Een alaani neci Ye̱su̱ Ki̱ri̱sto̱.
                     Ikeb Caliwon 132:11-12; To̱na̱i̱t 2:30. Abak bali Da̱vi̱de̱ e̱rki̱nya̱ i̱bbo̱ng co̱de̱ baling ngen Ye̱su̱
                  ki̱ti̱rra̱i̱. Ikeb 1 Samwel 16-30; 2 Samwel 1-24; 1 Alaat 1-2.

I̱tto̱n Ye̱su̱ nuyak omoto ki rama(Marko 3:13-19; Lu̱ka̱ 6:12-16)1Uluta Ye̱su̱ nuyak waginnek een omoto ki rama kar kaanyik doiz ci otowe nege kuulo
         cik lo̱rye̱nta̱k kar bo̱do̱k kangaruwet ol cik anyak mo̱ri̱zzo̱k cik aavtte do̱ do̱
         do̱o̱k.2E̱e̱ggi̱n ciko zar cik to̱ni̱a̱k+ wak Ye̱su̱ een omoto ki rama: Si̱mo̱ne̱ wa een zara Peturu ki gotoni ci een Andereya
         kar bo̱do̱k Je̱mi̱s ki Jon wak e̱e̱ggi̱n dooli cik Zebedee, 3ki Vilip+, ki Bartolomeyo, ki Tomas, ki Ma̱te̱yo̱ wa aluta mucuru olle, ki Je̱mi̱s ngerrti
         Alipeyo ki Taudesio, 4ki Si̱mo̱ne̱ wa amarine gaala wak Romi ki bo̱do̱k Judas Iskariyot wa bali adawa Ye̱su̱
         ko̱. E̱e̱ggi̱n ne̱ko̱ to̱ni̱a̱k cik Ye̱su̱.I̱lo̱t Ye̱su̱ to̱ni̱a̱k waginnek een omoto ki ram(Marko 6:7-13; Lu̱ka̱ 9:1-6)5I̱tto̱n Ye̱su̱ to̱ni̱a̱k waginnek een omoto ki rama ngati i̱lo̱te̱ arrak a̱nne̱k ne,
         “A̱vvu̱t reena olle cik iróng e̱e̱ggi̱n Ya̱u̱d. Ma ojongozu o̱ro̱gjo̱k cik olli Samariyo+ bu̱k. 6Oot olle cik een Israil do̱ eci nege u̱tu̱gu̱zzo̱ ki a̱zza̱ cik a̱zze̱ iróng anyak
         tuwayoit. 7Ma ngati ovvoyyu, uwaktek ol zoz ci Ta̱mu̱ta̱dde̱no̱, izektek ne, ‘Ize ojon ba̱a̱li̱ne̱t
         ci ta̱mu̱-kengo.’ 8Angaruwet ol cik omori, uruguzet daizzok, angaruwet bo̱do̱k ol cik adak dhovo, aarta
         ol kuulo cik lo̱rye̱nta̱k bu̱k. Ma a̱gga̱ma̱nnu̱ ol o̱ro̱bi̱ya̱ ming a̱ti̱ri̱zu̱ nogo,
         eci bali Ta̱mu̱ta̱dde̱n ming eelanung ke̱ iróng adima o̱ro̱bi̱ya̱ u̱gge̱ ngatinno̱ng.
         9Ming ovvoyyu o̱ro̱gjo̱we̱, ma anyakku ki o̱ro̱bi̱ya̱ bu̱k; 10ma anyakku ki lodet icima ru̱u̱ma̱ni̱, icima caava rok ki̱ri̱ bu̱k. Abarik zin ol
         wak uwahekku niga zoz ci Ta̱mu̱ta̱dde̱no̱ ce̱e̱zi̱nne̱ cigge̱k ko̱, cik atin a̱a̱nyu̱ng
         da̱i̱ne̱t.11“Ming i̱zzo̱yu̱ orog imma, icinnet e̱e̱t ci abunna o̱rge̱ neci kar a̱vvu̱t ce̱e̱ze̱
         cinne nginti ingannu. 12Ming i̱zzo̱yu̱ ce̱e̱z, izzac ol cik ce̱e̱zu̱, anycik ma̱yu̱we̱ne̱t ci Ta̱mu̱ta̱dde̱no̱
         ka̱vvu̱ ce̱e̱ze̱ neci. 13Ming abunna manyi ce̱e̱z neci ngati a̱a̱nyu̱ng a̱vvu̱t labak, utungtek ma̱yu̱we̱ne̱t
         ce̱e̱z neci; ming iróng manyi ce̱e̱z a̱gga̱mnyu̱ng go̱o̱le̱ ci abunna, ma a̱ma̱yu̱kku̱
         ce̱e̱z neci, abarik anycik ma̱yu̱we̱ne̱t ci Ta̱mu̱ta̱dde̱n kobodaung. 14Ming iróng e̱e̱ti̱ imma a̱gga̱mnyu̱ng go̱o̱le̱ ci abunna, icima iróng aziye zoz cunno̱ng,
         utungtek orog neci lo̱o̱c, i̱ti̱vi̱lta̱ tu̱du̱wa̱c ci orog neci zoone cuggo̱k ngati
         aburnnu nong. 15Ka̱du̱wa̱kku̱ng zoz ci een de̱de̱, obokce atin abarik ngati o̱ro̱gjo̱k cik een Sodom
         ki Gomorrah+ i̱i̱te̱ne̱ ci okko Ta̱mu̱ta̱dde̱n ettede lo̱ki̱ko̱ cinne, gerza atin ngati orog neci
         oroot.U̱zu̱tte̱ no̱ngi̱tto̱n(Marko 13:9-13; Lu̱ka̱ 21:12-17)16“Ki̱tto̱nnu̱ng anna i̱ge̱t kiwagon a̱zza̱ cik ajalik ol zari orgene ci u̱du̱ma̱nnu̱.
         Abunna ming egenyyu kiwagon uwat, abunna bo̱do̱k ming e̱e̱ggi̱nnu̱ gunune kiwagon
         lu̱be̱nya̱. 17Igenyit zin olle wak ovvoyyung atin lo̱ki̱ka̱ kar kecebtung lagama kar ki̱bi̱ccu̱ng
         Ce̱e̱zi̱nne̱ wak Lawinto alutene nege. 18Ovvo atin nege a̱gi̱ddu̱ng ovvoyyung alaate ki ol wak iróng een Ya̱u̱d zo̱ze̱ cinanni,
         kar u̱du̱kta̱k nogo zoz ci tu̱we̱ne̱t cunno̱ng. 19Abarik ming arikkung e̱e̱ti̱ imma lagam, ma o̱ngo̱o̱li̱nnu̱ gi̱i̱ imma, icima anyakku
         i̱no̱ni̱ zo̱ze̱ ci ovvo atin a̱du̱wa̱nnu̱. Imma i̱i̱te̱ne̱ neci, anyonikkung zoz ci
         ovvo atin niga a̱du̱wa̱nnu̱. 20Iróng zin atin een i̱ge̱t cik ozozu. Ozoz atin Vongizi wa Be̱e̱ti̱nno̱ng ci okko atin
         a̱du̱wa̱kku̱ng zoz ci atin ovvo a̱du̱wa̱nnu̱.21“Ovvo atin ol ogon kaal ciko: Adawa atin e̱e̱ti̱ gotoni, okko be̱e̱ti̱ do̱le̱co̱ adawa
         do̱le̱c cinne; ovvo dooli abure ti̱lo̱wi̱ne̱t ci be̱e̱ti̱nne̱ng ki e̱e̱ti̱nne̱ng,
         kar ku̱ru̱we̱t nogo ka̱da̱i̱to̱. 22Amarinnung atin ol veelek zo̱ze̱ cinanni. Imma e̱e̱ti̱ ci anime niko, amuda atin ti̱ri̱ze̱ne̱t
         ci Ta̱mu̱ta̱dde̱no̱ ci okko udut. 23Ming a̱gi̱ddu̱ng ol o̱rge̱ emani, u̱lu̱ge̱t oot o̱rge̱ emani. Ka̱du̱wa̱kku̱ng zoz
         ci een de̱de̱, iróng atin azucannu o̱ro̱gjo̱k cik Israilo veelek ming ngen Ngerrti
         E̱e̱to̱ kobodak lo̱o̱c.24“Iróng nuyaiti ommog de̱me̱zo̱i̱t cinne oroot. Iróng bo̱do̱k du̱cca̱ha̱ ommog ddi̱ki̱ryo̱i̱t
         cinne̱ng. 25Ovvo zin atin demezyaha icima nuyaha wak edemez ol ko̱ ogon ki de̱me̱zo̱i̱ti̱. Ovvo
         bo̱do̱k du̱cca̱ha̱ ogon ki ddi̱ki̱ryo̱i̱ti̱. Ming a̱nne̱k ol manyi ce̱e̱z ne Beelzebub,+ a̱nne̱k wo̱ye̱ olli ce̱e̱z cinne do̱o̱k ne?O̱to̱ngo̱o̱ltte̱ Ta̱mu̱ta̱dde̱n do̱ niko(Lu̱ka̱ 12:2-7)26“Ma o̱ngo̱o̱li̱nnu̱ e̱e̱t imma. I̱llo̱i̱ gi̱i̱ imma ci a̱lu̱gnye̱ ci iróng atin i̱ye̱la̱i̱,
         icima a̱da̱ye̱ ci iróng atin amudai. 27Ma̱i̱je̱ kaala wak ka̱du̱wa̱kku̱ng anna mu̱hu̱ra̱, u̱du̱kta̱k ol ngati voori. Imma
         zoz ci komomoti iziyyet iina cuggo̱k ju̱rru̱m, u̱du̱kta̱k ol do̱o̱k muluwe ci oroi.
         28Ma o̱ngo̱o̱li̱nnu̱ ol wak a̱ru̱k ele ci e̱e̱t ci diiri, iróng nege a̱ru̱k vongiz ci
         e̱e̱t ci diiri. Abarik o̱to̱ngo̱o̱ltte̱ Ta̱mu̱ta̱dde̱n wa uule kar ku̱ru̱k ele ki
         vongiz ci e̱e̱t ci diiri gwo̱o̱ye̱ ci apadpadi udut. 29Uuta ol iballi cikidik rama giricoca. Abarik Be̱e̱ti̱nno̱ng a̱gga̱ ming i̱i̱na̱k wo̱ye̱
         co̱de̱ lo̱o̱c. 30I̱ti̱gi̱l Ta̱mu̱ta̱dde̱n ima cik o̱o̱tti̱ cuggo̱k do̱o̱k. 31I̱yo̱ko̱ zin, ma o̱ngo̱o̱li̱nnu̱, e̱e̱ggi̱nnu̱ niga ol cik riilik ommogju niga iballi
         cikidik meelek ko̱.”Uwaktek ol zoz ci Ki̱ri̱sto̱(Lu̱ka̱ 12:8,9)32“Ming u̱du̱wa̱ e̱e̱ti̱ azi ne ke̱e̱ni̱ enne e̱e̱t cinanni, ka̱du̱wa̱k atin anna Baba
         ta̱mu̱-kenga bu̱k zoz ci azi ne een e̱e̱ti̱ necu cinanni. 33Abarik ming aburna e̱e̱ti̱ orgene ci ollu, kokko atin anna ka̱bu̱ri̱ nonno bu̱k ngu̱me̱
         ci Baba ta̱mu̱-kenga.Iróng Ta̱mu̱ta̱dde̱n anyaha gano abarik anyaha illa(Lu̱ka̱ 12:51-53; 14:26-27)34“Ma i̱no̱nnu̱ a̱nnu̱ ne ka̱kku̱ni̱ anna ko̱ kanyahak gano lo̱o̱c. Iróng anna kanyaha
         gano, abarik kanyaha illa. 35Ka̱kku̱ni̱ anna kar ki̱ki̱ya̱ kanyik,“‘kamaroi e̱e̱ti̱ baatinne,bo̱do̱k kanyike do̱le̱c ci nga̱a̱ye̱ kamaroi yaatinne,kar bo̱do̱k alawani kamaroi i̱nyi̱g ci nga̱a̱ye̱.36E̱e̱ggi̱n atin moddena cik e̱e̱ta̱k ol cik ce̱e̱z cinne ele.’-37“Ming irez e̱e̱ti̱ imma baatinne icima yaatinne oroot kommoga annita, iróng enne agano
         kize nuyait cinanni; kar bo̱do̱k ming irez e̱e̱ti̱ ngerinne icima buweenyinne oroot
         kommoga annita, iróng enne agano kize nuyait cinanni; 38ming iróng e̱e̱ti̱ odong keet ci een ta̱la̱ke̱c+ cinne kar kunuwan, iróng enne agano kize nuyait cinanni. 39Ming orong e̱e̱ti̱ kuzute ruget cinne do̱ ki̱zzi̱ Ta̱mu̱ta̱dde̱n to, iróng enne azunne
         de̱de̱, ming okoloz baiz zo̱ze̱ cinanni, amuda atin.Gi̱i̱ ci a̱a̱nyu̱ng Ta̱mu̱ta̱dde̱n(Marko 9:41)40“Abarik ming awekung e̱e̱ti̱ imma da̱i̱ne̱t, aweka annit bu̱k. Ma e̱e̱ti̱ ci ivatana
         annita, ivata enne e̱e̱t ci bali i̱tto̱na̱na̱ annit ke̱ bu̱k. 41Ma e̱e̱ti̱ ci ivata a̱ri̱to̱i̱t ci zoz ci Ta̱mu̱ta̱dde̱no̱ eci enne een a̱ri̱to̱i̱t,
         amuda atin enne gi̱i̱ ci anyike Ta̱mu̱ta̱dde̱n a̱ri̱to̱i̱t, ma e̱e̱ti̱ ci ivata e̱e̱t
         ci abunna eci e̱e̱ti̱ neci abunna, amuda atin enne gi̱i̱ ci anyike Ta̱mu̱ta̱dde̱n
         e̱e̱t neci. 42Ma e̱e̱ti̱ ci anyike maam cik alali kidik nuyait cinanni co̱de̱ wa anyak zinin ci
         alali ko̱, eci enne een nuyait cinanni, ka̱du̱wa̱kku̱ng zoz ci een de̱de̱, amuc atin
         Ta̱mu̱ta̱dde̱n nonno bu̱k.”
         
            
               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kaanycik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Vilip: Ngen bali Vilipi aruge baling okkoye alaani He̱ro̱di̱ ngaa ci gotononi Vilipi, een
                     zara Herodias.

               	Samariya: E̱e̱ggi̱n ji̱ji̱ti̱k olli Samariyo uggak Ya̱u̱d, ovvo uggak a̱vvu̱ ngati ol u̱gge̱.
                     Ala nege Ta̱mu̱ta̱dde̱n go̱o̱le̱ ci aave do̱ ngati ol cik e̱e̱ggi̱n Ya̱u̱d biye ci
                     een zara Gerizim. Ikeb2 Alaat 17:27-40; Jon 4:1-42.

               	Sodom ki Gomorrah: Azan Ta̱mu̱ta̱dde̱n o̱ro̱gjo̱k ne̱ke̱ eci bali mu̱nye̱na̱ cik ollu izeto meele oroot
                     i̱i̱te̱ne̱ bali Aburahami ke̱. IkebKananet 18:20 rok 19:28.

               	Beelzebub: Een Beelzebub zar u̱gge̱ cik Sitan lo̱rye̱ni̱t wa een alaan ci anjilonyau wak bali
                     abure Ta̱mu̱ta̱dde̱no̱ ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱
                     zin anjilonya ne̱ko̱ izeto kuulo lo̱o̱ta̱ ngatu. IkebO̱no̱zzo̱k 12:7-9.

               	10:36 Maica 7:6

               	Ta̱la̱ke̱c: Ododek olli Romi ol ta̱la̱ke̱c ci een keet abunna ming edez u̱ce̱zi̱ e̱e̱t idic idic
                     zee ka̱da̱k e̱e̱ti̱.

Ye̱su̱ ki Jon Ba̱ti̱ti̱mo̱(Lu̱ka̱ 7:18-35)1Baling edeca Ye̱su̱ zoz cinne ngati uwahek nuyak ciginnek omoto ki rama, uk zin nginati
         rok o̱ro̱gjo̱k cik aavtte lo̱o̱ce̱ ci Ga̱li̱li̱, kar kakate de̱mzi̱ne̱t ki uwai zoz
         ci Ta̱mu̱ta̱dde̱no̱.2Baling izik Joni lagama zoz ci ogon Ki̱ri̱sto̱+, i̱tto̱na̱k zin enne nuyak ciginnek Ye̱su̱, 3kar ki̱jji̱nne̱t nonno, “E̱e̱ni̱ dim i̱nna̱ e̱e̱t bali kereya kar ki̱tto̱na̱i̱t Ta̱mu̱ta̱dde̱n
         ki̱ki̱ya̱ ko̱, icima kereya e̱e̱t imma do̱?”4O̱bo̱de̱k zin Ye̱su̱ nogo, “I̱mi̱rrte̱, oot u̱du̱kta̱k Jon kaal cik izziktu ki bo̱do̱k
         kaal cik icinntu niga eberene. 5Icinte ol wak ru̱be̱ni̱k, otozo ol wak ngoolik, ubunntta ol wak anyak dhovo, izikto
         ol wak adite iina, itingazzo ol wak a̱da̱i̱to̱ daiza, kar zin kuwaktozik kaviyaha
         cik abunna Ta̱mu̱ta̱dde̱no̱ ol wak amati. 6U̱mu̱yu̱k Ta̱mu̱ta̱dde̱n e̱e̱t ci iróng odoi zinin aziye zoz cinanni.”7Baling ovvo nuyaha cik Joni a̱mi̱re̱, akate zin Ye̱su̱ ozozek koole zoz ci obod ki
         Jon, Azi ne: “Ovvoyyu da̱ niga balala ovvo acinnu nya? Ovvo da̱ niga acinnu e̱e̱t
         ci amuje kiwagon yaya ci omone ngooti? 8Ming iróng een niko, ovvoyyu da̱ ovvo acinnu nya? Ovvo acinnu e̱e̱t ci aburuc ru̱u̱ma̱ni̱
         cik a̱zi̱ze̱? Iróng ol wak aim ru̱u̱ma̱ni̱ cik a̱zi̱ze̱ abak zara, abak nege ce̱e̱zi̱nne̱
         cik ol wak een alaat. 9Ovvoyyu da̱ ba̱li̱ye̱ niga ovvo acinnu nya? A̱ri̱to̱i̱t ci zoz ci Ta̱mu̱ta̱dde̱no̱?
         I̱i̱ny, ovvo acinnu nonno de̱de̱, ka̱du̱wa̱kku̱ng icinntu zin niga abarik e̱e̱t ci
         ommog a̱ri̱to̱i̱t. 10Ozoz Ta̱mu̱ta̱dde̱n zoz cinne Warage ci Ta̱mu̱ta̱dde̱no̱ azi ne:“‘Ki̱tto̱nni̱ atin anna to̱na̱i̱t cinanni ki̱ki̱ya̱ o̱o̱we̱ cunne,+nonno ci okko atin adiman gool o̱o̱we̱ cunne.’-11Ka̱du̱wa̱kku̱ng zoz ci een de̱de̱, okko olle ne̱k balik a̱rri̱ta̱ ngaai ko̱ veelek,
         i̱llo̱i̱ e̱e̱t ci ommog Jon wa a̱gga̱me̱k ol ba̱ti̱ti̱mo̱; abarik e̱e̱ti̱ ci een vu̱rru̱t
         ba̱a̱li̱nte̱ ci ta̱mu̱-kengo i̱ki̱ya̱ ommog nonno. 12Imma i̱i̱nya̱we̱ balik ngen Jon Ba̱ti̱ti̱mo̱ aruge ke̱ rok i̱yo̱ko̱, okko ba̱a̱li̱ne̱t
         ci ta̱mu̱-kengo oowa no̱ngi̱tto̱ne̱, ovvo ol cik jo̱o̱re̱ttu̱ orong ovvoye i̱ba̱ti̱ne̱.
         13Ma̱i̱je̱ a̱ri̱tto̱wa̱ do̱o̱k ki lo̱ti̱nno̱k wak Musesi ozoz ba̱li̱ye̱ zo̱zzo̱k ne̱ke̱
         zee ki̱ki̱ya̱ Joni. 14Ming orongnyu elemtta zoz cinne, een Joni E̱li̱ja̱+ wa een a̱ri̱to̱i̱t, u̱du̱ya̱i̱ zoz cinne okko atin a̱kku̱. 15Imma e̱e̱ti̱ ci anyak iin, anyik nonno kiziyo ju̱rru̱m.16“Katubuzi wo̱ye̱ anna bu̱u̱l cu ki nya? Ogon nege ki dooli wak aavtte cuwa awu ol
         u̱gge̱:17“‘Kutubuwekung naga i̱ge̱t te̱te̱li̱,iróng niga arugumnyu,kebenakung lo̱ng ci u̱lu̱wa̱nu̱iróng niga bu̱k a̱lu̱yyu̱.’18Eci Jon Ba̱ti̱ti̱mo̱ iróng ba̱li̱ye̱ adak da̱i̱ne̱t cik adak ol ko̱, icima aud merte,
         kar ol kizeto ne, ‘Anyak enne kuulo cik lo̱rye̱nta̱k.’ 19Imma anna Ngerrti E̱e̱to̱, kadakce, kaude ki ol do̱o̱k, kar ol kizeto ne, ‘Een e̱e̱ti̱
         cu elemnyoit kar bo̱do̱k kize bba̱kco̱i̱t, een gonen ki ol wak aluta mucuru ki olli
         mu̱nye̱nu̱.’ A̱gga̱ ol genyiz de̱de̱ go̱o̱le̱ ci ogone enne kaal.”O̱lle̱ cik o̱ro̱gjo̱k wak iróng ungnek ba̱ci̱nno̱k(Lu̱ka̱ 10:13-15)20Imma o̱ro̱gjo̱we̱ balik owoye Ye̱su̱ ogone kaal cik a̱vu̱la̱ ke̱, abure ol cik o̱ro̱gjo̱k
         ne̱ke̱ iróng ungnek ba̱ci̱nno̱k cigge̱k lo̱o̱c. Omoze zin Ye̱su̱ ngatinne̱ng kar kize
         ne: 21“O̱lle̱ cuggo̱k olli Ya̱u̱do̱ o̱rge̱ ci een Korazin ki Betsaida.+ Ming ogone kaala balik a̱vu̱la̱ o̱rge̱ cunno̱ng ke̱ kize orog ci Tyre ki Sidon wak
         iróng een Ya̱u̱d, utungtek weda nege ba̱ci̱nno̱k lo̱o̱c kar ki̱ti̱me̱t aburkece, ki̱ye̱lta̱
         ming a̱tu̱ nege Ta̱mu̱ta̱dde̱n. 22Abarik zin ka̱nne̱kku̱ng ne, obokce atin lo̱ki̱ke̱ ci Tyre ki Sidon lo̱ki̱ko̱ ci olli
         Korazin ki Betsaida ming uṯuroi looci. 23Imma niga ol cik orog ci een Kapernaum,+ odongnyung atin Ta̱mu̱ta̱dde̱n okkoyyung ta̱mu̱-kenga? I̱llo̱i̱, i̱na̱kku̱ atin niga
         nginti gwo̱o̱ ci apadpadi udut. Ming u̱tu̱gu̱zze̱ kaala ne̱k a̱vu̱la̱ ngatinno̱ng
         ko̱ ol wak orog ci een Sodom, ngen weda orogi neci abile rok i̱yo̱ko̱. 24Abarik zin ka̱nne̱kku̱ng ne, maya atin ming okko Ta̱mu̱ta̱dde̱n etted lo̱ki̱ko̱ ci
         olli Sodomi ming uk uṯuroi looci.”I̱vi̱tta̱ng kar i̱ye̱be̱zi̱t(Lu̱ka̱ 10:21-22)25Imma i̱i̱te̱ne̱ neci, ize Ye̱su̱ ne, “Baba ye̱i̱, Manyi ta̱mu̱-keng ki lo̱o̱c, kinnatin,
         eci i̱nna̱ iróng i̱ye̱le̱k kaviyak cigunnek ol wak egenyi ki ol wak a̱gga̱ te̱he̱ri̱ne̱t,
         i̱ye̱le̱k abarik ol wak een ngantulo kiwagon dooli kidik. 26De̱de̱, Baba, gi̱i̱ ci aanyi i̱nne̱t talninet ko̱ necu.27“Aanya Baba komiz kaale do̱o̱k. I̱llo̱i̱ rok e̱e̱t co̱de̱ ci a̱gga̱ya̱n, Baba do̱
         ci a̱gga̱ya̱ annita, kar bo̱do̱k i̱llo̱i̱ rok e̱e̱t co̱de̱ ci a̱gga̱ Baatanni, annit
         Ngerinne ki ol wak katahala anna ko̱ cik ka̱gga̱yya̱ Baba.28“I̱vi̱tta̱ng annita niga ol wak abile zi̱nze̱tti̱ je̱e̱na̱ ki ol wak apirna zoz ci
         a̱ppwe̱, ka̱a̱nyu̱ng atin i̱ye̱be̱zi̱t. 29A̱gga̱mtta̱ de̱mzi̱ne̱t cinanni ju̱rru̱m, kar edemezta zoz ngatinanni. Ke̱e̱ni̱ anna
         e̱e̱t ci alali zinin, amudannu atin yu̱bze̱ne̱t zi̱nze̱tti̱nne̱ cuggo̱k. 30Eci pirnanet cinanni obokce ovvo no̱ngi̱tto̱na̱ cigannik ovolvoli.”
         
            
               	Ki̱ri̱sto̱: Utuge ci Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	To̱na̱i̱t cinanni ki̱ki̱ya̱ o̱o̱we̱ cunne: Een Joni bali to̱na̱i̱t ci okko adimanek Ye̱su̱ gool.

               	11:10 Malachi 3:1

               	E̱li̱ja̱: Een E̱li̱ja̱ a̱ri̱to̱i̱t ci olli Ya̱u̱do̱ bali okkoye Ta̱mu̱ta̱dde̱n nonno rugetet
                     ta̱mu̱-kenga ke̱. A̱rri̱ta̱i̱ enne ba̱li̱ye̱ e̱rki̱nya̱i̱ cik een obet torkoc (900)
                     baling ngen Ye̱su̱ ki̱ti̱rra̱i̱. Ikeb I Alaat 17-21; 2 Alaat 1-3.

               	Korazin ki Betsaida: Abak olli Ya̱u̱do̱ o̱rge̱ ci een Korazin ki Betsaida, ovvo ol cik iróng een Ya̱u̱d
                     abak o̱rge̱ ci een Tyre ki Sidon.

               	Kapernaum: Orog ci olli Ya̱u̱do̱.

Adango olli Varacisi ki Ye̱su̱ I̱i̱te̱ne̱ wa Yu̱bze̱nto̱(Marko 2:23-28; Lu̱ka̱ 6:1-5)1Owo da̱ Ye̱su̱ ki nuyak I̱i̱te̱ne̱ wa Yu̱bze̱nto̱+ manatoto, adak da̱ nuyak ciginnek magiz, u̱du̱lta̱ zin labi u̱gge̱, kar zin kurumet.
         2Baling icinnet olli Varacisi zoz necu, izektek nonno ne, “Cinno, ogon nuyaha cigunnek
         kaal cik akaka I̱i̱te̱ne̱ wa Yu̱bze̱nto̱.”3O̱bo̱de̱k zin Ye̱su̱ nogo, a̱nne̱k ne, “Ngen niga ikebit gi̱i̱ ci ogon Da̱vi̱de̱+ ki gonoggi baling adak nogo magiz Warage ci Ta̱mu̱ta̱dde̱no̱ ke̱? 4I̱tto̱ enne Ce̱e̱z wa Ta̱mu̱ta̱dde̱no̱ kar kadak da̱i̱ne̱t cik a̱li̱le̱, iróng een
         cik ollu do̱o̱k, een cik ol wak wawaco do̱. 5Ngen niga ikebit lo̱ti̱nno̱we̱ balik eher Musesi ke̱, azi ne ol wak wawaco do̱ cik
         a̱li̱ngli̱ng Ce̱e̱ze̱ wa Ta̱mu̱ta̱dde̱no̱+ I̱i̱te̱ne̱ wa Yu̱bze̱nto̱? Iróng e̱e̱ti̱ imma azi ne abaci nege. 6Ka̱nne̱kku̱ng ne e̱e̱t co̱de̱ ci a̱ddi̱ki̱re̱ ommog Ce̱e̱z wa Ta̱mu̱ta̱dde̱no̱,+ aave enne ngatu. 7Ming a̱gga̱c u̱nge̱tti̱ cik zo̱zzo̱k ciko, azi ne, ‘Korongi anna deten, iróng een
         wawac.’- Iróng wo̱ye̱ niga ettedekku lo̱ki̱ko̱ ol wak iróng anyak mu̱nye̱n. 8Eci Ngerrti E̱e̱to̱ ci een Manyi I̱i̱te̱n wa Yu̱bze̱nto̱.”+E̱e̱t ci anyak a̱zzi̱t ci ngooli(Marko 3:1-6; Lu̱ka̱ 6:6-11)9Imma baling utungek Ye̱su̱ ngineci lo̱o̱c, kar zin enne kuk ki̱tto̱ Ce̱e̱z wa Lawinto.
         10Ma̱i̱je̱ da̱ nginati anyak e̱e̱t ci ngooli a̱zzi̱ti̱ ci a̱zzo̱. Orong olli Varacisi
         gool ci kar kecebte Ye̱su̱, i̱jji̱nne̱t zin nege nonno, “Iróng akaka ming angaru i̱nna̱
         e̱e̱t I̱i̱te̱ne̱ wa Yu̱bze̱nto̱?”11Izek zin nogo ne, “Ming anyak e̱e̱ti̱ a̱zze̱t ci i̱i̱na̱k lo̱o̱k I̱i̱te̱ne̱ wa Yu̱bze̱nto̱,
         iróng wo̱ye̱ enne odongak bbu̱u̱r? 12Nya ci riili oroot, e̱e̱t ci diiri yo a̱zze̱t da̱? Abunna zin ming kogon kaal cik
         abunna I̱i̱te̱ne̱ wa Yu̱bze̱nto̱.”13U̱du̱wa̱k zin Ye̱su̱ e̱e̱t ci ngooli a̱zzi̱ti̱ ko̱ ne, “Zolan da̱ a̱zzi̱t cunne ka̱vvu̱
         ṯop.” Ozolan zin e̱e̱ti̱ neci a̱zzi̱t ka̱vvu̱ ṯop, kar zin kubunna ki a̱zzi̱ti̱ co̱de̱
         ci abunna ko̱ niko. 14Oot zin olli Varacisi reena, orongit gool ci adawe nege Ye̱su̱ kar ku̱ru̱we̱t ka̱da̱k.Atahala Ta̱mu̱ta̱dde̱n du̱ca̱i̱t15Baling okko Ye̱su̱ a̱gga̱ zoz ci orong ol kar ku̱ru̱we̱t nonno ko̱, utungek zin enne
         ngin neci lo̱o̱c. Unuwet zin ol cik meelek omori nonno, kar enne kangaru nogo mo̱ri̱zo̱we̱.
         16I̱lo̱te̱k Ye̱su̱ ol zoz ci azi ne, “Ma a̱du̱wa̱kku̱ ol, ming ke̱e̱ni̱ anna ngene.”
         17Ogon enne niko ko̱, kar zoz necu kakat mo̱o̱le̱t zo̱ze̱ bali u̱du̱wa̱ a̱ri̱to̱i̱ti̱
         ci een Isaya:18“Icu du̱ca̱i̱t cinanni wa bali katahala anna ke̱,wa o̱de̱ ṯok kirezi anna, katalne zo̱ze̱ cinne,karike atin anna Vongiz cinanni nonno,kar atin enne keela ol lo̱o̱co̱we̱ do̱o̱k kurubta lo̱ki̱ko̱ ci een de̱de̱.19Iróng atin enne adang ol icima awalwali;iróng atin e̱e̱ti̱ imma aziye muluk cinne go̱o̱lo̱we̱.20Eela atin enne ol wak ogon ki yaya cik u̱mu̱rgu̱lte̱,iróng atin enne egerzan e̱e̱t ci u̱tu̱gu̱ ki gwa̱a̱ ci okko adite,abarik eela atin ol kar ku̱tu̱gu̱we̱ zoz ci een de̱de̱.21Ovvo atin ol lo̱o̱co̱we̱ do̱o̱k arike zar ciginnek zi̱nze̱tti̱ cigge̱k.”-Ye̱su̱ ki ddi̱ki̱ryo̱i̱t ci een Beelzebub(Marko 3:20-30; Lu̱ka̱ 11:14-23; 12:10)22Imma i̱i̱te̱n imma anyakttak ol Ye̱su̱ e̱e̱t ci anyak kuulo cik lo̱rye̱nta̱k kar bo̱do̱k
         kize ru̱be̱n, adite iina, angaru zin Ye̱su̱ nonno, kar enne kicine bak ozozi. 23U̱ku̱lte̱k zin ol do̱o̱k je̱e̱n, kar kizeto ne, “Een necu de̱de̱ Ngerrti Da̱vi̱de̱?”24Ma̱i̱je̱ baling ovvo olli Varacisi aziye zoz necu, izeto ne, “Ottok e̱e̱ti̱ necu kuulo
         katkatone ci Beelzebub+ alaan ci kuulou.”25A̱gga̱ Ye̱su̱ kaal cik i̱no̱n nege ko̱ veelek, kar zin kize ne, “Ming oorto ol cik
         alaan co̱de̱, a̱li̱be̱ alaanzet cinne̱ng, kar zin bo̱do̱k ce̱e̱z ci engerone ol, iróng
         ce̱e̱z neci angida. 26Ming ottok Sitani Sitan, engero baizi cinne. Abile wo̱ye̱ alaanzet cinne ku̱? 27I̱yo̱ko̱ zin, ming kottoi anna kuulo cik lo̱rye̱nta̱k katkatonte ci Beelzebub, ottok
         zin ol cuggo̱k kuulo ku̱? I̱yo̱ko̱ zin nogo cik atin ettedekkung zoz. 28Imma, ming kottoi anna kuulo cik lo̱rye̱nta̱k Vongize ci Ta̱mu̱ta̱dde̱no̱, i̱ki̱ya̱u̱ng
         zin ba̱a̱li̱ne̱t ci Ta̱mu̱ta̱dde̱no̱ i̱ge̱ta̱.29“I̱i̱zo̱ wo̱ye̱ e̱e̱ti̱ ce̱e̱z ci e̱e̱t ci anyak doiz+ kar kogoroz kaal ciginnek ku̱? Eceb wo̱ye̱ enne e̱e̱t neci izong, kar zin kogoroz
         kaal cik e̱e̱t neci.30“Ma̱i̱je̱ ming iróng e̱e̱ti̱ arume ki annita, een enne mo̱dde̱ni̱t cinanni. Ming iróng
         e̱e̱ti̱ a̱li̱ngli̱ng ki annita, azan abarik ol cik ka̱li̱ngli̱ngnya̱ bu̱k ko̱ koot
         reena ngatinanni. 31Ka̱du̱wa̱kku̱ng zin, alalnek atin Ta̱mu̱ta̱dde̱n ol wak ogonik kaal cik gerzek ol
         icima Ta̱mu̱ta̱dde̱n, ma̱i̱je̱ ol wak ogon mu̱nye̱n zare cik Vongiz ci A̱li̱le̱, iróng
         atin Ta̱mu̱ta̱dde̱n alalnek nogo. 32Ming ozoz e̱e̱ti̱ imma gerzet zare cik Ngerrti E̱e̱to̱, alalnek atin Ta̱mu̱ta̱dde̱n
         nonno, ma̱i̱je̱ e̱e̱ti̱ ci ozoz gerzet zare cik Vongiz ci A̱li̱le̱, iróng atin Ta̱mu̱ta̱dde̱n
         alalnek nonno, bu̱u̱le̱ cu icima bu̱u̱le̱ ci a̱kku̱ ke̱.”Keet ki o̱ya̱u̱ ciginnek(Lu̱ka̱ 6:43-45)33U̱du̱wa̱ bo̱do̱k Ye̱su̱ tubzenet ci azi ne, “Iróng keet ci abunna a̱bbi̱rna̱ o̱ya̱u̱
         cik gerzek. Iróng zin bo̱do̱k keet ci gerze a̱bbi̱rna̱ o̱ya̱u̱ cik een da̱i̱ne̱t,
         a̱gga̱ ol keet ci emede o̱ya̱u̱ ciginnek. 34Niga ol cik ogonnu ki jooro cik uwanyau ko̱, a̱du̱wa̱nnu̱ wo̱ye̱ niga olli mu̱nye̱nu̱
         zoz ci abunna? A̱du̱wa̱ utugi zoz ci a̱kku̱ zinina. 35A̱du̱wa̱ e̱e̱ti̱ ci abunna zoz ci abunna anyak enne zinine ci voori, imma e̱e̱ti̱
         ci gerze, a̱du̱wa̱ zoz ci gerze anyak zinine ci a̱mu̱we̱. 36Ka̱du̱wa̱kku̱ng, okko atin Ta̱mu̱ta̱dde̱n ettedik ol do̱o̱k lo̱ki̱ko̱ i̱i̱te̱ne̱ emani
         zo̱ze̱ ci u̱du̱wa̱ e̱e̱ti̱ gerzet ngati iróng a̱gga̱we̱. 37Eci zo̱ze̱ cunne okko Ta̱mu̱ta̱dde̱n a̱gga̱ ming ilemi i̱nna̱, kar bo̱do̱k zo̱ze̱
         cunne okko enne ettedeki zoz ci gerze.”Atubuz Ye̱su̱ ele cinne ki Jonah(Marko 8:11-12; Lu̱ka̱ 11:29-32)38Imma ol uggak cik Varacisi ki de̱me̱zzo̱k wak lo̱ti̱nno̱k wak Musesi ke̱, a̱nne̱k
         Ye̱su̱ ne, “De̱me̱zo̱i̱t, korongnya kicinnta ming ogoni i̱nna̱ kaal cik a̱vu̱la̱.”39O̱bo̱de̱k zin Ye̱su̱ nogo, a̱nne̱k ne, “A̱jji̱n ol wak mu̱nye̱nu̱ ming kogonni anna
         kaal cik a̱vu̱la̱! I̱llo̱i̱ atin gi̱i̱ imma ci ki̱ye̱le̱ke̱ nogo kize gi̱i̱ ci ogon
         a̱ri̱to̱i̱ti̱ ci een Jonah+ do̱ niko. 40Aave bali Jonah kenge ci u̱lu̱gto̱ wazinnok i̱i̱yo̱ ki ba̱a̱li̱nno̱k i̱i̱yo̱. Ogon
         zin atin Ngerrti E̱e̱to̱ bu̱k niko, aave atin lo̱o̱ta̱ ecito wazinnok i̱i̱yo̱ ki ba̱a̱li̱nno̱k
         i̱i̱yo̱. 41Ma zin atin i̱i̱te̱ne̱ ci okko Ta̱mu̱ta̱dde̱n ettedik ol lo̱ki̱ko̱ ke̱, ovvo zin atin
         ol cik een Nineveh abile lo̱ki̱ka̱ ki bu̱u̱l necu, eci ol wak Nineveh utungtek ba̱ci̱nno̱k
         lo̱o̱c zo̱ze̱ bali uwahek Jonah nogo ke̱. Een zin bali Jonah e̱e̱t ci riili, aave
         zin e̱e̱ti̱ ci riili oroot kommog Jonah ngatu. 42Okko atin alaani ci nga̱a̱ye̱ ci a̱kku̱ lo̱o̱ce̱ ci een Seba o̱to̱ne̱ ci i̱do̱li̱ya̱
         Israilo, ovvo atin abillu bu̱k kar kettedeung lo̱ki̱ko̱, eci enne een ngaa ci a̱kku̱
         ngati reeni kar ki̱ki̱ya̱ kizik genyiz ci Solomoni, aave zin e̱e̱ti̱ ci ommog nonno
         to genyiza ngatu.Bodanet ci kuulo cik lo̱rye̱nta̱k(Lu̱ka̱ 11:24-26)43“Imma gon ming iyowa kuuloci ngati e̱e̱to̱, a̱vi̱r okko balala, orong nginti aave
         labak, iróng amuda. 44Azi ne, ‘Ka̱mi̱re̱ kokko atidic ngati e̱e̱t wanai ka̱kku̱ne̱ ke̱.’ Baling okko a̱mi̱re̱,
         amuda i̱llo̱i̱ e̱e̱t imma nginati, i̱ti̱vi̱le̱ e̱e̱ti̱ neci ki̱zi̱zi̱, 45Imma zin ming uk i̱mi̱re̱, anyaha ki kuulo gonoggi cik een turgerem cik gerzek ommog
         nonno kar kanyahak e̱e̱t bali ninne ke̱, kar zin ki̱tto̱zo̱ nege do̱o̱k e̱e̱t kar
         kabaito nga̱to̱de̱. Imma e̱e̱ti̱ neci odoyai zin abarik oroot, kaal cik atin ogone
         ngati ol cik mu̱nye̱nu̱ bu̱u̱le̱ cu ko̱ ne̱ko̱.”Gotonoggi Ye̱su̱ ki yaatinne(Marko 3:31-35; Lu̱ka̱ 8:19-21)46Baling ngen Ye̱su̱ ozozek koole ci a̱ppwe̱ ke̱, ibilet ciko yaatinne ki gotonoggi
         reena, orong kozozek nonno. 47A̱nne̱k e̱e̱ti̱ imma nonno ne, “Aavtte ciko yaatunne ki gotonoggu reena, orong kicintin.”48O̱bo̱de̱k zin Ye̱su̱ nonno, a̱nne̱k ne, “Ngene ci een yaatanni, ciko ngene cik e̱e̱ggi̱n
         gotonogga?” 49Kar enne kuuv nuyak ciginnek kar kize ne, “Een ciko yaatanni ki gotonogga do̱o̱k.
         50Ming ogon e̱e̱ti̱ imma li̱ngli̱ngo̱n ci Baba wa aave ta̱mu̱-kenga ko̱, een enne gotona
         ki ngoona ki yaatanni.”
         
            
               	I̱i̱te̱n wa Yu̱bze̱nto̱: Een i̱i̱te̱ni̱ ci a̱yu̱bze̱ olli Ya̱u̱do̱ kar kalac gon Ta̱mu̱ta̱dde̱n. Okko bo̱do̱k
                     gon i̱i̱te̱ne̱ cu a̱a̱dda̱ nege Ta̱mu̱ta̱dde̱n kize Tehenyait ki Ti̱ri̱zo̱i̱t cinne̱ng.
                     Awu olli Ya̱u̱do̱ i̱i̱te̱n necu kize i̱i̱te̱n ci een turgerem biranoca, ma̱i̱je̱ Tenneti
                     awu i̱i̱te̱n necu kize i̱i̱te̱n ci een torkonom biranoca. IkebLu̱ge̱z 20:8-11 kiDeuteronomy 5:12-16.

               	Gi̱i̱ ci ogon Da̱vi̱de̱: Ikeb zoz ci u̱tu̱gu̱ enne Ce̱e̱ze̱ wa Ta̱mu̱ta̱dde̱no̱1 Samwel 21:1-6.

               	Ce̱e̱z wa Ta̱mu̱ta̱dde̱no̱: Anyak Ce̱e̱z wa Ta̱mu̱ta̱dde̱no̱ co̱de̱ ṯok Jerusalema, otodongek ol cik wawaco Ta̱mu̱ta̱dde̱n
                     muci nginati ki bali ming a̱du̱wa̱ lo̱ti̱nno̱wa̱ cik Musesi ke̱. Aave Ta̱mu̱ta̱dde̱n
                     Ce̱e̱ze̱ wa Ta̱mu̱ta̱dde̱no̱ Ngati A̱li̱le̱ Oroot di̱ngdi̱ngo̱nta̱. Alaan ci a̱ddi̱ki̱re̱
                     wawaco do̱ ci okko Ngati A̱li̱le̱ Oroot Ce̱e̱ze̱ wa Ta̱mu̱ta̱dde̱no̱, okko anyaha
                     bi̱ye̱ cik unye mu̱nye̱n cik ollu ngu̱me̱ ci Ta̱mu̱ta̱dde̱no̱, e̱rki̱ta̱, lak co̱de̱.
                     IkebLeviticus 16; I̱bu̱ru̱ 9:1-7.

               	E̱e̱t co̱de̱ ci a̱ddi̱ki̱re̱ ommog Ce̱e̱z wa Ta̱mu̱ta̱dde̱no̱: Ye̱su̱ ci een e̱e̱t ci ommog Ce̱e̱z wa Ta̱mu̱ta̱dde̱no̱.

               	12:7 Hoseyya 6:6

               	Manyi I̱i̱te̱n wa Yu̱bze̱nto̱: U̱du̱wa̱k Ta̱mu̱ta̱dde̱n olli Ya̱u̱do̱ ku̱zu̱tte̱ I̱i̱te̱n wa Yu̱bze̱nto̱ eci enne
                     Eteehenya ta̱mu̱-keng ki lo̱o̱c. Zoz zin ci een Ta̱mu̱ta̱dde̱n do̱ Tehenyait ko̱ nenen
                     necu kar kize bo̱do̱k Manyi I̱i̱te̱n wa Yu̱bze̱nto̱. I̱yo̱ko̱ zin, baling azi Ye̱su̱
                     ne ke̱e̱ni̱ enne Manyi I̱i̱te̱n wa Yu̱bze̱nto̱, azi keng cinne ne, ke̱e̱ni̱ enne Ta̱mu̱ta̱dde̱n
                     ci keteheenya kaal do̱o̱k. IkebLu̱ge̱z 20:8-11.

               	12:21 Isaya 42:1-4

               	Beelzebub: Een Beelzebub zar u̱gge̱ cik Sitan lo̱rye̱ni̱t wa een alaan ci anjilonyau wak bali
                     abure Ta̱mu̱ta̱dde̱no̱ ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱
                     zin anjilonya ne̱ko̱ izeto kuulo lo̱o̱ta̱ ngatu. IkebO̱no̱zzo̱k 12:7-9.

               	I̱i̱zo̱ wo̱ye̱ e̱e̱ti̱ ce̱e̱z ci e̱e̱t ci anyak doiz: Azi keng ci yabzinet cu ne, ogon Ye̱su̱ ki e̱e̱ti̱ ci eceb e̱e̱t ci anyak doiz, kar
                     e̱e̱ti̱ ci anyak doiz ko̱ ogon ki Sitani.

               	Jonah: Een bali enne a̱ri̱to̱i̱t ci awu Ta̱mu̱ta̱dde̱n ki̱ki̱ya̱ kuwahek ol wak iróng e̱e̱ggi̱n
                     Ya̱u̱d o̱rge̱ wa a̱ddi̱ki̱re̱ een Nineveh zoz cinne. A̱rri̱ta̱i̱ ba̱li̱ye̱ enne e̱rki̱nya̱i̱
                     cik e̱e̱ggi̱n obet turgerem ki moten tu̱r (750) bali ngen Ye̱su̱ ki̱ti̱rra̱i̱. Ikeb
                     zoz i obod ki nonno warage ci Jonah.

Yabzinet ci e̱e̱t ci arir ma̱na̱(Marko 4:1-9; Lu̱ka̱ 8:4-8)1Imma bali i̱i̱te̱n neci ele, iyowa Ye̱su̱ ce̱e̱za̱ kar kuk ka̱vvu̱ nyatapara ti̱ti̱ma̱.
         2Izeto koole ne̱k alutai ko̱ meele giir kuburuwet nonno, itinga enne je̱e̱na̱ kar kuk
         ki̱tto̱ i̱bo̱ kar ka̱vvu̱ i̱ba̱, imma ol do̱o̱k abile nyatapar ti̱ti̱ti̱ma̱. 3U̱du̱wa̱k zin nogo kaal cik meelek go̱o̱le̱ ci yabzinto azi ne, “Uk e̱e̱ti̱ imma manatoto,
         okko arir i̱nyo̱mo̱ ma̱ne̱ cinne. 4Ma baling azzac enne i̱nyo̱mo̱, i̱i̱na̱k i̱nyo̱mo̱na̱ uggak gool, i̱vi̱ta̱ iballi
         ebertta ne̱ke̱. 5I̱i̱na̱k uggak nginti een biyen, ci iróng anyak todowa cik meelek, ataman niko i̱ti̱li̱za̱,
         ma̱rri̱t ngin neci iróng anyak todowac ci a̱ppwe̱. 6Imma baling okko iyowa koor ci a̱bu̱re̱, utuz ma̱na̱ neci kodok eci iróng nege anyak
         egero cik i̱i̱zo̱ lo̱o̱c ju̱rru̱m. 7I̱i̱na̱k i̱nyo̱mo̱na̱ uggak biila orgen, i̱ti̱li̱za̱ i̱nyo̱mo̱na̱ ne̱ke̱ biilane,
         iróng amuda gool ci alinane ju̱rru̱m. 8I̱i̱na̱k i̱nyo̱mo̱na̱ uggak nginti abunna todowaci kar zin ki̱bbi̱re̱to̱ ju̱rru̱m,
         otorye i̱nyo̱mo̱na̱ ne̱ke̱ kizeto meele kommog balik arire ke̱. 9Ming anyak e̱e̱ti̱ imma iin, anyik nonno kizio.”Nya Ye̱su̱ ming ozoz yabzinta ko̱?(Marko 4:10-12; Lu̱ka̱ 8:9-10)10I̱vi̱tta̱k zin nuyaha nonno kar ki̱jji̱nne̱t, “Nya i̱nna̱ ming ozozik ol zoz cunne
         yabzinta ko̱?”11O̱bo̱de̱k zin Ye̱su̱ nogo, “Anyoziung i̱ge̱t genyizi ci a̱lu̱gnye̱ ba̱a̱li̱nte̱ ci
         ta̱mu̱-kengo, iróng anyonik nogo. 12Imma zin ming anyak e̱e̱ti̱ imma kaal anyonik atin cik meelek. Ming iróng e̱e̱ti̱
         anyak gi̱i̱ imma, abarik ne̱k anyak enne ke̱ a̱gga̱mnya̱i̱ atin ngatinne. 13Gool zin ci kozozike anna nogo yabzinta ko̱ necu:“Ming acin nege nu̱nu̱n, iróng acine de̱de̱;ming aziye nege nu̱nu̱n, iróng aziye icima a̱gga̱ gi̱i̱ imma.14Akat zin zoz bali u̱du̱wa̱ a̱ri̱to̱i̱ti̱ wa een Isaya ko̱ mo̱o̱le̱t zo̱ze̱ cinne̱ng:“‘Aziknnu atin niga zoz ci a̱du̱ya̱i̱, abarik iróng i̱i̱zo̱ o̱o̱tti̱ ciggo̱k;acinnu atin niga gi̱i̱ ci ogone, iróng acinnu bak a̱gga̱yyu̱ keng ci zoz neci de̱de̱.15Eci a̱da̱i̱to̱ zi̱nze̱tti̱ cigge̱k;iróng iina cigge̱k ngen azikne,kar zin kunyuget ebere cigge̱k.Ming acine nege eberene cigge̱k,azikne iine cigge̱k,kar ki̱vi̱ta̱ annita, kangaru wo̱ye̱ anna nogo.’-16A̱mu̱yu̱kku̱ng zin Ta̱mu̱ta̱dde̱n ebere cuggo̱k eci nege acine, u̱mu̱yu̱k bo̱do̱k
         iin cuggo̱k eci nege azikne. 17Ka̱du̱wa̱kku̱ng zoz ci een de̱de̱, anyak a̱ri̱tto̱k ki ol cik abunna meelek giir orong
         nege kicinnet kaal cik icinntu niga u̱tu̱gu̱zze̱ ko̱, iróng zin nege acinni, orong
         nege kiziyet zoz ci aziknnu niga ko̱, iróng zin nege aziye.A̱du̱wa̱ Ye̱su̱ keng ci yabzinto(Marko 4:13-20; Lu̱ka̱ 8:11-15)18“Iziyyet zin u̱nge̱tti̱ cik yabzinto: 19Ogon i̱nyo̱mo̱na̱ wak i̱i̱na̱k gool ko̱ ki ol wak iziyyet zoz ci kaviyak cik ba̱a̱li̱ne̱t
         ci Ta̱mu̱ta̱dde̱no̱, kar ngatu iróng a̱gga̱. A̱kku̱ lo̱rye̱nti̱ kar ki̱ki̱ya̱ kaama
         kaviyak ne̱ke̱ zi̱nze̱tti̱nne̱ cigge̱k. 20Imma i̱nyo̱mo̱na̱ ne̱k i̱i̱na̱k nginti een biyen ko̱, ogon ki ol wak aziye kaviyak
         cik abunna talninta kar kelemtta ataman. 21Iróng zin egero cigge̱k i̱i̱zo̱ lo̱o̱c oroot, iróng bo̱do̱k abak u̱u̱mu̱c. Ming ize
         gerza baizi icima amuda no̱ngi̱tto̱n kaviyahe ne̱ke̱, iróng anime, ungnek zin kaviyak
         ne̱ke̱ lo̱o̱c. 22Imma i̱nyo̱mo̱na̱ cik i̱i̱na̱k biila ko̱, ogon ki ol cik aziye kaviyak cik abunna.
         Kar zi̱nze̱tti̱ cigge̱k kibilet je̱e̱na̱ kaale cik orong nege baiza, acin i̱to̱kze̱t
         ci lo̱o̱tu̱, kar kutungttek kaviyak ne̱ke̱ lo̱o̱c. 23Ma̱i̱je̱ i̱nyo̱mo̱na̱ ne̱k i̱i̱na̱k nginti abunna ko̱, ogon ki ol wak aziye zoz ci
         Ta̱mu̱ta̱dde̱no̱, a̱gga̱ kaviyak ju̱rru̱m. Ogon nege ki labina cik a̱bbi̱re̱ oroot.”Nga̱ri̱do̱ ci labi cik alina ki duwani24Oob bo̱do̱k Ye̱su̱ yabzinet imma ci azi ne, “Ogon ba̱a̱li̱ne̱t ci ta̱mu̱-kengo ki
         e̱e̱ti̱ ci azacek i̱nyo̱mo̱ ma̱na̱. 25Abarik baling ngen ol do̱o̱k adunge, i̱ki̱ya̱ mo̱dde̱nti̱ kar kirirek ma̱na̱ neci
         lobali cik een duwani kar kuk. 26Baling ovvo labina a̱bbi̱re̱, okko du̱ca̱i̱ti̱ ci ma̱nu̱ amuda abarik ingazi labina
         ki lobali nga̱to̱de̱.27“I̱vi̱ta̱ du̱cca̱ha̱ kar ki̱jji̱nne̱t manyi ma̱na̱, a̱nne̱k ne, ‘Ddi̱ki̱ryo̱i̱t, iróng
         da̱ i̱nna̱ azacei i̱nyo̱mo̱ cik abunna ma̱na̱. A̱vvu̱ zin lobali nga?’28“O̱bo̱de̱k zin enne, ‘Mo̱dde̱ni̱t i̱yo̱ko̱ ci ogon kaal ne̱ko̱.’“Kar du̱cca̱ha̱ zin ki̱jji̱nne̱t nonno, ‘I̱yo̱ko̱ i̱nna̱ orongnyet agita koot kuduceya
         lobali ne̱ke̱ tu̱?’29“O̱bo̱de̱k bo̱do̱k enne, a̱nne̱k ne, ‘I̱llo̱i̱, eci ming ovvo niga aducanu lobali,
         ovvo wo̱ye̱ aducanu ki labi bu̱k tu̱. 30Anyik labi ki̱ti̱li̱zza̱ ki lobali nga̱to̱de̱ zee nginti kovvo kettedane. Imma i̱i̱te̱ne̱
         neci ka̱du̱wa̱k atin anna ol wak ettedde zoz cu: Arrak etteda lobali kar e̱ce̱bi̱t
         bungbungei kar kutuzze; kar u̱lu̱tta̱ labi anyakttak de̱he̱r.’”Zoz ci i̱ya̱bzo̱ni̱k keet ci een bolbolenit(Marko 4:30-32; Lu̱ka̱ 13:18-21)31Oobek zin bo̱do̱k Ye̱su̱ nogo yabzinet imma, “Ogon ba̱a̱li̱ne̱t ci ta̱mu̱-kengo ki
         e̱e̱ti̱ ci azacek inyemenit cidici oroot ma̱na̱ cinne. 32Ming idica bu̱ra̱co̱c neci nu̱nu̱n, alize kize bolbolenit ci a̱ddi̱ki̱re̱, kar zin
         iballi keteehenycek ce̱e̱zi̱ cigge̱k.”33Oobek zin bo̱do̱k Ye̱su̱ nogo yabzinet imma ci azi ne, “Ogon ba̱a̱li̱ne̱t ci ta̱mu̱-kengo
         ki ngaa ci adima lata orocanek ki nyigit cik meertak. Ma̱i̱je̱ vu̱rrta̱ aabub kize
         a̱ppwa̱, kumukcar do̱o̱k, kibbit kuk tuwa.”Zoz ci edemeze Ye̱su̱ ol yabzinta(Marko 4:33-34)34Oobek zin Ye̱su̱ koole ci a̱ppwe̱ ko̱ zo̱zzo̱k ne̱ko̱ go̱o̱le̱ ci ozoz enne yabzinta,
         ozozek enne nogo yabzinta do̱ niko. 35Akat zin zoz bali u̱du̱wa̱ Ta̱mu̱ta̱dde̱n mo̱o̱le̱t go̱o̱le̱ bali a̱du̱wa̱ a̱ri̱to̱i̱ti̱,
         azi ne,“Kozozi atin anna kaviyak cigannik yabzinta,kar ku̱du̱wa̱k ol kaal cik a̱lu̱ngnye̱ ngati bali idimanoi looci.”-Ooba Ye̱su̱ yabzinet cik labi wak een lobali36Utungek zin Ye̱su̱ koole lo̱o̱c kar kuk ca̱a̱to̱. I̱vi̱tta̱k zin nuyaha ciginnek nonno
         kar kizeto ne, “Du̱wa̱kke̱t da̱ ungec ci yabzinet ci zoz ci obod ki lobali cik alina
         manatoto ko̱.”37O̱bo̱de̱k zin Ye̱su̱ nogo, a̱nne̱k ne, “Een e̱e̱ti̱ ci azacek i̱nyo̱mo̱ cik abunna
         ma̱na̱ ko̱ Ngerrti E̱e̱to̱. 38Okko ma̱na̱ een lo̱o̱c ci kaavtte ko̱, ovvo i̱nyo̱mo̱na̱ cik abunna ko̱, e̱e̱ggi̱n
         dooli cik ba̱a̱li̱ne̱t ci ta̱mu̱-kengo. Ovvo lobali e̱e̱ggi̱n dooli cik lo̱rye̱nta̱k.
         39Okko mo̱dde̱nti̱ ci arir lobali ko̱ een lo̱rye̱ni̱t. Okko te̱di̱ne̱t labi een i̱i̱te̱n
         ci okko Ta̱mu̱ta̱dde̱n etted lo̱ki̱ko̱ ci lo̱o̱tu̱, imma ol wak etted labi ko̱ een
         anjilonya cik Ta̱mu̱ta̱dde̱no̱.40“Alutai zin atin lobali kar kutuze gwo̱o̱ye̱ ci apadpadi. Zoz zin atin ci okko ogone
         i̱i̱te̱ne̱ ci atin okko aṯurneke looci. 41Okko atin Ngerrti E̱e̱to̱ i̱tto̱n anjilonya waginnek ta̱mu̱-kenga, ovvo atin aluta
         ol ba̱a̱li̱nte̱ cinne wak ogon kaal wak gerzek mu̱nye̱nu̱ do̱o̱k. 42Kar atin nege ku̱ju̱kte̱k nogo gwo̱o̱ ci apadpadi udut, nginti a̱lu̱we̱ nege oroot
         kar kuruwet nyigit. 43Ma̱i̱je̱ zin ol wak ogon kaal wak abunna, ataltali e̱le̱tti̱ kiwagon koor ba̱a̱li̱nte̱
         ci Be̱e̱ti̱nne̱ng. Ming anyak e̱e̱ti̱ iin, anyik kiziyo ju̱rru̱m.Yabzinet ci i̱to̱i̱t ci a̱lu̱gnye̱44“Ogon ba̱a̱li̱ne̱t ci ta̱mu̱-kengo ki e̱e̱ti̱ ci een i̱to̱i̱t adawek kaal ciginnek
         ma̱na̱. Ming okko e̱e̱ti̱ ci diiri amuda, a̱lu̱gu̱ny enne bu̱k, kar enne talninte
         ci okko utene kaal cik anyak enne do̱o̱k, kar kutuwai ma̱na̱ neci.45“Ogon bo̱do̱k ba̱a̱li̱ne̱t ci ta̱mu̱-kengo ki e̱e̱ti̱ wa orong kutuwa teltelen cik
         voorik ataltali akati ol ebere adak o̱ro̱bi̱ya̱ cik meelek oroot. 46Ming umuda enne teltelenit co̱de̱ ci abunna, okko utene kaal cik anyak enne ko̱ do̱o̱k,
         kar kutuwa gi̱i̱ neci akati ol ebere ke̱.Yabzinet ci gool ci ka̱gga̱me̱ u̱lu̱g47“Ogon ba̱a̱li̱ne̱t ci ta̱mu̱-kengo ki e̱e̱ti̱ ci avicek imutuk liil kar ka̱gga̱m u̱lu̱g
         cik meelek. 48Ming okko imutui abbize, kar ku̱tu̱gu̱rta̱k nyatapar ti̱ti̱m kar katahalta u̱lu̱g
         wak abunna, kar ku̱ju̱kte̱k wak gerzek lo̱o̱c. 49Ogon zin atin zoz necu niko, ming uṯurei looci. A̱vvu̱ atin anjilonya cik Ta̱mu̱ta̱dde̱no̱
         kar ki̱vi̱ta̱ katahalit ol cik gerzek olle cik abunna. 50Kar ol cik gerzek anyak mu̱nye̱n ku̱ju̱kto̱zi̱k gwo̱o̱ ci apadpadi udut, kar nege
         ku̱tu̱lu̱zzo̱ kiriyet nyigit.”I̱to̱i̱t ci een jor ki ci unuwa51I̱jji̱n zin Ye̱su̱ nuyak ciginnek, “A̱gga̱yyu̱ niga zo̱zzo̱k ne̱ko̱ do̱o̱k?”Edecit nuyaha azi ne, “I̱i̱ny, ka̱gga̱yya̱ naga.”52Kar zin kizek nogo ne, “Imma zin de̱me̱zo̱i̱ti̱ wa lo̱ti̱nno̱u̱ wa edemeze zo̱ze̱
         ci ba̱a̱li̱ne̱t ci ta̱mu̱-kengo ko̱, ogon ki e̱e̱ti̱ ci een manyi ce̱e̱z. Anyaha kaal
         cik een jor ki wak unuweto de̱he̱ra̱ re̱e̱nu̱n.”A̱ri̱to̱i̱t ci iróng ol o̱ngo̱o̱le̱(Marko 6:1-6; Lu̱ka̱ 4:16-30)53Baling okko edeca Ye̱su̱ yabzinet ne̱ke̱ do̱o̱k, itinga utungek ngin neci lo̱o̱c.
         54Okko o̱rge̱ cinne Nazereta, o̱rge̱ bali akane enne li̱ngli̱ngo̱n, edemez ol Ce̱e̱ze̱
         wa Lawinto ka̱ma̱li̱ltte̱ nogo o̱o̱tti̱. Kar zin nege ki̱jji̱nto̱, “Amuda e̱e̱ti̱
         cu genyiz nga ki doiz ci ogone kaal cik a̱vu̱la̱ ko̱? 55Iróng wo̱ye̱ necu een ngerrti e̱e̱t wagon anyak arizet ci odode lecerit ko̱? Iróng
         yaatinne een Ma̱ri̱ya̱, iróng gotonoggja een ciko, Je̱mi̱s, Yosevo, Si̱mo̱ne̱ ki Ju̱da̱?
         56Iróng ngonoggja abak ki agit ngatu? Amuda zin e̱e̱ti̱ cu kaal ne̱k ogon enne ko̱ do̱o̱k
         nga?” 57Iróng zin ol atalne gi̱i̱ye̱ ci ogon enne.Abarik zin Ye̱su̱ a̱nne̱k nogo ne, “Iróng ol wak orog wainne ki boor waginnek iróng
         irez a̱ri̱to̱i̱t.” 58Iróng zin Ye̱su̱ ngen ogon kaal u̱gge̱ cik a̱vu̱la̱ eci ol ne̱ke̱ iróng elemi nonno.
         
            
               	13:15 Isaya 6:9-10

               	13:35 Caliwon 78:2

U̱ru̱k He̱ro̱di̱ Jon Ba̱ti̱ti̱mo̱ ka̱da̱k(Marko 6:14-29; Lu̱ka̱ 9:7-9)1Baling izik alaani He̱ro̱di̱+ kaal cik ogon Ye̱su̱ do̱o̱k, 2izek zin enne ddi̱ki̱ryyo̱k ciginnek ne, “Een e̱e̱ti̱ neci Jon Ba̱ti̱ti̱mo̱; itinga
         enne daiza! Zoz zin ci ogone enne kaal cik a̱vu̱la̱ ko̱.”3Imma zin ba̱li̱ye̱ alaani He̱ro̱di̱, eceb Jon kar kokolek lagam, eci enne ovocek nonno
         zoz ci okkoye enne Herodias, ngaa ci gotononi wa een zara Vilip.+4A̱nne̱k da̱ Joni He̱ro̱d ne, “Gerza zoz necu, akaka ming abakku ki ngaa necu.” 5Utuburek He̱ro̱di̱ Jon Ba̱ti̱ti̱mo̱ nong, orong ku̱ru̱k nonno, abarik o̱to̱ngo̱o̱le̱
         ol, eci ol a̱gga̱ Jon ming een a̱ri̱to̱i̱t ci zoz ci Ta̱mu̱ta̱dde̱no̱.6Ma̱i̱je̱ baling adait ol kwo̱o̱r ci i̱i̱te̱n bali a̱rri̱ta̱ne̱ ol He̱ro̱d, urugum
         zin buweenyi ngaa ci een Herodias, atal zin bali He̱ro̱di̱ oroot rugumente neci. 7Izek zin alaani He̱ro̱di̱ do̱le̱c ne ki̱tto̱ni̱k ele cinne, “Du̱wa̱ gi̱i̱ ci orong
         kaanyin.” 8Izoc zin yaatinne kar buweenyinne kize ne, “Inya oo ci Jon Ba̱ti̱ti̱mo̱ uduce cu.”
         9Adak zin alaani ele, eci enne u̱du̱wa̱ zoz neci ngati aavtte e̱re̱nno̱wa̱ to. Kar
         zin enne kutu e̱e̱t ci ebek nonno abunna ming anyahak do̱le̱c gi̱i̱ ci orong zinin
         cinne ke̱. 10Uk zin aciirenti lagama uk etteda oo ci Joni de̱de̱. 11Kar zin kanyaha oo neci uduca, i̱ki̱ya̱ aanyik do̱le̱c. Uk zin do̱le̱c aanyik yaatinne.
         12I̱vi̱ta̱ zin nuyaha cik Joni, o̱o̱tte̱ ele ci Joni oot a̱da̱c. Kar koot ku̱du̱kta̱k
         Ye̱su̱ zoz necu.Adaiz Ye̱su̱ ol i̱bbo̱nge̱t tu̱r (5,000)(Marko 6:30-44; Lu̱ka̱ 9:10-17; Jon 6:1-14)13Baling izik Ye̱su̱ daiz ci Joni, uk zin enne etted nyatapar kar kuk ngati iróng ol
         acine nonno. Iziyyet zin ol ming oto enne, kar zin ol kunuwet nonno zoone o̱ro̱gjo̱we̱.
         14Baling okko Ye̱su̱ iyowa i̱ba̱ kar kicin koole, atamatek zin enne ol ne̱ke̱ kar kangaru
         nogo mo̱ri̱zo̱we̱.15Baling ize yo̱mo̱n, i̱vi̱tta̱k zin nuyaha omoto ki rama Ye̱su̱, kar kizeto ne, “Azan
         kollen ne̱ko̱, anyik nogo koot o̱ro̱gjo̱we̱ abunna ming ovvo atala da̱i̱ne̱t cigge̱k.
         I̱llo̱i̱ gi̱i̱ imma ci kadak naga balala ngatu.”16O̱bo̱de̱k zin Ye̱su̱ nogo, “Ma anyikku ol ne̱ko̱ koot ngamani. Anycik nogo da̱i̱ne̱t
         u̱gge̱ kadait.”17O̱bo̱dde̱k zin nuyaha nonno, “Kanyaka umunet tu̱r ki u̱lu̱g rama niko.”18U̱du̱wa̱k zin Ye̱su̱ nogo, “Anyaktang da̱i̱ne̱t ne̱ko̱ rok ngintu.” 19Kar enne ku̱du̱wa̱k ol ka̱vvu̱to̱ lo̱o̱ta̱ artene. Idima enne umunet tu̱r ki u̱lu̱g
         ram, kar zin kicin ta̱mu̱-keng, kar zin kala Ta̱mu̱ta̱dde̱n abunna ming a̱mu̱yu̱k
         da̱i̱ne̱t ne̱ko̱. U̱bu̱nya̱n zin umunet ne̱ko̱ ki u̱lu̱g kizeto idice. Engerek nuyak,
         kar nuyaha kengertek kollen do̱o̱k. 20Adakto zin ol do̱o̱k e̱le̱zzo̱ ki da̱i̱ne̱t, abarik kacin inyigtai da̱i̱ne̱t, kar
         nuyaha ku̱lu̱te̱k dho̱ngkwe̱t omoto ki ram. 21E̱e̱ggi̱n ol wak adakce ke̱ i̱bbo̱nge̱t tu̱r bu̱k (5,000) ci iróng ka̱gi̱l rok ngaai
         ki dooli bu̱k. Owo Ye̱su̱ maame ta̱dde̱na̱(Marko 6:45-52; Jon 6:15-21)22Ataman niko aanyik Ye̱su̱ nuyak waginnek koot i̱bo̱wa̱ o̱o̱we̱ cinne ti̱ti̱me̱ ci
         golla, imma ngatu aanyik enne koole kazante. 23Ma baling i̱tto̱n enne nogo koot, uk enne biya ta̱dde̱na̱ kar zin kuk kala Ta̱mu̱ta̱dde̱n.
         Baling ize yo̱mo̱n, a̱vvu̱ enne nginati do̱. 24Baling a̱vvu̱ i̱bo̱ maame orgena, otomowe zin ngooti i̱bo̱ eci enne iime ngoot.25Baling ize ojon nge̱rre̱ti̱ni̱ ngati orong aala looci, iyowak zin Ye̱su̱ nuyak ngati
         owoye enne maame ta̱dde̱na̱. 26Baling edenyca nuyaha Ye̱su̱ abarik ming owo maame ta̱dde̱na̱, o̱to̱ngo̱o̱ltte̱ zin
         lo̱o̱c kar kizeto ne, “Een i̱yo̱ko̱ necu miningit.” Kar zin ku̱tu̱lu̱zzo̱.27Ma̱i̱je̱ ataman niko, ozozik Ye̱su̱ nogo izek ne, “Anycik zi̱nze̱tti̱ kokkomit, annit
         Ye̱su̱ icu, ma o̱ngo̱o̱li̱nnu̱ lo̱o̱c gaganiko.”28Abarizek Peturu nonno, a̱nne̱k ne, “Manyi, ming een i̱nne̱ta̱ de̱de̱, du̱wa̱ka̱ koto
         anna bu̱k maame ta̱dde̱na̱.”29A̱nne̱k Ye̱su̱ nonno ne, “I̱jja̱.”Itinga Peturu i̱bo̱wa̱ oto maame ta̱dde̱na̱ uk ngati Ye̱su̱. 30Abarik baling icin Peturu ngoot, o̱to̱ngo̱o̱le̱ zin kar ki̱tto̱ maam idic idic, u̱tu̱lu̱
         zin egereny, “Manyi eelawan!”31Ma̱i̱je̱ ataman niko, i̱tto̱n Ye̱su̱ a̱zzi̱t kar ka̱gga̱m nonno. Kar kizek ne, “I̱nna̱
         ci anyai tu̱we̱ne̱t cidici ko̱, a̱ti̱ko̱nu̱ ki zinin nya?”32Baling ovvo Peturu ki Ye̱su̱ ottod i̱bo̱, ibil zin ngooti. 33Kar zin ol balik i̱bo̱wa̱ ki̱di̱ngdi̱nga̱ni̱t nonno, azi ne, “E̱e̱ni̱ i̱nna̱ de̱de̱
         Ngerrti Ta̱mu̱ta̱dde̱no̱.”Angaru Ye̱su̱ ol wak omori Gennesareta(Marko 6:53-56)34Etteddit zin Ye̱su̱ ki nuyak ciginnek nyatapar i̱vi̱tta̱k orog ci een zara Gennesaret.
         35Baling i̱ye̱zta̱ olli o̱rgu̱ Ye̱su̱, i̱tto̱ni̱t zin zoz kuk o̱ro̱gjo̱we̱ veelek. Anyakttak
         zin ol nonno ol cik omori ki̱ki̱ya̱ kangaru. 36Ilalek nege Ye̱su̱ kar ol cik omori ku̱u̱me̱t ru̱u̱m cinne, imma ol balik u̱u̱me̱t
         nonno ubunntta, i̱zze̱c mo̱ri̱zo̱wa̱ dakdak.
         
            
               	Alaan He̱ro̱d: Awu ol alaan cu azi ne, He̱ro̱d Antipas. Bali vu̱rrta̱ ming okko He̱ro̱d wa A̱ddi̱ki̱re̱
                     a̱da̱i̱, ize ngerinne He̱ro̱di̱ Antipas alaan. Een enne alaan i̱i̱te̱ne̱ bali a̱gga̱me̱k
                     Joni Ye̱su̱ ba̱ti̱ti̱mo̱ ke̱. Ikeb Marko 6:14; Lu̱ka̱ 3:1; To̱na̱i̱t 4:27. Awu ol He̱ro̱d azi ne, He̱ro̱d wa A̱ddi̱ki̱re̱. Een bali enne alaan
                  koor bali a̱rri̱ta̱i̱ Ye̱su̱ ke̱. Ikeb Ma̱te̱yo̱ 2:1-8; Lu̱ka̱ 1:5. Imma bali vu̱rrta̱ anyak alaan ci een He̱ro̱d Agirippa, ngerrti do̱le̱c ci He̱ro̱d
                  wa A̱ddi̱ki̱re̱. Ikeb To̱na̱i̱t 12:1-23.

               	Vilip: Ngen bali Vilipi aruge baling okkoye alaani He̱ro̱di̱ ngaa ci gotononi Vilipi, een
                     zara Herodias.

De̱mzi̱ne̱t ci obod ki keer ci Varacisi(Marko 7:1-13)1A̱vvu̱ ol cik een Varacis uggak ki de̱me̱zzo̱k wak lo̱ti̱nno̱u̱ Jerusalema, a̱vvu̱
         ovvo a̱cu̱b Ye̱su̱ zo̱ze̱ ci keer cinne̱ng, a̱nne̱k ne, 2“Inya ming iróng nuyaha cigunnek o̱ngo̱o̱le̱ keer ci ol wak a̱ddi̱ki̱re̱? Iróng nege
         uuny azzin arrak ming ngen kadakto ko̱?”3O̱bo̱de̱k zin Ye̱su̱ nogo, azi ne, “Inya niga ming iróng o̱ngo̱o̱li̱nnu̱ ti̱lo̱wi̱ne̱t
         ci Ta̱mu̱ta̱dde̱no̱ abarik azunnu keer cunno̱ng ko̱? 4Ki i̱yo̱ko̱, azi Ta̱mu̱ta̱dde̱n ne, ‘To̱ngo̱o̱lle̱ baatunne ki yaatunne,’- kar ‘ming anyak e̱e̱t imma ci ozoz gerzet ngati baatinne icima yaatinne, anyik ol
         ku̱ru̱we̱t nonno ka̱da̱k.’-5Abarik niga a̱nnu̱ ne ming a̱nne̱k e̱e̱ti̱ baatinne icima yaatinne, ‘Ming nu̱nu̱n
         kanyai muci ci weete ka̱a̱nyu̱ng, kanyia anna Ta̱mu̱ta̱dde̱n.’ 6Edemezu niga e̱e̱t neci gerza ming o̱ngo̱o̱le̱ baatinne ngati iróng anyike muci. Ibbezzu
         niga ti̱lo̱wi̱ne̱t wa Ta̱mu̱ta̱dde̱no̱ eci azunnu keer cunno̱ng. 7Niga ol wak a̱ru̱kku̱ talaben ko̱! Ilem a̱ri̱to̱i̱ti̱ ci zoz ci Ta̱mu̱ta̱dde̱no̱ wa
         een zara Isaya baling u̱du̱wa̱ zoz cunno̱ng ke̱:8“‘Ireza ol ne̱ke̱ annit u̱tu̱ge̱tti̱ne̱ do̱,ma̱i̱je̱ zi̱nze̱tti̱nne̱ cigge̱k aavtte reena ngatinanni.9Iróng nege alaya annit de̱de̱;Een de̱mzi̱ne̱t cinne̱ng, ti̱lo̱wi̱ne̱t ci a̱kku̱ ngati ol cik diirik.’”-Nya de̱de̱ ci ongoronyan ol(Marko 7:14-23)10Utu zin Ye̱su̱ koole, kar kizek nogo ne, “Iziyyet zoz ci kozozi anna ko̱ kar a̱gga̱c
         ju̱rru̱m. 11Iróng da̱i̱ne̱t cik adak e̱e̱ti̱ ko̱, cik aanyik e̱e̱t kize gerza icima kize ngoronya,
         abarik zoz ci iyowa utuge ci e̱e̱to̱ ko̱ ci anyike e̱e̱t kize gerza icima kize ngoronya+ ngu̱me̱ ci Ta̱mu̱ta̱dde̱no̱.”12I̱vi̱tta̱k zin nuyaha Ye̱su̱ kar ki̱jji̱nto̱, “A̱gga̱ ming odomu i̱nna̱ olli Varacisi
         zo̱ze̱ ci u̱du̱wa̱ i̱nna̱ ko̱?”13O̱bo̱de̱k zin enne nogo, “Okko atin Baba wa aave ta̱mu̱-kenga ko̱, aduca egeroi keen
         wak iriret ol uggak. 14Utungtek nogo lo̱o̱c; ogon nege ki ol cik ru̱be̱ni̱k kar ku̱tu̱gu̱re̱t gonoggi cik
         ru̱be̱ni̱k bu̱k, i̱i̱na̱k atin nege do̱o̱k lowulang.”15I̱jji̱n zin Peturu Ye̱su̱, “Du̱wa̱kke̱t da̱ ungec ci yabzinet necu.”16I̱jji̱n zin bo̱do̱k Ye̱su̱ nogo, “Iróng niga a̱gga̱yyu̱ zoz ci kozozi anna rok i̱yo̱ko̱?
         17Iróng niga acinnu gi̱i̱ ci i̱i̱zo̱ utug okko kenga, kar bo̱do̱k kiyowa eliya? 18Imma kaala cik iyowa utuga ko̱, a̱vvu̱ zinina, kaal cik aanyik e̱e̱t kize gerza icima
         ngoronya. 19Eci i̱no̱ni̱ ci gerze a̱kku̱ zinina, ki i̱yo̱ko̱, munyenet e̱e̱t ci diiri, orooto
         e̱e̱ti̱ ki ngaai cik ollu, ki a̱li̱ya̱kze̱t, ogor, volong, ki zoz ci ozoze zar cik
         e̱e̱ta̱k volonga. 20E̱e̱ggi̱n ne̱ko̱ kaal cik egerzan icima ongoronyan e̱e̱ti̱ ci diiri. Imma da̱i̱ne̱t
         á̱há̱t runyak iróng egerzan icima ongoronyan e̱e̱t ci diiri.”Tu̱we̱ne̱t ci anyak ngaa ci iróng een Ya̱u̱d(Marko 7:24-30)21Utungek zin Ye̱su̱ orog ci een Ga̱li̱li̱ lo̱o̱c kar zin kuk o̱ro̱gjo̱we̱ cik een Tyre
         ki Sidon. 22I̱ki̱ya̱k zin ngaa ci iróng een Ya̱u̱d ko̱ Ye̱su̱, een enne olli Kanaani, abak enne
         o̱rge̱ neci, egereny zin je̱e̱na̱, “Manyi, Ngerrti Da̱vi̱de̱, eelawan! Apirna buweenyanni,
         anyak kuulo cik lo̱rye̱nta̱k.”23Iróng zin Ye̱su̱ ngen a̱pu̱k utug. I̱vi̱ta̱ zin nuyaha ciginnek kar kilaltek nonno,
         “Ottok ngaa necu kuk reena, eci enne awalwaleketa.”24Ize zin Ye̱su̱ ne, “I̱tto̱na̱na̱ Ta̱mu̱ta̱dde̱n abunna keela ol cik Israilo wak ogon
         ki a̱zza̱ wak i̱zze̱c.”25I̱ki̱ya̱ zin ngaa neci akatek Ye̱su̱ u̱zu̱ngti̱nne̱, kar kize ne, “Manyi, eelawan.”26O̱bo̱de̱k zin enne nonno, “Iróng abunna ming kadima á̱há̱t ci doolinnu kar kanycik
         urzi.+”27O̱bo̱de̱k zin ngaa neci Ye̱su̱, “De̱de̱ Manyi, abarik gon urzi adak da̱i̱ne̱t wak
         i̱i̱na̱k lo̱o̱c ngati adaine ma̱ci̱gja̱ burato.”28Abarizek zin Ye̱su̱ nonno, “Ngaa cu, anyai i̱nna̱ tu̱we̱ne̱t ci a̱ppwe̱. Kelema zin
         anna zoz cunne.” Kar zin buweenyinne kubunna i̱i̱ neci ele niko.Angaru Ye̱su̱ ol cik omori29I̱mi̱re̱ Ye̱su̱ uk nyatapare ci een Ga̱li̱li̱, kar zin kuk kottod zi̱i̱r ka̱vvu̱ lo̱o̱ta̱.
         30I̱vi̱tta̱k zin koole ci a̱ppwe̱ nonno, anyahak nonno ol cik ngoolik ki cik ru̱be̱ni̱k
         ki cik nganynganyik zoona, ki ol cik adite iina, kar zin kabaktek lo̱o̱c ngati aave
         Ye̱su̱. Angaru zin Ye̱su̱ nogo do̱o̱k. 31U̱ku̱lte̱k ol je̱e̱n baling iziyyet ol balik adite iina ke̱ ming ozozi, ubunntta ol
         wak nganynganyik zoona, otozo ol balik ngooltik, icinte ol balik ru̱be̱ni̱k. Kar zin
         kinnatit Ta̱mu̱ta̱dde̱n wa ala olli Israilo.Adaiz Ye̱su̱ ol cik een i̱bbo̱nge̱t we̱c (4,000)(Marko 8:1-10)32Utu zin Ye̱su̱ nuyak ciginnek kar kizek nogo ne, “Kirezi anna ol ciko, kaavtte ngatu
         ki nogo i̱i̱nya̱ i̱i̱yo̱, i̱llo̱i̱ rok da̱i̱ne̱t cik kadak ngatu. Iróng anna korongi
         ki̱tto̱n nogo magizet, icima okko magiz odowa nogo goola.”33O̱bo̱dde̱k zin nuyaha nonno, “Karuba atidic naga da̱i̱ne̱t cik adak ol cik meelek
         ko̱ nga zare cu?”34I̱jji̱nno̱ zin Ye̱su̱, “Anyakku niga umunet izong?”O̱bo̱dde̱k zin nege, “Kanyakka umunet turgerem ki u̱lu̱g u̱gge̱ cikidik.”35U̱du̱wa̱k zin Ye̱su̱ koole ka̱vvu̱to̱ lo̱o̱ta̱. 36Idima zin enne umunet turgerem ki u̱lu̱gi̱t, baling aanyik enne Ta̱mu̱ta̱dde̱n zany,
         u̱du̱l umunet ne̱ke̱ ki u̱lu̱gi̱t kizeto idice, kar kaanyik nuyak, engerttek zin nege
         ol do̱o̱k. 37Adakto ol ne̱ke̱ katanyarit. Imma bali vu̱rrta̱, u̱lu̱tta̱ nuyaha dho̱ngkwe̱t turgerem
         da̱i̱ne̱t wak anyigzai. 38E̱e̱ggi̱n ol balik adaiz Ye̱su̱ nogo ke̱ i̱bbo̱nge̱t we̱c (4,000), ci iróng ka̱gi̱l
         ngaai ki dooli. 39Baling i̱tto̱n Ye̱su̱ koole koot ce̱e̱zi̱nne̱, ottod i̱bo̱ kar ketted nyatapar kuk
         lo̱o̱ce̱ ci een zara Magadan.
         
            
               	15:4 Lu̱ge̱z 20:12; Deuteronomy 5:16

               	15:4 Lu̱ge̱z 21:17; Leviticus 20:9

               	15:9 Isaya 29:13

               	Ngoronya: A̱du̱wa̱k lo̱ti̱nno̱wa̱ cik Musesi olli Ya̱u̱do̱, azi ne, anyak elegje u̱gge̱ cik
                     iróng een da̱i̱ne̱t, eci nege e̱e̱ggi̱n ngoronye. Iróng wo̱ye̱ nege apak kize wawac.
                     IkebLeviticus 11:1-32.

               	Dooli ki urzi: Een dooli cik ozoz Ye̱su̱ ngatu ko̱ een olli Ya̱u̱do̱. Ovvo urzi e̱e̱ggi̱n ol wak
                     iróng een Ya̱u̱d. Ibbez olli Ya̱u̱di̱ ol cik e̱e̱ggi̱n i̱do̱ngi̱ kiwagon ming acin
                     urzi.

Orong kicinnet alaata kaal cik a̱vu̱la̱(Marko 8:11-13; Lu̱ka̱ 12:54-56)1Anyak i̱i̱te̱n imma ci a̱vvu̱na̱k ol cik een Varacis ki Saddocis orongit kitimanit
         Ye̱su̱, zo̱ze̱ ci azi ne ye̱le̱kke̱t gi̱i̱ ci a̱vu̱la̱ ta̱mu̱-kenga.2O̱bo̱de̱k zin Ye̱su̱ nogo, “A̱gga̱yyu̱ zoz ci azi ne, ‘Ming ma̱ri̱k di̱i̱z ta̱mu̱-kenga,
         a̱nnu̱ ne, abunna looci loza, 3imma ming ma̱ri̱k di̱i̱z nge̱rre̱t, een looci i̱do̱ye̱ wazin do̱o̱k.’ Aganiku niga
         cinenet kaal cik aavtte ta̱mu̱-kenga, iróng zin niga ikebju kaal cik a̱vu̱la̱ odohize
         ngati acinnu. 4Orong bu̱u̱l ci gerze mu̱nye̱nu̱ ko̱ kicinnet kaal cik a̱vu̱la̱, i̱llo̱i̱ atin gi̱i̱
         imma ci a̱vu̱la̱ ci ki̱ye̱le̱ku̱ng, acin atin nege a̱bi̱ce̱c ci Jonah+ do̱.” Kar zin enne kutungek nogo lo̱o̱c uk ngamani.Iróng nuyaha a̱gga̱ keng ci zozo(Marko 8:14-21)5Baling etteddit nuyaha nyatapar kar koot ti̱ti̱me̱ ci golla ke̱, irehttek zin nogo
         da̱i̱ne̱t cigge̱k. 6Kar zin Ye̱su̱ kizek nogo ne, “U̱zu̱tte̱ e̱le̱tti̱, zo̱ze̱ ci kidikidir ci adakku
         da̱i̱ne̱t cik anyak nyigit cik meertak olli Varacis ki Saddocis.”7Ozozit zin nege do̱ arrak, kar kizeto ne, “Ozoz Ye̱su̱ ki i̱yo̱ko̱ eci iróng naga
         kanyaha ki da̱i̱ne̱t.”8A̱gga̱ Ye̱su̱ i̱no̱ni̱ cinne̱ng kar kizek nogo ne, “Niga ol cik anyakku tu̱we̱ne̱t
         cidici ko̱, nya ming ozozu do̱ zoz ci iróng anyakku á̱há̱t ko̱? 9Ngen dim a̱gga̱c niko? Iróng niga a̱a̱da̱nnu̱ ol balik een i̱bbo̱nge̱t tu̱r (5,000)
         kadaizi anna umunete balik een tu̱r ke̱, e̱e̱ggi̱n dho̱ngkwe̱tta̱ cik anyigzai izong?
         10Iróng niga a̱a̱da̱nnu̱ ol balik een i̱bbo̱nge̱t we̱c (4,000) kadaizi anna umunete
         cik een turgerem, kar kinyigtai da̱i̱ne̱t dho̱ngkwe̱t izong? 11Iróng niga bu̱k a̱gga̱yyu̱ iróng kozozi zoz ci obod ki kidikidir ci á̱há̱tu̱? I̱yo̱ko̱
         zin ka̱du̱wa̱ bo̱do̱k zoz cu, u̱zu̱tte̱ kidirkidir ci anyak nyigit cik meertak Varacisi+ ki Saddocis.” 12Imma bali vu̱rrta̱, a̱gga̱c zin nege iróng Ye̱su̱ Ki̱ri̱sto̱ ozoz zoz ci nyigit cik
         meertak, abarik ozoz enne de̱mzi̱ne̱t ci gerze olli Varacis ki Saddocis.U̱du̱wa̱ Peturu zoz ci Ye̱su̱(Marko 8:27-30; Lu̱ka̱ 9:18-21)13Baling i̱vi̱tta̱k Ye̱su̱ ki nuyak orog ci een Kesarea, Vilipia, i̱jji̱n zin enne to̱ni̱a̱k
         ciginnek, azi ne, “I̱no̱n ol azi ne, een Ngerrti E̱e̱to̱ ngene?”14O̱bo̱dde̱k zin nege nonno, a̱nne̱k ne, “Azi uggak ne, e̱e̱ni̱ i̱nna̱ Jon Ba̱ti̱ti̱mo̱,
         ovvo uggak azi ne e̱e̱ni̱ i̱nna̱ E̱li̱ja̱; kar uggak kizeto ne e̱e̱ni̱ i̱nna̱ Jeremiah
         icima a̱ri̱to̱i̱t imma wa bali reeni ke̱.”15Kar zin Ye̱su̱ ki̱jji̱n nogo, a̱nne̱k ne, “I̱no̱nnu̱ niga a̱nnu̱ ne ke̱e̱ni̱ anna
         ngene?”16O̱bo̱de̱k zin Si̱mo̱ne̱ Peturu, “E̱e̱ni̱ i̱nna̱ Ki̱ri̱sto̱ Ngerrti Ta̱mu̱ta̱dde̱n
         wa aruge.”17O̱bo̱de̱k zin Ye̱su̱, a̱nne̱k ne, “A̱mu̱yu̱i̱ Ta̱mu̱ta̱dde̱n i̱nne̱ta̱ Si̱mo̱ne̱ ngerrti
         Jonah, eci iróng een e̱e̱t ci diiri ci a̱du̱wa̱ki̱ zoz neci, Baba ta̱mu̱-kenga ci
         i̱ye̱le̱i̱ i̱nne̱t zoz necu do̱o̱k. 18I̱yo̱ko̱ zin, kakaneki zar cik een Peturu, azi keng ci zar ne̱ko̱ ne, bee, ogonni
         i̱nna̱ ki bee, eenyce atin ke̱le̱ci̱a̱+ cinanni zo̱ze̱ cunne, iróng zin atin komizi ci daizo uule kar kegerzan. 19Kaanyi atin jooro cik oowe i̱nna̱ ba̱a̱li̱ne̱t ci ta̱mu̱-kengo; ming ecebju niga zoz
         lo̱o̱ta̱ ngatu, e̱ce̱bje̱ ta̱mu̱-kenga bu̱k, ming oogju niga zoz lo̱o̱ta̱ ngatu, oogje
         ta̱mu̱-kenga bu̱k.” 20I̱lo̱te̱k zin enne nuyak zoz ci azi ne, ma a̱du̱wa̱kku̱ e̱e̱t imma ming ke̱e̱ni̱ anna
         Ki̱ri̱sto̱.Ozoz Ye̱su̱ piryanzet ki daiz cinne(Marko 8:31-9:1; Lu̱ka̱ 9:22-27)21Imma i̱i̱te̱ne̱ neci, akate Ye̱su̱ u̱du̱wa̱k nuyak ciginnek kokko enne la̱du̱n Jerusalema.
         Kar kuk kipira azzine cik lo̱ddi̱ki̱re̱ cik Ya̱u̱do̱ ki alaat cik olli wawaco Ce̱e̱ze̱
         wa Ta̱mu̱ta̱dde̱no̱, ki de̱me̱zzo̱k wak lo̱ti̱nno̱k wak Musesi, a̱ru̱we̱ atin enne
         kar kitinga daiza i̱i̱nya̱we̱ cik een i̱i̱yo̱.22Ma̱i̱je̱ Peturu u̱tu̱gu̱r Ye̱su̱ abanyca kar zin kovocak nonno zoz, “Iróng een niko
         Manyi, iróng atin zoz necu a̱kku̱na̱ki̱n.”23Egelem Ye̱su̱, Peturu kar kize ne, “A̱vvu̱ reena ngatinanni, Sitan! E̱e̱ni̱ i̱nna̱
         e̱e̱t ci acazan zoza; iróng i̱nna̱ anyai zoz ci Ta̱mu̱ta̱dde̱no̱ zinina, abarik anyai
         i̱nna̱ zoz ci e̱e̱t ci diiri.”24Iizek zin Ye̱su̱ nuyak ne, “Ming orong e̱e̱ti̱ kize to̱ni̱a̱t cinanni, anyik kutungek
         kaal cik lo̱o̱tu̱ irez enne ko̱, do̱o̱k, kar zin kodong ta̱la̱ke̱c cinne piryanzeto
         kar zin kunuwan. 25Ming orong e̱e̱ti̱ kuzute baiz cinne, okoloz atin. Abarik ming okoloz e̱e̱ti̱ baiz
         cinne zo̱ze̱ cinanni, amuda atin baiz wa een de̱de̱. 26Abunna ni̱i̱ ming amuda e̱e̱ti̱ kaal cik lo̱o̱tu̱ do̱o̱k, imma ngatu utunga baiz cinne?
         Nya wo̱ye̱ ci ataline e̱e̱ti̱ kar kuruba baiz? 27Eci okko Ngerrti E̱e̱to̱ a̱kku̱ di̱ngdi̱ngo̱nte̱ ci Baatinne orkora ki anjilonya ciginnek,
         okko amuc ol do̱o̱k kaale cik u̱tu̱gu̱ e̱e̱ti̱. 28Ka̱du̱wa̱kku̱ng zoz ci een de̱de̱, anyak ol u̱gge̱ cik kabile bu̱k ngatu ki i̱ge̱ta̱,
         iróng atin nege a̱da̱i̱ ming ngen kicinnet Ngerrti E̱e̱to̱ ming a̱kku̱ alaanzete cinne.”
         
            
               	A̱bi̱ce̱c ci Jonah: Edeca atin Ngerrti E̱e̱to̱ i̱i̱nya̱ i̱i̱yo̱ lo̱o̱wa̱ ki bali Jonah ming aave kenge
                     ci u̱lu̱gto̱ i̱i̱nya̱ i̱i̱yo̱. IkebJonah 1:17; Ma̱te̱yo̱ 12:39; Lu̱ka̱ 11:29-32.

               	Nyigit cik meertak Varacisi: Een nyigita cik merte ko̱ cik i̱ye̱la̱ de̱mzi̱ne̱t ci gerze. IkebMa̱te̱yo̱ 16:12.

               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

Utuhu Ye̱su̱ ele cinne(Marko 9:2-13; Lu̱ka̱ 9:28-36)1Imma baling e̱de̱cca̱ nege i̱i̱nya̱ torkonom, uwe zin Ye̱su̱ ki nonno Peturu, Je̱mi̱s
         ki Jon gotoni Je̱mi̱si̱ rok bee ta̱dde̱na̱, kar ka̱vvu̱to̱ nege do̱. 2Utuhuwe zin ngu̱m cinne ngati acine nege do̱o̱k. Atalany ngu̱m cinne kiwagon koor,
         izeto ru̱u̱ma̱ni̱ ciginnek voore ne per kiwagon borowoci ci abadi. 3Ataman niko, i̱ye̱ltta̱i̱ Musesi ki E̱li̱ja̱ kar kozozit ki Ye̱su̱.4Iizek zin Peturu Ye̱su̱ ne, “Manyi, abunna ming kaavtte ngatu. Ming orongi i̱nna̱,
         kadiman atidic ti̱te̱t ngatu, kadimani atin anna ti̱te̱t i̱i̱yo̱, co̱de̱ cunne, co̱de̱
         ci Musesi, kar bo̱do̱k co̱de̱ ci E̱li̱ja̱.”5Imma baling ngen enne ozozi, i̱ki̱ya̱k zin nogo di̱i̱z ci voori, kar zin mului kize
         di̱i̱za̱ ne, “Een necu Ngeranni wa kirezi; katalne anna oroot ngatinne. Iziyyet zoz
         cinne.”-6Baling iziyyet nuyaha zoz ci a̱kku̱ di̱i̱za̱ ko̱, o̱to̱ngo̱o̱ltte̱ zin nege oroot
         kar zin ku̱lu̱lle̱t o̱o̱tti̱. 7I̱ki̱ya̱ zin Ye̱su̱ kar kozozek nogo. Ize ne, “Itingta je̱e̱na̱, ma ngen o̱ngo̱o̱li̱nnu̱.”
         8Baling ovvo nege acine, icinnet abarik ize Ye̱su̱ do̱ ci aave ki nogo.9Ma baling ovvo aluccai biya, i̱ti̱lo̱ zin Ye̱su̱ nogo, a̱nne̱k ne, “Ma a̱du̱wa̱kku̱
         e̱e̱t imma zoz necu ming ngen Ngerrti E̱e̱to̱ kitinga daiza.”10I̱jji̱nne̱t zin nuyaha nonno, “Nya zin ming azi de̱me̱zzo̱wa̱ wak lo̱ti̱nno̱k wak
         Musesi ko̱ ne a̱kku̱ atin la̱du̱n a̱ri̱to̱i̱ti̱ ci een E̱li̱ja̱ arrak oowa ming ngen
         Ki̱ri̱sto̱ ki̱ki̱ya̱?”11O̱bo̱de̱k zin Ye̱su̱ nogo, a̱nne̱k ne, “Een de̱de̱, uwantai atin enne oowa kar abunna
         ming okko E̱li̱ja̱ adiman kaal do̱o̱k ju̱rru̱m. 12Abarik ka̱du̱wa̱kku̱ng, i̱ki̱ya̱ bali E̱li̱ja̱, iróng zin ol ba̱li̱ye̱ a̱gga̱ nonno,
         ogonik nonno kaal cik orong nege. Okko atin Ngerrti E̱e̱to̱ apirna niko bu̱k azzine
         cigge̱k.” 13Kar zin nuyaha ka̱gga̱c ming ozoz Ye̱su̱ zoz ci obod ki Jon Ba̱ti̱ti̱mo̱.Angaru Ye̱su̱ do̱le̱c ci anyak kuulo(Marko 9:14-29; Lu̱ka̱ 9:37-43a)14Baling i̱vi̱tta̱k nege ol, i̱ki̱ya̱k zin e̱e̱ti̱ imma Ye̱su̱ kar kakatek u̱zu̱ngti̱nne̱.
         Ize ne, 15“Manyi, eela ngeranni, eci enne ippira morize ci een lohunuhunu oroot. A̱ju̱ke̱k gon
         morizi necu nonno gwo̱o̱ icima moro bu̱k. 16Kanyahak ba̱li̱ye̱ anna nonno nuyak cigunnek, iróng nege uule kar kangaruwet nonno.”17O̱bo̱de̱k zin Ye̱su̱ nogo, a̱nne̱k ne, “Niga ol cik aditennung iina ko̱, iróng anyakku
         tu̱we̱ne̱t! Kabak atin anna ki i̱ge̱t rok atinga kar zin elemtta zoz ci Ta̱mu̱ta̱dde̱no̱?
         Anyaktang do̱le̱c ngatu.” 18Itizik zin Ye̱su̱ kuuloc ci lo̱rye̱nto̱, kar kiyowa ngati do̱le̱co̱, kar zin enne
         kubunna i̱i̱ neci ele niko.19I̱vi̱tta̱k zin nuyaha Ye̱su̱ lo̱mu̱k kar ki̱jji̱nto̱, “Nya ming iróng naga kottoka
         kuuloc ko̱?”20-21U̱du̱wa̱k zin Ye̱su̱ nogo, “Iróng niga anyakku tu̱we̱ne̱t ci eleno, ka̱du̱wa̱kku̱ng
         zin ming wo̱ye̱ anyakku tu̱we̱ne̱t cidicilim ki laziyenti, a̱nne̱k wo̱ye̱ i̱nna̱ bee
         cu ne, ‘Tinga ngatu, bit ngati,’ Ingazi de̱de̱. I̱llo̱i̱ gi̱i̱ imma ci ommogjung.”A̱du̱wa̱ Ye̱su̱ bo̱do̱k zoz ci daiz cinne(Marko 9:30-32; Lu̱ka̱ 9:43b-45)22Imma i̱i̱te̱n imma baling o̱bo̱dda̱k nege lo̱o̱c ci Ga̱li̱li̱, iizek zin Ye̱su̱ nuyak
         ciginnek ne, “Ovvo atin ol adawa Ngerrti E̱e̱to̱ kar ka̱gga̱mte̱k ol u̱gge̱. 23A̱ru̱k atin ol nonno ka̱da̱k, imma i̱i̱nya̱we̱ cik een i̱i̱yo̱ ingazi atin enne daiza.”
         Kar zin nuyaha komozte.A̱ru̱k Ye̱su̱ o̱ro̱bi̱ya̱ Ce̱e̱ze̱ wa Ta̱mu̱ta̱dde̱no̱24Baling a̱ra̱yya̱ nuyaha Kapernauma, i̱ki̱ya̱k e̱e̱ti̱ wa aluta ol o̱ro̱bi̱ya̱ cik
         Ce̱e̱z wa Ta̱mu̱ta̱dde̱no̱ ko̱ Peturu, kar zin ki̱jji̱n nonno, a̱nne̱k ne, “A̱ru̱k
         gon de̱me̱zo̱i̱ti̱ cinno̱ng o̱ro̱bi̱ya̱ Ce̱e̱ze̱ wa Ta̱mu̱ta̱dde̱no̱?”25O̱bo̱de̱k zin Peturu nonno, azi ne, “I̱i̱ny, a̱ru̱k gon enne.”Baling i̱ki̱ya̱k Peturu ce̱e̱z, ozoz zin arrak Ye̱su̱ oowa. Azi ne, “I̱no̱ni̱ nya
         Si̱mo̱ne̱ zo̱ze̱ necu? Aluta alaata cik lo̱o̱tu̱ mucuru cigge̱k nga, aluta doolinne
         cigge̱k icima ngati ol u̱gge̱?”26O̱bo̱de̱k zin Peturu Ye̱su̱, “A̱gga̱ma̱ nege o̱ro̱bi̱ya̱ ngati ol u̱gge̱.”Izek zin Ye̱su̱ nonno ne, “Abunna zin, iróng ol a̱gga̱ma̱ o̱ro̱bi̱ya̱ ngati ol cik
         ce̱e̱z cinne! 27Abarik, iróng zin naga korongnya kodomta nogo, luce zin i̱nna̱ bit nyatapara kar ju̱ke̱k
         agolo maam. Ming a̱gga̱mu̱ u̱lu̱gi̱t, oo utug ci u̱lu̱gi̱t neci a̱gga̱mi̱ i̱nna̱ oowa
         ko̱, aruba atidic i̱nna̱ o̱ro̱bi̱ya̱c wa a̱ddi̱ki̱re̱ een zi̱i̱t.+ Dima o̱ro̱bi̱ya̱c kar zin ru̱we̱k Ce̱e̱z wa Ta̱mu̱ta̱dde̱no̱ mucuru cigannik ki cigunnek.”
         
            
               	17:5 2 Peturu 1:17

               	O̱ro̱bi̱ya̱c wa a̱ddi̱ki̱re̱ een zi̱i̱t: A̱li̱ngli̱ng e̱e̱ti̱ i̱i̱nya̱ we̱c kar ku̱ru̱ktte̱k o̱ro̱bi̱ya̱ ciko.

A̱ddi̱ki̱re̱ ngene ba̱a̱li̱nte̱ ci ta̱mu̱-kengo?(Marko 9:33-37; Lu̱ka̱ 9:46-48)1I̱vi̱tta̱k zin nuyaha Ye̱su̱ i̱i̱te̱n imma kar zin ki̱jji̱nne̱t nonno, kizeto ne,
         “Ngene ci ommog ol do̱o̱k ba̱a̱li̱nte̱ ci ta̱mu̱-kengo?”2Utu zin Ye̱su̱ do̱le̱c cidici kar zin kaanyik kibil orgene cinne̱ng. 3Kar kize ne, “Ka̱du̱wa̱kku̱ng zoz ci een de̱de̱, abunna ming ungneku mu̱nye̱n cuggo̱k
         lo̱o̱c, kar u̱tu̱gu̱z ki i̱yo̱ko̱ dooli cikidik ko̱, iróng atin i̱zzo̱yu̱ ba̱a̱li̱ne̱t
         ci ta̱mu̱-kengo. 4Ming iróng e̱e̱ti̱ odong ele ki i̱yo̱ko̱ do̱le̱c icu ko̱, nonno ci ommog ol do̱o̱k
         ba̱a̱li̱nte̱ ci ta̱mu̱-kengo. 5Ming ivata e̱e̱ti̱ imma do̱le̱c cidici ki i̱yo̱ko̱ icu ko̱, ivatana enne annita bu̱k.Ma acazu dooli cigannik(Marko 9:42-48; Lu̱ka̱ 17:1-2)6“Abarik ming aanyik e̱e̱ti̱ imma do̱le̱c cidici elemanna annit ko̱ ku̱tu̱gu̱ mu̱nye̱n,
         agano ming kecebek e̱e̱t neci rabaz i̱i̱nya̱ kar ku̱ju̱kte̱k nyatapar ci a̱ddi̱ki̱re̱
         orgen.”7Kar zin Ye̱su̱ bo̱do̱k kize ne, “O̱lle̱ cik lo̱o̱c cu eci anyike ol kabaccit. Aave
         ba̱ci̱ to, o̱lle̱ zin cik e̱e̱t wa anyaha ba̱ci̱. 8Ming aanyi a̱zzi̱ti̱ icima zoc cunne ba̱ci̱, ettedak tu̱. Abunna ming aave baiza ngati
         e̱e̱ni̱ ngool, gerza ming aave baiza ngati anyahe azzin ki zo̱o̱ do̱o̱k ming a̱tu̱be̱
         kar bit gwo̱o̱ye̱ ci iróng adite udut. 9Kar bo̱do̱k ming aanyi e̱be̱re̱ci̱ cunne ba̱ci̱, arrak tu̱. Abarik abunna ming i̱i̱zo̱
         ta̱mu̱-keng e̱be̱re̱ce̱ co̱de̱, gerza ming i̱i̱zo̱ gwo̱o̱ eberene do̱o̱k.Nga̱ri̱do̱ ci a̱zze̱t ci a̱zze̱(Lu̱ka̱ 15:3-7)10-11“Ma zin ibbezzu do̱le̱c co̱de̱ ṯok doolinne ne̱ko̱. Ka̱du̱wa̱kku̱ng eci anjilonya
         cigge̱k acin ngu̱m ci Baatanni odohize wa aave ta̱mu̱-kenga.12“I̱no̱nnu̱ niga nya zo̱ze̱ cu? Ming anyak e̱e̱ti̱ imma a̱zza̱ o̱bo̱n co̱de̱ (100),
         kar co̱de̱ ki̱zzi̱, iróng wo̱ye̱ enne ungnek moten torkoc ki torkoc bee kar kuk korong
         co̱de̱ ci a̱zze̱ ko̱? 13Ming okko enne aruba, ka̱du̱wa̱kku̱ng zoz ci een de̱de̱, okko enne atalne oroot zo̱ze̱
         ci a̱zze̱t co̱de̱ ko̱, kommog ne̱k meelek iróng a̱zze̱ ko̱. 14Ogon zin bo̱do̱k niko ngatinna, iróng Baatunne ta̱mu̱-kenga orong do̱le̱c co̱de̱ ṯok
         ki̱zzi̱ doolinne cik cikidik ko̱.”Diman gotonet ci abaci zoz(Lu̱ka̱ 17:3)15“Ming abac gotoneti, imma mu̱nye̱nu̱ ngatunne, bit ngatinne lo̱mu̱k kar zin du̱wa̱k
         ba̱ci̱ neci. Ming elema gotoneti neci kar bo̱do̱k kize ne, lalean, a̱vvu̱t zin ki
         nonno labak. 16Ma̱i̱je̱ ming iróng enne atin elemi zoz cunne, ming anyak e̱e̱t ci ozoz azi ne u̱tu̱gu̱
         e̱e̱ti̱ imma gerzet, orong ming anyak bbacak rama icima i̱i̱yo̱+ cik icinnet ba̱ci̱ neci.-17Ka̱du̱wa̱kku̱ng zin zoz cu: Ming abure e̱e̱ti̱ neci iróng aziye zoz cinne̱ng, bite
         zin zoz neci ke̱le̱ci̱a̱; kar ming abure zoz ci olli ke̱le̱ci̱o̱, dotek nonno lo̱o̱c,
         ma ngen edeconik nonno, cin nonno kiwagon e̱e̱ti̱ ci iróng a̱gga̱ Ta̱mu̱ta̱dde̱no̱
         icima ki e̱e̱ti̱ ci a̱gga̱ma̱ ol mucuru.18“Ka̱du̱wa̱kku̱ng anna i̱ge̱t zoz ci een de̱de̱, ming ecebju zoz lo̱o̱ta̱ ngatu, eceb
         Ta̱mu̱ta̱dde̱n bu̱k ta̱mu̱-kenga, kar bo̱do̱k ming oogju zoz lo̱o̱ta̱ ngatu, oog Ta̱mu̱ta̱dde̱n
         bu̱k ta̱mu̱-kenga.19“Ka̱du̱wa̱kku̱ng bo̱do̱k zoz cu dee, ming elemtta ol cik een rama zo̱ze̱ emani lo̱o̱ta̱
         ngatu kaale cik a̱jji̱nnu̱, ogon atin Baba bu̱k ta̱mu̱-kenga. 20Eci ming alute ol cik een rama icima i̱i̱yo̱ zo̱ze̱ ci zar cigannik, kaave anna orgene
         cinne̱ng.”Tubzenet ci e̱e̱t ci iróng alalek gooni21I̱ki̱ya̱k zin Peturu Ye̱su̱ kar ki̱jji̱n, “Manyi, i̱yo̱ko̱ ming U̱tu̱gu̱we̱ya̱ gotoneti
         gi̱i̱ ci een mu̱nye̱n gerze, kalalek nonno lak izong? Lak turgerem?”22O̱bo̱de̱k zin Ye̱su̱ nonno, “Iróng een lak turgerem, abarik een lak moten turgerem
         lak turgerem+.23“Eci zoz neci u̱tu̱gu̱ niko, katubek ba̱a̱li̱ne̱t ci ta̱mu̱-kengo ki alaan ci orong
         kikeb kaal balik ovvoye du̱cca̱ha̱ ciginnek ngatinne ke̱. 24Baling orong enne ki̱ti̱gi̱l kaal ciginnek du̱ca̱he̱ ne̱ke̱, anyaktta zin ol e̱e̱t
         co̱de̱ ci een nga̱bo̱le̱ni̱t cinne okkoye ba̱li̱ye̱ enne lo̱do̱ i̱bbo̱nge̱t omoto
         (10,000) cik een dhahab.+25Iróng zin enne ngen uule kar ku̱ru̱k nga̱bo̱lo̱, ize zin alaani ne, u̱tu̱yye̱k nonno,
         ki ngaa cinne ki dooli ki kaal cik anyak enne do̱o̱k tu̱, abunna ming a̱ru̱we̱ enne
         o̱ro̱bi̱ya̱ ne̱ke̱ nga̱bo̱lo̱ cinanni.26“U̱lu̱le̱ zin du̱ca̱i̱ti̱, akat u̱zu̱ngti̱nne̱ ngati alaano kar zin kilalek nonno,
         kize ne, ‘Alaan bai, anyik zinin cunne kalal. Ka̱ru̱i̱ atin ngabolet ne̱ko̱ do̱o̱k.’
         27Atamatek zin enne nonno, kar zin enne kalalek nonno kar kaanyik kuk ci iróng atin
         ngen a̱ru̱k nga̱bo̱lo̱ neci.28“Imma baling utungek du̱ca̱i̱ti̱ necu alaan lo̱o̱c, uk zin enne rok e̱e̱t ci een nga̱bo̱le̱ni̱t
         cinne, adak da̱ o̱ro̱bi̱ya̱ o̱bo̱n co̱de̱ (100) cik e̱e̱ggi̱n ziik.+ A̱gga̱m zin enne elem ci e̱e̱t neci kar kize ne, ‘Ru̱g o̱ro̱bi̱ya̱ cigannik i̱yo̱ko̱
         niko.’29“Akatek zin e̱e̱ti̱ neci ngatinne u̱zu̱ngti̱nne̱ kar kilalek nonno arrak do̱yo̱i̱t,
         a̱nne̱k ne, ‘Anyik zinin cunne ka̱vvu̱ lo̱o̱ta̱, ka̱ru̱i̱ atin anna o̱ro̱bi̱ya̱ cigunnek.’30“Ma̱i̱je̱, manyi o̱ro̱bi̱ya̱ abure. Abarik, orong o̱ro̱bi̱ya̱ ciginnek ku̱ru̱kte̱
         i̱yo̱ko̱ niko. Okolek zin e̱e̱t neci lagam kecebe, kar atin koogjai ming u̱ru̱k o̱ro̱bi̱ya̱
         ne̱ke̱. 31Baling icinnet du̱cca̱ha̱ uggak zoz neci, utuburet nege nong oroot. Oot zin u̱du̱kta̱k
         alaan zoz neci veelek.32“Utu zin alaani du̱ca̱i̱t bali een nga̱bo̱le̱ni̱t cinne ke̱, kar kizek ne, ‘E̱e̱ni̱
         i̱nna̱ du̱ca̱i̱t ci gerze! Kutungei anna i̱nne̱t nga̱bo̱lo̱ bali okkoye i̱nna̱ ke̱,
         eci i̱nna̱ ilaleka oroot. 33Iróng wo̱ye̱ i̱nna̱ anyai bunnat kar tungek goonu ci een du̱ca̱i̱t ki i̱nna̱ ko̱ nga̱bo̱lo̱,
         ki bali ming kalalneki anna i̱nne̱t ko̱ nya?’ 34Kar zin alaani kaanyik nonno ol wak eceb ol lagama, ki̱bi̱ce̱ ju̱rru̱m nginti a̱ru̱we̱
         enne nga̱bo̱lo̱ cinne.35“Gool zin ci atin ogonekku̱ng atin Baba wa aave ta̱mu̱-kenga ko̱ necu, ming iróng
         niga alalnekku goonu zinine cunne.”
         
            
               	Bbacak rama icima i̱i̱yo̱: Orong lo̱ti̱nno̱wa̱ cik Musesi bbacak rama icima i̱i̱yo̱ lo̱ki̱ka̱ kar apaktek ol
                     e̱e̱t zoz ju̱rru̱m. IkebDeuteronomy 19:15; 2 Ko̱ri̱nto̱ 13:1; 1 Ti̱mo̱te̱yo̱ 5:19; I̱bu̱ru̱ 10:28.

               	18:16 Deuteronomy 19:15

               	Moten turgerem lak turgerem: A̱du̱wa̱ Ye̱su̱ ti̱gi̱le̱ne̱t ci a̱ppwe̱ ko̱, eci enne orong ol alaltek gotonoggi
                     odohize.

               	Lo̱do̱ ci dhahabo: A̱li̱ngli̱ng wo̱ye̱ e̱e̱ti̱ e̱rki̱nya̱ omoto ki tu̱r kar ku̱ru̱k o̱ro̱bi̱ya̱ cik een
                     Lo̱do̱ ci dhahabo.

               	O̱ro̱bi̱ya̱ cik e̱e̱ggi̱n ziik: Een o̱ro̱bi̱ya̱c co̱de̱ ci een zi̱i̱t ci a̱li̱ngli̱nge̱ e̱e̱ti̱ i̱i̱te̱n co̱de̱.

Zoz ci ooge e̱e̱ti̱ ngaa(Marko 10:1-12)1Baling edeca Ye̱su̱ ke̱bi̱ne̱t yabzinet wa alalneke e̱e̱ti̱ gooni ko̱, utungek zin
         lo̱o̱c ci Ga̱li̱li̱ lo̱o̱c, kar kuk o̱to̱ne̱ ci lo̱o̱c ci een Ju̱de̱ya̱, kar zin kuk
         rok ti̱ti̱me̱ ci golla, o̱to̱ne̱ ci je̱e̱ni̱ ke̱, more ci een Jordan. 2Unuwet koole cik meelek nonno kar zin enne kangaru ol ne̱k anyak mo̱ri̱zzo̱k ke̱ kubunnta.3I̱vi̱ta̱ zin ol uggak cik een Varacis orongit ki̱vi̱ta̱ ku̱cu̱btta̱ zoz ngati Ye̱su̱,
         ji̱ne̱ne̱t ci azi ne, “Ma dim abunna ming oog e̱e̱ti̱ ngaa cinne+ zo̱ze̱ ci aave to?”4O̱bo̱de̱k zin Ye̱su̱, “Ngen dim da̱ ikebit Waraga ci Ta̱mu̱ta̱dde̱no̱? Arrak oowa
         ‘eenyca Ta̱mu̱ta̱dde̱n nogo kizeto e̱e̱t ci maci ki ci nga̱a̱ye̱.’-5Kar kize ne, ‘Eci zo̱ze̱ necu, ungnek atin e̱e̱ti̱ ci maci baatinne ki yaatinne lo̱o̱c
         kar koot kurumet baiz ki ngaa cinne, kar ol ne̱k een rama ko̱ kizeto ele co̱de̱.’-6Iróng nege ngen e̱e̱ggi̱n ol rama, a̱vvu̱to̱ nege ko̱do̱ye̱, ma anyike e̱e̱t imma
         kenger nogo, eci Ta̱mu̱ta̱dde̱n urum nogo.”7I̱jji̱nne̱t zin ol wak Varacisi ko̱ nonno, “Nya zin ming azi Musesi ne, anyik e̱e̱t
         keteherek ngaa cinne waraga ci ooginto kar zin koog?”8O̱bo̱de̱k zin Ye̱su̱ nogo, “Elemi Musesi zoz ci eher ol waraga ci ooge e̱e̱ti̱ ngaa
         cinne, eci zi̱nze̱tti̱ cuggo̱k okkomi kak. Ma̱i̱je̱ ngatu, iróng zoz necu ba̱li̱ye̱
         ogon niko arrak oowa. 9Ka̱du̱wa̱kku̱ng zin zoz cu: Ming oog e̱e̱ti̱ ngaa cinne kar ki̱ti̱k ngaa imma, ogon
         ki e̱e̱ti̱ ci orooto ki ngaa ci e̱e̱to̱. Oog wo̱ye̱ e̱e̱ti̱ ngaa cinne ming orooto
         ki e̱e̱t imma.”10Izektek zin nuyaha cik Ye̱su̱ nonno ne, “Ming een zoz ci ngaa ki mac ki i̱yo̱ko̱,
         abunna ming iróng e̱e̱ti̱ aruce!”11O̱bo̱de̱k zin Ye̱su̱ nogo, azi ne, “Iróng ol do̱o̱k elemi zoz ci iróng nege arucene,
         elemi ol wak aganik a̱vvu̱ze̱t do̱ ci iróng aruce. 12Een ne̱ko̱ zo̱zzo̱k cik iróng ol uggak arucene, ovvo ol uggak egerzan ol u̱gge̱ kar
         iróng a̱ri̱ti̱, ovvo uggak abure rucenet zo̱ze̱ ci ba̱a̱li̱ne̱t ci ta̱mu̱-kengo. Ming
         orong e̱e̱ti̱ baiz ci aave e̱e̱ti̱ ollin ko̱, anyik kelema.”A̱mu̱yu̱k Ye̱su̱ dooli(Marko 10:13-16; Lu̱ka̱ 18:15-17)13Anyakttak ol uggak Ye̱su̱ dooli abunna okko enne a̱mu̱yu̱k nogo kar bo̱do̱k kalawek
         nogo Ta̱mu̱ta̱dde̱n. Ma̱i̱je̱ nuyaha acazit ol balik anyaha dooli ke̱.14Ize zin Ye̱su̱ ne, “Aanycik dooli ne̱ko̱ ki̱vi̱ta̱n. Ma alamnyu nogo! Eci ba̱a̱li̱ne̱t
         ci ta̱mu̱-kengo een cinne̱ng.” 15Baling atadek Ye̱su̱ nogo azzin alawek Ta̱mu̱ta̱dde̱n, kar zin enne kuk.E̱e̱t ci een bo̱to̱ro̱c(Marko 10:17-31; Lu̱ka̱ 18:18-30)16I̱ki̱ya̱k e̱e̱ti̱ imma Ye̱su̱ kar ki̱jji̱n zoz ci azi ne, “De̱me̱zo̱i̱t wa abunna,
         ku̱tu̱gu̱ nya ci abunna kar kuruba baiz ci aave udut?”17O̱bo̱de̱k zin Ye̱su̱ nonno, “Nya ming a̱jji̱nna̱ gi̱i̱ ci abunna ko̱? Anyak e̱e̱t
         Co̱de̱ ṯok ci abunna. Ming orong i̱nna̱ ruba baiz, to̱ngo̱o̱lle̱ lo̱ti̱nno̱k.”18I̱jji̱n zin e̱e̱ti̱ neci Ye̱su̱, “Ti̱lo̱wi̱ne̱t, jang?”Kar zin Ye̱su̱ kobodek nonno, “‘Ma amunyi e̱e̱t ci diiri, ma orootonu ki ngaai cik
         ollu, ma ogorze, ma a̱du̱wa̱ zoz ngati ovolonge e̱e̱t imma, 19to̱ngo̱o̱lle̱ baatunne ki yaatunne,- irez e̱e̱t ci locariyo+ ki i̱yo̱ko̱ ming irezi i̱nna̱ ele cunne ko̱.’”-20O̱bo̱de̱k zin e̱e̱ti̱ neci Ye̱su̱, “Kazunne anna ti̱lo̱wi̱ne̱t ne̱ko̱ do̱o̱k. Nya
         bo̱do̱k ci ngen a̱zze̱ to?”21Abariz zin Ye̱su̱, “Ming orongi i̱nna̱ ize e̱e̱t ci iróng anyai mu̱nye̱n, bit tuwoyi
         i̱jjo̱ cigunnek do̱o̱k, kar anyik o̱ro̱bi̱ya̱ ol cik amati, kar zin kaala cigunnek
         kadazze ta̱mu̱-kenga. Kar i̱jja̱ zin nuwan.”22Baling izik lo̱gu̱t neci zoz ci a̱du̱wa̱ Ye̱su̱ ko̱, etteda zinin, kar odotek zin
         enne Ye̱su̱ lo̱o̱c, eci enne anyak kaal cik meelek, een enne bo̱to̱ro̱c oroot.23Kar zin Ye̱su̱ kizek nuyak ciginnek ne, “Ka̱du̱wa̱kku̱ng zin zoz ci een de̱de̱, okkomi
         kak ngati e̱e̱t ci een bo̱to̱ro̱c ngati i̱zo̱we̱ ba̱a̱li̱ne̱t ci ta̱mu̱-kengo. 24Ka̱du̱wa̱kku̱ng dee, abarik obokce ngati naganagawo ngati i̱zo̱we̱ orotenit wa een
         volongnyoit ko̱, okkomi zin ngati e̱e̱t ci een bo̱to̱ro̱c kar ki̱tto̱ ba̱a̱li̱ne̱t
         ci Ta̱mu̱ta̱dde̱no̱ ta̱mu̱-kenga.”25Baling iziyyet nuyaha zoz neci, u̱ku̱lte̱k je̱e̱n oroot, kar kizeto ne, “Ngene zin
         atin ci aruba ti̱ri̱ze̱ne̱t?”26Egelem zin Ye̱su̱ nogo kar kize ne, “Ming een i̱no̱ni̱nte̱ ci e̱e̱t ci diiri okkomi
         kaala ne̱ko̱ kak, ma̱i̱je̱ ngati Ta̱mu̱ta̱dde̱no̱ i̱llo̱i̱ gi̱i̱ imma ci ommog nonno.”27O̱bo̱de̱k Peturu nonno, “Kutungteya naga kaal do̱o̱k lo̱o̱c, kar abunna ming kanuyi
         i̱nne̱ta̱. Kamudanna zin atin naga nya?”28O̱bo̱de̱k zin Ye̱su̱ nogo, “Ka̱du̱wa̱kku̱ng zoz ci een de̱de̱, ming kuwa anna Ngerrti
         E̱e̱to̱ ka̱vvu̱ lecere cinanni ba̱a̱li̱nte̱ ci Ta̱mu̱ta̱dde̱no̱ di̱ngdi̱ngo̱nta̱,
         ovvo niga ol balik e̱e̱ggi̱nnu̱ to̱ni̱a̱k wagannik ko̱ bu̱k kaavtte ki annit lecerete
         cik een omoto ki rama, ettedekku atin lo̱ki̱ko̱ booryyok wak Israilo e̱e̱ggi̱n omoto
         ki rama ko̱. 29Imma e̱e̱ti̱ ci ungnek ce̱e̱zi̱ icima gotonoggi icima ngonoggi icima baatinne icima
         yaatinne icima dooli icima kaal ciginnek zo̱ze̱ cinanni, amuda atin o̱bo̱n co̱de̱
         (100) kaale ne̱k ungnek enne lo̱o̱c ke̱, kar atin karagiz baiz wa aave udut. 30Ma̱i̱je̱ ol wak meelek e̱e̱ggi̱n o̱o̱tti̱ i̱yo̱ko̱ ko̱, ovvo atin nege e̱e̱ggi̱n vu̱rrti̱,
         imma ol wak meelek e̱e̱ggi̱n vu̱rrti̱ ko̱, ovvo atin nege e̱e̱ggi̱n o̱o̱tti̱.”
         
            
               	E̱e̱t ci oog ngaa cinne: Ozoz Ye̱su̱ zoz ci obod ki rucenet ki ooginnet buwanine ciko:Ma̱te̱yo̱ 5:31-32; Marko 10:1-12; Lu̱ka̱ 16:18. Ozoz Pa̱u̱lo̱ zoz ci obod ki rucenet ki ooginnet buwe ci1 Ko̱ri̱nto̱ 7:1-40.

               	19:4 Kananet 1:27

               	19:5 Kananet 2:24

               	19:19 Lu̱ge̱z 20:12-16; Deuteronomy 5:16-20

               	E̱e̱t ci locariyo: Oob Ye̱su̱ keng ci ireze i̱nna̱ locari cunne. IkebLu̱ka̱ 10:27-37.

               	19:19 Leviticus 19:18

Tubzenet ci ol wak a̱li̱ngli̱ng manato1A̱du̱wa̱k Ye̱su̱ nuyak ciginnek a̱nne̱k ne, “Ogon ba̱a̱li̱ne̱t ci ta̱mu̱-kengo ki
         e̱e̱ti̱ ci een manyi ma̱na̱, okko orong ol cik a̱li̱ngli̱ng ma̱ne̱ cinne. 2Elema zin enne ku̱ru̱k o̱ro̱bi̱ya̱c co̱de̱ ci een zi̱i̱t ci okko enne a̱li̱ngli̱nge̱
         tu̱b i̱i̱te̱n co̱de̱, kar zin kaanyik nogo koot manato li̱ngli̱ngo̱n.3“Imma baling okko i̱i̱ een torkoc nge̱rre̱t, uk reena kar kicin ol u̱gge̱ cik abile
         ollin i̱llo̱i̱ li̱ngli̱ngo̱n. 4Kar zin enne kozozek nogo, a̱nne̱k ne, ‘Oot niga bu̱k li̱ngli̱ngo̱n ma̱ne̱ cinanni,
         ka̱ru̱we̱kku̱ng atin o̱ro̱bi̱ya̱ cik mayek.’ 5Oot zin nege.“Uk zin bo̱do̱k enne dee ngamani baling iginge i̱i̱ ize i̱i̱yo̱ ci yo̱mo̱no̱, u̱tu̱gu̱
         zin enne zoz neci dee, anyik ol u̱gge̱ li̱ngli̱ngo̱n kar enne kurumek ki gonoggi ki̱li̱ngli̱nge̱t
         ma̱ne̱ cinne. 6Imma baling okko i̱i̱ een tu̱r yo̱mo̱na̱, uk zin enne bo̱do̱k uruba ol cik abile gaganiko.
         I̱jji̱n zin enne nogo, ‘Nya ming abillu ngatu ko̱, iróng ogonnu gi̱i̱ imma?’7“O̱bo̱dde̱k zin nege nonno, ‘Eci ngen e̱e̱ti̱ imma kaanyyet li̱ngli̱ngo̱n.’“Iizek zin enne nogo ne, ‘I̱yo̱ko̱ zin, oot niga bu̱k li̱ngli̱ngo̱n ma̱ne̱ cinanni.’8“Imma baling ize yo̱mo̱n, u̱du̱wa̱k manyi ma̱na̱ e̱e̱t wa een ddi̱ki̱ryo̱i̱t ebek
         ol wak a̱li̱ngli̱ng ma̱ne̱ neci ko̱, ne, ‘Tu̱ ol wak li̱ngli̱ngo̱nta̱k ko̱ do̱o̱k
         kar ru̱we̱k nogo o̱ro̱bi̱ya̱ cigge̱k, kate ngati ol balik i̱i̱zo̱ li̱ngli̱ngo̱n vu̱rrta̱
         ke̱.’9“I̱vi̱ta̱ ol balik i̱i̱zo̱ li̱ngli̱ngo̱n yo̱mo̱na̱ ngati izewe i̱i̱ tu̱r ke̱, u̱ru̱we̱k
         zin enne nogo o̱ro̱bi̱ya̱c co̱de̱ ci een zi̱i̱t kize ci i̱i̱te̱n co̱de̱. 10Baling ovvo ol wak olowak li̱ngli̱ngo̱n ke̱ ovvo engera o̱ro̱bi̱ya̱c co̱de̱ ci een
         zi̱i̱t, i̱no̱ni̱t izeto ne, ‘Ka̱gga̱mnya̱ atidic o̱ro̱bi̱ya̱ cik meelek.’ Abarik u̱ru̱kto̱zi̱k
         nogo bu̱k, o̱ro̱bi̱ya̱ cik een ki cik gonoggi balik a̱vvu̱ vu̱rrta̱ ke̱. 11Baling engertta nege o̱ro̱bi̱ya̱ cigge̱k, utuburet zin nong ngati manyi ma̱na̱. 12Kar kizeto ne, ‘A̱li̱ngli̱ng ol balik a̱vvu̱ vu̱rrta̱ ko̱ i̱i̱ co̱de̱ ṯok, kar zin
         i̱nna̱ anyik nogo o̱ro̱bi̱ya̱ cik atubo ki agita ol balik ka̱li̱ngli̱ngnya̱ oroot
         wazin do̱o̱k koore ci a̱bu̱re̱ ko̱.’13“Kar zin manyi ma̱na̱ kobodek e̱e̱t co̱de̱, a̱nne̱k ne, ‘Goona, ngen anna kacac e̱e̱t
         imma! Ngen wanai i̱nna̱ lema li̱ngli̱ngo̱n ci a̱li̱ngli̱nge̱ tu̱b o̱ro̱bi̱ya̱c co̱de̱
         ci een zi̱i̱t? 14I̱yo̱ko̱ zin, idimtta o̱ro̱bi̱ya̱ ciko kar oto. Korongi anna ku̱ru̱we̱t ol do̱o̱k
         o̱ro̱bi̱ya̱ kutubto ki ol wak a̱vvu̱ vu̱rrta̱ ke̱ ki ciggo̱k. 15Iróng wo̱ye̱ anna kengeri o̱ro̱bi̱ya̱ cigannik anna manyi go̱o̱le̱ ci koronge anna?
         Eci anna ki̱i̱rke̱, anyai zin i̱nna̱ meder ngatinanni.’16“Kar zin ol cik a̱vvu̱ vu̱rrta̱ kizeto atin o̱o̱tti̱, kar ol balik a̱vvu̱ oowa ko̱
         kizeto vu̱rrti̱.”A̱du̱wa̱k Ye̱su̱ bo̱do̱k nuyak daiz cinne(Marko 10:32-34; Lu̱ka̱ 18:31-34)17Baling okko Ye̱su̱ Jerusalema, uwe zin nuyak waginnek een omoto ki rama ko̱ abanyca,
         kar ku̱du̱wa̱k nogo zoz cu, 18“Kovvo naga rok Jerusalem, anyak atin ol cik ovvo adawa Ngerrti E̱e̱to̱, ovolongek
         alaat cik olli wawaco Ce̱e̱ze̱ wa Ta̱mu̱ta̱dde̱no̱ ki de̱me̱zzo̱k wak lo̱ti̱nno̱k
         wak Musesi. Ovvo atin nege ettedeka annit Ngerrti E̱e̱to̱ daiz. 19Kar zin nege ka̱gga̱mte̱ya̱ annit ol wak iróng een Ya̱u̱d, kar atin nege komomoztan,
         bak a̱ru̱ka̱ kar zin kotodoyya keet ci een ta̱la̱ke̱c. Imma i̱i̱nya̱we̱ cik een i̱i̱yo̱
         kingazi atin anna daiza dee!”Edemez Ye̱su̱ ol gool ci baizo(Marko 10:35-45)20I̱ki̱ya̱ zin ngaa ci Zebedee wa een e̱e̱ti̱ Je̱mi̱si̱ ki Jon, anyaha ki dooli waginnek
         een rama ko̱ bu̱k rok Ye̱su̱. Kar zin ngaa neci kakatek u̱zu̱ngti̱nne̱ ngati Ye̱su̱,
         orong abunna enne ming ogonik nonno gi̱i̱ ci orong enne.21I̱jji̱n zin enne ngaa neci, “Orongi i̱nna̱ nya?”O̱bo̱de̱k zin ngaa neci nonno, “Anyik dooli cigannik een rama ko̱ ka̱vvu̱to̱ ki i̱nne̱t
         nga̱to̱de̱. Anyik co̱de̱ ka̱vvu̱ angeta okko co̱de̱ aave a̱zza̱, ming ize atin i̱nna̱
         alaan ci lo̱o̱c cu.”22U̱du̱wa̱k zin Ye̱su̱ nogo, “Iróng niga a̱gga̱yyu̱ zoz ci a̱jji̱nnu̱ ko̱. Auddu wo̱ye̱
         atin de̱de̱ niga piryanzet ci kokko atin anna karuba ko̱?”Abarizet zin nege, azi ne, “I̱i̱ny, kanimnya!”23U̱du̱wa̱k zin Ye̱su̱ nogo, “Inimet de̱de̱ ki i̱yo̱ko̱ anna ming kanimi ko̱. Ma̱i̱je̱
         zoz ci okko e̱e̱ti̱ imma ngatinno̱ng aave angeta icima a̱zza̱, iróng een annit ci
         ka̱du̱wa̱. Baba ci adiman zoz necu do̱o̱k.”24Baling ovvo nuyaha cik een omoto ko̱ aziye zoz wa a̱jji̱nne̱ Je̱mi̱si̱ ki Jon, Ye̱su̱,
         utuburtek zin nege nong gotonen cik een rama ko̱ oroot. 25Utu zin Ye̱su̱ nogo do̱o̱k nga̱to̱de̱ kar kizek ne, “A̱gga̱yyu̱ alaat cik ol wak iróng
         een Ya̱u̱d ming orong kanyait komiz ci abale nege ol wak a̱li̱ngli̱ng ki nogo, ogon
         ol wak a̱li̱ngli̱ng ki nogo bu̱k niko. 26Iróng een niko ngatinno̱ng, abarik, ming orong e̱e̱ti̱ kize alaan ci a̱ddi̱ki̱re̱
         orgene cunno̱ng, anyik nonno kize du̱ca̱i̱t cunno̱ng, 27kar bo̱do̱k ming orong e̱e̱ti̱ kize oo, anyik nonno kize du̱ca̱i̱t ci ollu. 28Imma Ngerrti E̱e̱to̱ iróng a̱kku̱ ki̱vi̱ta̱ ol ki̱li̱ngli̱ngte̱k nonno, abarik, a̱kku̱
         ki̱ki̱ya̱ ki̱li̱ngli̱nge̱k ol, kar kaanyik baiz cinne kize wawac ci ol cik meelek.”Angaru Ye̱su̱ ol cik ru̱be̱ni̱k rama(Marko 10:46-52; Lu̱ka̱ 18:35-43)29Baling utungtek Ye̱su̱ ki nuyak waginnek orog ci een zara Je̱ri̱ko̱ lo̱o̱c, unuwet
         zin ol cik meelek nogo vu̱rrta̱. 30Aavtte da̱ ol uggak cik ru̱be̱ni̱k rama goola abanyca. Baling iziyyet nege azi ne,
         a̱kku̱ Ye̱su̱ go̱o̱le̱ neci, egerenyit zin, “Manyi, Ngerrti Da̱vi̱de̱, eelaweta.”31Itivanit zin koole nogo a̱nne̱k ne ijaktte, abarik egerenyit zin oroot, “Manyi, Ngerrti
         Da̱vi̱de̱, ti̱ri̱ze̱tta̱!”32Ibil zin Ye̱su̱ kar zin ki̱jji̱no̱, “Orongnyu dim ku̱tu̱gu̱we̱u̱ng anna i̱ge̱t nya?”33Izeto zin bo̱do̱k nege ne, “Manyi, korongnya kicintewa!”34Atamatek zin Ye̱su̱ nogo, kar zin ku̱u̱m ebere cigge̱k. Icinte zin nege ataman niko,
         kar zin kunuwet nonno.

I̱i̱zo̱ Ye̱su̱ Jerusalem(Marko 11:1-11; Lu̱ka̱ 19:28-38; Jon 12:12-19)1Baling ovvo ciko Ye̱su̱ ki nuyak waginnek ojongoz Jerusalem, i̱vi̱tta̱k zin orog ci
         een zara Bethphage, Biye ci I̱ngi̱ro̱u̱+, i̱tto̱n zin Ye̱su̱ nuyak rama koot oowa. 2A̱nne̱k nogo ne, “Oot o̱rge̱ ci aave oowe cunno̱ng, amudannu atin zi̱gi̱r ci E̱ce̱bje̱
         nginati, ki mo̱o̱le̱t cinne aavtte abanyca e̱ce̱bje̱ keeta vu̱rrta̱. Oogtta zin kar
         anyaktang annita. 3Ming a̱jji̱nnu̱ng e̱e̱ti̱ imma, u̱du̱ktta̱k izet ne orong Manyi nogo, kar abunna okko
         enne i̱tto̱na̱ nogo.”4Ogone kaala ne̱ko̱ kar zoz bali a̱du̱wa̱ a̱ri̱to̱i̱ti̱ ke̱ kakat mo̱o̱le̱t:5“Du̱wa̱k ol cik Zioni,+‘Icinnet, a̱kku̱na̱kku̱ng alaani cunno̱ng i̱ge̱ta̱,Een enne e̱e̱t ci iróng odong ele, ottod enne zi̱gi̱r owoye,owo mo̱o̱lte̱ ci zi̱gi̱ro̱.’”-6Oot zin nuyaha ne̱ke̱ kar ku̱tu̱gu̱zzo̱ kaal balik u̱du̱wa̱k Ye̱su̱ nogo ke̱. 7Anyaktta zin nege zi̱gi̱r ki mo̱o̱le̱t, Aartik zin ru̱u̱ma̱ni̱ cigge̱k bo̱i̱c ci zi̱gi̱ro̱.
         Kar zin Ye̱su̱ kottod ka̱vvu̱ bo̱i̱ce̱ ci zi̱gi̱ro̱.8Idimtta zin koole ci a̱ppwe̱ etevetek ru̱u̱ma̱ni̱ cigge̱k gool o̱o̱we̱ ci Ye̱su̱,
         ovvo uggak etteda varany kar ketevetek gool. 9Egerenyit zin koole ci a̱ppwe̱ ovvo oowa ko̱ ki cik annu gonoggi, azi ne,“Kinnatit Ngerrti Da̱vi̱de̱!”“U̱mu̱yu̱k Ta̱mu̱ta̱dde̱n e̱e̱t ci a̱kku̱ zare cik Manyi!+”-“Kinnatit Ta̱mu̱ta̱dde̱n wa aave ta̱mu̱-kenga.”10Baling i̱tto̱ Ye̱su̱ Jerusalem, u̱ku̱lte̱k ol do̱o̱k je̱e̱n, kar zin ki̱jji̱nto̱,
         “Ngene gon necu?”11O̱bo̱dde̱k zin koole gonoggi, a̱nne̱k ne, “Een necu Ye̱su̱, a̱ri̱to̱i̱t wa a̱kku̱
         o̱rge̱ ci een Nazeret, Ga̱li̱li̱ya̱.” Ottok Ye̱su̱ ol wak utene kaal Ce̱e̱ze̱ wa Ta̱mu̱ta̱dde̱no̱(Marko 11:15-19; Lu̱ka̱ 19:45-48; Jon 2:13-22)12I̱tto̱ Ye̱su̱ re̱e̱nu̱n ci Ce̱e̱z wa Ta̱mu̱ta̱dde̱no̱ kar zin kottok ol do̱o̱k wak
         ataline ki wak utene kaal nginati. Iyotek zin lo̱o̱c lebelet wak gon a̱gi̱le̱ne̱ nege
         o̱ro̱bi̱ya̱ ki lecerwa wak gon utene ol iballi wak ogon ki loberuknya ko̱. 13A̱nne̱k zin Ye̱su̱ nogo ne, “E̱he̱rye̱ Warage ci Ta̱mu̱ta̱dde̱no̱ azi ne, ‘Awu atin
         ol Ce̱e̱z cinanni kize Ce̱e̱z wa Lawinto,’- abarik niga anyikku kize ‘nyaperit ci a̱lu̱ngnye̱ne̱ ogoryaha.’”-14I̱vi̱tta̱k zin ol cik ru̱be̱ni̱k ki cik ngooltik Ye̱su̱, kar zin enne Ye̱su̱ kangaru
         nogo Ce̱e̱ze̱ wa Ta̱mu̱ta̱dde̱no̱ ecito. 15Baling icinnet alaata cik olli wawaco Ce̱e̱ze̱ wa Ta̱mu̱ta̱dde̱no̱ ki de̱me̱zzo̱k
         wak lo̱ti̱nno̱u̱ kaal cik a̱vu̱la̱ ogon Ye̱su̱ ko̱, kar bo̱do̱k kiziyet dooli cikidik
         ming egereny reene ci Ce̱e̱z wa Ta̱mu̱ta̱dde̱no̱, azi ne, “Kinnatit Ngerrti Da̱vi̱de̱.”
         Utuburet zin nege nong.16I̱jji̱nne̱t zin nege nonno, “Aziyi i̱nna̱ zoz ci a̱du̱wa̱ dooli ne̱ko̱ ko̱?”O̱bo̱de̱k zin Ye̱su̱ nogo, “I̱i̱ny, ngen niga i̱i̱te̱n imma ikebit Zoz ci Ta̱mu̱ta̱dde̱no̱?“‘I̱nne̱ta̱, Ta̱mu̱ta̱dde̱n edemezi dooli cikidik abunnaming inati i̱nne̱ta̱.’”-17Kar zin Ye̱su̱ kutungek nogo lo̱o̱c kar ki̱mi̱re̱ kuk rok orog ci Bethany, kar ka̱ta̱ngu̱
         nginati kaal.Otor Ye̱su̱ keet ci een munec(Marko 11:12-14,20-24)18Imma bali nge̱rre̱t ingani, baling okko Ye̱su̱ a̱mi̱re̱ rok Jerusalem, adak da̱ nonno
         magiz. 19Baling icin enne keet ci een munec aave gool abanyca, uk zin enne orong kar kicin
         ming anyak muneci neci o̱ya̱u̱ u̱gge̱ cik a̱bbi̱re̱, abarik amuda een varany do̱.
         Kar zin enne kizek keet neci ne, “Ma ngen okoli bo̱do̱k o̱ya̱u̱ u̱gge̱ dee!” Ataman
         niko odok keet neci kak.20Baling icinnet nuyaha zoz ci otore Ye̱su̱ keet ci een munec ko̱, u̱ku̱lte̱k je̱e̱n,
         kar kizeto ne, “Odoi keet ci een munec ko̱ ataman niko ku̱?”21O̱bo̱de̱k zin Ye̱su̱ nogo, “Ka̱du̱wa̱kku̱ng zoz ci een de̱de̱, ming anyakku niga tu̱we̱ne̱t
         kar iróng zi̱nze̱tti̱ engerye lak rama, ogonnu wo̱ye̱ niga kaal cik meelek ki i̱yo̱ko̱
         anna ko̱, ki bo̱do̱k u̱gge̱ cik meelek. A̱nne̱kku̱ wo̱ye̱ niga bee cu ne, ‘Dong ele
         cunne, bit ju̱ke̱k nyatapar ci a̱ddi̱ki̱re̱,’ ogone atin ki ming a̱du̱wa̱nnu̱ niga
         ko̱. 22Ming elemnyyu niga, a̱a̱nyu̱ng atin Ta̱mu̱ta̱dde̱n kaal cik a̱jji̱na̱nu̱ niga lawinta.”I̱jji̱nne̱t ol alaanzet ci Ye̱su̱(Marko 11:27-33; Lu̱ka̱ 20:1-8)23I̱tto̱ Ye̱su̱ re̱e̱nu̱n ci Ce̱e̱z wa Ta̱mu̱ta̱dde̱no̱ kar zin kakate de̱mzi̱ne̱t,
         i̱vi̱tta̱k zin nonno alaata cik olli wawaco Ce̱e̱ze̱ wa Ta̱mu̱ta̱dde̱no̱ ki ddi̱ki̱ryyo̱k
         wak Ya̱u̱do̱. Kar zin ki̱jji̱nne̱t nonno, “Ogoni i̱nna̱ kaal ne̱ko̱ alaanzete ci ngene?
         Ngene ci aanyi i̱nne̱t komiz necu?”24O̱bo̱de̱k zin Ye̱su̱ nogo, “Ka̱jji̱nnu̱ng atin ji̱ne̱ne̱t co̱de̱. Ming abarizang zo̱ze̱
         necu, ka̱du̱wa̱kku̱ng atidic alaanzet ci kogonne anna kaal ne̱ko̱ ko̱. 25A̱kku̱ ba̱ti̱ti̱mo̱ wa a̱gga̱me̱k Joni ol ko̱ nga? A̱kku̱ ta̱mu̱-kenga yo, icima anyaha
         e̱e̱ti̱ ci diiri?”Ozozzit zin ol ne̱ke̱ e̱le̱tti̱ne̱ cigge̱k do̱. Anno ne, “Ming kizetta naga ne, ‘A̱kku̱
         ba̱ti̱ti̱mo̱ ci Joni ta̱mu̱-kenga,’ a̱jji̱nne̱t atidic enne azi ne, ‘Nya ming iróng
         niga elemnyyu zoz cinne ko̱?’ 26Abarik ming kizetta ne, ‘A̱kku̱ zoz neci ngati e̱e̱t ci diiri,’ ko̱ngo̱o̱le̱ naga
         ol, eci nege do̱o̱k i̱no̱n ming een Joni a̱ri̱to̱i̱t ci zoz ci Ta̱mu̱ta̱dde̱no̱.”27Kar zin vu̱rrta̱ nege kabariztek Ye̱su̱, “Iróng naga ka̱gga̱yya̱.”Kar zin enne kizek nogo ne, “Iróng zin anna bu̱k atidic ka̱du̱wa̱kku̱ng alaanzet ci
         ngene ci kogonne anna kaal ne̱ko̱ ko̱.”Tubzenet ci logoz cik een rama28U̱du̱wa̱k zin Ye̱su̱ nogo tubzenet ci azi ne, “I̱no̱nnu̱ niga nya zo̱ze̱ ci kokko
         anna kozozi ko̱? Anyak e̱e̱ti̱ imma dooli rama kar ku̱du̱wa̱k ngerinne wa a̱ddi̱ki̱re̱
         zoz ci azi ne, ‘Ngeranni, bit li̱ngli̱ngo̱n manato wazin necu.’29“O̱bo̱de̱k zin ngerinne nonno azi ne, ‘Iróng anna kokko,’ imma bali vu̱rrta̱ i̱no̱n
         niko kar zin kuk manato.30“Iizek zin be̱e̱ti̱ do̱le̱co̱ do̱le̱c co̱de̱ ke̱ ne, ‘Bit zin i̱nna̱ manato,’ O̱bo̱de̱k
         enne baatinne, ‘Kokko atidic,’ ma̱i̱je̱ ngatu iróng ngen okko.”31I̱jji̱n Ye̱su̱ nogo, azi ne, “I̱yo̱ko̱ zin, do̱le̱c jang ci ogon zoz ci a̱du̱wa̱ baatinne?”O̱bo̱dde̱k zin nege, “Do̱le̱c wa oowu.”Oobek zin Ye̱su̱ nogo ungec ci zozo: Azi ne, “Ka̱du̱wa̱kku̱ng zoz ci een de̱de̱, i̱i̱zo̱
         atin ol wak a̱gga̱ma̱ ol mucuru o̱ro̱gjo̱we̱ ki a̱li̱ya̱k, ba̱a̱li̱ne̱t ci Ta̱mu̱ta̱dde̱no̱
         o̱o̱we̱ cunno̱ng. 32Eci Joni a̱kku̱na̱kku̱ng i̱ge̱t abunna i̱ye̱le̱kku̱ng gool ci abunna, iróng zin niga
         elemnyyu zoz cinne, ma̱i̱je̱ ol wak a̱gga̱ma̱ ol mucuru ki a̱li̱ya̱k, a̱tu̱ nege zoz
         cinne. Imma baling icinntu niga nu̱nu̱n ol ne̱ke̱ ming elemtta zoz ci Joni, iróng
         niga ungneku mu̱nye̱n lo̱o̱c kar u̱tu̱we̱t zoz cinne.”Tubzenet ci ol wak a̱li̱ngli̱ng manato(Marko 12:1-12; Lu̱ka̱ 20:9-19)33U̱du̱wa̱k zin bo̱do̱k Ye̱su̱ nogo tubzenet ci azi ne, “I̱yo̱ko̱ ijaktte da̱, iziyyet
         tubzenet cu, arirek da̱ e̱e̱ti̱ imma ma̱na̱ cinne keen cik een vi̱no̱,+ idimanek luwat ku̱lu̱c, kar kidiman nginti ogone ol merte kar bo̱do̱k keteny ce̱e̱z
         ci anyak le̱be̱le̱ ci ebehe ol ngin neci kar zin kutungek ol u̱gge̱ kar ku̱lu̱k kuk
         o̱rge̱ emani. 34Baling ize te̱di̱ne̱t ma̱na̱ neci, i̱tto̱na̱ zin enne du̱cca̱k waginnek abunna ovvo
         ettedak nonno ciginnek.35“Abarik zin ol ne̱k ebek ma̱na̱ ke̱ a̱gga̱mi̱t du̱cca̱k ne̱ke̱ kar zin ku̱ru̱we̱t
         co̱de̱, kar ku̱ru̱we̱t co̱de̱ ka̱da̱k, kar kovoccit co̱de̱ biyene. 36Kar zin manyi ma̱na̱ ki̱tto̱n bo̱do̱k du̱cca̱k ciginnek u̱gge̱ abunna ovvo aducak
         nonno o̱ya̱u̱ cik keet neci manatoto, ma̱i̱je̱ ol ne̱k ebekce ke̱ u̱tu̱gu̱zzo̱ zoz
         bali ogonike nege du̱cca̱k balik o̱o̱tti̱nu̱ ke̱. 37Imma bali vu̱rrta̱, i̱tto̱n manyi ma̱na̱ ngerinne, i̱no̱n azi ne, ‘O̱ngo̱o̱le̱ atin
         ol ne̱ke̱ ngeranni.’38“Imma baling ovvo ol ne̱k ebek ma̱na̱ ko̱ acin ngerrti manyi ma̱na̱ ming a̱kku̱, ozozzit
         zin nege do̱, izeto ne, ‘I̱ki̱ya̱ zin e̱e̱ti̱ ci okko aragiz lo̱o̱c. Ku̱ru̱we̱t nonno
         ka̱da̱k kar zin karagizet ma̱na̱ cinne.’ 39A̱gga̱mi̱t zin nege nonno kar ku̱ju̱kte̱k ma̱na̱ abanyca kar zin ku̱ru̱we̱t nonno
         ka̱da̱k.40“Ming okko manyi ma̱na̱ a̱kku̱, i̱no̱nnu̱ niga okko atin enne ogonek ol wak a̱li̱ngli̱ng
         ma̱ne̱ cinne ko̱ nya?”41“O̱bo̱dde̱k zin nege nonno, ‘A̱kku̱ ucca manyi ma̱na̱ kar ku̱ru̱k ol cik gerzek ko̱
         ka̱da̱i̱to̱, kar zin kaanyik ma̱na̱ cinne ol cik abunna ki̱li̱ngli̱nge̱t kar gon kengerit
         ki nonno o̱ya̱u̱ cik a̱bbi̱rna̱ ma̱ne̱ neci.’”42I̱jji̱n zin Ye̱su̱ nogo, “Ngen niga ikebit zoz necu Warage ci Ta̱mu̱ta̱dde̱no̱? Azi
         ne,“‘Okko bee bali abure ol wak eenyce ko̱ize bee ci abilne ce̱e̱z kommog veelek.U̱tu̱gu̱ Manyi zoz necu,a̱zi̱ze̱ oroot ming kacin naga eberene.’-43“Ka̱du̱wa̱kku̱ng anna, a̱gga̱ma̱ atin Ta̱mu̱ta̱dde̱n ba̱a̱li̱ne̱t cinne ngatinno̱ng,
         kar zin kanyik ol wak atin a̱li̱ngli̱ng zoz ci abunna oroot. 44Ming i̱i̱na̱k e̱e̱ti̱ bee neci, a̱du̱le̱ atin enne, ma̱i̱je̱ e̱e̱ti̱ ci i̱i̱na̱k bee
         nonno a̱du̱le̱ atin.”45Baling iziyyet alaata cik olli wawaco Ce̱e̱ze̱ wa Ta̱mu̱ta̱dde̱no̱ ki ol wak een Varacis
         tubzenet cik Ye̱su̱ ko̱ do̱o̱k, a̱gga̱c niko aaruk Ye̱su̱ nogo. 46Orongit zin nege ke̱ce̱bbi̱t Ye̱su̱, ma̱i̱je̱ nege o̱ngo̱o̱le̱ kar ke̱ce̱bbi̱t nonno,
         eci zu̱we̱ a̱gga̱ een enne a̱ri̱to̱i̱t de̱de̱.

Tubzenet ci kwo̱o̱r ci rucento(Lu̱ka̱ 14:15-24)1Ozozik zin bo̱do̱k Ye̱su̱ ol tubzenet ci edemeze enne nogo, ize ne, 2“Ogon ba̱a̱li̱ne̱t ci ta̱mu̱-kengo ki alaani ci adiman da̱i̱ne̱t ci adak ol eezene
         ci ngerinne. 3I̱tto̱n alaani du̱cca̱k ciginnek abunna ovvo awa ol balik u̱du̱wa̱k enne nogo ke̱,
         ubunntta da̱i̱ne̱t. Utuburet zin ol ne̱ke̱, iróng ngen a̱vvu̱.4“I̱tto̱n zin bo̱do̱k alaani du̱cca̱k u̱gge̱ dee kar kizek ne, ‘U̱du̱kta̱k ol balik
         kawa anna ke̱, kidimana anna da̱i̱ne̱t: Kotodonga anna tomonya cik adiye. Ubunntta
         kaala do̱o̱k. I̱vi̱tta̱k da̱i̱ne̱t cik rucentak.’5“Imma ol balik u̱du̱wa̱k enne kar ki̱vi̱ta̱k da̱i̱ne̱t ce̱e̱za̱ ko̱ iróng edeconik
         zoz neci, abarik ovvo li̱ngli̱ngo̱n cinne̱ng, okko neci manato, okko co̱de̱ cuwa okko
         ataline kaal ciginnek. 6A̱gga̱mi̱t zin ol ne̱ke̱ uggak du̱cca̱k kar kodomit nogo bak a̱ru̱k ka̱da̱i̱to̱. 7Utubur alaani nong oroot. I̱tto̱n zin enne aciir ciginnek kar ku̱ru̱we̱t ol wak a̱ru̱k
         du̱cca̱k waginnek ko̱, kar bo̱do̱k kutuzet orog neci.8“Izek zin alaani du̱cca̱k ciginnek ne, ‘Ubunntta da̱i̱ne̱t cik ogone ol eezen ko̱,
         iróng zin ol balik kawa anna ke̱ agano ming a̱vvu̱ rucenet cu. 9I̱yo̱ko̱, oot go̱o̱lo̱we̱, anyaktta ol cik arubakku niga ngin neci ki̱vi̱ta̱ kadait
         da̱i̱ne̱t ciko.’ 10Oot zin du̱cca̱ha̱ go̱o̱lo̱we̱ kar kanyakta ol do̱o̱k ce̱e̱z ecito, cik gerzek icima
         cik abunna, kibbitet zin e̱re̱nno̱wa̱ ce̱e̱z neci.11“Imma baling okko alaani a̱kku̱ abunna okko acin e̱re̱nno̱k, icin zin enne e̱e̱t co̱de̱
         ci iróng aim ru̱u̱ma̱ni̱ cik rucentak. 12I̱jji̱n zin alaani nonno, ‘Goona, i̱i̱zo̱ i̱nna̱ ngintu ku̱ ming iróng aimi ru̱u̱ma̱ni̱
         cik rucentak ko̱?’ Adal zin nonno zoz, iróng ngen abarizek alaan.13“Iizek zin alaani du̱cca̱k ciginnek ne, ‘A̱gga̱mi̱t e̱e̱t necu e̱ce̱bi̱t zo̱o̱ ki
         azzin kar zin u̱ju̱ktte̱k re̱e̱nu̱n, nginti mu̱hu̱ri̱ ke̱, nginti okko enne a̱lu̱we̱
         nyigite cik lo̱o̱tu̱.’14“Eci u̱tu̱ye̱ ol cik meelek, abarik zin ahalai ol cikidik.”A̱ru̱we̱k ol mucuru alaan ci a̱ddi̱ki̱re̱ Romi(Marko 12:13-17; Lu̱ka̱ 20:20-26)15U̱lu̱tte̱ zin ol cik een Varacis ko̱ kar ki̱no̱ni̱t gool ci ovvo nege atin a̱gga̱m
         Ye̱su̱ zo̱ze̱ ci a̱du̱wa̱ enne utuge cinne. 16I̱tto̱ntta̱k zin nege Ye̱su̱ nuyak cigge̱k ki olli alaan He̱ro̱di̱. I̱jji̱nne̱t zin
         nonno, “De̱me̱zo̱i̱t, ka̱gga̱yya̱ e̱e̱ni̱ i̱nna̱ e̱e̱t ci abunna, edemezi i̱nna̱ ol
         zoz ci Ta̱mu̱ta̱dde̱no̱ go̱o̱le̱ wa een de̱de̱, eci iróng i̱nna̱ edeconik zoz ci ollu.
         17I̱yo̱ko̱ du̱wa̱kke̱ta̱, i̱no̱ni̱ i̱nna̱ nya zo̱ze̱ cu? Abunna ka̱ru̱we̱ka̱ mucuru
         alaan ci a̱ddi̱ki̱re̱ Romi+ yo icima da̱ gerza?”18Ma̱i̱je̱ Ye̱su̱ a̱gga̱ zoz ci gerze anyak nege zi̱nze̱tti̱nne̱. Ize zin ne, “Niga
         ol wak a̱ru̱kku̱ talaben, nya ming orongnyu annit ku̱yu̱we̱ ko̱? 19Ye̱le̱ka̱ o̱ro̱bi̱ya̱c ci a̱ru̱we̱ ol mucuru.” Anyakttak zin nonno o̱ro̱bi̱ya̱c co̱de̱
         ci een zi̱i̱t, 20kar zin enne ki̱jji̱n nogo, “Ri̱ri̱to̱n ci ngene icu? Zar cik ngene ci e̱he̱rye̱ to
         ko̱?”21O̱bo̱dde̱k zin nege Ye̱su̱, “Ri̱ri̱to̱n ci alaan ci a̱ddi̱ki̱re̱ Romi ki zar ciginnek.”Iizek zin enne nogo ne, “Abunna oroot, aanycik alaan ci a̱ddi̱ki̱re̱ Romi kaal ciginnek.
         Imma kaala cik Ta̱mu̱ta̱dde̱no̱, aanycik Ta̱mu̱ta̱dde̱n.”22Baling iziyyet nege zoz ci a̱du̱wa̱ Ye̱su̱ ko̱, u̱ku̱lte̱k je̱e̱n, kar zin kutungttek
         nonno lo̱o̱c, oot reena.Rucenet ming ovvo ol ingazi daiza(Marko 12:18-27; Lu̱ka̱ 20:27-40)23I̱i̱te̱ne̱ neci ele i̱vi̱tta̱k ol cik een Saddocis wak azi ne, iróng ol ingazi daiza
         ko̱ i̱jji̱nne̱t Ye̱su̱, 24“De̱me̱zo̱i̱t, a̱du̱wa̱kke̱t Musesi zoz ci azi ne, ming a̱da̱i̱ e̱e̱ti̱ ngen ngaa
         cinne ki̱ti̱ra̱ dooli, anyik gotoni kurumte ki ngaa neci kar ki̱ti̱ra̱ dooli cik ovvo
         e̱e̱ggi̱n cik gotoni bali a̱da̱k ke̱. 25Anyak ba̱li̱ye̱ logoz turgerem cik een gotonen. Uruco lo̱gu̱t wa een a̱bu̱ kar ka̱da̱k
         ming ngen ki̱ti̱ra̱ dooli u̱gge̱, kar zin gotoniya co̱de̱ kurumte ki ngaa neci boye
         ke̱. 26A̱da̱k bo̱do̱k gotoniya neci ming ngen ki̱ti̱ra̱ dooli u̱gge̱, kar ngaa necu kurumte
         ki gotoni mac imma bo̱do̱k, zee bak arumze ki gotonoggi mac cinne do̱o̱k turgerem.
         27Imma bali vu̱rrta̱ a̱da̱k ngaa neci bu̱k. 28I̱yo̱ko̱ zin, du̱wa̱kke̱ta̱, een atin ngaa neci ngaa ci ngene ming ovvo ol ingazi
         daiza? Eci enne abaito ki nogo do̱o̱k ngati e̱e̱ggi̱nne̱ turgerem.”29O̱bo̱de̱k zin Ye̱su̱ nogo, “Abaccu niga oroot eci iróng niga a̱gga̱yyu̱ Waraga ci
         Ta̱mu̱ta̱dde̱no̱, icima komiz cinne. 30Ming ovvo ol ingazi daiza, iróng atin ol aruce icima a̱ti̱ye̱ bo̱do̱k. Ogon atin ol
         ki anjilonya cik Ta̱mu̱ta̱dde̱no̱ ta̱mu̱-kenga. 31Ma̱i̱je̱ i̱yo̱ko̱ zoz ci ingane ol daiza ko̱, ngen da̱ niga ikebit zoz ci a̱du̱wa̱kku̱ng
         Ta̱mu̱ta̱dde̱n, azi ne, 32‘Ke̱e̱ni̱ anna Ta̱mu̱ta̱dde̱n ci Aburahami, Ta̱mu̱ta̱dde̱n ci I̱sa̱ko̱ ki Ta̱mu̱ta̱dde̱n
         ci Ya̱ko̱bo̱’-? Iróng enne een Ta̱mu̱ta̱dde̱n ci ol wak a̱da̱i̱to̱, een enne ci ol wak aruge.”33Baling iziyyet koole zoz necu, u̱ku̱lte̱k zin de̱mzi̱ne̱t ci Ye̱su̱.Ti̱lo̱wi̱ne̱t wa riili ommog veelek(Marko 12:28-34; Lu̱ka̱ 10:25-28)34Imma baling a̱gga̱c Varacis ommog Ye̱su̱ ol cik een Saddocis zoza, i̱no̱ni̱t zin nege
         ji̱ne̱ne̱t ci ovvo nege a̱jji̱nne̱ Ye̱su̱. 35I̱jji̱n zin e̱e̱ti̱ co̱de̱ ngatinne̱ng ci een a̱ri̱to̱i̱t ci zoz wa lo̱ti̱nno̱k wak
         Musesi, a̱nne̱k ne:36“De̱me̱zo̱i̱t, ti̱lo̱wi̱ne̱t jang ci riili ommog veelek lo̱ti̱nno̱we̱ balik eher Musesi
         ke̱?”37O̱bo̱de̱k zin Ye̱su̱ nonno, “‘Irez Manyi Ta̱mu̱ta̱dde̱n zinine cunne ki vongize cunne
         ki bo̱do̱k komize cunne do̱o̱k.’-38Een necu ti̱lo̱wi̱ne̱t ci een oo ommog veelek. 39Imma ti̱lo̱wi̱ne̱t ci een rama riili bo̱do̱k ko̱, azi ne, ‘Irez e̱e̱t ci locariyo+ ki i̱yo̱ko̱ ming irezi i̱nna̱ ele cunne ko̱.’-40Annu lo̱ti̱nno̱wa̱ cik Musesi do̱o̱k ki a̱ri̱tto̱k wak zoz ci Ta̱mu̱ta̱dde̱no̱ lo̱ti̱nno̱k
         cik een rama ko̱.”I̱jji̱n Ye̱su̱ ol cik een Varacis zoz ci Ki̱ri̱sto̱(Marko 12:35-37; Lu̱ka̱ 20:41-44)41Baling u̱lu̱tte̱ ol cik een Varacis, i̱jji̱n zin Ye̱su̱ nogo, 42“I̱no̱nnu̱ niga nya zo̱ze̱ ci Ki̱ri̱sto̱? Een enne ngerrti ngene?”Izettek zin nonno ne, “Een Ki̱ri̱sto̱ Ngerrti Da̱vi̱de̱!”43O̱bo̱de̱k zin Ye̱su̱ nogo, “Nya zin ba̱li̱ye̱ Da̱vi̱de̱ ozoz komize ci Vongiz ci A̱li̱le̱
         awu nonno azi ne, ‘Manyi’? Eci azi Da̱vi̱de̱ ne,44“‘A̱nne̱k Manyi Manyi cinanni+ ne:“A̱vvu̱ a̱tte̱ cinanni a̱zzo̱ ngati a̱di̱ngdi̱nga̱ni̱ ol,zee ku̱tu̱gu̱ anna mo̱ddo̱ wagunnek,ka̱vvu̱to̱ zoone cigunnek.”’-45Ming awu Da̱vi̱de̱ nonno, ‘Manyi,’ okko wo̱ye̱ enne bo̱do̱k een ngerinne ku̱?” 46I̱llo̱i̱ zin e̱e̱t imma ci abarizek nonno, kar bali vu̱rrta̱, iróng e̱e̱ti̱ imma ngen
         a̱jji̱n nonno ji̱ne̱ne̱t neci dee.

I̱lo̱t Ye̱su̱ ol kar ku̱zu̱tte̱ zoz(Marko 12:38-40; Lu̱ka̱ 11:37-52; 20:45-47)1A̱nne̱k Ye̱su̱ koole ki nuyak waginnek ne, 2“A̱vvu̱te̱ de̱me̱zzo̱wa̱ wak lo̱ti̱nno̱u̱ ki olli Varacis lecere ci Musesi. 3Abunna ming o̱ngo̱o̱li̱nnu̱ nogo kar u̱tu̱gu̱z kaal cik a̱du̱wa̱ nege. Abarik ma zin
         ogonnu kaal cik ogon nege ko̱, eci nege iróng ogon gi̱i̱ ci edemez nege. 4Aanyik gon nege li̱ngli̱ngo̱n ci a̱ppwe̱ ol, iróng zin nege eela ol li̱ngli̱ngo̱ne̱
         neci.5“Imma kaala ne̱k ogon nege ko̱, ogone abunna ming acin ol. Aburccek gon nege ru̱u̱ma̱ni̱
         cik u̱u̱ntti̱k lawinto, ecebek e̱le̱tti̱ kaal cikidik ogon ki a̱mi̱le̱ eheronik zo̱zo̱wa̱
         cik Ta̱mu̱ta̱dde̱no̱, kar ol kicinnet; 6atali nege ka̱vvu̱to̱ olle oowa lecerete cik ommog cik ollu ngati adahe ol kwo̱o̱r,
         kar bo̱do̱k Ce̱e̱zi̱nne̱ wak Lawinto. 7Atali nege ming irez ol nogo ngati izzawe nogo cuwa, atali bo̱do̱k ming awu ol nogo
         azi ne, ‘De̱me̱zo̱i̱t.’8“Abarik ma anyikku e̱e̱t imma kutuwung kize ne, ‘De̱me̱zo̱i̱t’ eci niga anyakku Manyi
         co̱de̱ ṯok, e̱e̱ggi̱nnu̱ niga do̱o̱k gotonet ki ngonogget. 9Ma awuyyu e̱e̱t imma lo̱o̱ta̱ ngatu kize ‘baba,’ eci anyakku Be̱e̱ti̱nno̱ng co̱de̱
         ci aave ta̱mu̱-kenga. 10Ma anyikku e̱e̱t imma kutuwung lo̱o̱ta̱ ngatu kizeung ne, ‘de̱me̱zo̱i̱t’ eci anyakku
         De̱me̱zo̱i̱t co̱de̱ ṯok ne̱ko̱, ci een Ki̱ri̱sto̱. 11Imma e̱e̱ti̱ ci a̱ddi̱ki̱re̱ ngatinno̱ng do̱o̱k, anyik kize du̱ca̱i̱t ci ollu. 12Ming odong e̱e̱ti̱ ele cinne, obodane atin Ta̱mu̱ta̱dde̱n nonno, kar ming obodane
         e̱e̱ti̱ ele, odong atin Ta̱mu̱ta̱dde̱n nonno.13-14“O̱lle̱ ciggo̱k ol wak een de̱me̱zzo̱k wak lo̱ti̱nno̱k wak Musesi ki olli Varacis
         ko̱, niga ol cik a̱ru̱kku̱ talaben! Unygtu niga ba̱a̱li̱ne̱t ci ta̱mu̱-kengo ngati
         acine ol cik diirik. Iróng atin niga bu̱k e̱le̱tti̱ne̱ cuggo̱k i̱zzo̱yu̱, icima anyikku
         ol ne̱k orong ki̱tto̱zo̱ ko̱.15“O̱lle̱ ciggo̱k de̱me̱zzo̱k wak lo̱ti̱nno̱k wak Musesi ko̱ ki olli Varacisi, a̱ru̱kku̱
         talaben olle! Etteddu lo̱o̱c ki nyatapar ci a̱ddi̱ki̱re̱ abunna ovvo amudannu e̱e̱t
         co̱de̱ ci elemi zoz cunno̱ng, ming urubtau, abarik anyikku bo̱do̱k e̱e̱t neci kunu
         gool ci lo̱rye̱nto̱ ngati apadpadi gwa̱a̱ udut.16“O̱lle̱ ciggo̱k ol wak ovvoye ol mu̱hu̱ra̱! A̱nnu̱ ne, ‘Ming i̱tto̱ni̱k e̱e̱ti̱ imma
         zare cik Ce̱e̱z wa Ta̱mu̱ta̱dde̱no̱, i̱llo̱i̱ gi̱i̱ imma ci gerze; abarik ming i̱tto̱ni̱k
         e̱e̱ti̱ zare cik zu̱rte̱ni̱t ci een dhahab aave Ce̱e̱ze̱ wa Ta̱mu̱ta̱dde̱no̱ ko̱ volonga,
         a̱gga̱m atin zoz neci nonno.’ 17E̱e̱ggi̱nnu̱ a̱li̱ya̱k kar bo̱do̱k niga ogonnu ki ol wak ru̱be̱ni̱k! Gi̱i̱ jang ci
         ommog gooni ko̱, zu̱rte̱ni̱t ci een dhahab yo icima Ce̱e̱z wa Ta̱mu̱ta̱dde̱no̱ wa
         anyike zu̱rte̱ni̱t kize gi̱i̱ ci a̱li̱le̱? 18Kar bo̱do̱k niga edemezu ol zoz ci azi ne, ‘Ming ogon e̱e̱ti̱ imma olom zare cik i̱te̱le̱
         ci aave Ce̱e̱ze̱ wa Ta̱mu̱ta̱dde̱no̱, i̱llo̱i̱ gi̱i̱ imma ci gerze; ma̱i̱je̱ ming
         ogon enne olom gi̱i̱ye̱ ci een muci ci aave i̱te̱la̱, a̱gga̱m atin zoz neci nonno.’
         19E̱e̱ggi̱nnu̱ niga ru̱be̱ne̱! Gi̱i̱ jang ci ommog gooni, muci icima i̱te̱le̱ wa anyike
         muci kize gi̱i̱ ci a̱li̱le̱? 20Ming ogonni i̱nna̱ olom i̱te̱la̱ ojonun, ogonik i̱nna̱ i̱te̱le̱ olom ki kaal cik aavtte
         nginati do̱o̱k. 21Kar ming ogonni i̱nna̱ olom zare cik Ce̱e̱z wa Ta̱mu̱ta̱dde̱no̱, ogonnik i̱nna̱ olom
         Ce̱e̱z wa Ta̱mu̱ta̱dde̱no̱, ki Ta̱mu̱ta̱dde̱n wa gon aave nginati. 22Kar ming ogonik i̱nna̱ olom zar cik ta̱mu̱-kengo, ogonik i̱nna̱ olom Ta̱mu̱ta̱dde̱n
         ki lecere cinne.23“O̱lle̱ nonga bai cik de̱me̱zzo̱k wak lo̱ti̱nno̱k cik Musesi ki ol cik een Varacis,
         niga ol cik a̱ru̱kku̱ talaben! Anyikku niga Ce̱e̱z wa Ta̱mu̱ta̱dde̱no̱ kaale cik e̱e̱ggi̱n
         omoto, aanycik co̱de̱+ Ta̱mu̱ta̱dde̱n lo̱lo̱i̱t kaale cikidik eevanu niga ma̱ne̱ne̱. Abarik ibbeztu niga
         zoz ci riili oroot lo̱ti̱nno̱u̱, ti̱ri̱ze̱ne̱t ol do̱o̱k ju̱rru̱m, deten ki bunnat.
         Abunna ming ogonnu kaal cikidik ko̱ do̱o̱k, ma̱i̱je̱ ngatu ma ibbezzu kaal cik riilik
         oroot. 24E̱e̱ggi̱nnu̱ ol cik ru̱be̱ni̱k, kar abalit ol u̱gge̱, ogonnu niga ki ol cik aara irongit
         da̱i̱nte̱ kar ku̱ku̱we̱t abarik naganaga uturur.25“O̱lle̱ ciggo̱k de̱me̱zzo̱k wak lo̱ti̱nno̱u̱ ki olli Varacis, a̱ru̱kku̱ talaben! U̱u̱nyyu̱
         uduc eci re̱e̱nu̱no̱, imma ecito abbize kaala cik gerzek, alabanu niga ol kar ataltto
         niga do̱. 26E̱e̱ggi̱nnu̱ ru̱be̱ne̱ niga Varacis! Utunyyet arrak uduc ecito, kar zin bo̱i̱c bo̱do̱k
         ki̱zi̱zi̱ niko.27“O̱lle̱ bai ciggo̱k de̱me̱zzo̱k wak lo̱ti̱nno̱k ki ol cik een Varacis. A̱ru̱kku̱ talaben!
         Ogonnu niga ki ilometa cik a̱vi̱le̱ ki̱zi̱ze̱c eci re̱e̱nu̱no̱, imma ecito abbize
         emme cik ol wak a̱da̱i̱to̱ ki kaal cik gerzek ngoronyik ko̱ do̱o̱k. 28E̱e̱ggi̱nnu̱ niga ol cik abunnanu eci re̱e̱nu̱no̱ ming acinnung ol, ma̱i̱je̱ zi̱nze̱tti̱nne̱
         ciggo̱k ecito a̱ru̱kku̱ talaben, ogonnu kaal cik gerzek.29“O̱lle̱ bai nonga ciggo̱k, de̱me̱zzo̱k wak lo̱ti̱nno̱u̱ ki ol wak een Varacis, a̱ru̱kku̱
         talaben! Adimanekku niga ilomet a̱ri̱tto̱k wak zoz ci Ta̱mu̱ta̱dde̱no̱ ki̱zi̱ze̱c
         ki ol cik abunna. 30Kar zin izet ne, ‘Ming weda kabaka e̱rki̱nya̱ balik ngen ji̱ji̱ti̱gga̱c aruge ke̱,
         iróng weda naga kooya bi̱ye̱ cik a̱ri̱tto̱k ne̱ke̱ ki nege.’ 31I̱yo̱ko̱ zin, a̱du̱wa̱nnu̱ niga e̱le̱tti̱ cuggo̱k ma̱ci̱gja̱, e̱e̱ggi̱nnu̱ niga dooli
         cik ol balik a̱ru̱k a̱ri̱tto̱k wak zoz ci Ta̱mu̱ta̱dde̱no̱ ke̱. 32E̱de̱cca̱k zin zoz bali ogon ji̱ji̱ti̱ggo̱k ke̱!33“Niga ol cik e̱e̱ggi̱nnu̱ gerze oroot ko̱, ogonnu niga kiwagon uwanya! Ijaru atin
         niga de̱zi̱ne̱t ci okkoyyung gwo̱o̱ye̱ ci apadpadi udut? 34Ki̱tto̱na̱kku̱ng a̱ri̱tto̱k wak zoz ci Ta̱mu̱ta̱dde̱no̱ ki ol wak egenyi ki de̱me̱zzo̱k.
         A̱ru̱kku̱ atin niga u̱gge̱ ka̱da̱i̱to̱ kar ododek ta̱la̱ke̱c; kar atin bo̱do̱k u̱ru̱we̱t
         u̱gge̱ Ce̱e̱zi̱nne̱ wak Lawinto, aliyanu nogo o̱ro̱gjo̱we̱. 35Imma zin zo̱ze̱ necu, adakkung atin bi̱ye̱ta̱ cik ol wak abunna Ta̱mu̱ta̱dde̱no̱ balik
         a̱ru̱kku̱ niga ke̱, akane bi̱ye̱te̱ cik Abeli kuk rok Zakaria ngerrti Barachiah, bali
         u̱ru̱kttu̱ niga orgena ngati edevo Ce̱e̱z wa Ta̱mu̱ta̱dde̱no̱ ki i̱te̱le̱. 36Ka̱du̱wa̱kku̱ng zin zoz ci een de̱de̱, i̱i̱na̱k atin zoz necu do̱o̱k bu̱u̱l necu.”Amanik Ye̱su̱ ol cik Jerusalemo(Lu̱ka̱ 13:34-35)37Ilal Ye̱su̱ azi ne, “Olli Jerusalemi, olli Jerusalemi, ol cik u̱ru̱we̱t a̱ri̱tto̱k
         cik zoz ci Ta̱mu̱ta̱dde̱no̱ kar bo̱do̱k kovoccit du̱cca̱k biyene! Korongi gon ba̱li̱ye̱
         kulut dooli ciggo̱k nga̱to̱de̱ kiwagon tuulici ming aluttek jooro ciginnek ṯaba, abarik
         iróng niga elemnyyu. 38I̱yo̱ko̱ zin, iziyyet, ungnonik atin ce̱e̱z cunne niko ki̱zzi̱ rok e̱e̱t ci abahe.
         39Eci anna ka̱du̱wa̱kku̱ng zoz cu: Iróng atin bo̱do̱k niga ngen acinnang rok ming oot
         niga izetu ne, ‘U̱mu̱yu̱k Ta̱mu̱ta̱dde̱n e̱e̱t ci a̱kku̱ zare cik Manyi.’”-
            
               	Kaale cik e̱e̱ggi̱n omoto, aanycik co̱de̱: Azi lo̱ti̱nno̱wa̱ cik Musesi ne, aanycik Ta̱mu̱ta̱dde̱n gi̱i̱ co̱de̱ kaale cik e̱e̱ggi̱n
                     omoto kaale cik eevanu niga ma̱ne̱ne̱. Ming etteda e̱e̱ti̱ labi ma̱ne̱ cinne cuwalit
                     omoto, anyik co̱de̱ Ta̱mu̱ta̱dde̱n. IkebLeviticus 27:30-33; Nambars 18:21-24; Deuteronomy 12:5-19; 14:22-29.

               	23:39 Caliwon 118:26

Ṯurnenet ci lo̱o̱tu̱ ki li̱be̱ne̱t ci Ce̱e̱z wa Ta̱mu̱ta̱dde̱no̱(Marko 13:1-2; Lu̱ka̱ 21:5-6)1Baling okko Ye̱su̱ iyowa Ce̱e̱ze̱ wa Ta̱mu̱ta̱dde̱no̱, i̱ye̱lte̱k zin nuyaha ciginnek
         nonno ce̱e̱zi̱ cik meelek aburuk Ce̱e̱z wa Ta̱mu̱ta̱dde̱no̱. 2A̱nne̱k zin enne nogo ne, “Acinnu niga ce̱e̱zi̱ ne̱ko̱ do̱o̱k? Ka̱du̱wa̱kku̱ng zin
         zoz ci een de̱de̱, i̱llo̱i̱ bee co̱de̱ ci atin ungnonik ngintu, a̱ju̱ko̱ni̱k atin
         do̱o̱k tu̱!”U̱du̱wa̱ Ye̱su̱ no̱ngi̱tto̱n cik ovvo i̱i̱na̱k lo̱o̱c(Marko 13:3-13; Lu̱ka̱ 21:7-19)3Imma bali vu̱rrta̱, a̱vvu̱ Ye̱su̱ lo̱o̱ta̱ Biye ci I̱ngi̱ro̱u̱. I̱vi̱tta̱k zin nuyaha
         ciginnek nonno do̱ kar ki̱jji̱nne̱t, a̱nne̱k ne, “Akane atin zoz ci ozozi i̱nna̱ ko̱
         atinga? Ming okko i̱nna̱ obodak lo̱o̱c, nya ci a̱kku̱ oowa kar ki̱ye̱la̱ ṯurnenet
         ci lo̱o̱tu̱?”4Abariz Ye̱su̱: “Icinnet ju̱rru̱m, ma anyikku e̱e̱t imma ku̱lu̱ttu̱ng. 5Eci a̱vvu̱ atin ol cik meelek zare cigannik, azi ne, ‘Ke̱e̱ni̱ anna Ki̱ri̱sto̱.’ A̱ddu̱t
         atin nege ol cik meelek. 6Aziknnu atin niga du̱wa̱ du̱wa̱ cik oronnou ki oronnok cik aavtte ojonun ki cik aavtte
         reena, abarik zin, ma o̱ngo̱o̱li̱nnu̱. Eci kaala a̱vvu̱ arrak atin, ma̱i̱je̱ ṯurnenet
         ci lo̱o̱tu̱ okko atin annuwa vu̱rrta̱. 7Ooro atin ol lo̱o̱co̱we̱, kar bo̱do̱k alaanzet cu ooro ki alaanzet ci. I̱i̱na̱k atin
         lo̱o̱c magizzowa ki ki̱rki̱ri̱k o̱ro̱gjo̱k cik aavtte do̱ do̱. 8Abarik een ne̱ko̱ ulla wu̱ce̱zi̱ ci ngen akane arrak oowa kiwagon wu̱ce̱z ci ngaa
         ci orong ukcai.9“Kar zin atin ol kecebtung i̱ge̱t, a̱gi̱ddu̱ng kar ku̱ru̱ktu̱ng a̱da̱i̱to̱. Amarinnung
         atin ol lo̱o̱co̱we̱ do̱o̱k zo̱ze̱ cinanni. 10Imma i̱i̱te̱ne̱ neci, ovvo atin ol cik meelek abure tu̱we̱ne̱t zoz ci Ta̱mu̱ta̱dde̱no̱,
         kar atin kadayya gonoggi bak amarno nege e̱le̱tti̱ne̱. 11A̱vvu̱ atin a̱ri̱tto̱wa̱ cik meelek volongak, ovvo a̱ddu̱t ol cik meelek. 12Eci otorye ol cik gerzek, iróng zin atin ol ngen irez gonoggi. 13Ma̱i̱je̱ e̱e̱ti̱ ci abile ju̱rru̱m tu̱we̱nta̱, a̱ti̱ri̱z atin Ta̱mu̱ta̱dde̱n nonno.
         14Kar zin kaviyaha cik abunna obod ki ba̱a̱li̱ne̱t ci ta̱mu̱-kengo kuwaktozik lo̱o̱cco̱k
         do̱o̱k, bak aziye ol lo̱o̱co̱we̱, kar zin atin ṯurnenet ci lo̱o̱tu̱ ki̱ki̱ya̱.”Gi̱i̱ ci gerze oroot(Marko 13:14-23; Lu̱ka̱ 21:20-24)15“Ming acinnu kaal balik u̱du̱wa̱ a̱ri̱to̱i̱ti̱ ci zoz ci Ta̱mu̱ta̱dde̱no̱ azi zara
         Daniel,+ azi ne, ‘Acinnu atin Gi̱i̱ ci Gerze’+ abile Ngati A̱li̱le̱ Ce̱e̱ze̱ wa Ta̱mu̱ta̱dde̱no̱. Ming ikebtu niga ngintu, abunna
         ming a̱gga̱yyu̱ ungec cinne ju̱rru̱m! 16Kar zin anyik ol ne̱k abak lo̱o̱ce̱ ci een Ju̱de̱ya̱ ko̱ ki̱vi̱re̱t koot biyene. 17Ming aave e̱e̱ti̱ ce̱e̱za̱ ojonun i̱i̱te̱n neci, ma anyik ki̱tto̱ loruhun ta̱dde̱na̱+ kar kuk kuluta i̱jjo̱ ce̱e̱za̱ ecito. 18Ming aave e̱e̱ti̱ manato, ma a̱mi̱ro̱ni̱k ru̱u̱m cunne. 19Gerza atin oroot i̱i̱te̱ne̱ neci ngati ngaai wak anyak maam kengtinne ki ngaai wak
         orokte. 20Alac Ta̱mu̱ta̱dde̱n abunna iróng vi̱ra̱ cunne een tagiza,+ icima I̱i̱te̱ne̱ wa Yu̱bze̱nto̱. 21Eci a̱kku̱ atin zin piryanzet ci ommog veelek lo̱o̱c, a̱li̱be̱ne̱ atin Ce̱e̱z wa Ta̱mu̱ta̱dde̱no̱,
         ngati bali kanante ci lo̱o̱tu̱ rok i̱yo̱ko̱, iróng atin piryanzet necu a̱kku̱ bo̱do̱k.
         22Ming iróng Ta̱mu̱ta̱dde̱n etted i̱i̱nya̱ ne̱ke̱ kizeto idice, iróng wo̱ye̱ da̱ e̱e̱ti̱
         imma aruge lo̱o̱ce̱ cu. Abarik okko atin Ta̱mu̱ta̱dde̱n auturan i̱i̱nya̱ ne̱ke̱ zo̱ze̱
         ci ol balik atahala enne ke̱. 23Ming a̱du̱wa̱ki̱ e̱e̱ti̱ imma azi ne, ‘Cinno, Ki̱ri̱sto̱ icu,’ icima ‘nonno ici,’
         Ma edeconik elemi zoz neci. 24Eci a̱vvu̱ atin ol cik volongak azi ne ke̱e̱ggi̱nna̱ Ki̱ri̱sto̱, ovvo uggak azi ne
         ke̱e̱ggi̱nna̱ a̱ri̱tto̱k cik zoz ci Ta̱mu̱ta̱dde̱no̱, ovvo atin ogon kaal cik a̱vu̱la̱
         abunna a̱lu̱t ol cik atahala Ta̱mu̱ta̱dde̱n, iróng zin uuta o̱o̱tti̱ cik ol ne̱ke̱.
         25Izikto ju̱rru̱m, ku̱du̱wa̱u̱ng anna ming ngen zoz neci ki̱ki̱ya̱.26“Ming a̱du̱wa̱kku̱ng e̱e̱ti̱ imma zoz cu: ‘I̱ki̱ya̱ Ki̱ri̱sto̱ baaza,’ icima ‘nonno
         icu, aave ce̱e̱ze̱ emani,’ ma elemnannu ovvoyyu nginati! 27Eci ming okko borowoci alanyit ta̱mu̱-kenga do̱o̱k, a̱kku̱nna̱k zin atin Ngerrti E̱e̱to̱
         lo̱o̱c bu̱k niko ki lanyci ci borowoco. 28Ming ovvo u̱du̱va̱nna̱ alute ngamani, anyak kaal cik a̱da̱i̱to̱.”Ming okko Ngerrti E̱e̱to̱ i̱ye̱la̱i̱(Marko 13:24-27; Lu̱ka̱ 21:25-28)29“Bo̱do̱k ataman niko vu̱rrte̱ ci i̱i̱nya̱ ne̱k piryenzeta ke̱,“‘Ukce atin i̱i̱ kize gi̱da̱ng,kar bo̱do̱k nyelowi bu̱k iróng alanyiti;i̱i̱na̱k atin munyunya lo̱o̱c,kar kaala cik eel ta̱mu̱-kenga omoti veelek.’-30“Kar zin vu̱rrta̱, i̱ye̱la̱i̱ zin gool ci a̱kku̱nne̱ Ngerrti E̱e̱to̱ ta̱mu̱-kenga,
         kar atin ol cik lo̱o̱tu̱ do̱o̱k ku̱tu̱lu̱zzo̱. Kar atin kicinnet Ngerrti E̱e̱to̱ a̱kku̱
         di̱i̱za̱ ta̱mu̱-kenga komiza ki di̱ngdi̱ngo̱nte̱ ci a̱ddi̱ki̱re̱. 31Kar zin atin enne ki̱tto̱nna̱ anjilonya ciginnek kar nege ta̱mu̱-kenga kutubuwet tuuret,
         kar kulutet ol balik atahala Ta̱mu̱ta̱dde̱n lo̱o̱co̱we̱ do̱o̱k ki ta̱mu̱-kenga ke̱.”De̱mzi̱ne̱t ci keet wa een munec(Marko 13:28-31; Lu̱ka̱ 21:29-33)32“A̱gga̱c zoz necu keete ci een munec ko̱. Ming ovvo niga acinnu gon i̱ti̱li̱za̱ vu̱rre̱na̱
         izeto varany, a̱gga̱yyu̱ niga niko ize lomot ojon. 33Ming icinntu kaal cik ozozi anna ko̱ i̱ye̱ltta̱i̱, a̱gga̱c niko ize ojon oroot i̱i̱te̱ni̱
         ci kar ki̱ki̱ya̱i̱ Ngerrti E̱e̱to̱. 34Ka̱du̱wa̱kku̱ng zoz ci een de̱de̱, iróng atin bu̱u̱l icu a̱da̱i̱ ming ngen kicinnet
         kaal ne̱ke̱ do̱o̱k ming ogone. 35Adittai atin ta̱mu̱-kengi ki lo̱o̱c, imma zoz cinanni abak atin udut.”Iróng e̱e̱ti̱ imma a̱gga̱ i̱i̱te̱n ki i̱i̱(Marko 13:32-37; Lu̱ka̱ 17:26-30,34-36)36“I̱llo̱i̱ e̱e̱t co̱de̱ ci a̱gga̱ i̱i̱te̱n icima i̱i̱ ci ovvo kaala ne̱ke̱ ogonine,
         iróng anjilonya ta̱mu̱-kenga a̱gga̱ bu̱k icima Ngerinne bu̱k. Abarik Baatinna wa aave
         ta̱mu̱-kenga do̱ ci a̱gga̱. 37Ming okko Ngerrti E̱e̱to̱ obodak lo̱o̱c, ogon atin ki i̱i̱te̱ni̱ bali a̱ti̱ye̱ tawani
         ol e̱rki̱te̱ bali ngen a̱ri̱to̱i̱ti̱ ci zoz ci Ta̱mu̱ta̱dde̱no̱ een zara Nowa+ ke̱ aruge. 38Imma i̱i̱nya̱we̱ ne̱ke̱ baling ngen tawani ki̱ki̱ya̱, adak ol kwo̱o̱rnya̱ ki ru̱we̱ne̱t
         rucenet rok i̱i̱te̱n bali okko Nowa i̱i̱zo̱ i̱bo̱ cinne ke̱. 39Iróng ol ba̱li̱ye̱ a̱gga̱ gi̱i̱ ci atin a̱kku̱, bak a̱kku̱ tawani ki̱ki̱ya̱ ki̱ti̱k
         nogo do̱o̱k. Ogon atin zin bo̱do̱k niko ming okko Ngerrti E̱e̱to̱ a̱kku̱nna̱k lo̱o̱c.
         40E̱e̱vye̱ atin ol cik een rama ma̱ne̱ co̱de̱, engeryai co̱de̱, imma co̱de̱ ungnonik
         lo̱o̱c. 41Erekce atin ngaai cik een rama rabaza, engeryai atin co̱de̱, imma co̱de̱ ungnonik
         lo̱o̱c.42“I̱yo̱ko̱ zin, icinnet ju̱rru̱m, eci iróng niga a̱gga̱yyu̱ i̱i̱te̱n ci atin a̱kku̱nne̱
         Manyitinong. 43A̱gga̱c zoz cu ju̱rru̱m: ming a̱gga̱ manyi ce̱e̱z i̱i̱ ci a̱kku̱nne̱ ogoryaiti, e̱re̱ye̱
         wo̱ye̱ enne ju̱rru̱m abunna ogoryaiti iróng a̱du̱l ce̱e̱z cinne. 44E̱re̱yyo̱ zin bo̱do̱k niga ju̱rru̱m i̱i̱nya̱ do̱o̱k, eci Ngerrti E̱e̱to̱ a̱kku̱ atin
         i̱i̱te̱ne̱ ci iróng niga a̱gga̱yyu̱.”Zoz ci atubek Ye̱su̱ du̱ca̱i̱t ci abunna(Lu̱ka̱ 12:35-48)45“Ngene ci een du̱ca̱i̱t ci abunna elemi ngati a̱li̱ngli̱nge̱ zoz odohize kar bo̱do̱k
         kegeny, kar manyi ce̱e̱z kanyik nonno ka̱gga̱m kaal cik ce̱e̱zu̱ kar bo̱do̱k kadaiz
         ol ce̱e̱za̱? 46Ming okko manyi ce̱e̱z oboda amuda du̱ca̱i̱t neci u̱tu̱gu̱ kaal cik abunna, kar atin
         enne ka̱ma̱yu̱k nonno. 47Ka̱du̱wa̱kku̱ng zoz ci een de̱de̱, anyike atin manyi ce̱e̱z du̱ca̱i̱t neci ka̱gga̱m
         kaal ciginnek do̱o̱k. 48Ma̱i̱je̱ ming ogon du̱ca̱i̱ti̱ neci kaal cik gerzek kar bo̱do̱k ki̱no̱n kize ne, ‘Aave
         atin manyi ce̱e̱z reena u̱u̱mu̱c,’ 49kar gon enne kimice du̱cca̱k gonoggi, adak kaal cik e̱e̱t neci bak ibbakce ki ol cik
         een bba̱kco̱k. 50Okko zin atin manyi ce̱e̱z oboda lo̱mu̱k i̱i̱te̱n ci iróng du̱ca̱i̱ti̱ cinne a̱gga̱.
         51A̱kku̱ atin manyi ce̱e̱z neci, okko a̱ru̱k du̱ca̱i̱t neci oroot kar kotowek du̱cca̱k
         wak a̱ru̱k talaben, nginti a̱lu̱we̱ atin nege nyigite cik lo̱o̱tu̱.”
         
            
               	Daniel: Een enne bali a̱ri̱to̱i̱t ci Ta̱mu̱ta̱dde̱no̱, wa bali e̱ce̱bje̱ o̱rge̱ ci a̱ddi̱ki̱re̱
                     een Babilon bali ngati azan alaani ci een Nebuchadnezzar ol Jerusalema. A̱kku̱ ba̱li̱ye̱
                     zoz necu e̱rki̱nya̱i̱ cik e̱e̱ggi̱n obet tu̱r moten turgerem (570) bali ngen Ye̱su̱
                     ki̱ti̱rra̱i̱. Ikeb 2 Alaat 24-25; Daniel 1:1-7.

               	Acinnu atin Gi̱i̱ ci Gerze: Ozoz bali Danieli zoz ci obod ki i̱te̱le̱ ci ta̱mu̱ta̱dde̱n wa een Zeus wa bali alaani
                     wa Gi̱ri̱yo̱ een zara Antiochus Epiphanes, aronik Ce̱e̱ze̱ wa Ta̱mu̱ta̱dde̱no̱ Jerusalema.
                     Een bali gi̱i̱ necu ci ongoronyan Ce̱e̱z wa Ta̱mu̱ta̱dde̱no̱. I̱i̱na̱ bali zoz necu
                     ngati obod ki e̱rki̱nya̱ cik e̱e̱ggi̱n o̱bo̱n co̱de̱ ki moten torkonom ki turgerem
                     (167) bali ngen Ye̱su̱ ki̱ti̱rra̱i̱. Ozoz Ye̱su̱ zoz ci obod ki gi̱i̱ imma ci gerze
                     atin aronik Ce̱e̱ze̱ wa Ta̱mu̱ta̱dde̱no̱ Jerusalema. I̱i̱na̱ zoz cu bali olli Romi
                     ovvo illa Jerusalema kar egerzanit Ce̱e̱z wa Ta̱mu̱ta̱dde̱no̱. I̱i̱na̱ zoz cu ngati
                     obod ki e̱rki̱nya̱ moten we̱c vu̱rrta̱ ngati a̱da̱k Ye̱su̱ kar bo̱do̱k kitinga daiza.
                     IkebDaniel 9:27; 11:31; 12:11.

               	Loruhun ta̱dde̱n: Imma bali i̱i̱nya̱ ne̱ke̱ adiman ol ce̱e̱zi̱ cigge̱k cik anyak loruhun ci ogon ki
                     le̱be̱le̱ ta̱dde̱na̱ kar gon nege koot ta̱dde̱na̱ loruhuna kar ku̱tu̱gu̱zzo̱ kaal
                     cigge̱k.

               	Tagiz: Een icu i̱i̱te̱n ci e̱rki̱to̱ okkomi kak ming olli Israilo orong keronit eci ngatinne̱ng
                     aṯile ta̱mu̱, alali kar bo̱do̱k a̱ppwa̱ ngooti oroot. Iróng i̱bo̱ ngatu owo. Imma
                     Tenneta e̱rki̱te̱ cu, een ci odoi looci.

               	24:29 Isaya 13:10; 34:4

               	Nowa: Aave ba̱li̱ye̱ enne i̱i̱te̱ne̱ bali ogone ol mu̱nye̱n cik meelek ke̱. Utu zin Ta̱mu̱ta̱dde̱n
                     nonno kar kidiman i̱bo̱ ci a̱ddi̱ki̱re̱ kar abunna ming a̱ti̱ri̱z enne tatug cinne
                     ki elegje u̱gge̱. Idita zin Ta̱mu̱ta̱dde̱n elegje u̱gge̱ ki ol tawane ci a̱ppwa̱ oroot.
                     IkebKananet 5-9.

Zoz ci atubek Ye̱su̱ ki dooli omoto1Ize zin bo̱do̱k Ye̱su̱ ne, “Katubzeke wo̱ye̱ ba̱a̱li̱ne̱t ci ta̱mu̱-kengo ki dooli
         cik nga̱a̱ye̱k een omoto ngen ka̱ta̱gu̱zzo̱ ki e̱e̱t imma ko̱, balik adima lombonya
         kar koot ku̱ru̱mtte̱k rucait gool. 2Imma zin doolinne ne̱ke̱, tarbale cik een tu̱r, ovvo cik een tu̱r egenyi. 3Ovvoye dooli cik een tu̱r tarbalik ko̱ lombonya cigge̱k ollin i̱llo̱i̱ maal. 4Ma̱i̱je̱ dooli cik egenyi een tu̱r ko̱ ovvoye maal jirkinyai ki lombonya. 5Baling iróng rucaiti ngen a̱kku̱ ataman, a̱vvu̱to̱ zin nege do̱o̱k lo̱o̱ta̱ a̱gga̱mtta̱
         unyaha kar ka̱ta̱gu̱zzo̱.6“Imma ba̱a̱li̱n kenga, ozoz mului ci azi ne, ‘Icu rucait ngatu, i̱vi̱ta̱ u̱ru̱mtte̱k
         nonno gool!’7“Itingazzo zin dooli wak ere rucait ko̱ do̱o̱k kar zin katalanyccek lombonya cigge̱k.
         8A̱nne̱k zin dooli wak tarbalik gonoggi ne, ‘Eelawet maale ciggo̱k eci lombonya cigga̱k
         oot i̱di̱tte̱.’9“O̱bo̱dde̱k zin gonogga nogo, a̱nne̱k ne, ‘Iróng naga kanyaka maal ci eleno ki agit
         veelek. Abarik oot ngati ol wak gon utene maal kar ataltta maal nginati.’10“Imma baling ovvo nege uuta maal dukana, i̱ki̱ya̱ zin rucaiti. Oot zin dooli balik
         e̱re̱ye̱ nginati ke̱ i̱tto̱zzo̱ ki nonno ce̱e̱z ci a̱ru̱we̱ ol eezen. Kar zin tatug
         kunyuge.11“Imma vu̱rrta̱, i̱vi̱ta̱ zin dooli wak tarbalik ko̱. Kar kizettek rucait ne, ‘Nger,
         owet tatug!’12“Imma enne abariz zin, ‘Ka̱du̱wa̱kku̱ng zoz ci een de̱de̱, iróng anna ka̱gga̱yyu̱ng!’13“I̱yo̱ko̱ zin, e̱re̱yyo̱ ju̱rru̱m, eci niga iróng a̱gga̱yyu̱ i̱i̱te̱n icima i̱i̱ ci
         okko Ngerrti E̱e̱to̱ obodak lo̱o̱c.”Zoz ci atubuzek Ye̱su̱ du̱cca̱k cik een i̱i̱yo̱(Lu̱ka̱ 19:11-27)14Azi bo̱do̱k Ye̱su̱ ne, “Katubek ba̱a̱li̱ne̱t ci ta̱mu̱-kengo ki e̱e̱t ci eroni. Utu
         zin enne du̱cca̱k ciginnek do̱o̱k, kar kaanyik nogo o̱ro̱bi̱ya̱ abunna ming utene
         nege kaal cik ataline ming ngen enne eroni. 15Aanyik du̱ca̱i̱t co̱de̱ lodet tu̱r cik dhahabo,+ okko bo̱do̱k co̱de̱ anyike lodet rama cik dhahabo, kar bo̱do̱k ci vu̱rrto̱ kanyik
         lo̱do̱ co̱de̱ ci dhahabo. Anyik enne e̱e̱t go̱o̱le̱ ci uule e̱e̱ti̱. Kar zin enne
         kuk eroni cinne. 16Idima du̱ca̱i̱ti̱ wa a̱gga̱m lodet cik dhahabo een tu̱r ko̱ o̱ro̱bi̱ya̱ ciginnek kar
         ki̱li̱ngli̱ng bak otorye kize lodet tu̱r. 17Uwe bo̱do̱k du̱ca̱i̱ti̱ wa anyak lodet rama cik een dhahab ko̱ lodet ne̱ke̱ uk i̱li̱ngli̱nge̱,
         bak otorye lodetta cik een dhahab ko̱ kizeto lodet we̱c. 18Ma̱i̱je̱ du̱ca̱i̱ti̱ bali anyak lo̱do̱ co̱de̱ ci een dhahab ke̱, a̱da̱ lo̱o̱k kar
         ku̱lu̱gu̱ny lo̱do̱ ci ddi̱ki̱ryo̱i̱t cinne ko̱.19“Imma bali e̱rki̱to̱we̱ u̱gge̱ oboda ddi̱ki̱ryo̱i̱ti̱ cinne̱ng kar ki̱ki̱ya̱ kedeca
         ki nogo zoz ci lodet balik dhahabo anyak nege ke̱. 20Ize zin du̱ca̱i̱ti̱ bali aanyik enne lodet cik e̱e̱ggi̱n dhahab tu̱r ke̱ ne ‘Ddi̱ki̱ryo̱i̱t,
         aanya ba̱li̱ye̱ i̱nna̱ annit lodet tu̱r, i̱yo̱ko̱ zin izeto lodetta do̱o̱k omoto.’21“O̱bo̱de̱k zin ddi̱ki̱ryo̱i̱ti̱ a̱nne̱k ne, ‘Abunna oroot, e̱e̱ni̱ i̱nna̱ du̱ca̱i̱t
         ci abunna, kar bo̱do̱k nyak zinin ci alali. A̱gga̱mu̱ i̱nna̱ lodet cik kidik ko̱ zinine
         ci alali, i̱yo̱ko̱ zin kaanyi atin gga̱m kaal cigannik meelek. I̱jja̱ ozolit talninet
         ki ddi̱ki̱ryo̱i̱t cunne.22“I̱ki̱ya̱ bo̱do̱k du̱ca̱i̱ti̱ bali anyak lodet cik e̱e̱ggi̱n rama een dhahab ko̱,
         a̱nne̱k ne, ‘Ddi̱ki̱ryo̱i̱t, aanya i̱nna̱ annit ba̱li̱ye̱ lodet rama, izeto zin lodetta
         we̱c.’23“Ize zin ddi̱ki̱ryo̱i̱ti̱ ne, ‘Abunna oroot, du̱ca̱i̱t cinanni abunna kar kalal zinin.
         Alali i̱nne̱t zinin ngati a̱gga̱me̱ lodet cikidik, i̱yo̱ko̱ zin kaanyi ize ddi̱ki̱ryo̱i̱t
         ci abali kaal cik meelek. I̱jja̱ zin kozolit talninet ki ddi̱ki̱ryo̱i̱t cunne nga̱to̱de̱!’24“I̱ki̱ya̱ zin bo̱do̱k du̱ca̱i̱ti̱ bali anyak lo̱do̱ co̱de̱ ci een dhahab ke̱. Kar
         kize ne, ‘Ddi̱ki̱ryo̱i̱t, ka̱gga̱yi̱ ming e̱e̱ni̱ i̱nna̱ gu̱lu̱zo̱i̱t, orongi i̱nna̱
         dak kaal cik a̱li̱ngli̱nga̱ ol kar luta labi cik eeva ol uggak ci ngen i̱nna̱ u̱u̱me̱k
         a̱zzi̱t. 25Ko̱ngo̱o̱le̱ ba̱li̱ye̱ anna kar zin kadawek lo̱do̱ cunne een dhahab ko̱ lo̱o̱c. Cinno,
         icu lo̱do̱ cunne.’26“O̱bo̱de̱k zin ddi̱ki̱ryo̱i̱ti̱ cinne, a̱nne̱k ne, ‘E̱e̱ni̱ i̱nna̱ du̱ca̱i̱t ci vangvangi,
         kar ize gu̱u̱r. I̱no̱ni̱ i̱nna̱ ke̱e̱ni̱ anna gu̱lu̱zo̱i̱t, kaluta gon anna kaal cik
         ngen anna ki̱li̱ngli̱nga̱? 27Abunna, a̱li̱ngli̱nge̱ weda i̱nna̱ lodet cigannik ko̱ ataline kaal kar ki̱ti̱rre̱t,
         ming kokko anna ka̱kku̱ni̱ karuba weda i̱ti̱rre̱ta̱.28“‘Idimtta lo̱do̱ ngatinne kar aanycik du̱ca̱i̱t ci anyak lodet omoto ko̱. 29Eci e̱e̱ti̱ ci anyak gi̱i̱ imma, anyonik atin nonno cik meelek, kar atin enne kanyak
         cik meelek. Imma e̱e̱ti̱ ci iróng anyak gi̱i̱ imma, a̱gga̱mnya̱i̱ atin ci anyak enne
         cidici ko̱ bu̱k. 30Ottoit du̱ca̱i̱t ci gerze ko̱ kuk reena, ngati mu̱hu̱ri̱, nginti a̱lu̱we̱ ol nyigite
         cik lo̱o̱tu̱.’I̱i̱ ci okko Ta̱mu̱ta̱dde̱n edeze ol wak abure nonno31“Ming okko Ngerrti E̱e̱to̱ a̱kku̱ di̱ngdi̱ngo̱nte̱ cinne ki anjilonya cik Ta̱mu̱ta̱dde̱no̱
         do̱o̱k, okko atin enne aave lecere wa alaanzetinu, di̱ngdi̱ngo̱nte̱ ci a̱kku̱ ta̱mu̱-kenga.
         32Alutai atin ol cik lo̱o̱tu̱ do̱o̱k ki̱vi̱ta̱k nonno, kar enne kenger nogo kiwagon
         ming enger e̱e̱ti̱ a̱zza̱ eezai. 33Arike atin enne a̱zza̱ ka̱vvu̱to̱ a̱tte̱ ci a̱zzo̱, kar eezena ka̱vvu̱to̱ a̱tte̱ ci
         angeto.34“Kar zin alaani atin kizek ol wak aavtte a̱tte̱ ci a̱zzo̱ ko̱ ne, ‘I̱vi̱ta̱, niga
         ol balik u̱mu̱yu̱ng Baba ke̱, o̱o̱tte̱ kaal cik aragizu niga ba̱a̱li̱nte̱ ci ta̱mu̱-kengo
         bali adimanekkung enne baling ngen eenyce enne lo̱o̱c ke̱. 35Eci ba̱li̱ye̱ adaka magiz, kar zin niga aanycang da̱i̱ne̱t. A̱ru̱ka̱ ba̱li̱ye̱ koor,
         kar zin niga aanycang maam. Ke̱e̱ni̱ ba̱li̱ye̱ e̱re̱nno̱i̱t o̱rge̱ cunno̱ng kar zin
         niga aanycang nginti kabaheke onyit lo̱o̱c. 36I̱llo̱i̱ annit ba̱li̱ye̱ ru̱u̱ma̱ni̱, aanycang zin niga annit ru̱u̱ma̱ni̱. Komori
         ba̱li̱ye̱, i̱ti̱ri̱za̱ng zin niga annita. Kaave ba̱li̱ye̱ lagama, kar zin niga a̱vvu̱nnu̱
         ovvo i̱vo̱nna̱ng.’37“O̱bo̱de̱k zin atin ol wak abunna ko̱ nonno, a̱nne̱k ne, ‘Manyi, kacinni da̱ i̱nne̱t
         vonga ming adaki magiz kar zin kanyci da̱i̱ne̱t? Icima a̱ru̱ki̱ koor kar zin kanyci
         maam cik udentak? 38Kacinni vonga ming e̱e̱ni̱ e̱re̱nno̱i̱t kar zin kanyci nginti ungnyahu? Icima aave
         nga̱dhi̱ri̱r kar zin kanyci ru̱u̱ma̱ni̱? 39Kacinni da̱ vonga ming omori i̱nna̱, icima aave lagama kar zin ki̱vo̱nti̱ i̱nne̱ta̱?’40“Kar zin alaani kabarizek nogo, azi ne, ‘Ka̱du̱wa̱kku̱ng zoz ci een de̱de̱, ming u̱tu̱gu̱we̱u̱
         i̱nna̱ kaal ne̱ko̱ gotonogga icima ngonogga cik iróng ol edeconik ko̱, U̱tu̱gu̱we̱ya̱
         i̱nna̱ annita!’41“Kar zin atin alaani ukce kicin ol wak aavtte a̱tte̱ ci angeto kar kize ne, ‘Ma a̱vvu̱na̱kka̱ng
         annita, niga ol balik otorteu ke̱, oot udut gwo̱o̱ye̱ bali idimane kar kize ci lo̱rye̱ni̱t
         ki anjilonya ciginnek! 42Eci adaka ba̱li̱ye̱ magiz, iróng niga aanyang da̱i̱ne̱t. A̱ru̱ka̱ ba̱li̱ye̱ koor,
         iróng niga aanyang maam cik kaudi. 43Ke̱e̱ni̱ ba̱li̱ye̱ e̱re̱nno̱i̱t, iróng niga a̱ti̱ri̱za̱ng ce̱e̱zi̱nne̱ ciggo̱k. Kaave
         ba̱li̱ye̱ nga̱dhi̱ri̱r, iróng niga aanyang ru̱u̱ma̱ni̱. Komori anna ba̱li̱ye̱ kecebje
         lagama, iróng niga ovvo i̱vo̱nna̱ng.’44“Ovvo atin bo̱do̱k nege abarizek nonno, ‘Manyi kicinti i̱nne̱t nga ngati adaki magiz
         icima ngati a̱ru̱ki̱ koor, icima e̱e̱ni̱ e̱re̱nno̱i̱t o̱rge̱ cinna̱ng icima owo ollin
         i̱llo̱i̱ ru̱u̱ma̱ni̱, icima omori, icima aave lagama iróng zin naga ngen keelani ko̱?’45“Kar atin enne kobodek nogo, azi ne, ‘Ka̱du̱wa̱kku̱ng zoz ci een de̱de̱, ming aburnnu
         niga iróng eelannu gotonogga ki ngonogga cik iróng ol edeconik ko̱, aburnnu niga iróng
         eelannang annita.’46“Kar atin ol ne̱ko̱ koot piryanzete ci aalna udut, ma̱i̱je̱ ol cik abunna ovvo baize
         ci aave udut.”

Orong alaata cik Ya̱u̱do̱ ku̱ru̱we̱t Ye̱su̱(Marko 14:1-2; Lu̱ka̱ 22:1-2; Jon 11:45-53)1Baling edeca Ye̱su̱ de̱mzi̱ne̱t kaal ne̱ke̱ do̱o̱k, kar zin kizek nuyak ciginnek ne,
         2“Eci niga a̱gga̱yyu̱ akate atin I̱i̱te̱n wa Va̱rda̱ngi̱nto̱,+ ming kedecca naga i̱i̱nya̱ rama, kar anna Ngerrti E̱e̱to̱ adawana atin ol annita
         kar kotodoyang annit keet wa een ta̱la̱ke̱c.”3Imma zin i̱i̱te̱n neci, u̱lu̱tte̱ alaata cik olli wawaco ki lo̱ddi̱ki̱re̱ cik ollu
         ce̱e̱ze̱ ci alaan ci a̱ddi̱ki̱re̱ wawaco+ ci een zara Kaipas, 4kar zin nege kozozit zoz ci adawe Ye̱su̱ orong ka̱gga̱mi̱t nonno lo̱mu̱k kar ku̱ru̱we̱
         ka̱da̱k. 5Izeto ne, “Abarik iróng een i̱i̱te̱n ci kwo̱o̱ro̱ icima anyike atin zu̱we̱ kutuburret
         nong kize nyi̱li̱.”Avud ngaa imma Ye̱su̱ o̱rge̱ ci een Bethany maala(Marko 14:3-9; Jon 12:1-8)6Baling ngen Ye̱su̱ aave o̱rge̱ ci een Bethany ce̱e̱ze̱ ci e̱e̱t ci een zara Si̱mo̱ne̱
         wa bali anyak dhovo ko̱, 7i̱ki̱ya̱k ngaa imma nonno ci anyak gi̱i̱ ci ogon ki de̱e̱re̱+ a̱zi̱ze̱ oroot anyak maal ci ongooli laala atala ol o̱ro̱bi̱ya̱i̱ cik meelek oroot
         kar zin ku̱du̱te̱k oo ci Ye̱su̱ ngati adahe enne da̱i̱ne̱t cik i̱yo̱mo̱na̱k. 8Baling icinnet nuyaha cik Ye̱su̱ zoz ci ogon ngaa necu niko, utuburet zin nege nong
         oroot, kar kizeto ne, “Aminye ngaa necu o̱ro̱bi̱ya̱ niko nya? 9Utene weda enne maal necu o̱ro̱bi̱ya̱i̱ cik meelek giir kar zin kaanyik o̱ro̱bi̱ya̱
         ol cik amati.”10A̱gga̱ Ye̱su̱ zoz necu kar kizek nogo ne, “Nya ming aminyu ngaa necu ko̱? Ogonika
         enne annita gi̱i̱ ci a̱zi̱ze̱. 11Abakku atin gon niga ki ol cik amati odohize, ma̱i̱je̱ anna iróng atin karume ki i̱ge̱t
         gon ngatu u̱u̱mu̱c. 12Imma baling u̱ddu̱te̱k enne maal ele cinanni ke̱, een necu gool ci adimane enne ele
         cinanni kize ci ovvo ol abungnyan lo̱o̱wa̱. 13Ka̱du̱wa̱kku̱ng zin zoz ci een de̱de̱, ming ovvo atin ol uwahek ol kaviyak cik abunna
         lo̱o̱co̱we̱ do̱o̱k, imma gi̱i̱ ci u̱tu̱gu̱ enne a̱du̱ya̱i̱ atin kize zoz ci aadane
         ol nonno.”Elema Judasi o̱ro̱bi̱ya̱ cik kar kadawai Ye̱su̱(Marko 14:10-11; Lu̱ka̱ 22:3-6)14Uk zin Judas Iskariyot wa een nuyait ci Ye̱su̱ co̱de̱ nuyahe wak een omoto ki rama
         rok alaat cik olli wawaco Ce̱e̱ze̱ wa Ta̱mu̱ta̱dde̱no̱. 15Kar ki̱jji̱n nogo, “A̱ru̱we̱ka̱ng o̱ro̱bi̱ya̱ izong kar anna ki̱ye̱le̱u̱ng gool ci
         a̱gga̱mnyu̱ niga Ye̱su̱?” Kar zin nege kanycik nonno o̱ro̱bi̱ya̱ moten i̱i̱yo̱ cik
         een ziik. 16Akate zin Judasi i̱nya̱we̱ ne̱ke̱ ele, orong gool ci kar enne ka̱gga̱me̱k nogo Ye̱su̱.Adak Ye̱su̱ ki nuyak da̱i̱ne̱t cik Va̱rda̱ngi̱nto̱(Marko 14:12-21; Lu̱ka̱ 22:7-13; Jon 13:21-30)17Imma i̱i̱te̱ne̱ wa akane Kwo̱o̱r wa Umunet wak iróng Amukcari,+ i̱vi̱tta̱k zin nuyaha Ye̱su̱ kar ki̱jji̱nne̱t, “Orongnyet kidimanta da̱i̱ne̱t cik
         I̱i̱te̱n wa Va̱rda̱ngi̱nto̱ nga?”18U̱du̱wa̱k zin Ye̱su̱ nogo, azi ne, “Ming ovvo niga ovvoyyu orgato acinnu atidic e̱e̱t
         imma, u̱du̱ktta̱k nonno izet ne, azi de̱me̱zo̱i̱ti̱ ne, ‘Utubte annit gwo̱o̱ya̱ kar
         kadakta ki nuyak cigannik da̱i̱ne̱t cik I̱i̱te̱n wa Va̱rda̱ngi̱nto̱ ce̱e̱ze̱ cunne.’”
         19U̱tu̱gu̱zzo̱ zin nuyaha zoz neci ki bali ming u̱du̱wa̱k Ye̱su̱ nogo ke̱, kar zin kidimanit
         I̱i̱te̱n wa Va̱rda̱ngi̱nto̱.20Baling ize yo̱mo̱n, a̱vvu̱ zin Ye̱su̱ lo̱o̱ta̱ ki to̱ni̱a̱k ciginnek omoto ki rama,
         iliktek da̱i̱ne̱t orgen. 21Imma bali da̱i̱nte̱, iizek zin Ye̱su̱ nogo ne, “Ka̱du̱wa̱ zoz ci een de̱de̱, anyak
         e̱e̱t imma ngatinno̱ng ci okko atin adawanan.”22Baling iziyyet to̱ni̱a̱ha̱ zoz ci Ye̱su̱ niko, omozte oroot, kar zin ki̱jji̱nne̱t
         nonno e̱co̱de̱, e̱co̱de̱ azi ne, “De̱de̱ Manyi, iróng een annita?”23O̱bo̱de̱k zin Ye̱su̱ nogo, “Anyak e̱e̱t co̱de̱ ngatinno̱ng ci kadaina nga̱to̱de̱ ngatu
         ko̱ loza ci atin adawanan. 24Eci Ngerrti E̱e̱to̱ a̱da̱i̱ atin ki bali ming u̱du̱ya̱i̱ zoz cinne Warage ci Ta̱mu̱ta̱dde̱no̱.
         O̱lle̱ bai atin cik e̱e̱t ci adawa Ngerrti E̱e̱to̱, agano weda ming iróng enne a̱rri̱ta̱i̱!”25Imma zin Judas ci atin okko adawa nonno ko̱ kizek Ye̱su̱ ne, “De̱de̱, iróng een annita,
         De̱me̱zo̱i̱t?”Kar zin Ye̱su̱ kobodek nonno, “I̱i̱ny, i̱nne̱ta̱ ele.”Da̱i̱ne̱t cik Manyi vu̱rrto̱(Marko 14:22-26; Lu̱ka̱ 22:14-23; 1 Ko̱ri̱nto̱ 11:23-25)26Baling ngen nege adakce, idima zin Ye̱su̱ umune kar zin ki̱jji̱n Ta̱mu̱ta̱dde̱n ka̱mu̱yu̱k.
         Kar zin ku̱du̱l kizeto idice kar kaanyik nuyak, kar kize ne, “Idimtta adait een necu
         ele cinanni.”27Kar zin kidima uduc ci anyak vi̱no̱ kar kaanyik Ta̱mu̱ta̱dde̱n zany. Aanyik zin nogo
         kar kize ne, “Uudet niga do̱o̱k, 28eci e̱e̱ggi̱n ne̱ko̱ bi̱ye̱ cigannik olomo+ ci Ta̱mu̱ta̱dde̱no̱ ki ol ciginnek. A̱vvu̱ bi̱ye̱ta̱ ne̱ko̱ abunna aara ol cik meelek
         mu̱nye̱n. 29Ka̱du̱wa̱kku̱ng zoz ci een de̱de̱, iróng atin anna kaudi vi̱no̱ ki i̱ge̱t nga̱to̱de̱
         uduce necu zee bak kovvo kaude ki i̱ge̱t atin ba̱a̱li̱nte̱ ci Baba.”30Baling e̱be̱nni̱t nege tegel kar zin koot Biye ci I̱ngi̱ro̱u̱.U̱du̱wa̱ Ye̱su̱ zoz ci okko atin Peturu etezine nonno(Marko 14:27-31; Lu̱ka̱ 22:31-34; Jon 13:36-38)31U̱du̱wa̱k zin Ye̱su̱ to̱ni̱a̱k ciginnek zoz cu: “Aburnang atija niga do̱o̱k annit,
         eci e̱he̱rye̱ Warage ci Ta̱mu̱ta̱dde̱no̱ azi ne:“‘Ka̱ru̱i̱ atin tuwayoit,kar atin a̱zza̱ kazante.’-32Ma̱i̱je̱ ming kitinga daiza, kokko atin anna o̱o̱we̱ cunno̱ng o̱rge̱ ci een zara Ga̱li̱li̱.”33Itinga Peturu, a̱nne̱k Ye̱su̱ ne, “Ming utungtei nuyaha i̱nne̱t do̱o̱k lo̱o̱c, iróng
         anna kungneki lo̱o̱c udut.”34O̱bo̱de̱k zin Ye̱su̱ Peturu, “Ka̱du̱wa̱ki̱ zoz ci een de̱de̱, etezinna atija i̱nna̱
         annita lak i̱i̱yo̱ ming ngen tuulici kogok.”35Abariz Peturu dee, kar kize ne, “I̱llo̱i̱, iróng anna kungneki lo̱o̱c udut, ma wo̱ye̱
         nu̱nu̱n ming ize daiz, ka̱da̱i̱ ki i̱nne̱t nga̱to̱de̱.” Kar zin bo̱do̱k nuyaha do̱o̱k
         kizeto niko bu̱k.Ala Ye̱su̱ Ta̱mu̱ta̱dde̱n(Marko 14:32-42; Lu̱ka̱ 22:39-46)36Oot zin Ye̱su̱ ki nuyak ciginnek rok nginti een Gethsemane, kar enne kizek nogo ne,
         “A̱vvu̱t ngatu, ming ngen anna kokko kala Ta̱mu̱ta̱dde̱n.” 37Uwe zin enne Peturu ki doolik e̱e̱t ci een Zebedee rama, Je̱mi̱s ki Jon, kar zin ki̱vi̱r
         nonno zinin oroot. 38U̱du̱wa̱k zin nogo, azi ne, “Abbize annit zinin matiz kize daiz. A̱vvu̱t ngatu, kicinte
         naga do̱o̱k.”39Uk zin enne reena idic niko, kar ku̱lu̱le̱ kicin lo̱o̱c, ala Ta̱mu̱ta̱dde̱n, azi ne,
         “Baba! Ming elema i̱nna̱ aara uduc ci piryanzeto ngatinanni. Korongi anna zoz cunne
         ku̱tu̱gu̱we̱ iróng een cinanni.”40Kar zin enne ki̱mi̱re̱ kuk ngati nuyak ciginnek, amuda nogo a̱ta̱gu̱zzo̱ ne veelek.
         “Iróng niga aavtiyyu kar icintang annit i̱i̱ co̱de̱ ṯok?” I̱jji̱n zin enne Peturu,
         41“Cinno kar la Ta̱mu̱ta̱dde̱n gerza ming i̱i̱na̱k timaninet. Elemi vongizi cunne, imma
         ele iróng uule.”42Utungek bo̱do̱k nogo kar kuk kala Ta̱mu̱ta̱dde̱n, azi ne, “Baba! Ming iróng i̱nna̱
         aara uduc ci piryanzeto ngatinanni, tu̱gu̱ ki ci orongi i̱nna̱.”43Baling i̱mi̱ro̱zi̱k enne nogo, amuda enne nogo bo̱do̱k ming adunge dee, eci iróng
         nege oo ebere cigge̱k. 44Kar zin enne ki̱mi̱re̱ bo̱do̱k kuk kala Ta̱mu̱ta̱dde̱n lak i̱i̱yo̱, a̱du̱wa̱ zoz wanai
         oowa ke̱ dee.45Kar zin enne ki̱mi̱ro̱zi̱k nuyak ciginnek kar kize ne, “Ngen oginnu niko? Utube i̱i̱
         ci kar Ngerrti E̱e̱to̱ ka̱gga̱mo̱zi̱k ol cik mu̱nye̱nu̱. 46Itingazzo kotozzo. Icinnet, i̱ki̱ya̱ e̱e̱ti̱ ci okko adawanan.”E̱ce̱bi̱t ol Ye̱su̱(Marko 14:43-50; Lu̱ka̱ 22:47-53; Jon 18:3-12)47Baling ngen ozoz Ye̱su̱ niko, i̱ki̱ya̱ zin nuyaiti ci Ye̱su̱ co̱de̱ een zara Judas
         ki ol cik meelek giir, anyak ki ilanya ki co̱o̱li̱t. I̱tto̱na̱ nogo alaata cik olli
         wawaco ki lo̱ddi̱ki̱re̱ cik ollu. 48U̱du̱wa̱k zin Judasi nogo gool ci ovvo nege a̱gga̱me̱ e̱e̱t neci, kar kize ne, “A̱gga̱yyu̱
         atin e̱e̱t neci ming kuwa anna kar kizza nonno, e̱ce̱bi̱t zin e̱e̱t neci.” 49I̱ki̱ya̱k zin Judasi Ye̱su̱ kar kizza kize ne, “Kizzayyo, de̱me̱zo̱i̱t!” Kar kizza
         nonno.50O̱bo̱de̱k zin Ye̱su̱ nonno, “Goona, tu̱gu̱ gi̱i̱ ci a̱kku̱nne̱ i̱nna̱ ko̱.”A̱gga̱mi̱t zin ol ne̱ke̱ Ye̱su̱ kar ke̱ce̱bbi̱t. 51Uvuca zin e̱e̱ti̱ co̱de̱ ci orkor ki Ye̱su̱ ko̱ nya̱tu̱ba̱t kar ketteda itat ci du̱ca̱i̱t
         ci alaan ci a̱ddi̱ki̱re̱ wawaco.52A̱nne̱k zin Ye̱su̱ nonno ne, “Bilo, mi̱ro̱i̱ nya̱tu̱ba̱t necu, eci e̱e̱ti̱ ci a̱ru̱k
         ol nya̱tu̱ba̱ta̱, a̱da̱i̱ atin enne bu̱k nya̱tu̱ba̱ta̱. 53Iróng a̱gga̱yyu̱ ka̱jji̱nni̱ wo̱ye̱ Baba ta̱mu̱-kenga kar ki̱tto̱nna̱ anjilonya ciginnek
         Ta̱mu̱ta̱dde̱no̱ meelek giir? 54Ming ku̱tu̱gu̱ anna niko, akati wo̱ye̱ zoz ci Ta̱mu̱ta̱dde̱no̱ e̱he̱rye̱ Warage cinne
         azi ne, ogonika ol annit ko̱ mo̱o̱le̱t ku̱?”55Iizek zin Ye̱su̱ koole ne, “Ke̱e̱ni̱ anna ddi̱ki̱ryo̱i̱t ci kokkoye ol zara koorto
         ki gaala, a̱vvu̱nnu̱ ilanyai ki co̱o̱li̱te̱ ovvo a̱gga̱mnya̱ng annita? Kaave gon anna
         odohize reene ci Ce̱e̱z wa Ta̱mu̱ta̱dde̱no̱, kedemze, ngen zin a̱gga̱mta̱ng. 56A̱vvu̱ kaala ne̱ko̱ do̱o̱k abunna zoz bali ozoz a̱ri̱tto̱wa̱ Warage ci Ta̱mu̱ta̱dde̱no̱
         ke̱ kakat mo̱o̱le̱t.” Kar zin nuyaha do̱o̱k ko̱do̱te̱k nonno lo̱o̱c kar ki̱vi̱re̱t.O̱o̱tte̱ ol Ye̱su̱ lo̱ki̱ka̱(Marko 14:53-65; Lu̱ka̱ 22:54-55,63-71; Jon 18:13-14,19-24)57O̱o̱tte̱ zin ol balik eceb Ye̱su̱ ke̱ ce̱e̱ze̱ ci e̱e̱t ci een zara Kaipas, alaan
         ci a̱ddi̱ki̱re̱ wawaco, alute da̱ de̱me̱zzo̱wa̱ wak lo̱ti̱nno̱k wak Musesi ki lo̱ddi̱ki̱re̱
         cik ollu ce̱e̱ze̱ neci. 58Abarik Peturu unu nonno vu̱rrta̱ zee rok ce̱e̱z ci alaan ci a̱ddi̱ki̱re̱ wawaco. I̱tto̱
         enne uk a̱vvu̱ lo̱o̱ta̱ orong kicin gi̱i̱ ci ogonik ol Ye̱su̱.59Imma alaata cik olli wawaco ki ol cik lo̱ki̱ko̱ do̱o̱k orong kurubta zoz ci een volong,
         kar zin koot ku̱ru̱we̱t Ye̱su̱ ka̱da̱k. 60Abarik iróng zin nege amuda gi̱i̱ imma ci abaci enne, ming a̱du̱wa̱ bbacaha cik meelek
         zoz volonga nu̱nu̱n. Imma vu̱rrta̱, i̱vi̱ta̱ zin bbacaha uggak cik een rama, 61a̱nne̱k ol ne, “Azi Ye̱su̱ ne, ‘Kazanni wo̱ye̱ anna Ce̱e̱z wa Ta̱mu̱ta̱dde̱no̱ kar
         bo̱do̱k keteeheny gwo̱o̱ya̱ cik een i̱i̱yo̱.’”62Itinga zin alaani ci a̱ddi̱ki̱re̱ wawaco Ce̱e̱ze̱ wa Ta̱mu̱ta̱dde̱no̱ je̱e̱na̱ kar
         kizek Ye̱su̱ ne, “Yo, anyai zoz ci abarizi zo̱ze̱ ci a̱du̱wa̱ ol ne̱ko̱ ko̱? Du̱wa̱
         di̱ zoz ci a̱du̱wa̱ ol ciko obod ki i̱nne̱ta̱?” 63Ma̱i̱je̱ Ye̱su̱ ijakce li̱i̱m.Iizek alaani ci a̱ddi̱ki̱re̱ wawaco nonno ne, “Ka̱jji̱ni̱n zare cik Ta̱mu̱ta̱dde̱n
         wa aruge, du̱wa̱kke̱t ming e̱e̱ni̱ i̱nna̱ Ki̱ri̱sto̱, Ngerrti Ta̱mu̱ta̱dde̱no̱.”64O̱bo̱de̱k zin Ye̱su̱ nonno, a̱nne̱k ne, “I̱i̱ny, ogon ki i̱yo̱ko̱ ming a̱du̱wa̱ i̱nna̱
         ko̱. Abarik ka̱du̱wa̱kku̱ng, acinnang atin annita Ngerrti E̱e̱to̱ aave a̱tte̱ ci a̱zzo̱
         Ta̱mu̱ta̱dde̱no̱, nginti anyak doiz, kar koboda di̱i̱za̱ ta̱mu̱-kenga.”65Ming okko aziye alaani ci a̱ddi̱ki̱re̱ wawaco zoz necu, utubur nong niko, kar kerec
         ru̱u̱ma̱ni̱ ciginnek, kar kize ne, “Odom enne Ta̱mu̱ta̱dde̱n. Nya korong bo̱do̱k naga
         bbacak u̱gge̱ ko̱? Iziktu niga zoz ci odome enne Ta̱mu̱ta̱dde̱n. 66I̱yo̱ko̱ zin i̱no̱nnu̱ niga nya?”O̱bo̱dde̱k ol, izeto ne, “Agano enne ki daiz.”67Uturttek zin nege Ye̱su̱ amut ebere, kar ku̱lu̱ma̱nni̱t nonno. Kar bo̱do̱k uggak kapannit
         nonno dee, 68kar ol uggak kizettek ne, “Du̱wa̱ da̱ e̱e̱t ci a̱ru̱ki̱ i̱nne̱ta̱ Ki̱ri̱sto̱?”Etezine Peturu Ye̱su̱(Marko 14:66-72; Lu̱ka̱ 22:56-62; Jon 18:15-18,25-27)69Ngen Peturu aave reena, i̱ki̱ya̱ zin du̱ca̱i̱ti̱ ci nga̱a̱ye̱ kar kizek nonno ne,
         “E̱e̱ni̱ i̱nna̱ e̱e̱t bali gon orkoryyu ki Ye̱su̱ lo̱o̱ce̱ ci Ga̱li̱li̱ ko̱.”70Etezo zin Peturu orgene ci ollu do̱o̱k. A̱nne̱k du̱ca̱i̱t neci ne, “Iróng anna ka̱gga̱
         zoz ci ozozi i̱nna̱ ko̱.”71Baling okko Peturu okko tatuga, icin du̱ca̱i̱ti̱ imma ci nga̱a̱ye̱ nonno, kar kizek
         ol ne̱k abile ki nonno ojonun ke̱ ne, “Orkor ba̱li̱ye̱ e̱e̱ti̱ cu ki Ye̱su̱ wa orog
         ci Nazereti.”72Etezoi Peturu orkori cinne ki Ye̱su̱ bo̱do̱k kar ki̱tto̱n zar cik Ta̱mu̱ta̱dde̱no̱,
         azi ne, “Iróng anna bu̱k ka̱gga̱ e̱e̱t neci.”73Imma nginti dicilim niko, i̱vi̱tta̱k ol ne̱k abile nginati ke̱ Peturu kar kizettek
         nonno ne, “E̱e̱ni̱ i̱nna̱ bu̱k e̱e̱t co̱de̱ olle wak Ye̱su̱, eci i̱nna̱ ozozonnu ki
         ol cik Ga̱li̱li̱.”74Utuwak zin Peturu ele to̱ri̱ne̱t kar ki̱tto̱n zar cik Ta̱mu̱ta̱dde̱no̱ ngatinne̱ng,
         ize ne, “Kogonni olom zare cik Ta̱mu̱ta̱dde̱no̱, iróng anna ka̱gga̱ e̱e̱t neci.”Ataman niko orok tuulici. 75A̱a̱dda̱ zin Peturu zoz bali u̱du̱wa̱ Ye̱su̱ ke̱, azi ne, “Ming ngen tuulici korok,
         etezinna atin i̱nna̱ annita lak i̱i̱yo̱.” Kar zin enne kuk reena, u̱tu̱lu̱ oroot.
         
            
               	I̱i̱te̱n wa Va̱rda̱ngi̱nto̱: A̱a̱dda̱ olli Ya̱u̱do̱ i̱i̱te̱n bali arike ji̱ji̱ti̱gge̱k bi̱ye̱ tatuget cigge̱k kar
                     Ta̱mu̱ta̱dde̱n ka̱va̱rda̱ng ce̱e̱zi̱ cigge̱k lo̱o̱ce̱ ci Masiro ke̱. Een i̱i̱te̱n
                     cu i̱i̱te̱n bali adahe nege umunet balik iróng amukcari ke̱. Een i̱i̱te̱n cu ci i̱ye̱la̱
                     i̱i̱te̱n ci a̱kku̱nne̱ atin Ye̱su̱ ki Nyoon ci Ta̱mu̱ta̱dde̱no̱, eci bi̱ye̱ta̱ ciginnek
                     utunyca mu̱nye̱n cigga̱c. IkebLu̱ge̱z 12:17-28; Marko 14:12; Lu̱ka̱ 22:7; Jon 1:9-35; 1 Ko̱ri̱nto̱ 5:7; 1 Peturu
                     1:19.

               	Alaan ci a̱ddi̱ki̱re̱ wawaco: Ommog alaani ci a̱ddi̱ki̱re̱ wawaco ko̱ alaat cik olli wawaco eci een nonno do̱ ṯok
                     ci gon i̱i̱zo̱ Ce̱e̱z wa Ta̱mu̱ta̱dde̱no̱ Ngin wa A̱li̱le̱ Oroot e̱rki̱ta̱ lak co̱de̱.
                     Anyaha enne bi̱ye̱ cik kar kutuny mu̱nye̱n cigge̱k. Aave Ta̱mu̱ta̱dde̱n di̱ngdi̱ngo̱nta̱
                     Ngin wa A̱li̱le̱ Oroot, zoz zin ci iróng alaani ci a̱ddi̱ki̱re̱ wawaco ko̱ i̱i̱zo̱
                     ngintu i̱i̱te̱n imma e̱rki̱ta̱. IkebLeviticus 16; I̱bu̱ru̱ 9:1-7.

               	Gi̱i̱ ci ogon ki de̱e̱re̱: Adimana ol gi̱i̱ cu biye ci een zara alabaster.

               	Kwo̱o̱r wa Umunet wak iróng Amukcari: Adak olli Ya̱u̱do̱ kwo̱o̱r necu gwo̱o̱nya̱ turgerem, aadane nege i̱i̱te̱n bali eelanne
                     Ta̱mu̱ta̱dde̱n ji̱ji̱ti̱gge̱k Masira. Aara nogo ngati e̱e̱ggi̱nne̱ du̱cca̱k. Akane
                     kwo̱o̱r I̱i̱te̱ne̱ wa Va̱rda̱ngi̱nto̱. IkebLu̱ge̱z 12:17-20.

               	Bi̱ye̱ cigannik olomo: Uuny bi̱ye̱ta̱ cik Ye̱su̱ ol mu̱nye̱n kar kanyik nogo kaganto ki Ta̱mu̱ta̱dde̱n. Aanyik
                     Ta̱mu̱ta̱dde̱n olli Israilo kapaktek wawa cik o̱le̱nya̱ ki eeza kar bi̱ye̱ta̱ kutunyet
                     nogo mu̱nye̱ne̱ cigge̱k. I̱ye̱la̱ wawa ne̱ko̱ daiz ci Ye̱su̱ Ki̱ri̱sto̱ ta̱la̱ke̱ca̱,
                     eci enne een Nyoon ci Ta̱mu̱ta̱dde̱no̱. Alalnek atin bi̱ye̱ta̱ ciginnek lak co̱de̱
                     ol wak elemtta nonno mu̱nye̱ne̱ cigge̱k do̱o̱k. IkebLu̱ge̱z 24:8; Leviticus 16:11-19; Marko 14:24; I̱bu̱ru̱ 9:15-22.

Ovvoye ol Ye̱su̱ ngati Pilato(Marko 15:1; Lu̱ka̱ 23:1-2; Jon 18:28-32)1Bali nge̱rre̱t ingani, odolta alaata cik olli wawaco ki lo̱ddi̱ki̱re̱ do̱o̱k kar ku̱ru̱we̱t
         Ye̱su̱ ka̱da̱k. 2E̱ce̱bi̱t zin nege Ye̱su̱ kar ko̱o̱tte̱ ngati Pilato ddi̱ki̱ryo̱i̱t ci gaala cik Romi.Daiz ci Judasi(Buk wa To̱ni̱a̱u̱ 1:18-19)3Baling izik Judasi etteddek ol Ye̱su̱ daiz, u̱u̱c zin nonno zinin oroot. Obodai zin
         o̱ro̱bi̱ya̱ cik een ziik balik een moten i̱i̱yo̱ i̱mi̱ro̱i̱ uk aanyik alaat cik olli
         wawaco ki lo̱ddi̱ki̱re̱. 4A̱nne̱k nogo ne, “Kabaca anna, ku̱tu̱gu̱ mu̱nye̱n, eci kadawa e̱e̱t ci abunna.”O̱bo̱dde̱k zin nege, a̱nne̱k ne, “Iróng naga kedeconika zoz necu, een necu zoz cunne.”5U̱ju̱ke̱k zin Judasi o̱ro̱bi̱ya̱ lo̱o̱c Ce̱e̱ze̱ wa Ta̱mu̱ta̱dde̱no̱, kar kuk reena
         kuk kadal ele cinne.6Idimtta zin alaata cik olli wawaco ko̱ o̱ro̱bi̱ya̱ ne̱ke̱. Kar kizeto ne, “Iróng karike
         o̱ro̱bi̱ya̱ ne̱ko̱ de̱he̱r wa Ce̱e̱z wa Ta̱mu̱ta̱dde̱no̱, eci akaka ming karike o̱ro̱bi̱ya̱
         cik a̱vvu̱ bi̱ye̱te̱.” 7Kar zin kodolta nege do̱o̱k, atalta zin o̱ro̱bi̱ya̱i̱ ne̱ke̱ ma̱na̱ ci e̱e̱t ci gon
         eenyet i̱jjo̱nyya̱, kar kaanycik kize ilomi ci adawe ol cik een e̱re̱nno̱k. 8Zoz zin ci awu ol ilomi neci kize Nginti Bi̱ye̱tu̱ rok i̱yo̱ko̱ niko ko̱ necu. 9Akat zin zoz bali u̱du̱wa̱ a̱ri̱to̱i̱ti̱ ci zoz ci Ta̱mu̱ta̱dde̱no̱ een Jeremiah ke̱
         mo̱o̱le̱t, azi ba̱li̱ye̱ ne, “O̱o̱tte̱ nege o̱ro̱bi̱ya̱ moten i̱i̱yo̱ cik een ziik,
         o̱ro̱bi̱ya̱ cik ataline olli Israilo nonno. 10Atalta zin o̱ro̱bi̱ya̱i̱ ne̱ke̱ lo̱o̱c ci e̱e̱t wagon eenyet i̱jjo̱nyya̱, ki bali
         ming i̱lo̱ti̱ka̱ Manyi annit ke̱.”-A̱jji̱n Pilato Ye̱su̱(Marko 15:2-5; Lu̱ka̱ 23:3-5; Jon 18:33-38)11Ibil zin Ye̱su̱ ngati ddi̱ki̱ryo̱i̱t Pilato, i̱jji̱n zin enne Ye̱su̱, a̱nne̱k ne,
         “E̱e̱ni̱ i̱nna̱ alaan ci ol cik een Ya̱u̱d?”O̱bo̱de̱k zin Ye̱su̱ nonno, azi ne, “I̱i̱ny, ogon ki i̱yo̱ko̱ ming a̱du̱wa̱ i̱nna̱
         ko̱.”12Baling ovolonggit alaata cik olli wawaco ki lo̱ddi̱ki̱re̱ zo̱ze̱ ci Ye̱su̱, ijahe
         zin enne li̱i̱m. 13Iizek zin Pilato nonno ne, “Iziyu i̱nna̱ zo̱zzo̱k cik meelek a̱du̱wa̱ki̱ nege i̱nne̱t
         ko̱?” 14Imma Ye̱su̱ ijahe li̱i̱m, iróng obodonik zoz ci a̱jji̱nne̱ Pilato nonno ko̱.Etteddek ol Ye̱su̱ daiz(Marko 15:6-15; Lu̱ka̱ 23:13-26; Jon 18:39-19:16)15Imma wagon la̱du̱n anyak Pilato kaale cinne ci gon ming ovvo nege adak I̱i̱te̱n wa
         Va̱rda̱ngi̱nto̱, oog Pilato e̱e̱t co̱de̱ lagama ci orong zu̱we̱ koogyai. 16Anyak da̱ e̱rki̱te̱ neci e̱e̱t ci een i̱rki̱ryo̱i̱t lagama, een zara Barabas. 17Baling ovvo ol alute ce̱e̱ze̱ ci Pilato nge̱rre̱t, i̱jji̱n zin enne ol, a̱nne̱k ne,
         “Orongnyu ngene kar anna kaaraung lagama? Orongnyu Barabas icima Ye̱su̱ wa een zara
         Ki̱ri̱sto̱ ko̱?” 18Eci enne a̱gga̱ emederan ol ne̱ke̱ ba̱li̱ye̱ Ye̱su̱ kar kecebit kanyaktak nonno.19Baling ngen aave Pilato lecere cinne lo̱ki̱ka̱, i̱tto̱na̱ zin ngaa cinne zoz cu: “Ma
         ogonik gi̱i̱ ci gerze e̱e̱t ci abunna eceb ol gaganiko ko̱, eci anna kipira o̱no̱zo̱we̱
         cik a̱vvu̱na̱ka̱ zo̱ze̱ cinne.”20Ma̱i̱je̱ alaata cik olli wawaco ki lo̱ddi̱ki̱re̱ u̱du̱ktta̱k zu̱we̱ abunna ming ooga
         Pilato Barabas, kar kanycik Ye̱su̱ ku̱ru̱we̱ ta̱la̱ke̱ca̱. 21I̱jji̱nno̱ Pilato dee, “Ngene olle cik een rama ko̱ ci orongnyu niga abunna koogakkung?”O̱bo̱dde̱k zin zu̱we̱ nonno, “Barabas!”22I̱jji̱n zin bo̱do̱k Pilato nogo, a̱nne̱k ne, “Ming kaara anna Barabas do̱, ku̱tu̱gu̱we̱k
         Ye̱su̱ wa een Ki̱ri̱sto̱ ko̱ nya?”Egerenyit nege do̱o̱k, “Otodoyyek nonno keet wa een ta̱la̱ke̱c!”23O̱bo̱de̱k bo̱do̱k Pilato nogo, a̱nne̱k ne, “Nya? U̱tu̱gu̱ enne nya ci gerze?”Abarik zu̱we̱ egereny oroot, “Otodoyyek nonno ta̱la̱ke̱c!”24Baling icin Pilato okkom zoz ci oogane enne Ye̱su̱, abarik orong nyi̱li̱ kitinga,
         idima zin enne maam uduca kar kutuny azzin ciginnek ngati acine ol do̱o̱k. Kar kizek
         ne, “Kabunna anna, iróng atin bi̱ye̱ta̱ cik e̱e̱t necu adaka annita. Ize necu zoz
         cunno̱ng!”25Egerenyit zu̱we̱ do̱o̱k, izeto ne, “Anyik bi̱ye̱ ciginnek kadaktet ki dooli cigga̱k!”26Oogak zin Pilato nogo Barabas. Aanyik zin enne nogo Ye̱su̱ ki̱bi̱ce̱ a̱lle̱ne̱ kar
         ko̱o̱tte̱ ovvo ododike keet ci een ta̱la̱ke̱c.Adacit aciiri Ye̱su̱(Marko 15:16-21; Jon 19:2-3)27O̱o̱tte̱ zin aciiri cik Pilato Ye̱su̱ rok nginti abahe nege, kar aciiri do̱o̱k kuburuwet
         nonno. 28Aarta ru̱u̱ma̱ni̱ ciginnek kar kuburucek nonno ru̱u̱m ci ma̱ri̱. 29Idimanit zin luluk biilane kar kaarttek oo cinne. Kar bo̱do̱k kaarttek yaya a̱zzi̱t
         cinne a̱zzo̱. A̱ka̱tte̱k aciiri u̱zu̱ngti̱nne̱ ngati aminye nonno azi ne “Eehi, e̱e̱ni̱
         i̱nna̱ alaan ci Ya̱u̱do̱.”+30Kar zin kuturtek nonno amut, idimtta yaya a̱tte̱ cinne kar ku̱ru̱we̱t nonno oo lak
         cik meelek giir. 31Baling udduwet aciiri nonno, Aarta zin ru̱u̱m bali anyike nege nonno ke̱, kar zin
         ki̱ti̱mtte̱k ru̱u̱ma̱ni̱ balik ninne ke̱, kar ko̱o̱tte̱ ovvo ododek ta̱la̱ke̱c.Otodoyyek ol Ye̱su̱ ta̱la̱ke̱c(Marko 15:22-32; Lu̱ka̱ 23:27-43; Jon 19:17-27)32Baling ovvo nege goola, u̱ru̱mto̱ ki e̱e̱t ci orog ci een zara Cyrene, een zara Si̱mo̱ne̱,
         adangttek zin nonno kodong ta̱la̱ke̱c+ ci Ye̱su̱.33U̱zu̱cca̱ zin nginti azi zara Gologota, azi ungec cinne utuge cinne̱ng ne, “Nginti
         aave oo ci e̱e̱t ci adaha.” 34Imma nginati aanycik zin Ye̱su̱ merte kuud, ongotane ki ya̱ni̱; ma̱i̱je̱ baling atar
         enne, utubur zin. 35Baling otodoyyek aciiri Ye̱su̱ ta̱la̱ke̱c, engeret zin nege ru̱u̱ma̱ni̱ ciginnek ngati
         ovoce bibi azi ne ngene ci amuda.-36Baling a̱vvu̱to̱ lo̱o̱ta̱, ngen egelem ebek nonno dee niko. 37Imma ta̱la̱ke̱ca̱ o̱o̱we̱ cinne eteherit zoz cu: Een necu Ye̱su̱, Alaan ci Ya̱u̱do̱.
         38Otodoyyek ogoryak cik e̱e̱ggi̱n rama bu̱k ki Ye̱su̱, aave co̱de̱ a̱tte̱ ci a̱zzo̱,
         okko co̱de̱ a̱tte̱ ci angeto.39Imma ol cik ovvo goola abanyca, odomit nonno, a̱ku̱le̱k je̱e̱n ngati omone o̱o̱tti̱,
         40kar kizeto ne, “I̱nna̱ e̱e̱ti̱ ci azi ne, okko egerzanni Ce̱e̱z wa Ta̱mu̱ta̱dde̱no̱
         kar teheeny i̱i̱nya̱we̱ cik een i̱i̱yo̱, ti̱ri̱z da̱ ele cunne. Aara ele cunne ta̱la̱ke̱ca̱
         ming e̱e̱ni̱ i̱nna̱ Ngerrti Ta̱mu̱ta̱dde̱no̱.”41Udduwet zin alaata cik olli wawaco ki de̱me̱zzo̱k wak lo̱ti̱nno̱k ki lo̱ddi̱ki̱re̱
         nonno bu̱k niko. 42Izektek zin bo̱do̱k nonno ne, “Eela enne ol u̱gge̱, iróng enne eela ele cinne. Ming
         een enne alaan ci Israilo, anyik nonno kulucai ta̱la̱ke̱ca̱ kar atin naga kelemtta
         zoz cinne. 43Arike enne zinin cinne Ta̱mu̱ta̱dde̱n. Anyik Ta̱mu̱ta̱dde̱n kaara nonno i̱yo̱ko̱ niko,
         ming orong enne nonno, eci azi enne ne, ‘Ke̱e̱ni̱ Ngerrti Ta̱mu̱ta̱dde̱no̱.’” 44Odomit zin bo̱do̱k ogoryaha ne̱k odode ta̱la̱ke̱ca̱ ki nonno ke̱ nonno bu̱k.Daiz ci Ye̱su̱(Marko 15:33-41; Lu̱ka̱ 23:44-49; Jon 19:28-30)45Ize looci mu̱hu̱ra̱ baling okko i̱i̱ aave orgena, ki̱gi̱nge̱ yo̱mo̱na̱. 46Baling okko i̱i̱ iginge yo̱mo̱na̱, u̱tu̱lu̱ Ye̱su̱ muluwe ci a̱ppwe̱, “Eloi, Eloi,
         lama sabachthani?” Azi ungec ci zoz necu ne, “Ta̱mu̱ta̱dde̱n wananni ye̱i̱, Ta̱mu̱ta̱dde̱n
         wananni ye̱i̱, utungeya i̱nna̱ annit lo̱o̱c nya?”-47Baling iziyyet ol balik abile nginati ke̱ niko, izeto ne, “Awu enne a̱ri̱to̱i̱t ci
         zoz ci Ta̱mu̱ta̱dde̱no̱ een E̱li̱ja̱+.”48Ataman niko, i̱vi̱r e̱e̱ti̱ co̱de̱ ngatinne̱ng uk anyaha ru̱u̱m kar kocowek merte
         kar kaarik morok bak arike utug ci Ye̱su̱ kuud. 49Izeto zin ol uggak ne, “Tung e̱e̱t necu, anyik nonno ka̱vvu̱ do̱. Kicinnet ming okko
         atidic E̱li̱ja̱ eela nonno.”50Baling u̱tu̱lu̱ Ye̱su̱ bo̱do̱k oroot, kar zin ketteda zinin niko uk vongizi ngati
         Ta̱mu̱ta̱dde̱no̱.51Imma i̱i̱te̱n neci a̱da̱kne̱ Ye̱su̱ ke̱, erece ru̱u̱m ci gon enger Ce̱e̱z wa Ta̱mu̱ta̱dde̱no̱
         orgena ecito,+ akane ta̱dde̱na̱ kuk rok lo̱o̱c. Otomowe looci kize ki̱rki̱ri̱k, apakte biyena. 52I̱li̱btte̱ bak o̱o̱ye̱ ilometa cik ol cik meelek a̱li̱le̱ balik a̱da̱i̱to̱ ke̱, kar
         zin kitingazzo daiza kuruget. 53Iyokta ilomete, baling itinga Ye̱su̱ daiza, oot zin nege rok Jerusalem kar zin ki̱ye̱lte̱k
         e̱le̱tti̱ ol cik meelek.54Baling icin ddi̱ki̱ryo̱i̱ti̱ ci aciiru ki aciir balik ebek Ye̱su̱ ko̱ ki̱rki̱ri̱k
         ki kaal ne̱k ogone ke̱ do̱o̱k, o̱to̱ngo̱o̱ltte̱ nege lo̱o̱c oroot, kar kizeto ne,
         “Een ette enne de̱de̱ Ngerrti Ta̱mu̱ta̱dde̱no̱.”55Ma̱i̱je̱ nginati, anyak ngaai cik meelek balik eela Ye̱su̱ Ga̱li̱li̱ya̱ annu nonno,
         egelem nonno reena. 56Imma ngaane ne̱ke̱ owoye ciko, Ma̱ri̱ya̱ Madalina ki Ma̱ri̱ya̱ e̱e̱ti̱ Je̱mi̱si̱ ki
         Yosevo, ki bo̱do̱k ngaa ci Zebedee, e̱e̱ti̱ Je̱mi̱si̱ ki Jon.Dawinet ci Ye̱su̱(Marko 15:42-47; Lu̱ka̱ 23:50-56; Jon 19:38-42)57Baling ize yo̱mo̱n, i̱ki̱ya̱ e̱e̱ti̱ imma ci een jaitot, een zara Yosevo ci a̱kku̱
         o̱rge̱ ci een Arimatiya, ize enne bu̱k nuyait ci Ye̱su̱. 58Uk i̱jji̱n Pilato abunna ming aanyik nonno ele ci Ye̱su̱ kar kuk ka̱da̱. Utu zin Pilato
         ol ciginnek abunna ming anyike nonno daizoit neci. 59Idima zin Yosevo ele ci Ye̱su̱, kar ku̱lu̱ce̱k ru̱u̱m ci abunna, 60kar zin kaarik ilomi ci een jor adiman da̱ enne ngi̱lo̱ma̱, kar kiyotek bee ci a̱ddi̱ki̱re̱
         ku̱bu̱ng ilomi kar kuk. 61Ma̱i̱je̱ Ma̱ri̱ya̱ wa Madalina ki Ma̱ri̱ya̱ imma bo̱do̱k aavtte ilomi neci o̱to̱ne̱
         co̱de̱ ke̱.Ebek aciiri ilomi ci Ye̱su̱62Imma nge̱rre̱ti̱n ci reng, I̱i̱te̱ne̱ wa Yu̱bze̱nto̱, oot alaata cik olli wawaco ki
         olli Varacis rok Pilato. 63Izeto ne, “Ddi̱ki̱ryo̱i̱t, ka̱a̱da̱nna̱ zoz bali azi volongnyoiti baling ngen aruge,
         azi ne, ‘Ming edeccai i̱i̱nya̱ cik een i̱i̱yo̱, kingazi atin dee daiza.’ 64I̱yo̱ko̱ anyik ol kebeit ilomi kedecca i̱i̱nya̱ cik een i̱i̱yo̱ balik u̱du̱wa̱ enne
         ke̱, icima a̱vvu̱ atin nuyaha ciginnek ki̱vi̱ta̱ kogorozit ilomi ko̱o̱tte̱ ele cinne,
         kar kizettek ol ne itinga enne daiza. Okko atin volong cinne̱ng a̱ppwa̱ oroot kommog
         bali u̱du̱wa̱ enne ke̱.”65A̱nne̱k Pilato nogo ne, “Aanycik zin aciir koot kebeit ilomi ju̱rru̱m ki i̱yo̱ko̱
         ming a̱gga̱yyu̱ niga ko̱.” 66Kar koot kidimanit ilomi necu ju̱rru̱m, a̱di̱l nege kar kutungttek ol kebeit.
         
            
               	27:10 Zakaria 11:12-13; Jeremiah 19:1-13; 32:6-9

               	Alaan ci Ya̱u̱do̱: Aaim Alaata ru̱u̱ma̱ni̱ cik ma̱ri̱k kar bo̱do̱k aaim lulukwa cik riilik i̱ye̱la̱ doiz
                     ci alaano.

               	Ta̱la̱ke̱c: Ododek olli Romi ol ta̱la̱ke̱c ci een keet abunna ming edez u̱ce̱zi̱ e̱e̱t idic idic
                     zee ka̱da̱k e̱e̱ti̱.

               	27:35 Caliwon 22:18

               	27:46 Caliwon 22:1

               	E̱li̱ja̱: Een E̱li̱ja̱ a̱ri̱to̱i̱t ci olli Ya̱u̱do̱ bali okkoye Ta̱mu̱ta̱dde̱n nonno rugetet
                     ta̱mu̱-kenga ke̱. A̱rri̱ta̱i̱ enne ba̱li̱ye̱ e̱rki̱nya̱i̱ cik een obet torkoc (900)
                     baling ngen Ye̱su̱ ki̱ti̱rra̱i̱. Ikeb I Alaat 17-21; 2 Alaat 1-3.

               	Ru̱u̱m ci enger Ce̱e̱z wa Ta̱mu̱ta̱dde̱no̱: Enger ru̱u̱m necu Nginti A̱li̱le̱ oroot ngati aave Ta̱mu̱ta̱dde̱n di̱ngdi̱ngo̱nta̱.
                     I̱i̱zo̱ alaani ci a̱ddi̱ki̱re̱ wawaco ngin neci do̱ lak co̱de̱ e̱rki̱ta̱, kar kanyik
                     wawac Ta̱mu̱ta̱dde̱n abunna unya mu̱nye̱n cik ollu do̱o̱k. IkebLeviticus 16; Marko 15:38; Lu̱ka̱ 23:45; I̱bu̱ru̱ 6:19-20; 9:1-7.

Itinga Ye̱su̱ daiza(Marko 16:1-8; Lu̱ka̱ 24:1-12; Jon 20:1-10)1Baling edeccai I̱i̱te̱ni̱ wa Yu̱bze̱nto̱, oot zin Ma̱ri̱ya̱ Madalina ki Ma̱ri̱ya̱
         imma bo̱do̱k gooni rok ilomi ci Ye̱su̱ munyata i̱i̱te̱ne̱ wa een Dominika.+2Ataman niko otomowe ki̱rki̱ryi̱ lo̱o̱c, ulucak zin anjilo ci Manyi ta̱mu̱-kenga lo̱o̱c.
         Iyot zin bee bali anyuge ol ilomi ci Ye̱su̱ ke̱ kar ka̱vvu̱ biye neci. 3Alanyit ele ci anjilo ci Ta̱mu̱ta̱dde̱no̱ kiwagon borowoci ming abadi, ovvo ru̱u̱ma̱ni̱
         ciginnek voori per kiwagon i̱ra̱na̱. 4A̱bba̱ri̱te̱t zin e̱le̱tti̱ cik ol ne̱k ebek ilomi ke̱ ngati o̱ngo̱o̱li̱nne̱ kar kudduwet
         lo̱o̱c ki ci a̱da̱i̱to̱.5Iizek anjilo ci Ta̱mu̱ta̱dde̱no̱ ngaai ne̱ke̱ ne, “Ma o̱ngo̱o̱li̱nnu̱! Ka̱gga̱ orongnyu
         niga Ye̱su̱ bali ododike ol nonno ta̱la̱ke̱c ke̱. 6Iróng enne aave ngatu! Itingawe Ta̱mu̱ta̱dde̱n nonno daiza ki bali u̱du̱wa̱ Ye̱su̱
         azi ne okko atin enne ingazi daiza. I̱vi̱ta̱ icinnet ngin bali abahek ol nonno ke̱.
         7I̱yo̱ko̱ i̱mi̱rtte̱ ataman, oot u̱du̱ktta̱k nuyak ciginnek izektek ne, ‘Itinga Ye̱su̱
         daiza uruga, abarik enne okko o̱o̱we̱ cunno̱ng lo̱o̱ce̱ ci Ga̱li̱li̱.’ Oot nginati
         ovvo atin acinnu nonno. I̱yo̱ko̱ ku̱du̱wa̱u̱ng.”8O̱to̱ngo̱o̱ltte̱ ngaai kar bo̱do̱k katalto, ngati i̱mi̱rtte̱ iloma ataman ovvo a̱du̱wa̱k
         nuyak ciginnek. 9Baling ovvo nege a̱vi̱r, u̱ru̱mtto̱ zin ki Ye̱su̱ kar enne kizek nogo ne, “Izayo.”
         I̱vi̱tta̱k zin nege nonno ojonun, a̱ka̱tte̱k u̱zu̱ngti̱nne̱ zoone ciginnek kar ki̱di̱ngdi̱nga̱ni̱t
         nonno. 10Izek zin Ye̱su̱ nogo ne, “Ma o̱ngo̱o̱li̱nnu̱ zoz imma! U̱du̱ktta̱k nuyak cigannik
         aanycik koot lo̱o̱ce̱ ci Ga̱li̱li̱. Ovvo atin nege acinna annit nginati.”Zoz ci a̱du̱wa̱ ol wak ebek ilomi11Baling ngen ngaai owo goola, oot aciiri uggak, wak ebek ilomi orgato. U̱du̱ktta̱k
         alaat cik olli wawaco zoz neci do̱o̱k. 12U̱ru̱mtto̱ zin alaata cik olli wawaco ki lo̱ddi̱ki̱re̱ kar ku̱ru̱ktte̱k aciir ne̱ke̱
         o̱ro̱bi̱ya̱ cik meelek abunna ming ovolongi ovvo azi ne ngen Ye̱su̱ kitinga daiza,
         13Izektek zin nege aciir ne, “U̱du̱ktta̱k ol do̱o̱k zoz ci azi ne, ‘I̱vi̱ta̱ nuyaha
         cik Ye̱su̱ ba̱a̱l kar kodongit ele cinne baling ngen niga adungnu.’ 14Ming izik ddi̱ki̱ryo̱i̱ti̱ Pilato zoz necu, kozozikka atin naga nonno. Arannu̱ng atin
         zoz necu no̱ngi̱tto̱ne̱.” 15A̱gga̱mtta̱ zin aciiri ne̱ke̱ o̱ro̱bi̱ya̱ kar ku̱tu̱gu̱zzo̱ zoz bali a̱du̱wa̱k alaata
         cik olli wawaco ki lo̱ddi̱ki̱re̱ nogo ke̱. Ikeb zin olli Ya̱u̱do̱ zoz neci rok i̱yo̱ko̱.Li̱ngli̱ngo̱n ci abunna ming ogon nuyaha cik Ye̱su̱(Marko 16:14-18; Lu̱ka̱ 24:36-49; Jon 20:19-23; Buk wa To̱ni̱a̱u̱ 1:6-8)16Oot zin nuyaha cik Ye̱su̱ een omoto ki co̱de̱ rok bee ci Ga̱li̱li̱, ngin bali a̱du̱wa̱k
         Ye̱su̱ nogo abunna ming ovvo nginati. 17Baling icinnet nege nonno, kar zin ki̱di̱ngdi̱nga̱ni̱t nonno, imma ol uggak ngatinne̱ng
         abile zi̱nze̱tti̱ je̱e̱na̱. 18I̱ki̱ya̱k Ye̱su̱ nogo, kar kize ne, “Aanya Ta̱mu̱ta̱dde̱n komiz do̱o̱k ta̱mu̱-kenga
         ki lo̱o̱ta̱ ngatu. 19I̱yo̱ko̱, oot ngati ol cik lo̱o̱tu̱ do̱o̱k komize cinanni, aanycik booryyok do̱o̱k
         kizeto nuyak, a̱gga̱mte̱k nogo ba̱ti̱ti̱mo̱ zare cik Baba ki cik Ngerinne ki Vongiz
         ci A̱li̱le̱, 20Edemezit nogo abunna ming o̱ngo̱o̱le̱ kaal cik ka̱du̱wa̱kku̱ng anna i̱ge̱t ko̱ do̱o̱k.
         Kaave atin ngati een i̱ge̱t odohize, rok nginti aṯurneke looci.”TEXMarkoKaviyak wak abunna Ta̱mu̱ta̱dde̱no̱ eher MarkoMarkoMrkKaviyak wak abunna Ta̱mu̱ta̱dde̱no̱ eher MarkoKananet zozEher bali buk cu e̱e̱ti̱ ci een zara Marko, anyak bo̱do̱k enne zar uggak cik een Jon.
         Een enne bali logozit Jerusalema baling ngen Ye̱su̱ aave nginati, i̱ki̱ya̱ zin enne
         ize nuyait ci Ye̱su̱. Imma bali vu̱rrta̱ orkorrit enne ki to̱na̱i̱t Pa̱u̱lo̱ kar bo̱do̱k
         ki̱ki̱ya̱ keela to̱na̱i̱t wa een zara Peturu. Imma nga̱ri̱do̱ ci baiz ci Ye̱su̱, oob
         enne zo̱zzo̱k cik Ya̱u̱do̱ ki keerani cigge̱k meelek. Eher enne niko kar keela ol
         wak iróng een Ya̱u̱d wak balik izeto Kiristian.Imma zin warage cu, ozoz Marko oroot zoz ci u̱tu̱gu̱ Ye̱su̱ kommog zoz ci a̱du̱wa̱
         enne utuga. Kicinnet naga u̱tu̱gu̱ Ye̱su̱ kaal cik a̱vu̱la̱, angaru ol cik meelek,
         angara ol u̱gge̱ ngati lo̱rye̱nto̱ kar bo̱do̱k kalalek ol mu̱nye̱n. I̱ye̱la̱ li̱ngli̱ngo̱ni̱
         necu komiz ci Ye̱su̱ ci a̱kku̱ Ta̱mu̱ta̱dde̱na̱ kar kaanyik ele cinne kize wawac ci
         eela ol mu̱nye̱ne̱.A̱du̱wa̱ Marko nga̱ri̱do̱ ci baiz ci Ye̱su̱ ki kananet ci li̱ngli̱ngo̱n cinne ngati
         bali a̱gga̱me̱k Joni nonno ba̱ti̱ti̱mo̱. Ooba zoz do̱o̱k baling ngen Ye̱su̱ kotodowe
         ta̱la̱ke̱ca̱ ke̱, kar nga̱ri̱do̱ kuṯurei ngati ingane Ye̱su̱ daiza kar kitinga kuk
         ta̱mu̱-kenga.
         
            
               	I̱i̱te̱ne̱ wa een Dominika: Eci ngati olli Ya̱u̱do̱ akane i̱i̱nya̱ cik biranocak ngatinne̱ng i̱i̱te̱ne̱ ci een
                     oo kar kuṯurei i̱i̱te̱ne̱ ci een turgerem biranoca, nonno ci een I̱i̱te̱n wa Yu̱bze̱nto̱.
                     Kovvo naga Tenneti kikeb i̱i̱nya̱ cigga̱c biranocak do̱ ngati olli Ya̱u̱do̱. Kazi
                     naga ne I̱i̱te̱n wa Yu̱bze̱nto̱ ci een i̱i̱te̱n ci een torkonom kar i̱i̱te̱n ci annu
                     I̱i̱te̱n wa Yu̱bze̱nto̱ ko̱ kawu naga kize i̱i̱te̱n turgerem. Kawu naga bo̱do̱k i̱i̱te̱n
                     cinne̱ng oowu ko̱ kize Dominika icima I̱i̱te̱n ci Lawinto ming ka̱a̱da̱ naga i̱i̱te̱n
                     bali ingane Ye̱su̱ daiza.

Adiman Jon Ba̱ti̱ti̱mo̱ gool oowa kubunna(Ma̱te̱yo̱ 3:1-12; Lu̱ka̱ 3:1-18; Jon 1:19-28)1Een necu kananet kaviyak cik abunna+ obod ki Ye̱su̱ Ki̱ri̱sto̱,+ Ngerrti Ta̱mu̱ta̱dde̱no̱.2E̱he̱rye̱ buwe ci a̱ri̱to̱i̱t+ ci een zara Isaya, azi Ta̱mu̱ta̱dde̱n ne,“Ki̱tto̱nni̱ atin anna to̱na̱i̱t cinanni ki̱ki̱ya̱ o̱o̱we̱ cunne,+nonno ci okko atin adiman gool o̱o̱we̱ cunne.”-3“Egereny mului ci e̱e̱to̱ balale ci gi̱da̱ngi̱, azi ne,‘Idimantek Manyi gool,idimantek nonno gool ci abile ṯop.’”-4I̱ki̱ya̱ zin Joni, a̱gga̱me̱k ol ba̱ti̱ti̱mo̱+ balala, uwahek ol zoz ci ba̱ti̱ti̱mo̱ kar nege kutungttek ba̱ci̱nno̱k cigge̱k lo̱o̱c,
         kar Ta̱mu̱ta̱dde̱n kalalek nogo ba̱ci̱nno̱k wagge̱k. 5I̱vi̱tta̱k zin ol cik lo̱o̱c ci een Ju̱de̱ya̱ ki Jerusalem do̱o̱k nonno. A̱jji̱n Ta̱mu̱ta̱dde̱n
         kalalek nogo ba̱ci̱nno̱k wagge̱k, kar zin Joni ka̱gga̱me̱k nogo ba̱ti̱ti̱mo̱ moro
         ci Jordani.6Amaluk Joni ru̱u̱m ci adimanai imane cik naganagawak, kar zin bo̱do̱k ki̱ti̱m nyakadingo
         ci een ru̱ce̱ni̱t aruta. Adak enne giroc ki lete.7Icu zin zoz cinne: “A̱kku̱ atin e̱e̱ti̱ imma vu̱rrte̱ cinanni ci ommogja annita, iróng
         bu̱k anna kuuli ngati kaburcane caava waginnek zone. 8I̱yo̱ko̱ ka̱gga̱me̱kku̱ng ba̱ti̱ti̱mo̱ maame, imma enne a̱gga̱me̱kku̱ng atin ba̱ti̱ti̱mo̱
         Vongize ci A̱li̱le̱+.”Ba̱ti̱ti̱mo̱ ki timaninet ci atimane lo̱rye̱nti̱ Ye̱su̱(Ma̱te̱yo̱ 3:13-17; Lu̱ka̱ 3:21-22)9Imma i̱i̱nya̱we̱ ne̱ke̱ i̱ki̱ya̱ Ye̱su̱ o̱rge̱ wa een Nazeret wa aave Ga̱li̱li̱kte̱,
         a̱gga̱me̱k bali Joni nonno ba̱ti̱ti̱mo̱ moro ci Jordani. 10Baling okko Ye̱su̱ iyowa maame, edenya ta̱mu̱-keng ming o̱o̱ye̱, kar zin Vongizi ci
         A̱li̱le̱ kulucak nonno kiwagon lu̱be̱. 11I̱ki̱ya̱ zin mului ci a̱kku̱ ta̱mu̱-kenga, azi ne, “E̱e̱ni̱ i̱nna̱ Ngeranni wa kirezi,
         katalne anna zo̱ze̱ cinne.”Ye̱su̱ ki Sitan(Ma̱te̱yo̱ 4:1-11; Lu̱ka̱ 4:1-13)12Ataman niko i̱tto̱ne̱k Vongizi ci Ta̱mu̱ta̱dde̱no̱ Ye̱su̱ balal. 13A̱vvu̱ zin enne balala i̱i̱nya̱ moten we̱c, atiman nonno Sitani.+ Aave enne ki elegje, kar anjilonya+ cik Ta̱mu̱ta̱dde̱no̱ ki̱ti̱ri̱ze̱t nonno.Awa Ye̱su̱ nuyak wak een o̱o̱tti̱(Ma̱te̱yo̱ 4:12-17; Lu̱ka̱ 4:14-15)14Ma baling e̱ce̱bje̱ Joni Ba̱ti̱ti̱mo̱ lagama, uk Ye̱su̱ lo̱o̱ce̱ ci Ga̱li̱li̱, uwahek
         ol kaviyak cik abunna Ta̱mu̱ta̱dde̱no̱. 15Ize enne ne, “Ize ojon ba̱a̱li̱ne̱t ci Ta̱mu̱ta̱dde̱no̱ abale ol. Utungtek mu̱nye̱n
         lo̱o̱c kar elemtta kaviyak cik abunna.”Atahala Ye̱su̱ ol we̱c wak a̱gga̱m u̱lu̱g(Ma̱te̱yo̱ 4:18-22; Lu̱ka̱ 5:1-11)16Imma i̱i̱te̱n imma baling okko Ye̱su̱ owo ti̱ti̱me̱ ci nyatapare ci een Ga̱li̱li̱,
         edenya Si̱mo̱ne̱ ki gotoni ci een Andereya ming a̱ju̱ke̱k imutuk liil, eci nege e̱e̱ggi̱n
         ol wak a̱gga̱m u̱lu̱g. 17A̱nne̱k zin Ye̱su̱ nogo ne, “I̱vi̱ta̱, unuyang, ka̱a̱nyu̱ng atin izet ol cik anyahannu
         ol ki̱vi̱ta̱k Ta̱mu̱ta̱dde̱n.” 18Ataman niko utungtek umutukwa wagge̱k ke̱ lo̱o̱c kar zin kunuwet nonno.19Baling okko enne okko reena idic, edenya enne dooli cik Zebedee, Je̱mi̱s ki gotoni
         wa een Jon ming aavtte i̱ba̱, adiman imutukwa cigge̱k. 20Iróng Ye̱su̱ ngen ijakce, utu zin nogo, utungtek zin be̱e̱ti̱nne̱ng Zebedee i̱bo̱
         ki ol wak a̱li̱ngli̱ng ki nogo kar nege kunuwet Ye̱su̱.Ottok Ye̱su̱ kuulo cik lo̱rye̱nta̱k(Lu̱ka̱ 4:31-37)21Oot zin nege rok orog ci een zara Kapernaum, ma baling i̱ki̱ya̱ I̱i̱te̱ne̱ wa Yu̱bze̱nto̱,+ uk Ye̱su̱ Ce̱e̱ze̱ wa Lawinto kar zin kedemez ol.+22U̱ku̱lte̱k ol de̱mzi̱ne̱t cinne, eci enne edemez nogo kize e̱e̱t ci anyak doiz, iróng
         ogon ki de̱me̱zzo̱wa̱ wak lo̱ti̱nno̱u̱.23Ma ngentidici niko, egereny e̱e̱ti̱ ci anyak kuuloc ci lo̱rye̱nto̱ Ce̱e̱ze̱ wa Lawinto
         ko̱: 24“Orongi i̱nna̱ nya ngatinna̱ng, Ye̱su̱ wa Nazereti? A̱kku̱nni̱ i̱nna̱ kar i̱jja̱ ditaweta?
         Ka̱gga̱yi̱n, e̱e̱ni̱ ngene. E̱e̱ni̱ i̱nna̱ Ye̱su̱ wa A̱li̱le̱ O̱de̱ Ṯok, wa Ta̱mu̱ta̱dde̱n
         wa a̱li̱le̱.”25U̱du̱wa̱k zin Ye̱su̱ kuuloc, “Jahe li̱i̱m, iyowa re̱e̱nu̱n ngatinne!” 26Otomowe kuuloci e̱e̱t neci oroot kar kiyowa ngati e̱e̱t neci.27A̱ma̱li̱ltte̱ ol ne̱ke̱ do̱o̱k o̱o̱tti̱, kar ki̱jji̱nto̱: “Nya necu? De̱mzi̱ne̱t ci
         een jor ki doiz! Egerenyek abarik kuulo cik lo̱rye̱nta̱k bak o̱ngo̱o̱le̱ nonno.” 28Ataman niko iziyyet ol kaviyak cik kaal ne̱k ogon Ye̱su̱ lo̱o̱ce̱ ci Ga̱li̱li̱ ko̱
         do̱o̱k.Angaru Ye̱su̱ ol cik meelek(Ma̱te̱yo̱ 8:14-17; Lu̱ka̱ 4:38-41)29Baling utungtek nege Ce̱e̱z wa Lawinto lo̱o̱c, oot zin Ye̱su̱ ki ciko Je̱mi̱s ki Jon
         ce̱e̱ze̱ co Si̱mo̱ne̱ ki Andereya. 30Omori da̱ i̱nyi̱k ci Si̱mo̱ne̱ wa nga̱a̱ye̱, adunge, a̱bu̱re̱ ele, u̱du̱kta̱k zin
         da̱ nege Ye̱su̱ zoz ci moriz neci. 31Uk zin enne ngati ngaa neci, a̱gga̱m zin nonno a̱zzi̱t kar keela nonno kitinga je̱e̱na̱.
         Utunga zin a̱bu̱re̱zi̱ nonno kar zin enne ki̱ti̱ri̱z nogo.32Imma yo̱mo̱n neci ngati i̱to̱we̱ i̱i̱,+ anyakttak ol Ye̱su̱ ol cik omori mo̱ri̱zzo̱k cik aavtte do̱ do̱ ki wak anyak kuulo
         cik lo̱rye̱nta̱k. 33U̱lu̱tte̱ ol cik o̱rgu̱ do̱o̱k tatuga, 34angaru zin Ye̱su̱ ol cik meelek anyak mo̱ri̱zzo̱k cik aavtte do̱ do̱. Ottok enne kuulo
         cik lo̱rye̱nta̱k,+ ma̱i̱je̱ ngatu iróng enne anyik kuulo kozozit ma̱rri̱t kuulo a̱gga̱ een enne ngene.Alaye Ye̱su̱ ngati aave enne do̱35Imma nge̱rre̱t ingani, baling ngen a̱rri̱re̱, itinga Ye̱su̱ je̱e̱na̱. Utungek ce̱e̱z
         lo̱o̱c kar zin kuk ngati aave do̱, kar zin kala Ta̱mu̱ta̱dde̱n. 36Oot ciko Si̱mo̱ne̱ ki gonoggi u̱gge̱ orongit nonno. 37Imma baling u̱mu̱dda̱ nege nonno, izektek ne, “Orongnyi ol do̱o̱k i̱nne̱ta̱.”38O̱bo̱de̱k zin Ye̱su̱ nogo, a̱nne̱k ne, “Koo rok o̱ro̱gjo̱k u̱gge̱ ojonun ngatu kar
         anna kuwahek ol zoz ci Ta̱mu̱ta̱dde̱no̱ nginati bu̱k. Zoz ci ka̱kku̱ne̱ anna ko̱ nenen
         necu.” 39Oto zin enne o̱ro̱gjo̱we̱ cik Ga̱li̱li̱ veelek. Uwak Ce̱e̱zi̱nne̱ wak Lawinto, kar
         kottok kuulo cik lo̱rye̱nta̱k olle.Angaru Ye̱su̱ e̱e̱t ci adak dhovo(Ma̱te̱yo̱ 8:1-4; Lu̱ka̱ 5:12-16)40I̱ki̱ya̱k e̱e̱ti̱ ci adak dhovo+ Ye̱su̱ kar zin kakatek u̱zu̱ngti̱nne̱ kala nonno kizek ne, “Ming orongi i̱nna̱ de̱de̱,
         angaruya wo̱ye̱ i̱nna̱ annit kubunna.”41Anyak Ye̱su̱ bunnat, i̱tto̱n zin enne a̱zzi̱t kar ku̱u̱m e̱e̱t neci. Kar kize ne,
         “Korongi anna, anyik ele cunne kubunna!” 42Ataman niko i̱zzi̱ dhovo eliye ci e̱e̱t neci dakdak. 43I̱tto̱n zin Ye̱su̱ nonno kuk reena ki ti̱lo̱wi̱ne̱t cu: 44“Abunna ming a̱gga̱, ma a̱du̱wa̱k zoz necu e̱e̱t imma. Abarik, bit ye̱le̱k ele cunne
         e̱e̱t ci wawaco+ Ce̱e̱ze̱ wa Ta̱mu̱ta̱dde̱no̱ kar pahek wawa ki bali ming a̱du̱wa̱ Musesi+ ke̱, kar morizi cunne ki̱ti̱vi̱la̱i̱, kar ol do̱o̱k ka̱gga̱c.” 45Abarik enne uk reena kar kakate kozoz cabak, azan kaviyak ne̱ke̱. Imma zin zo̱ze̱
         neci, iróng Ye̱su̱ ngen i̱i̱zo̱ orog ngati acine ol, abarik a̱vvu̱ orog abanyca ngati
         a̱zze̱ne̱ ol to. Ngen zin ol a̱vvu̱na̱k nonno dee o̱ro̱gjo̱we̱.
         
            
               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	A̱ri̱to̱i̱t: Ozoz Ta̱mu̱ta̱dde̱n ngati a̱ri̱tto̱u̱ kar kuwaktek nege ol zoz cinne.

               	To̱na̱i̱t cinanni ki̱ki̱ya̱ o̱o̱we̱ cunne: Een Joni bali to̱na̱i̱t ci okko adimanek Ye̱su̱ gool.

               	1:2 Malachi 3:1

               	1:3 Isaya 40:3

               	Ba̱ti̱ti̱mo̱: Elemna ol a̱gga̱ma̱ ba̱ti̱ti̱mo̱ kar ki̱ye̱la̱ azi ne, utungtek nege mu̱nye̱n cigge̱k
                     lo̱o̱c kar kunuwet Ta̱mu̱ta̱dde̱n.

               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. IkebJon 1:1-18; 8:41-42; Buk wa To̱ni̱a̱u̱ 5:3-4.

               	Sitan: Awu ol nonno azi ne, lo̱rye̱ni̱t wa een alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-9.

               	Anjilonya: E̱e̱ggi̱n nege vongizzok cik aavtte ki Ta̱mu̱ta̱dde̱n ta̱mu̱-kenga kar bo̱do̱k iróng
                     nege anyak e̱le̱tti̱ cik okkomi. I̱tto̱n gon Ta̱mu̱ta̱dde̱n nogo i̱i̱te̱n imma koot
                     lo̱o̱ta̱ kanyaktak ol zoz cinne.

               	I̱i̱te̱n wa Yu̱bze̱nto̱: Een i̱i̱te̱ni̱ ci a̱yu̱bze̱ olli Ya̱u̱do̱ kar kalac gon Ta̱mu̱ta̱dde̱n. Okko bo̱do̱k
                     gon i̱i̱te̱ne̱ cu a̱a̱dda̱ nege Ta̱mu̱ta̱dde̱n kize Tehenyait ki Ti̱ri̱zo̱i̱t cinne̱ng.
                     Awu olli Ya̱u̱do̱ i̱i̱te̱n necu kize i̱i̱te̱n ci een turgerem biranoca, ma̱i̱je̱ Tenneti
                     awu i̱i̱te̱n necu kize i̱i̱te̱n ci een torkonom biranoca. IkebLu̱ge̱z 20:8-11; Deuteronomy 5:12-16.

               	Ce̱e̱z wa Lawinto: Anyak Ya̱u̱di̱ Ce̱e̱zi̱ cik meelek giir lawintak o̱ro̱gjo̱we̱ cigge̱k. Arumo nege
                     Ce̱e̱ze̱ wa Lawinto I̱i̱te̱ne̱ wa Yu̱bze̱nto̱ kar kalac Ta̱mu̱ta̱dde̱n kar bo̱do̱k
                     kikebit Zoz cinne.

               	Yo̱mo̱n neci ngati i̱to̱we̱ i̱i̱: Azi lo̱ti̱nno̱wa̱ cik Musesi ne, iróng ol a̱li̱ngli̱ng I̱i̱te̱ne̱ wa Yu̱bze̱nto̱.
                     Aṯurneke I̱i̱te̱ne̱ wa Yu̱bze̱nto̱ ming i̱tto̱ i̱i̱. Kar zin ol kanyaktak ol cik omori
                     Ye̱su̱ ngati ize yo̱mo̱n.

               	Kuulo cik lo̱rye̱nta̱k: E̱e̱ggi̱n bali nege anjilonya ki Ta̱mu̱ta̱dde̱n ta̱mu̱-kenga ngati alaan cinne̱ng
                     wa een Sitan ko̱ kar bali nege kutuburret Ta̱mu̱ta̱dde̱n kar zin Ta̱mu̱ta̱dde̱n kottok
                     nogo ta̱mu̱-kenga. Kar zin nege kizeto kuulo cik lo̱rye̱nta̱k cik atiza ol lo̱o̱ta̱
                     ngatu ko̱. IkebO̱no̱zzo̱k 12:7-9.

               	Dhovo: Azi lo̱ti̱nno̱wa̱ cik Musesi ne, a̱wu̱le̱ ele ci e̱e̱t ci anyak dhovo. Iróng lo̱ti̱nno̱wa̱
                     elemi ming abak enne orgene ci ollu. Ming angaruwe morizi cinne, anyik ki̱ye̱le̱k
                     ele cinne e̱e̱t ci wawaco Ce̱e̱ze̱ wa Ta̱mu̱ta̱dde̱no̱ kar enne ku̱du̱wa̱k ol iróng
                     enne ngen a̱wu̱le̱. IkebLeviticus 14:1-32.

               	E̱e̱t ci wawaco: Azi lo̱ti̱nno̱wa̱ cik Musesi ne, e̱e̱t ci wawaco do̱ ci amuc wawac Ce̱e̱ze̱ wa Ta̱mu̱ta̱dde̱no̱.
                     A̱vvu̱ nege la̱du̱n boore co Le̱vi̱.

               	Muses: Baling okko Yosevo a̱da̱i̱, izeto dooli cik Israilo du̱cca̱k Masira, edeca e̱rki̱nya̱
                     cik e̱e̱ggi̱n obet we̱c (400). Atahala Ta̱mu̱ta̱dde̱n Muses kize e̱e̱t ci a̱lu̱ge̱
                     olli Israilo ngati e̱e̱ggi̱n du̱cca̱k Masire. Aanyik Ta̱mu̱ta̱dde̱n olli Israilo lo̱ti̱nno̱k
                     ngati Musesi, nonno ci azi ol ne, Lo̱ti̱nno̱k cik Musesi. Abak i̱yo̱ko̱ da̱ Musesi
                     e̱rki̱nya̱ i̱bbo̱ng co̱de̱ ki obet we̱c (1,400) bali ngen Ye̱su̱ ki̱ti̱rra̱i̱ ke̱.
                     Ikeb Lu̱ge̱z 2-24.

Angaru Ye̱su̱ e̱e̱t ci nganynganyi(Ma̱te̱yo̱ 9:1-8; Lu̱ka̱ 5:17-26)1Ma̱i̱je̱ bali i̱i̱nya̱ u̱gge̱, baling okko Ye̱su̱ i̱i̱zo̱ orog ci een Kapernaum, iziyyet
         ol ming i̱ki̱ya̱k enne ce̱e̱z. 2Ulutai zin ol nginati ki̱zzi̱ rok nginti arike e̱e̱ti̱ zoc, rok tatuga bu̱k reena,
         kar enne kuwahek nogo zoz ci Ta̱mu̱ta̱dde̱no̱. 3I̱vi̱ta̱ ol uggak, anyahak nonno e̱e̱t ci nganynganyik zoona, odonga ol cik een we̱c.
         4Baling iróng nege azucane nonno Ye̱su̱ eci a̱ppwa̱ koole, etteddit zin nege loriri
         ta̱dde̱na̱+, kar zin kodongta e̱e̱t neci kwe̱e̱na̱ kar zin kulucak ngati aave Ye̱su̱ ca̱a̱to̱.5Baling icin Ye̱su̱ gool ci a̱tu̱we̱ nege Ta̱mu̱ta̱dde̱n, iizek zin enne e̱e̱t ci nganynganyi
         zoona ko̱ ne, “Ngeranni, i̱ti̱vi̱lta̱i̱ i̱nne̱t mu̱nye̱na̱ do̱o̱k.”6I̱yo̱ko̱ aavtte da̱ de̱me̱zzo̱wa̱ uggak wak lo̱ti̱nno̱u̱ nginati, i̱no̱n nege zi̱nze̱tti̱nne̱
         cigge̱k, 7“Nya ming ozoz e̱e̱ti̱ cu ki i̱yo̱ko̱? A̱wu̱l enne zoz ci Ta̱mu̱ta̱dde̱no̱. Ngene
         wo̱ye̱ ci alalek ol ba̱ci̱nno̱k, iróng een Ta̱mu̱ta̱dde̱n do̱ niko?”8Ataman niko a̱gga̱ Ye̱su̱ vongize cinne zoz ci i̱no̱n nege, kar kizek nogo ne, “Nya
         ming i̱no̱nnu̱ niga zoz necu? 9Jang ci obokce: ka̱nne̱k e̱e̱t ci nganynganyi zoona ne, ‘Alalei Ta̱mu̱ta̱dde̱n i̱nne̱t
         mu̱nye̱n cigunnek,’ icima ‘Tinga je̱e̱na̱, lu̱c kwe̱e̱n cunne bito’? 10Abarik korongi ki̱ye̱le̱u̱ng abunna ming a̱gga̱yyu̱ anyak Ngerrti E̱e̱to̱+ doiz lo̱o̱ta̱ ngatu ci alalneke ol mu̱nye̱n.” Izek zin enne e̱e̱t ci nganynganyi
         zoona ko̱ ne, 11“Ka̱du̱wa̱ki̱n, tinga je̱e̱na̱, dima kwe̱e̱n cunne, bit ce̱e̱za̱.” 12Itinga e̱e̱ti̱ neci je̱e̱na̱ kar ku̱lu̱c kwe̱e̱n cinne kar koto kicinnet ebere do̱o̱k.
         A̱ma̱li̱ltte̱ ol ne̱ko̱ do̱o̱k o̱o̱tti̱ kar kinnatit Ta̱mu̱ta̱dde̱n, kizeto ne, “Ngen
         kicinnta gi̱i̱ imma ci ogon ki necu udut.”Awu Ye̱su̱ Le̱vi̱(Ma̱te̱yo̱ 9:9-13; Lu̱ka̱ 5:27-32)13Iyowa Ye̱su̱ re̱e̱nu̱n kar ki̱mi̱re̱ bo̱do̱k kuk nyatapara Ga̱li̱li̱ya̱. I̱vi̱tta̱k
         zin zu̱we̱ ci a̱ppwe̱ nonno, kar zin enne kakate kedemez nogo. 14Baling owo enne ti̱ti̱ma̱, icin Le̱vi̱, ngerrti Alipeyosi ming aave ngati a̱gga̱me̱
         ol mucuru. A̱nne̱k zin Ye̱su̱ nonno ne, “Nuwan” Itinga zin Le̱vi̱ kar kunu nonno.15Baling ngen Ye̱su̱ adak á̱há̱t ci yo̱mo̱no̱ ce̱e̱ze̱ ci Le̱vi̱, adakce da̱ enne
         ki nuyak waginnek ki ol wak aluta mucuru olle ki ol wak mu̱nye̱nu̱, eci anyak ol cik
         meelek giir bali annu nonno. 16Baling icinnet de̱me̱zzo̱wa̱ wak lo̱ti̱nno̱u̱ wak een Varacis+ Ye̱su̱ ming adakce ki olli mu̱nye̱nu̱ ki bo̱do̱k ol wak aluta ol mucuru, i̱jji̱nne̱t
         zin nege nuyak cik Ye̱su̱, “Nya ming adakce enne ki ol wak mu̱nye̱nu̱ ki bo̱do̱k ol
         wak alut mucuru ko̱?”17Baling izik Ye̱su̱ zoz necu, izek enne nogo ne, “Iróng e̱e̱ti̱ ci abunna ele ci orong
         ngari, abarik e̱e̱t ci omori ci orongi. Iróng bali anna ka̱kku̱ni̱ ki̱ki̱ya̱k kutu
         ol wak abunna, abarik Ka̱kku̱na̱k ol wak mu̱nye̱nu̱.”Zoz ci obod ki i̱ya̱wi̱ne̱t(Ma̱te̱yo̱ 9:14-17; Lu̱ka̱ 5:33-39)18I̱yo̱ko̱ i̱ya̱ye̱ nuyaha cik Joni ki olli Varacisi. I̱vi̱ta̱ ol uggak i̱jji̱nne̱t
         Ye̱su̱, “Nya nuyaha cik Joni ki nuyak cik Varacisi ming i̱ya̱ye̱ ko̱, ma̱i̱je̱ cigunnek
         iróng i̱ya̱ye̱?”19O̱bo̱de̱k zin Ye̱su̱ nogo, “I̱ya̱ye̱ wo̱ye̱ e̱re̱nno̱wa̱ cik e̱e̱t ci aruce ku̱ ming
         aave enne ki nogo?” Iróng wo̱ye̱ nege i̱ya̱ye̱, ming aave enne ki nogo. 20A̱kku̱ atin wazini ci okko e̱e̱ti̱ ci aruce odongnyai ngatinne̱ng, ovvo atin nege
         i̱ya̱ye̱ wazin neci.21Izek bo̱do̱k Ye̱su̱ nogo ne, “I̱llo̱i̱ e̱e̱t ci aubek ru̱u̱m ci een jor ru̱u̱m ci
         unuk erece. Ming u̱tu̱gu̱ enne niko, ereca ucca ru̱u̱m ci een jor ko̱ ru̱u̱m ci unuk
         ko̱, kize gerza ru̱u̱m necu udut. 22Izek bo̱do̱k Ye̱su̱ nogo ne, iróng ngaa a̱ddu̱te̱k merte ci een jor+ í̱jjó̱ ci anyak ti̱lo̱k. Ming u̱tu̱gu̱ enne niko, egerzan wo̱ye̱ merte neci í̱jjó̱
         neci, kar merte ki í̱jjó̱ necu do̱o̱k kegerezante. I̱llo̱i̱, a̱ddu̱te̱k enne merte
         ci een jor í̱jjó̱ ci een jor.”I̱i̱te̱n wa Yu̱bze̱nto̱(Ma̱te̱yo̱ 12:1-8; Lu̱ka̱ 6:1-5)23Imma I̱i̱te̱ne̱ wa Yu̱bze̱nto̱, owo da̱ Ye̱su̱ ma̱ne̱ ci labinu, kar nuyaha kotozzo
         ki nonno, u̱du̱lta̱ zin labi u̱gge̱ orong kadait. 24Izektek zin Varacisi Ye̱su̱ ne, “Cin di̱ nuyak cigunnek ko̱, nya ming ogon nege gi̱i̱
         ci akaka I̱i̱te̱ne̱ wa Yu̱bze̱nto̱?”25O̱bo̱de̱k zin enne, “Ngen da̱ niga ikebit gi̱i̱ bali ogon Da̱vi̱de̱+ ki ol ciginnek baling adak nogo magiz? 26Imma e̱rki̱te̱ wa bali Abiazari, alaan ci a̱ddi̱ki̱re̱ wawaco+ Ce̱e̱ze̱ wa Ta̱mu̱ta̱dde̱no̱, i̱tto̱ Da̱vi̱de̱ Ce̱e̱z wa Ta̱mu̱ta̱dde̱no̱+ kar kadak umune ci a̱li̱le̱ ci adak ol wak wawaco do̱ niko. Kar bo̱do̱k Da̱vi̱de̱
         kaanyik imma ol ciginnek.”27Kar zin Ye̱su̱ kizek nogo ne, “Adimanai I̱i̱te̱n wa Yu̱bze̱nto̱ ko̱ kize ci e̱e̱t
         ci diiri, iróng abarik Ta̱mu̱ta̱dde̱n adiman e̱e̱t ci diiri kize ci I̱i̱te̱n wa Yu̱bze̱nto̱.
         28Een zin Ngerrti E̱e̱to̱ Manyi ki I̱i̱te̱n wa Yu̱bze̱nto̱+ bu̱k.”
         
            
               	Loruhun ta̱dde̱n: Imma bali i̱i̱nya̱ ne̱ke̱ adiman ol ce̱e̱zi̱ cigge̱k cik anyak loruhun ci ogon ki
                     le̱be̱le̱ ta̱dde̱na̱ kar gon nege koot ta̱dde̱na̱ loruhuna kar ku̱tu̱gu̱zzo̱ kaal
                     cigge̱k.

               	Ngerrti E̱e̱to̱: Awu Ye̱su̱ ele cinne azi ne, ke̱e̱ni̱ enne Ngerrti E̱e̱to̱. I̱ye̱la̱ zoz necu azi
                     ne, een enne Ki̱ri̱sto̱, alaan ci ba̱a̱li̱ne̱t ci abak udut. IkebDaniel 7:13-14.

               	Varacis: E̱e̱ggi̱n Varacis de̱me̱zzo̱k wak edemez ol lo̱ti̱nno̱k wak Musesi, a̱tu̱ nege vongiz,
                     ki anjilo ci Ta̱mu̱ta̱dde̱no̱, ki bo̱do̱k zoz ci azi ne ingazi atin ol daiza. IkebBuk wa To̱ni̱a̱u̱ 23:8.

               	Merte ci een jor: Een de̱mzi̱ne̱t ci Ye̱su̱ kaviyak cik abunna cik ogon ki merte ci een jor. Ovvo Lo̱ti̱nno̱wa̱
                     cik Musesi ogon ki merte ci unuwa. I̱ta̱ng olli Ya̱u̱do̱ merte cinne̱ng e̱rki̱t co̱de̱
                     icima e̱rki̱nya̱ rama.

               	Da̱vi̱de̱: Atahala Ta̱mu̱ta̱dde̱n nonno kize alaan ci Israilo kar bo̱do̱k a̱kku̱ atin alaani
                     ci riili boore cinne, ci atin abal lo̱o̱c udut. Een alaani neci Ye̱su̱ Ki̱ri̱sto̱.
                     IkebCaliwon 132:11-12; Buk wa To̱ni̱a̱u̱ 2:30. Abak bali Da̱vi̱de̱ e̱rki̱nya̱ i̱bbo̱ng co̱de̱ baling ngen Ye̱su̱ ki̱ti̱rra̱i̱.
                  Ikeb1 Samwel 16-30; 2 Samwel 1-24; 1 Alaat 1-2.

               	Alaan ci a̱ddi̱ki̱re̱ wawaco: Ommog alaani ci a̱ddi̱ki̱re̱ wawaco ko̱ alaat cik olli wawaco eci een nonno do̱ ṯok
                     ci gon i̱i̱zo̱ Ce̱e̱z wa Ta̱mu̱ta̱dde̱no̱ Ngin wa A̱li̱le̱ Oroot e̱rki̱ta̱ lak co̱de̱.
                     Anyaha enne bi̱ye̱ cik kar kutuny mu̱nye̱n cigge̱k. Aave Ta̱mu̱ta̱dde̱n di̱ngdi̱ngo̱nta̱
                     Ngin wa A̱li̱le̱ Oroot, zoz zin ci iróng alaani ci a̱ddi̱ki̱re̱ wawaco ko̱ i̱i̱zo̱
                     ngintu i̱i̱te̱n imma e̱rki̱ta̱. IkebLeviticus 16; I̱bu̱ru̱ 9:1-7.

               	Ce̱e̱z wa Ta̱mu̱ta̱dde̱no̱: Anyak Ce̱e̱z wa Ta̱mu̱ta̱dde̱no̱ co̱de̱ ṯok Jerusalema, otodongek ol cik wawaco Ta̱mu̱ta̱dde̱n
                     muci nginati ki bali ming a̱du̱wa̱ lo̱ti̱nno̱wa̱ cik Musesi ke̱. Aave Ta̱mu̱ta̱dde̱n
                     Ce̱e̱ze̱ wa Ta̱mu̱ta̱dde̱no̱ Ngati A̱li̱le̱ Oroot di̱ngdi̱ngo̱nta̱. Alaan ci a̱ddi̱ki̱re̱
                     wawaco do̱ ci okko Ngati A̱li̱le̱ Oroot Ce̱e̱ze̱ wa Ta̱mu̱ta̱dde̱no̱, okko anyaha
                     bi̱ye̱ cik unye mu̱nye̱n cik ollu ngu̱me̱ ci Ta̱mu̱ta̱dde̱no̱, e̱rki̱ta̱ lak co̱de̱.
                     IkebLeviticus 16; I̱bu̱ru̱ 9:1-7.

               	Manyi I̱i̱te̱n wa Yu̱bze̱nto̱: U̱du̱wa̱k Ta̱mu̱ta̱dde̱n olli Ya̱u̱do̱ ku̱zu̱tte̱ I̱i̱te̱n wa Yu̱bze̱nto̱ eci enne
                     Eteehenya ta̱mu̱-keng ki lo̱o̱c. Zoz zin ci een Ta̱mu̱ta̱dde̱n do̱ Tehenyait ko̱ nenen
                     necu kar kize bo̱do̱k Manyi I̱i̱te̱n wa Yu̱bze̱nto̱. I̱yo̱ko̱ zin, baling azi Ye̱su̱
                     ne ke̱e̱ni̱ enne Manyi I̱i̱te̱n wa Yu̱bze̱nto̱, azi keng cinne ne, ke̱e̱ni̱ enne Ta̱mu̱ta̱dde̱n
                     ci keteheenya kaal do̱o̱k. IkebLu̱ge̱z 20:8-11.

A̱ti̱ri̱z Ye̱su̱ e̱e̱t ci arude a̱zzi̱ti̱(Ma̱te̱yo̱ 12:9-14; Lu̱ka̱ 6:6-11)1Imma i̱i̱te̱n imma baling okko Ye̱su̱ Ce̱e̱ze̱ wa Lawinto, aave da̱ e̱e̱ti̱ ci arude
         a̱zzi̱ti̱ nginati. 2Ma̱i̱je̱ ol uggak ne̱k aavtte nginati ke̱ orong gool ci kar kovolongte Ye̱su̱ ming
         abac gi̱i̱ imma, atangamttek zin nege nonno oroot, ming a̱ti̱ri̱z Ye̱su̱ e̱e̱t neci
         arude a̱zzi̱ti̱ ke̱ I̱i̱te̱ne̱ wa Yu̱bze̱nto̱. 3Izek zin Ye̱su̱ e̱e̱t neci arude a̱zzi̱ti̱ ke̱ ne, “Bil je̱e̱na̱ ngu̱me̱ ci ollu veelek.”4I̱jji̱n zin Ye̱su̱ nogo izek ne, “Gi̱i̱ jang ci a̱du̱wa̱ lo̱ti̱nno̱wa̱ cik abunna
         I̱i̱te̱ne̱ wa Yu̱bze̱nto̱: Ku̱tu̱gu̱ gi̱i̱ ci abunna yo icima ku̱tu̱gu̱ mu̱nye̱n,
         ka̱ti̱ri̱z ol kuruget icima kanyike ol ka̱da̱i̱to̱ I̱i̱te̱ne̱ wa Yu̱bze̱nto̱?” Abarik
         ijakce nege li̱i̱m.5Egelem Ye̱su̱ nogo mozinta, u̱u̱c nonno zinin oroot zo̱ze̱ ci gerze anyak nege zi̱nze̱tti̱nne̱
         ko̱, kar zin kizek e̱e̱t neci ne, “Zolan a̱zzi̱t cunne.” Ozolan zin e̱e̱ti̱ neci a̱zzi̱t,
         ubunna zin nonno a̱zzi̱ti̱. 6Oot zin olli Varacis reena akate orongit ki olli alaan He̱ro̱di̱ gool ci kar ku̱ru̱kte̱
         Ye̱su̱ ka̱da̱k.Annu koole ci a̱ppwe̱ Ye̱su̱7Baling ovvo Ye̱su̱ ki nuyak waginnek nyatapara, unuwet zin koole cik meelek lo̱o̱ce̱
         ci Ga̱li̱li̱ nogo vu̱rrta̱. 8Ma baling iziyyet nege kaal cik ogon Ye̱su̱ ko̱ do̱o̱k, i̱vi̱tta̱k ol cik meelek lo̱o̱ce̱
         ci Ju̱de̱ya̱ ki orog ci Jerusalemi ko̱ nonno. A̱vvu̱ ol bo̱do̱k lo̱o̱ce̱ ci Idumea,
         ki lo̱o̱cco̱k cik ti̱ti̱me̱ ci moro ci Jordani ki o̱ro̱gjo̱k cik een Tyre ki Sidon.
         9Ma̱rri̱t ming a̱ppwa̱ koole, u̱du̱wa̱k enne nuyak waginnek kanyaktak nonno i̱bo̱ cidici
         kize ojon, kar kalam ol ngati amunye nonno. 10Eci enne angaru ol cik meelek giir mo̱ri̱zo̱we̱, iyota zin ol wak anyak mo̱ri̱zzo̱k
         e̱le̱tti̱ne̱ orongit ku̱u̱me̱t nonno. 11Ming acin ol wak anyak kuulo wak miningu ko̱ nonno, uduwet zin lo̱o̱c kar kegerenyit
         kizeto ne, “E̱e̱ni̱ i̱nna̱ Ngerrti Ta̱mu̱ta̱dde̱no̱.” 12Abarik Ye̱su̱ u̱du̱wa̱k ol wak anyak kuulo ko̱ zoz ci okkomi, “Ma a̱du̱wa̱nnu̱ ke̱e̱ni̱
         anna ngene.”Atahala Ye̱su̱ to̱ni̱a̱k omoto ki rama(Ma̱te̱yo̱ 10:1-4; Lu̱ka̱ 6:12-16)13Ottod Ye̱su̱ bee kar kutu demezyak wak orong enne, kar zin nege ki̱vi̱ta̱k nonno.
         14Atahala zin Ta̱mu̱ta̱dde̱n to̱ni̱a̱k+ omoto ki rama kar kizeto ciginnek, kar gon korkorrit ki nogo, kar gon ki̱tto̱n nogo
         koot kuwaktek ol zoz ci Ta̱mu̱ta̱dde̱no̱, 15kar kanyait komiz ci ottowe nege kuulo cik lo̱rye̱nta̱k olle. 16E̱e̱ggi̱n ne̱ko̱ to̱ni̱a̱k wak atahala Ye̱su̱ ko̱: Si̱mo̱ne̱ (wa akannek bo̱do̱k enne
         zar cik een Peturu); 17Je̱mi̱s ngerrti Zebedee ki gotoni wa een Jon (wak anyik enne nogo zar wak een Borgenec,
         azi keng cinne ne dooli cik borowoco); 18ki Andereya, ki Vilip, ki Bartolomeyo, ki Ma̱te̱yo̱, ki Tomas, ki Je̱mi̱s ngerrti
         Alipeyo, ki Taudesio, ki Si̱mo̱ne̱ wa amarine gaala wak Romi, 19ki Judas Iskariyot bali adawa Ye̱su̱ ke̱.Ye̱su̱ ki Beelzebub alaan ci kuulou(Ma̱te̱yo̱ 12:22-32; Lu̱ka̱ 11:14-23; 12:10)20I̱tto̱ zin Ye̱su̱ ce̱e̱z imma, kar bo̱do̱k koole ku̱lu̱te̱, ki̱zzi̱ gool to ci adaine
         enne ki nuyak ciginnek. 21Baling iziyyet boor co Ye̱su̱ gi̱i̱ ci ogon enne ko̱, oot nege ngatinne orongit kanyaktak
         nonno ce̱e̱z, eci azi nege ne, “I̱pi̱ye̱ nonno oo.”22Imma de̱me̱zzo̱wa̱ wak lo̱ti̱nno̱k wak Musesi balik a̱vvu̱ Jerusalema izeto ne, “Anyak
         enne Beelzebub+ wa a̱ddi̱ki̱re̱! Ottok enne kuulo komize ci lo̱rye̱nto̱ wa een alaan ci kuulou.”23Utuwa zin Ye̱su̱ nogo kar zin kozozik nogo yabzinta, izek ne, “Ottok wo̱ye̱ Sitani
         Sitan ku̱? 24Ming oyoho alaanzet ecito, iróng alaanzet neci abile. 25Ming oyoho ol ce̱e̱za̱ ecito, iróng ce̱e̱z neci abile. 26Ming adang Sitani gonoggi, kar bo̱do̱k kengerit e̱le̱tti̱, iróng wo̱ye̱ nege angida;
         uṯurehe alaanzet cinne̱ng. 27Een de̱de̱, iróng wo̱ye̱ e̱e̱ti̱ imma i̱i̱zo̱ ce̱e̱z ci e̱e̱t ci okkomi kar kodong
         i̱jjo̱ cik e̱e̱t neci, orong arrak enne keceb manyi ce̱e̱z, kar kogoroz ce̱e̱z neci.
         28Ka̱du̱wa̱kku̱ng zoz ci een de̱de̱, alalnek atin Ta̱mu̱ta̱dde̱n mu̱nye̱n cik ollu ki
         zoz ci odome nege Ta̱mu̱ta̱dde̱n. 29Ma̱i̱je̱ e̱e̱ti̱ ci odom Vongiz ci A̱li̱le̱, iróng Ta̱mu̱ta̱dde̱n, alalnek nonno mu̱nye̱n,
         abac enne mu̱nye̱n cik ovvo udut.”30U̱du̱wa̱ enne zoz necu eci ol izeto ne, “Anyak enne kuulo cik lo̱rye̱nta̱k.”Gotonoggi Ye̱su̱ ki yaatinne(Ma̱te̱yo̱ 12:46-50; Lu̱ka̱ 8:19-21)31A̱ra̱yya̱ zin gotonoggi Ye̱su̱ ki yaatinne. Ibilet zin reena, i̱tto̱ni̱t zin e̱e̱t
         imma kar kutu nonno. 32Aburuk da̱ koole nonno ngati aavtte lo̱o̱ta̱, kar ku̱du̱kta̱k nonno, “Aavtte ciko
         yaatunne ki gotonoggu ki ngonoggu reena, orong kicinti i̱nne̱ta̱.”33I̱jji̱n zin enne nogo, “Ngene ci een yaatanni ki ciko ngene cik e̱e̱ggi̱n gotonogga?”34Kar zin enne kicin ol wak aavtte lo̱o̱ta̱ aburuk nonno ko̱, kar zin ize ne, “E̱e̱ggi̱n
         ne̱ko̱ yaatanni ki gotonogga! 35Ming ogon e̱e̱ti̱ zoz ci orong Ta̱mu̱ta̱dde̱n, een enne gotona ki ngoona ki yaatanni.”
         
            
               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Beelzebub: Een Beelzebub zar u̱gge̱ cik Sitan lo̱rye̱ni̱t wa een alaan ci anjilonyau wak bali
                     abure Ta̱mu̱ta̱dde̱no̱ ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱
                     zin anjilonya ne̱ko̱ izeto kuulo lo̱o̱ta̱ ngatu. IkebO̱no̱zzo̱k 12:7-9.

Yabzinet ci e̱e̱t ci arir ma̱na̱(Ma̱te̱yo̱ 13:1-9; Lu̱ka̱ 8:4-8)1Akate bo̱do̱k Ye̱su̱ kar kedemezo nyatapara ti̱ti̱ma̱. Ize koole neci alutai kuburuk
         nonno ke̱ a̱ppwa̱ oroot kar zin kaanyik nonno ki̱tto̱ i̱bo̱ ci abile nyatapar utuga,
         kar zin ka̱vvu̱ i̱ba̱, ma̱i̱je̱ koole do̱o̱k aavtte ti̱ti̱ma̱. 2Kar zin enne kedemez nogo kaal cik meelek yabzinta, kar zin kizek nogo de̱mzi̱nte̱
         cinne ne, 3“Izikto da̱! Uk e̱e̱ti̱ ci ma̱nu̱ okko arir i̱nyo̱mo̱. 4Ma baling azzac enne i̱nyo̱mo̱, i̱i̱na̱k i̱nyo̱mo̱na̱ uggak gool, i̱vi̱ta̱ iballi
         ebertta ne̱ke̱. 5Ovvo i̱nyo̱mo̱na̱ uggak i̱i̱na̱k nginti een biyen, nginti iróng anyak todowa cik meelek.
         Alize ataman, ma̱rri̱t ngin neci iróng anyak todowac ci a̱ppwe̱. 6Imma ming i̱ki̱ya̱ koor, ayukyuwan kaal ne̱ke̱ ka̱da̱i̱to̱ eci iróng anyak egero cik
         i̱i̱zo̱ lo̱o̱c ju̱rru̱m. 7I̱i̱na̱k i̱nyo̱mo̱na̱ uggak biila orgen, i̱ti̱li̱za̱ biila kar kumunyet nogo, iróng
         zin i̱nyo̱mo̱na̱ ne̱ke̱ a̱bbi̱re̱. 8I̱i̱na̱k i̱nyo̱mo̱na̱ uggak nginti een lobonok. I̱ti̱li̱za̱ ta̱dde̱n ki̱bbi̱re̱to̱,
         otorye kizeto moten i̱i̱yo̱, moten torkonom icima kizeto obet cik meelek.”9Kar zin Ye̱su̱ kize ne, “Anyik e̱e̱t imma ci anyak iin cik aziknene, anyik kiziyo.”Nya Ye̱su̱ ming ozoz yabzinta ko̱?(Ma̱te̱yo̱ 13:10-17; Lu̱ka̱ 8:9-10)10Baling a̱vvu̱ enne do̱, i̱jji̱nne̱t zin to̱ni̱a̱ha̱ wak een omoto ki rama ki bo̱do̱k
         ol u̱gge̱ cik aburuk nonno ungec ci yabzinet necu. 11U̱du̱wa̱k zin enne nogo, “Anyoziung i̱ge̱t zoz ci ba̱a̱li̱ne̱t ci Ta̱mu̱ta̱dde̱no̱
         a̱lu̱gnye̱ ko̱. Ma̱i̱je̱ ngati ol ne̱k aavtte reena ke̱, a̱du̱ya̱i̱ zoz do̱o̱k i̱ya̱bzi̱nta̱.
         12Kar zin“‘Acin wo̱ye̱ nege, ma̱i̱je̱ ngatu iróng zin acin de̱de̱,kar zin bo̱do̱k azikne abarik iróng zin a̱gga̱;uhu wo̱ye̱ zi̱nze̱tti̱ cigge̱k, kar Ta̱mu̱ta̱dde̱n kalalek nogo!’”-Oob Ye̱su̱ zoz ci e̱e̱t ci e̱e̱vi̱ye̱(Ma̱te̱yo̱ 13:18-23; Lu̱ka̱ 8:11-15)13Izek zin Ye̱su̱ nogo ne, “Iróng niga a̱gga̱yyu̱ ungec ci yabzinet cu? A̱gga̱yyu̱ wo̱ye̱
         atin niga yabzinet imma ku̱? 14Ogon e̱e̱ti̱ ci ma̱nu̱ ki e̱e̱ti̱ ci okkoye zoz ci Ta̱mu̱ta̱dde̱no̱ olle. 15Ogon ol uggak ki i̱yo̱ko̱ i̱nyo̱mo̱na̱ cik i̱i̱na̱k gool ko̱, nginti arirene zoz.
         Ming aziye nege ataman niko, a̱kku̱ Sitani okko irana zoz ci arire zi̱nze̱tti̱nne̱
         cigge̱k ko̱. 16Ogon ol uggak ki i̱nyo̱mo̱na̱ wak i̱i̱na̱k nginti een biyen, aziye zoz ci Ta̱mu̱ta̱dde̱no̱
         ataman, kar kelema talninta. 17Ma̱i̱je̱ zin ngatu iróng arike zi̱nze̱tti̱ ju̱rru̱m (anyak egero ju̱rru̱m), a̱tu̱we̱
         arrak do̱yo̱i̱t. Ming okko piryanzet a̱kku̱ icima gi̱de̱ne̱t zo̱ze̱ ci zoz necu, odotek
         zoz necu lo̱o̱c ataman. 18Ogon bo̱do̱k uggak ki i̱nyo̱mo̱na̱ cik arironik nginti een biila ko̱, aziye zoz ju̱rru̱m;
         19ma̱i̱je̱ ming i̱no̱n nege kaal wak baizak, ki lu̱te̱ne̱t wa oronge e̱e̱ti̱ kize jaitot,
         okko zoz necu adudut zoz bali izik e̱e̱ti̱ ke̱, kar zoz neci iróng ngen anyaha zoz
         ci abunna. 20Ogon uggak ki i̱nyo̱mo̱na̱ wak arire lobonowa, aziye zoz, elemi zoz neci, kar ki̱bbi̱re̱to̱
         labina lak moten i̱i̱yo̱, icima moten torkonom icima obet cik meelek kommogit i̱nyo̱mo̱
         balik arire ke̱.”Yabzinet ci urezo(Lu̱ka̱ 8:16-18)21Izek zin enne nogo ne, “Anyaha wo̱ye̱ i̱nna̱ urez kar bo̱do̱k bung uduca icima arike
         kwe̱e̱n ecito? Abarik iróng gon i̱nna̱ arike kibil ju̱rru̱m ngati derenyi. 22Eci gi̱i̱ ci a̱lu̱gnye̱, orong ki̱ye̱la̱i̱, eci gi̱i̱ ci a̱lu̱gnye̱ orong kanyayai
         nginti voori. 23Ming anyak e̱e̱ti̱ imma iin, anyik kiziyo.”24Emena Ye̱su̱ zoza dee, “I̱no̱n ju̱rru̱m zoz ci aziyi i̱nna̱, gool ci i̱ya̱be̱ i̱nna̱,
         i̱ya̱bzo̱ni̱ki̱ atin i̱nne̱t bu̱k, icima kize a̱ppwa̱ kommog necu. 25Ming a̱gga̱ e̱e̱ti̱ zoz cinanni imma, anyonik atin nonno cik meelek; ma̱i̱je̱ ming
         a̱gga̱ e̱e̱ti̱ zoz cinanni cidici nu̱nu̱n, a̱gga̱mnya̱i̱ atin zoz ci a̱gga̱ enne ko̱.”Tubzenet ci inyemenit ci alize26Izek bo̱do̱k enne nogo ne, “Ogon zin ba̱a̱li̱ne̱t ci Ta̱mu̱ta̱dde̱no̱ ke̱te̱. Azacek
         e̱e̱ti̱ imma i̱nyo̱mo̱ lo̱o̱c. 27Imma ba̱a̱li̱n kaal ki wazin tu̱p, ming okko adunge icima ingazi unyahe, alize i̱nyo̱mo̱na̱
         kiyokta, ming nu̱nu̱n iróng enne a̱gga̱ alize ku̱. 28Anyike todowa labi kiyokta, arrak alize kizeto angaya, kar kartik viyong, kar zin
         vu̱rrta̱ kartik labi. 29Baling ovvo labina a̱bbi̱re̱, etted zin enne abaza, eci i̱ki̱ya̱ i̱i̱te̱ni̱ ci ettede
         labi.”Tubzenet ci bu̱ra̱co̱c ci bolbolento(Ma̱te̱yo̱ 13:31-32; Lu̱ka̱ 13:18-19)30Izek zin bo̱do̱k Ye̱su̱ nogo ne, “Kazi wo̱ye̱ ne ogon ba̱a̱li̱ne̱t ci Ta̱mu̱ta̱dde̱no̱
         ki ni̱i̱, icima yabzinet jang ci wo̱ye̱ ka̱du̱wa̱ne̱ ba̱a̱li̱ne̱t necu? 31Ogon ki bu̱ra̱co̱c ci bolbolento, wa zin idicilim gon arirek i̱nna̱ lo̱o̱c ko̱. 32Ming okko i̱nna̱ ariri, alize ki̱ddi̱ki̱r kommog keen cik ma̱nu̱ do̱o̱k, anyak alawo
         cik a̱ddi̱ki̱re̱ eenycine iballi wak a̱ku̱l ta̱dde̱na̱ aavtte alawo ne̱ke̱.”Zoz ci edemeze Ye̱su̱ ol yabzinta(Ma̱te̱yo̱ 13:34-35)33A̱du̱wa̱k Ye̱su̱ nogo zoz ngati ikebe yabzinet cik meelek giir kar nege ka̱gga̱c.
         34Ngen enne kozozik ol ollin, ozoz yabzinta. Ma̱i̱je̱ ming a̱vvu̱to̱ enne ki nuyak ciginnek,
         oobek u̱nge̱tti̱ cik yabzinto.Abiliz Ye̱su̱ ngoot(Ma̱te̱yo̱ 8:23-27; Lu̱ka̱ 8:22-25)35Imma i̱i̱te̱n neci baling ize looci yo̱mo̱n, izek enne nuyak ciginnek ne, “Ize we̱t
         kettedit koo o̱to̱ne̱ ci golla.” 36Utungtek koole vu̱rru̱t, kar zin demezyaha ciginnek koot i̱bo̱wa̱. Orkorrit zin nege
         ki Ye̱su̱, anyak i̱be̱t u̱gge̱ bu̱k cik orkor ki nonno. 37I̱ki̱ya̱ ngooti ci apalpalan maam ki̱tto̱zo̱ i̱bo̱, ize ojon ngati u̱be̱ne̱ i̱bo̱.
         38Adunge da̱ Ye̱su̱ i̱bo̱wa̱ o̱to̱ne̱ immane atada oo ṯaabawa. I̱ti̱ngka̱c zin nuyaha
         nonno kar kizettek ne, “De̱me̱zo̱i̱t, iróng i̱nna̱ edeconiket ming kutududewa ko̱?”39Itinga enne je̱e̱na̱, egerenyek ngoot kar kizek tawan ne, “A̱vvu̱ dee! Bil dee!”40Izek zin enne nuyak ciginnek ne, “Nya ming o̱ngo̱o̱li̱nnu̱ niga oroot ko̱? Iróng niga
         ngen anyakku tu̱we̱ne̱t?”41O̱to̱ngo̱o̱ltte̱ nege oroot kar ki̱jji̱nne̱t e̱le̱tti̱, “Ngene necu? Aziye rok ngoot
         ki tawan bu̱k nonno ko̱!”

Angaru Ye̱su̱ e̱e̱t ci anyak kuulo cik lo̱rye̱nta̱k(Ma̱te̱yo̱ 8:28-34; Lu̱ka̱ 8:26-39)1Etteddit nege nyatapar oot ki ti̱ti̱m wa lo̱o̱c ci een Gerasenes. 2Baling iyowa Ye̱su̱ i̱bo̱wa̱, i̱ki̱ya̱ zin e̱e̱ti̱ ci anyak kuulo cik lo̱rye̱nta̱k
         ilomete, orong ki̱ki̱ya̱ kurumto ki nonno. 3Abak e̱e̱ti̱ necu ilomete, iróng e̱e̱ti̱ imma uule keceb nonno udut, ming eceb ol
         nonno wo̱ye̱ diditaca wa een ziik nu̱nu̱n, iróng uule. 4Eci gon ba̱li̱ye̱ e̱ce̱bje̱ nonno azzina ki zo̱o̱, abarik etted diditac kar zin ku̱du̱l
         ziik ne̱k zoone ciginnek ko̱. I̱llo̱i̱ e̱e̱t imma ci okkomi kar keceb nonno. 5Oong enne ba̱a̱li̱n kaal ki wazin tu̱p ilomete ki biyene, kar zin gon ku̱tu̱lu̱ oroot
         bak etted ele cinne biyene.6Baling edenya enne Ye̱su̱ reena, i̱vi̱ra̱k nonno kar zin kakate u̱zu̱ngtti̱ lo̱o̱c
         ngu̱me̱ cinne. 7Egereny zin enne muluwe ci a̱ppwe̱, “Orongi i̱nna̱ nya ngatinanni, Ye̱su̱, Ngerrti
         Ta̱mu̱ta̱dde̱n wa a̱ddi̱ki̱re̱? Du̱l da̱ keet zare cik Ta̱mu̱ta̱dde̱no̱ ize ne iróng
         atidic i̱nna̱ a̱gi̱dda̱n!” 8Izek zin Ye̱su̱ nonno ne, “Iyowa ngati e̱e̱t necu, i̱nna̱ kuuloci ci lo̱rye̱nto̱.”9I̱jji̱n zin Ye̱su̱ nonno, “Azi zar cigunnek ne ngene?”Abariz zin e̱e̱ti̱ ci anyak kuuloc ci lo̱rye̱nto̱ ko̱, azi ne, “Azi zar cigannik ne
         Legion, ma̱rri̱t ming ke̱e̱ggi̱nna̱ naga meele.” 10Ilalek zin kuuloci Ye̱su̱ izek ne, ma ottoweket lo̱o̱c imma.11Anyak da̱ teny ci batakwanu ege biya abanyca. 12Ilalttek zin kuulo cik lo̱rye̱nta̱k Ye̱su̱ izektek ne, “To̱ne̱i̱t agit ki̱tto̱za̱
         batakwa; inyet ki̱tto̱za̱ nogo.” 13Elema zin Ye̱su̱, kar zin kuulo cik lo̱rye̱nta̱k kiyokta ngati e̱e̱t neci i̱to̱zzo̱
         zin batakwa. Een teny ci batakwanu ne̱ke̱ i̱bbo̱nge̱t rama (2,000), i̱rra̱ne̱ batakwana
         ti̱ti̱ma̱ ku̱lu̱ce̱ koot zi̱la̱ ki̱ta̱za̱k nyatapar kutuddudde do̱o̱k.14Ma̱i̱je̱ ol wak uuwa batakwa ko̱ i̱vi̱re̱t oot u̱du̱kta̱k ol olo zoz neci, kar zin
         ol koot kicinnet nya ci adak batakwa. 15Baling i̱vi̱tta̱k ol Ye̱su̱, amuda abarik e̱e̱t bali gon anyak kuulo cik lo̱rye̱nta̱k
         ko̱ ming aave lo̱o̱ta̱, aim ru̱u̱ma̱ni̱ ju̱rru̱m, kubunna oo, kar zin ol ko̱to̱ngo̱o̱ltte̱
         lo̱o̱c niko. 16U̱du̱kta̱k zin ol balik icinnet zoz neci ke̱, ol u̱gge̱ gi̱i̱ bali ogonik Ye̱su̱ e̱e̱t
         ci anyak kuulo cik lo̱rye̱nta̱k ke̱ ki batakwa. 17Ilalttek zin ol Ye̱su̱ abunna ming ungnek orog cinne̱ng ko̱ lo̱o̱c.18Baling okko Ye̱su̱ ottod i̱bo̱ niko, ilalek e̱e̱ti̱ ci wanai anyak kuulo cik lo̱rye̱nta̱k
         ko̱ nonno, orong korkorrit ki nonno bu̱k. 19Iróng Ye̱su̱ ngen elemi, abarik a̱nne̱k ne, “Bit olo, boore wagunnek kar du̱wa̱k nogo
         irezi Manyi i̱nne̱t ku̱, kar gool ci amanik i̱nna̱ nonno kaanyi deten.” 20Uk zin e̱e̱ti̱ kar kakate ku̱du̱wa̱k ol o̱ro̱gjo̱we̱ cik een omoto een zara Dikapolis
         zoz ci u̱tu̱gu̱we̱k Ye̱su̱ nonno. U̱ku̱lte̱k zin ol do̱o̱k je̱e̱n.Do̱le̱c ci a̱da̱k ki ngaa ci omori(Ma̱te̱yo̱ 9:18-26; Lu̱ka̱ 8:40-56)21Baling i̱mi̱ro̱zi̱k Ye̱su̱ i̱bo̱ kar ketted nyatapar kuk ti̱ti̱me̱ co̱de̱ ko̱, u̱lu̱tte̱
         zin koole ci a̱ppwe̱ uburuktek nonno orgen. 22Kar zin ddi̱ki̱ryo̱i̱ti̱ co̱de̱ ci Ce̱e̱ze̱ wa Lawinto een Jairus i̱ki̱ya̱k nogo,
         ma baling icin Ye̱su̱, akat u̱zu̱ngti̱nne̱ zoone ciginnek. 23Kar zin kilalek nonno kizek ne, “Een buweenyanni wadici daizoit, a̱vvu̱ lo̱o̱k utuga.
         I̱jja̱ tadek a̱zzi̱t nonno ngaru kar kubunna kurug.” 24Orkorrit zin Ye̱su̱ ki nonno.Unuwet zin koole ci a̱ppwe̱ nonno kar kuburuktek orgen. 25Aave da̱ nginati ngaa ci adak bi̱ye̱ta̱ e̱rki̱to̱k omoto ki rama, iróng bu̱k abile.
         26Ippira da̱ enne we̱t ngarret zee kedeccai kaala ciginnek do̱o̱k, abarik weete kubunna,
         otorye morizi kize gerza. 27Baling izik enne zoz ci angaruwe Ye̱su̱ ol, i̱ki̱ya̱k enne koole kar ku̱u̱m ru̱u̱m
         ci Ye̱su̱ eci vu̱rrto̱. 28Eci enne i̱no̱n azi ne, “Ming ku̱u̱ma̱ zar ru̱u̱m cinne ko̱ do̱, kangaruwe niko ki̱zzi̱
         morizi to.” 29Ataman niko ibilet bi̱ye̱ta̱ ne̱ke̱, a̱gga̱ enne eliya niko i̱zzi̱ pirnanet ngatinne
         to.30Ma̱i̱je̱ Ye̱su̱ a̱gga̱ niko ming iyowa komizi imma eliye cinne. Utuhuwe zin enne icin
         koole kar ki̱jji̱no̱, “Ngene ci u̱u̱m ru̱u̱m cinanni?”31Abarizek zin nuyaha waginnek nonno, “A̱gga̱ i̱nna̱ ming apudani ol cik meelek i̱nne̱ta̱,
         imma ngatu a̱jji̱nne̱, ngene ci u̱u̱mnya̱n?”32Ma̱i̱je̱ Ye̱su̱ ereny ol do̱o̱k kar kicin ngene ci u̱tu̱gu̱ zoz necu. 33Kar ngaa ci a̱gga̱ nya ci ogonik Manyi nonno, i̱ki̱ya̱ kar kakatek u̱zu̱ngti̱nne̱
         ngati Ye̱su̱, a̱bba̱ri̱t dalanzetena, u̱du̱wa̱k zin nonno zoz ci een de̱de̱. 34Izek zin Ye̱su̱ ngaa neci ne, “Buweenyanni, angaruwi i̱nne̱t tu̱we̱ne̱t cunne. Bit
         labak, iróng atin i̱nna̱ bo̱do̱k apirna.”35Baling ngen Ye̱su̱ ozozi, i̱vi̱ta̱ ol uggak ce̱e̱ze̱ ci Jairusi, ddi̱ki̱ryo̱i̱t ci
         Ce̱e̱z wa Lawinto. Izeto zin ne, “A̱da̱k buweenyinne, ma ngen acunani de̱me̱zo̱i̱t
         gaganiko.”36Ibbez Ye̱su̱ zoz ci ozoz nege ke̱, kar ku̱du̱wa̱k ddi̱ki̱ryo̱i̱t ci Ce̱e̱z wa Lawinto,
         “Ma o̱ngo̱o̱le̱; abunna ming a̱tu̱we̱nu̱ dee.”37Iróng Ye̱su̱ ngen elemi ol do̱o̱k kunuwet nonno, elemi Peturu, ki Je̱mi̱s ki Jon gotoni
         Je̱mi̱s do̱ niko cik annu nonno. 38Baling uzuca ce̱e̱z ci ddi̱ki̱ryo̱i̱t ci Ce̱e̱z wa Lawinto, edenya Ye̱su̱ ol cik ovoce
         e̱le̱tti̱ lo̱o̱c, a̱lu̱ uggak oroot. 39I̱tto̱ enne ce̱e̱z kar zin kizek ol ne, “Nya ming ovocu e̱le̱tti̱ lo̱o̱c ko̱, ki u̱lu̱wa̱
         necu do̱o̱k? Ngen do̱le̱c ka̱da̱k, abarik adunge labak.” 40Abarik nege aranne nonno.Baling ottowek Ye̱su̱ nogo do̱o̱k re̱e̱nu̱n, kar zin kidima be̱e̱ti̱ do̱le̱co̱ ki
         yaatinne ki nuyak balik ovvo ki nonno ke̱, kar ki̱tto̱zo̱ rok nginti aave do̱le̱c.
         41Odong zin Ye̱su̱ do̱le̱c azzine kar kizek ne, “Taliza kuum.” Azi ungec ci zoz necu
         ne, “Do̱le̱c wa dici, ka̱nne̱ki̱ ne, tinga je̱e̱na̱!” 42Ataman niko ibil do̱le̱c je̱e̱na̱, kar koto ku̱lu̱c lo̱o̱c. (Een da̱ e̱rki̱to̱wa̱
         cik do̱le̱c neci omoto ki rama). A̱ma̱li̱ltte̱ ol o̱o̱tti̱ zo̱ze̱ necu oroot. 43I̱ti̱lo̱ zin Ye̱su̱ nogo gerza ming a̱du̱wa̱kku̱ e̱e̱t imma ka̱gga̱ zoz necu, kar
         ku̱du̱wa̱k nogo kanycik do̱le̱c gi̱i̱ kadak.

Iróng ol o̱ngo̱o̱le̱ a̱ri̱to̱i̱t ci zoz ci Ta̱mu̱ta̱dde̱no̱(Ma̱te̱yo̱ 13:53-58; Lu̱ka̱ 4:16-30)1I̱mi̱re̱ zin Ye̱su̱ nginati uk o̱rge̱ cinne̱ng, Nazereta, orkor ki nuyak waginnek.
         2Baling ize I̱i̱te̱n wa Yu̱bze̱nto̱, uk Ye̱su̱ akate de̱mzi̱ne̱t Ce̱e̱ze̱ wa Lawinto.
         A̱ma̱li̱ltte̱ ol cik meelek o̱o̱tti̱ ming aziye de̱mzi̱ne̱t cinne.I̱jji̱nto̱ zin nege, “Amuda e̱e̱ti̱ cu zoz necu nga? Genyiz ci ogon ku̱ ci anyonik
         nonno ko̱, ogon abarik kaal cik a̱vu̱la̱! 3Iróng dim enne een e̱e̱t wagon adiman lecerit keene ko̱? Iróng dim enne een ngerrti
         Ma̱ri̱ya̱, wa een gotoni Je̱mi̱s, ki Yosevo, ki Ju̱da̱ ki Si̱mo̱ne̱? Iróng dim ngonoggja
         abak ki agit ngatu bu̱k?” Utuburet zin ol nong ngatinne oroot.4Izek zin Ye̱su̱ nogo ne, “Iróng ol o̱ngo̱o̱le̱ a̱ri̱to̱i̱t ci Ta̱mu̱ta̱dde̱no̱ boore
         cinne ki olli orog cinne do̱o̱k.” 5Iróng zin Ye̱su̱ ngen ogon kaal cik a̱vu̱la̱ nginati, atadek ol cik omori azzin alawek
         Ta̱mu̱ta̱dde̱n kar enne kangaru nogo mo̱ri̱zo̱we̱. 6A̱ku̱le̱k enne nogo zo̱ze̱ ci iróng nege anyak tu̱we̱ne̱t.I̱tto̱n Ye̱su̱ demezyak waginnek omoto ki ram(Ma̱te̱yo̱ 10:5-15; Lu̱ka̱ 9:1-6)Oto zin Ye̱su̱ u̱lu̱c o̱ro̱gjo̱k edemez ol o̱ro̱gjo̱we̱. 7Utu zin enne demezyak waginnek kar ki̱tto̱n nogo kotozzo rama rama, kaanyik komiz
         ci ommoge kuulo cik lo̱rye̱nta̱k. 8Icu zoz ci i̱lo̱ti̱k enne nogo: “Ma ovvoyyu da̱i̱ne̱t icima mu̱ge̱ ki o̱ro̱bi̱ya̱,
         o̱o̱tte̱ keen cik omtinu do̱ niko. 9I̱ti̱me̱t caava ki ru̱u̱ma̱ni̱ cik anyakku e̱le̱tti̱ne̱, ma a̱ra̱bu̱ku̱ ru̱u̱ma̱ni̱.
         10Ming i̱zzo̱yu̱ ce̱e̱z ci e̱e̱to̱, a̱vvu̱t ce̱e̱ze̱ neci rok i̱i̱te̱n ci ovvo niga
         ovvoyyu o̱rge̱ emani. 11Ming iróng orogi a̱gga̱ma̱nu̱ng icima aziye zoz cunno̱ng, u̱tu̱ru̱rta̱ todowa zone
         kar kize neci gi̱i̱ ci i̱ye̱la̱ ming aburnnu niga nong ngatinne̱ng.”12Oot nege kar kuwaktek ol zoz ci ungneke nege mu̱nye̱n lo̱o̱c. 13Ottoit kuulo cik lo̱rye̱nta̱k meelek olle kar ku̱vu̱de̱t ol cik omori o̱o̱tti̱ maala
         kubunnta.Daiz ci Jon Ba̱ti̱ti̱mo̱(Ma̱te̱yo̱ 14:1-12; Lu̱ka̱ 9:7-9)14Ma baling izik alaani He̱ro̱di̱+ zoz necu, u̱bu̱lte̱ zara cik Ye̱su̱ oroot. Azi ol uggak ne, “Oboda Jon Ba̱ti̱ti̱mo̱
         daiza, zoz ci anyak enne komiz ci ogone kaal cik a̱vu̱la̱.”15Ovvo ol uggak azi ne, “Een enne E̱li̱ja̱.”+Ngen bo̱do̱k uggak ommog zoz ci azi ne, “Een enne a̱ri̱to̱i̱t ci zoz ci Ta̱mu̱ta̱dde̱no̱,
         atubo ki a̱ri̱tto̱k balik reentik.”16Imma baling izik He̱ro̱di̱ zoz necu, ize enne ne, “Jon i̱yo̱ko̱, e̱e̱t bali ketteda
         anna oo ke̱ ci bo̱do̱k itinga daiza ko̱!”17Ngibali He̱ro̱di̱ enne eliya aanyik aciir zoz ci a̱gga̱me̱ Jon kecebit, kar zin kartik
         lagam. Ogon He̱ro̱di̱ zoz necu eci bali enne aama ngaa ci gotononi Vilip,+ een zara cik ngaa neci Herodias. 18Eci Joni a̱nne̱k alaan He̱ro̱d ne, “Iróng een keer ci abunna ming aama i̱nna̱ ngaa
         ci gotononnu.” 19Aarik zin ngaa ci een Herodias Jon zinin kar korong abunna ming a̱ru̱we̱ Jon ka̱da̱k.
         Iróng zin enne amuda gool ci a̱ru̱we̱, 20ma̱rri̱t He̱ro̱di̱ o̱ngo̱o̱le̱ Jon kar kuzute nonno. A̱gga̱ ming een enne e̱e̱t ci
         abunna a̱li̱le̱ Ta̱mu̱ta̱dde̱no̱, ming aziye He̱ro̱di̱ Jon ming ozoz, a̱ku̱le̱k je̱e̱n,
         abarik ngen orong kizik zoz cinne eci enne ozoz zoz ci een de̱de̱.21Ma̱i̱je̱ bali vu̱rrta̱ umuda Herodiasi gool ci kar ku̱ru̱we̱ Jon. U̱tu̱gu̱ alaani
         He̱ro̱di̱ kwo̱o̱r ci adahe ol da̱i̱ne̱t cik aadane nege i̱i̱te̱n bali a̱rri̱ta̱ne̱
         enne kar kutu ddi̱ki̱ryyo̱k waginnek ki ddi̱ki̱ryyo̱k wak a̱ddi̱ki̱re̱ aciire+ ki ol wak a̱ddi̱ki̱re̱ Ga̱li̱li̱ya̱ do̱o̱k. 22Baling okko buweenyi Herodiasi uudut rugumonta, ataltto zin He̱ro̱di̱ ki e̱re̱nno̱k
         do̱o̱k.Izek zin alaani He̱ro̱di̱ do̱le̱c ne, “Ji̱na̱ da̱ gi̱i̱ ci wo̱ye̱ orongi, kanyi anna
         niko.” 23U̱du̱wa̱k enne do̱le̱c olom ngati a̱du̱le̱ keet aziwe ne, “Ming nu̱nu̱n a̱jji̱nni̱
         i̱nna̱ gi̱i̱ imma, kaanyi atin, kengeraki rok alaanzet cinanni gegera.”24Iyok zin do̱le̱c uk reena ngati yaatinne, kar kizek ne, “Ka̱jji̱nni̱ wo̱ye̱ anna nya?”O̱bo̱de̱k yaatinne, “Ji̱n baatunne kettedai oo ci Jon Ba̱ti̱ti̱mo̱.”25Ataman niko i̱vi̱r do̱le̱c uk ngati alaan He̱ro̱d izek ne, “Korongi anna inya oo ci
         Jon Ba̱ti̱ti̱mo̱ uduca.”26Baling aziye alaan He̱ro̱di̱ zoz necu niko, u̱u̱c zinin oroot, ma̱i̱je̱ eci enne u̱du̱l
         keet ki bo̱do̱k zo̱ze̱ ci e̱re̱nno̱k waginnek ko̱, iróng zin enne ngen abure zoz cinne.
         27Ataman niko, i̱tto̱n alaani aciirenit kuk ketteda oo ci Joni kar kanyaha. Uk zin aciirenti
         neci lagama kar ketteda oo ci Joni, 28kar kanyaha oo cinne uduca. Aanyik zin alaani oo ci Joni do̱le̱c, kar do̱le̱c kaanyik
         yaatinne. 29Baling iziyyet nuyaha wak Joni zoz necu, i̱vi̱ta̱ odongit ele cinne kar kadayek lo̱o̱k.Adaiz Ye̱su̱ ol i̱bbo̱nge̱t tu̱r (5,000)(Ma̱te̱yo̱ 14:13-21; Lu̱ka̱ 9:10-17; Jon 6:1-14)30Ulutai zin to̱ni̱a̱ha̱ baling o̱bo̱dda̱ li̱ngli̱ngo̱na̱ kar uburuwet Ye̱su̱ kar ku̱du̱kta̱k
         nonno kaal balik u̱tu̱gu̱zzo̱ nege ki de̱mzi̱ne̱t cinne̱ng. 31Eci anyak zin ol cik meelek a̱vvu̱ ovvo uggak ovvo, iróng zin ol anyak gool ci adahe
         da̱i̱ne̱t. Izek zin Ye̱su̱ nogo ne, “I̱vi̱ta̱ korkorrit ki i̱ge̱t koo ngati aave ollin
         kar ki̱ye̱be̱zi̱t nginati.”32Oot zin nege do̱ i̱ba̱ ngati i̱llo̱i̱ ol. 33Imma ol balik a̱vvu̱ o̱ro̱gjo̱we̱ ke̱ icinnet nogo ngati ovvoye a̱gga̱c nogo, kar
         ki̱vi̱re̱t kuzuca ngineci oowa ngatinne̱ng. 34Baling okko Ye̱su̱ aluccai i̱bo̱wa̱, icin koole ci a̱ppwe̱, kar zin enne katamatek
         nogo, eci ogon nege kiwagon eezena cik iróng anyak tuwayoit. Kar zin enne kakate kedemez
         nogo kaal cik meelek.35Ize bali looci yo̱mo̱n, i̱vi̱tta̱k zin nuyaha ciginnek nonno, a̱nne̱k ne, “Een ngintu
         nginti apirna, ize looci ba̱a̱li̱n. 36I̱tto̱n ol ne̱ko̱ koot o̱ro̱gjo̱we̱ kar ku̱tu̱yya̱ da̱i̱ne̱t u̱gge̱ kar kadait.”37O̱bo̱de̱k zin Ye̱su̱, “Aanycik nogo da̱i̱ne̱t u̱gge̱ kadait.”Izektek zin nege nonno ne, “Orong e̱e̱ti̱ o̱ro̱bi̱ya̱ obet rama (200) cik e̱e̱ggi̱n
         ziik!+ I̱yo̱ko̱ abunna kovvo kutana da̱i̱ne̱t o̱ro̱bi̱ya̱i̱ ne̱ko̱ kar kanycik ol ne̱ko̱
         kadait?”38I̱jji̱n zin Ye̱su̱ nogo izek ne, “Anyakku i̱yo̱ko̱ niga umunet izong? Oot da̱ icinnet.”Baling u̱mu̱dda̱ nege zoz neci, izeto ne, “Kanyaka umunet tu̱r ki u̱lu̱g rama.”39U̱du̱wa̱k zin Ye̱su̱ nogo aanycik ol do̱o̱k ka̱vvu̱to̱ lo̱o̱ta̱ koola. 40A̱vvu̱to̱ zin nege kollen cik e̱e̱ggi̱n o̱bo̱n co̱de̱ ki bo̱do̱k kollen cik e̱e̱ggi̱n
         moten tu̱r. 41Idima Ye̱su̱ umunet ne̱k een tu̱r ko̱ ki u̱lu̱g ne̱k een rama ko̱, kar zin kicin ta̱mu̱-keng,
         anyik Ta̱mu̱ta̱dde̱n zany kar zin kubunyan umunet ne̱ko̱. Anyik zin enne nuyak waginnek
         kezedantek ol orgena. Kar bo̱do̱k enne kengerek nogo u̱lu̱g do̱o̱k. 42Adakto nege do̱o̱k katanyarit, 43u̱lu̱tta̱ nuyaha da̱i̱ne̱t wak anyigzai aartik dho̱ngkwe̱t omoto ki rama. 44Een ol cik adakto i̱bbo̱nge̱t tu̱r (5,000).Owo Ye̱su̱ maame(Ma̱te̱yo̱ 14:22-33; Jon 6:15-21)45Ataman niko anyik Ye̱su̱ nuyak waginnek koot i̱ba̱ kar koot o̱o̱we̱ cinne o̱rge̱ ci
         een Betsaida ngati ngen enne azan koole balik a̱vvu̱na̱k nogo ke̱. 46Ma baling i̱tto̱n enne nogo, uk enne biya ta̱dde̱na̱ okko ala Ta̱mu̱ta̱dde̱n.47Baling ize looci yo̱mo̱n, uzuca i̱bo̱ nyatapar orgen, aave enne do̱ ti̱ti̱ma̱. 48Edenya enne nuyak ming a̱pi̱yo̱ ki i̱bo̱, eci ngooti a̱vu̱wa̱n oroot. Imma bali munyata,
         uk Ye̱su̱ ngatinne̱ng, owo maame ta̱dde̱na̱, orong kozoro nogo, 49edenyca zin abarik nege Ye̱su̱ ming owo maame ta̱dde̱na̱, i̱no̱n nege azi een necu
         miningit. U̱tu̱lu̱zzo̱ zin oroot, 50eci icinte nege do̱o̱k, a̱bba̱ri̱te̱t zin oroot.Ataman niko, ozozik Ye̱su̱ nogo, izek ne, “Aanycik zi̱nze̱tti̱ kokkomit, annita icu,
         ma o̱ngo̱o̱li̱nnu̱ lo̱o̱c gaganiko.” 51Ottod zin enne i̱bo̱ ki nogo, kar zin ngooti kibil. A̱ma̱li̱ltte̱ nogo o̱o̱tti̱ oroot
         zo̱ze̱ neci. 52Eci iróng nege a̱gga̱ zoz ci umunet ne̱ke̱ ju̱rru̱m, odoi nogo zi̱nze̱tti̱ niko. Aruguz Ye̱su̱ mo̱ri̱zzo̱k(Ma̱te̱yo̱ 14:34-36)53Baling etteddit nege nyatapar oot ti̱ti̱ma̱, ibilet o̱rge̱ ci een Gennesaret ecebtek
         zin i̱bo̱ ti̱ti̱m. 54Ma baling iyokta nege i̱bo̱wa̱, i̱ye̱zta̱ zin ol Ye̱su̱. 55Azantozik ol o̱ro̱gjo̱k kar zin kodongta ol mo̱ri̱zzo̱k nginti azikne nege aave Ye̱su̱.
         56Ming okko enne o̱rge̱ emani, odonga ol mo̱ri̱zzo̱k nginti utane ol kaal. Ilalek ol
         nonno orong ku̱u̱me̱t ru̱u̱m cinne, imma ol cik u̱u̱me̱t ru̱u̱m cinne, angaruyye.
         Ki̱zze̱c mo̱ri̱zo̱wa̱ e̱le̱tti̱ne̱ cigge̱k.
         
            
               	Alaan He̱ro̱d: Awu ol alaan cu azi ne, He̱ro̱d Antipas. Bali vu̱rrta̱ ming okko He̱ro̱d wa A̱ddi̱ki̱re̱
                     a̱da̱i̱, ize ngerinne He̱ro̱di̱ Antipas alaan. Een enne alaan i̱i̱te̱ne̱ bali a̱gga̱me̱k
                     Joni Ye̱su̱ ba̱ti̱ti̱mo̱ ke̱. Ikeb Ma̱te̱yo̱ 14:1; Lu̱ka̱ 3:1; To̱na̱i̱t 4:27. Awu ol He̱ro̱d azi ne, He̱ro̱d wa A̱ddi̱ki̱re̱. Een bali enne alaan
                  koor bali a̱rri̱ta̱i̱ Ye̱su̱ ke̱. Ikeb Ma̱te̱yo̱ 2:1-8; Lu̱ka̱ 1:5. Imma bali vu̱rrta̱ anyak alaan ci een He̱ro̱d Agirippa, ngerrti do̱le̱c ci He̱ro̱d
                  wa A̱ddi̱ki̱re̱. Ikeb To̱na̱i̱t 12:1-23.

               	E̱li̱ja̱: Een E̱li̱ja̱ a̱ri̱to̱i̱t ci olli Ya̱u̱do̱ bali okkoye Ta̱mu̱ta̱dde̱n nonno rugetet
                     ta̱mu̱-kenga ke̱. A̱rri̱ta̱i̱ enne ba̱li̱ye̱ e̱rki̱nya̱i̱ cik een obet torkoc (900)
                     baling ngen Ye̱su̱ ki̱ti̱rra̱i̱. Ikeb I Alaat 17-21; 2 Alaat 1-3.

               	Vilip: Ngen bali Vilipi aruge baling okkoye alaani He̱ro̱di̱ ngaa ci gotononi Vilipi, een
                     zara Herodias.

               	Ddi̱ki̱ryo̱i̱t wa a̱ddi̱ki̱re̱ aciiru Romi: Een enne ddi̱ki̱ryo̱i̱t ci a̱gga̱m aciir cik e̱e̱ggi̱n i̱bbo̱ng co̱de̱.

               	O̱ro̱bi̱ya̱ cik e̱e̱ggi̱n ziik: Een o̱ro̱bi̱ya̱c co̱de̱ ci een zi̱i̱t ci a̱li̱ngli̱nge̱ e̱e̱ti̱ i̱i̱te̱n co̱de̱.

Keerani cik olli Varaciso(Ma̱te̱yo̱ 15:1-9)1I̱i̱te̱n imma, a̱vvu̱ olli Varacisi ki de̱me̱zzo̱k wak lo̱ti̱nno̱u̱ Jerusalema, u̱lu̱tte̱
         uburuktek Ye̱su̱ orgen, 2kar nege kicinnet nuyak cik Ye̱su̱ u̱gge̱ ming adakce ngati ngoronye nogo azzina kiwagon
         olli Varacisi. 3Iróng gon Varacisi ki olli Ya̱u̱do̱ do̱o̱k adakce runyak ming ngen kutunyet azzin
         ju̱rru̱m ngati kanuwe keer wanne̱ng ol cik a̱ddi̱ki̱re̱. 4Ming a̱vvu̱ gon nege cuwa, uuny nege arrak kaal ne̱ke̱ ming ngen nege kadait. Azunne
         nege keerani u̱gge̱ cik meelek, tunyenet uduce cik maamu, ki kaal cik aintak.5I̱jji̱nne̱t zin Varacisi ki de̱me̱zzo̱k wak lo̱ti̱nno̱u̱ Ye̱su̱, izektek ne, “Nya
         ming iróng nuyaha cigunnek azunne keer ci ol cik a̱ddi̱ki̱re̱, ngati adaine nege á̱há̱t
         runyak ko̱?”6O̱bo̱de̱k zin Ye̱su̱ nogo, “Ilem bali a̱ri̱to̱i̱ti̱ ci zoz ci Ta̱mu̱ta̱dde̱no̱ een
         Isaya baling a̱du̱wa̱ zoz ci obod ki i̱ge̱t ol wak a̱ru̱kku̱ talaben zo̱ze̱ ci a̱gga̱yyu̱
         Ta̱mu̱ta̱dde̱n; e̱he̱rye̱ buwe ci Ta̱mu̱ta̱dde̱no̱, azi ne,“‘Ireza ol ne̱ke̱ annit u̱tu̱ge̱tti̱ne̱,ma̱i̱je̱ zi̱nze̱tti̱nne̱ cigge̱k aavtte reena ngatinanni.7Iróng nege alaya annit de̱de̱;Een de̱mzi̱ne̱t cinne̱ng, ti̱lo̱wi̱ne̱t ci a̱kku̱ ngati ol cik diirik.’-8Utunget nege ti̱lo̱wi̱ne̱t ci Ta̱mu̱ta̱dde̱no̱, u̱zu̱tte̱ abarik keerani cik ol cik
         diirik.”9Emena Ye̱su̱ zoza, izek nogo ne: “Ogonnu niga e̱le̱tti̱ izet ol cik egenyyu ngati
         odotiku ti̱lo̱wi̱ne̱t ci Ta̱mu̱ta̱dde̱no̱ lo̱o̱c kar u̱zu̱tte̱ keerani cuggo̱k. 10Eci Musesi ba̱li̱ye̱ azi ne, ‘To̱ngo̱o̱lle̱ baatunne ki yaatunne, ming anyak e̱e̱t
         imma ci ozoz gerzet ngati baatinne icima yaatinne, anyik ol ku̱ru̱we̱t nonno ka̱da̱k.’-11Ma̱i̱je̱ niga a̱nnu̱ ne ming a̱nne̱k e̱e̱ti̱ imma baatinne icima yaatinne ne, ‘Ming
         een gi̱i̱ ci keelani anna i̱nne̱t een neci muci ci anyonik Ta̱mu̱ta̱dde̱n.’ 12Iróng zin niga ngen anyikku nonno keela baatinne icima yaatinne. 13Egerzantu niga zoz ci Ta̱mu̱ta̱dde̱no̱ keere cunno̱ng i̱lo̱ti̱kku̱ dooli ko̱. Ogonnu
         zin niga kaal cik meelek giir ki i̱yo̱ko̱.”Nya ci aanyik ol kizeto ngoronye(Ma̱te̱yo̱ 15:10-20)14Utu zin bo̱do̱k Ye̱su̱ koole ki̱vi̱ta̱k nonno kar kizek ne, “Izikttang, a̱gga̱c zoz
         ci kozozi anna ko̱ niga do̱o̱k. 15-16I̱llo̱i̱ gi̱i̱ imma ci adak e̱e̱ti̱ ci diiri kar kongoronyan+ nonno. Abarik gi̱i̱ ci iyowa e̱e̱te̱ ci diiri ci anyike nonno kize ngoronya.”17Baling utungek enne koole lo̱o̱c uk i̱tto̱ ce̱e̱z, i̱jji̱nne̱t zin nuyaha ciginnek
         u̱nge̱tti̱ cik zoz necu. 18I̱jji̱n zin Ye̱su̱ nogo a̱nne̱k ne, “Aavtte o̱o̱tti̱ cuggo̱k pad? Iróng niga acinnu
         i̱llo̱i̱ gi̱i̱ imma ci i̱i̱zo̱ e̱e̱t ci diiri kar kongoronyan nonno? 19Eci iróng gi̱i̱ neci okko zinine cinne, abarik okko kenga kar kiyowa eliye cinne.”
         Ma baling u̱du̱wa̱ zoz necu, ozorowozik Ye̱su̱ zoz ize ne, “Caale da̱i̱ne̱t do̱o̱k.”20Ozoz zin Ye̱su̱ dee, “Gi̱i̱ ci iyowa ngati e̱e̱t ci diiri ci ongoronyan nonno. 21Eci ecito zinina, iyowa i̱no̱ni̱ ci gerze, a̱li̱ya̱kze̱t, ogor, munyenet ol, rotonet
         ki ngaai cik ollu, 22elem ci a̱ppwe̱, marnonet ol, lu̱te̱ne̱t ol, dominet, ṯeel, ruwenet ki donginet ele
         ki tarbalzet. 23Iyowa kaala ne̱k gerzek ko̱ do̱o̱k ecito kar kongoronyan e̱e̱t ci diiri.”Tu̱we̱ne̱t ci ngaa ci a̱kku̱ o̱rge̱ ci een Syrophoenician(Ma̱te̱yo̱ 15:21-28)24Utungek Ye̱su̱ ngin neci lo̱o̱c kar kuk o̱rge̱ ci een Tyre. I̱tto̱ zin enne ce̱e̱z
         iróng orong e̱e̱t imma ka̱gga̱; i̱vi̱ta̱ ol a̱gga̱c ming aave enne orgato. 25Anyak ngaa imma ci omori buweenyinne anyak kuulo cik lo̱rye̱nta̱k, baling izik enne
         zoz ci Ye̱su̱, i̱vi̱ra̱ kar ku̱lu̱le̱ ngatinne. 26Een ngaa necu ci Gi̱ri̱yo̱, a̱rri̱ta̱i̱ o̱rge̱ ci een Syria Phoenicia. Ilalek zin
         Ye̱su̱ kar kottok kuuloc ci lo̱rye̱nto̱ ngati buweenyinne.27U̱du̱wa̱k zin Ye̱su̱ nonno, izek ne, “Arrak oowa, anyik dooli kadakto, eci iróng abunna
         ming ka̱gga̱ma̱ á̱há̱t doolinne kar kanycik urzi.+”28O̱bo̱de̱k zin ngaa neci nonno, “De̱de̱, Manyi, abarik zin gon urzi adak da̱i̱ne̱t
         wak i̱i̱na̱k lo̱o̱c ngati adaine dooli.”29U̱du̱wa̱k zin enne ngaa neci izek ne, “Eci zo̱ze̱ ci abarizi i̱nna̱ ko̱, okko wo̱ye̱
         i̱nna̱ labak; iyowa kuuloci ci lo̱rye̱nto̱ ngati buweenyunne.”30Uk zin ngaa neci ce̱e̱za̱ uk urubak buweenyinne ming adunge kwe̱e̱na̱, iyowa kuuloci
         ci lo̱rye̱nto̱ ngatinne.Angaru Ye̱su̱ e̱e̱t ci adite iina ki e̱le̱me̱tti̱31Utungek Ye̱su̱ orog ci een Tyre kar kuk kiyok o̱rge̱ ci een Sidon, kozoro kuk nyatapare
         ci een Ga̱li̱li̱, kuluce rok o̱ro̱gjo̱k cik een omoto azi zara Dikapolis. 32Imma nginati, anyakttak ol uggak nonno e̱e̱t ci adite iina kar bo̱do̱k iróng ozozi,
         kar kilaltek nonno abunna atadek a̱zzi̱t cinne e̱e̱t necu.33Baling amadan Ye̱su̱ e̱e̱t neci orgene ci ollu, uwe abanyca, aarik zin enne vallak
         iin cik e̱e̱t neci. Kar zin enne bo̱do̱k kuturek amut kar ku̱u̱m a̱ha̱t ci e̱e̱t neci.
         34Egelem zin enne ta̱mu̱-keng ngati i̱no̱ne̱ oroot, kar kizek nonno ne, “Ephphatha!”
         (Azi ungec ci zoz necu ne, “OO”). 35Kar zin ngatu, o̱o̱ye̱ iina cik e̱e̱t neci, umuc zin a̱ha̱tti̱ cinne kar zin kakate
         kozoz labak.36Erecanek zin Ye̱su̱ nogo zoz izek ne ma a̱du̱wa̱kku̱ e̱e̱t imma zoz necu udut. Abarik
         ming erecanek enne nogo ki i̱yo̱ko̱, abarik ozozit zin oroot. 37U̱ku̱lte̱k ol je̱e̱n oroot zo̱ze̱ necu, kar kizeto ne, “U̱tu̱gu̱ enne kaal do̱o̱k
         ju̱rru̱m. Idiman e̱e̱t ci adite iina kiziyo, angaru e̱e̱t ci aavtte e̱le̱me̱tti̱ pad
         kozoz.”
         
            
               	7:7 Isaya 29:13

               	7:10 Lu̱ge̱z 21:17; Leviticus 20:9

               	Ngoronya: A̱du̱wa̱k lo̱ti̱nno̱wa̱ cik Musesi olli Ya̱u̱do̱, azi ne, anyak elegje u̱gge̱ cik
                     iróng een da̱i̱ne̱t, eci nege e̱e̱ggi̱n ngoronye. Iróng wo̱ye̱ nege apak kize wawac.
                     IkebLeviticus 11:1-32.

               	Dooli ki urzi: Een dooli cik ozoz Ye̱su̱ ngatu ko̱ een olli Ya̱u̱do̱. Ovvo urzi e̱e̱ggi̱n ol wak
                     iróng een Ya̱u̱d. Ibbez olli Ya̱u̱di̱ ol cik e̱e̱ggi̱n i̱do̱ngi̱ kiwagon ming acin
                     urzi.

Adaiz Ye̱su̱ ol cik e̱e̱ggi̱n i̱bbo̱nge̱t we̱c (4,000)(Ma̱te̱yo̱ 15:32-39)1Imma i̱i̱nya̱we̱ ne̱ke̱ u̱lu̱tte̱ koole ci a̱ppwe̱. Eci i̱llo̱i̱ gi̱i̱ ci adak nege,
         utu zin Ye̱su̱ nuyak ciginnek kar kizek ne, 2“A̱u̱ce̱ annita zinin zo̱ze̱ ci ol ciko; ka̱vvu̱ta̱ ki nogo gwo̱o̱nya̱ i̱i̱yo̱, i̱llo̱i̱
         rok gi̱i̱ ci kadaka. 3Ming ki̱tto̱ni̱ anna nogo koot ce̱e̱zi̱nne̱ magizet, ovvo a̱yu̱we̱ goola, eci ol uggak
         ngatinne̱ng a̱vvu̱ ngati reeni many.”4O̱bo̱dde̱k nuyaha nonno, a̱nne̱k ne, “Kamuda wo̱ye̱ da̱i̱ne̱t cik eleno ki ol ne̱ko̱
         do̱o̱k nga ngati i̱llo̱i̱ kaal cik tu̱we̱nta̱k ko̱?”5I̱jji̱n zin Ye̱su̱ nogo, “Anyakku niga umunet izong?”O̱bo̱dde̱k zin nege, “Turgerem.”6U̱du̱wa̱k zin Ye̱su̱ koole, anyik ka̱vvu̱to̱ lo̱o̱ta̱. Baling idima enne umunet ne̱k
         een turgerem ko̱ kar kaanyik Ta̱mu̱ta̱dde̱n zany, u̱du̱l zin kar kaanyik nuyak ciginnek
         kengertek ol, kar nege kengertek zin. 7Anyak da̱ nege u̱lu̱g u̱gge̱ cikidik bu̱k; anyik zin Ye̱su̱ zany Ta̱mu̱ta̱dde̱n kar
         kaanyik nuyak ciginnek kengertek ol. 8Adakto ol zee katanyarit. Imma bali vu̱rrta̱, u̱lu̱tta̱ nuyaha do̱ngkwe̱t turgerem
         cik abbize vu̱rre̱na̱ (da̱i̱ne̱t cik anyigzai). 9E̱e̱ggi̱n da̱ i̱yo̱ko̱ ol ne̱ke̱ i̱bbo̱nge̱t we̱c (4,000). Baling azan Ye̱su̱ nogo,
         10ottod zin enne ki nuyak waginnek i̱bo̱ kar koot lo̱o̱ce̱ ci een Dalmanutha.Baayenit ta̱mu̱-kenga(Ma̱te̱yo̱ 16:1-4)11I̱vi̱ta̱ zin olli Varacisi u̱cu̱be̱t Ye̱su̱. Orong kitimanit nonno kar koronggit ku̱tu̱gu̱
         Ye̱su̱ gi̱i̱ ci a̱vu̱la̱ ta̱mu̱-kenga. 12U̱vu̱da̱k Ye̱su̱ oroot kar kize ne, “Nya ming a̱jji̱n bu̱u̱l cu kaal cik a̱vu̱la̱
         ta̱mu̱-kenga ko̱? Ka̱du̱wa̱kku̱ng zoz ci een de̱de̱, i̱llo̱i̱ atin baayenit ci anyonikkung.”13Utungek zin enne nogo lo̱o̱c i̱mi̱re̱ uk i̱ba̱ kar zin ketted kuk ti̱ti̱me̱ ci golla
         ke̱.I̱lo̱t Ye̱su̱ nuyak kegenyit olle wak een Varacis(Ma̱te̱yo̱ 16:5-12)14Erektek da̱ nuyak iróng ngen anyaha ki umunet, anyaktta da̱ umune co̱de̱ ṯok niko.
         15A̱nne̱k Ye̱su̱ nogo ne, “U̱zu̱tte̱ e̱le̱tti̱, egenyyit ngati nyigit cik meertak+ Varacisi ki He̱ro̱d.”16Ozozit zin demezyaha nege do̱, anno ne, “Ma̱rri̱t iróng naga kanyak umune.”17A̱gga̱ Ye̱su̱ zoz ci ozoz nege lo̱mu̱k ko̱, kar ki̱jji̱n nogo izek ne, “Nya ming ozozu
         zoz ci iróng niga anyakku umune ko̱? Iróng niga bu̱k acinennu icima a̱gga̱yyu̱? Nya
         ming okkomi i̱ge̱t zi̱nze̱tti̱ ko̱? 18Anyakku niga ebere ma̱i̱je̱ ngatu iróng ngen acinennu. Anyakku iin abarik iróng aziknenu?
         Iróng niga ngen a̱a̱da̱nnu̱? 19Baling kadaiza anna ol cik e̱e̱ggi̱n i̱bbo̱nge̱t tu̱r (5,000) umunete cik e̱e̱ggi̱n
         tu̱r, e̱e̱ggi̱n do̱ngkwe̱ta̱ cik anyigzai eberanu niga izong?”O̱bo̱dde̱k nege nonno, “Een do̱ngkwe̱ta̱ omoto ki ram.”20“Imma baling kadaiza anna ol i̱bbo̱nge̱t we̱c (4,000) umunete balik een turgerem ke̱,
         e̱e̱ggi̱n do̱ngkwe̱ta̱ wak anyigzai izong?”Izektek nege nonno ne, “Kalutana dho̱ngkwe̱t turgerem.”21Kar zin Ye̱su̱ kizek nogo ne, “Iróng niga ngen a̱gga̱yyu̱ zoz ci kozozi anna ko̱?”Angaru Ye̱su̱ e̱e̱t ci rubeni o̱rge̱ ci een Betsaida22I̱vi̱tta̱k zin ciko Ye̱su̱ ki demezyak orog ci een Betsaida, anyakttak zin ol uggak
         Ye̱su̱ e̱e̱t ci ru̱be̱ni̱ abunna okko enne atadek nonno a̱zzi̱t kar kalawek Ta̱mu̱ta̱dde̱n
         kangaru nonno. 23A̱gga̱m zin Ye̱su̱ e̱e̱t neci ru̱be̱ni̱ ko̱ a̱zzi̱t kar kuwe orog abanyca. Baling
         uturek enne amut ebere cik e̱e̱t neci kar katadek nonno azzin, i̱jji̱nno̱ zin Ye̱su̱,
         “Acinni i̱nna̱ gi̱i̱ imma?”24Icin zin e̱e̱ti̱ neci ta̱dde̱n kar kize ne, “Kacinni ol, abarik ogon kiwagon keena
         ming owo.”25Atadek bo̱do̱k Ye̱su̱ azzin ebere cik e̱e̱t neci. O̱o̱ye̱ zin e̱e̱t neci ebere, kar
         kicin kaal do̱o̱k ju̱rru̱m. 26I̱tto̱ni̱k zin Ye̱su̱ nonno kuk ce̱e̱za̱, izek ne, “Ma okko orgato.”U̱du̱wa̱ Peturu li̱ngli̱ngo̱n ci Ye̱su̱(Ma̱te̱yo̱ 16:13-20; Lu̱ka̱ 9:18-21)27Oot zin Ye̱su̱ ki nuyak waginnek o̱ro̱gjo̱we̱ cik aavtte Keseriyakte Vilipiakte. Imma
         goola i̱jji̱n Ye̱su̱ nogo izek ne, “Ma dim ol i̱yo̱ko̱ azi ne ke̱e̱ni̱ anna ngene?”28O̱bo̱dde̱k zin nege, “Azi uggak ne, e̱e̱ni̱ i̱nna̱ Jon Ba̱ti̱ti̱mo̱; ovvo uggak azi
         ne e̱e̱ni̱ i̱nna̱ E̱li̱ja̱+; ovvo bo̱do̱k uggak azi ne e̱e̱ni̱ i̱nna̱ a̱ri̱to̱i̱t co̱de̱ a̱ri̱tto̱we̱ cik Ta̱mu̱ta̱dde̱no̱.”29I̱jji̱n bo̱do̱k Ye̱su̱ nogo, izek ne, “I̱no̱nnu̱ niga ke̱e̱ni̱ anna ngene?”Abarizek Peturu nonno, “E̱e̱ni̱ i̱nna̱ Ki̱ri̱sto̱ wa atahala Ta̱mu̱ta̱dde̱n.”30U̱du̱wa̱k zin Ye̱su̱ nogo azi ne, “Ma a̱du̱wa̱kku̱ zoz necu e̱e̱t imma udut.”Ozoz Ye̱su̱ zoz ci daiz cinne(Ma̱te̱yo̱ 16:21-28; Lu̱ka̱ 9:22-27)31Akate zin Ye̱su̱ edemez demezyak zoz ci azi ne apirna atin Ngerrti E̱e̱to̱ kaale cik
         meelek kar lo̱ddi̱ki̱re̱ kutuburret nonno, alaata cik olli wawaco Ce̱e̱ze̱ wa Ta̱mu̱ta̱dde̱no̱
         ki de̱me̱zzo̱k wak lo̱ti̱nno̱u̱, a̱ru̱we̱ atin enne ka̱da̱k kar kitinga daiza kurug
         i̱i̱nya̱we̱ cik een i̱i̱yo̱. 32Ozoz enne zoz ci daiz cinne ko̱ kiziyet ol do̱o̱k, kar Peturu ku̱tu̱gu̱r nonno kuwe
         abanyca kar kuk kitizik nonno.33Abarik baling okko Ye̱su̱ ukce kar kegelem nuyak ciginnek, itizik zin enne Peturu.
         Izek ne, “Nyehe ngatinanni Sitan, iróng i̱nna̱ i̱no̱ni̱ kaal cik Ta̱mu̱ta̱dde̱no̱,
         abarik i̱no̱ni̱ i̱nna̱ kaal cik ol cik diirik!”34Utu zin Ye̱su̱ koole ki nuyak waginnek ki̱vi̱ta̱k nonno kar kizek nogo ne, “Ming orong
         e̱e̱ti̱ imma kunuwan, abunna ming erehek ele cinne, kar kodong ta̱la̱ke̱c+ cinne kar kunuwan. 35Ming orong e̱e̱ti̱ imma ki̱ti̱ri̱z baiz cinne, okoloz atin, ma̱i̱je̱ e̱e̱ti̱ ci okoloz
         baiz cinne zo̱ze̱ cinanni ki kaviyak cik abunna, azunne atin. 36Nya ci abunna ming amuda e̱e̱ti̱ kaal cik lo̱o̱tu̱ do̱o̱k imma ngatu okoloz ruget
         cinne? 37Icima, adima wo̱ye̱ e̱e̱ti̱ ci diiri nya karagiz ruget cinne? 38Ming adak e̱e̱ti̱ a̱li̱ya̱ni̱ zo̱ze̱ cinanni lo̱o̱ce̱ ci alawe ol kaal cik lo̱o̱tu̱
         ko̱ ki bu̱u̱l cik mu̱nye̱nu̱ ko̱, adak atin a̱li̱ya̱ni̱ Ngerrti E̱e̱to̱ bu̱k zo̱ze̱
         cinne ming okko enne a̱kku̱ di̱ngdi̱ngo̱nte̱ ci Baatinne ki anjilonya ciginnek a̱li̱le̱.”
         
            
               	Nyigit cik meertak: Ozoz Ye̱su̱ zoz ci nyigit cik meertak kar ki̱ye̱la̱ volong ci Varacisi ki He̱ro̱d.
                     IkebMa̱te̱yo̱ 16:12.

               	E̱li̱ja̱: Een E̱li̱ja̱ a̱ri̱to̱i̱t ci olli Ya̱u̱do̱ bali okkoye Ta̱mu̱ta̱dde̱n nonno rugetet
                     ta̱mu̱-kenga ke̱. A̱rri̱ta̱i̱ enne ba̱li̱ye̱ e̱rki̱nya̱i̱ cik een obet torkoc (900)
                     baling ngen Ye̱su̱ ki̱ti̱rra̱i̱. Ikeb I Alaat 17-21; 2 Alaat 1-3.

               	Ta̱la̱ke̱c: Ododek olli Romi ol ta̱la̱ke̱c ci een keet abunna ming edez u̱ce̱zi̱ e̱e̱t idic idic
                     zee ka̱da̱k e̱e̱ti̱.

1Emena zin Ye̱su̱ zoza a̱nne̱k nogo ne, “Ka̱du̱wa̱kku̱ng zoz ci een de̱de̱, anyak ol
         u̱gge̱ cik abile ngatu iróng atin atari daiz ming ngen kicinnet ba̱a̱li̱ne̱t ci Ta̱mu̱ta̱dde̱no̱
         ming a̱kku̱ doiza.”Utuhuwe ele ci Ye̱su̱(Ma̱te̱yo̱ 17:1-13; Lu̱ka̱ 9:28-36)2Ma baling edeccai i̱i̱nya̱ torkonom ngati edemeze Ye̱su̱ ol, uwe zin enne Peturu ki
         Je̱mi̱s ki Jon biya ta̱dde̱na̱, ngati aavtte nege do̱. Utuhuwe zin ele ci Ye̱su̱ nginati
         ngati acine nege do̱o̱k. 3Izeto voore ru̱u̱ma̱ni̱ ciginnek, vooriten ci a̱zze̱ lo̱o̱ta̱ ngatu. 4Kar zin ciko E̱li̱ja̱ ki Muses ki̱ye̱lta̱i̱ ngu̱me̱ cinne̱ng ozozo ki Ye̱su̱.5A̱nne̱k zin Peturu Ye̱su̱ ne, “De̱me̱zo̱i̱t, abunna ming kaavtte i̱yo̱ko̱ naga do̱o̱k
         ngatu. Keteehenycek ti̱te̱t i̱i̱yo̱ ngintu, co̱de̱ cunne, co̱de̱ ci Musesi, kar co̱de̱
         ci E̱li̱ja̱.” 6Iróng Peturu a̱gga̱ zoz ci kar ku̱du̱wa̱, o̱to̱ngo̱o̱ltte̱ nege lo̱o̱c.7I̱ki̱ya̱ zin di̱i̱zo̱ci̱ imma kar ku̱bu̱ng nogo, iyowa zin mului di̱i̱zo̱ca̱: “Een
         necu Ngeranni wa kirezi. Iziyyet zoz cinne!”-8Ataman niko, baling ovvo demezyaha acin lo̱o̱c, iróng ngen acin E̱li̱ja̱ ki Muses,
         ize Ye̱su̱ do̱ niko.9Ma baling ovvo nege aluccai biya, u̱du̱wa̱k zin Ye̱su̱ nogo zoz ci okkomi, “Ma a̱du̱wa̱k
         e̱e̱t imma gi̱i̱ ci icinntu niga ko̱ zee kitinga Ngerrti E̱e̱to̱ daiza.” 10Imigtoi zin nege nuyaha de̱de̱ zoz necu, ma̱i̱je̱ ngatu nege do̱ a̱jji̱nno̱, anno
         ne, “Zoz ucca ci een nya ci ingane wo̱ye̱ e̱e̱ti̱ daiza ko̱?”11I̱jji̱nne̱t zin nege nonno, “Nya ming azi de̱me̱zzo̱wa̱ wak lo̱ti̱nno̱u̱ ko̱ ne a̱kku̱
         arrak E̱li̱ja̱ oowa ngati Ki̱ri̱sto̱?”12Abariz zin Ye̱su̱ zoz neci: “Een de̱de̱, a̱kku̱ E̱li̱ja̱ arrak, kar kidiman kaal do̱o̱k.
         Nya zin ming e̱he̱rye̱ azi ne apirna atin Ngerrti E̱e̱to̱, kar kutubure ko̱? 13Abarik ka̱du̱wa̱kku̱ng, i̱ki̱ya̱ E̱li̱ja̱, u̱tu̱gu̱zze̱k nege nonno kaal cik gerzek
         orong nege ki bali ming e̱he̱rye̱ zoz ci obod ki nonno ko̱.”Angaru Ye̱su̱ lo̱gu̱t ci anyak kuulo cik lo̱rye̱nta̱k(Ma̱te̱yo̱ 17:14-20; Lu̱ka̱ 9:37-43a)14Baling i̱vi̱tta̱k Ye̱su̱ ki Peturu ki Jon ki Je̱mi̱s nuyak balik ungnek nege lo̱o̱c
         ke̱, icinnet uburuwet koole ci a̱ppwe̱ nogo ki de̱me̱zzo̱k wak lo̱ti̱nno̱u̱ ming adango
         ki nogo. 15Baling icinnet ol do̱o̱k Ye̱su̱, u̱ku̱lte̱k je̱e̱n kar ki̱vi̱re̱t koot kizzac nonno.16I̱jji̱n zin Ye̱su̱ demezyak waginnek, “Adangonu niga nya ki nogo?”17Abarizek zin e̱e̱ti̱ imma orgene ci ollu, “De̱me̱zo̱i̱t, kanyahaki ngeranni ci anyak
         kuuloc ci lo̱rye̱nto̱ ci anyik nonno kijahe li̱i̱m. 18Ming a̱gga̱m gon kuuloci neci nonno, ovocek lo̱o̱c, kar kutura amut cik a̱du̱ve̱ utuga,
         arik nyigit kar keṯeran ele. Ki̱jji̱na̱ nuyak cigunnek abunna ming ottok kuulo ne̱ko̱,
         iróng nege uule.”19O̱bo̱de̱k zin Ye̱su̱ nogo, “Eehi, i̱ge̱t bu̱u̱l ci iróng anyakku tu̱we̱ne̱t ko̱, kabak
         wo̱ye̱ anna ki i̱ge̱t u̱u̱mu̱c? Anyaktta lo̱gu̱t necu rok annita.” 20Anyakttak zin nege lo̱gu̱t neci Ye̱su̱. Baling icin kuuloci Ye̱su̱, itivicek zin lo̱gu̱t
         necu lo̱o̱c kobobor, ku̱du̱v utugi.21I̱jji̱n zin Ye̱su̱ be̱e̱ti̱ lo̱gu̱t neci, “Akane morizi necu bali vonga?”O̱bo̱de̱k zin baatinne, “Akane morizi ming ngen enne idica. 22Itimanit kuulo nonno lak cik meelek giir orong ku̱ru̱k ka̱da̱k ngati a̱ju̱ke̱ke̱ gwo̱o̱
         icima maam. Imma zin i̱yo̱ko̱ ming amanikan, eelawan ngati ogone gi̱i̱ ci u̱u̱li̱
         i̱nna̱.”23O̱bo̱de̱k zin Ye̱su̱ nonno, “Ming elemi e̱e̱ti̱ Ta̱mu̱ta̱dde̱n, obokce atin kaala
         do̱o̱k ngati e̱e̱t ci elemi zoz cinne.”24Ataman niko, egereny be̱e̱ti̱ do̱le̱co̱, “kelemi anna de̱de̱; eelawa kommog kaal cik
         iróng aanya kelema Ta̱mu̱ta̱dde̱n.”25Baling icin Ye̱su̱ koole ming a̱vi̱ra̱k nogo, itizik zin enne kuulo cik lo̱rye̱nta̱k.
         Izek ne, “I̱nna̱ kuuloci ci aditi iin ki utug ko̱, iyowa re̱e̱nu̱n ngati e̱e̱t necu,
         ma ngen a̱mi̱ro̱ni̱k nonno bo̱do̱k.”26Egereny zin kuuloci neci lo̱rye̱nto̱ ko̱, kar zin kitivic lo̱gu̱t necu kize ti̱i̱r,
         kar zin kiyowak tu̱. U̱tu̱gu̱ ele ci do̱le̱co̱ ki e̱e̱ti̱ ci adaha kar ol cik meelek
         kizeto ne, “A̱da̱k enne.” 27Ma̱i̱je̱ Ye̱su̱ a̱gga̱m lo̱gu̱t neci a̱zzi̱t kar zin enne kibil je̱e̱na̱.28Baling oot Ye̱su̱ ki nuyak ca̱a̱to̱, i̱jji̱nne̱t zin nonno ngati aavtte nege do̱,
         a̱nne̱k ne, “Nya ming iróng naga kottok kuulo ne̱ko̱ ko̱?”29O̱bo̱de̱k zin Ye̱su̱ nogo, a̱nne̱k ne, “Iyowa kuulo cik ogon niko lawinte ci Ta̱mu̱ta̱dde̱no̱
         do̱ niko.”A̱du̱wa̱ bo̱do̱k Ye̱su̱ zoz ci daiz cinne(Ma̱te̱yo̱ 17:22-23; Lu̱ka̱ 9:43b-45)30Utungtek nege ngineci lo̱o̱c kar koot kettedit ki orog ci een Ga̱li̱li̱. Iróng Ye̱su̱
         orong e̱e̱t imma ka̱gga̱ nginti aavtte nege, 31eci enne edemez nuyak ciginnek. Izek zin enne nogo ne, “Ovvo atin ol adawa Ngerrti
         E̱e̱to̱ kar kanyozik azzine cik ol cik diirik. A̱ru̱k atin nege nonno, imma i̱i̱nya̱we̱
         cik een i̱i̱yo̱ ingazi atin enne daiza.” 32Ma̱i̱je̱ ngatu iróng zoz necu i̱i̱zo̱ nogo o̱o̱tti̱, kar ko̱to̱ngo̱o̱ltte̱ iróng a̱jji̱n
         nonno ungec ci zoz neci.Ngene ci a̱ddi̱ki̱re̱ ngatinne̱ng do̱o̱k?(Ma̱te̱yo̱ 18:1-5; Lu̱ka̱ 9:46-48)33I̱vi̱tta̱k nege orog ci een Kapernaum. Baling ngen Ye̱su̱ aave ce̱e̱za̱, i̱jji̱n zin
         enne nogo, “Adangonu niga wanai nya?” 34Abarik ijaktte li̱i̱m ma̱rri̱t goola wanai adangonu ngene ci anyak ddi̱ki̱rze̱t.35A̱vvu̱ Ye̱su̱ lo̱o̱ta̱ kar kutu demezyak waginnek omoto ki rama kar kizek ne, “Ming
         orong e̱e̱ti̱ imma ngatinno̱ng kize oo, abunna ming een vu̱rru̱t, kize du̱ca̱i̱t ci
         ollu do̱o̱k.”36Idima zin Ye̱su̱ do̱le̱c cidici kar zin kaanyik kibil orgene cinne̱ng. A̱gga̱m do̱le̱c
         a̱zzi̱t kar kizek nogo ne, 37“Ming ivata e̱e̱ti̱ imma do̱le̱c cidici zare cigannik, ivatana enne annita; ming a̱gga̱ma̱na̱
         e̱e̱ti̱ imma annita, iróng a̱gga̱ma̱na̱ annit abarik a̱gga̱ma̱ e̱e̱t bali i̱tto̱na̱na̱
         annita ke̱.”Ming iróng e̱e̱ti̱ emederyet agita, een enne e̱e̱t cinna(Lu̱ka̱ 9:49-50)38Ize wazin imma Joni ne, “De̱me̱zo̱i̱t, kicinnta e̱e̱t imma ottok kuulo cik lo̱rye̱nta̱k
         zare cigunnek, kar naga kizeteyya nonno ne anyik kibil, eci iróng enne een e̱e̱t cinna.”39A̱nne̱k Ye̱su̱ nogo ne, “Ma abilizzu nonno, i̱llo̱i̱ e̱e̱t imma ci ogon kaal cik a̱vu̱la̱
         zare cigannik ci a̱du̱wa̱ zoz ci gerze ngatinanni. 40Eci ming anyak e̱e̱t ci iróng amarinet, een enne e̱e̱t cinna. 41Ka̱du̱wa̱kku̱ng zoz ci een de̱de̱, ming a̱a̱nyu̱ng e̱e̱ti̱ imma maam uduca zare cigannik
         eci e̱e̱ggi̱nnu̱ niga olli Ki̱ri̱sto̱, amuc atin Ta̱mu̱ta̱dde̱n nonno.”Zoz ci anyaha mu̱nye̱n(Ma̱te̱yo̱ 18:6-9; Lu̱ka̱ 17:1-2)42Azi bo̱do̱k Ye̱su̱ ne, “Ming aanyik e̱e̱ti̱ imma dooli cikidik elemi zoz cinne ko̱
         ki̱tto̱zo̱ mu̱nye̱n, agano oroot ming a̱ju̱ko̱ni̱k enne nyatapar ci a̱ddi̱ki̱re̱ ki
         bee ci a̱ddi̱ki̱re̱ ecebonik i̱nya̱ cinne. 43-44Ming okkoyyi a̱zzi̱ti̱ cunne kar tu̱gu̱ ba̱ci̱, tedak tu̱. Abunna zin ming i̱i̱zo̱
         nginti baizo a̱tte̱ co̱de̱, ngati wo̱ye̱ i̱i̱zo̱ nginti baizo azzine do̱o̱k, okko
         gwo̱o̱ya̱, ngati iróng gwa̱a̱ adite.+45-46Ming aanyi zoci cunne gool ci ogone mu̱nye̱n, ettedak tu̱! Maya abarik ming okko rugeta
         zoce co̱de̱, ngati abarik okko daiza zone do̱o̱k, ngati a̱ju̱ko̱ni̱k gwo̱o̱ wa alanyit
         udut. 47Ming aanyi e̱be̱re̱ci̱ cunne tu̱gu̱ mu̱nye̱n, aarak e̱be̱re̱c neci tu̱. Maya abarik
         ming i̱i̱zo̱ ba̱a̱li̱ne̱t ci Ta̱mu̱ta̱dde̱no̱ e̱be̱re̱ce̱ co̱de̱, ngati weete i̱zo̱we̱
         eberene do̱o̱k a̱ju̱ko̱ni̱k nginti gwo̱o̱yo̱, 48lo̱o̱ce̱ ci,“‘iróng u̱lu̱ta̱ cigge̱k a̱da̱i̱,iróng gwa̱a̱ ci ngineci adite.’-49Atiman atin Ta̱mu̱ta̱dde̱n ol gwo̱o̱ya̱ ki i̱yo̱ko̱ ming adiman ol balang itala.50“Abunna mile, ma̱i̱je̱ ming amaktal, adiman wo̱ye̱ e̱e̱ti̱ kize mile bo̱do̱k ku̱?
         Anyait mediz ci milo e̱le̱tti̱ne̱ cuggo̱k, kar a̱vvu̱t labak ki ol do̱o̱k.”
         
            
               	9:7 2 Peturu 1:17

               	Gwo̱o̱ya̱, ngati iróng gwa̱a̱ adite: Een necu gwo̱o̱ ci okko Ta̱mu̱ta̱dde̱n azane ol cik abure nonno. IkebO̱no̱zzo̱k 20:7-15.

               	9:48 Isaya 66:24

            

         
      
   
      
         10
Edemez Ye̱su̱ ol zoz ci engerone e̱e̱ti̱ ki ngaa(Ma̱te̱yo̱ 19:1-12; Lu̱ka̱ 16:18)1Imma vu̱rrta̱, utungek Ye̱su̱ orog ci een zara Kapernaum lo̱o̱c. Uk zin enne o̱to̱ne̱
         ci je̱e̱ni̱ rok lo̱o̱c ci ol cik een zara Ju̱de̱ya̱, kar zin kuzuca orog ci aave moro
         ci Jordani o̱to̱ne̱ ci je̱e̱ni̱. Eci wagon a̱vvu̱na̱k ol cik meelek nonno, edemez
         zin enne nogo.2I̱vi̱ta̱ zin ol uggak cik een Varacis, u̱cu̱be̱t Ye̱su̱ ngati a̱jji̱nne̱ zoz cu: A̱nne̱k
         ne, “Abunna ming oog e̱e̱ti̱ ngaa cinne+?”3O̱bo̱de̱k zin enne nogo, “Azi lo̱ti̱nno̱wa̱ cik eher Musesi ko̱ ne zo̱ze̱ ci engerone
         e̱e̱ti̱ ki ngaa cinne?”4Izeto zin nege ne, “Azi Musesi ne, ming orong e̱e̱ti̱ kengerto ki ngaa cinne, anyik
         e̱e̱t keteherek ngaa cinne waraga ci ooginto kar zin koog.”5Kar zin Ye̱su̱ kizek nogo ne, “Eher Musesi zoz neci niko eci niga e̱e̱ggi̱nnu̱ ol
         cik okkomi o̱o̱tti̱. 6Imma kanante ci lo̱o̱tu̱ eenyce Ta̱mu̱ta̱dde̱n lo̱o̱c, ‘eenyca nogo kizeto e̱e̱t ci
         maci ki ci nga̱a̱ye̱.’-7‘Eci zo̱ze̱ necu, ungnek atin e̱e̱ti̱ ci maci baatinne ki yaatinne lo̱o̱c kar koot
         kurumet baiz ki ngaa cinne, 8kar ol ne̱k een ram ko̱ kizeto ele co̱de̱.’- Iróng nege ngen e̱e̱ggi̱n ol rama, odowe baizi cinne̱ng. 9Iróng e̱e̱ti̱ imma anyak doiz ci engere nogo, eci Ta̱mu̱ta̱dde̱n urum nogo nga̱to̱de̱.”10Baling a̱vvu̱to̱ nege bo̱do̱k ce̱e̱za̱, i̱jji̱nne̱t zin nuyaha Ye̱su̱ zoz necu dee.
         11O̱bo̱de̱k zin Ye̱su̱ nogo, a̱nne̱k ne, “Ming anyak e̱e̱t ci abure ngaa kar kuk kabaito
         ki ngaa ci e̱e̱t imma, aaz enne ngaa cinne. 12Kar ming een ngaa ci engero ki e̱e̱t cinne kar bo̱do̱k kuk kabaito ki e̱e̱t imma,
         aaz enne e̱e̱t cinne.”A̱mu̱yu̱k Ye̱su̱ dooli cik kidik(Ma̱te̱yo̱ 19:13-15; Lu̱ka̱ 18:15-17)13Anyakttak ol uggak Ye̱su̱ dooli cigge̱k abunna a̱mu̱yu̱k nogo. Ma̱i̱je̱ zin nuyaha
         itiziyet nogo. 14Baling icin Ye̱su̱ zoz neci niko, utubur zin nong. Kar kizek nogo ne, “Aanycik dooli
         ne̱ko̱ ki̱vi̱ta̱n, ma alamnyu nogo! Eci ba̱a̱li̱ne̱t ci Ta̱mu̱ta̱dde̱n abale ol een
         ci dooli cik ogon ki ne̱ko̱. 15Ka̱du̱wa̱kku̱ng zoz ci een de̱de̱, ming iróng e̱e̱ti̱ imma elemi ba̱a̱li̱ne̱t ci Ta̱mu̱ta̱dde̱no̱
         ki i̱yo̱ko̱ dooli cik kidik ko̱, iróng atin enne i̱i̱zo̱ ba̱a̱li̱ne̱t neci.” 16A̱gga̱m zin enne dooli azzine, kar katadek nogo azzin a̱mu̱yu̱k nogo do̱o̱k.E̱e̱t ci een jaitot ki Ye̱su̱(Ma̱te̱yo̱ 19:16-30; Lu̱ka̱ 18:18-30)17Baling akate Ye̱su̱ we̱t, i̱vi̱ra̱k e̱e̱ti̱ imma nonno kar kakatek u̱zu̱ngti̱nne̱,
         kar zin ki̱jji̱no̱, ize ne, “De̱me̱zo̱i̱t ci abunna, ku̱tu̱gu̱ nya kar kumuda baiz
         ci aave udut?”18O̱bo̱de̱k zin Ye̱su̱ nonno, a̱nne̱k ne, “Nya ming awuya a̱nne̱ka̱ ne de̱me̱zo̱i̱t
         ci abunna ko̱? I̱llo̱i̱ e̱e̱t imma ci abunna, Ta̱mu̱ta̱dde̱n do̱ niko. 19A̱gga̱ i̱nna̱ lo̱ti̱nno̱k ciko: ‘Ma amunyi e̱e̱t ci diiri, ma orootonu ki ngaai cik
         ollu, ma ogorze, ma a̱du̱wa̱ zoz ngati ovolonge e̱e̱t imma, ma alaba ol kaal, to̱ngo̱o̱lle̱
         baatunne ki yaatunne.’”-20O̱bo̱de̱k zin e̱e̱ti̱ neci Ye̱su̱, a̱nne̱k ne, “De̱me̱zo̱i̱t kuzute anna lo̱ti̱nno̱k
         ne̱ko̱ do̱o̱k baling ngen ke̱e̱ni̱ do̱le̱c rok i̱yo̱ko̱.”21Egelem zin Ye̱su̱ nonno talninta, kar kize ne, “Anyak gi̱i̱ co̱de̱ ci a̱zze̱ni̱ki̱n,
         bit tuwoyi kaal cigunnek do̱o̱k kar zin anyik o̱ro̱bi̱ya̱ ol cik amati, kar zin nyak
         jainzet cunne ta̱mu̱-kenga. Kar zin i̱jja̱ nuwan kar ize nuyait cinanni.”22Baling izik e̱e̱ti̱ neci zoz necu, angarunyan ngu̱m. Uk zin etteda gool cinne, eci
         enne anyak kaal cik meelek.23Edev zin Ye̱su̱ lo̱o̱c kar zin kizek nuyak waginnek ko̱ ne, “Okkomi kak ngati e̱e̱t
         ci een jaitot kar ki̱tto̱ ba̱a̱li̱ne̱t ci Ta̱mu̱ta̱dde̱no̱!”24U̱ku̱lte̱k nuyaha zoz ci a̱du̱wa̱ enne ko̱. Ma̱i̱je̱ Ye̱su̱ u̱du̱wa̱ zoz neci bo̱do̱k,
         ize ne, “Niga dooli, okkomi kak ngati i̱zo̱we̱ e̱e̱ti̱ ba̱a̱li̱ne̱t ci Ta̱mu̱ta̱dde̱no̱.
         25Obokce abarik ngati naganagawo kar ki̱tto̱ orotenit wa een volongnyoit ko̱ labak,
         imma e̱e̱ti̱ ci een jaitot okkomi ngati i̱zo̱we̱ ba̱a̱li̱ne̱t ci Ta̱mu̱ta̱dde̱no̱.”26A̱ma̱li̱ltte̱ zin o̱o̱tti̱ cik nuyak waginnek oroot, kar kozozit nege do̱, izeto ne,
         “Ngene ci wo̱ye̱ amuda ti̱ri̱ze̱ne̱t ci Ta̱mu̱ta̱dde̱no̱?”27Egelem zin Ye̱su̱ nogo, kar kize ne, “Okkomi zoz necu kak ngati e̱e̱t ci diiri; imma
         ngati Ta̱mu̱ta̱dde̱no̱, i̱llo̱i̱ gi̱i̱ imma ci ommog nonno.”28Itinga zin Peturu kar kizek Ye̱su̱ ne, “Kutungteya kaal do̱o̱k lo̱o̱c abunna kanuyi
         i̱nne̱ta̱!”29Kar zin Ye̱su̱ kobodek nogo, azi ne, “Ka̱du̱wa̱kku̱ng zoz ci een de̱de̱, ming anyak
         e̱e̱t co̱de̱ ci ungnek ce̱e̱z cinne icima gotonoggi icima ngonoggi icima yaatinne
         icima baatinne icima dooli ciginnek icima i̱jjo̱, eci enne azunne zoz cinanni ki kaviyak
         cik abunna Ta̱mu̱ta̱dde̱no̱, 30amuda atin enne bu̱k kaal o̱bo̱n co̱de̱ lak o̱bo̱n co̱de̱, amuda enne baize cu (ce̱e̱zi̱
         ki gotonoggi ki ngonoggi ki e̱e̱ti̱nne̱ng ki dooli, ki kaal cik meelek giir kar bo̱do̱k
         ol ki̱gi̱de̱t nonno) Imma baize ci atin a̱kku̱ ko̱ anyak baiz ci aave udut. 31Ma̱i̱je̱ ol wak aavtte oowa kaale do̱o̱k ovvo atin e̱e̱ggi̱n vu̱rru̱t kaale do̱o̱k.
         Imma ol wak e̱e̱ggi̱n vu̱rru̱ti̱ ovvo atin nege e̱e̱ggi̱n o̱o̱tti̱.”A̱du̱wa̱ Ye̱su̱ dee zoz ci daiz cinne(Ma̱te̱yo̱ 20:17-19; Lu̱ka̱ 18:31-34)32Baling ovvo Ye̱su̱ ki nuyak ciginnek ovvo Jerusalema, owo Ye̱su̱ o̱o̱we̱ cinne̱ng.
         A̱bba̱ri̱te̱t zi̱nze̱tti̱ cik demezyak ciginnek ko̱, imma ol balik annu nogo ke̱ o̱to̱ngo̱o̱ltte̱
         nege bu̱k. Utu zin Ye̱su̱ demezyak omoto ki rama abanyca kar ku̱du̱wa̱k nogo zoz ci
         atin ogononik ol nonno Jerusalema. 33Ize zin enne ne, “Kovvo naga rok Jerusalem, kar atin ol uggak kadaya annit Ngerrti
         E̱e̱to̱ ngati alaat cik olli wawaco Ce̱e̱ze̱ wa Ta̱mu̱ta̱dde̱no̱ ki de̱me̱zzo̱k wak
         lo̱ti̱nno̱u̱. Etteddek atin nege nonno daiz kar bo̱do̱k kanycik gaala cik iróng een
         Ya̱u̱d. 34Aranne atin ol ne̱ke̱ nonno, uurtek amut, a̱bbi̱c a̱lle̱ne̱, kar ku̱ru̱we̱t ka̱da̱k.
         Imma i̱i̱nya̱we̱ cik een i̱i̱yo̱ ingazi atin enne daiza.”A̱jji̱n Je̱mi̱si̱ ki Jon Ye̱su̱(Ma̱te̱yo̱ 20:20-28)35I̱vi̱tta̱k zin logoz cik Zebedee, Je̱mi̱s ki Jon, Ye̱su̱. Izektek zin nonno ne, “De̱me̱zo̱i̱t,
         korongnya abunna ming ogonoket gi̱i̱ ci ka̱jji̱na̱ naga ko̱.”36O̱bo̱de̱k zin enne nogo, ize ne, “Nya ci orongnyu niga ku̱tu̱gu̱we̱u̱ng anna i̱ge̱ta̱?”37O̱bo̱dde̱k nege nonno, “Anyik e̱e̱t co̱de̱ ngatinna̱ng ka̱vvu̱ a̱tte̱ cunne a̱zzo̱,
         okko co̱de̱ a̱tte̱ ci angeto, ming okko i̱nna̱ aave lecere ci alaanzetu.”38O̱bo̱de̱k zin Ye̱su̱ nogo, ize ne, “Iróng niga a̱gga̱yyu̱ gi̱i̱ ci a̱jji̱nnu̱ ko̱!
         Audenu wo̱ye̱ uduce ci kaudene anna kapirnane ko̱, icima a̱gga̱mnyu̱ ba̱ti̱ti̱mo̱
         ci ka̱gga̱ma̱ anna ko̱?” Animnyu wo̱ye̱ niga piryanzet ci kokko anna kamuda ke̱? Animnyu
         atin niga daiz ci atin kokko anna ka̱da̱kne̱ ke̱?39Kar zin nege ko̱bo̱dde̱k kizeto ne, “Kuula naga,” Izek zin Ye̱su̱ nogo ne, “Audenu
         atin niga uduce ci kaudene anna, ovvo bo̱do̱k a̱gga̱mnyu̱ ba̱ti̱ti̱mo̱ bali ka̱gga̱ma̱
         anna ke̱, 40ma̱i̱je̱ zoz ci okko e̱e̱ti̱ co̱de̱ aave a̱tte̱ ci a̱zzo̱ cinanni icima angeta, iróng
         anna ka̱du̱wa̱ necu. Een ngin ne̱ko̱ cik idimanek Ta̱mu̱ta̱dde̱n ol cik atahala enne.”41Baling a̱gga̱c demezyaha wak e̱e̱ggi̱n omoto ko̱ zoz ci a̱jji̱nne̱ gonoggja Je̱mi̱si̱
         ki Jon, Ye̱su̱, utubortek nogo nong. 42Utuwa zin Ye̱su̱ nogo do̱o̱k ka̱vvu̱to̱ nga̱to̱de̱ kar kize ne, “A̱gga̱yyu̱ niga alaat
         cik ol wak iróng een Ya̱u̱d ko̱ a̱gi̱d ol cigge̱k, kar lo̱ddi̱ki̱re̱ cigge̱k ki̱ye̱lta̱
         komiz cinne̱ng ngatinne̱ng. 43Ma ogonnu ki nege. Abarik, ming orong e̱e̱ti̱ imma kize alaan orgene cunno̱ng, abunna
         ming een du̱ca̱i̱t ci ollu, 44kar bo̱do̱k ming orong e̱e̱ti̱ imma kize oo, abunna ming een du̱ca̱i̱t ci ollu do̱o̱k.
         45Eci Ngerrti E̱e̱to̱ iróng a̱kku̱ kar ol ki̱li̱ngli̱ngte̱k nonno, abarik a̱li̱ngli̱nge̱k
         enne ol, kar kaanyik ele cinne kize wawac ci ol cik meelek.”Angaru Ye̱su̱ e̱e̱t ci ru̱be̱ni̱ een zara Bartolomeyo(Ma̱te̱yo̱ 20:29-34; Lu̱ka̱ 18:35-43)46I̱vi̱tta̱k zin nege orog ci een zara Je̱ri̱ko̱. Baling ovvo ciko Ye̱su̱ ki nuyak ciginnek
         ungnek orog neci lo̱o̱c, aave da̱ e̱e̱ti̱ ci ru̱be̱ni̱ een zara Bartimaeus ngerrti
         Timeyos lo̱o̱ta̱ goola abanyca alaye. 47Baling izik enne zoz ci azi ne, aave Ye̱su̱ wa Nazereti ojonun, akate zin egerenya,
         “Ye̱su̱ Ngerrti Da̱vi̱de̱, eelawan!”48Egerenycek zin ol cik meelek nonno kar ku̱du̱kta̱k abunna ming aave li̱i̱m, abarik
         zin egereny muluwe ci a̱ppwe̱, “Ngerrti Da̱vi̱de̱ bai, eelawa annita bai!”49Ibil zin Ye̱su̱ kar kize ne, “Du̱wa̱k nonno anyik ki̱ki̱ya̱ ngintu.” U̱tu̱ya̱ zin
         ol e̱e̱t neci ru̱be̱ni̱ ke̱, a̱nne̱k ne, “Eeh nimo, tinga je̱e̱na̱, i̱jja̱ awuyi Ye̱su̱.”
         50U̱ju̱ke̱k zin ru̱u̱m cinne lo̱o̱c, itinga je̱e̱na̱ kar ki̱ki̱ya̱k Ye̱su̱.51I̱jji̱n zin Ye̱su̱ nonno, a̱nne̱k ne, “Orongi ku̱tu̱gu̱we̱i̱ nya?”Ize zin e̱e̱ti̱ ci ru̱be̱ni̱ ko̱ ne, “De̱me̱zo̱i̱t, korongi kicine.”52Izek zin Ye̱su̱ nonno ne, “Bito, angaruwi tu̱we̱ne̱t cunne.” Kar zin ataman niko icino
         e̱e̱ti̱ wa ru̱be̱ni̱ ko̱, unu zin Ye̱su̱.
         
            
               	E̱e̱t ci oog ngaa cinne: Ozoz Ye̱su̱ zoz ci obod ki rucenet ki ooginnet buwanine ciko:Ma̱te̱yo̱ 5:31-32; Ma̱te̱yo̱ 19:3-9; Lu̱ka̱ 16:18. Ozoz Pa̱u̱lo̱ zoz ci obod ki rucenet ki ooginnet buwe ci1 Ko̱ri̱nto̱ 7:1-40.

               	10:6 Kananet 1:27

               	10:8 Kananet 2:24

               	10:19 Lu̱ge̱z 20:12; Deuteronomy 5:16-20

I̱tto̱ Ye̱su̱ Jerusalem(Ma̱te̱yo̱ 21:1-11; Lu̱ka̱ 19:28-40; Jon 12:12-19)1Baling ojongozit Ye̱su̱ ki nuyak ciginnek Jerusalem, oot zin rok o̱ro̱gjo̱k cik e̱e̱ggi̱n
         zara Bethphage ki Bethany cik ojongoz Bee ci I̱ngi̱ro̱u̱,+ i̱tto̱n zin nuyak ciginnek rama, 2kar kizek nogo ne, “Oot o̱rge̱ ci aave o̱o̱we̱ cunno̱ng ko̱, ming ovvo i̱zzo̱yu̱ orog
         neci, amudannu atin mo̱o̱le̱t ci zi̱gi̱ro̱ ngen e̱e̱ti̱ imma kotowe, e̱ce̱bje̱ keeta
         vu̱rrta̱. Oogtta zi̱gi̱r neci kar zin anyaktta ngatu. 3Ming a̱jji̱nnu̱ng e̱e̱ti̱ imma, azi ne, ‘Nya ming Ooganu zi̱gi̱r necu ko̱?’ U̱du̱kta̱k
         nonno izektek ne, ‘Orong Manyi, obodane atidic.’”4Oot zin demezyaha oot urubta zi̱gi̱r neci ming e̱ce̱bje̱ reena arana goola. Ming ovvo
         nege oogi, 5i̱jji̱nto̱ zin ol uggak cik abile nginati, “Ogonnu niga nya, oogju zi̱gi̱r?” 6O̱bo̱dde̱k nege ol ne̱ke̱ ki bali ming a̱du̱wa̱k Ye̱su̱ nogo ke̱, kar ol ne̱ke̱ kaanycik
         nogo koogta zi̱gi̱r kar koot. 7Baling Anyakttak nege Ye̱su̱ zi̱gi̱r neci, kar zin ku̱ju̱kte̱k ru̱u̱ma̱ni̱ cigge̱k
         zi̱gi̱r, kar zin Ye̱su̱ ka̱vvu̱e̱. 8Etevetek zin ol cik meelek ru̱u̱ma̱ni̱ cigge̱k gool, imma ol uggak etteda varany cik
         keenu zara kar ketevetek gool. 9Ma̱i̱je̱ ol wak ovvo o̱o̱we̱ ci Ye̱su̱ ko̱ ki ol cik annu nonno vu̱rrta̱ ko̱ egerenyit
         anno ne,“Kinnatit Ta̱mu̱ta̱dde̱n!”“U̱mu̱yu̱k Ta̱mu̱ta̱dde̱n e̱e̱t ci a̱kku̱ zare cik Manyi!+”-10“A̱mu̱yu̱we̱ alaanzet ci a̱kku̱ ngati be̱e̱ti̱nna̱ Da̱vi̱de̱!”“Kinnatit Ta̱mu̱ta̱dde̱n ta̱mu̱-kenga!”11I̱tto̱ zin Ye̱su̱ Jerusalem kar kuk Ce̱e̱ze̱ wa Ta̱mu̱ta̱dde̱no̱. Ereny zin enne lo̱o̱c
         do̱o̱k, eci ize looci yo̱mo̱n, iyowa, oot zin ki demezyak ciginnek o̱rge̱ ci een Bethany.Otor Ye̱su̱ keet ci een munec(Ma̱te̱yo̱ 21:18-19)12Imma i̱i̱te̱n ci reng baling ovvo nege ungnek Bethany lo̱o̱c, adak da̱ Ye̱su̱ magiz.
         13Icin enne keet ci een munec varany, uk zin orong kicin ming anyak o̱ya̱u̱. Baling
         uzuca enne keet, amuda i̱llo̱i̱ gi̱i̱ imma, eci iróng een nye̱lo̱k ci a̱bbi̱rne̱ keet
         neci. 14Kar zin enne kizek keet ne, “Maya ming iróng e̱e̱ti̱ imma adak o̱ya̱u̱ cigunnek udut.”
         Iziyyet zin da̱ nuyaha ciginnek nonno ming a̱du̱wa̱ zoz neci.Ye̱su̱ Ce̱e̱ze̱ wa Ta̱mu̱ta̱dde̱no̱(Ma̱te̱yo̱ 21:12-17; Lu̱ka̱ 19:45-48; Jon 2:13-22)15Baling uzuca nege Jerusalem, i̱tto̱ zin Ye̱su̱ re̱e̱nu̱n ci Ce̱e̱z wa Ta̱mu̱ta̱dde̱no̱
         kar zin kottok ol wak utene kaal nginati. Uubek lebelet wak evetek nege o̱ro̱bi̱ya̱
         ke̱ lo̱o̱c ki lecerwa wak ol wak utene loberuknya, 16iróng zin ngen elemi ol ngati odonge kaal cik tu̱we̱nta̱k re̱e̱nu̱n ci Ce̱e̱z wa Ta̱mu̱ta̱dde̱no̱.
         17Baling okko enne edemez nogo, a̱nne̱k ne, “Iróng e̱he̱rye̱:“‘Awu atin ol Ce̱e̱z cinannikize Ce̱e̱z wa Lawinto olli lo̱o̱tu̱ do̱o̱k.’-Abarik niga anyikku kize ‘nyaperit ci a̱lu̱ngnye̱ ogoryaha.’”-18Iziyyet zin alaata cik olli wawaco ki de̱me̱zzo̱k wak lo̱ti̱nno̱u̱ zoz neci, a̱ka̱tte̱
         zin orongit gool ci kar ku̱ru̱kte̱ nonno ka̱da̱k, eci nege o̱ngo̱o̱le̱ nonno eci zu̱we̱
         do̱o̱k a̱ku̱le̱k de̱mzi̱ne̱t cinne.19Baling ize looci yo̱mo̱n, utungtek orog neci lo̱o̱c, oot reena.Odok keet ci een munec(Ma̱te̱yo̱ 21:20-22)20Imma bali nge̱rre̱t, baling ovvo nege owo, icinnet keet ci een munec odok egeroi.
         21A̱a̱da̱ zin Peturu zoz neci kar zin iizek Ye̱su̱ ne, “De̱me̱zo̱i̱t, cinno! Odok keet
         ci muneco bali otori i̱nna̱ ke̱!”22O̱bo̱de̱k zin Ye̱su̱ nonno, “Anyait niga do̱o̱k tu̱we̱ne̱t ngati Ta̱mu̱ta̱dde̱no̱.
         23Ka̱du̱wa̱ki̱ zoz ci een de̱de̱, ming a̱nne̱k e̱e̱ti̱ imma bee necu ne, ‘Tinga, bit
         ju̱ke̱k ele nyatapar ci a̱ddi̱ki̱re̱,’ imma ngatu iróng anyak zi̱nze̱tti̱ rama, abarik
         elemi zoz ci a̱du̱wa̱ enne ko̱ okko akati mo̱o̱le̱t, ogonek atin Ta̱mu̱ta̱dde̱n nonno.
         24I̱yo̱ko̱ zin, ka̱du̱wa̱kku̱ng, ming a̱jji̱nni̱ Ta̱mu̱ta̱dde̱n gi̱i̱ lawinta, abunna
         ming elemna, umuda i̱nna̱ gi̱i̱ neci, een atin gi̱i̱ neci cunne. 25-26Ming okko i̱nna̱ lawinet Ta̱mu̱ta̱dde̱n, kar bo̱do̱k ngatu anyahonu dango da̱ ki e̱e̱t
         imma, abunna ming alalneke nonno mu̱nye̱n ciginnek arrak, kar Baatunne wa aave ta̱mu̱-kenga
         kalalei i̱nne̱t mu̱nye̱n bu̱k.”I̱jji̱nne̱t ol komiz ci Ye̱su̱(Ma̱te̱yo̱ 21:23-27; Lu̱ka̱ 20:1-8)27A̱ra̱yya̱ zin nege bo̱do̱k Jerusalem dee, baling ngen Ye̱su̱ owo reena Ce̱e̱ze̱ wa
         Ta̱mu̱ta̱dde̱no̱, i̱vi̱tta̱k zin nonno alaata cik olli wawaco Ce̱e̱ze̱ wa Ta̱mu̱ta̱dde̱no̱
         ki de̱me̱zzo̱k wak lo̱ti̱nno̱u̱ ki lo̱ddi̱ki̱re̱. 28I̱jji̱nne̱t zin nege nonno, “Ogoni i̱nna̱ zoz necu komize ci ngene? Ngene ci aanyi
         komiz kar tu̱gu̱ kaal ne̱ko̱ ki i̱yo̱ko̱?”29O̱bo̱de̱k zin Ye̱su̱ nogo, “Ka̱jji̱nnu̱ng atidic ji̱ne̱ne̱t co̱de̱. Abarizeyang, kar
         atin anna ku̱du̱wa̱u̱ng komize ci ngene ci kogonne anna kaal ne̱ko̱ ko̱. 30A̱kku̱ ba̱ti̱ti̱mo̱ ci Joni ta̱mu̱-kenga yo, icima a̱kku̱ ngati e̱e̱t ci diiri? U̱du̱kta̱ng
         da̱!”31Adangto zin arrak nege do̱, izeto ne, “Ming kazi ne, ‘A̱kku̱ ta̱mu̱-kenga,’ a̱jji̱nne̱
         atidic enne, ‘Iróng zin niga elemnannu nonno nya?’ 32Abarik ming kazi ne, ‘A̱kku̱ ngati e̱e̱t ci diiri.’” O̱ngo̱o̱le̱ zin bo̱do̱k nege
         zu̱we̱, elemtta ol do̱o̱k een Joni a̱ri̱to̱i̱t ci zoz ci Ta̱mu̱ta̱dde̱no̱.33O̱bo̱dde̱k zin nege Ye̱su̱, “Iróng naga ka̱gga̱yya̱.”Izek zin Ye̱su̱ nogo ne, “Iróng zin anna ka̱du̱wa̱kku̱ng komize ci ngene ci kogonne
         kaal ne̱ko̱ ko̱.”
         
            
               	Bee ci I̱ngi̱ro̱u̱: Biye cu, anyak keen cik meelek i̱ngi̱ro̱u̱. Okoli keet ci een i̱ngi̱ro̱c ko̱ o̱ya̱u̱
                     cik wo̱ye̱ adak ol icima amacca ol maal ci irez olli Ya̱u̱do̱ oroot ngati aahe da̱i̱ne̱t
                     icima atukule urez.

               	E̱e̱t ci a̱kku̱ zare cik Manyi: Een e̱e̱ti̱ neci Ye̱su̱.

               	11:9 Caliwon 118:25-26

               	11:17 Isaya 56:7

               	11:17 Jeremiah 7:11

Tubzenet ci ol cik a̱li̱ngli̱ng ma̱ne̱ ci e̱e̱to̱(Ma̱te̱yo̱ 21:33-46; Lu̱ka̱ 20:9-19)1Akate zin Ye̱su̱ ozozik nogo yabzinta, azi ne, “Irir e̱e̱ti̱ imma keen cik een vi̱no̱.+ Uluwek luwat kuburuk, kar zin ka̱da̱ lo̱o̱k ci kar atigon kamacuyek ol merte. Kar
         zin keteeheny ce̱e̱z ci ogon ki le̱be̱le̱ ci ebehe ol ma̱na̱. Kar zin enne kaanyik
         ol u̱gge̱ kabakte o̱ro̱bi̱ya̱i̱ kar enne keeron. 2Imma baling i̱bbi̱re̱to̱ kaala, i̱tto̱na̱k zin enne du̱ca̱i̱t cinne ol ne̱k a̱li̱ngli̱ng
         ma̱ne̱ cinne ko̱ ki̱vi̱ta̱ kanyakta labi u̱gge̱. 3Abarik baling okko du̱ca̱i̱ti̱ azuca ma̱na̱, a̱gga̱mi̱t nege nonno kar ki̱bi̱cce̱t
         kar kottoit kuk azzine ollin. 4I̱tto̱na̱k zin manyi ma̱na̱ du̱ca̱i̱t imma nogo; u̱ke̱t zin nege du̱ca̱i̱t necu oo
         kar ku̱tu̱gu̱zzo̱ nonno gerzet. 5I̱tto̱n zin enne bo̱do̱k du̱ca̱i̱t imma, u̱ru̱we̱t zin ol ne̱ke̱ nonno ka̱da̱k. I̱tto̱n
         zin manyi ma̱na̱ du̱cca̱k cik meelek; u̱ru̱we̱t zin nege u̱gge̱, u̱ru̱we̱t bo̱do̱k
         u̱gge̱ ka̱da̱i̱to̱.6“Anyak e̱e̱t co̱de̱ ci kar ki̱tto̱n, een neci ngerinne, ci irez enne oroot. Kar zin
         enne ki̱tto̱n nonno vu̱rrta̱, azi ne, ‘O̱ngo̱o̱le̱ atin nege ngeranni.’7“Abarik ol ne̱k a̱li̱ngli̱ng manatoto anno ne, ‘Een necu do̱le̱c ci okko aragiz lo̱o̱c
         ci a̱kku̱ ko̱, ku̱ru̱we̱t nonno ka̱da̱k, kar atin naga karagizet lo̱o̱c.’ 8A̱gga̱mi̱t zin nege nonno kar zin ku̱ru̱we̱t ka̱da̱k, kar ku̱ju̱kte̱k ma̱na̱ abanyca.9“Ogon wo̱ye̱ manyi ma̱na̱ nya? A̱kku̱ wo̱ye̱ enne okko a̱ru̱k ol ne̱k a̱li̱ngli̱ng
         ma̱ne̱ cinne ko̱ do̱o̱k kar kaanyik ol u̱gge̱ ma̱na̱ neci. 10Ngen i̱i̱te̱n imma niga ikebit zoz cu Warage ci Ta̱mu̱ta̱dde̱no̱ wa azi ne:“‘Okko bee bali abure ol wak eenyce ko̱ize bee ci abilne ce̱e̱z kommog veelek;11U̱tu̱gu̱ Manyi zoz necu,a̱zi̱ze̱ oroot ming kacin naga eberene’-?”12Orongit zin lo̱ddi̱ki̱re̱ gool ci kar kecebte nonno eci nege a̱gga̱ ozoz enne yabzinet
         necu aaruk nogo. O̱ngo̱o̱le̱ zin nege koole; kar zin kutungttek nonno lo̱o̱c kar koot.U̱ru̱we̱t mucuru(Ma̱te̱yo̱ 22:15-22; Lu̱ka̱ 20:20-26)13Imma bali vu̱rrta̱, i̱tto̱nta̱ zin olli Varacisi u̱gge̱ ki olli alaan He̱ro̱di̱ ol
         u̱gge̱ abunna ovvo a̱gga̱m Ye̱su̱ zo̱ze̱ ci ozoz enne utuga. 14I̱vi̱tta̱k zin nege nonno kar zin kizettek ne, “De̱me̱zo̱i̱t, ka̱gga̱yi̱ gon naga
         e̱e̱ni̱ i̱nna̱ e̱e̱t ci abunna. Iróng e̱e̱ti̱ imma alabanin, eci i̱nna̱ irezi ol do̱o̱k.
         Abarik edemezi i̱nna̱ ol zoz ci Ta̱mu̱ta̱dde̱no̱ go̱o̱le̱ ci een de̱de̱. Abunna zin
         ming ka̱ru̱we̱ka̱ mucuru alaan ci a̱ddi̱ki̱re̱ Romi+ yo, gerza da̱? 15Ku̱ru̱kta̱ mucuru yo, icima gerza ming iróng ka̱ru̱ka̱?”Abarik Ye̱su̱ a̱gga̱ ming a̱ru̱k nege talaben. Ize ne, “Nya ming orongnyu alabtang
         ko̱? Anyaktang o̱ro̱bi̱ya̱c imma ci een zi̱i̱t kicino.” 16Anyakttak zin nege nonno o̱ro̱bi̱ya̱c, kar zin Ye̱su̱ ki̱jji̱n nogo kizek ne, “Ma
         ngu̱m cu ci ngene bo̱do̱k zara cik e̱he̱rye̱ ko̱ cik ngene?”Abarizek nege nonno, a̱nne̱k ne, “Ngu̱m ki zar cik alaan ci a̱ddi̱ki̱re̱ Romi.”17U̱du̱wa̱k zin Ye̱su̱ nogo, “Aanycik zin alaan ci a̱ddi̱ki̱re̱ gi̱i̱ ci obod ki nonno,
         aanycik Ta̱mu̱ta̱dde̱n gi̱i̱ ci obod ki Ta̱mu̱ta̱dde̱n.”U̱ku̱lte̱k zin nege nonno.Rucenet ci atin okko a̱kku̱(Ma̱te̱yo̱ 22:23-33; Lu̱ka̱ 20:27-40)18I̱vi̱tta̱k zin bo̱do̱k ol wak een Saddocis+ wak azi ne iróng atin ol ingazi daiza ko̱, i̱jji̱nne̱t Ye̱su̱. 19Izektek ne, “De̱me̱zo̱i̱t, eherakket Musesi ti̱lo̱wi̱ne̱t ci azi ne, ming a̱da̱k e̱e̱ti̱
         utungek ngaa ci ngen ki̱ti̱ra̱ do̱le̱c imma, anyik gotoni kurumte ki ngaa necu kar
         ki̱ti̱rrtta̱ dooli cik gotononi. 20Aavtte ba̱li̱ye̱ logoz cik een turgerem. Uruco lo̱gu̱t wa een a̱bu̱ kar zin ka̱da̱k
         ngati ngen ki̱ti̱ra̱ do̱le̱c imma. 21Urumte zin gotoniya wa annu nonno ko̱ ki ngaa neci, a̱da̱k zin bo̱do̱k enne, utungek
         ngaa necu i̱llo̱i̱ rok do̱le̱c. Ogon zin gotoniya wa annu nonno bu̱k niko, a̱da̱i̱
         ki̱zzi̱ rok do̱le̱c imma ci ungnek lo̱o̱c. 22Iróng zin logoz balik een turgerem abak ki ngaa cinne̱ng ko̱ a̱rri̱ta̱ do̱le̱c imma,
         imma vu̱rrta̱ a̱da̱k ngaa necu bu̱k. 23Ming ovvo ol ingazi daiza, okko ngaa necu een ci ngene, eci enne abaito ki logoz cik
         e̱e̱t co̱de̱ ko̱ do̱o̱k?”24O̱bo̱de̱k zin Ye̱su̱ nogo izek ne, “Abaccu niga eci iróng niga a̱gga̱yyu̱ Waraga ci
         Ta̱mu̱ta̱dde̱no̱ icima komiz cinne. 25Ming ovvo ol ingazi daiza, iróng e̱e̱ti̱ imma aruce, icima a̱ti̱ye̱ do̱le̱c imma;
         ovvo atin nege ogon kiwagon anjilonya cik Ta̱mu̱ta̱dde̱no̱ ta̱mu̱-kenga. 26Ma̱i̱je̱ zin zo̱ze̱ ci ingazi ol daiza, ngen niga ikebit buwe ci Musesi, baling atuz
         gwa̱a̱ zari ngu̱me̱ ci Musesi, a̱nne̱k Ta̱mu̱ta̱dde̱n nonno ne, ‘Ke̱e̱ni̱ anna Ta̱mu̱ta̱dde̱n
         ci Aburahami,+ Ta̱mu̱ta̱dde̱n ci I̱sa̱ko̱+ ki Ta̱mu̱ta̱dde̱n ci Ya̱ko̱bo̱+’-? 27Iróng enne een Ta̱mu̱ta̱dde̱n ci ol wak a̱da̱i̱to̱, abarik een Ta̱mu̱ta̱dde̱n ci ol
         wak aruge. Abaccu niga zo̱ze̱ necu oroot.”Lo̱ti̱nno̱k wak riilik(Ma̱te̱yo̱ 22:34-40; Lu̱ka̱ 10:25-28)28I̱ki̱ya̱ zin de̱me̱zo̱i̱ti̱ wa lo̱ti̱nno̱u̱ co̱de̱ kar kizik nogo ming adango. Edenya
         enne ming u̱du̱wa̱k Ye̱su̱ nogo zoz ci abunna, i̱jji̱n zin enne nonno, “Ti̱lo̱wi̱ne̱t
         jang ci riili oroot ti̱lo̱wi̱nte̱ ne̱ko̱ do̱o̱k?”29O̱bo̱de̱k zin Ye̱su̱ nonno, izek ne, “Lo̱ti̱nne̱t ci riili oroot icu: ‘Iziyyet olli
         Israilo, Manyi Ta̱mu̱ta̱dde̱n wanna, o̱de̱ Manyi. 30Irez Manyi Ta̱mu̱ta̱dde̱n cunne, zinine cunne ki vongize cunne ki i̱no̱ni̱nte̱ cunne
         ki komize cunne do̱o̱k.’-31Lo̱ti̱nne̱t ci een ram icu: ‘irez e̱e̱t ci locariyo+ ki i̱yo̱ko̱ ming irezi i̱nna̱ ele cunne.’- I̱llo̱i̱ lo̱ti̱nno̱k u̱gge̱ cik riilik ommog ne̱ko̱.”32O̱bo̱de̱k zin e̱e̱ti̱ neci Ye̱su̱, “U̱du̱wa̱ ju̱rru̱m, de̱me̱zo̱i̱t, ilemi i̱nna̱
         ngati azi ne o̱de̱ Ta̱mu̱ta̱dde̱n, i̱llo̱i̱ Ta̱mu̱ta̱dde̱n imma, nonno do̱ niko. 33Abunna ming irezi i̱nna̱ nonno zinine cunne do̱o̱k, ki zoz ci a̱gga̱we̱ nonno do̱o̱k,
         ki komize cunne do̱o̱k, kar bo̱do̱k irez e̱e̱t ci locariyo ki i̱yo̱ko̱ ming irezi
         i̱nna̱ ele cunne ko̱, riil ti̱lo̱wi̱ne̱t necu kommog kaal cik kapahek naga Ta̱mu̱ta̱dde̱n.”34Baling icin Ye̱su̱ e̱e̱t neci ming abarizek nonno zoz ci een de̱de̱, izek zin nonno
         ne, “Iróng i̱nna̱ e̱e̱ni̱ reen ba̱a̱li̱nte̱ ci Ta̱mu̱ta̱dde̱no̱.” Kar zin nginati,
         iróng e̱e̱ti̱ imma ngen orong ki̱jji̱n Ye̱su̱.Een Ye̱su̱ ngerrti ngene?(Ma̱te̱yo̱ 22:41-46; Lu̱ka̱ 20:41-44)35Baling ngen Ye̱su̱ edemze reena Ce̱e̱ze̱ wa Ta̱mu̱ta̱dde̱no̱, i̱jji̱n zin enne ol,
         izek ne, “Azi gon de̱me̱zzo̱wa̱ wak lo̱ti̱nno̱u̱ ne een Ki̱ri̱sto̱ ngerrti Da̱vi̱de̱
         ku̱?+36Ozoz Da̱vi̱de̱ enne eliya Vongize ci A̱li̱le̱ ize ne:“‘A̱nne̱k Manyi Manyi cinanni ne:“A̱vvu̱ a̱tte̱ cinanni a̱zzo̱ ngati a̱di̱ngdi̱nga̱ni̱ ol,zee ku̱tu̱gu̱ anna mo̱ddo̱ wagunnek,ka̱vvu̱to̱ zoone cigunnek.”’-37Awu Da̱vi̱de̱ eliya nonno kize ‘Manyi.’ Okko wo̱ye̱ enne bu̱k een ngerinne ku̱?”Ataltto ol cik meelek balik iziyyet nonno ming ozoz ke̱.Itizik Ye̱su̱ olli Varaciso ki de̱me̱zzo̱k cik lo̱ti̱nno̱u̱(Ma̱te̱yo̱ 23:1-36; Lu̱ka̱ 20:45-47)38Baling ngen edemze Ye̱su̱, ize zin enne ne, “U̱zu̱tte̱ de̱me̱zzo̱k wak lo̱ti̱nno̱u̱.
         Orong kotozzo ru̱u̱ma̱ni̱ne̱ cik a̱zi̱ze̱ kar ol kizzac nogo cuwa. 39Orong nege katahalta lecerit cik a̱zi̱ze̱ Ce̱e̱zi̱nne̱ wak Lawinto, kar bo̱do̱k koronggit
         ka̱vvu̱to̱ ngati riili ngati adahe ol kwo̱o̱r. 40Alabta ngaai cik boyek ce̱e̱zi̱, kar gon kalac Ta̱mu̱ta̱dde̱n u̱u̱mu̱c ngati alawine.
         Edez atin Ta̱mu̱ta̱dde̱n oroot ol cik ogon niko.”Amuc ngaa ci boye Ta̱mu̱ta̱dde̱n(Lu̱ka̱ 21:1-4)41A̱vvu̱ zin Ye̱su̱ o̱to̱ne̱ co̱de̱ ngati arike ol muci ci Ta̱mu̱ta̱dde̱no̱, acin koole
         ming a̱ju̱ke̱k o̱ro̱bi̱ya̱ uduc ci Ce̱e̱z wa Ta̱mu̱ta̱dde̱no̱. U̱ju̱ktte̱k zin ol
         wak een jain muci cigge̱k o̱ro̱bi̱ya̱ cik meelek. 42I̱ki̱ya̱ zin ngaa ci boye amati, u̱ju̱ke̱k zin o̱ro̱bi̱ya̱ rama cik een ziik.43Utu zin Ye̱su̱ nuyak waginnek kar zin kizek nogo ne, “Ka̱du̱wa̱kku̱ng anna zoz ci
         een de̱de̱, u̱ju̱ke̱k ngaa ci boye ko̱ o̱ro̱bi̱ya̱ cik ommog cik ollu. 44A̱ju̱ke̱k nege o̱ro̱bi̱ya̱ cikidik ming anyak nege o̱ro̱bi̱ya̱ cik meelek nu̱nu̱n;
         imma ngaa ci boye ko̱, ming amati enne nu̱nu̱n, u̱ju̱ke̱k enne o̱ro̱bi̱ya̱ cik anyak
         enne do̱o̱k.”
         
            
               	Keet ci een vi̱no̱: Arir ol keet ci een vi̱no̱ ko̱, amacu olli Ya̱u̱do̱ o̱ya̱u̱ ciginnek kize merte. Ozoz
                     gon Ta̱mu̱ta̱dde̱n azi ne ogon olli Ya̱u̱do̱ ki keet ci vi̱no̱ riili, wak orong enne
                     abunna ming a̱bbi̱rna̱ o̱ya̱u̱ cik abunna. IkebCaliwon 80:8-16; Isaya 5:1-7; Jeremiah 2:21; Ma̱te̱yo̱ 21:33-46; Lu̱ka̱ 20:9-19.

               	12:11 Caliwon 118:22-23

               	Alaan ci a̱ddi̱ki̱re̱ Romi: Een enne alaan ci a̱ddi̱ki̱rne̱ alaat cik lo̱o̱cco̱k u̱gge̱ ki bo̱do̱k Ju̱de̱ya̱ ki
                     Ga̱li̱li̱ lo̱o̱ce̱ ci Ya̱u̱do̱. Awu olli Romi alaan ci a̱ddi̱ki̱re̱ kize Kesari.

               	Saddocis: E̱e̱ggi̱n ne̱ko̱ koole ci olli Ya̱u̱do̱ cik a̱tu̱ Lo̱ti̱nno̱k cik Musesi ming a̱vvu̱
                     ngati Ta̱mu̱ta̱dde̱no̱, iróng zin nege a̱tu̱ vongiz ki anjilo icima ingazi atin ol
                     daiza. IkebBuk wa To̱ni̱a̱u̱ 23:8.

               	Aburaham: Awu Ta̱mu̱ta̱dde̱n nonno abunna ming uungnek boor ki lo̱o̱c cinne lo̱o̱c kar kunu
                     Ta̱mu̱ta̱dde̱n rok lo̱o̱c ci een jor. I̱ki̱ya̱ enne ize be̱e̱ti̱ olli Ya̱u̱do̱. Abak
                     enne e̱rki̱nya̱ i̱bbo̱ng co̱de̱ ki obet tu̱rge̱ (1,800) baling ngen Ye̱su̱ ki̱ti̱rra̱i̱
                     ke̱. IkebKananet 12-26.

               	I̱sa̱ko̱: Een enne do̱le̱c ci bali u̱du̱wa̱ Ta̱mu̱ta̱dde̱n azi ne, kanyik Aburaham. IkebKananet 17-35.

               	Ya̱ko̱bo̱: Een enne ngerrti do̱le̱c ci Aburahami wa bali anyak dooli cik macik omoto ki rama.
                     Utuhu Ta̱mu̱ta̱dde̱n zar ciginnek kize Israil. Awu ol dooli ciginnek kizeto olli Israilo,
                     imma i̱i̱te̱ne̱ ci Ye̱su̱ awu ol nogo kizeto Ya̱u̱d. IkebKananet 25-50.

               	12:26 Lu̱ge̱z 3:6,15

               	12:30 Deuteronomy 6:4-5

               	E̱e̱t ci locariyo: Oob Ye̱su̱ keng ci ireze i̱nna̱ locari cunne. IkebLu̱ka̱ 10:27-37.

               	12:31 Leviticus 19:18

               	Een Ki̱ri̱sto̱ ngerrti Da̱vi̱de̱ ku̱? Een Ye̱su̱ Ngerrti Da̱vi̱de̱ eci bali a̱rri̱ta̱i̱ kize e̱e̱t ci diiri, een bali ji̱ji̱ti̱ne̱
                     Da̱vi̱de̱. Bali ngen enne ki̱ti̱rra̱i̱ aave bali enne ki Ta̱mu̱ta̱dde̱n ta̱mu̱-kenga
                     kize Ngerinne. Nonno ci eenyca kaal do̱o̱k, i̱yo̱ko̱ zin een Ye̱su̱ wa een Ki̱ri̱sto̱
                     ki Manyi ci Da̱vi̱de̱. Ikeb1 Samwel 16:1-13; Caliwon 132:11-12; Jon 1:1-8.

               	12:36 Caliwon 110:1

Ozoz Ye̱su̱ li̱be̱ne̱t ci Ce̱e̱z wa Ta̱mu̱ta̱dde̱no̱(Ma̱te̱yo̱ 24:1-2; Lu̱ka̱ 21:5-6)1Baling okko Ye̱su̱ iyowa Ce̱e̱ze̱ wa Ta̱mu̱ta̱dde̱no̱, izek nuyaiti co̱de̱ nonno ne,
         “De̱me̱zo̱i̱t, cin di̱ biyen cik a̱ppi̱nte̱k ko̱, ki ce̱e̱z ci a̱zi̱ze̱.”2O̱bo̱de̱k zin Ye̱su̱ nonno a̱nne̱k ne, “Acinni i̱nna̱ ce̱e̱zi̱ cik a̱ppi̱nte̱k ko̱?
         I̱llo̱i̱ atin bee imma ci atadonik gooni, a̱ju̱ko̱ni̱k atin biyena ne̱ko̱ do̱o̱k tu̱.”Baayenit ci okko looci aṯurneke(Ma̱te̱yo̱ 24:3-14; Lu̱ka̱ 21:7-19)3Baling ngen Ye̱su̱ aave Biye ci I̱ngi̱ro̱u̱ ci edevo ki Ce̱e̱z wa Ta̱mu̱ta̱dde̱no̱,
         i̱jji̱nne̱t zin ciko Peturu, ki Je̱mi̱s, ki Jon, ki Andereya nonno lo̱mu̱k, izektek
         ne 4“Du̱wa̱kke̱ta̱, akane atin kaala ne̱ko̱ atinga? Nya ci i̱ye̱la̱ kar kaala ne̱ko̱ ku̱tu̱gu̱zze̱?”5Izek zin Ye̱su̱ nogo ne, “Icinto ju̱rru̱m kar iróng e̱e̱ti̱ imma alabanung. 6Anyak ol cik meelek a̱vvu̱ zare cigannik, ovvo azi ne, ‘Ke̱e̱ni̱ anna nonno,’ kar
         atin ku̱lu̱te̱t ol cik meelek. 7Ming iziktu niga zoz ci oronto ki du̱wa̱ du̱wa̱ cik oronto, ma o̱ngo̱o̱li̱nnu̱. Ogone
         la̱du̱n kaala cik ogon ki ne̱ko̱. Ma̱i̱je̱ i̱i̱te̱n ci aṯurneke a̱kku̱ atin. 8Ooro atin looci cu ki lo̱o̱c ci, okko alaani cu ooro ki alaan ci. Omoti atin looci
         kize ki̱ri̱ki̱ri̱k lo̱o̱co̱we̱ cik aavtte do̱ do̱, i̱i̱na̱k atin magiz ol. Een necu
         kananet ci amudanne ol u̱u̱ce̱z.9“Abunna zin niga bu̱k ming ebekku e̱le̱tti̱. A̱gga̱mnyu̱ng atin ol ovvoyyung lo̱ki̱ka̱
         kar kecebtung Ce̱e̱zi̱nne̱ wak Lawinto. Imma zo̱ze̱ cinanni, ovvo atin niga abilnnu
         ngati ddi̱ki̱ryyo̱k ki alaat ibbaceku zoz cinanni nogo. 10Imma ngen looci kuṯurei, abunna ming uwahekku kaviyak cik abunna arrak ol lo̱o̱co̱we̱
         do̱o̱k. 11Ming a̱gga̱mnyu̱ng ol kar zin kanyaktaung lo̱ki̱ko̱, ma o̱ngo̱o̱li̱nnu̱ zoz ci a̱du̱wa̱nnu̱.
         Du̱wa̱ zoz ci a̱jji̱n nege i̱i̱te̱n neci, eci amire ki i̱ge̱t cik ozozu, abarik ozoz
         Vongizi ci A̱li̱le̱.12“Adawa atin gotoniya gotoni ka̱da̱k, kar be̱e̱ti̱ ollu adawa ngerinne ka̱da̱k. A̱ku̱l
         atin dooli o̱o̱tti̱ iróng ngen aziye zoz cik e̱e̱ti̱gge̱k ki be̱e̱ti̱gge̱k kar ku̱ru̱we̱t
         ciko baatinne ka̱da̱i̱to̱. 13Amarinnung atin ol do̱o̱k zo̱ze̱ cinanni, imma e̱e̱ti̱ ci abile kokkom, amuda atin
         ti̱ri̱ze̱ne̱t ci Ta̱mu̱ta̱dde̱no̱.Kaal cik iróng ebere orong kicin(Ma̱te̱yo̱ 24:15-21; Lu̱ka̱ 21:20-24)14“Ming icinntu ‘Gi̱i̱ ci Gerze’+ ogone ngati iróng agano, a̱gga̱c zin kar ol ne̱k abak Ju̱de̱ya̱kte̱ ko̱ ki̱vi̱re̱t
         koot biyene. 15Gerza ming aluccai e̱e̱ti̱ ci aave loruhuna ta̱dde̱na̱,+ ming u̱tu̱gu̱zze̱ kaala ne̱ke̱, abunna ming iróng i̱i̱zo̱ ce̱e̱z kidimak gi̱i̱ imma
         re̱e̱nu̱n. 16Ming aave e̱e̱ti̱ imma manatoto, abunna ming iróng a̱mi̱ro̱ni̱k ce̱e̱z kuk kanyaha
         ru̱u̱m cinne amalkine. 17Gerza atin looci i̱i̱te̱n neci ngati ngaai wak anyakce ki ngaai wak orokte. 18Alac Ta̱mu̱ta̱dde̱n abunna ming iróng kaala ne̱ko̱ ogone tagiza+, 19ma̱rri̱t i̱i̱nya̱we̱ ne̱ke̱ a̱li̱be̱ atin looci li̱be̱ne̱t ci ngen bali ki̱tta̱ la̱du̱n
         nginti eenycane Ta̱mu̱ta̱dde̱n lo̱o̱c zee rok i̱yo̱ko̱. Iróng bo̱do̱k atin gi̱i̱ imma
         ci ogon ki necu i̱i̱na̱ udut. 20Ming iróng Manyi etted i̱i̱nya̱ ne̱ke̱ kizeto idice, i̱llo̱i̱ e̱e̱t co̱de̱ ci aruge.
         Abarik zin zo̱ze̱ ci ol wak atahala enne, etted zin i̱i̱nya̱ ne̱ke̱ kizeto idice.
         21Imma i̱i̱te̱ne̱ neci ming a̱nne̱ki̱ e̱e̱ti̱ co̱de̱ ne, ‘Cinno, aave Ki̱ri̱sto̱ ngatu!’
         icima, ‘Cinno, aave Ki̱ri̱sto̱ ngati!’ Ma elemi zoz neci. 22A̱vvu̱ atin Ki̱ri̱sto̱nya̱ cik iróng een de̱de̱ ki a̱ri̱tto̱k wak iróng een de̱de̱,
         ogon kaal cik a̱vu̱la̱ kar ku̱lu̱te̱t ol balik atahala Ta̱mu̱ta̱dde̱n ming amuda nege
         gool ci alabane nogo. 23Abarik zin u̱zu̱tte̱ e̱le̱tti̱; eci anna ku̱du̱wa̱u̱ng ri̱t kaal ne̱ko̱ do̱o̱k ming
         ngen ka̱ka̱te̱.Ming okko Ngerrti E̱e̱to̱ a̱kku̱(Ma̱te̱yo̱ 24:29-31; Lu̱ka̱ 21:25-28)24“Imma zin i̱i̱nya̱we̱ ne̱ke̱ annu wazin wa apirnane ol,“‘Ukce atin koor kize gi̱da̱ng,kar bo̱do̱k nyelowi bu̱k iróng alanyiti;25i̱i̱na̱k atin munyunya lo̱o̱c,kar kaala cik eel ta̱mu̱-kenga kotomozo veelek.’-26“Kar zin i̱i̱te̱n neci acin atin ol Ngerrti E̱e̱to̱ ming a̱kku̱ di̱i̱zo̱ca̱ komize
         ci a̱ddi̱ki̱re̱ ki di̱ngdi̱ngo̱n. 27Kar enne ki̱tto̱n anjilonya ciginnek ku̱lu̱tta̱ ol balik atahala Ta̱mu̱ta̱dde̱n lo̱o̱co̱we̱
         do̱o̱k, ngati aṯurneke looci kuk rok nginti aṯurneke ta̱mu̱-kengi.De̱mzi̱ne̱t ci obod ki keet(Ma̱te̱yo̱ 24:32-35; Lu̱ka̱ 21:29-33)28“I̱yo̱ko̱ edemezta zoz neci keete ci een cabuwanit ko̱: Ming ovvo vu̱rre̱na̱ ciginnek
         iyowa, a̱ka̱tte̱ aartik varany, a̱gga̱yyu̱ niko ize ojon tagiz. 29Ming icinntu niga kaal ne̱ko̱ ming ogone, a̱gga̱yyu̱ nya ci ize ojon, kar kakate zoz
         ci aṯurneke looci. 30Ka̱du̱wa̱kku̱ng anna zoz ci een de̱de̱, iróng atin bu̱u̱l cu a̱da̱i̱ zee kicinnet
         nege i̱i̱te̱n ci ogone kaala ne̱ko̱ do̱o̱k. 31Edeccai atin ta̱mu̱-kengi ki lo̱o̱c veelek, ma̱i̱je̱ zoz cinanni odongna iróng atin
         edeccai.Iróng e̱e̱ti̱ imma a̱gga̱ wazin ci aṯurneke looci(Ma̱te̱yo̱ 24:36-44)32“I̱llo̱i̱ e̱e̱t ci a̱gga̱ i̱i̱te̱n icima wazin ci aṯurneke looci, iróng anjilonya
         ta̱mu̱-kenga, icima Ngerrti E̱e̱to̱ bu̱k iróng a̱gga̱, abarik Baba do̱ niko ci a̱gga̱.
         33U̱zu̱tte̱ e̱le̱tti̱ ju̱rru̱m! Iróng niga a̱gga̱yyu̱ a̱kku̱ i̱i̱te̱ni̱ neci atinga.
         34Atubo zoz necu ki e̱e̱t ci eroni: Ungnek enne kaal ce̱e̱z cinne kar kaanyik du̱cca̱k
         u̱gge̱ kebeit, ngen ngene ki li̱ngli̱ngo̱n cinne, kar ku̱du̱wa̱k e̱e̱t ci aave arana
         ko̱ kere manyi ce̱e̱z.35“I̱yo̱ko̱ zin icinto ju̱rru̱m eci iróng niga a̱gga̱yyu̱ a̱kku̱ manyi ce̱e̱z atinga,
         a̱kku̱ yo̱mo̱na̱, icima ba̱a̱li̱n kenga, icima olowa nge̱rre̱t tuulica, icima ngati
         iyowai koor. 36Ming obok we̱t cinne, gerza ming amudannung ming adungnu. 37Nya ci ka̱du̱wa̱kku̱ng anna i̱ge̱ta̱, ka̱du̱wa̱k ol do̱o̱k: ‘U̱zu̱tte̱ e̱le̱tti̱!’”
         
            
               	Acinnu atin Gi̱i̱ ci Gerze: Ozoz bali Danieli zoz ci obod ki i̱te̱le̱ ci ta̱mu̱ta̱dde̱n wa een Zeus wa bali alaan
                     wa Gi̱ri̱yo̱ een zara Antiochus Epiphanes, aronik Ce̱e̱ze̱ wa Ta̱mu̱ta̱dde̱no̱ Jerusalema.
                     Een bali gi̱i̱ necu ci ongoronyan Ce̱e̱z wa Ta̱mu̱ta̱dde̱no̱. I̱i̱na̱ bali zoz necu
                     ngati obod ki e̱rki̱nya̱ cik e̱e̱ggi̱n o̱bo̱n co̱de̱ ki moten torkonom ki turgerem
                     (167) bali ngen Ye̱su̱ ki̱ti̱rra̱i̱. Ozoz Ye̱su̱ zoz ci obod ki gi̱i̱ imma ci gerze
                     atin aronik Ce̱e̱ze̱ wa Ta̱mu̱ta̱dde̱no̱ Jerusalema. I̱i̱na̱ zoz cu bali olli Romi
                     ovvo illa Jerusalema kar egerzanit Ce̱e̱z wa Ta̱mu̱ta̱dde̱no̱. I̱i̱na̱ zoz cu ngati
                     obod ki e̱rki̱nya̱ moten we̱c vu̱rrta̱ ngati a̱da̱k Ye̱su̱ kar bo̱do̱k kitinga daiza.
                     IkebDaniel 9:27; 11:31; 12:11.

               	Loruhun ta̱dde̱n: Imma bali i̱i̱nya̱ ne̱ke̱ adiman ol ce̱e̱zi̱ cigge̱k cik anyak loruhun ci ogon ki
                     le̱be̱le̱ ta̱dde̱na̱ kar gon nege koot ta̱dde̱na̱ loruhuna kar ku̱tu̱gu̱zzo̱ kaal
                     cigge̱k.

               	Tagiza: Een icu i̱i̱te̱n ci e̱rki̱to̱ okkomi kak ming olli Israilo orong keronit eci ngatinne̱ng
                     aṯile ta̱mu̱, alali kar bo̱do̱k a̱ppwa̱ ngooti oroot. Iróng i̱bo̱ ngatu owo. Imma
                     Tenneta e̱rki̱te̱ cu, een ci odoi looci.

               	13:25 Isaya 13:10; Isaya 34:4

Orong alaata ku̱ru̱we̱t Ye̱su̱(Ma̱te̱yo̱ 26:1-5; Lu̱ka̱ 22:1-2; Jon 11:45-53)1I̱yo̱ko̱ ize i̱i̱nya̱ cik anyigzai oowa ram kar ol kadakte I̱i̱te̱n wa Va̱rda̱ngi̱nto̱,+ ki Kwo̱o̱r wa Umunet wak iróng Amukcari.+ Orongit zin alaata cik olli wawaco Ce̱e̱ze̱ wa Ta̱mu̱ta̱dde̱no̱ ki de̱me̱zzo̱k wak
         lo̱ti̱nno̱u̱ gool ci kar kecebte Ye̱su̱ lo̱mu̱k kar ku̱ru̱we̱t nonno ka̱da̱k. 2Izeto zin nege ne, “Iróng kogon i̱i̱te̱ne̱ ci kwo̱o̱ro̱, ovvo atin ol avaraci.”Avud ngaa Ye̱su̱ maala o̱rge̱ ci een Bethany(Ma̱te̱yo̱ 26:6-13; Jon 12:1-8)3Baling ngen Ye̱su̱ aave o̱rge̱ ci een Bethany adakce ce̱e̱ze̱ ci Si̱mo̱ne̱ wa adak
         morizi wa een dhovo ko̱, anyaha zin ngaa imma gi̱i̱ ci ogon ki de̱e̱re̱+ ci abbize maali ci ongooli laala adak o̱ro̱bi̱ya̱ cik meelek, amacai keete ci een
         nard. I̱li̱b zin enne de̱e̱re̱ kar ku̱du̱te̱k maal oo ci Ye̱su̱.4Utuburet zin ol ne̱ke̱ uggak nong nginati kar zin kizeto ne, “Nya ming aminye ngaa
         necu maal ci okkomi tuwenta ko̱? 5Uutai i̱yo̱ko̱ o̱ro̱bi̱ya̱i̱ cik e̱e̱ggi̱n ziik obet i̱i̱yo̱ (300), kanyike weda o̱ro̱bi̱ya̱
         ne̱ko̱ ol cik amati.” Itiziyet zin nege ngaa necu oroot.6Ize Ye̱su̱ ne, “Utungtek ngaa necu do̱, nya ming acunanu nonno ko̱? U̱tu̱gu̱we̱ya̱
         enne annit gi̱i̱ ci a̱zi̱ze̱. 7Arumenu gon niga ki ol wak amati odohize, eelannu atin niga nogo i̱i̱te̱n ci orongnyu
         niga. Ma̱i̱je̱ anna iróng kaavtte ki i̱ge̱t odohize. 8U̱tu̱gu̱ ngaa necu gi̱i̱ ci ogon enne. U̱ddu̱te̱ya̱ enne annit maal ci ongooli laala,
         adimana annit kar atin kuk kadawe iloma. 9Ka̱du̱wa̱kku̱ng zin zoz ci een de̱de̱, ming uwahe kaviyaha cik abunna lo̱o̱cco̱k do̱o̱k,
         okko gi̱i̱ ci u̱tu̱gu̱ ngaa necu ikeb kize zoz ci aadane ol nonno.”Ovolonge Judasi Ye̱su̱ alaate(Ma̱te̱yo̱ 26:14-16; Lu̱ka̱ 22:3-6)10Imma zin Judasi Iskariyoti wa een demezeyait co̱de̱ ci Ye̱su̱ demezeyahe wak een omoto
         ki ram, uk enne ngati alaat cik olli wawaco Ce̱e̱ze̱ wa Ta̱mu̱ta̱dde̱no̱ kar kuk kimitanek
         nogo gool ci a̱gga̱me̱ nege Ye̱su̱. 11Atalne nege oroot baling ovvo aziye zoz necu niko, kar zin ku̱du̱kta̱k nonno o̱ro̱bi̱ya̱
         cik ovvo nege anyike nonno. Oronga zin Judasi gool ci kar ka̱gga̱me̱k nogo Ye̱su̱
         kecebe.Adakce Ye̱su̱ ki demezyak waginnek(Ma̱te̱yo̱ 26:17-25; Lu̱ka̱ 22:7-14,21-23; Jon 13:21-30)12Imma i̱i̱te̱ne̱ wa akanane Kwo̱o̱r wa Umunet wak iróng Amukcari, baling ize keer ci
         otongde ol nyoon ci a̱zze̱to̱ Va̱rda̱ngi̱nto̱,+ i̱jji̱nne̱t zin nuyaha cik Ye̱su̱ nonno, izektek ne, “Orongnyet i̱nna̱ agit koot
         kidimanta da̱i̱ne̱t cik I̱i̱te̱n wa Va̱rda̱ngi̱nto̱ nga?”13I̱tto̱n zin Ye̱su̱ nuyak ciginnek rama, a̱nne̱k ne, “Oot orgato, Bethanya, ming u̱ru̱mto̱u̱
         ki e̱e̱t ci a̱ti̱k maam i̱jja̱, unuwet nonno. 14U̱du̱kta̱k manyi ce̱e̱z neci i̱zo̱we̱ enne ke̱ ne, ‘A̱jji̱nne̱ de̱me̱zo̱i̱ti̱: Aave
         ce̱e̱z ci e̱re̱nno̱u̱ nga ci atin kovvo kadak ki nuyak wagannik I̱i̱te̱n wa Va̱rda̱ngi̱nto̱
         nginati?’ 15I̱ye̱le̱kku̱ng atin enne i̱ge̱t ce̱e̱z ci atadonik imma ta̱dde̱na̱, etevete kwaana
         ju̱rru̱m. Idimanit zin niga kaal do̱o̱k nginati.”16Oot nuyaha orgato, urubta kaal do̱o̱k ki bali ming u̱du̱wa̱k Ye̱su̱ nogo ke̱. Idimanit
         zin da̱i̱ne̱t cik I̱i̱te̱n wa Va̱rda̱ngi̱nto̱.17Ma baling ize looci yo̱mo̱n, i̱vi̱ta̱ Ye̱su̱ ki demezyak omoto ki ram. 18Baling ngen nege adakce buurato, ize zin Ye̱su̱ ne, “Ka̱du̱wa̱kku̱ng anna zoz ci een
         de̱de̱, adawana atin e̱e̱ti̱ co̱de̱ ngatinno̱ng annita, e̱e̱t ci kadayina bu̱k.”19Omozte demezyaha oroot, u̱du̱kta̱k zin nonno ngene e̱co̱de̱ e̱co̱de̱, “Iróng een annita
         Manyi?”20O̱bo̱de̱k zin Ye̱su̱ nogo a̱nne̱k ne, “E̱e̱t co̱de̱ ngatinno̱ng cik e̱e̱ggi̱nnu̱ omoto
         ki ram ko̱, e̱e̱t ci arumo azzina ki nonno ming kadutana balang tobowe co̱de̱. 21A̱da̱i̱ atin enne Ngerrti E̱e̱to̱ ki bali ming e̱he̱rye̱ Warage ci Ta̱mu̱ta̱dde̱no̱
         ke̱. O̱lle̱ abarik ci e̱e̱t ci adawa Ngerrti E̱e̱to̱! Abunna weda ming iróng enne
         a̱rri̱ta̱i̱.”I̱i̱te̱n ci adahe Manyi a̱ha̱t ci ba̱a̱li̱no̱(Ma̱te̱yo̱ 26:26-30; Lu̱ka̱ 22:14-23; 1 Ko̱ri̱nto̱ 11:23-25)22Baling ngen nege adakce, idima Ye̱su̱ umune, kar kanyik Ta̱mu̱ta̱dde̱n zany, kar kubunyan,
         kar zin kanyik nuyak waginnek, azi ne, “Adait, een necu ele cinanni.”23Idima zin bo̱do̱k Ye̱su̱ uduc ci vi̱no̱, kar kanyik Ta̱mu̱ta̱dde̱n zany, kar zin kanyik
         demezyak, kar zin nege do̱o̱k kuudet.24A̱nne̱k enne nogo ne, “E̱e̱ggi̱n ne̱ko̱ bi̱ye̱ ciginnek olomo,+ kar ol cik meelek kurumtozik Ta̱mu̱ta̱dde̱n. 25Ka̱du̱wa̱kku̱ng zin zoz ci een de̱de̱, iróng atin anna bo̱do̱k kaudi merte cu udut
         zee kuk kuud merte ci een jor ba̱a̱li̱nte̱ ci Ta̱mu̱ta̱dde̱no̱.”26Baling e̱be̱nni̱t nege lo̱ng, oot zin rok Bee ci I̱ngi̱ro̱u̱.A̱du̱wa̱ Ye̱su̱ zoz ci etezine Peturu nonno(Ma̱te̱yo̱ 26:31-35; Lu̱ka̱ 22:31-34; Jon 13:36-38)27Izek Ye̱su̱ nogo ne, “A̱vi̱ryu̱ atin niga do̱o̱k, ungnekang lo̱o̱c.” Izek bo̱do̱k
         nogo ne, “E̱he̱rye̱ Warage ci Ta̱mu̱ta̱dde̱no̱, azi Ta̱mu̱ta̱dde̱n ne,“‘Ka̱ru̱i̱ atin anna tuwayoit,kar atin a̱zza̱ kazante.’-28Ming kitinga anna daiza, kokko atin anna o̱o̱we̱ cunno̱ng Ga̱li̱li̱ya̱.”29Izek zin Peturu nonno ne, “Ming nu̱nu̱n i̱vi̱re̱t ol do̱o̱k zo̱ze̱ cunne, iróng atin
         anna ka̱vi̱ri̱.”30O̱bo̱de̱k zin Ye̱su̱ nogo, izek ne, “Ka̱du̱wa̱kku̱ng zoz ci een de̱de̱, wazin necu
         eliya, amikzena atin i̱nna̱ annit lak i̱i̱yo̱, ming ngen tuulici korok lak rama.”31Ma̱i̱je̱ abarik Peturu a̱du̱ve̱ oroot, ize ne, “Ming ka̱da̱i̱ anna nu̱nu̱n, ka̱da̱i̱
         ki i̱nne̱ta̱, iróng atin anna keteze.” Izeto zin gonoggja do̱o̱k ki i̱yo̱ko̱ ming
         a̱du̱wa̱ Peturu ko̱.Ala Ye̱su̱ Ta̱mu̱ta̱dde̱n(Ma̱te̱yo̱ 26:36-46; Lu̱ka̱ 22:39-46)32Baling oot nege o̱to̱ne̱ ci Gethsemane, izek zin Ye̱su̱ nuyak waginnek ne, “A̱vvu̱t
         lo̱o̱ta̱ ngatu ming ngen anna kokko lawinet Ta̱mu̱ta̱dde̱n.” 33Uwe zin enne Peturu ki Je̱mi̱s ki Jon korkorrit bu̱k ki nonno. Akate zin enne omoze
         ibil zinin cinne je̱e̱na̱, 34kar enne kizek nogo ne, “A̱u̱ce̱ annit zinin, abile zinin je̱e̱na̱, u̱tu̱gu̱ ki ci
         ize ojon daizi ngatinanni. A̱vvu̱t ngatu, ma adungnu abarik alayo.”35Baling oto do̱yo̱i̱t niko, u̱yu̱we̱ Ye̱su̱ kar kala Ta̱mu̱ta̱dde̱n abunna iróng i̱i̱te̱ni̱
         ci daiz cinne iróng a̱kku̱nna̱k nonno. 36Ize ne, “Baba, obokce kaala do̱o̱k ngatunne, madan zin abarik pirnanet cu ngatinanni.
         Tu̱gu̱ zoz cunne, amire ki zoz cinanni.”37I̱mi̱re̱ zin enne uk ngati nuyak ciginnek, amuda ming adunge. A̱nne̱k zin Ye̱su̱ Peturu
         ne, “Si̱mo̱ne̱, een ebere cigunnek ungnyak? Iróng wo̱ye̱ i̱nna̱ acine do̱yo̱i̱t? 38Icinte kar alayo abunna iróng atimannung lo̱rye̱n. Orong vongizi, ma̱i̱je̱ ele iróng
         okkomi.”39I̱mi̱re̱ bo̱do̱k Ye̱su̱ uk lawinet, a̱du̱wa̱ zoz wanai dee. 40Baling obodak enne demezyak, amuda nogo dee ming adunge, eci i̱di̱ngdi̱nge̱t ebere
         cigge̱k ungnyak. Iróng nege a̱gga̱ gi̱i̱ ci kar ku̱du̱kta̱k nonno.41Oboda enne bo̱do̱k lawinta, ize lak i̱i̱yo̱, amuda demezyak ming adunge, a̱nne̱k nogo
         ne, “Ngen dim niga adungnu niko? E̱le̱zzo̱! I̱ki̱ya̱ i̱i̱te̱ni̱. Icinnet ming adawa
         ol Ngerrti E̱e̱to̱ azzine cik olli mu̱nye̱nu̱. 42Itingaz je̱e̱na̱! Kotozzo! A̱vvu̱ e̱e̱ti̱ ci adawana annit ngatu!”Ce̱bi̱ne̱t ci Ye̱su̱(Ma̱te̱yo̱ 26:47-56; Lu̱ka̱ 22:47-53; Jon 18:3-12)43Baling ngen Ye̱su̱ ozozi, iyowa zin Judasi wa een demezeyait cinne co̱de̱ demezeyahe
         cik e̱e̱ggi̱n omoto ki rama ko̱. Orkora enne ki koole, anyak ki ilanya ki u̱lu̱kwa̱,
         i̱tto̱na̱ nogo alaata cik olli wawaco Ce̱e̱ze̱ wa Ta̱mu̱ta̱dde̱no̱, ki de̱me̱zzo̱k
         wak lo̱ti̱nno̱u̱ ki lo̱ddi̱ki̱re̱ cik o̱rgu̱.44U̱du̱wa̱k Judasi nogo gool ci ovvo nege a̱gga̱me̱ nonno icu: “E̱e̱t ci kokko anna
         kacucu ko̱ nonno ele neci; e̱ce̱bi̱t nonno kar o̱o̱tte̱ ngati ebekku nonno.”45Ozorowak zin Judasi Ye̱su̱, kar kizek ne, “De̱me̱zo̱i̱t!” Kar kucucu nonno. 46A̱gga̱mi̱t zin ol ne̱ke̱ Ye̱su̱ kar kecebit. 47Uvuca zin e̱e̱ti̱ imma olle ne̱k wanai abile ki Ye̱su̱ ko̱ nya̱tu̱ba̱t, kar zin ketteda
         du̱ca̱i̱t ci alaan ci a̱ddi̱ki̱re̱ wawaco itat+ ne, pur.48A̱nne̱k zin Ye̱su̱ nogo ne, “A̱vvu̱nnu̱ niga ilanyai ki u̱lu̱kwa̱ ovvo a̱gga̱mnya̱ng
         kiwagon e̱e̱ti̱ ci egerzan lo̱o̱c? 49Kaavtte anna ki i̱ge̱t odohize, kedemze reena Ce̱e̱ze̱ wa Ta̱mu̱ta̱dde̱no̱, iróng
         da̱ niga ecebjang nya? Abunna Waraga ci Ta̱mu̱ta̱dde̱no̱ ming akati mo̱o̱le̱t.” 50I̱vi̱re̱t zin demezyaha cik Ye̱su̱, utungtek nonno lo̱o̱c do̱.51Baling a̱gga̱mi̱t ol ne̱ke̱ Ye̱su̱, unu zin lo̱gu̱t imma co̱de̱ ci aim ru̱u̱ma̱ni̱
         cik adimanai waruca, 52baling orong nege ka̱gga̱mi̱t nonno, i̱vi̱r zin enne nga̱dhi̱ri̱r utungek ru̱u̱m wanai
         amalkine ke̱ lo̱o̱c.Ozoz Ye̱su̱ zoz cinne lo̱ki̱ka̱(Ma̱te̱yo̱ 26:57-68; Lu̱ka̱ 22:54-55,63-71; Jon 18:13-14,19-24)53O̱o̱tte̱ zin ol Ye̱su̱ rok alaan ci a̱ddi̱ki̱re̱ wawaco, kar alaani ci tuwayau ki
         lo̱ddi̱ki̱re̱ ki de̱me̱zzo̱k wak lo̱ti̱nno̱u̱ kulutai nga̱to̱de̱. 54Unu zin Peturu Ye̱su̱ arrak do̱yo̱i̱t, rok a̱lu̱wa̱ ci alaan ci a̱ddi̱ki̱re̱ wawaco.
         Kar ka̱vvu̱ lo̱o̱ta̱ ki ol cik ebekce arana, kar kavvik gwo̱o̱.55Orong zin alaata cik olli wawaco Ce̱e̱ze̱ wa Ta̱mu̱ta̱dde̱no̱ ki lo̱ddi̱ki̱re̱ cik
         lo̱ki̱ka̱+ ba̱ci̱ ci u̱tu̱gu̱ Ye̱su̱ kar nege ku̱ru̱we̱t nonno ka̱da̱k. 56U̱du̱kta̱ zin bbacaha cik meelek zoz ci een volong ngatinne. Ongorko zin zoz cinne̱ng
         do̱.57Itingta zin ol uggak je̱e̱na̱ kar ku̱du̱kta̱ zoz ci een volong ngati Ye̱su̱ azi ne,
         58“Kizikta naga nonno ming azi ne, ‘Kegerezani atin anna Ce̱e̱z wa Ta̱mu̱ta̱dde̱no̱
         eenyet e̱e̱ti̱ azzine ko̱ kar i̱i̱nya̱we̱ cik een i̱i̱yo̱ keenyeti Ce̱e̱z wa Ta̱mu̱ta̱dde̱no̱
         imma, iróng eenyet e̱e̱ti̱ ci diiri.’” 59Ngen zoz ci a̱du̱wa̱ nege ko̱ ongorko dee.60Itinga zin alaani ci a̱ddi̱ki̱re̱ wawaco je̱e̱na̱, kar zin ki̱jji̱n Ye̱su̱ kizek ne,
         “Iróng i̱nna̱ okko abarizi zoz necu?” 61Abarik Ye̱su̱ ijahe li̱i̱m, i̱llo̱i̱ rok gi̱i̱ ci abarizi.I̱jji̱n zin bo̱do̱k alaani ci a̱ddi̱ki̱re̱ wawaco nonno, a̱nne̱k ne, “E̱e̱ni̱ i̱nna̱
         Ki̱ri̱sto̱, Ngerrti Ta̱mu̱ta̱dde̱no̱ wa U̱mu̱yu̱we̱?”62O̱bo̱de̱k zin Ye̱su̱ nonno, a̱nne̱k ne, “I̱i̱ny, Ke̱e̱ni̱, acinni atin Ngerrti E̱e̱to̱
         ming aave a̱tte̱ ci a̱zzo̱ Ta̱mu̱ta̱dde̱no̱, kar atin ki̱ki̱ya̱ di̱i̱zo̱ca̱ ta̱mu̱-kenga.”63Erec zin alaani ci a̱ddi̱ki̱re̱ wawaco ru̱u̱m cinne ngati omozine. Kar zin enne ki̱jji̱no̱,
         “Nya ming korong naga bbacak u̱gge̱ ko̱? 64Iziktu niga zoz ci a̱wu̱le̱ Ye̱su̱ Ta̱mu̱ta̱dde̱n. I̱no̱nnu̱ niga nya?”Etteddek zin nege nonno do̱o̱k lo̱ki̱ko̱ azi ne agano enne ki daiz. 65Kar zin ol uggak ka̱ka̱te̱ kuturtek nonno amut, e̱ce̱bi̱t ebere ciginnek kar ku̱ru̱we̱t
         co̱o̱li̱te̱, kar kizettek ne, “Du̱wa̱ da̱ ngene ci a̱ru̱ki̱n!” Kar ol cik ebekce ko̱o̱tte̱
         nonno kar ku̱ru̱we̱t.Etezine Peturu Ye̱su̱(Ma̱te̱yo̱ 26:69-75; Lu̱ka̱ 22:56-62; Jon 18:15-18,25-27)66Baling ngen Peturu aave reena, i̱ki̱ya̱ zin du̱ca̱i̱ti̱ imma ci nga̱a̱ye̱ ci alaan
         ci a̱ddi̱ki̱re̱ wawaco. 67Baling icin enne Peturu ming aavik gwo̱o̱ niko, Atangamek enne nonno oroot.Kar zin kizek nonno ne, “Orkoryyu gon i̱nna̱ bu̱k ki Ye̱su̱ e̱e̱t ci Nazereti ko̱.”68Ma̱i̱je̱ Peturu etezo. Kar kize ne, “Iróng anna ka̱gga̱ zoz ci ozozi i̱nna̱ ko̱ keng
         ki bo̱i̱c.” A̱du̱wa̱ Peturu zoz necu kar zin kiyok kuk reena, ogok zin tuulici.69Baling icin du̱ca̱i̱ti̱ ci nga̱a̱ye̱ nonno bo̱do̱k nginati, izek bo̱do̱k ol ne̱k abile
         abanyca ke̱ ne, “Een e̱e̱ti̱ neci demezeyait ci Ye̱su̱ bu̱k.” 70Etezine Peturu ele dee.Ma̱i̱je̱ ngintidici niko, izektek ol ne̱k abile ki Peturu ko̱ ne, “De̱de̱, e̱e̱ni̱
         i̱nna̱ demezeyait ci Ye̱su̱, e̱e̱ni̱ i̱nna̱ e̱e̱t ci Ga̱li̱li̱.”71Akate zin Peturu to̱ri̱ne̱t ele cinne, kar ki̱tto̱ni̱k ele cinne nogo, ize ne, “Iróng
         anna ka̱gga̱ e̱e̱t ci a̱du̱wa̱nnu̱ niga zoz cinne ko̱.”72Ataman niko ogok bo̱do̱k tuulici lak rama. A̱a̱da̱ zin Peturu zoz bali u̱du̱wa̱k Ye̱su̱
         nonno ke̱, a̱nne̱k ne, “Ming ngen tuulici kogok lak rama, amikzena atin i̱nna̱ annit
         lak i̱i̱yo̱.” Kar zin enne ka̱vvu̱ lo̱o̱ta̱ ku̱tu̱lu̱.
         
            
               	I̱i̱te̱n wa Va̱rda̱ngi̱nto̱: A̱a̱dda̱ olli Ya̱u̱do̱ i̱i̱te̱n bali arike ji̱ji̱ti̱gge̱k bi̱ye̱ tatuget cigge̱k kar
                     Ta̱mu̱ta̱dde̱n ka̱va̱rda̱ng ce̱e̱zi̱ cigge̱k lo̱o̱ce̱ ci Masiro ke̱. Een i̱i̱te̱n
                     cu i̱i̱te̱n bali adahe nege umunet balik iróng amukcari ke̱. Een i̱i̱te̱n cu ci i̱ye̱la̱
                     i̱i̱te̱n ci a̱kku̱nne̱ atin Ye̱su̱ ki Nyoon ci Ta̱mu̱ta̱dde̱no̱, eci bi̱ye̱ta̱ ciginnek
                     utunyca mu̱nye̱n cigga̱c. IkebLu̱ge̱z 12:17-28; Marko 14:12; Lu̱ka̱ 22:7; Jon 1:9-35; 1 Ko̱ri̱nto̱ 5:7; 1 Peturu
                     1:19.

               	Kwo̱o̱r wa Umunet wak iróng Amukcari: Adak olli Ya̱u̱do̱ kwo̱o̱r necu gwo̱o̱nya̱ turgerem, aadane nege i̱i̱te̱n bali eelanne
                     Ta̱mu̱ta̱dde̱n ji̱ji̱ti̱gge̱k Masira. Aara nogo ngati e̱e̱ggi̱nne̱ du̱cca̱k. Akane
                     kwo̱o̱r I̱i̱te̱ne̱ wa Va̱rda̱ngi̱nto̱. IkebLu̱ge̱z 12:17-20.

               	Gi̱i̱ ci ogon ki de̱e̱re̱: Adimana ol gi̱i̱ cu biye ci een zara alabaster.

               	Nyoon ci a̱zze̱to̱ Kwo̱o̱re̱ wa Va̱rda̱ngi̱nto̱: Aanyik Ta̱mu̱ta̱dde̱n lo̱ti̱nno̱k Muses kar ku̱du̱wa̱k olli Israilo kapaktek nyoon
                     kar Ta̱mu̱ta̱dde̱n kicin bi̱ye̱ abanyce ci tatuget cik ce̱e̱zi̱ cigge̱k Masire I̱i̱te̱ne̱
                     wa Va̱rda̱ngi̱nto̱. Azi zoz necu ne okko atin Ye̱su̱ een Nyoon ci Ta̱mu̱ta̱dde̱no̱
                     ci okko a̱vi̱la̱ mu̱nye̱n cik ol wak elemtta nonno lo̱o̱ta̱ ngatu ko̱ do̱o̱k. IkebLu̱ge̱z 12:13-15; Marko 14:12; Lu̱ka̱ 22:7; Jon 1:29-36; 1 Ko̱ri̱nto̱ 5:7; 1 Peturu
                     1:19.

               	Bi̱ye̱ cigannik olomo: Uuny bi̱ye̱ta̱ cik Ye̱su̱ ol mu̱nye̱n kar kanyik nogo kaganto ki Ta̱mu̱ta̱dde̱n. Aanyik
                     Ta̱mu̱ta̱dde̱n olli Israilo kapaktek wawa cik o̱le̱nya̱ ki eeza kar bi̱ye̱ta̱ kutunyet
                     nogo mu̱nye̱ne̱ cigge̱k. I̱ye̱la̱ wawa ne̱ko̱ daiz ci Ye̱su̱ Ki̱ri̱sto̱ ta̱la̱ke̱ca̱,
                     eci enne een Nyoon ci Ta̱mu̱ta̱dde̱no̱. Alalnek atin bi̱ye̱ta̱ ciginnek lak co̱de̱
                     ol wak elemtta nonno mu̱nye̱ne̱ cigge̱k do̱o̱k. IkebLu̱ge̱z 24:8; Leviticus 16:11-19; Ma̱te̱yo̱ 26:28; I̱bu̱ru̱ 9:15-22.

               	14:27 13:7

               	Ketteda du̱ca̱i̱t ci alaan ci a̱ddi̱ki̱re̱ wawaco itat: Een e̱e̱ti̱ neci Peturu. IkebJon 18:10-11.

               	Lo̱ki̱ko̱: Een necu bali lo̱ki̱ko̱ ci arumo alaani ci a̱ddi̱ki̱re̱ wawaco ki alaat cik olli wawaco
                     kar bo̱do̱k lo̱ddi̱ki̱re̱ cik ollu do̱o̱k kar kodolta kozozit no̱ngi̱tto̱n cik obod
                     ki olli Ya̱u̱do̱.

U̱cu̱b Pilato Ye̱su̱(Ma̱te̱yo̱ 27:1-2,11-14; Lu̱ka̱ 23:1-5; Jon 18:28-38)1Ma bali nge̱rre̱t ingani, odolta zin alaata cik olli wawaco Ce̱e̱ze̱ wa Ta̱mu̱ta̱dde̱no̱
         ki lo̱ddi̱ki̱re̱, ki de̱me̱zzo̱k wak lo̱ti̱nno̱k wak Musesi, ki lo̱ddi̱ki̱re̱ wak
         lo̱ki̱ko̱ ko̱ do̱o̱k zoz cinne̱ng. E̱ce̱bi̱t Ye̱su̱ kar zin koot kanycik nonno Pilato
         ddi̱ki̱ryo̱i̱t ci gaala cik Romi.2I̱jji̱n zin alaani Pilato Ye̱su̱ izek ne, “E̱e̱ni̱ i̱nna̱ alaan ci Ya̱u̱do̱?”O̱bo̱de̱k zin Ye̱su̱ nonno, izek ne, “I̱i̱ny, ogon ki i̱yo̱ko̱ ming a̱du̱wa̱ i̱nna̱
         ko̱.”3Ovolongte alaata cik olli wawaco Ce̱e̱ze̱ wa Ta̱mu̱ta̱dde̱no̱ Ye̱su̱ kaale cik meelek
         giir. 4I̱jji̱n zin bo̱do̱k Pilato nonno izek ne, “I̱llo̱i̱ zoz ci abarizi i̱nna̱ zo̱ze̱ cu?
         Cin da̱ meele kaala cik arike nege i̱nne̱ta̱.”5Abarik zin Ye̱su̱ iróng abariz zoz neci, u̱ku̱le̱k zin Pilato nonno. Ettedik ol Ye̱su̱ daiz(Ma̱te̱yo̱ 27:15-26; Lu̱ka̱ 23:13-25; Jon 18:39-19:16)6Ma̱i̱je̱ da̱ gon keere ci adahe Ya̱u̱di̱ kwo̱o̱r ci Va̱rda̱ngi̱nto̱, ooga gon alaani
         e̱e̱t lagama ming elemtta ol. 7E̱ce̱bje̱ da̱ e̱e̱ti̱ ci een Barabas lagama zo̱ze̱ ci a̱ru̱we̱ enne e̱e̱t zo̱ze̱ ci
         aburne nege nong ngati gaalau, oyoho ki aciir ku̱ru̱k e̱e̱t ka̱da̱k. 8I̱vi̱ta̱ zin koole, a̱jji̱n Pilato abunna ming ooga e̱e̱t co̱de̱ lagama kiwagon e̱rki̱nya̱i̱.9I̱jji̱n zin Pilato nogo izek ne, “Orongnyu niga koogaung alaan ci Ya̱u̱do̱?” 10A̱gga̱ alaani Pilato ming eceb alaata cik olli wawaco Ye̱su̱ gaganiko, eci nege emederan
         nonno. 11Abarik alaata cik olli wawaco ko̱, otomomtek ol do̱o̱k kar ki̱jji̱nne̱t Pilato abunna
         ming ooga Barabas, kar kutung Ye̱su̱ kecebe.12I̱jji̱n zin Pilato nogo izek ne, “Ku̱tu̱gu̱ zin nya ngati e̱e̱t ci awuyyu niga kize
         alaan ci Ya̱u̱do̱ ko̱?”13Egerenyit nege izeto ne, “Todowek nonno keet ci een ta̱la̱ke̱c!”14I̱jji̱n zin Pilato nogo, “Nya? Abac enne gi̱i̱ jang ci gerze ko̱?”Abarik egerenyit oroot, “Todowek nonno keet ci een ta̱la̱ke̱c!”15Orong Pilato abunna koole ming atalne, oogak zin enne nogo Barabas, kar zin kanyik
         aciir ki̱be̱ce̱t Ye̱su̱ kar zin vu̱rrta̱ kaanyik nogo koot kotoddoc nonno keete wa
         een ta̱la̱ke̱c.Aranne aciiri Ye̱su̱(Ma̱te̱yo̱ 27:27-30; Jon 19:2-3)16O̱o̱tte̱ aciiri Ye̱su̱ rok a̱lu̱wa̱ ci een zara pratoriyom ce̱e̱ze̱ ci alaano, kar
         ku̱tu̱yya̱ aciir cik meelek. 17I̱vi̱ta̱ zin uburucehe Ye̱su̱ ru̱u̱m ci een lo̱ddi̱ng+, kar bo̱do̱k ku̱lu̱cca̱ i̱ta̱a̱ ci een biila kar zin kartiye nonno oo. 18Kar zin kadacit nonno kizeto ne, “Eeh, alaan ci Ya̱u̱do̱!” 19Ogowanit zin nege oo ci Ye̱su̱ keeta lak cik meelek giir, kar bo̱do̱k kuturtek amut.
         A̱ka̱tte̱k u̱zu̱ngtti̱ lo̱o̱c azi ne ko̱ngo̱o̱li̱na̱ alaan cinne̱ng, abarik ette aranne
         nonno. 20Baling adaccit nege nonno, aarta ru̱u̱m wanai een lo̱ddi̱ng aburceke nege nonno ke̱
         kar kuburucek ru̱u̱ma̱ni̱ waginnek. O̱o̱tte̱ zin nonno ovvo ododek keet wa een ta̱la̱ke̱c.
         21Imma goola, u̱ru̱mto̱ nege ki e̱e̱t ci azi zar ne Si̱mo̱ne̱ ci orog ci een Cyrene.
         Een enne be̱e̱ti̱ Alizanduru ki Ruvos. Etted da̱ enne orog abanyca, ommogtek zin nonno
         ki̱ti̱k ta̱la̱ke̱c.Otodoyyek aciiri Ye̱su̱ ta̱la̱ke̱c(Ma̱te̱yo̱ 27:31-44; Lu̱ka̱ 23:27-43; Jon 19:17-27)22Anyakttak zin nege Ye̱su̱ rok nginti a̱nne̱k ol ne, Gologota, (Azi ungec cinne ne
         nginti o̱o̱tti̱ cik ol wak a̱da̱i̱to̱). 23Kar zin kanycik Ye̱su̱ merte ci ongotane ki ya̱ni̱+ ci a̱kku̱ keete ci een zara myrrh, ma̱i̱je̱ enne utubur iróng audi.24Otodoyyek zin nege nonno ta̱la̱ke̱c. Baling orongit kengerit ru̱u̱ma̱ni̱ ciginnek,
         a̱rri̱t zin nege bibi kar ki̱tta̱k gon ette e̱e̱t cu ru̱u̱m ru̱u̱ma̱ni̱ne̱ ne̱ke̱.
         25Otodoyyek nege nonno nge̱rre̱t i̱i̱we̱ wagon kowane eeza bo̱ngi̱ta̱ ko̱, azi eci gaalau
         ne, “I̱i̱ torkoc.” 26Eteherit zin nege zoz ci obod ki Ye̱su̱ azi ne: ALAAN CI YA̱U̱DO̱. 27-28Otodoyyek zin nege ogoryak cik een ram bu̱k te̱le̱cwa̱ ki nonno, aave co̱de̱ o̱to̱ne̱
         ci a̱zzo̱ okko co̱de̱ aave o̱to̱ne̱ ci angeto.-29Imma ol ne̱k etted goola, atizik Ye̱su̱ oroot, kar zin kadacit kizettek ne, “Eeh!
         I̱nne̱t ele icu bali azi ne, kegerezani atin Ce̱e̱z wa Ta̱mu̱ta̱dde̱no̱ kar zin bo̱do̱k
         teheeny ce̱e̱z imma i̱i̱nya̱we̱ cik een i̱i̱yo̱. 30Aara ele keete ci een ta̱la̱ke̱c ko̱ kar ti̱ri̱z ele cunne.”31Atararte zin bo̱do̱k alaata cik olli wawaco ki de̱me̱zzo̱k wak lo̱ti̱nno̱u̱ nonno
         bu̱k, kar kizeto ne, “I̱ti̱ri̱z enne ol, abarik iróng wo̱ye̱ enne a̱ti̱ri̱z ele cinne!
         32Anyik Ki̱ri̱sto̱ necu, wa een alaan ci olli Israilo, kaara ele cinne ta̱la̱ke̱ca̱
         ki̱ki̱ya̱k lo̱o̱c, kar wo̱ye̱ naga kicinnta bak kelemnana nonno.” Ma̱i̱je̱ ol ne̱k
         odode ki nonno ko̱ odomit bo̱do̱k nonno oroot.Daiz ci Ye̱su̱(Ma̱te̱yo̱ 27:45-56; Lu̱ka̱ 23:44-49; Jon 19:28-30)33Baling ize wazin keng, ize looci ne ri̱ta̱k ki̱ri̱ri̱, kuzuca koor i̱i̱yo̱. 34Baling ize koor i̱i̱yo̱, egereny zin Ye̱su̱ oroot muluwe ci a̱ppwe̱, “Eloi, Eloi,
         lama sabachthani?” Azi ungec ci zoz necu ne, “Ta̱mu̱ta̱dde̱n wananni ye̱i̱, Ta̱mu̱ta̱dde̱n
         wananni ye̱i̱, utungeya i̱nna̱ annit lo̱o̱c nya?”-35Baling iziyyet ol balik abile ojonun ke̱ Ye̱su̱ ming egereny, izeto zin nege ne, “Iziyyet,
         awu enne E̱li̱ja̱.”36I̱vi̱r e̱e̱ti̱ imma ngatinne̱ng kar kidima ru̱u̱m kocowek merte, aarik keet kar kaanyik
         Ye̱su̱ kuud. Kar kizek nogo ne, “I̱yo̱ko̱, utunget nonno do̱. Kicinnet da̱ ming a̱kku̱
         E̱li̱ja̱ ki̱ki̱ya̱ kaara nonno ta̱la̱ke̱ca̱.”37U̱tu̱lu̱ Ye̱su̱ oroot, etteda zin zinin.38Erece zin ru̱u̱m ci enger Ce̱e̱z wa Ta̱mu̱ta̱dde̱no̱ orgena, ta̱dde̱na̱ rok lo̱o̱c.+39Baling izik ddi̱ki̱ryo̱i̱ti̱ ci aciiru+ bali abile ojonun ki Ye̱su̱ ko̱ u̱lu̱wa̱ cinne kar bo̱do̱k kicin gool ci a̱da̱he̱
         enne, ize ne, “Een e̱e̱ti̱ cu Ngerrti Ta̱mu̱ta̱dde̱no̱ de̱de̱!”40Anyak ngaai u̱gge̱ cik edenya nogo reena. Imma ngaane ne̱ke̱ aave Ma̱ri̱ya̱ Madalina
         ki Ma̱ri̱ya̱ e̱e̱ti̱ Je̱mi̱s wa dici ki Yosevo, anyak bo̱do̱k ngaa ci een Salome.
         41Imma lo̱o̱ce̱ ci Ga̱li̱li̱ unuwet ngaai ne̱ke̱ nonno kar ki̱ti̱ri̱ze̱t nonno nginati.
         Aavtte bo̱do̱k da̱ ngaai uggak cik orkora ki Ye̱su̱ Jerusalema.Dawinet ci Ye̱su̱(Ma̱te̱yo̱ 27:57-61; Lu̱ka̱ 23:50-56; Jon 19:38-42)42Een da̱ i̱i̱ neci i̱i̱te̱n ci adimane ol kaal cik I̱i̱te̱n wa Yu̱bze̱nto̱. Ki i̱yo̱ko̱
         ize ojon yo̱mo̱n+ ko̱, 43itinga Yosevo wa orog ci Arimatiya wa bo̱do̱k een e̱e̱t co̱de̱ olle wak een nyakanganete
         cik Ya̱u̱do̱, kar kize e̱e̱t ci ere ba̱a̱li̱ne̱t ci Ta̱mu̱ta̱dde̱no̱, uk ngati alaan
         Pilato kar kuk ki̱jji̱n ele ci Ye̱su̱. 44A̱ma̱li̱le̱ Pilato oo baling izik ming a̱da̱k Ye̱su̱ ataman. Utu ddi̱ki̱ryo̱i̱t kar
         zin ki̱jji̱n nonno ming a̱da̱k Ye̱su̱ de̱de̱. 45Imma baling izik enne ngati ddi̱ki̱ryo̱i̱t azi ne a̱da̱k Ye̱su̱ de̱de̱, aanyik zin
         Pilato Yosevo kuwe ele ci Ye̱su̱ kuk ka̱da̱. 46Utuwa zin Yosevo ru̱u̱m, aara ele ci Ye̱su̱ kar ku̱lu̱ce̱k ru̱u̱m neci, kar kaarik
         ilomi ci aave ngi̱lo̱ma̱. Kar koborboranek bee tatug ci ngi̱lo̱mo̱. 47Edenyca Ma̱ri̱ya̱ Madalina ki Ma̱ri̱ya̱ wa een e̱e̱ti̱ Yosevo nginti arike nege ele
         ci Ye̱su̱.
         
            
               	Ru̱u̱m ci een lo̱ddi̱ng: Een ru̱u̱ma̱ni̱ ne̱ko̱ cik aim alaata do̱.

               	Merte ci ongotane ki ya̱ni̱: Eela ya̱ni̱ necu e̱e̱t okkoye u̱u̱ce̱z tu̱a̱.

               	15:27-28 Isaya 53:12

               	15:34 Caliwon 22:1

               	Ru̱u̱m ci enger Ce̱e̱z wa Ta̱mu̱ta̱dde̱no̱: Enger ru̱u̱m necu Nginti A̱li̱le̱ oroot ngati aave Ta̱mu̱ta̱dde̱n di̱ngdi̱ngo̱nta̱.
                     I̱i̱zo̱ alaani ci a̱ddi̱ki̱re̱ wawaco ngin neci do̱ lak co̱de̱ e̱rki̱ta̱, kar kanyik
                     wawac Ta̱mu̱ta̱dde̱n abunna unya mu̱nye̱n cik ollu do̱o̱k. IkebLeviticus 16; Ma̱te̱yo̱ 27:51; Lu̱ka̱ 23:45; I̱bu̱ru̱ 6:19-20; 9:1-7.

               	Ddi̱ki̱ryo̱i̱ti̱ ci aciiru: Een enne ddi̱ki̱ryo̱i̱t ci a̱gga̱m aciir o̱bo̱n co̱de̱.

               	Ojon yo̱mo̱n: Akane I̱i̱te̱ni̱ wa Yu̱bze̱nto̱ ming i̱tto̱ i̱i̱ yo̱mo̱na̱.

Itinga Ye̱su̱ daiza(Ma̱te̱yo̱ 28:1-8; Lu̱ka̱ 24:1-12; Jon 20:1-10)1Baling okko aṯurneke I̱i̱te̱ni̱ wa Yu̱bze̱nto̱ niko, oot Ma̱ri̱ya̱ Madalina ki Salome
         ki Ma̱ri̱ya̱ wa een e̱e̱ti̱ Je̱mi̱si̱, ovvo uuta keen cik ongooli laala, ocok ol maala
         abunna ovvo a̱vu̱de̱ ele ci Ye̱su̱ iloma. 2Ma̱i̱je̱ baling edeccai I̱i̱te̱ni̱ wa Yu̱bze̱nto̱ nge̱rre̱t, ingazi nege i̱i̱te̱ne̱
         wa een Dominika,+ ovvo iloma. 3Imma goola, i̱jji̱nne̱t zin e̱le̱tti̱, “Ngene atidic ci okko a̱pi̱k bee iloma tatuga?”4Imma baling u̱zu̱cca̱ ilomi, icinnet nege ta̱dde̱n, amuda bee bali a̱ddi̱ki̱re̱ aave
         iloma tatuga ke̱ ming i̱pi̱ya̱i̱ a̱vvu̱ reena. 5Baling ovvo nege i̱i̱zo̱ ilomi, u̱mu̱dda̱ lo̱gu̱t ci aim ru̱u̱m ci voori ming aave
         o̱to̱ne̱ ci a̱zzo̱. U̱ku̱lte̱k zin nege je̱e̱n. 6Izek zin lo̱gu̱t neci nogo ne, “Ma a̱ku̱le̱kku̱ je̱e̱n, orongnyu niga Ye̱su̱ wa Nazereti,
         wa bali ododek ol ta̱la̱ke̱c. Itinga enne daiza, iróng enne aave ngatu. Icinnet ilomi
         bali abahek ol ele cinne ke̱. 7Abarik oot u̱du̱kta̱k nuyak ciginnek ki Peturu zoz cu: ‘Okko enne o̱o̱we̱ cunno̱ng
         rok Ga̱li̱li̱. Ovvo atin niga acinnu nonno nginati, ki bali ming u̱du̱wa̱u̱ng enne
         i̱ge̱ta̱ ke̱.’”8Baling iyokta zin nege iloma kar zin ki̱vi̱re̱t ngati a̱ma̱li̱ltte̱ nogo o̱o̱tti̱,
         a̱bba̱ri̱te̱t nege oroot. Iróng zin nege a̱du̱wa̱k e̱e̱t imma zoz necu eci nege o̱to̱ngo̱o̱ltte̱
         lo̱o̱c oroot.I̱ye̱le̱k Ye̱su̱ nuyak ciginnek ele(Ma̱te̱yo̱ 28:9-10; Jon 20:11-18)9Baling okko Ye̱su̱ ingazi daiza i̱i̱te̱ne̱ wa een oo biranoca, i̱ye̱le̱k zin enne
         ele cinne arrak Ma̱ri̱ya̱ Madalina, wa bali ottowe enne ngatinne kuulo cik lo̱rye̱nta̱k
         een turgerem ke̱. 10Uk zin Ma̱ri̱ya̱ u̱du̱wa̱k ol cik u̱lu̱wa̱nu̱ balik gon aavtte ki Ye̱su̱ ke̱. 11Baling iziyyet nege ngen Ye̱su̱ aruge, kar Ma̱ri̱ya̱ kicin nonno, iróng nege a̱tu̱
         zoz neci.I̱ki̱ya̱k Ye̱su̱ nuyak ciginnek(Lu̱ka̱ 24:13-35)12Imma bo̱do̱k vu̱rrta̱, i̱ye̱le̱k Ye̱su̱ ele cinne nuyak ciginnek rama ngati aave ele
         cinne do̱, baling owo nege goola. 13I̱mi̱rtte̱ zin nuyaha ne̱ke̱ oot u̱du̱kta̱k nuyak gonoggi, iróng gonoggja elemi zoz
         cinne̱ng dee.Kaal cik ogon nuyaha cik Ye̱su̱(Ma̱te̱yo̱ 28:16-20; Lu̱ka̱ 24:36-49; Jon 20:19-23; Buk wa To̱ni̱a̱u̱ 1:6-8)14Ma bali vu̱rrta̱ i̱ye̱le̱k Ye̱su̱ ele nuyak ciginnek omoto ki co̱de̱ ngati adaine.
         Egerenyek zin enne nogo zo̱ze̱ ci iróng nege anyak tu̱we̱ne̱t, kar bo̱do̱k kokkomit
         nogo o̱o̱tti̱ abure iróng elemi zoz ci ol balik icinnet nonno ngati itingai enne daiza.15A̱nne̱k zin Ye̱su̱ nogo ne, “Oot lo̱o̱co̱we̱ do̱o̱k uwaktek ol veelek kaviyak cik
         abunna. 16Ming elemna e̱e̱ti̱ imma kar ka̱gga̱mo̱zi̱k nonno ba̱ti̱ti̱mo̱, a̱ti̱ri̱z atin Ta̱mu̱ta̱dde̱n
         nonno. Ma̱i̱je̱ e̱e̱ti̱ ci iróng elemi, ettedozik nonno lo̱ki̱ko̱. 17I̱ye̱la̱i̱ atin kaala ciko ngati ol wak elemna zoz cinne: Ottok atin nege kuulo cik
         lo̱rye̱nta̱k zare cigannik; ozoz atin nege zoz u̱tu̱ge̱tti̱ne̱ cik een jor aavtte
         do̱ do̱; 18ming ebera nege uwanya azzine nu̱nu̱n; ming aud nege ya̱ni̱ ci a̱ru̱k ol, iróng ogonik
         nogo gi̱i̱ imma udut; atadek atin nege ol wak omori azzin ngati alawe Ta̱mu̱ta̱dde̱n,
         ovvo atin zin ol ne̱ke̱ abunna.”Odonge Ye̱su̱ uk ta̱mu̱-kenga(Lu̱ka̱ 24:50-53; Buk wa To̱ni̱a̱u̱ 1:9-11)19Baling ozozek Manyi Ye̱su̱ zoz ki nogo, odonge zin enne uk ta̱mu̱-kenga kar ka̱vvu̱
         ngati doizo a̱tte̱ ci Ta̱mu̱ta̱dde̱no̱ a̱zzo̱. 20Oot zin nuyaha uwaktek ol zoz ci Ta̱mu̱ta̱dde̱no̱ lo̱o̱co̱we̱ do̱o̱k. I̱li̱ngli̱ng
         zin Manyi ki nogo kar kaanyik zoz cinne ku̱tu̱gu̱we̱ go̱o̱le̱ ci ogone nege kaal cik
         a̱vu̱la̱.- TennetLu̱ka̱Kaviyak wak abunna Ta̱mu̱ta̱dde̱no̱ eher Lu̱ka̱Lu̱ka̱Lu̱kKaviyak wak abunna Ta̱mu̱ta̱dde̱no̱ eher Lu̱ka̱Kananet zozEher bali waraga cu Lu̱ka̱, nonno ba̱li̱ye̱ bu̱k ci eher waraga wa To̱ni̱a̱u̱. Iróng
         enne een Ya̱u̱do̱c, een enne e̱e̱t ci een Gi̱ri̱k, etehero da̱ oroot een di̱kto̱r,
         kar kelema zoz ci Ta̱mu̱ta̱dde̱no̱, ize Kiristian. Orkor bali gon enne gwo̱o̱nya̱
         u̱gge̱ ki to̱na̱i̱t wa een Pa̱u̱lo̱ wagon uwahek ol kaviyak cik abunna Ye̱su̱. Imma
         zin buwe ci eher Lu̱ka̱ ko̱, ozoz enne ruget ki li̱ngli̱ngo̱n ci Ye̱su̱ go̱o̱le̱ ci
         abunna, kar ol wak iróng een Ya̱u̱d kiziyet bu̱k.Arike bali Lu̱ka̱ warage cu no̱ngi̱tto̱n cik meelek giir, wak balik iróng e̱he̱rye̱
         waraganyai ciko: Ma̱te̱yo̱, Marko ki Jon, ki i̱yo̱ko̱ ti̱ra̱ne̱t ci Jon Ba̱ti̱ti̱mo̱,
         ti̱ra̱ne̱t ki baiz ci Ye̱su̱ baling ngen idica, ki uwai ci uwahe Joni Ba̱ti̱ti̱mo̱
         zoz ci Ta̱mu̱ta̱dde̱no̱. I̱ye̱la̱ bo̱do̱k enne een rezinet ci Ta̱mu̱ta̱dde̱no̱ ci
         ollu do̱o̱k, iróng een ci ol u̱gge̱ do̱. Okko zoc 10, ozoz Ye̱su̱ nga̱ri̱do̱ ci obod
         ki e̱e̱t ci Samariyo abunna. Kar zoc 15, ozoz nga̱ri̱do̱ ci do̱le̱c ci a̱zze̱. Okko
         zoc 19, ozoz nga̱ri̱do̱ ci aave Ye̱su̱ ki e̱e̱t ci mu̱nye̱nu̱ aluta o̱ro̱bi̱ya̱ olle.
         Zoc 23, u̱du̱wa̱k Ye̱su̱ ogoryait zoz ci baiz ci aave udut.I̱ye̱la̱ bo̱do̱k Lu̱ka̱ li̱ngli̱ngo̱n ci Vongiz ci Ta̱mu̱ta̱dde̱no̱ ki li̱ngli̱ngo̱n
         ci Ye̱su̱, kar ki̱ye̱la̱ bo̱do̱k gool ci alawine Ye̱su̱ gon odohize. Imma baling okko
         waraga uṯurei, ozoz zin enne zoz bali okko Ye̱su̱ i̱ye̱le̱k nuyak ciginnek ele ngati
         itingai enne daiza. I̱ye̱la̱ zin nga̱ri̱de̱ta̱ ne̱ko̱, ngen da̱ Ye̱su̱ Ki̱ri̱sto̱
         de̱de̱ aruge dee.
         
            
               	I̱i̱te̱ne̱ wa een Dominika: Eci ngati olli Ya̱u̱do̱ akane i̱i̱nya̱ cik biranocak ngatinne̱ng i̱i̱te̱ne̱ ci een
                     oo kar kuṯurei i̱i̱te̱ne̱ ci een turgerem biranoca, nonno ci een I̱i̱te̱n wa Yu̱bze̱nto̱.
                     Kovvo naga Tenneti kikeb i̱i̱nya̱ cigga̱c biranocak do̱ ngati olli Ya̱u̱do̱. Kazi
                     naga ne I̱i̱te̱n wa Yu̱bze̱nto̱ ci een i̱i̱te̱n ci een torkonom kar i̱i̱te̱n ci annu
                     I̱i̱te̱n wa Yu̱bze̱nto̱ ko̱ kawu naga kize i̱i̱te̱n turgerem. Kawu naga bo̱do̱k i̱i̱te̱n
                     cinne̱ng oowu ko̱ kize Dominika icima I̱i̱te̱n ci Lawinto ming ka̱a̱da̱ naga i̱i̱te̱n
                     bali ingane Ye̱su̱ daiza.

Zoz oo1Eteherit ol cik meelek nga̱ri̱de̱t cik obod ki kaal balik u̱tu̱gu̱zze̱ orgene cinna,
         2ki baling ka̱gga̱ma̱ naga ngati ol balik een bbacak ki du̱cca̱k cik zozak ke̱. 3Kar zin ming kicina anna eliya kaal do̱o̱k kanenta, abunna ngatinanni kar keteher
         zo̱zzo̱k ne̱ke̱ do̱o̱k ju̱rru̱m, keheriki anna i̱nne̱ta̱, Theophilos, 4kar atin i̱nna̱ gga̱ kaal cik e̱he̱rye̱ bali edemzeki ol i̱nne̱t ko̱.U̱du̱ya̱i̱ ti̱rra̱ne̱t ci Jon Ba̱ti̱ti̱mo̱5Imma e̱rki̱te̱ bali abale alaani He̱ro̱di̱+ lo̱o̱c ci Ju̱de̱ya̱, anyak da̱ e̱e̱t ci wawaco+ een zara Zakaria, a̱kku̱ enne tatuge ci olli wawaco biilet ci Abijah; a̱kku̱ ngaa
         cinne Elizabethi tatuge ci Aaroni. 6Abunna bali nege a̱gga̱m zoz ci Ta̱mu̱ta̱dde̱no̱ oroot. Acin bo̱do̱k ol nogo ming
         azunne lo̱ti̱nno̱k wak Manyi ki keerani cigge̱k. 7Ma̱i̱je̱ ngatu, i̱llo̱i̱ nogo dooli, eci Elizabethi abile; anyait zin nege do̱o̱k
         e̱rki̱nya̱ cik meelek.8Baling ize i̱i̱te̱n ci a̱li̱ngli̱nge̱ Zakaria zoz ci Ta̱mu̱ta̱dde̱no̱, 9atahaltta zin ol nonno go̱o̱le̱ ci a̱ru̱we̱ nege bibi, kiwagon ming ogon olli wawaco
         keere cinne̱ng, okko enne rok Ce̱e̱z wa Ta̱mu̱ta̱dde̱no̱+ kuk ku̱bbu̱rru̱ta̱n lotagong ecito ngati Manyi. 10Kar baling i̱ki̱ya̱ i̱i̱ ci okko enne a̱bbu̱rru̱ta̱ne̱ lotagong, ovvo ol wak ala Ta̱mu̱ta̱dde̱n
         ke̱ do̱o̱k aavtte reena.11I̱ye̱le̱k zin anjilo+ ci Manyi nonno ele, ibil i̱te̱la̱+ abanyca ngati aave lotagongi. 12Baling icin Zakaria nonno, u̱ku̱le̱k je̱e̱n, kar enne ko̱to̱ngo̱o̱le̱ oroot. 13Ma̱i̱je̱ anjilo a̱nne̱k nonno ne, “Ma o̱ngo̱o̱le̱ gi̱i̱ imma, Zakaria; izik Ta̱mu̱ta̱dde̱n
         lawinet cunne. A̱rri̱ta̱ki̱ atin Elizabethi ngaa cunne i̱nne̱t do̱le̱c ci maci, kar
         i̱nna̱ katek nonno zar cik een Jon. 14Anyahaki atin enne i̱nne̱t talninet, ovvo atin ol cik meelek atalne i̱i̱te̱ne̱ ci
         ti̱ra̱ne̱t cinne, 15okko atin enne a̱ddi̱ki̱re̱ o̱to̱ne̱ ci Manyi. Iróng atin enne aud merte icima kaal
         cik amukcari, aave atin Vongizi ci A̱li̱le̱+ ki nonno ti̱ra̱nta̱. 16Obodane atin enne ol cik Israilo meelek giir ki̱vi̱ta̱k Manyi Ta̱mu̱ta̱dde̱n cinne̱ng.
         17Okko atin enne oowa ngu̱me̱ ci Manyi vongiza ki komize ci E̱li̱ja̱+, kar atin kutuhu zi̱nze̱tti̱ cik be̱e̱ti̱gge̱k ngati dooli cigge̱k kar ol wak iróng
         elemi kar kelemtta genyiz ci abunna, kar kidimanit ol kerec Manyi.”18I̱jji̱n zin Zakaria anjilo, “Ka̱gga̱ atin anna zoz necu ku̱? Kiize anna ma̱ti̱yo̱c
         kar ngaa cinanne kanyak e̱rki̱nya̱ cik meelek.”19Abarizek zin anjilo nonno, “Ke̱e̱ni̱ anna Gaburel. Kabili anna ngati aave Ta̱mu̱ta̱dde̱n,
         i̱tto̱na̱i̱ anna kar ki̱ki̱ya̱ kozozein kar ku̱du̱wa̱ kaviyak cik abunna+ ko̱. 20Kar i̱yo̱ko̱ ijakce atin i̱nna̱ li̱i̱m iróng ngen ozozi zee kakat zoz necu mo̱o̱le̱t,
         eci iróng i̱nna̱ elemi zoz cinanni, ci atin okko een de̱de̱ i̱i̱te̱ne̱ ci abunna.”21Imma ngatu ol ere Zakaria zee ka̱ma̱li̱ltte̱ o̱o̱tti̱ zo̱ze̱ ci aave enne u̱u̱mu̱c
         Ce̱e̱ze̱ wa Ta̱mu̱ta̱dde̱no̱ ecito. 22Baling okko enne iyowa re̱e̱nu̱n, iróng enne ngen ozozik nogo. A̱gga̱c nege icin enne
         gi̱i̱ ci a̱vu̱la̱ Ce̱e̱ze̱ wa Ta̱mu̱ta̱dde̱no̱, ozozik enne ol azzine, ma̱i̱je̱ ngatu
         iróng ngen a̱pu̱k utug.23Baling edeca enne li̱ngli̱ngo̱n cinne, obodak zin enne ce̱e̱z cinne. 24Kar vu̱rrte̱ ci zoz necu anyaho zin ngaa cinne Elizabethi kar zin ka̱vvu̱ ce̱e̱za̱
         nyelowi tu̱r ci iróng i̱ye̱la̱i̱ orgene ci ollu. 25Ize zin Elizabethi ne, “U̱tu̱gu̱we̱ya̱ Manyi annit zoz cu. Okko gwo̱o̱nya̱ ne̱ko̱
         i̱ye̱le̱ya̱ enne annit bunnat cinne kar aara zoz ci gerze ngatinanni orgene ci ollu.”U̱du̱ya̱i̱ ti̱ra̱ne̱t ci Ye̱su̱26Baling izeto nyelowi torkonom, i̱tto̱na̱ Ta̱mu̱ta̱dde̱n anjilo Gaburel kuk rok Nazareth,
         orog ci aave lo̱o̱ce̱ ci Ga̱li̱li̱, 27okko rok buuwec ci ngen ka̱ta̱gu̱zzo̱ ki e̱e̱t imma udut, arrahek ol e̱e̱t ci een
         Yosevo ki̱ti̱k, een enne boorit co Da̱vi̱de̱.+ Azi zar cik buuwec neci ne Ma̱ri̱ya̱. 28Uk anjilo ngatinne kar kizek nonno ne, “Kizzawo, i̱nne̱t ci ireze oroot! Aave Manyi
         ki i̱nne̱ta̱.”29O̱to̱ngo̱o̱le̱ zin Ma̱ri̱ya̱ oroot zo̱ze̱ cinne kar ka̱ma̱li̱le̱ oo, zawinet ci ogon
         ku̱ necu. 30Ma̱i̱je̱ anjilo a̱nne̱k nonno ne, “Ma o̱ngo̱o̱le̱ gi̱i̱ imma Ma̱ri̱ya̱, irezi i̱nne̱t
         Ta̱mu̱ta̱dde̱n. 31Anyakce atin i̱nna̱ kar ti̱rra̱ do̱le̱c ci maci, kar katek nonno zar cik een Ye̱su̱+. 32Ommog atin enne ol do̱o̱k kar ol kutuwec nonno kize Ngerrti wa Ommog Veelek. Aanyik
         atin Manyi Ta̱mu̱ta̱dde̱n nonno lecer ci ji̱ji̱ti̱ne̱ Da̱vi̱de̱, 33abal atin enne ce̱e̱z ci Ya̱ko̱bo̱+ udut; iróng ba̱a̱li̱ne̱t cinne aṯurneke.”34I̱jji̱n zin Ma̱ri̱ya̱ anjilo, “A̱kku̱ atin zoz necu ku̱, ming ke̱e̱ni̱ anna buuwec,
         ngen anna ka̱ta̱gu̱zza̱ ki e̱e̱t imma udut?”35O̱bo̱de̱k zin anjilo ci Ta̱mu̱ta̱dde̱no̱ nonno a̱nne̱k ne, “Abuweki atin Ta̱mu̱ta̱dde̱n
         Vongiz ci A̱li̱le̱ komize cinne, kar komizi ci Manyi wa Ommog Veelek kubungin kar
         atin i̱nna̱ nyaho niko. Ming i̱ddi̱ki̱r wa A̱li̱le̱ O̱de̱ Ṯok, a̱gga̱ atin ol nonno
         ming een Ngerrti Ta̱mu̱ta̱dde̱no̱. 36Cin da̱ rok Elizabeth wa een boorit cunne ko̱, okko atin enne anyak do̱le̱c ming ize
         enne ma̱ti̱yo̱c nu̱nu̱n, kar nonno bali ci azi ol ne abile ko̱, abarik i̱yo̱ko̱ anyak
         do̱le̱c izeto nyelowi torkonom. 37I̱llo̱i̱ zin gi̱i̱ imma ci ommog Ta̱mu̱ta̱dde̱n.”38Abariz zin Ma̱ri̱ya̱, “Ke̱e̱ni̱ anna du̱ca̱i̱t ci Manyi, anyik wo̱ye̱ zoz necu ku̱tu̱gu̱we̱
         ki i̱yo̱ko̱ ming u̱du̱wa̱ i̱nna̱ ko̱.” Utungek zin anjilo nonno lo̱o̱c.Eron Ma̱ri̱ya̱ rok Elizabeth39Imma i̱i̱te̱n neci itinga Ma̱ri̱ya̱ kar ki̱yi̱k kuk o̱rge̱ ci aave zi̱i̱ra̱ lo̱o̱ce̱
         ci Ju̱de̱ya̱, 40ngati okko enne i̱zo̱we̱ ce̱e̱z ci Zakaria kar kizza Elizabeth. 41Baling izik Elizabethi zawinet ci Ma̱ri̱ya̱, ingoz zin do̱le̱c kenge cinne, kar Elizabethi
         kumuda Vongiz ci A̱li̱le̱. 42Egereny zin enne muluwe ci a̱ppwe̱, “A̱ma̱yu̱we̱ i̱nna̱ orgene ci ngaanu, a̱ma̱yu̱we̱
         do̱le̱c ci okko atin i̱nna̱ a̱rri̱ta̱ ko̱! 43Abarik nya ming ireza Ta̱mu̱ta̱dde̱n annit do̱ ko̱, kar e̱e̱ti̱ Manyi cinanni ki̱ki̱ya̱
         rok annit ko̱? 44Baling uzuca zawinet cunne itat cinanni, ingoz zin do̱le̱c kenge cinanni talninta.
         45A̱ma̱yu̱we̱ i̱nna̱ ngaa ci a̱tu̱ zoz ci u̱du̱wa̱i̱ Manyi i̱nne̱t okko atin ogone ko̱!”Lo̱ng ci Ma̱ri̱ya̱46Kar Ma̱ri̱ya̱ kize ne,“A̱di̱ngdi̱nga̱n zinin cinanne Manyi47kar vongizi cinanne katalo ngati Ta̱mu̱ta̱dde̱n Ti̱ri̱zo̱i̱t cinanni,48eci enne a̱gga̱gununzet ci du̱ca̱i̱t cinne.Kar i̱yo̱ko̱, kuk oowa, awuya atin bu̱u̱llo̱wa̱ annit kize e̱e̱t ci a̱ma̱yu̱we̱,49eci wa O̱de̱ Ommog veelek u̱tu̱gu̱we̱ya̱ enne annit kaal cik a̱ddi̱ki̱re̱,a̱li̱le̱ zara ciginnek.50Okko deteni cinne rok ol wak o̱ngo̱o̱le̱ nonno,bu̱u̱llo̱k ki bu̱u̱llo̱k.51U̱tu̱gu̱ enne kaal cik a̱ddi̱ki̱re̱ azzine ciginnek;azan ol wak anyak zoz ci odonge e̱le̱tti̱ zi̱nze̱tti̱nne̱ cigge̱k.52A̱ju̱ke̱k enne lo̱o̱c alaat lecerite cigge̱kabarik enne odong ol wak gununik.53Aanyik enne ol wak adak magiz kaal cik abunnama̱i̱je̱ ngatu i̱tto̱n i̱tto̱k koot ollin.54Eela enne ba̱li̱ye̱ du̱ca̱i̱t cinne Israil,a̱a̱da̱ enne bunnat cinne55ngati Aburahami+ ki tatug cinne udut,ki baling u̱du̱wa̱k enne be̱e̱ti̱gga̱c.”56Abaito Ma̱ri̱ya̱ ki Elizabeth ke̱de̱cca̱ nyelowi i̱i̱yo̱, kar zin ki̱mi̱re̱ kuk ce̱e̱za̱.Ti̱ra̱ne̱t ci Joni Ba̱ti̱ti̱mo̱57Baling ize ojon i̱i̱te̱n ci ukcane Elizabethi do̱le̱c cinne, utuyai zin, anyaha do̱le̱c
         ci maci. 58Iziyyet zin olli locariyo ki boor zoz ci azi ne i̱ye̱le̱k Manyi nonno deten cinne,
         kar zin kozolit ki nonno talninet.59Baling ize i̱i̱nya̱ tu̱rge̱, i̱vi̱ta̱ nege ovvo etted do̱le̱c vi̱ca̱vi̱ca̱,+ orongit zin kakatek nonno zar cik baatinne Zakaria, 60ma̱i̱je̱ yaatinne ozoz ize ne, “I̱llo̱i̱! Anyik zar ciginnek kize Jon.”61Izektek zin nege nonno ne, “I̱llo̱i̱ e̱e̱t imma boore cunno̱ng ci anyak zar ne̱ko̱.”62Kar zin ol kozozek Zakaria azzine, kar kurubta zar cik orong enne kakatek do̱le̱c.
         63I̱jji̱n zin enne gi̱i̱ wa e̱he̱ri̱ne̱ ol ko̱, kar keteher “Zar cik een Jon.” U̱ku̱lte̱k
         zin ol do̱o̱k je̱e̱n. 64Ataman niko, oowe nonno utugi kar a̱ha̱tti̱ cinne kumuc, kar zin enne kakate kozoz
         niko, innat Ta̱mu̱ta̱dde̱n. 65O̱to̱ngo̱o̱ltte̱ zin ol cik locariyo kar ol kozozit lo̱o̱ce̱ ci Ju̱de̱ya̱ ko̱ veelek
         kaal ne̱ko̱. 66Imma ol cik iziyyet zoz necu do̱o̱k a̱ma̱li̱ltte̱ o̱o̱tti̱ zo̱ze̱ necu, a̱jji̱nne̱,
         “Okko atin do̱le̱c necu een ku̱?” Eci a̱zzi̱ti̱ ci Manyi aave ngatinne.Lo̱ng ci Zakaria67Anyak da̱ baatinne Zakaria Vongiz ci A̱li̱le̱ kar ku̱du̱wa̱ zoz cu:68“Kinnati Manyi Ta̱mu̱ta̱dde̱n ci Israilo,eci enne i̱ki̱ya̱ i̱ti̱ri̱z ol ciginnek.69Anyahait enne agit e̱e̱t ci okkomi kize ti̱ri̱zo̱i̱t cinnace̱e̱ze̱ ci du̱ca̱i̱t cinne Da̱vi̱de̱70ki bali ming a̱du̱wa̱k enne go̱o̱le̱ ci a̱ri̱tto̱k+ waginnek a̱li̱le̱ reentik,71ti̱ri̱ze̱ne̱t ngati mo̱ddo̱ cigga̱ckar bo̱do̱k azzine cik ol wak amarinet agit do̱o̱k72ki̱ye̱le̱k deten be̱e̱ti̱gga̱ckar ka̱a̱dda̱ olom cinne a̱li̱le̱,73olom bali ogon enne ki be̱e̱ti̱nna̱ Aburaham:74keelawet agit azzine cik mo̱ddo̱ cigga̱c,kar kaanyyet ki̱li̱ngli̱ngte̱k nonno ci iróng ko̱ngo̱o̱le̱ gi̱i̱ imma75ngati a̱li̱le̱ zi̱nze̱tti̱ cigga̱c ki bunnat ngu̱me̱ cinne i̱i̱nya̱ do̱o̱k.76Kar i̱nna̱ ngeranni, awuyi atin ol ize a̱ri̱to̱i̱t ci Manyi wa Ommog Veelek;eci okko atin i̱nna̱ oowe ci Manyi kar dimanek nonno gool,77kar i̱nna̱ anyik ol ciginnek ka̱gga̱c genyiz ci ti̱ri̱ze̱nto̱go̱o̱le̱ ci alalneke Manyi nogo mu̱nye̱n,78eci bunnati ki deten ci Ta̱mu̱ta̱dde̱n cinna,go̱o̱le̱ ci iyowane atin koor ngatinna ta̱mu̱-kenga,79kataran ol wak abak mu̱hu̱ri̱te̱na̱ki ngati daizo,ki̱ye̱le̱k zo̱o̱ cigga̱c gool ci anyak gano.”80Itinga zin Joni ki̱ddi̱ki̱r kar kokkom vongiza; abak balala zee kar ki̱ye̱le̱k ol
         ele Israila.
         
            
               	Alaan He̱ro̱d: Awu ol He̱ro̱d cu azi ne, He̱ro̱d wa A̱ddi̱ki̱re̱. Een bali enne alaan e̱rki̱te̱ bali
                     a̱rri̱ta̱i̱ Ye̱su̱ ke̱. IkebMa̱te̱yo̱ 2:1-8. Bali vu̱rrta̱ ming okko He̱ro̱d wa A̱ddi̱ki̱re̱ a̱da̱i̱, ize ngerinne He̱ro̱di̱
                  Antipas alaan. IkebMa̱te̱yo̱ 14:1; Marko 6:14; Lu̱ka̱ 3:1; Buk wa To̱ni̱a̱u̱ 4:27. Een enne alaan i̱i̱te̱ne̱ bali a̱gga̱me̱k Joni Ye̱su̱ ba̱ti̱ti̱mo̱ ke̱. Imma bali
                  vu̱rrta̱ anyak alaan ci een He̱ro̱d Agirippa, ngerrti do̱le̱c ci He̱ro̱d wa A̱ddi̱ki̱re̱.
                  IkebBuk wa To̱ni̱a̱u̱ 12:1-23.

               	E̱e̱t ci wawaco: Azi lo̱ti̱nno̱wa̱ cik Musesi ne, e̱e̱t ci wawaco do̱ ci amuc wawac Ce̱e̱ze̱ wa Ta̱mu̱ta̱dde̱no̱.
                     A̱vvu̱ nege la̱du̱n boore co Le̱vi̱.

               	Ce̱e̱z wa Ta̱mu̱ta̱dde̱no̱: Anyak Ce̱e̱z wa Ta̱mu̱ta̱dde̱no̱ co̱de̱ ṯok Jerusalema, otodongek ol cik wawaco Ta̱mu̱ta̱dde̱n
                     muci nginati ki bali ming a̱du̱wa̱ lo̱ti̱nno̱wa̱ cik Musesi ke̱. Aave Ta̱mu̱ta̱dde̱n
                     Ce̱e̱ze̱ wa Ta̱mu̱ta̱dde̱no̱ Ngati A̱li̱le̱ Oroot di̱ngdi̱ngo̱nta̱. Alaan ci a̱ddi̱ki̱re̱
                     wawaco do̱ ci okko Ngati A̱li̱le̱ Oroot Ce̱e̱ze̱ wa Ta̱mu̱ta̱dde̱no̱, okko anyaha
                     bi̱ye̱ cik unye mu̱nye̱n cik ollu ngu̱me̱ ci Ta̱mu̱ta̱dde̱no̱, e̱rki̱ta̱ lak co̱de̱.
                     IkebLeviticus 16; I̱bu̱ru̱ 9:1-7.

               	Anjilo: Abak anjilonya ta̱mu̱-kenga ki Ta̱mu̱ta̱dde̱n, e̱e̱ggi̱n nege vongizzok cik iróng
                     e̱e̱ggi̱n ol. I̱tto̱na̱ gon Ta̱mu̱ta̱dde̱n anjilonya ciginnek i̱i̱ imma ki̱vi̱ta̱
                     kanyaktak ol zoz cinne.

               	I̱te̱la̱: Anyak i̱te̱le̱ reene ci Ce̱e̱z wa Ta̱mu̱ta̱dde̱no̱, nginti apahek olli wawaco Ta̱mu̱ta̱dde̱n
                     wawac kar abunna enne alalnek nogo mu̱nye̱n. Anyak bo̱do̱k i̱te̱le̱ imma ci atuze
                     olli wawaco lotagong ecito Ngati A̱li̱le̱ Ce̱e̱ze̱ wa Ta̱mu̱ta̱dde̱no̱ odohize nge̱rre̱t
                     ki yo̱mo̱na̱ i̱i̱ ci lawinto.

               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. IkebJon 1:1-18; 8:41-42; Buk wa To̱ni̱a̱u̱ 5:3-4.

               	E̱li̱ja̱: Een E̱li̱ja̱ a̱ri̱to̱i̱t ci olli Ya̱u̱do̱ bali okkoye Ta̱mu̱ta̱dde̱n nonno rugetet
                     ta̱mu̱-kenga ke̱. A̱rri̱ta̱i̱ enne ba̱li̱ye̱ e̱rki̱nya̱i̱ cik een obet torkoc (900)
                     baling ngen Ye̱su̱ ki̱ti̱rra̱i̱. Ikeb I Alaat 17-21; 2 Alaat 1-3.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kanyyet ruget ci abak udut.

               	Da̱vi̱de̱: Atahala Ta̱mu̱ta̱dde̱n nonno kize alaan ci Israilo kar bo̱do̱k a̱kku̱ atin alaani
                     ci riili boore cinne, ci atin abal lo̱o̱c udut. Een alaani neci Ye̱su̱ Ki̱ri̱sto̱.
                     IkebCaliwon 132:11-12; Buk wa To̱ni̱a̱u̱ 2:30. Abak bali Da̱vi̱de̱ e̱rki̱nya̱ i̱bbo̱ng co̱de̱ baling ngen Ye̱su̱ ki̱ti̱rra̱i̱.
                  Ikeb1 Samwel 16-30; 2 Samwel 1-24; 1 Alaat 1-2.

               	Ye̱su̱: Utuge ci I̱bu̱ru̱, azi keng ci zar ciko ne, i̱ti̱ri̱zze̱t Ta̱mu̱ta̱dde̱n agita.

               	Ya̱ko̱bo̱: Een enne ngerrti do̱le̱c ci Aburahami wa bali anyak dooli cik macik omoto ki rama.
                     Utuhu Ta̱mu̱ta̱dde̱n zar ciginnek kize Israil. Awu ol dooli ciginnek kizeto olli Israilo,
                     imma i̱i̱te̱ne̱ ci Ye̱su̱ awu ol nogo kizeto Ya̱u̱d. IkebKananet 25-50.

               	Aburaham: Awu Ta̱mu̱ta̱dde̱n nonno abunna ming uungnek boor ki lo̱o̱c cinne lo̱o̱c kar kunu
                     Ta̱mu̱ta̱dde̱n rok lo̱o̱c ci een jor. I̱ki̱ya̱ enne ize be̱e̱ti̱ olli Ya̱u̱do̱. Abak
                     enne e̱rki̱nya̱ i̱bbo̱ng co̱de̱ ki obet tu̱rge̱ (1,800) baling ngen Ye̱su̱ ki̱ti̱rra̱i̱
                     ke̱. IkebKananet 12-26.

               	Etted vi̱ca̱vi̱ca̱: U̱du̱wa̱k bali Ta̱mu̱ta̱dde̱n Aburaham a̱nne̱k ne, ming anyait dooli cigunnek macik
                     i̱i̱nya̱ tu̱rge̱, anyik ol kettedit wucic vi̱ca̱vi̱cce̱t kar ki̱ye̱la̱ azi ne, e̱e̱ggi̱n
                     nege dooli cik Ta̱mu̱ta̱dde̱no̱. IkebKananet 17:9-14.

               	A̱ri̱tto̱k: Ozoz Ta̱mu̱ta̱dde̱n ngati a̱ri̱tto̱u̱ kar kuwaktek nege ol zoz cinne.

Ti̱ra̱ne̱t ci Ye̱su̱(Ma̱te̱yo̱ 1:18-25)1Okko e̱rki̱te̱ neci abale Agusto alaan ci a̱ddi̱ki̱re̱ Romi+ ke̱ lo̱o̱c, i̱tto̱n zin enne zoz ci ovvoye olli Romi do̱o̱k te̱he̱ri̱ne̱t zar o̱ro̱gjo̱we̱.
         2Akane ol te̱he̱ri̱ne̱t zar e̱rki̱te̱ ci bali abale ddi̱ki̱ryo̱i̱ti̱ ci gaalau Kurino
         lo̱o̱c ci een Syria ke̱. 3Oot zin ol do̱o̱k o̱ro̱gjo̱we̱ cik be̱e̱ti̱gge̱k te̱he̱ri̱ne̱t.4Itinga Yosevo o̱rge̱ ci azi zar ne Nazeret, Ga̱li̱li̱ya̱, uk rok lo̱o̱c ci een Ju̱de̱ya̱,
         Betelema orog ci Da̱vi̱de̱, eci Yosevo a̱kku̱ tatuge ci Da̱vi̱de̱. 5Okko enne nginati ovvo eher zar ki Ma̱ri̱ya̱, ci arakttek ol nonno kar atin ki̱ti̱k
         kize ngaa cinne, anyak da̱ Ma̱ri̱ya̱ do̱le̱c kenga. 6Baling ngen nege aavtte nginati, i̱ki̱ya̱ i̱i̱te̱ni̱ ci okko Ma̱ri̱ya̱ a̱rri̱ta̱ do̱le̱c,
         7kar zin enne ki̱ti̱ra̱ do̱le̱c ci een a̱bu̱, ci maci. U̱lu̱cce̱k nonno ru̱u̱ma̱ni̱
         kar karik i̱bo̱, eci i̱llo̱i̱ ce̱e̱z ci adungne nege.Tuwayok ki anjilonya8Aavtte da̱ tuwayowa uggak abanyca, abak boora ebek kaal cigge̱k ba̱a̱l. 9I̱ye̱le̱k zin anjilo ci Manyi nogo ele, kar di̱ngdi̱ngo̱ni̱ ci Manyi ki̱ye̱la̱i̱ ngatinne̱ng,
         kar nege ko̱to̱ngo̱o̱ltte̱ lo̱o̱c. 10Ma̱i̱je̱ anjilo a̱nne̱k nogo ne, “Ma o̱ngo̱o̱li̱nnu̱ gi̱i̱ imma. Kanyahakung anna
         i̱ge̱t kaviyak cik abunna anyak talninet ci a̱ppwe̱ ci ollu do̱o̱k. 11Wazin necu o̱rge̱ ci Da̱vi̱de̱ a̱rri̱ta̱i̱ Ti̱ri̱zo̱i̱ti̱ kize cunno̱ng; een enne
         Ki̱ri̱sto̱+ Manyi. 12Een atin neci baayenit cinno̱ng: Amudannu atin niga do̱le̱c ci maci a̱lu̱ce̱ ru̱u̱ma̱
         kar ka̱ta̱ngu̱ i̱bo̱wa̱.”13Ataman niko i̱ye̱ltta̱i̱ koole ci a̱ppwe̱ a̱vvu̱ ta̱mu̱-kenga ki anjilo, innat Ta̱mu̱ta̱dde̱n
         azi ne,14“Anycik di̱ngdi̱ngo̱n Ta̱mu̱ta̱dde̱n, ta̱dde̱na̱,kar lo̱o̱ta̱ gano ci ol cik diirik cik elemi Ta̱mu̱ta̱dde̱n.”15Baling utungtek anjilonya nogo lo̱o̱c kar koot ta̱mu̱-kenga, izeto tuwayowa do̱ ne,
         “Ki̱vi̱ta̱ koo Betelema kar kicinnet kaal cik a̱du̱wa̱kke̱t Manyi ko̱.”16I̱yi̱he̱t zin nege ataman kar kurubta Ma̱ri̱ya̱ ki Yosevo, ki do̱le̱c ci adunge i̱bo̱wa̱.
         17Baling icinnet nege do̱le̱c, kar zin ku̱du̱kta̱k ol kaviyak balik a̱du̱wa̱k anjilo
         nogo zo̱ze̱ ci do̱le̱co̱ ke̱, 18imma ol balik iziyyet zoz neci, u̱ku̱lte̱k nege je̱e̱n zo̱ze̱ bali a̱du̱wa̱k tuwayowa
         nogo ke̱. 19Ma̱i̱je̱ Ma̱ri̱ya̱ adaz zo̱zzo̱k ne̱ke̱ do̱o̱k zinina kar gon ki̱no̱n. 20I̱mi̱rrte̱ zin tuwayowa, a̱di̱ngdi̱nga̱n Ta̱mu̱ta̱dde̱n kaale cik iziyyet nege ki
         cik icinnet nege, ogon ki bali ming u̱du̱ya̱i̱ ke̱.O̱o̱tte̱ ol Ye̱su̱ Ce̱e̱ze̱ wa Ta̱mu̱ta̱dde̱no̱21Imma i̱i̱te̱ne̱ ci een tu̱rge̱, baling utube i̱i̱ ci ovvo nege ettede vi̱ca̱vi̱ca̱
         cinne, a̱ka̱tte̱k zin nege nonno zar cik een Ye̱su̱, zar balik a̱du̱wa̱ anjilo baling
         ngen yaatinne kanyak nonno kenga.22Baling utubte i̱i̱nya̱ cik aburuce ol nogo ki ming a̱du̱wa̱ lo̱ti̱nno̱wa̱+ wak Musesi+, o̱o̱tte̱ zin Yosevo ki Ma̱ri̱ya̱ nonno Jerusalema koot kaanycik Manyi, 23ki ming e̱he̱rye̱ lo̱ti̱nno̱we̱ cik Manyi, “Aanycik dooli cik macik een a̱bu̱nya̱
         do̱o̱k Manyi,”-24kar bo̱do̱k kapaktek wawac kar ku̱zu̱tte̱ zoz ci a̱du̱wa̱ lo̱ti̱nno̱wa̱ cik Manyi:
         “Anyaktta lu̱be̱nya̱ rama icima loberuknya rama cikidik.”-25Anyak ba̱li̱ye̱ e̱e̱t imma Jerusalema ci een zara Si̱mo̱ne̱, e̱e̱t ci abunna kar karik
         zinin zoz ci Ta̱mu̱ta̱dde̱no̱. Ere da̱ enne Ti̱ri̱zo̱i̱t ci olli Israilo, aave zin
         da̱ Vongizi ci A̱li̱le̱ ngatinne. 26I̱ye̱le̱k bali Vongizi ci A̱li̱le̱ nonno zoz cu, iróng atin enne a̱da̱i̱ ming ngen
         kicin Ki̱ri̱sto̱ ci i̱tto̱na̱ Manyi. 27Uwe zin Vongizi ci A̱li̱le̱ nonno rok a̱lu̱wa̱ ci Ce̱e̱z wa Ta̱mu̱ta̱dde̱no̱. Baling
         ovvo Ma̱ri̱ya̱ ki Yosevo anyaha Ye̱su̱ kar kidimanit nonno ki ming orong lo̱ti̱nno̱wa̱,
         28odong zin Si̱mo̱ne̱ do̱le̱c ka̱vvu̱ azzine ciginnek kar zin enne kinnat Ta̱mu̱ta̱dde̱n,
         azi ne:29“Manyi ci een Alaan ci a̱ddi̱ki̱re̱, ki baling u̱du̱wa̱ i̱nna̱ ke̱,anyik zin i̱yo̱ko̱ du̱ca̱i̱t cunne kuk labak ngato ji̱jí̱.30Eci ebere cigannik icinnet ti̱ri̱ze̱ne̱t cunne,31bali adimanek i̱nna̱ ol do̱o̱k kicinnet,32tukulec ci i̱ye̱le̱k ol cik iróng een Ya̱u̱d,ki di̱ngdi̱ngo̱n ci ol cigunnek Israilo.”33U̱ku̱lte̱k zin yaatinne ki baatinne je̱e̱n zo̱ze̱ ci a̱du̱wa̱ Si̱mo̱ne̱ zo̱ze̱ obod
         ki do̱le̱c ko̱. 34Kar zin enne ku̱mu̱yu̱k nogo do̱o̱k, kar kizek Ma̱ri̱ya̱ wa een yaatinne ko̱ ne: “Atahalai
         do̱le̱c necu kar ki̱ki̱ya̱ kaanyik ol cik meelek ku̱yu̱kte̱ kar bo̱do̱k uggak kitingazzo
         lo̱o̱ce̱ ci Israilo, kar atin enne kize baayenit ci adang ol zoz cinne, 35kar atin kaala cik i̱no̱n ol zi̱nze̱tti̱nne̱ ovvo i̱ye̱la̱i̱. Kar atin illa kakat
         zinin cunne ele bu̱k.”36Anyak da̱ bo̱do̱k a̱ri̱to̱i̱t imma ci nga̱a̱ye̱, een zara Anna buweenyi Phanueli,
         a̱kku̱ boore co Asher. Ize da̱ Anna ma̱ti̱yo̱c oroot; abak ba̱li̱ye̱ enne ki mac cinne
         e̱rki̱nya̱ turgerem baling edeccai rucenet, 37kar zin kize enne boya kizeto e̱rki̱nya̱ ciginnek moten tu̱rge̱ ki we̱c. Ngen enne
         kutungek Ce̱e̱z wa Ta̱mu̱ta̱dde̱no̱ lo̱o̱c i̱i̱te̱n imma, abarik ala Ta̱mu̱ta̱dde̱n
         kaal tu̱p, i̱ya̱ye̱+ kar kalawo. 38Baling i̱i̱te̱ne̱ neci ele, aanyik enne Ta̱mu̱ta̱dde̱n zany kar kozoz zoz ci do̱le̱co̱
         olle balik ere ti̱ri̱ze̱ne̱t ci Jerusalemo ke̱.39Baling u̱tu̱gu̱zzo̱ Ma̱ri̱ya̱ ki Yosevo kaal cik orong lo̱ti̱nno̱wa̱ cik Manyi ko̱,
         i̱mi̱rrte̱ zin oot rok Ga̱li̱li̱ o̱rge̱ cinne̱ng, Nazereta. 40Itinga zin do̱le̱c ki̱ddi̱ki̱r kokkom; anyak enne genyiz, kar deteni ci Ta̱mu̱ta̱dde̱no̱
         ka̱vvu̱ ngatinne.Do̱le̱c Ye̱su̱ Ce̱e̱ze̱ wa Ta̱mu̱ta̱dde̱no̱41Ovvo gon ciko baatinne ki yaatinne Jerusalema e̱rki̱ta̱ ovvo adak I̱i̱te̱n wa Va̱rda̱ngi̱nto̱.+42Baling izeto e̱rki̱nya̱ cik Ye̱su̱ omoto ki rama, oot zin nege ki nonno ovvo adak
         Kwo̱o̱r, ki ming a̱du̱wa̱ keer cinne̱ng. 43Baling edeccai Kwo̱o̱r, imma ciko yaatinne ki baatinne i̱mi̱rrte̱ oot ce̱e̱za̱, erahek
         do̱le̱c Ye̱su̱ vu̱rrta̱ Jerusalema, ma̱i̱je̱ nege iróng a̱gga̱. 44I̱no̱ni̱t nege azi ne, orkorrit i̱yo̱ko̱ enne ki gonoggi, otozo zin nege i̱i̱te̱n
         co̱de̱. A̱ka̱tte̱ zin orongit nonno ngati ol cik een boor ki gonogginne. 45Baling iróng nege ngen amuda nonno, i̱mi̱rrte̱ oot Jerusalema ovvo orong nonno. 46Imma baling edeccai i̱i̱nya̱ i̱i̱yo̱, urubtak zin nonno re̱e̱nu̱n ci Ce̱e̱z wa Ta̱mu̱ta̱dde̱no̱
         aave orgene ci de̱me̱zzo̱k wak lo̱ti̱nno̱u̱, kar kizik nogo kar gon ki̱jji̱n nogo
         bu̱k. 47Imma ol ne̱k aziye zoz cinne ke̱, a̱ma̱li̱ltte̱ o̱o̱tti̱ cigge̱k zo̱ze̱ ci a̱gga̱
         enne ki go̱o̱le̱ ci abarizek enne ji̱ne̱ne̱t cinne̱ng. 48Baling icinnet ciko yaatinne ki baatinne nonno, u̱ku̱lte̱k zin nege je̱e̱n. Izek zin
         yaatinne nonno ne, “Ngeranni, nya ming ogonet ki i̱yo̱ko̱ ko̱? Korongnyi, anna ki
         baatunne i̱nne̱t oroot.” 49I̱jji̱n zin enne yaatinne, “Nya ming orongnyang niga annit ko̱? Iróng niga a̱gga̱yyu̱
         ming kaave anna Ce̱e̱ze̱ ci Baatanni?” 50Imma nege iróng a̱gga̱ zoz ci bali ozozek enne nogo ke̱.51Uk zin enne rok Nazareth ki nogo kar kelema zoz cinne̱ng. Ma̱i̱je̱ yaatinne azunne
         kaal ne̱ke̱ do̱o̱k zinine cinne. 52Itinga zin Ye̱su̱ ki̱ddi̱ki̱r, anyak genyiz ki ele, irez zin Ta̱mu̱ta̱dde̱n ki ol
         nonno.
         
            
               	Alaan ci a̱ddi̱ki̱re̱ Romi: Een enne alaan ci a̱ddi̱ki̱rne̱ alaat cik lo̱o̱cco̱k u̱gge̱ ki bo̱do̱k Ju̱de̱ya̱ ki
                     Ga̱li̱li̱ lo̱o̱ce̱ ci Ya̱u̱do̱. Awu olli Romi alaan ci a̱ddi̱ki̱re̱ kize Kesari.

               	Ki̱ri̱sto̱: Utuge ci Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	I̱i̱nya̱ cik aburuce ol nogo ki ming a̱du̱wa̱ lo̱ti̱nno̱wa̱ wak Musesi: Azi Lo̱ti̱nno̱wa̱ cik Musesi ne, ming a̱rri̱ta̱ ngaa do̱le̱c ci maci ngoronya ele
                     cinne i̱i̱nya̱ cik een moten we̱c. IkebLeviticus 12:1-4.

               	Muses: Baling okko Yosevo a̱da̱i̱, izeto dooli cik Israilo du̱cca̱k Masira, edeca e̱rki̱nya̱
                     cik e̱e̱ggi̱n obet we̱c (400). Atahala Ta̱mu̱ta̱dde̱n Muses kize e̱e̱t ci a̱lu̱ge̱
                     olli Israilo ngati e̱e̱ggi̱n du̱cca̱k Masire. Aanyik Ta̱mu̱ta̱dde̱n olli Israilo lo̱ti̱nno̱k
                     ngati Musesi, nonno ci azi ol ne, Lo̱ti̱nno̱k cik Musesi. Abak i̱yo̱ko̱ da̱ Musesi
                     e̱rki̱nya̱ i̱bbo̱ng co̱de̱ ki obet we̱c (1,400) bali ngen Ye̱su̱ ki̱ti̱rra̱i̱ ke̱.
                     Ikeb Lu̱ge̱z 2-24.

               	2:23 Lu̱ge̱z 13:2,12

               	2:24 Leviticus 12:8

               	I̱ya̱ye̱: Aavtte ol cik Ya̱u̱do̱ gon i̱i̱nya̱ u̱gge̱ ne̱ko̱ cik iróng bu̱k adak rok da̱i̱ne̱t
                     u̱gge̱ abarik orong kar nege kanycik e̱le̱tti̱ cigge̱k kize cik alawe nege Ta̱mu̱ta̱dde̱n.

               	I̱i̱te̱n wa Va̱rda̱ngi̱nto̱: A̱a̱dda̱ olli Ya̱u̱do̱ i̱i̱te̱n bali arike ji̱ji̱ti̱gge̱k bi̱ye̱ tatuget cigge̱k kar
                     Ta̱mu̱ta̱dde̱n ka̱va̱rda̱ng ce̱e̱zi̱ cigge̱k lo̱o̱ce̱ ci Masiro ke̱. Een i̱i̱te̱n
                     cu i̱i̱te̱n bali adahe nege umunet balik iróng amukcari ke̱. Een i̱i̱te̱n cu ci i̱ye̱la̱
                     i̱i̱te̱n ci a̱kku̱nne̱ atin Ye̱su̱ ki Nyoon ci Ta̱mu̱ta̱dde̱no̱, eci bi̱ye̱ta̱ ciginnek
                     utunyca mu̱nye̱n cigga̱c. IkebLu̱ge̱z 12:17-28; Marko 14:12; Lu̱ka̱ 22:7; Jon 1:9-35; 1 Ko̱ri̱nto̱ 5:7; 1 Peturu
                     1:19.

Idiman Joni Ba̱ti̱ti̱mo̱ gool(Ma̱te̱yo̱ 3:1-12; Marko 1:1-8; Jon 1:19-28)1Baling ize e̱rki̱nya̱ cik abale Tiberiasi alaan ci a̱ddi̱ki̱re̱ Romi ol omoto ki tu̱r,
         een da̱ Pontius Pilato ddi̱ki̱ryo̱i̱t ci gaala cik Ju̱de̱ya̱, kar zin bo̱do̱k He̱ro̱di̱+ kize alaan ci Ga̱li̱li̱, okko gotoniya Vilipi een alaan ci I̱tu̱ri̱a̱ ki Tirikontes,
         kar Lucano kize alaan ci Abelin, 2kar e̱rki̱te̱ wa aavtte alaata wak a̱ddi̱ki̱re̱ wawaco+ Annasi ki Kaipas, i̱ki̱ya̱k zin zoz ci Ta̱mu̱ta̱dde̱no̱ Jon ngerrti Zakaria balala.
         3U̱lu̱c zin enne o̱ro̱gjo̱k cik ojongoz moro ci Jordani veelek, uwahek ol zoz ci a̱gga̱me̱
         nege ba̱ti̱ti̱mo̱ kar kutungttek ba̱ci̱nno̱k wagge̱k lo̱o̱c, ki zoz ci alalneke Ta̱mu̱ta̱dde̱n
         nogo mu̱nye̱n. 4Ki ming e̱he̱rye̱ buwe ci eher a̱ri̱to̱i̱ti̱ ci zoz ci Ta̱mu̱ta̱dde̱no̱ ci een Isaya
         ko̱:“Egereny mului ci e̱e̱to̱ balale ci gi̱da̱ngi̱, azi ne,‘Idimantek Manyi gool,idimantek nonno gool ci abile ṯop.5Aanycik lo̱wu̱la̱nge̱t do̱o̱k kibbiztante,aanycik biyen ki zi̱i̱ryo̱k do̱o̱k ka̱vvu̱to̱ lo̱o̱ta̱.Okko gool ci a̱lu̱ce̱, okko atin aave ṯop,okko gool ci gerze, abunna atin ju̱rru̱m.6Kar atin ol do̱o̱k ku̱mu̱dda̱ ti̱ri̱ze̱ne̱t ci Ta̱mu̱ta̱dde̱no̱.’”-7A̱nne̱k Joni zu̱we̱ ne, iyokta i̱vi̱ta̱ a̱gga̱mi̱t ba̱ti̱ti̱mo̱+ cinne, “Niga dooli cik uwanyau! Ngene ci a̱du̱wa̱kku̱ng kar i̱vi̱re̱t de̱zi̱ne̱t
         ci atin a̱kku̱ ke̱? 8U̱tu̱gu̱z kaal cik abunna ming uturtau niga mu̱nye̱n ciggo̱k ko̱. Ma ngen a̱nne̱kku̱
         e̱le̱tti̱ ciggo̱k ne, ‘Kanyaka naga Aburaham kize be̱e̱ti̱nna̱ng.’ Eci anna ka̱du̱wa̱kku̱ng
         i̱yo̱ko̱, adiman wo̱ye̱ Ta̱mu̱ta̱dde̱n dooli cik Aburahami biyene ne̱ko̱. 9Aave meelei egeroi cik keenu, kar keet ci iróng a̱bbi̱re̱ ettedonik atin lo̱o̱c kar
         ku̱ju̱ko̱zi̱k gwo̱o̱.”10I̱jji̱nne̱t zin zu̱we̱ Jon, “Ku̱tu̱gu̱z ucca zin naga nya?”11O̱bo̱de̱k zin Joni nogo, “Ming anyak e̱e̱ti̱ imma ru̱u̱ma̱ni̱ rama, anyik kozol co̱de̱
         ki gooni ci i̱llo̱i̱ ru̱u̱m, kar e̱e̱ti̱ ci anyak da̱i̱ne̱t, anyik ku̱tu̱gu̱ bu̱k
         niko.”12I̱vi̱ta̱ ol wak alut mucuru olle orong ka̱gga̱mi̱t ba̱ti̱ti̱mo̱. I̱jji̱nto̱ zin nege,
         “De̱me̱zo̱i̱t, ku̱tu̱gu̱zza̱ wo̱ye̱ naga nya?”13U̱du̱wa̱k zin enne nogo, “Ma ngen alutanu mucuru cik meelek olle kommogit cik orong
         alaani.” 14I̱jji̱nne̱t bo̱do̱k aciiri uggak nonno, “Ku̱tu̱gu̱zza̱ wo̱ye̱ naga nya?”O̱bo̱de̱k zin Joni nogo, “Ma a̱gga̱ma̱nnu̱ ol kaal i̱ba̱ti̱ne̱ kar bo̱do̱k e̱ce̱bi̱t
         ol volonga, e̱le̱zzo̱ ki kaal cik a̱a̱nyu̱ng gaala ko̱.”15E̱re̱ye̱ ol de̱de̱ kar kibilet zi̱nze̱tti̱ je̱e̱na̱, ming een Joni bong ucca ci een
         Ki̱ri̱sto̱. 16Abarizek zin Joni nogo, “Ka̱gga̱me̱kku̱ng anna i̱ge̱ta̱ ba̱ti̱ti̱mo̱ maame. Ma̱i̱je̱
         ngatu anyak e̱e̱t co̱de̱ ci ommogja annita, a̱kku̱ atin, iróng anna kuuli kar keceb
         baru cik caava ciginnek. A̱gga̱me̱kku̱ng atin enne i̱ge̱t ba̱ti̱ti̱mo̱ Vongize ci
         A̱li̱le̱ ki gwo̱o̱ya̱. 17Anyak enne gi̱i̱ ci aanye ol labi+ azzine ciginnek kar ki̱ti̱vi̱l nginti a̱ru̱we̱ ol labi kar kulutak labi de̱he̱r,
         ma̱i̱je̱ atin enne okko atuz lotulany gwo̱o̱ye̱ ci apadpadi udut.” 18Kar ku̱du̱wa̱k Jon ki̱ti̱lo̱ ol zo̱zo̱we̱ cik meelek kar kuwahek nogo kaviyak cik
         abunna.19Ma̱i̱je̱ Joni egerenyek alaan He̱ro̱d zo̱ze̱ ci abahe enne Herodias ngaa ci gotononi,+ ki kaal cik gerzek do̱o̱k u̱tu̱gu̱ enne, 20otorek zin bo̱do̱k He̱ro̱di̱ nogo zoz cu do̱o̱k, baling unyugek enne Jon lagam.Ba̱ti̱ti̱mo̱ ki biilet co Ye̱su̱(Ma̱te̱yo̱ 3:13-17; Marko 1:9-11)21Baling a̱gga̱mto̱zi̱k ol do̱o̱k ba̱ti̱ti̱mo̱, a̱gga̱mo̱zi̱k zin Ye̱su̱ bu̱k ba̱ti̱ti̱mo̱.
         Kar baling ngen enne alaye, oowe ta̱mu̱-kengi 22kar zin Vongizi ci A̱li̱le̱ kulucak nonno kiwagon lo̱be̱rru̱i̱. Iyowa zin mului ta̱mu̱-kenga
         ci azi ne, “E̱e̱ni̱ i̱nna̱ Ngeranni wa kirezi anna; katalne anna zo̱ze̱ cunne oroot.”Biilet co Ye̱su̱(Ma̱te̱yo̱ 1:1-17)23I̱yo̱ko̱ zin izeto da̱ e̱rki̱nya̱ cik Ye̱su̱ moten i̱i̱yo̱ baling akane enne li̱ngli̱ngo̱n
         cinne. Een bali enne ngerrti Yosevo, ki bali ming i̱no̱n ol ke̱,een ngerrti Heli, 24een Heli ngerrti Matta,okko Matta een ngerrti Le̱vi̱,imma Le̱vi̱ een ngerrti Melki,okko Melki een ngerrti Jannai, een Jannai ngerrti Yosevo,25okko Yosevo een ngerrti Matatiyas, een Matatiyasi ngerrti Amusi,okko Amusi een ngerrti Nahum, een Nahumi ngerrti Esli,okko Esli een ngerrti Naggai, 26een Naggai ngerrti Maaz, okko Maazieen ngerrti Matatiyasi, okko Matatiyasi een ngerrti Semein, okko Semeini eenngerrti Josech, imma Josechi een ngerrti Joda,27een Joda ngerrti Joanan, okko Joanani een ngerrti Rhesa, een Rhesa,ngerrti Zerubbabeli, imma Zerubbabeli een ngerrti Shealtieli, okko Shealtieli,een ngerrti Neri, 28okko Neri een ngerrti Melki,okko Melki een ngerrti Addi, een Addi ngerrti Kosami, een Kosamingerrti Elmadami, okko Elmadami een ngerrti Er,29een Eri ngerrti Joshua, okko Joshua een ngerrti Eliezeri, een Eliezeringerrti Jorim, okko Jorimi een ngerrti Matta, een Mattangerrti Le̱vi̱, 30okko Le̱vi̱ een ngerrti Si̱mo̱ne̱, okko Si̱mo̱ne̱een ngerrti Ju̱da̱, een Ju̱da̱ ngerrti Yosevo, okko Yosevo,een ngerrti Jonami, een Jonami ngerrti Eliakimi,31een Eliakimi ngerrti Melea, okko Melea een ngerrti Menna, een Menna,ngerrti Matta, okko Matta een ngerrti Nathan, okko Nathani eenngerrti Da̱vi̱de̱, 32een Da̱vi̱de̱ ngerrti Jesse, okko Jesseeen ngerrti Obed, okko Obedi een ngerrti Boazi, okko Boazi eenngerrti Salmone, okko Salmone een ngerrti Nahshon,33een Nahshoni ngerrti Amminadab, okko Amminadabi een ngerrti Rami, een Rami,ngerrti Hezron, een Hezroni ngerrti Perez, okko Perezieen ngerrti Ju̱da̱, 34een Ju̱da̱ ngerrti Ya̱ko̱bo̱, okko Ya̱ko̱bo̱een ngerrti I̱sa̱ko̱,+ een I̱sa̱ko̱ ngerrti Aburahami, okko Aburahamieen ngerrti Terah, imma Terah een ngerrti Nahor, 35een Nahori ngerrti Serug, okko Serugi een ngerrti Reu,een Reu ngerrti Peleg, okko Pelegi een ngerrti Eberi, een Eberingerrti Shelah, 36okko Shelah een ngerrti Kainani, een Kainaningerrti Arvacad, okko Arvacadi een ngerrti Shem,een Shemi ngerrti Nowa, okko Nowa een ngerrti Lamech,37een Lamechi ngerrti Matasela, okko Matasela een ngerrti Enok,okko Enoki een ngerrti Jaredi, okko Jaredi een ngerrti Mahalalel,een Mahalaleli ngerrti Kainani, 38een Kainani ngerrti Enoshi,okko Enoshi een ngerrti Seth, een Sethi ngerrti Adami,okko Adami+ een ngerrti Ta̱mu̱ta̱dde̱no̱.
         
            
               	Alaan He̱ro̱d: Awu ol alaan cu azi ne, He̱ro̱d Antipas. Bali vu̱rrta̱ ming okko He̱ro̱d wa A̱ddi̱ki̱re̱
                     a̱da̱i̱, ize ngerinne He̱ro̱di̱ Antipas alaan. Een enne alaan i̱i̱te̱ne̱ bali a̱gga̱me̱k
                     Joni Ye̱su̱ ba̱ti̱ti̱mo̱ ke̱. IkebMa̱te̱yo̱ 14:1; Marko 6:14; Buk wa To̱ni̱a̱u̱ 4:27. Awu ol He̱ro̱d azi ne, He̱ro̱d wa A̱ddi̱ki̱re̱. Een bali enne alaan koor bali a̱rri̱ta̱i̱
                  Ye̱su̱ ke̱. IkebMa̱te̱yo̱ 2:1-8; Lu̱ka̱ 1:5. Imma bali vu̱rrta̱ anyak alaan ci een He̱ro̱d Agirippa, ngerrti do̱le̱c ci He̱ro̱d
                  wa A̱ddi̱ki̱re̱. IkebBuk wa To̱ni̱a̱u̱ 12:1-23.

               	Alaan ci a̱ddi̱ki̱re̱ wawaco: Ommog alaani ci a̱ddi̱ki̱re̱ wawaco ko̱ alaat cik olli wawaco eci een nonno do̱ ṯok
                     ci gon i̱i̱zo̱ Ce̱e̱z wa Ta̱mu̱ta̱dde̱no̱ Ngin wa A̱li̱le̱ Oroot e̱rki̱ta̱ lak co̱de̱.
                     Anyaha enne bi̱ye̱ cik kar kutuny mu̱nye̱n cigge̱k. Aave Ta̱mu̱ta̱dde̱n di̱ngdi̱ngo̱nta̱
                     Ngin wa A̱li̱le̱ Oroot, zoz zin ci iróng alaani ci a̱ddi̱ki̱re̱ wawaco ko̱ i̱i̱zo̱
                     ngintu i̱i̱te̱n imma e̱rki̱ta̱. IkebLeviticus 16; I̱bu̱ru̱ 9:1-7.

               	3:6 Isaya 40:3-5

               	Ba̱ti̱ti̱mo̱: Elemna ol a̱gga̱ma̱ ba̱ti̱ti̱mo̱ kar ki̱ye̱la̱ azi ne, utungtek nege mu̱nye̱n cigge̱k
                     lo̱o̱c kar kunuwet Ta̱mu̱ta̱dde̱n.

               	Labi ki lotulany: Azi keng ci labinu ne, ol cik elemna Ki̱ri̱sto̱, kar lotulany azi keng cinne ne ol
                     cik abure Ki̱ri̱sto̱.

               	Herodias ngaa ci gotononi: Ngen bali Vilipi aruge baling okkoye alaani He̱ro̱di̱ ngaa ci gotononi Vilipi, een
                     zara Herodias.

               	I̱sa̱ko̱: Een enne do̱le̱c ci bali u̱du̱wa̱ Ta̱mu̱ta̱dde̱n azi ne, kanyik Aburaham. IkebKananet 17-35.

               	Adam: Een bali enne e̱e̱t ci eenyca Ta̱mu̱ta̱dde̱n bali oowa kar bo̱do̱k kize be̱e̱ti̱ ollu
                     do̱o̱k. Okko ngaa cinne Eva een e̱e̱ti̱ ollu do̱o̱k lo̱o̱ta̱ ngatu. IkebKananet 1-5.

Itiman lo̱rye̱nti̱ Ye̱su̱(Ma̱te̱yo̱ 4:1-11; Marko 1:12-13)1Baling oboda Ye̱su̱ more ci een Jordan, anyak enne Vongiz ci A̱li̱le̱, Vongiz neci
         ci okkoye nonno balala, 2ngati aave enne gwo̱o̱nya̱ moten we̱c atimane lo̱rye̱nti̱+ nonno. I̱llo̱i̱ gi̱i̱ imma ci adak enne i̱i̱nya̱ ne̱ko̱ do̱o̱k, kar vu̱rrta̱ kadak
         nonno magiz.3Izek zin lo̱rye̱nti̱ Ye̱su̱ ne, “Ming e̱e̱ni̱ i̱nna̱ de̱de̱ Ngerrti Ta̱mu̱ta̱dde̱no̱,
         du̱wa̱k da̱ biyen ne̱ko̱ kutuhuye kizeto da̱i̱ne̱t.”4O̱bo̱de̱k zin Ye̱su̱ nonno, “E̱he̱rye̱ Warage ci Ta̱mu̱ta̱dde̱no̱ azi ne, ‘Iróng e̱e̱ti̱
         ci diiri abak da̱i̱nte̱ do̱.’-”5Uwe zin bo̱do̱k lo̱rye̱nti̱ nonno ngati aave ta̱dde̱na̱ kar kuk ki̱ye̱le̱k nonno lo̱o̱cco̱k
         cik lo̱o̱tu̱ do̱o̱k. 6Kar zin lo̱rye̱nti̱ kizek nonno ne, “Kaanyi atin i̱nne̱t bal lo̱o̱c necu ki zi̱zi̱wo̱n
         cinne do̱o̱k, eci anyoziya annita, kanyike wo̱ye̱ e̱e̱t ci korongi anna kanyik. 7I̱yo̱ko̱ ming a̱di̱ngdi̱nga̱na̱ i̱nna̱ annita, e̱e̱ggi̱n atin kaala ne̱ko̱ do̱o̱k
         cigunnek.”8O̱bo̱de̱k zin Ye̱su̱ lo̱rye̱ni̱t, “Eci e̱he̱rye̱ Warage ci Ta̱mu̱ta̱dde̱no̱ azi ne,
         ‘Di̱ngdi̱nga̱n Manyi Ta̱mu̱ta̱dde̱n kar li̱ngli̱ngo̱zi̱k nonno do̱.’”-9Uwe zin bo̱do̱k lo̱rye̱nti̱ nonno Jerusalema kar kaanyik nonno kibil Ce̱e̱ze̱ wa Ta̱mu̱ta̱dde̱no̱
         ta̱dde̱na̱. Kar kizek nonno ne, “Ming e̱e̱ni̱ i̱nna̱ Ngerrti Ta̱mu̱ta̱dde̱no̱ ko̱,
         ju̱ka̱ ele cunne ngatu. 10Eci e̱he̱rye̱:“‘I̱lo̱ti̱k atin Ta̱mu̱ta̱dde̱n anjilonya waginnek zoz cunneki̱vi̱ta̱ kebekti i̱nne̱t ju̱rru̱m;11odongeki atin nege i̱nne̱t ta̱dde̱n azzine cigge̱k,kar atin i̱nna̱ iróng ovocek zo̱o̱ cigunnek be.’”-12O̱bo̱de̱k zin Ye̱su̱ nonno, “Azi ne: ‘Ma atimani Manyi Ta̱mu̱ta̱dde̱n cunne.’”-13Baling edeca lo̱rye̱nti̱ timaninet necu do̱o̱k, utungek zin nonno lo̱o̱c, ere bo̱do̱k
         i̱i̱te̱n imma.Utubure Ye̱su̱ Nazereta(Ma̱te̱yo̱ 4:12-17; Marko 1:14-15)14I̱mi̱re̱ zin Ye̱su̱ uk ki Ga̱li̱li̱ komize ci Vongizo, kar zin zoz ci obod ki nonno
         kuzuca o̱ro̱gjo̱k veelek. 15Edemezo enne Ce̱e̱zi̱nne̱ wak Lawinto,+ kar ol do̱o̱k kinnatit nonno.16Uk Ye̱su̱ Nazereta, o̱rge̱ bali a̱li̱ngta̱ne̱ ol nonno ke̱, kar I̱i̱te̱ne̱ wa Yu̱bze̱nto̱+ uk zin enne Ce̱e̱ze̱ wa Lawinto kiwagon la̱du̱n keere cinne. Kar enne kitinga je̱e̱na̱
         kikebo. 17Anyozik nonno waraga wa eher a̱ri̱to̱i̱ti̱ wa een zara Isaya. Uppuk zin enne kar kuruba
         nginti e̱he̱rye̱ azi ne:18“Aave Vongizi ci Manyi ngatinanni,eci enne atahala annitakar kuwahek kaviyak cik abunna ol cik amati.I̱tto̱na̱na̱ enne kar kuwahek zoz ol wak e̱ce̱bje̱ lagama kar koogtaikar ol wak ru̱be̱ni̱k kicinte,kar kooga ol wak ommogek ol lo̱o̱c,19kar kuwahek ol e̱rki̱t ci Manyi abunna.”-20Kar enne kunyum buk, kaanyik kobodek ol kar enne ka̱vvu̱ lo̱o̱ta̱. Egelemit zin ebere
         cik ollu do̱o̱k nonno Ce̱e̱ze̱ wa Lawinto, 21kar enne kizek nogo ne, “Wazin necu akat zoz cu Warage ci Ta̱mu̱ta̱dde̱no̱ mo̱o̱le̱t
         ngati aziknnu niga ko̱.”22Ozozit zin ol do̱o̱k ju̱rru̱m zo̱ze̱ cinne, kar ku̱ku̱lte̱k je̱e̱n zo̱ze̱ ci deten
         ci iyowa utuge cinne.I̱jji̱nto̱ zin nege, “Iróng necu een ngerrti Yosevo?”23A̱nne̱k zin Ye̱su̱ nogo ne, “Ka̱gga̱ anna ming a̱jji̱nna̱ng atidic yabzinet cu: ‘Di̱kto̱r,
         ngaru ele cunne! Tu̱gu̱ ngatu o̱rge̱ cunne kaal balik kazikna u̱tu̱gu̱ i̱nna̱ Kapernauma
         ke̱.’”24Emena enne zoza dee, “Ka̱du̱wa̱kku̱ng zoz ci een de̱de̱, i̱llo̱i̱ a̱ri̱to̱i̱t ci zoz
         ci Ta̱mu̱ta̱dde̱no̱ elemi ol o̱rge̱ cinne. 25Ka̱du̱wa̱kku̱ng i̱ge̱t zoz ci een de̱de̱, anyak ba̱li̱ye̱ lo̱o̱ce̱ ci Israilo e̱rki̱te̱
         bali ngen E̱li̱ja̱+ aruge ke̱ ngaai cik boyek meelek giir, baling unyuge ta̱mu̱-kengi e̱rki̱nya̱ i̱i̱yo̱
         ki nyelowi torkonom, anyak da̱ looci magiz ci a̱ddi̱ki̱re̱ oroot. 26Abarik iróng da̱ E̱li̱ja̱ i̱tto̱na̱i̱ rok nogo, a̱kku̱na̱k ngaa ci boye+ o̱rge̱ ci een zara Zarephath abak lo̱o̱ce̱ ci Sidoni. 27Anyak ba̱li̱ye̱ ol cik meelek Israila cik adak dhovo+ e̱rki̱te̱ bali ngen Elisha+ a̱ri̱to̱i̱ti̱ ci zoz ci Ta̱mu̱ta̱dde̱no̱ ko̱ aruge, ngen zin e̱e̱ti̱ imma co̱de̱
         ngatinne̱ng kangaruwe, Naaman+ ci a̱kku̱ lo̱o̱ce̱ ci Syria ko̱ do̱ ci amuda ngaruwinet.”28Izeto ol do̱o̱k moote Ce̱e̱ze̱ wa Lawinto baling ovvo aziye zoz necu. 29Itingazzo je̱e̱na̱, kottoit nonno orgato, kar ko̱o̱tte̱ biya ta̱dde̱na̱ ngati eenycine
         ce̱e̱zi̱, kar weda ku̱ju̱kte̱k nonno lo̱o̱c zi̱lo̱. 30Aara zin enne ele orgene ci ollu kar ketteda gool cinne.Ottok Ye̱su̱ kuulo(Marko 1:21-28)31Uk zin Ye̱su̱ uluce rok Kapernaum o̱rge̱ ci een Ga̱li̱li̱, kar I̱i̱te̱ne̱ wa Yu̱bze̱nto̱
         akate edemez ol. 32U̱ku̱lte̱k zin ol ne̱ke̱ je̱e̱n de̱mzi̱nte̱ cinne, eci kaviyaha ciginnek anyak doiz.33Imma Ce̱e̱ze̱ wa Lawinto anyak da̱ e̱e̱t imma ci anyak kuuloc ci lo̱rye̱nto̱.+ Egereny zin e̱e̱ti̱ neci muluwe ci a̱ppwe̱, 34“Eeh! Ye̱su̱ ci Nazereti, orongi i̱nna̱ nya ngatinna̱ng? A̱kku̱nni̱ i̱nna̱ la̱du̱n
         kar i̱jja̱ ditawet agita? Ka̱gga̱yi̱ e̱e̱ni̱ i̱nna̱ e̱e̱t wa Ta̱mu̱ta̱dde̱no̱ A̱li̱le̱
         O̱de̱ Ṯok.”35Egereny zin Ye̱su̱ oroot, “I̱nna̱ jahe li̱i̱m! Iyowa zin i̱nna̱ re̱e̱nu̱n ngatinne!”
         Ovocce zin kuuloci ci lo̱rye̱nto̱ e̱e̱t neci lo̱o̱c kicinnet ol veelek, kar zin kiyowa
         labak ngati iróng bu̱k egerzan nonno.36U̱ku̱lte̱k ol do̱o̱k je̱e̱n zo̱ze̱ necu, kar kozozit nege do̱, “Een de̱mzi̱ne̱t necu
         nya? Katkaton ki komiz jang ci a̱du̱wa̱k enne zoz kuulo cik lo̱rye̱nta̱k ko̱, kar
         nege kiyokta ko̱!” 37Kar kaviyaha ciginnek kuzuca o̱ro̱gjo̱k ne̱k abanyca ke̱ do̱o̱k.Angaru Ye̱su̱ ol cik meelek(Ma̱te̱yo̱ 8:14-17; Marko 1:29-34)38Utungek Ye̱su̱ Ce̱e̱z wa Lawinto ko̱ lo̱o̱c kar kuk ce̱e̱ze̱ ci Si̱mo̱ne̱. Omori da̱
         i̱nyi̱k ci Si̱mo̱ne̱ nga̱a̱ye̱, a̱bu̱re̱ ele oroot, kar nege ki̱jji̱nne̱t Ye̱su̱ keela
         nonno. 39U̱lu̱le̱ zin enne ngatinne kar kottok a̱bu̱re̱z neci, kar morizi kutungek nonno lo̱o̱c.
         Itinga zin enne lak co̱de̱ ere nogo.40Baling okko i̱i̱ i̱i̱zo̱, anyakttak ol Ye̱su̱ ol cik anyak mo̱ri̱zzo̱k cik aavtte
         do̱ do̱, kar zin enne katadek nogo azzin e̱co̱de̱ e̱co̱de̱ do̱o̱k kubunnta. 41Iyokta zin kuulo cik lo̱rye̱nta̱k ngati ol cik meelek giir, kegerenyit, “E̱e̱ni̱ i̱nna̱
         Ngerrti Ta̱mu̱ta̱dde̱no̱!” Ma̱i̱je̱ enne egerenyek nogo, iróng aanyik nogo kozozit,
         eci nege a̱gga̱ ming een enne Ki̱ri̱sto̱.42Kar nge̱rre̱t Ye̱su̱ kuk ka̱vvu̱ cinne do̱ balala. Orong da̱ ol nonno oroot kar baling
         i̱vi̱tta̱k nginti aave enne ke̱, orongit zin nege kalamit nonno gerza ming ungnek
         enne nogo lo̱o̱c. 43Abarik enne a̱nne̱k nogo ne, “Korongi la̱du̱n anna kuwahek ol kaviyak cik abunna ba̱a̱li̱nte̱
         ci Ta̱mu̱ta̱dde̱no̱ o̱ro̱gjo̱k u̱gge̱ bu̱k, eci i̱tto̱na̱i̱ anna zo̱ze̱ necu.” 44Kar zin koto kuwahek ol Ce̱e̱zi̱nne̱ wak Lawinto Ju̱de̱ya̱kte̱.
         
            
               	Lo̱rye̱ni̱t: Een zara ciginnek Sitan. Een enne alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-12.

               	4:4 Deuteronomy 8:3

               	4:8 Deuteronomy 6:13

               	4:11 Caliwon 91:1,12

               	4:12 Deuteronomy 6:16

               	Ce̱e̱z wa Lawinto: Anyak Ya̱u̱di̱ Ce̱e̱zi̱ cik meelek giir lawintak o̱ro̱gjo̱we̱ cigge̱k. Arumo nege
                     Ce̱e̱ze̱ wa Lawinto I̱i̱te̱ne̱ wa Yu̱bze̱nto̱ kar kalac Ta̱mu̱ta̱dde̱n kar bo̱do̱k
                     kikebit Zoz cinne.

               	I̱i̱te̱n wa Yu̱bze̱nto̱: Een i̱i̱te̱ni̱ ci a̱yu̱bze̱ olli Ya̱u̱do̱ kar kalac gon Ta̱mu̱ta̱dde̱n. Okko bo̱do̱k
                     gon i̱i̱te̱ne̱ cu a̱a̱dda̱ nege Ta̱mu̱ta̱dde̱n kize Tehenyait ki Ti̱ri̱zo̱i̱t cinne̱ng.
                     Awu olli Ya̱u̱do̱ i̱i̱te̱n necu kize i̱i̱te̱n ci een turgerem biranoca, ma̱i̱je̱ Tenneti
                     awu i̱i̱te̱n necu kize i̱i̱te̱n ci een torkonom biranoca. IkebLu̱ge̱z 20:8-11; Deuteronomy 5:12-16.

               	4:19 Isaya 61:1-2

               	E̱li̱ja̱: Een E̱li̱ja̱ a̱ri̱to̱i̱t ci olli Ya̱u̱do̱ bali okkoye Ta̱mu̱ta̱dde̱n nonno rugetet
                     ta̱mu̱-kenga ke̱. A̱rri̱ta̱i̱ enne ba̱li̱ye̱ e̱rki̱nya̱i̱ cik een obet torkoc (900)
                     baling ngen Ye̱su̱ ki̱ti̱rra̱i̱. Ikeb I Alaat 17-21; 2 Alaat 1-3.

               	Ngaa ci boye: Iróng ngaa cu een Ya̱u̱d. Ikeb zoz ci ngaa cu ngati1 Alaat 17:1-24.

               	Dhovo: Azi lo̱ti̱nno̱wa̱ cik Musesi ne, a̱wu̱le̱ ele ci e̱e̱t ci anyak dhovo. Iróng lo̱ti̱nno̱wa̱
                     elemi ming abak enne orgene ci ollu. Ming angaruwe morizi cinne, anyik ki̱ye̱le̱k
                     ele cinne e̱e̱t ci wawaco Ce̱e̱ze̱ wa Ta̱mu̱ta̱dde̱no̱ kar enne ku̱du̱wa̱k ol iróng
                     enne ngen a̱wu̱le̱. IkebLeviticus 14:1-32.

               	Elisha: Okko enne een a̱ri̱to̱i̱t ci Ta̱mu̱ta̱dde̱no̱ bali a̱kku̱ vu̱rrte̱ ci E̱li̱ja̱ ataman.
                     Ikeb 1 Alaat 19; 2 Alaat 2-3.

               	Naaman: Iróng bali enne een Ya̱u̱do̱c. Ikeb 2 Alaat 5 1-27.

               	Kuulo cik lo̱rye̱nta̱k: E̱e̱ggi̱n bali nege anjilonya ki Ta̱mu̱ta̱dde̱n ta̱mu̱-kenga ngati alaan cinne̱ng
                     wa een Sitan ko̱ kar bali nege kutuburret Ta̱mu̱ta̱dde̱n kar zin Ta̱mu̱ta̱dde̱n kottok
                     nogo ta̱mu̱-kenga. Kar zin nege kizeto kuulo cik lo̱rye̱nta̱k cik atiza ol lo̱o̱ta̱
                     ngatu ko̱. IkebO̱no̱zzo̱k 12:7-9.

Utu Ye̱su̱ nuyak wak o̱o̱tti̱nu̱(Ma̱te̱yo̱ 4:18-22; Marko 1:16-20)1Imma i̱i̱te̱n imma abile da̱ Ye̱su̱ nyatapare ci een Gennesareti+ abanyca, ki ol ming alutai aburuwek nonno orgen kar kiziyet zoz ci Ta̱mu̱ta̱dde̱no̱,
         2icin zin Ye̱su̱ abanyce ci maamu i̱be̱t ram, uungnek ol wak a̱gga̱m u̱lu̱g, imma nege
         uuny imutuk wa a̱gga̱me̱ nege u̱lu̱g ko̱. 3Uk zin Ye̱su̱ i̱tto̱ i̱bo̱ co̱de̱, een da̱ i̱bo̱ neci ci Si̱mo̱ne̱, kar ki̱jji̱n Si̱mo̱ne̱
         kiyot i̱bo̱ kuk idic nyatapara, kar zin Ye̱su̱ ka̱vvu̱ lo̱o̱ta̱ i̱bo̱wa̱ kar kedemez
         ol.4Baling edeca enne zoz, izek zin enne Si̱mo̱ne̱ ne, “Iyot i̱bo̱ kuk ngati wu̱u̱ni̱
         kar ju̱ke̱k imutuk ka̱gga̱m u̱lu̱g.”5O̱bo̱de̱k zin Si̱mo̱ne̱ nonno, “Ddi̱ki̱ryo̱i̱t, ki̱li̱ngli̱ngta̱ naga oroot kaal,
         ngen ka̱gga̱mta̱ gi̱i̱ imma. Abarik eci a̱du̱wa̱ i̱nna̱ ko̱, ka̱ju̱ke̱k atidic imutuk
         kuk maame lo̱o̱ta̱.”6Baling u̱tu̱gu̱zzo̱ nege niko, a̱gga̱mi̱t zin u̱lu̱g cik meelek, orong zin imutukwana
         cigge̱k ku̱du̱lte̱. 7U̱tu̱ya̱ zin gonoggi i̱bo̱we̱ e̱co̱de̱ ke̱, ki̱vi̱ta̱ keeltta nogo, kar kibbizitanit
         u̱lu̱ga̱ i̱be̱t ne̱ke̱ do̱o̱k, orong abarik i̱be̱tta̱ addude.8Baling icin Si̱mo̱ne̱ Peturu zoz neci, akatek zin enne u̱zu̱ngti̱nne̱ ngati Ye̱su̱
         kar kize ne, “Bit reena ngatinanni, Manyi; ke̱e̱ni̱ anna e̱e̱t ci mu̱nye̱nu̱!” 9Eci enne ki gonoggi do̱o̱k u̱ku̱lte̱k gool ci a̱gga̱me̱ nege u̱lu̱g balik ovvoye nege
         ke̱, 10e̱e̱ggi̱n nege ciko Je̱mi̱s ki Jon, logoz cik Zebedee, e̱e̱ggi̱n nege gonoggi Si̱mo̱ne̱.Izek zin Ye̱su̱ Si̱mo̱ne̱ ne, “Ma o̱ngo̱o̱li̱nnu̱; akane wazin necu kuk oowa, a̱gga̱mnyu̱
         atin niga ol.” 11Kar ku̱tu̱gu̱rta̱k i̱be̱t cigge̱k ti̱ti̱m, utungtek kaal do̱o̱k lo̱o̱c kar kunuwet
         nonno.Angaru Ye̱su̱ e̱e̱t ci anyak dhovo(Ma̱te̱yo̱ 8:1-4; Marko 1:40-45)12Baling ngen Ye̱su̱ aave o̱rge̱ co̱de̱ o̱ro̱gjo̱we̱ ne̱ke̱, i̱ki̱ya̱ e̱e̱ti̱ imma ci
         anyak ele cinne do̱o̱k dhovo. Baling icin enne Ye̱su̱, u̱ju̱ke̱k zin ele cinne lo̱o̱c
         kar kilalek nonno, “Manyi, ming orongi i̱nna̱, adimani atin i̱nna̱ ele cinanni ki̱zi̱zi̱.”13I̱tto̱n zin Ye̱su̱ a̱zzi̱t cinne kar ku̱u̱m e̱e̱t neci. Ize ne, “Kelemi anna, bunna!”
         Kar dhovo ki̱zzi̱ eliye cinne ne dakdak.14U̱du̱wa̱k zin Ye̱su̱ nonno zoz cu, “Ma a̱du̱wa̱k e̱e̱t imma, abarik bit ye̱le̱k ele
         cunne e̱e̱t ci wawaco Ce̱e̱ze̱ wa Ta̱mu̱ta̱dde̱no̱ kar pahek wawac ki bali ming a̱du̱wa̱
         Musesi kize ci i̱ye̱la̱ i̱zi̱zi̱ ele cunne, kize gi̱i̱ ci acin nege bu̱k.”15Uzucca zin kaviyaha ciginnek ol do̱o̱k, i̱vi̱ta̱ zin ol cik meelek ovvo aziye nonno
         kar bo̱do̱k kangaruye mo̱ri̱zo̱we̱ cigge̱k. 16Ma̱i̱je̱ gon Ye̱su̱ engera ele cinne okko ngati a̱zze̱ne̱ ol kar kalawo.Angaru Ye̱su̱ e̱e̱t ci ngooli(Ma̱te̱yo̱ 9:1-8; Marko 2:1-12)17Imma i̱i̱te̱n imma baling edemez enne ol cik een Varacis+ ki de̱me̱zzo̱k wak lo̱ti̱nno̱u̱, balik a̱vvu̱ o̱ro̱gjo̱we̱ Ga̱li̱li̱kte̱, Ju̱de̱ya̱,
         ki Jerusalema, aavtte nege ba̱li̱ye̱ nginati. Kar doizi ci Manyi ka̱vvu̱ ngatinne
         kar enne kangaru ol cik omori. 18I̱vi̱ta̱ ol uggak odonga e̱e̱t ci ngooli keene, kar koronggit ki̱tto̱zze̱ nonno ce̱e̱z
         kar kaartik nginti aave Ye̱su̱. 19Baling iróng nege ngen amuda gool kar ku̱tu̱gu̱zze̱ zoz neci eci meele ol. Oot zin
         otodit loruhun ta̱dde̱na̱+, kar zin kazannit ce̱e̱z, etteddit loriri, kar zin kulucai morizoit ki keen ne̱ke̱
         rok Ye̱su̱ ca̱a̱to̱.20Baling icin Ye̱su̱ tu̱we̱ne̱t cinne̱ng, ize zin ne, “Goona, kalaleya anna i̱nne̱t
         mu̱nye̱n cigunnek.”21A̱ka̱tte̱ zin olli Varacisi ki de̱me̱zzo̱k wak lo̱ti̱nno̱u̱ i̱no̱ni̱t nege e̱le̱tti̱ne̱
         do̱, “Ngene e̱e̱ti̱ cu ozoz zoz ci odome enne Ta̱mu̱ta̱dde̱n ko̱? Ngene wo̱ye̱ ci
         alalnek ol mu̱nye̱ne̱, iróng een Ta̱mu̱ta̱dde̱n do̱ niko?”22A̱gga̱ Ye̱su̱ zoz ci i̱no̱n nege kar ki̱jji̱n nogo, “Nya ming i̱no̱nnu̱ niga kaal
         ne̱ko̱ zi̱nze̱tti̱nne̱ ciggo̱k? 23Jang ci obokce: kize ne, ‘Alalei Ta̱mu̱ta̱dde̱n mu̱nye̱n cigunnek yo,’ icima kazi
         ne, ‘Tinga je̱e̱na̱ kar to’? 24Abarik abunna ming a̱gga̱yyu̱ anyak Ngerrti E̱e̱to̱+ doiz lo̱o̱ta̱ ngatu kar kalalek ol mu̱nye̱n.” A̱nne̱k zin enne e̱e̱t ci ngooli ko̱
         ne, “Ka̱du̱wa̱ki̱ anna i̱nne̱t, tinga je̱e̱na̱, dima kwe̱e̱n cunne kar bit ce̱e̱za̱.”
         25Ataman niko itinga enne je̱e̱na̱ ngati acine nege do̱o̱k, idima kwe̱e̱n bali adungne
         enne ke̱ kar kuk ce̱e̱za̱ innat Ta̱mu̱ta̱dde̱n je̱e̱na̱. 26U̱ku̱lte̱k zin ol do̱o̱k je̱e̱n kar zin kinnatit Ta̱mu̱ta̱dde̱n. A̱bba̱ri̱te̱t da̱
         nege oroot kar kizeto ne, “Kicinnta kaal cik i̱i̱na̱k zi̱nze̱tti̱ cigga̱c wazin necu.”Awa Ye̱su̱ e̱e̱t ci azi zar ne Le̱vi̱(Ma̱te̱yo̱ 9:9-13; Marko 2:13-17)27Kar bali vu̱rrta̱, uk Ye̱su̱ reena kar kicin e̱e̱t wagon aluta mucuru olle ko̱, azi
         zar ne Le̱vi̱,+ ming aave arane ci ngin wa a̱gga̱ma̱ enne ol mucuru ko̱. A̱nne̱k zin Ye̱su̱ nonno
         ne, “Nuwan!” 28Itinga zin Le̱vi̱ je̱e̱na̱, utungek kaal do̱o̱k lo̱o̱c kar kunu nonno.29Idimanek zin Le̱vi̱ Ye̱su̱ da̱i̱ne̱t ce̱e̱ze̱ cinne, kar koole ci a̱ddi̱ki̱re̱ olle
         wak a̱gga̱ma̱ ol mucuru ki ol u̱gge̱ kadakto ki nogo nga̱to̱de̱. 30Imma Varacisi ki de̱me̱zzo̱k wak lo̱ti̱nno̱u̱ balik arume ki nogo ko̱ ku̱du̱kta̱k
         demezyak ciginnek, “Nya ming ozolu niga da̱i̱ne̱t ki ol wak aluta mucuru ki ol cik
         mu̱nye̱nu̱ ko̱?”31O̱bo̱de̱k zin Ye̱su̱ nogo, “Iróng een e̱e̱t ci abunna ele ci orong di̱kto̱r, abarik
         e̱e̱t ci omori. 32Iróng anna ka̱kku̱ni̱ kar ki̱ki̱ya̱ kutu ol wak abunna, abarik ka̱kku̱na̱k ol wak
         mu̱nye̱nu̱ kar ki̱vi̱ta̱ kuturta mu̱nye̱n cigge̱k.”I̱jji̱nne̱t ol Ye̱su̱ zoz ci i̱ya̱wi̱nto̱(Ma̱te̱yo̱ 9:14-17; Marko 2:18-22)33Izettek zin nege nonno ne, “Wagon nuyaha cik Joni ala Ta̱mu̱ta̱dde̱n kar bo̱do̱k ki̱ya̱yo̱,
         ogon zin bo̱do̱k nuyaha cik Varacisi bu̱k niko, ma̱i̱je̱ nuyaha cigunnek adakce aude
         labak.”34O̱bo̱de̱k zin Ye̱su̱ nogo, “Anyikku wo̱ye̱ niga e̱re̱nno̱k cik e̱e̱t ci aruce ki̱ya̱yo̱
         ming aavtte nege ki nonno? 35Abarik a̱kku̱ atin i̱i̱te̱ni̱ ci okko e̱e̱ti̱ ci aruce odongnyai ngatinne̱ng; kar
         atin i̱i̱nya̱we̱ ne̱ke̱ ki̱ya̱yo̱ nege.”36U̱du̱wa̱k zin enne nogo yabzinet cu: “I̱llo̱i̱ e̱e̱t imma ci etted ru̱u̱m ci een jor
         kar ku̱u̱be̱k ru̱u̱m ci erece unuwa. Ming u̱tu̱gu̱ enne ki i̱yo̱ko̱, erece atin ru̱u̱m
         wa een jor ko̱, kar ru̱u̱m ci u̱u̱be̱k enne iróng agano ki ru̱u̱m ci erece ko̱. 37Kar i̱llo̱i̱ e̱e̱t imma ci a̱ddu̱te̱k merte ci een jor í̱jjó̱ ci unuwa. Ming u̱tu̱gu̱
         enne niko, a̱li̱b wo̱ye̱ merte ci een jor ko̱ í̱jjó̱ wa unuwa, a̱ddu̱te̱ merte kar
         í̱jjó̱ kegerezane. 38A̱zze̱to̱, anyik merte ci een jor ku̱du̱to̱zi̱k í̱jjó̱ ci een jor. 39I̱llo̱i̱ zin e̱e̱t imma ci uud merte ci unuwa, iróng ngen orong merte ci een jor,+ eci enne azi ne, ‘Maya merte ci unuwa.’”
         
            
               	Nyatapar ci een Gennesareti: Een zar u̱gge̱ ne, nyatapar ci Ga̱li̱li̱.

               	Varacis: E̱e̱ggi̱n Varacis de̱me̱zzo̱k wak edemez ol lo̱ti̱nno̱k wak Musesi, a̱tu̱ nege vongiz,
                     ki anjilo ci Ta̱mu̱ta̱dde̱no̱, ki bo̱do̱k zoz ci azi ne ingazi atin ol daiza. IkebBuk wa To̱ni̱a̱u̱ 23:8.

               	Loruhun ta̱dde̱n: Imma bali i̱i̱nya̱ ne̱ke̱ adiman ol ce̱e̱zi̱ cigge̱k cik anyak loruhun ci ogon ki
                     le̱be̱le̱ ta̱dde̱na̱ kar gon nege koot ta̱dde̱na̱ loruhuna kar ku̱tu̱gu̱zzo̱ kaal
                     cigge̱k.

               	Ngerrti E̱e̱to̱: Awu Ye̱su̱ ele cinne azi ne, ke̱e̱ni̱ enne Ngerrti E̱e̱to̱. I̱ye̱la̱ zoz necu azi
                     ne, een enne Ki̱ri̱sto̱, alaan ci ba̱a̱li̱ne̱t ci abak udut. IkebDaniel 7:13-14.

               	Le̱vi̱: Een zar u̱gge̱ ciginnek ne, Ma̱te̱yo̱ wa bali okko een nuyait ci Ye̱su̱.

               	Merte ci een jor: Een de̱mzi̱ne̱t ci Ye̱su̱ kaviyak cik abunna cik ogon ki merte ci een jor. Ovvo lo̱ti̱nno̱wa̱
                     cik Musesi ogon ki merte ci unuwa. I̱ta̱ng olli Ya̱u̱do̱ merte cinne̱ng e̱rki̱t co̱de̱
                     icima e̱rki̱nya̱ rama.

Manyi I̱i̱te̱n wa Yu̱bze̱nto̱(Ma̱te̱yo̱ 12:1-8; Marko 2:23-28)1Owo da̱ Ye̱su̱ I̱i̱te̱n imma wa Yu̱bze̱nto̱ ma̱ne̱ne̱ cik labinu, kar demezyak ciginnek
         kakate ku̱du̱lta̱ o̱o̱tti̱ cik labinu u̱gge̱, anginy azzine kar kadait. 2I̱jji̱nto̱ zin olli Varacisi uggak izeto ne, “Nya niga ming ogonnu gi̱i̱ ci akaka
         I̱i̱te̱ne̱ wa Yu̱bze̱nto̱ ko̱?”3O̱bo̱de̱k zin Ye̱su̱ nogo, “Ngen niga ikebit ba̱li̱ye̱ gi̱i̱ ci ogon Da̱vi̱de̱+ ki gonoggi baling adak nogo magiz ke̱? 4I̱tto̱ enne Ce̱e̱z wa Ta̱mu̱ta̱dde̱no̱ kar kadak da̱i̱ne̱t cik aarik ol a̱li̱le̱ kizeto
         cik adak olli wawaco, kar enne kaanyik u̱gge̱ bu̱k gonoggi.” 5Izek zin Ye̱su̱ nogo ne, “Een Ngerrti E̱e̱to̱ Manyi I̱i̱te̱n wa Yu̱bze̱nto̱.+”Angaru Ye̱su̱ e̱e̱t I̱i̱te̱ne̱ wa Yu̱bze̱nto̱(Ma̱te̱yo̱ 12:9-14; Marko 3:1-6)6Kar I̱i̱te̱ne̱ imma wa Yu̱bze̱nto̱, i̱tto̱ Ye̱su̱ Ce̱e̱z wa Lawinto kar zin kedemezo,
         ma̱i̱je̱ da̱ e̱e̱ti̱ ci ngooli a̱zzi̱ti̱ ci a̱zzo̱ aave nginati. 7Orong da̱ olli Varacisi ki de̱me̱zzo̱k wak lo̱ti̱nno̱u̱ gool ci kar kovolongte Ye̱su̱,
         egelemit zin nonno oroot icima okko enne angaru e̱e̱t I̱i̱te̱ne̱ wa Yu̱bze̱nto̱. 8Ma̱i̱je̱ Ye̱su̱ a̱gga̱ zoz ci i̱no̱n nege zi̱nze̱tti̱nne̱ cigge̱k veelek kar kizek
         e̱e̱t ci ngooli a̱zzi̱ti̱ ko̱ ne, “Tinga je̱e̱na̱ kar bil ngu̱me̱ ci ollu do̱o̱k.”
         Itinga zin enne je̱e̱na̱ kar kibil nginati.9A̱nne̱k zin Ye̱su̱ nogo ne, “Ka̱jji̱nnu̱ng anna i̱ge̱ta̱, gi̱i̱ jang ci abunna I̱i̱te̱ne̱
         wa Yu̱bze̱nto̱: ku̱tu̱gu̱ kaal cik abunna icima ku̱tu̱gu̱ kaal cik mu̱nye̱nu̱, ki̱ti̱ri̱z
         ruget icima kegerzano?”10Egelem zin enne nogo do̱o̱k e̱co̱de̱ e̱co̱de̱, kar zin kizek e̱e̱t neci ngooli a̱zzi̱ti̱
         ko̱ ne, “Zolan a̱zzi̱t cunne.” Ozolan zin enne a̱zzi̱t cinne ka̱vvu̱ ṯop, kar zin
         a̱zzi̱ti̱ cinne kubunna niko. 11Abarik nege abure nong oroot kar kozozit nege do̱ ogonik wo̱ye̱ nege nya Ye̱su̱.To̱ni̱a̱k omoto ki rama(Ma̱te̱yo̱ 10:1-4; Marko 3:13-19)12Okko da̱ Ye̱su̱ i̱i̱te̱n co̱de̱ biya kuk kalawo, kar ka̱ta̱ngu̱ nginati kaal ala Ta̱mu̱ta̱dde̱n.
         13Baling ize looci nge̱rre̱t, utu zin enne nuyak waginnek do̱o̱k, kar zin katahala omoto
         ki ram kizeto to̱ni̱a̱k+ waginnek: 14Si̱mo̱ne̱ ci azi zar u̱gge̱ ne Peturu, gotoni Andereya, Je̱mi̱s, Jon, Vilip, Bartolomeyo,+15Ma̱te̱yo̱, Tomas, Je̱mi̱s wa een ngerrti Alipeyo, Si̱mo̱ne̱ wa bali amarine gaala
         wak Romi, 16Judas ngerrti Je̱mi̱si̱+ ki Judas Iskariyot ci atin okko adawa Ye̱su̱ volonga vu̱rrta̱.Ma̱yu̱we̱ne̱t ki matiz(Ma̱te̱yo̱ 4:23-25)17Uluce enne uk lo̱o̱ta̱ ngatinne̱ng kar kibil ngati een buur. Aavtte da̱ to̱ni̱a̱ha̱
         ciginnek cik meelek nginati ki ol cik meelek cik a̱vvu̱ lo̱o̱ce̱ ci Ju̱de̱ya̱ veelek,
         ki Jerusalema, ki o̱ro̱gjo̱we̱ cik Tyre ki Sidon, aavtte ti̱ti̱me̱ ci nyatapar ci
         a̱ddi̱ki̱re̱, 18a̱vvu̱ nege ovvo aziye zoz ci Ye̱su̱ kar bo̱do̱k abunna ming angaru enne nogo mo̱ri̱zo̱we̱.
         Ovvo ol wak aminye kuulo cik lo̱rye̱nta̱k ko̱ ubunntta, 19kar ol do̱o̱k koronggit ku̱u̱me̱t nonno, eci doizi iyowa ngatinne kar kangaru nogo
         do̱o̱k.U̱mu̱yu̱k Ye̱su̱ nuyak ciginnek(Ma̱te̱yo̱ 5:1-12)20Egelem zin Ye̱su̱ nuyak ciginnek, ize ne:“U̱mu̱yu̱kte̱u̱ niga wak amanu,eci ba̱a̱li̱ne̱t ci Ta̱mu̱ta̱dde̱no̱ een cunno̱ng.21U̱mu̱yu̱kte̱u̱ niga ol cik adak magiz i̱yo̱ko̱ niko,eci ovvo atin niga anyarnu.U̱mu̱yu̱kte̱u̱ niga ol wak a̱lu̱yyu̱ i̱yo̱ko̱ niko,eci ovvo atin niga ararnu.22U̱mu̱yu̱kte̱u̱ niga ming amarinnung ol,ming aburnnung ol i̱ge̱ta̱ kar kodomtungkar kutuburret zar cuggo̱k azi ne e̱e̱ggi̱n niga olli mu̱nye̱nu̱ zo̱ze̱ ci Ngerrti
         E̱e̱to̱.23“Abunna ming atalninnu niga i̱i̱te̱ne̱ neci kar ingozit talninta, eci a̱ddi̱ki̱re̱
         muci cunno̱ng ta̱mu̱-kenga. Eci bali be̱e̱ti̱gge̱k ogon a̱ri̱tto̱k niko bu̱k.24“Abarik o̱lle̱ cuggo̱k ol wak e̱e̱ggi̱n bo̱to̱ro̱,eci niga a̱gga̱mta̱u̱ kaal cik a̱a̱nyu̱ng talninet.25O̱lle̱ cuggo̱k ol ne̱k adaiz ol ju̱rru̱m, i̱yo̱ko̱,ovvo atin niga owoyyu magizet.O̱lle̱ cuggo̱k ol wak arari, i̱yo̱ko̱,ovvo atin niga anyakku matiz ki u̱lu̱wa̱.26O̱lle̱ cuggo̱k ol wak ozozo ol ju̱rru̱m zare cigge̱k,ogon ba̱li̱ye̱ be̱e̱ti̱gge̱k a̱ri̱tto̱k cik volongak niko.Irez mo̱ddo̱ cigunnek(Ma̱te̱yo̱ 5:38-48; 7:12a)27“Abarik anna ka̱du̱wa̱kku̱ng i̱ge̱t ol cik azikna annit ko̱: Irezit mo̱ddo̱ cuggo̱k,
         u̱tu̱gu̱zze̱k kaal cik abunna ol cik amarinnung, 28a̱ma̱yu̱we̱t ol wak otoryung ko̱, alayek ol wak aminyung ko̱ Ta̱mu̱ta̱dde̱n. 29Ming apani e̱e̱ti̱ vurec, anyik bo̱do̱k kapan vurec co̱de̱ ke̱ bu̱k. Ming a̱gga̱ma̱ni̱
         e̱e̱ti̱ ru̱u̱m cunne ngo̱lo̱lu̱, anyik kurumek ki ru̱u̱m ci ta̱dde̱nu̱ bu̱k. 30Anyik e̱e̱t kaal cik a̱jji̱n enne ngatunne, kar ming okkoye e̱e̱ti̱ imma gi̱i̱ cunne,
         ma ngen obodane ngatinne. 31U̱tu̱gu̱zze̱k ol kaal cik orongnyu ol ku̱tu̱gu̱zze̱u̱ng i̱ge̱ta̱.32“Ming irezzu niga ol wak irezung ko̱ do̱, amudannu wo̱ye̱ niga nya ci abunna? Eci
         ol cik mu̱nye̱nu̱ irez gonoggi wak irez nogo ki i̱yo̱ko̱. 33Ming ogonikku niga ol wak abunna ngatinno̱ng kaal cik abunna do̱, amudannu wo̱ye̱
         niga nya ci abunna? Ogon zin olli mu̱nye̱nu̱ niko bu̱k. 34Ming anyikku niga kaal do̱ ol cik orongnyu niga nogo kar atin ku̱ru̱we̱t nga̱bo̱lo̱,
         amudannu atin niga nya? Ogon zin olli mu̱nye̱nu̱ niko, aanyik gonoggi kaal kar atin
         ki̱vi̱ta̱ ka̱gga̱mtta̱ nga̱bo̱lo̱. 35Abarik irezit mo̱ddo̱ cuggo̱k, u̱tu̱gu̱zze̱k nogo kaal cik abunna, aanycik nogo kaal
         labak ci iróng atin niga orongnyu nga̱bo̱lo̱. Kar atin Ta̱mu̱ta̱dde̱n ka̱a̱nyu̱ng
         kaal cik meelek, ovvo atin e̱e̱ggi̱nnu̱ dooli cik Manyi wa Ommog Veelek, eci enne
         een bunnatait ngati olli mu̱nye̱nu̱. 36Izet ol cik amanikku ol ki Be̱e̱ti̱nno̱ng wa aave ta̱mu̱-kenga.”Ma ettedekku ol gerziten(Ma̱te̱yo̱ 7:1-5)37“Ma ettedekku ol lo̱ki̱ko̱, kar atin iróng Ta̱mu̱ta̱dde̱n ettedekkung lo̱ki̱ko̱ bu̱k.
         Ma a̱gga̱mnyu̱ zoz ci gerze ollu, abunna atin Ta̱mu̱ta̱dde̱n iróng a̱gga̱me̱kku̱ng
         zoz ci gerze. Alaltek ol kaale cik gerzek, kar atin Ta̱mu̱ta̱dde̱n kalaleung i̱ge̱t
         bu̱k. 38Aanycik ol kaal, kar atin kanyoziung i̱ge̱t bu̱k. Atimanai atin kaala ne̱ke̱ ju̱rru̱m,
         ommogonik atin ju̱rru̱m, ku̱du̱te̱ koot rok lo̱o̱c, a̱du̱to̱ni̱k atin onyoto cuggo̱k.
         Kar gi̱i̱ye̱ ci atimanu niga ko̱, atimanonikkung atin i̱ge̱t bu̱k.”39U̱du̱wa̱k zin Ye̱su̱ nogo yabzinet cu: “A̱gu̱ru̱t wo̱ye̱ e̱e̱ti̱ ci ru̱be̱ni̱ gooni
         ci ru̱be̱ni̱? Iróng wo̱ye̱ nege do̱o̱k a̱yu̱we̱ ovvo lo̱o̱wa̱? 40Iróng do̱le̱c ci cu̱ku̱lo̱ ommog de̱me̱zo̱i̱t cinne, ma̱i̱je̱ e̱e̱ti̱ imma ci amuda
         de̱mzi̱ne̱t ju̱rru̱m ogon atin enne ki de̱me̱zo̱i̱ti̱ cinne.41“Nya ming acinni i̱nna̱ lojilingoc cidici aave e̱be̱re̱ce̱ ci gononu imma ngatu iróng
         i̱nna̱ edeconik keet ci a̱ddi̱ki̱re̱ aave e̱be̱re̱ce̱ cunne ko̱? 42A̱nne̱k wo̱ye̱ i̱nna̱ goonu ne, ‘Ja keelawi kaara lojilingoc ci anyai i̱nna̱ e̱be̱re̱ca̱
         ko̱,’ imma ngatu i̱nna̱ anyai keet ci a̱ddi̱ki̱re̱ e̱be̱re̱ce̱ cunne ci ommog veelek,
         iróng wo̱ye̱ i̱nna̱ a̱a̱dda̱ bu̱k? A̱ru̱i̱ i̱nna̱ talaben. Aara arrak keet ci a̱ddi̱ki̱re̱
         e̱be̱re̱ce̱ cunne, kar zin cin lojilingoc cidici e̱be̱re̱ce̱ ci gononu ju̱rru̱m.”Keet ki o̱ya̱u̱ ciginnek(Ma̱te̱yo̱ 7:17-20; 12:34b-35)43“I̱llo̱i̱ keet ci abunna ci a̱bbi̱rna̱ o̱ya̱u̱ cik gerzek, icima keet ci gerze ci
         a̱bbi̱rna̱ o̱ya̱u̱ cik abunna. 44A̱gga̱ ol keet ngati a̱bbi̱rna̱ o̱ya̱u̱ ciginnek. Iróng ol aduca o̱ya̱u̱ cik een lobata
         keete ci een biila, icima ol aduca o̱ya̱u̱ cik een vi̱no̱ zara. 45Anyaha e̱e̱ti̱ ci abunna kaal cik abunna ngati adazze enne zinine cinne, kar e̱e̱ti̱
         ci mu̱nye̱nu̱ anyak kaal cik mu̱nye̱nu̱ ngati adazze enne zinine cinne. Eci enne ozoz
         utuga kaal cik abbize zinin cinne.Iziyyet de̱mzi̱ne̱t ci Ye̱su̱(Ma̱te̱yo̱ 7:24-27)46“Nya ming awuyang odohize niga a̱nne̱kka̱ng ne, ‘Manyi, Manyi,’ kar ngatu iróng ogonnu
         kaal cik ka̱du̱wa̱ anna ko̱? 47Ki̱ye̱le̱ku̱ng atin anna i̱ge̱t gi̱i̱ ci korongi anna ngati e̱e̱t ci a̱kku̱nna̱ka̱
         annita kar kizik, kar enne ki̱li̱ngli̱nge̱ zoz neci. 48Ogon enne ki e̱e̱ti̱ ci eenyet ce̱e̱z, a̱da̱ enne lo̱o̱c kuk lo̱o̱ta̱ kar keteheenyek
         ce̱e̱z nginti een bee. Ming okko tawani a̱kku̱ rok ce̱e̱z, ma̱i̱je̱ ngatu iróng ce̱e̱z
         omoti, eci eenyce ce̱e̱z neci ju̱rru̱m. 49Ma̱i̱je̱ e̱e̱ti̱ ci aziye zoz cinanni imma ngatu iróng enne a̱li̱ngli̱nge̱, ogon enne
         ki e̱e̱ti̱ ci eenyet ce̱e̱z cinne lo̱o̱ta̱ iróng a̱da̱ lo̱o̱c ju̱rru̱m. Ming okko
         tawani a̱kku̱, a̱yu̱we̱ ce̱e̱z neci ki̱li̱be̱ kedecai.”
         
            
               	Gi̱i̱ ci ogon Da̱vi̱de̱: Ikeb zoz ci u̱tu̱gu̱ enne Ce̱e̱ze̱ wa Ta̱mu̱ta̱dde̱no̱1 Samwel 21:1-6.

               	Manyi I̱i̱te̱n wa Yu̱bze̱nto̱: U̱du̱wa̱k Ta̱mu̱ta̱dde̱n olli Ya̱u̱do̱ ku̱zu̱tte̱ I̱i̱te̱n wa Yu̱bze̱nto̱ eci enne
                     Eteehenya ta̱mu̱-keng ki lo̱o̱c. Zoz zin ci een Ta̱mu̱ta̱dde̱n do̱ Tehenyait ko̱ nenen
                     necu kar kize bo̱do̱k Manyi I̱i̱te̱n wa Yu̱bze̱nto̱. I̱yo̱ko̱ zin, baling azi Ye̱su̱
                     ne ke̱e̱ni̱ enne Manyi I̱i̱te̱n wa Yu̱bze̱nto̱, azi keng cinne ne, ke̱e̱ni̱ enne Ta̱mu̱ta̱dde̱n
                     ci keteheenya kaal do̱o̱k. IkebLu̱ge̱z 20:8-11.

               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Bartolomeyo: Een zar u̱gge̱ ciginnek ne Nathanael. IkebJon 1:45.

               	Judas ngerrti Je̱mi̱si̱: Een zar u̱gge̱ ne, Taudesio IkebMa̱te̱yo̱ 10:3; Marko 3:18.

Tu̱we̱ne̱t ci ddi̱ki̱ryo̱i̱t wa aciiru(Ma̱te̱yo̱ 8:5-13; Jon 4:43-54)1Baling edeca Ye̱su̱ zoz ngati ozozek ol cik aziye zoz cinne, i̱tto̱ zin orog ci een
         Kapernaum. 2Anyak da̱ ddi̱ki̱ryo̱i̱ti̱ ci aciiru+ Romi du̱ca̱i̱t ci irez enne oroot, odoyai kize daizoit. 3Izik ddi̱ki̱ryo̱i̱ti̱ zoz ci Ye̱su̱ kar enne ki̱tto̱n lo̱ddi̱ki̱re̱ cik Ya̱u̱da̱k
         koot ngatinne, ovvo a̱jji̱n nonno abunna ming a̱kku̱ kar ki̱ki̱ya̱ kangaru du̱ca̱i̱t
         cinne. 4Baling i̱vi̱tta̱k nege Ye̱su̱, ilalttek zin nege nonno oroot, “Agano ming ogonik i̱nna̱
         e̱e̱t neci zoz cu, 5eci enne irez lo̱o̱c cinna ko̱ kar bo̱do̱k enne keteehenyet agit Ce̱e̱z wa Lawinto.”
         6Kar zin Ye̱su̱ korkorrit ki nogo.Iróng da̱ enne aave reena ce̱e̱za̱ baling i̱tto̱na̱ ddi̱ki̱ryo̱i̱ti̱ gonoggi u̱gge̱
         koot kizettek nonno ne: “Manyi, ma azuca ele cunne gaganiko, eci iróng agano ming
         a̱kku̱nni̱ i̱nna̱ rok ce̱e̱z cinanni. 7Zoz ci iróng anna kogonni ele cinanni kazi ne kabunna kar ki̱ki̱ya̱ rok i̱nne̱ta̱.
         Abarik du̱wa̱ zoz, kar atin du̱ca̱i̱ti̱ cinanne kubunna. 8Eci anna bu̱k eliya kanyai ddi̱ki̱ryo̱i̱t cinanni, kanyai anna bu̱k aciir cik aavtte
         vu̱rrte̱ cinanni. Ming ka̱du̱wa̱k anna zoz co̱de̱ aciiroc, ‘Bito,’ kar enne kuk; kar
         bo̱do̱k aciiroc co̱de̱ ke̱, ‘I̱jja̱,’ kar enne ki̱ki̱ya̱. Ka̱nne̱k du̱ca̱i̱t cinanni
         ne, ‘Tu̱gu̱ gi̱i̱ cu,’ ogon enne.”9Baling izik Ye̱su̱ zoz necu, u̱ku̱le̱k enne nonno, kar zin kutuhuwe kicin zu̱we̱ ne̱k
         annu nonno ke̱, kar kize ne, “Ka̱du̱wa̱kku̱ng, ngen anna kumuda tu̱we̱ne̱t ci ogon
         niko udut Israila.” 10I̱mi̱rrte̱ zin gonoggi ddi̱ki̱ryo̱i̱t balik i̱tto̱n enne ke̱ rok ce̱e̱z, kar kurubta
         du̱ca̱i̱t ubunna.Ingane Ye̱su̱ ngerrti ngaa ci boye daiza11Imma ataman niko, uk Ye̱su̱ rok orog ci een zara Nain, kar nuyaha ciginnek ki koole
         ci a̱ppwe̱ korkorrit ki nonno. 12Baling okko enne ojon ki aran ci o̱rgu̱, u̱ru̱mto̱ ki ol cik odonga e̱e̱t ci a̱da̱ha̱,
         o̱de̱ye̱ da̱ lo̱gu̱t neci ṯok ngati yaatinne, okko bo̱do̱k yaatinne een ngaa ci boye.
         A̱vvu̱ koole ci a̱ppwe̱ ki ngaa neci. 13Baling icin Manyi ngaa ci boye ko̱, i̱ta̱k zinin cinne nonno kar kize ne, “Ma a̱lu̱!”14Uk zin enne u̱u̱m kwe̱e̱n ci odonge ol lo̱gu̱t ci a̱da̱k ko̱, kar ol ne̱k odonga nonno
         ko̱ kibilet li̱i̱m. Ize enne ne, “Logozit, ka̱nne̱ki̱ anna i̱nne̱t ne, tinga je̱e̱na̱.”
         15Itinga zin lo̱gu̱t bali a̱da̱k ke̱ je̱e̱na̱ kar kozoz, kar zin Ye̱su̱ kobodek kaanyik
         nonno yaatinne.16O̱to̱ngo̱o̱ltte̱ zin nege do̱o̱k kar zin kinnatit Ta̱mu̱ta̱dde̱n, kizeto ne, “I̱ye̱la̱i̱
         a̱ri̱to̱i̱ti̱ ci a̱ddi̱ki̱re̱ orgene cinna. I̱ki̱ya̱ Ta̱mu̱ta̱dde̱n eela ol ciginnek.”
         17U̱zu̱cca̱ zin kaviyaha cik Ye̱su̱ ko̱ lo̱o̱c ci Ju̱de̱ya̱ veelek ki o̱ro̱gjo̱k cik
         aavtte abanyca bu̱k.Ye̱su̱ ki Jon Ba̱ti̱ti̱mo̱(Ma̱te̱yo̱ 11:1-19)18U̱du̱kta̱k nuyaha cik Jon Ba̱ti̱ti̱mo̱ nonno zoz ci obod ki kaal ne̱ko̱ do̱o̱k. Utu
         zin enne rama ngatinne̱ng, 19i̱tto̱ni̱k enne nogo koot ngati Manyi ki̱jji̱nne̱t kizeto ne, “E̱e̱ni̱ dim i̱nna̱
         e̱e̱t ci weda a̱kku̱ ko̱, icima kereya e̱e̱t imma ci aave do̱?”20Baling i̱vi̱tta̱k nuyaha ne̱ke̱ Ye̱su̱, izektek zin nonno ne, “I̱tto̱na̱ne̱t Jon Ba̱ti̱ti̱mo̱
         agit rok i̱nne̱ta̱ kar naga ki̱jji̱nti̱, ka̱nne̱ki̱ ne, ‘E̱e̱ni̱ dim i̱nna̱ e̱e̱t
         ci weda a̱kku̱ ko̱, icima kereya e̱e̱t imma ci aave do̱?’”21Imma i̱i̱te̱ne̱ neci ele, angaru Ye̱su̱ ol cik meelek anyak mo̱ri̱zzo̱k cik aavtte
         do̱ do̱, ki ol wak anyak kuulo cik lo̱rye̱nta̱k, kar koo ebere cik ol cik ru̱be̱ni̱k.
         22O̱bo̱de̱k zin enne nuyak balik i̱tto̱na̱i̱ ke̱, “I̱mi̱rrte̱ oot u̱du̱kta̱k Jon Ba̱ti̱ti̱mo̱,
         nya ci icinntu niga ki kaal cik iziktu niga: Icinte ol cik ru̱be̱ni̱k, otozo ol wak
         ngoolik, ubunntta ol wak anyak dhovo, izikto ol wak adite iina, itingazzo ol wak a̱da̱i̱to̱
         daiza, kar kaviyaha cik abunna kuwaktozik ol cik amati. 23U̱mu̱yu̱we̱ e̱e̱ti̱ ci iróng a̱yu̱we̱ zo̱ze̱ cinanni.”24Baling i̱mi̱rrte̱ nuyaha balik i̱tto̱na̱ Joni ke̱, akate zin Ye̱su̱ ozozek koole zoz
         ci Joni: “Ovvoyyu da̱ niga balala ovvo acinnu nya? Ovvo da̱ niga acinnu yaya ci omone
         ngooti? 25Ming iróng een niko, ovvoyyu da̱ niga ovvo acinnu nya? E̱e̱t ci aim ru̱u̱ma̱ni̱ cik
         a̱zi̱ze̱? I̱llo̱i̱, aavtte ol cik aim ru̱u̱ma̱ni̱ cik a̱zi̱ze̱ adak o̱ro̱bi̱ya̱ cik
         meelek kar kabaito baiz ci odonge nege e̱le̱tti̱ ce̱e̱zi̱nne̱ cik alaatu. 26Abarik ovvoyyu da̱ ba̱li̱ye̱ niga ovvo acinnu nya? A̱ri̱to̱i̱t? De̱de̱, ka̱du̱wa̱kku̱ng
         anna i̱ge̱ta̱, ovvo niga acinnu e̱e̱t ci ommog a̱ri̱to̱i̱t. 27Een enne e̱e̱t ci e̱he̱rye̱ zoz cinne azi ne:“‘Ki̱tto̱nni̱ atin anna to̱na̱i̱t cinanni ki̱ki̱ya̱ o̱o̱we̱ cunne,+nonno ci okko atin adiman gool o̱o̱we̱ cunne.’-28Ka̱du̱wa̱kku̱ng anna i̱ge̱ta̱, ovvo zin olle ne̱k a̱rri̱ta̱ ngaai ko̱, i̱llo̱i̱ e̱e̱t
         imma ci ommog Jon; okko e̱e̱ti̱ ci een vu̱rru̱t ba̱a̱li̱nte̱ ci Ta̱mu̱ta̱dde̱no̱ ci
         a̱ddi̱ki̱re̱ kommog nonno.”29Baling iziyyet ol do̱o̱k, rok ol wak a̱gga̱ma̱ mucuru olle ko̱ zoz ci Ye̱su̱, elemtta
         de̱de̱ ming ilem gool ci Ta̱mu̱ta̱dde̱no̱, eci Jon Ba̱ti̱ti̱mo̱ ba̱li̱ye̱ ci a̱gga̱me̱k
         nogo ba̱ti̱ti̱mo̱. 30Ma̱i̱je̱ olli Varacisi ki ol wak a̱gga̱ lo̱ti̱nno̱k ju̱rru̱m, utuburet zoz ci Ta̱mu̱ta̱dde̱no̱
         baize cinne̱ng, eci ngen Joni ka̱gga̱me̱k nogo ba̱ti̱ti̱mo̱.31“Katubzek wo̱ye̱ anna ol cik bu̱u̱l cu ki nya? Ogon nege ku̱? 32Ogon nege ki dooli cik aavtte cuwa kar kutuwec e̱le̱tti̱ cigge̱k:“‘Kutubuyeung naga i̱ge̱t te̱te̱li̱,iróng niga arugumnyu;Kebenta naga lo̱ng ci u̱lu̱wa̱nu̱,kar iróng niga a̱lu̱yyu̱.’33Eci Jon Ba̱ti̱ti̱mo̱ a̱kku̱ iróng adakce icima aud merte, kar niga izet ne, ‘Anyak
         enne kuuloc ci lo̱rye̱nto̱.’ 34A̱kku̱ Ngerrti E̱e̱to̱ adakce, aude, kar niga izet ne, ‘Een enne elemnyoit kar bo̱do̱k
         kize bba̱kco̱i̱t, een enne gonen ki ol wak aluta mucuru olle ki olli mu̱nye̱nu̱.’
         35Ma̱i̱je̱ genyizi i̱ye̱la̱i̱ een de̱de̱ ngati dooli ciginnek do̱o̱k.”U̱vu̱d ngaa ci mu̱nye̱nu̱ Ye̱su̱ maala36I̱yo̱ko̱ utu e̱e̱ti̱ co̱de̱ ci Varacisi Ye̱su̱ rok ce̱e̱z cinne ki̱ki̱ya̱ kadaho ce̱e̱ze̱
         cinne, uk zin enne rok ce̱e̱z ci Varaciso kar ka̱vvu̱to̱ ngati da̱i̱nto̱. 37Baling izik ngaa ci da̱ abak mu̱nye̱ne̱ o̱rge̱ neci ming aave Ye̱su̱ adakce ce̱e̱ze̱
         ci Varaciso, anyaha zin enne gi̱i̱ ci ogon ki de̱e̱re̱+ ci anyak maal ci ongooli laala, 38ibil zin enne bo̱i̱ce̱ cinne zone ciginnek, akate zin enne uculahan zo̱o̱ cik Ye̱su̱
         ti̱la̱lo̱i̱ ciginnek. Kar zin enne ki̱ti̱vi̱l imane ciginnek, kar kucucu zo̱o̱ ciginnek
         kar ku̱du̱te̱k maal.39Baling icin Varacisi bali awa nonno ke̱ zoz necu, a̱nne̱k zin ele cinne ne, “Ming
         een e̱e̱ti̱ cu a̱ri̱to̱i̱t ci zoz ci Ta̱mu̱ta̱dde̱no̱ de̱de̱, a̱gga̱ wo̱ye̱ enne ngene
         ci u̱u̱m nonno ko̱, kar bo̱do̱k ka̱gga̱ ngaa ci ogon ku̱ cu, een enne ngaa ci mu̱nye̱nu̱.”40O̱bo̱de̱k zin Ye̱su̱ nonno, “Si̱mo̱ne̱, kanyai anna zoz ci korongi ku̱du̱wa̱i̱n.”Ize zin bo̱do̱k Si̱mo̱ne̱ ne, “Du̱wa̱ka̱n de̱me̱zo̱i̱t.”41“A̱gga̱ma̱ da̱ ol cik een rama o̱ro̱bi̱ya̱ e̱e̱te̱ emani kize nga̱bo̱lo̱. A̱gga̱ma̱
         e̱e̱ti̱ co̱de̱ o̱ro̱bi̱ya̱ cik e̱e̱ggi̱n ziik+ obet tu̱r (500), kar goniya ka̱gga̱ma̱ o̱ro̱bi̱ya̱ moten tu̱r. 42I̱llo̱i̱ e̱e̱t imma ngatinne̱ng ci kar wo̱ye̱ ku̱ru̱k o̱ro̱bi̱ya̱ ne̱ke̱, alalek zin
         enne nogo do̱o̱k ngabolet ne̱ke̱. I̱yo̱ko̱ ngene ngatinne̱ng ci wo̱ye̱ irez nonno
         oroot?”43O̱bo̱de̱k zin Si̱mo̱ne̱ nonno, “Ma wo̱ye̱ ming alalek enne e̱e̱t ci anyak nga̱bo̱lo̱
         ci a̱ppwe̱ ko̱.”Ize zin Ye̱su̱ ne, “De̱de̱, ettedu i̱nna̱ ju̱rru̱m.”44Kar zin enne kutuhuwe kicin ngaa neci kar kizek Si̱mo̱ne̱ ne, “Acinni i̱nna̱ ngaa
         cu? Ki̱ki̱ya̱ anna rok ce̱e̱z cunne, ngen i̱nna̱ inya annit maam cik kunyene anna
         zo̱o̱ cigannik, abarik enne uculahan zo̱o̱ cigannik ti̱la̱lo̱i̱ kar ki̱ti̱vi̱l zo̱o̱
         cigannik imane ciginnek. 45Ngen i̱nna̱ zawan, ma̱i̱je̱ ngaa cu, i̱i̱ ci ki̱zo̱we̱ anna, ngen enne kibiliz cucuwenet
         zo̱o̱ cigannik. 46Ngen i̱nna̱ arik maal oo cinanni, ma̱i̱je̱ ngaa icu u̱ddu̱te̱k maal zo̱o̱ cigannik.
         47I̱yo̱ko̱ zin, ka̱du̱wa̱ki̱ anna i̱nne̱ta̱, aartai mu̱nye̱na̱ ciginnek meelek ko̱,
         eci enne ireze oroot. Ma̱i̱je̱ e̱e̱ti̱ ci aartai mu̱nye̱na̱ ciginnek cikidik ireze
         bo̱do̱k enne idic.”48A̱nne̱k zin Ye̱su̱ ngaa neci ne, “Aartai i̱nne̱t mu̱nye̱na̱.”49Kar ol balik e̱e̱ggi̱n e̱re̱nno̱k ke̱ kozozit nege do̱, “Ngene dim e̱e̱ti̱ ci aara
         ol mu̱nye̱n ko̱?”50U̱du̱wa̱k zin Ye̱su̱ ngaa, “I̱ti̱ri̱zi̱ i̱nne̱t tu̱we̱ne̱t cunne; bit yahe.”

Ngaai cik annu Ye̱su̱1Imma bali vu̱rrta̱, eron Ye̱su̱ owo o̱ro̱gjo̱we̱, uwahek ol kaviyak cik abunna ba̱a̱li̱nte̱
         ci Ta̱mu̱ta̱dde̱no̱. Orkor enne ki nuyak waginnek omoto ki rama, 2ki ngaai u̱gge̱, kar bo̱do̱k enne kaara ngati ngaai ne̱ko̱ u̱gge̱ kuulo cik lo̱rye̱nta̱k
         ki mo̱ri̱zzo̱k u̱gge̱: Ma̱ri̱ya̱ wa een zara uggak Madalina aara Ye̱su̱ ngatinne kuulo
         turgerem cik iyowa ngatinne; 3ki Joanna, ngaa ci Cuza wa een karan ci ce̱e̱z ci He̱ro̱di̱; ki Susanna; ki bo̱do̱k
         ngaai u̱gge̱ cik meelek. Eela ngaai ne̱ko̱ nogo kaale cigge̱k.Tubzenet ci e̱e̱t ci arire(Ma̱te̱yo̱ 13:1-9; Marko 4:1-9)4Baling ngen ol alutai o̱ro̱gjo̱we̱ ovvo acin Ye̱su̱, u̱du̱wa̱k zin enne nogo tubzenet
         cu: 5“Okko e̱e̱ti̱ ci e̱e̱vye̱ okko arir ma̱na̱ cinne. Baling okko enne azacek i̱nyo̱mo̱,
         itazak i̱nyo̱mo̱na̱ uggak gool; kar zin ol korocit zoone, kar iballi cik ta̱mu̱-kengo
         keberta ne̱ke̱. 6Itazak i̱nyo̱mo̱na̱ uggak nginti een biyen, baling ovvo alize, ataman niko a̱da̱i̱to̱,
         eci i̱llo̱i̱ zizi. 7Ovvo i̱nyo̱mo̱na̱ uggak i̱i̱na̱k nginti een biila, i̱ti̱li̱za̱ zin ki biila nga̱to̱de̱
         kar kadalit nogo ci iróng ngen a̱bbi̱re̱. 8Itazak bo̱do̱k i̱nyo̱mo̱na̱ uggak nginti een to̱ri̱cto̱. Itingazzo i̱nyo̱mo̱na̱ ne̱ko̱
         ki̱bbi̱re̱to̱ ju̱rru̱m kommogit balik arir nege ke̱.”Baling u̱du̱wa̱ enne tubzenet necu, kar kize ne, “Ming anyak e̱e̱ti̱ iin cik aziknene,
         anyik nonno kiziyo.” Ozoz Ye̱su̱ nga̱ri̱de̱te̱ nya(Ma̱te̱yo̱ 13:10-17; Marko 4:10-12)9I̱jji̱nne̱t zin nuyaha ciginnek keng ci tubzenet neci. 10O̱bo̱de̱k zin enne, “Anyoziung i̱ge̱t genyizi ci zoz ci a̱lu̱gnye̱ ko̱ ba̱a̱li̱nte̱
         ci Ta̱mu̱ta̱dde̱no̱, ma̱i̱je̱ ngati ol u̱gge̱ kozozi anna tubzenta, kar zin,“‘ming acine nege nu̱nu̱n, iróng wo̱ye̱ nege acine;ming aziye nege nu̱nu̱n, iróng wo̱ye̱ nege a̱gga̱.’-A̱du̱wa̱ Ye̱su̱ keng ci tubzento(Ma̱te̱yo̱ 13:18-23; Marko 4:13-20)11“Icu keng ci tubzento: E̱e̱ggi̱n i̱nyo̱mo̱na̱ zoz ci Ta̱mu̱ta̱dde̱no̱. 12Ovvo i̱nyo̱mo̱na̱ ne̱k i̱i̱na̱k gool ko̱, ogon nege ki ol cik aziye zoz ci Ta̱mu̱ta̱dde̱no̱,
         kar zin lo̱rye̱nti̱ ki̱ki̱ya̱ kogoroz zoz zi̱nze̱tti̱nne̱ cigge̱k, kar atin iróng
         nege a̱tu̱we̱ icima amuda ti̱ri̱ze̱ne̱t. 13Imma i̱nyo̱mo̱na̱ ne̱k i̱i̱na̱k biyen ko̱, ogon nege ki ol wak a̱gga̱ma̱ zoz talninta
         ming ovvo nege aziye, ma̱i̱je̱ ngatu iróng nege anyak egero. A̱tu̱we̱ arrak nege do̱yo̱i̱t,
         imma i̱i̱te̱n ci amuda nege timaninet, utungtek zin zoz neci lo̱o̱c. 14Imma i̱nyo̱mo̱na̱ ne̱k i̱i̱na̱k biila ko̱, atubo ki ol wak aziye zoz ci Ta̱mu̱ta̱dde̱no̱
         kar ming ovvo nege ovvo gool cinne̱ng, adal nogo no̱ngi̱tto̱na̱ cik baizo, i̱tto̱kze̱t
         ki zoz ci adahe ol botorzet, iróng nege ngen anyaha o̱ya̱u̱ cik abunna. 15Imma i̱nyo̱mo̱na̱ ne̱k i̱i̱na̱k nginti een to̱ri̱c ko̱, atubo ki ol cik aziye zoz
         ci Ta̱mu̱ta̱dde̱no̱ ju̱rru̱m kar bo̱do̱k kanyait zi̱nze̱tti̱ cik abunna, aziye zoz
         ci Ta̱mu̱ta̱dde̱no̱, a̱gga̱ zin, kar ngati a̱gga̱me̱ anyaha o̱ya̱u̱ cik abunna.Tukulec ci abile(Marko 4:21-25)16“I̱llo̱i̱ e̱e̱t imma ci alanycek tukulec kar karik í̱jjó̱ icima arike kwe̱e̱n ecito.
         Abarik arike enne tukulec nginti abilne tukuleci, kar ol ne̱k i̱i̱zo̱ ce̱e̱z kicinnet
         tukulec. 17Eci i̱llo̱i̱ gi̱i̱ imma ci a̱lu̱gnye̱ ci iróng atin i̱ye̱la̱i̱, kar i̱llo̱i̱ gi̱i̱
         ci alamnye ci atin iróng a̱gga̱ye̱ icima anyakcai re̱e̱nu̱n. 18I̱yo̱ko̱ zin, a̱gga̱c zin ju̱rru̱m gool ci aziknenu niga zoz ci Ta̱mu̱ta̱dde̱no̱ ku̱.
         Ming anyak e̱e̱ti̱ imma, anyonik atin nonno cik meelek; ming iróng e̱e̱ti̱ imma anyak,
         a̱gga̱mnya̱i̱ atin rok ne̱k i̱no̱n enne azi ne anyai cidici ko̱.”E̱e̱ti̱ Ye̱su̱ ki Gotonoggi(Ma̱te̱yo̱ 12:46-50; Marko 3:31-35)19I̱yo̱ko̱ i̱ki̱ya̱ e̱e̱ti̱ Ye̱su̱ ki gotonoggi ovvo acin nonno, iróng nege amuda gool
         ci kar koot ojonun ngatinne eci a̱ppwa̱ koole. 20U̱du̱wa̱k zin e̱e̱ti̱ imma nonno, “Aave yaatunne ki gotonoggu reena, orong kicintin.”21O̱bo̱de̱k zin enne, “Een yaatanni ki gotonogga ol wak aziye zoz ci Ta̱mu̱ta̱dde̱no̱
         kar ki̱li̱ngli̱ngte̱ zoz neci.”A̱ti̱va̱n Ye̱su̱ ngoot(Ma̱te̱yo̱ 8:23-27; Marko 4:35-41)22Anyak i̱i̱te̱n imma ci a̱nne̱k Ye̱su̱ nuyak waginnek ne, “Koo ti̱ti̱me̱ co̱de̱ nyatapara.”
         I̱tto̱zzo̱ zin i̱bo̱ kar zin kamarucet maam. 23Baling ngen nege amaruc i̱bo̱ maame, a̱gga̱mtta̱ Ye̱su̱ ungnyaha. I̱ki̱ya̱ zin ngooti
         ci a̱ppwe̱ u̱vu̱wa̱n maam kapalpalanek i̱bo̱, a̱vvu̱to̱ nege ngati gerze oroot.24Oot zin nuyaha i̱ti̱ngka̱c nonno, kar zin kizettek ne, “Manyi, Manyi, koot naga kutududdewa!”Itinga zin enne je̱e̱na̱ kar kegerenyek ngoot ki maam cik apalpalane ko̱; i̱mi̱re̱
         zin tawani ize idica, kar ka̱vvu̱ dee. 25I̱jji̱n zin enne nuyak ciginnek, “Aave tu̱we̱ne̱t cinno̱ng nga?”Kar ngati o̱ngo̱o̱li̱nne̱ nege eci zoz ci a̱ku̱le̱k nege je̱e̱n ko̱, i̱jji̱nto̱ zin
         nege do̱ e̱le̱tti̱ne̱, “Ngene dim icu? Abiliz enne rok ngoot ki maam cik apalpalane,
         kar nege kiziyet zoz cinne.”Angaru Ye̱su̱ e̱e̱t ci anyak kuulo cik lo̱rye̱nta̱k(Ma̱te̱yo̱ 8:28-34; Marko 5:1-20)26Oot zin nege i̱bo̱wa̱ rok lo̱o̱c ci Gerasenes, ci aave nyatapare ci Ga̱li̱li̱ ti̱ti̱me̱
         co̱de̱ ke̱. 27Baling a̱vvu̱ Ye̱su̱ ti̱ti̱ma̱, u̱ru̱me̱k zin e̱e̱ti̱ ci a̱kku̱ orgato ci anyak kuulo
         cik lo̱rye̱nta̱k nonno gool. Iróng da̱ e̱e̱ti̱ neci aim ru̱u̱m e̱rki̱nya̱ cik meelek
         icima abak ce̱e̱za̱, abarik abak enne ilomete. 28Baling icin enne Ye̱su̱, u̱tu̱lu̱ kar zin ku̱yu̱we̱ zoone ciginnek, egereny muluwe
         ci a̱ppwe̱ oroot, “Orongi i̱nna̱ nya ngatinanni, Ye̱su̱, Ngerrti Ta̱mu̱ta̱dde̱n wa
         aave Ta̱dde̱na̱? Kilaleki anna i̱nne̱ta̱, ma edeza annita!” 29Ottok zin Ye̱su̱ kuulo koot twa̱ ngati e̱e̱t neci. Aminye da̱ gon kuulo nonno, ming
         nu̱nu̱n e̱ce̱bje̱ azzina ki zo̱o̱ ciginnek kar bo̱do̱k kebehe, a̱du̱l enne didita
         kar kuulo kuwe nonno ngati aave enne do̱.30I̱jji̱n zin Ye̱su̱ nonno, “Zar cigunnek ngene?”O̱bo̱de̱k zin enne “Koole,” eci i̱tto̱zzo̱ kuulo cik meelek nonno. 31Ilalttek zin kuulo ne̱ke̱ Ye̱su̱ gerza ming ottok nogo koot lo̱o̱wa̱.32Anyak da̱ batakwa cik meelek ege biya abanyca. Ilalttek zin kuulo ne̱ke̱ Ye̱su̱ abunna
         ming anyik nogo ki̱tto̱zo̱ batakwa ne̱ke̱, elema zin Ye̱su̱. 33Baling iyokta kuulo cik lo̱rye̱nta̱k ngati e̱e̱t neci, i̱tto̱zzo̱ batakwa, kar zin
         batakwana ki̱vi̱re̱t koot zi̱la̱ itazak nyatapar kutuddudde veelek.34Baling icinnet tuwayowa zoz ci ogone ko̱, i̱vi̱re̱t oot u̱du̱kta̱k ol zoz necu orgato,
         35kar ol koot kicinnet gi̱i̱ ci ogone ko̱. Baling i̱vi̱tta̱k nege Ye̱su̱, urubta e̱e̱t
         bali iyowa kuulo cik lo̱rye̱nta̱k ngatinne ke̱, ming aave ojonun zoone cik Ye̱su̱,
         aime ju̱rru̱m, abunna oo; kar nege ko̱to̱ngo̱o̱ltte̱. 36Imma ol balik icinnet ke̱ u̱du̱kta̱k ol ottok Ye̱su̱ kuuloc ci lo̱rye̱nto̱ ngati e̱e̱t
         neci kar enne kubunna. 37I̱jji̱nne̱t zin ol do̱o̱k cik lo̱o̱c ci Gerasenes Ye̱su̱ anyik kutungek lo̱o̱c cinne̱ng
         lo̱o̱c, eci nege o̱to̱ngo̱o̱ltte̱ lo̱o̱c oroot. Ottod zin enne i̱bo̱ orong kuk.38Itinga zin e̱e̱ti̱ wanai iyowane kuulo cik lo̱rye̱nta̱k ngatinne ke̱, ilalek Ye̱su̱
         orong korkorrit ki nonno, ma̱i̱je̱ Ye̱su̱ i̱tto̱n nonno kuk orgato, a̱nne̱k ne, 39“Mi̱re̱ bit ce̱e̱za̱ kar du̱wa̱k ol gi̱i̱ ci ogoniki Ta̱mu̱ta̱dde̱n i̱nne̱ta̱.” Uk
         zin enne reena kar ku̱du̱wa̱k ol orgato do̱o̱k gi̱i̱ ci u̱tu̱gu̱we̱k Ye̱su̱ nonno.Do̱le̱c ci nga̱a̱ye̱ a̱da̱ha̱ ki ngaa ci omori(Ma̱te̱yo̱ 9:18-26; Marko 5:21-43)40I̱yo̱ko̱ baling oboda Ye̱su̱ ti̱ti̱me̱ co̱de̱ nyatapara, ivata zin koole nonno, eci
         bali nege ere nonno. 41I̱ki̱ya̱ zin e̱e̱ti̱ ci azi zar ne Jairus, ddi̱ki̱ryo̱i̱t ci Ce̱e̱z wa Lawinto, a̱kku̱
         ki̱ki̱ya̱ akatek u̱zu̱ngtti̱ lo̱o̱c zoone cik Ye̱su̱, ilalek nonno abunna enne ming
         a̱kku̱ rok ce̱e̱z cinne, 42eci buweenyinne ci o̱de̱ ṯok, een e̱rki̱nya̱ omoto ki ram, ize daizoit.Baling okko Ye̱su̱ goola, orongit abarik koole kiyotit nonno. 43Kar nginati anyak ngaa ci ibborye keng e̱rki̱nya̱ omoto ki rama, abarik i̱llo̱i̱ e̱e̱t
         imma ci angaru nonno. 44Uk enne bo̱i̱ce̱ ci Ye̱su̱ kar ku̱u̱m ru̱u̱m cinne, ibilet zin bi̱ye̱ta̱ ciginnek
         ataman niko.45I̱jji̱nno̱ zin Ye̱su̱, “Ngene ci u̱u̱mnya̱ annita?”Baling imigtoi nege do̱o̱k, ize zin Peturu ne, “Manyi, amunyo ol do̱o̱k orong ki̱vi̱ta̱i̱
         i̱nne̱ta̱.”46Ma̱i̱je̱ Ye̱su̱ ize ne, “U̱u̱ma̱ e̱e̱ti̱ imma annita; ka̱gga̱ anna iyowa doizi ngatinanni.”47Kar zin ngaa kicin niko, ovvo atidic ol a̱gga̱ nonno, i̱ki̱ya̱ a̱bba̱ri̱t kar ku̱yu̱we̱
         zoone cik Ye̱su̱. Kar zin enne kozoz orgene ci ollu do̱o̱k, nya ming u̱u̱m enne ru̱u̱m
         cinne ko̱ kar enne kubunna niko. 48Izek zin Ye̱su̱ nonno ne, “Do̱le̱c, angaruwi i̱nne̱t tu̱we̱ne̱t cunne. Bit yahe.”49Baling ngen Ye̱su̱ ozozi, i̱ki̱ya̱ e̱e̱ti̱ imma ce̱e̱ze̱ ci Jairusi, ddi̱ki̱ryo̱i̱t
         ci Ce̱e̱z wa Lawinto. Kar enne ku̱du̱wa̱k Jairus kize ne, “A̱da̱k buweenyunne. Ma
         ngen azuca de̱me̱zo̱i̱t gaganiko.”50Baling izik Ye̱su̱ zoz necu, izek enne Jairus ne, “Ma o̱ngo̱o̱le̱ gi̱i̱ imma; nyak
         tu̱we̱ne̱t, okko enne abunna.”51Baling arawa Ye̱su̱ ce̱e̱z ci Jairusi, iróng zin enne ngen aanyik e̱e̱t imma ki̱tto̱
         ki nonno, elemi Peturu, ki Jon ki Je̱mi̱s ki be̱e̱ti̱ do̱le̱co̱ ki yaatinne do̱ niko.
         52Kar arrak do̱yo̱i̱t niko, a̱lu̱we̱k ol do̱o̱k nonno. Ize Ye̱su̱ ne, “Ibilte u̱lu̱wa̱,
         ngen enne ka̱da̱k abarik adunge.”53Atarate nege nonno, eci a̱gga̱ nege a̱da̱k enne la̱du̱n. 54A̱gga̱m zin Ye̱su̱ a̱zzi̱t ci do̱le̱c bali a̱da̱k ke̱, kar kize ne, “Do̱le̱c cinanni,
         tinga je̱e̱na̱!” 55Oboda zin vongizi cinne, kar lak co̱de̱ itinga zin enne je̱e̱na̱. U̱du̱wa̱k zin Ye̱su̱
         nogo kar anycik nonno gi̱i̱ kar kadak. 56A̱ma̱li̱ltte̱ zin yaatinne ki baatinne o̱o̱tti̱, ma̱i̱je̱ enne a̱nne̱k nogo ne, ma
         a̱du̱wa̱kku̱ e̱e̱t imma zoz ci ogone ko̱.

I̱tto̱n Ye̱su̱ to̱ni̱a̱k omoto ki ram(Ma̱te̱yo̱ 10:5-15; Marko 6:7-13)1Baling utu Ye̱su̱ to̱ni̱a̱k omoto ki rama ka̱vvu̱to̱ nga̱to̱de̱, aanyik zin enne nogo
         doiz ki katkaton kar kottoit kuulo cik lo̱rye̱nta̱k do̱o̱k kar kangaruwet ol mo̱ri̱zo̱we̱,
         2kar enne ki̱tto̱n nogo koot kuwaktek ol ba̱a̱li̱ne̱t ci Ta̱mu̱ta̱dde̱no̱ kar kangaruwet
         ol cik omori. 3A̱nne̱k zin enne nogo ne, “Ma ovvoyyu gi̱i̱ imma ming ovvo eronu, ma anyakku keen
         cik omtinu, ki lodet, ki da̱i̱ne̱t ki o̱ro̱bi̱ya̱ ki ru̱u̱ma̱ni̱ u̱gge̱. 4Ming i̱zzo̱yu̱ ce̱e̱z imma, a̱vvu̱t nginati zee nginti ungneku orog neci lo̱o̱c. 5Ming iróng ol cik o̱rgu̱ a̱gga̱ma̱nu̱ng i̱ge̱ta̱, u̱tu̱ru̱rta̱ tu̱du̱wa̱c zoone ciggo̱k
         ming ovvo niga ungneku orog cinne̱ng lo̱o̱c, kize zoz ci aburnnu niga nong.” 6A̱ka̱tte̱ zin to̱ni̱a̱ha̱ otozo o̱ro̱gjo̱we̱, uwahek ol kaviyak cik abunna Ta̱mu̱ta̱dde̱no̱,
         kar bo̱do̱k kangaruwet ol mo̱ri̱zo̱we̱ lo̱o̱cco̱k do̱o̱k.Meder ci He̱ro̱di̱(Ma̱te̱yo̱ 14:1-12; Marko 6:14-29)7Baling izik alaani ci een He̱ro̱d kaal cik ogon Ye̱su̱ do̱o̱k. Kar zin enne ko̱to̱ngo̱o̱le̱,
         eci ol uggak azi ne, itinga Joni daiza, 8ovvo uggak azi ne i̱ye̱la̱i̱ E̱li̱ja̱, ovvo uggak azi ne, i̱ki̱ya̱ a̱ri̱to̱i̱ti̱ bali
         reeni imma co̱de̱ obodak ruget. 9Ma̱i̱je̱ He̱ro̱di̱ ize ne, “Ketteda anna ba̱li̱ye̱ oo ci Joni. Ngene zin ci kazii
         anna ogon kaal ne̱ko̱ ko̱?” Kar enne orong kicin nonno.Adaiz Ye̱su̱ ol i̱bbo̱nge̱t tu̱r (5,000)(Ma̱te̱yo̱ 14:13-21; Marko 6:30-44; Jon 6:1-14)10Baling i̱mi̱rrte̱ to̱ni̱a̱ha̱, u̱du̱kta̱k zin Ye̱su̱ kaal cik u̱tu̱gu̱zzo̱ nege do̱o̱k.
         Uwe zin Ye̱su̱ nogo kar koot nege do̱ rok orog ci een zara Betsaida, 11ma̱i̱je̱ koole a̱gga̱c nginti ovvoye nege kar kunuwet nonno. A̱gga̱ma̱ zin enne nogo
         kar kozozik zoz ci obod ki ba̱a̱li̱ne̱t ci Ta̱mu̱ta̱dde̱no̱, kar kangaru ol cik orong
         kubunnta.12Imma bali yo̱mo̱na̱, i̱vi̱tta̱k to̱ni̱a̱ha̱ omoto ki ram Ye̱su̱ kar kizettek ne, “Azan
         kollen ne̱ko̱, anyik nogo koot o̱ro̱gjo̱we̱ cik aavtte ojonun ko̱, abunna ming ovvo
         amuda da̱i̱ne̱t ki ngintik oonge nege, eci kaavtte naga ngati i̱llo̱i̱ ce̱e̱zi̱.”13Abarizek zin enne, “Aanycik nogo da̱i̱ne̱t u̱gge̱ kadait.”O̱bo̱dde̱k zin nege nonno, “Kanyaka naga umunet tu̱r ki u̱lu̱g ram niko. Maya ming
         kovvo katalak da̱i̱ne̱t u̱gge̱ koole cu do̱o̱k.” 14Aavtte da̱ ol cik i̱yo̱ko̱ azuca i̱bbo̱nge̱t tu̱r bu̱k (5,000) nginati.Ma̱i̱je̱ enne a̱nne̱k to̱ni̱a̱k ciginnek ne, “Aanycik nogo ka̱vvu̱to̱ lo̱o̱ta̱ koole
         ci een moten tu̱r nga̱to̱de̱ do̱o̱k.” 15U̱tu̱gu̱zzo̱ zin nege niko, kar ol do̱o̱k ka̱vvu̱to̱ lo̱o̱ta̱. 16Idima zin Ye̱su̱ umunet tu̱r ki u̱lu̱g ram kar zin kicin ta̱mu̱-keng, aanyik zany
         kar ku̱du̱l. Kar zin kaanyik to̱ni̱a̱k ciginnek kengertek ol. 17Adakto zin nege do̱o̱k katanyarit, kar to̱ni̱a̱ha̱ kuluta da̱i̱ne̱t ne̱k inyigtai
         ke̱ dho̱ngkwe̱t omoto ki rama.A̱jji̱n Ye̱su̱ nuyak zo̱ze̱ ci obod ki nonno(Ma̱te̱yo̱ 16:13-19; Marko 8:27-29)18Okko i̱i̱te̱n imma Ye̱su̱ alaye ngati aave enne do̱ kar nuyaha ciginnek ka̱vvu̱to̱
         ki nonno, i̱jji̱n zin enne nogo, “Ma dim i̱yo̱ko̱ koole azi ne ke̱e̱ni̱ anna ngene?”19O̱bo̱dde̱k zin nege, “Azi ol uggak ne Jon Ba̱ti̱ti̱mo̱; ovvo uggak azi ne E̱li̱ja̱;
         kar uggak kizeto ne a̱ri̱to̱i̱t co̱de̱ bali reeni ci i̱ki̱ya̱ obodak ruget.”20I̱jji̱n zin bo̱do̱k enne nuyak ciginnek a̱nne̱k ne, “Ma̱i̱je̱ ngatinno̱ng, ke̱e̱ni̱
         anna ngene?”O̱bo̱de̱k zin Peturu nonno, “E̱e̱ni̱ i̱nna̱ Ki̱ri̱sto̱ bali i̱tto̱na̱ Ta̱mu̱ta̱dde̱n.”21I̱lo̱t zin Ye̱su̱ nogo, ma a̱du̱wa̱kku̱ zoz necu e̱e̱t imma.A̱du̱wa̱ Ye̱su̱ daiz ki ngazi cinne(Ma̱te̱yo̱ 16:20-28; Marko 8:30-9:1)22Izek Ye̱su̱ nuyak waginnek ne, “Apirna atin la̱du̱n Ngerrti E̱e̱to̱ kaale cik meelek,
         kar kutubure ngati lo̱ddi̱ki̱re̱ ki alaat cik olli wawaco ki bo̱do̱k de̱me̱zzo̱k wak
         lo̱ti̱nno̱u̱, okko atin enne a̱ru̱we̱ la̱du̱n ka̱da̱k, kar i̱i̱te̱ne̱ ci een i̱i̱yo̱,
         okko atin enne ingazi daiza kurug.”23Izek zin enne nogo do̱o̱k ne: “Ming orong e̱e̱ti̱ imma kunuwan, anyik kimigzoi ele
         cinne kar kodong ta̱la̱ke̱c+ cinne odohize kar kunuwan. 24Ming orong e̱e̱ti̱ imma ki̱ti̱ri̱z ruget cinne okoloz atin, ma̱i̱je̱ e̱e̱ti̱ ci okoloz
         ruget cinne zo̱ze̱ cinanni, a̱ti̱ri̱z atin. 25Nya ci abunna ming anyak e̱e̱ti̱ kaal cik lo̱o̱c cu do̱o̱k, imma ngatu i̱zzi̱ baizi
         cinne to? 26Ming adak a̱li̱ya̱ni̱ e̱e̱t zo̱ze̱ cinanni, okko atin Ngerrti E̱e̱to̱ bu̱k adak a̱li̱ya̱ni̱
         zo̱ze̱ cinne ming i̱ki̱ya̱k enne di̱ngdi̱ngo̱n cinne ki di̱ngdi̱ngo̱n ci Baatinne
         ki anjilonya cik a̱li̱le̱. 27Ka̱du̱wa̱kku̱ng zoz ci een de̱de̱, ovvo ol uggak cik abile ngatu ko̱, iróng atin nege
         atari daiz ming ngen nege kicinnet ba̱a̱li̱ne̱t ci Ta̱mu̱ta̱dde̱no̱.”Utuhuwe ele ci Ye̱su̱(Ma̱te̱yo̱ 17:1-8; Marko 9:2-8)28Baling edeca Ye̱su̱ gwo̱o̱nya̱ tu̱rge̱ ngati u̱du̱wa̱i̱ enne zoz cu, uwe enne Peturu,
         ki Jon ki Je̱mi̱s ki nonno rok bee ovvo alaye. 29Baling alaye enne, utuhuwe ngu̱m cinne ki ru̱u̱ma̱ni̱ izeto voore per ki i̱yo̱ko̱
         borowoci ko̱. 30-31Iyokta zin di̱ngdi̱ngo̱nta̱, ol cik e̱e̱ggi̱n rama, Muses ki E̱li̱ja̱, kar kozozzo
         ki Ye̱su̱. Ozozit nege zoz ci obod ki daiz ki ngazi cinne, ci ize ojon kar ku̱tu̱gu̱we̱
         kar ki̱ki̱ya̱ kakat mo̱o̱le̱t Jerusalema. 32Imma Peturu ki gonoggi adak da̱ ungnyaha oroot, ma̱i̱je̱ baling itingazzo nege ungnyahe,
         icinnet nege di̱ngdi̱ngo̱n cinne ki ol cik e̱e̱ggi̱n rama abile ki nonno. 33Baling utungtek ol ne̱ke̱ Ye̱su̱ lo̱o̱c, izek zin Peturu nonno ne, “Manyi, abunna
         ming kaavtte naga ngatu. Inyet kidimanta ti̱te̱t i̱i̱yo̱ ngatu, co̱de̱ cunne, co̱de̱
         ci Musesi kar co̱de̱ ci E̱li̱ja̱.” Abarik zin enne iróng a̱gga̱ zoz ci a̱du̱wa̱ enne
         ko̱.34Baling ngen enne ozozi, i̱ki̱ya̱ di̱i̱z u̱bu̱ng nogo, o̱to̱ngo̱o̱ltte̱ zin nege lo̱o̱c.
         35Iyowa zin mului di̱i̱za̱ ci azi ne, “Een necu Ngeranni, nonno ci katahala anna; iziyyet
         zoz cinne.” 36Baling ozoz mului neci, u̱mu̱dda̱ zin nege Ye̱su̱ ming aave do̱. Ijaktoi zin nuyaha
         zoz necu nege e̱le̱tti̱ne̱ cigge̱k, iróng ngen a̱du̱wa̱k e̱e̱t co̱de̱ i̱i̱ neci gi̱i̱
         ci icinnet nege.Eela Ye̱su̱ logozit ci anyak kuulo cik lo̱rye̱nta̱k(Ma̱te̱yo̱ 17:14-18; Marko 9:14-27)37Imma i̱i̱te̱n ci reng, baling u̱lu̱ca̱i̱ nege biya, i̱vi̱ta̱ koole ci a̱ppwe̱ u̱ru̱mto̱
         ki nonno. 38Utuwe zin e̱e̱ti̱ imma orgene ci ollu, “De̱me̱zo̱i̱t, ka̱jji̱nni̱ i̱nne̱ta̱ cin da̱
         ngeranni, eci nonno ci een do̱le̱c ci o̱de̱ ṯok. 39A̱gga̱m nonno kuulo kar gon enne kegereny; a̱ju̱ke̱k nonno lo̱o̱c kataval kar kutura
         amut utuga. Iróng morizi necu ungna nonno kar kegerzan nonno. 40Kala nuyak cigunnek abunna ming ottok kuulo ne̱ko̱, iróng zin nege uule.”41O̱bo̱de̱k zin Ye̱su̱ nogo, “Eeh, iróng anna kelemi bu̱u̱l ci gerze ko̱, kabak atin
         anna ki i̱ge̱t rok atinga? Nyaha ngerunne ngintu.”42Imma baling ngen do̱le̱c neci a̱kku̱, u̱ju̱ktte̱k kuulo nonno lo̱o̱c kataval. Ma̱i̱je̱
         Ye̱su̱ egerenyek kuulo cik lo̱rye̱nta̱k, angaru zin enne do̱le̱c kar kaanyik baatinne.
         43Kar nege do̱o̱k ku̱ku̱lte̱k komiz ci Ta̱mu̱ta̱dde̱no̱.A̱du̱wa̱ Ye̱su̱ zoz ci daiz cinne(Ma̱te̱yo̱ 17:22-23; Marko 9:30-32)Baling a̱ma̱li̱ltte̱ ol o̱o̱tti̱ do̱o̱k zo̱ze̱ ci ogon Ye̱su̱ ko̱, izek zin enne nuyak
         ciginnek ne, 44“Izikto ju̱rru̱m zo̱ze̱ ci okko anna ka̱du̱wa̱kku̱ng ko̱: Okko atin e̱e̱ti̱ imma adawa
         Ngerrti E̱e̱to̱ ngati anyike nonno azzin cik ol cik meelek giir.” 45Iróng zin nege a̱gga̱ keng ci zoz ci a̱du̱wa̱ enne ko̱. A̱lu̱ngnye̱ zoz neci ngatinne̱ng,
         kar iróng nege amuda ungec, kar nege ko̱to̱ngo̱o̱ltte̱, iróng orong ki̱jji̱nne̱t nonno
         keng ci zozo.Ngene ci A̱ddi̱ki̱re̱(Ma̱te̱yo̱ 18:1-5; Marko 9:33-37)46A̱ka̱tta̱i̱ zin nuyaha dango zo̱ze̱ ci anno ne, ngene ci a̱ddi̱ki̱re̱ ommog do̱o̱k.
         47Imma Ye̱su̱ a̱gga̱ zoz ci i̱no̱n nege zi̱nze̱tti̱nne̱ ko̱, kar zin kidima do̱le̱c
         cidici kar kaanyik kibil ngatinne abanyca. 48Kar enne kizek nogo ne, “Ming elema e̱e̱ti̱ imma do̱le̱c cidici ko̱ zare cigannik,
         elemna enne annita; kar e̱e̱ti̱ ci elemanna annita ko̱, elemna enne e̱e̱t wa i̱tto̱na̱na̱
         annita bu̱k. Eci e̱e̱ti̱ cidici orgene cunno̱ng, nonno ci a̱ddi̱ki̱re̱ kommog veelek.”E̱e̱t ci iróng amarine Ye̱su̱(Marko 9:38-40)49A̱nne̱k Joni Ye̱su̱ ne, “Manyi, kicinnta e̱e̱t imma ci ottok kuulo zare cigunnek kar
         naga korongnya kibilizta nonno, eci enne iróng een e̱e̱t cinna.”50Azi Ye̱su̱ ne, “Ma abilizzu nonno, eci e̱e̱ti̱ ci iróng amarinnung, een enne e̱e̱t
         cinna.”Adang ol cik Samariya Ye̱su̱51Baling ize ojon i̱i̱ ci orong Ye̱su̱ ki̱mi̱re̱ kuk ta̱mu̱-kenga, adang zoz kar kuk
         rok Jerusalem. 52I̱tto̱n zin enne to̱ni̱a̱k koot oowa, ovvo rok orog ci een Samariya+ koot kidimantek nonno kaal nginati; 53ma̱i̱je̱ ol nginati iróng a̱gga̱ma̱ nonno, eci enne ozoro okko Jerusalema. 54Baling icinnet nuyaha Je̱mi̱s ki Jon zoz necu, i̱jji̱nne̱t zin Ye̱su̱, “Manyi, orongi
         i̱nna̱ agit ku̱tu̱yya̱ gwo̱o̱ ta̱mu̱-kenga rok lo̱o̱c ki̱ki̱ya̱ kidita nogo?” 55Ma̱i̱je̱ Ye̱su̱ utuhuwe kar kegerenyek nogo, 56kar zin nege koot o̱rge̱ emani.Pirnanet ci kanuwe Ye̱su̱(Ma̱te̱yo̱ 8:19-22)57Baling owo nege goola, a̱nne̱k e̱e̱ti̱ imma Ye̱su̱ ne, “Kanuyi anna i̱nne̱t rok nginti
         okkoye i̱nna̱.”58O̱bo̱de̱k zin Ye̱su̱ nonno, “Anyak i̱re̱e̱rwa̱na̱ ngintik abahe, kar bo̱do̱k iballi
         wak a̱ku̱l ta̱dde̱na̱ ko̱ kanyait ce̱e̱zi̱, ma̱i̱je̱ Ngerrti E̱e̱to̱ i̱llo̱i̱ nginti
         arike enne oo cinne.”59A̱nne̱k zin Ye̱su̱ e̱e̱t imma ne, “I̱jja̱ nuwan.”Ma̱i̱je̱ e̱e̱ti̱ neci abarizek nonno, “Manyi, inya arrak annit ki̱mi̱re̱ kuk ka̱da̱
         baba.”60A̱nne̱k Ye̱su̱ nonno ne, “Anyik ol wak e̱e̱ggi̱n daizzok ka̱da̱c e̱e̱t cinne̱ng,+ ma̱i̱je̱ i̱nna̱ bit uwahek ol ba̱a̱li̱ne̱t ci Ta̱mu̱ta̱dde̱no̱.”61Okko bo̱do̱k e̱e̱ti̱ imma azi ne, “Kanuyi atin anna i̱nne̱ta̱, Manyi; ma̱i̱je̱ arrak
         ja kuk ce̱e̱za̱ kuk ku̱du̱wa̱k ol cigannik.”62Abarizek zin Ye̱su̱, “I̱llo̱i̱ e̱e̱t co̱de̱ ci aarik a̱zzi̱t obok kar bo̱do̱k kicin
         vu̱rru̱t ci agano ki li̱ngli̱ngo̱n ci ba̱a̱li̱ne̱t ci Ta̱mu̱ta̱dde̱no̱.”
         
            
               	Ta̱la̱ke̱c: Ododek olli Romi ol ta̱la̱ke̱c ci een keet abunna ming edez u̱ce̱zi̱ e̱e̱t idic idic
                     zee ka̱da̱k e̱e̱ti̱.

               	Samariya: E̱e̱ggi̱n ji̱ji̱ti̱k olli Samariyo uggak Ya̱u̱d, ovvo uggak a̱vvu̱ ngati ol u̱gge̱.
                     Ala nege Ta̱mu̱ta̱dde̱n go̱o̱le̱ ci aave do̱ ngati ol cik e̱e̱ggi̱n Ya̱u̱d biye ci
                     een zara Gerizim. Ikeb2 Alaat 17:27-40; Jon 4:1-42.

               	Anyik ol wak e̱e̱ggi̱n daizzok ka̱da̱c e̱e̱t cinne̱ng: A̱du̱wa̱ Ye̱su̱ zoz ci riili oroot abunna ming annu e̱e̱ti̱ Ye̱su̱ i̱yo̱ko̱, ngati
                     wo̱ye̱ e̱re̱ye̱ enne zee ka̱da̱k baatinne.

I̱tto̱n Ye̱su̱ ol moten turgerem ki rama1Imma bali vu̱rrta̱, atahala zin Manyi nuyak u̱gge̱ moten turgerem ki rama kar ki̱tto̱n
         nogo kotozzo rama rama koot oowe cinne o̱ro̱gjo̱we̱ cik okko atin enne okkoye. 2U̱du̱wa̱k zin enne nogo, “A̱ppwa̱ li̱ngli̱ngo̱ni̱ ci kettede labi, imma ngatu idice
         ol cik a̱li̱ngli̱ngi̱. I̱jji̱nne̱t Ta̱mu̱ta̱dde̱n wa een Manyi, kar ki̱tto̱na̱ ol
         cik ovvo a̱li̱ngli̱ng kettedit labi ma̱ne̱ cinne. 3Oto! Ki̱tto̱nnu̱ng anna i̱ge̱ta̱ kiwagon nyoona orgene ci ol cik ogon ki gu̱zu̱le̱.
         4Ma anyakku o̱ro̱bi̱ya̱ icima cerem ci kalkico icima caava; ma izayu e̱e̱t imma goola.5“Ming i̱zzo̱yu̱ ce̱e̱z ci e̱e̱t imma, arrak izet ne, ‘Abait yahe ce̱e̱ze̱ cu.’ 6Ming aave e̱e̱ti̱ ci anyak gano zinina nginati, okko atin gano cunno̱ng aave ngatinne;
         ming i̱llo̱i̱, obodakung atin gano neci i̱ge̱ta̱. 7A̱vvu̱t ce̱e̱ze̱ neci, adait kar uudet kaal cik a̱a̱nyu̱ng nege, eci ilem e̱e̱ti̱
         ming adak o̱ro̱bi̱ya̱ cik a̱li̱ngli̱nga̱ enne. Ma a̱lu̱gyu̱ ovvoyyu ce̱e̱zi̱nne̱.8“Ming i̱zzo̱yu̱ niga orog kar ol ka̱gga̱mta̱u̱ng, adait da̱i̱ne̱t cik a̱a̱nyu̱ng nege
         i̱ge̱ta̱. 9Eelta ol cik omori aavtte nginati kar u̱du̱kta̱k izettek ne, ‘Ize ojon ba̱a̱li̱ne̱t
         ci Ta̱mu̱ta̱dde̱no̱ ngatinno̱ng.’ 10Ma̱i̱je̱ ming i̱zzo̱yu̱ niga orog kar iróng ol a̱gga̱ma̱nu̱ng, oot goola kar izet
         ne, 11‘Ki̱ti̱vi̱lta̱ naga rok tu̱du̱wa̱c ci orog cunno̱ng zoone cigga̱k kize gi̱i̱ ci i̱ye̱la̱
         li̱be̱ne̱t ci orog cunno̱ng. Abunna ming a̱gga̱yyu̱ zoz cu: Ize ojon ba̱a̱li̱ne̱t
         ci Ta̱mu̱ta̱dde̱no̱.’ 12Ka̱du̱wa̱kku̱ng, anime atin olli Sodomi+ no̱ngi̱tto̱n kommog orog cu.O̱ro̱gjo̱k wak iróng ol a̱tu̱we̱(Ma̱te̱yo̱ 11:20-24)13“O̱lle̱ bai cunno̱ng olli o̱ro̱gjo̱k cik Korazin ki Betsaida+ ke̱! Eci wo̱ye̱ da̱ ming ku̱tu̱gu̱zze̱ kaala cik a̱vu̱la̱ ngatinno̱ng ogone o̱ro̱gjo̱we̱
         cik Tyre ki Sidon, uturtta weda nege mu̱nye̱n cigge̱k bali reena, kar kuburucet ru̱u̱ma̱ni̱
         cik zorzorik kar kaamtek bbu̱u̱r o̱o̱tti̱. 14Ma̱i̱je̱ atin olli Tyre ki Sidon anime i̱i̱te̱ne̱ ci okko Ta̱mu̱ta̱dde̱n etted lo̱ki̱ko̱
         kommogung i̱ge̱ta̱. 15Kar niga ol cik Kapernaumi,+ ovvoyyu atin niga ta̱mu̱-kenga? I̱llo̱i̱, ovvoyyu atin niga lo̱o̱ta̱ ngati daizo.”16“Okko e̱e̱ti̱ ci aziye zoz cunno̱ng aziye zoz cinanni; kar e̱e̱ti̱ ci abure zoz cunno̱ng
         abure enne zoz cinanni; ma̱i̱je̱ e̱e̱ti̱ ci aburna annita abure enne e̱e̱t bali i̱tto̱na̱na̱
         ke̱.”17O̱bo̱dda̱ zin ol balik een moten turgerem ki rama ko̱ talninta kar kizeto ne, “Manyi,
         o̱ngo̱o̱li̱nne̱t rok kuulo cik lo̱rye̱nta̱k agit ming kabungnya zar cigunnek!”18O̱bo̱de̱k zin Ye̱su̱ nogo, “Kicina anna Sitan+ ming a̱yu̱we̱ ta̱mu̱-kenga kar zin kabad kiwagon borowoci! 19Ka̱a̱nyu̱ng anna i̱ge̱t komiz ci orocu uwanya ki iten, kar ommogit doiz ci mo̱dde̱nnu̱
         do̱o̱k; i̱llo̱i̱ atin gi̱i̱ ci adakkung. 20Ma zin atalninnu zo̱ze̱ ci o̱ngo̱o̱li̱nnu̱ng kuulo i̱ge̱ta̱, abarik atalit zo̱ze̱
         ci eteherte zara ciggo̱k ta̱mu̱-kenga.”Aanyik Ye̱su̱ Baatinne ta̱mu̱-kenga zany(Ma̱te̱yo̱ 11:25-27; 13:16-17)21Imma i̱i̱te̱n neci, anyak da̱ Ye̱su̱ talninet go̱o̱le̱ ci Vongiz ci A̱li̱le̱, kar
         kize ne, “Kinnatin, Baba, Manyi ta̱mu̱-keng ki lo̱o̱c, eci i̱nna̱ u̱lu̱gu̱nyu̱ kaal
         ciko ngati ol cik igenyi ki ol wak a̱gga̱ te̱he̱ri̱ne̱t, kar zin i̱nna̱ ye̱le̱k nogo
         dooli wak kidik. De̱de̱, Baba een necu gool ci abunna atalnine i̱nna̱.22“Anyoziya annita kaala do̱o̱k ngati Baba. I̱llo̱i̱ e̱e̱t co̱de̱ ci a̱gga̱ Ngerinne,
         Baba do̱ ci a̱gga̱, kar bo̱do̱k i̱llo̱i̱ e̱e̱t co̱de̱ ci a̱gga̱ Baba, Ngerinne do̱
         ci a̱gga̱ ki ol wak atahala enne, kar ki̱ye̱le̱k nogo zoz ci Baba.”23Kar zin enne kutuhuwe kicin nuyak ciginnek kar kizek nogo do̱ idic ne, “U̱mu̱yu̱kte̱
         ebere cik icinnet kaal ne̱k icinntu niga ko̱. 24Eci anna ka̱du̱wa̱kku̱ng, anyak a̱ri̱tto̱k ki alaat cik orong kicinnet zoz necu ma̱i̱je̱
         ngatu ngen nege kicinnet, orong kiziyet zoz ci iziktu niga ko̱ ma̱i̱je̱ ngatu iróng
         nege aziye zoz necu.”Tubzenet ci e̱e̱t ci Samariyo Abunna25Anyak i̱i̱te̱n imma ci ingazi de̱me̱zo̱i̱ti̱ ci lo̱ti̱nno̱k wak Musesi je̱e̱na̱ orong
         kitiman Ye̱su̱. Kar enne ki̱jji̱nno̱, “De̱me̱zo̱i̱t, ku̱tu̱gu̱ ucca anna nya kar karagiz
         baiz wa aave udut?”26O̱bo̱de̱k zin Ye̱su̱ nonno, “Nya ci e̱he̱rye̱ lo̱ti̱nno̱we̱? Ikebi i̱nna̱ ku̱?”27Abarizek enne, “‘Irez Manyi Ta̱mu̱ta̱dde̱n cunne, zinine cunne ki vongize cunne ki
         i̱no̱ni̱nte̱ cunne ki komize cunne do̱o̱k’-; kar bo̱do̱k, ‘Irez e̱e̱t ci locariyo ki i̱yo̱ko̱ ming irezi i̱nna̱ ele cunne ko̱.’-”28Ize zin Ye̱su̱ ne, “Abarizu i̱nna̱ ju̱rru̱m, tu̱gu̱ kaal ne̱ko̱ kar atin i̱nna̱ nyak
         ruget.”29Abarik orong enne ki̱ye̱la̱ ele cinne kubunna, kar zin enne ki̱jji̱n Ye̱su̱, “Ngene
         ci een locari cinanni?”30Baling okko Ye̱su̱ abarizek nonno, ize ne: “Anyak e̱e̱t ci aluce Jerusalema eron okko
         o̱rge̱ ci een zara Je̱ri̱ko̱, i̱ta̱k zin enne azzin cik ol cik een ogoryak goola.
         Aamtta zin nege ngatinne ru̱u̱ma̱ni̱ ciginnek ki o̱ro̱bi̱ya̱ do̱o̱k, u̱ru̱we̱t nonno
         kar nege koot, utungtek nonno kize daizoit. 31Okko da̱ e̱e̱ti̱ ci wawaco Ce̱e̱ze̱ wa Ta̱mu̱ta̱dde̱no̱ aluce go̱o̱le̱ neci ele, kar
         baling icin enne e̱e̱t neci, etted ngerrti ngene gool li̱i̱m abanyca. 32I̱ki̱ya̱ bo̱do̱k e̱e̱ti̱ imma boore ci Le̱vi̱ go̱o̱le̱ neci ele kar kicin e̱e̱t neci,
         kar ketted gool kuk abanyce co̱de̱ ke̱. 33Ma̱i̱je̱ e̱e̱ti̱ ci Samariyo eron da̱ enne bu̱k, i̱ki̱ya̱k zin nginti aave e̱e̱ti̱
         bali a̱ru̱we̱ ke̱; baling icin enne nonno, atamatek zin enne nonno. 34Uk enne ngatinne kar ki̱ti̱vi̱l ngoddocet ciginnek, u̱ddu̱te̱k maal ki merte kar ku̱lu̱ce̱k
         ru̱u̱m. Kar zin kodongek e̱e̱t neci zi̱gi̱r cinne, kuwe ce̱e̱ze̱ ci gon aavtte e̱re̱nno̱wa̱,
         kar enne ki̱ti̱ri̱z nonno. 35Bali nge̱rre̱ti̱n ci reng, idima enne o̱ro̱bi̱ya̱ ram cik e̱e̱ggi̱n ziik kar zin ku̱ru̱we̱k
         manyi ce̱e̱z. Kar enne kize ne, ‘Cin nonno ju̱rru̱m ming kokko anna koboda, ka̱ru̱we̱ki̱
         atin anna o̱ro̱bi̱ya̱ cik aave enne ngatu.’36“I̱yo̱ko̱, ngene wo̱ye̱ olle ne̱k een i̱i̱yo̱ ko̱ ci een e̱e̱t ci locariyo ngati e̱e̱t
         bali a̱ru̱k ogoryaha ke̱?”37O̱bo̱de̱k zin de̱me̱zo̱i̱ti̱ ci lo̱ti̱nno̱u̱ Ye̱su̱, “E̱e̱t bali amanik nonno ke̱.”U̱du̱wa̱k zin Ye̱su̱ nonno, “Bito kar tu̱gu̱ i̱nna̱ bu̱k niko.”Okko Ye̱su̱ ce̱e̱ze̱ co Marta ki Ma̱ri̱ya̱38Baling ovvo Ye̱su̱ ki nuyak ciginnek eroni, kar goola i̱vi̱tta̱k nege orog ci abahe
         ngaa ci een zara Marta kar aanyik nonno ki̱ki̱ya̱ ce̱e̱z cinne. 39Anyak da̱ enne ngooni ci een zara Ma̱ri̱ya̱ ci okko aave abanyce ci zo̱o̱ cik Manyi
         aziye zoz ci a̱du̱wa̱ enne. 40Ma̱i̱je̱ Marta alam zoz ci adimane enne da̱i̱ne̱t. I̱ki̱ya̱k zin enne nonno kar kize
         ne, “Manyi, iróng i̱nna̱ bu̱k edeconike zoz ci ungneka ngoona annit ki̱li̱ngli̱ng
         do̱? Du̱wa̱k nonno ki̱ki̱ya̱ keelawan.”41Abarik Ye̱su̱ izek nonno ne, “Marta, Marta, o̱ngo̱o̱le̱ i̱nna̱ kaal cik meelek, 42abarik anyak gi̱i̱ co̱de̱ ṯok ci korong naga. Atahala zin Ma̱ri̱ya̱ gi̱i̱ ci abunna,
         iróng atin e̱e̱ti̱ imma a̱gga̱ma̱ ngatinne.”
         
            
               	Sodom: Azan Ta̱mu̱ta̱dde̱n orog cu eci bali mu̱nye̱na̱ cik ollu izeto meele oroot i̱i̱te̱ne̱
                     bali Aburahami ke̱. IkebKananet 18:20 rok 19:28.

               	Korazin ki Betsaida: Abak olli Ya̱u̱do̱ o̱rge̱ ci een Korazin ki Betsaida, ovvo ol cik iróng een Ya̱u̱d
                     abak o̱rge̱ ci een Tyre ki Sidon.

               	Kapernaum: Orog ci olli Ya̱u̱do̱.

               	Sitan: Awu ol nonno azi ne, lo̱rye̱ni̱t wa een alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-9.

               	10:27 Deuteronomy 6:5

               	10:27 Leviticus 19:18

Edemez Ye̱su̱ nuyak gool ci lawinto(Ma̱te̱yo̱ 6:9-13; 7:7-11)1Anyak da̱ i̱i̱te̱n imma ci alaye Ye̱su̱ ngamani. Baling edeca enne lawinet, izek zin
         nuyaiti cinne co̱de̱ nonno ne, “Manyi, demezet agit gool ci kar kalayya Ta̱mu̱ta̱dde̱n
         ki bali Jon Ba̱ti̱ti̱mo̱ ming edemez nuyak waginnek ke̱.”2Izek zin enne nogo ne, “Ming alawinu niga, izet ne:“‘Baba,a̱li̱le̱ zara cigunnek,anyik ba̱a̱li̱ne̱t cunne aave ta̱mu̱-kenga ki̱ki̱ya̱k lo̱o̱c.3Inyet agit da̱i̱ne̱t odohize.4Laleit agit ba̱ci̱no̱we̱,eci naga bu̱k kalaleka e̱e̱t ci ogonikket agit mu̱nye̱n.Ma anyike mu̱nye̱n kitimanteta.’”5Kar zin enne kizek nogo ne, “Ming anyak e̱e̱ti̱ imma ngatinno̱ng gooni, kar enne kuk
         ngatinne ba̱a̱li̱n kenga kar kize ne, ‘Goona, inya umunet i̱i̱yo̱ kize nga̱bo̱lo̱,
         6eci goona imma ci erona i̱ki̱ya̱ annita, i̱llo̱i̱ zin annit gi̱i̱ imma ci kanyike
         nonno.’7“Abariz zin e̱e̱ti̱ neci aave ca̱a̱to̱ ko̱ zoz, ‘Ma acunanan. Unyuge tatug, kar dooli
         cigannik ka̱vvu̱to̱ imma annit kwe̱e̱na̱. Iróng anna kingazi je̱e̱na̱ kar kaanyi gi̱i̱
         imma.’ 8Ka̱du̱wa̱kku̱ng anna i̱ge̱ta̱, ming iróng enne nu̱nu̱n ingazi kar kanyik nonno umune
         eci enne een gooni, eci e̱e̱ti̱ neci okkomi zinin okko atin enne ingazi je̱e̱na̱ kar
         kanyik nonno umunet cik meelek orong enne.9“Kar zin anna ka̱nne̱kku̱ng ne: I̱jji̱nne̱t kar atin kanyoziung; orongit, ovvo atin
         niga amudannu; oṯokṯowanit tatug, okko atin o̱o̱ye̱ ngatinno̱ng. 10Eci ming a̱jji̱nne̱ e̱e̱ti̱ imma, anyonik nonno; okko e̱e̱ti̱ ci orongi, amuda; kar
         e̱e̱ti̱ ci oṯokṯowan tatug, okko tatug o̱o̱ye̱.11“Ngene ngatinno̱ng be̱e̱ti̱k doolinnu, ming a̱jji̱nni̱ ngerunne orong u̱lu̱gi̱t, kar
         i̱nna̱ anyik uwat? 12Icima ming a̱jji̱n enne bbu̱ru̱, anyik wo̱ye̱ i̱nna̱ nonno ito? 13Ming e̱e̱ggi̱nnu̱ niga olli mu̱nye̱nu̱ nu̱nu̱n, a̱gga̱yyu̱ niga muci cik abunna anyikku
         dooli ciggo̱k, anyike atin Be̱e̱ti̱nno̱ng wa aave ta̱mu̱-kenga ko̱ Vongiz ci A̱li̱le̱
         ol wak a̱jji̱n nonno ko̱ ku̱?”Ye̱su̱ ki Beelzebub(Ma̱te̱yo̱ 12:22-30; Marko 3:20-27)14Ottok da̱ Ye̱su̱ kuuloc ci lo̱rye̱nto̱ ci iróng ozozi. Baling uk kuuloci neci, ozoz
         zin e̱e̱ti̱ bali iróng ozoz ke̱, kar zin ol ku̱ku̱lte̱k je̱e̱n. 15Ma̱i̱je̱ ol uggak ngatinne̱ng izeto ne, “Ottok enne kuulo zare cik Beelzebub+ alaan ci kuulou.” 16Itimanit zin ol uggak nonno ngati a̱jji̱nne̱ zoz ci oronge nege kicinnet baayenit
         ci a̱kku̱ ta̱mu̱-kenga.17Ma̱i̱je̱ da̱ Ye̱su̱ a̱gga̱ kaal cik i̱no̱n nege ko̱ veelek, kar zin kize ne, “Ming
         oorto ol cik alaan co̱de̱ ize ditenet, kar zin bo̱do̱k ce̱e̱z neci engerone nege ke̱
         aditai atin. 18Ming enger Sitani ele cinne, abile wo̱ye̱ ba̱a̱li̱ne̱t cinne ko̱? Ka̱du̱wa̱ anna zoz
         eci niga annu ne kottoi anna kuulo katkatone ci Beelzebubi. 19I̱yo̱ko̱, ming kottoi anna kuulo cik lo̱rye̱nta̱k katkatonte ci Beelzebubi, ottok
         nuyaha ciggo̱k kuulo katkatone ci ngene? I̱yo̱ko̱ zin, kar atin nege kizeto ol cik
         etted lo̱ki̱ko̱ cunno̱ng. 20Imma ming kottoi anna kuulo cik lo̱rye̱nta̱k komize ci Ta̱mu̱ta̱dde̱no̱, i̱yo̱ko̱
         zin, i̱ki̱ya̱u̱ng zin ba̱a̱li̱ne̱t ci Ta̱mu̱ta̱dde̱no̱ i̱ge̱ta̱.21“Ming ebek e̱e̱ti̱ ci okkomi ce̱e̱z cinne, aavtte atin kaala ciginnek labak. 22Ma̱i̱je̱ ming i̱ki̱ya̱ e̱e̱ti̱ ci een moldong ommog nonno jo̱o̱ra̱, okkoye enne i̱li̱b
         ci arike e̱e̱ti̱ neci zinin ke̱, kar enne kuuwe kaal cik ce̱e̱z ci e̱e̱t neci.Gool ci obodane vongizi ci kuulou(Ma̱te̱yo̱ 12:43-45)23“Okko e̱e̱ti̱ ci iróng aziye zoz cinanni, een enne mo̱dde̱ni̱t cinanni, kar e̱e̱ti̱
         ci iróng arume ki annita, azane atin baizi cinne.24“Ming iyowa kuuloci ngati e̱e̱to̱, a̱vi̱r okko balala orong nginti aave kar iróng
         amuda. Kar zin kize ne, ‘Ka̱mi̱re̱ anna kokko ce̱e̱ze̱ bali kungnek lo̱o̱c ke̱.’ 25Ming okko enne arawa, okko amuda ce̱e̱z i̱ti̱vi̱le̱ ju̱rru̱m kar kidimane ju̱rru̱m.
         26Okko zin kuuloci neci okkoye kuulo u̱gge̱ turgerem kommog ele cinne, kar nege koot
         kabaito nginati. Kar baizi ci e̱e̱t neci vu̱rrto̱ kize gerza kommog bali oowu ke̱.”27Baling ngen Ye̱su̱ ozoz kaal ne̱ko̱, utuwe zin ngaa imma orgene ci ollu, “U̱mu̱yu̱we̱
         ngaa bali a̱rri̱ta̱ni̱ kar katami i̱nne̱ta̱.”28O̱bo̱de̱k zin Ye̱su̱ nonno, “U̱mu̱yu̱kte̱ zin abarik ol wak aziye zoz ci Ta̱mu̱ta̱dde̱no̱
         kar ko̱to̱ngo̱o̱ltte̱ zoz neci.”Baayenit ci Jonah(Ma̱te̱yo̱ 12:38-42; Marko 8:12)29Baling ize koole a̱ppwa̱, ize Ye̱su̱ ne, “Een bu̱u̱l cu olli mu̱nye̱nu̱. A̱jji̱nna̱
         annit zo̱ze̱ ci baayenit ci a̱vu̱la̱, i̱llo̱i̱ baayenit ci anyonik nogo, abarik ize
         baayenit ci Jonah+ do̱ niko. 30Eci ki bali Jonah+ ming een baayenit ngati olli Nineveh, kar bo̱do̱k atin Ngerrti E̱e̱to̱ kize baayenit
         ci bu̱u̱l cu. 31Ingazi atin alaani ci nga̱a̱ye̱ a̱kku̱ I̱do̱li̱ya̱+ ko̱ lo̱ki̱ka̱ ki ol cik bu̱u̱l cu kar kettedek nogo ba̱ci̱; eci bali enne a̱kku̱
         ngati aṯurneke looci ki̱ki̱ya̱ kizik genyiz ci Solomoni, kar zin i̱yo̱ko̱ a̱vvu̱ e̱e̱ti̱
         ci ommog Solomon ngatu. 32Abile atin olli Nineveh je̱e̱na̱ ming okko Ta̱mu̱ta̱dde̱n ettedik bu̱u̱l cu lo̱ki̱ko̱
         kar kegerenycek bu̱u̱l cu; eci nege utungtek ba̱ci̱nno̱k cigge̱k lo̱o̱c baling uwahek
         Jonah nogo kaviyak ke̱, kar i̱yo̱ko̱ a̱vvu̱ e̱e̱ti̱ ci ommog Jonah ngatu.+Urez ci eliyo(Ma̱te̱yo̱ 5:15; 6:22-23)33“I̱llo̱i̱ e̱e̱t imma ci atukulek urez kar zin karik nginti a̱lu̱gnye̱, icima arik
         í̱jjó̱ ecito. Abarik arike enne nginti abilne, kar abunna ol cik i̱i̱zo̱ ce̱e̱z
         kicinnet tukulec. 34Een ebere cigunnek tukulec ci ele cunne. Ming abunna i̱nne̱t ebere, okko bo̱do̱k ele
         cunne do̱o̱k anyak tukulec. Ma̱i̱je̱ ming gerze i̱nne̱t ebere, okko ele cunne do̱o̱k
         anyak mu̱hu̱ri̱te̱n. 35Cin nonno, kar zin, iróng tukuleci eliye cunne ko̱ een mu̱hu̱ri̱te̱n. 36I̱yo̱ko̱ zin, ming abbize ele cunne do̱o̱k tukulec, kar i̱llo̱i̱ ngin imma ci anyak
         mu̱hu̱ri̱te̱n, okko ele do̱o̱k anyak tukulec, ki ming alanyit tukuleci ngatunne.”Atizik Ye̱su̱ ol cik Varaciso(Ma̱te̱yo̱ 23:1-36; Marko 12:38-40; Lu̱ka̱ 20:45-47)37Baling edeca Ye̱su̱ zoz, i̱ki̱ya̱ zin e̱e̱ti̱ ci een Varacis, utu Ye̱su̱ abunna ming
         ovvo adakce ki nonno ce̱e̱ze̱ cinne; kar zin enne kuk ka̱vvu̱to̱ ki nogo ngati da̱i̱nto̱.
         38Ma̱i̱je̱ e̱e̱ti̱ ci een Varacis ko̱, icin ming ngen Ye̱su̱ kutuny azzin ming ngen
         kadaho, u̱ku̱le̱k zin enne je̱e̱n.39Izek zin Manyi nonno ne, “I̱yo̱ko̱ zin, niga Varacisi u̱u̱nyyu̱ niga uduce cik maamu
         ki uduce cik adainu eci bo̱i̱co̱ do̱, imma ecito abbize zoz ci anyakku zi̱nze̱tti̱
         cik a̱ppi̱nte̱k ki zoz ci a̱li̱ya̱kze̱ti̱nu̱. 40E̱e̱ggi̱nnu̱ niga ol cik alitannung zoz! Amire ki e̱e̱t ci adiman uduc eci bo̱i̱co̱
         ko̱ ci adiman bo̱do̱k ecito ko̱? 41Abarik anycik kaal ne̱k ecito ko̱ ol cik amati, ovvo atin kaala do̱o̱k a̱zi̱ze̱ ngatunne.42“O̱lle̱ bai ciggo̱k olli Varacisi ke̱, eci anyikku niga Ta̱mu̱ta̱dde̱n gi̱i̱ co̱de̱
         kaale cik e̱e̱ggi̱n omoto+ kaale cikidik ma̱ne̱ne̱ ciggo̱k do̱o̱k, imma ngatu ibbezzu zoz ci etted ol lo̱ki̱ka̱
         ju̱rru̱m ki rezinet ci Ta̱mu̱ta̱dde̱no̱. Abunna ming a̱li̱ngli̱ngnyu̱ zo̱zzo̱k ne̱ko̱,
         ma ungneku zoz ci anyikku Ta̱mu̱ta̱dde̱n kaal ko̱ lo̱o̱c.43“O̱lle̱ bai ciggo̱k olli Varacisi ke̱, eci niga irezzu leceret cik riilik Ce̱e̱zi̱nne̱
         wak Lawinto ki zawinet ol cuwa.44“O̱lle̱ bai ciggo̱k olli Varacisi ke̱, eci niga ogonnu kiwagon ilometa cik iróng ol
         arike gi̱i̱ imma, ilomet cik owoye ol iróng nege a̱gga̱.”45O̱bo̱de̱k zin de̱me̱zo̱i̱ti̱ co̱de̱ ci anyak arizet cik lo̱ti̱nno̱u̱ nonno, “De̱me̱zo̱i̱t,
         ming a̱du̱wa̱ i̱nna̱ zoz necu ko̱ odomnyet i̱nna̱ agita bu̱k.”46Abariz zin Ye̱su̱, “Niga ol cik anyakku arizet zo̱ze̱ ci lo̱ti̱nno̱u̱, o̱lle̱ bai
         ciggo̱k ke̱, eci amunyu niga ol kaale cik iróng wo̱ye̱ odongnyu, imma niga iróng arikku
         va̱lla̱i̱t co̱de̱ kar eelta nogo.47“O̱lle̱ cuggo̱k bai ke̱, eci niga adimanekku ilomet a̱ri̱tto̱k, eci ji̱ji̱tu̱ggo̱k
         ba̱li̱ye̱ cik a̱ru̱k nogo ka̱da̱i̱to̱. 48Elemannu niga de̱de̱ zoz ci u̱tu̱gu̱zzo̱ ji̱ji̱ti̱ggo̱k; u̱ru̱we̱t nege a̱ri̱tto̱k,
         kar niga idimanit ilomet cigge̱k. 49Eci zo̱ze̱ necu, azi Ta̱mu̱ta̱dde̱n genyize cinne ne, ‘Ki̱tto̱nna̱k atin anna nogo
         a̱ri̱tto̱k ki to̱ni̱a̱k, ovvo atin uggak a̱ru̱we̱ ka̱da̱i̱to̱, kar atin uggak ki̱gi̱dde̱.’
         50Kar zin, okko atin zoz cu a̱gi̱lo̱ni̱k bu̱u̱l cu, bi̱ye̱ cik a̱ri̱tto̱k cik a̱ddu̱ta̱i̱
         kanante ci lo̱o̱tu̱, 51akane bi̱ye̱te̱ cik Abeli+ ki̱ki̱ya̱ rok Zakaria, bali a̱ru̱we̱ orgene ci i̱te̱le̱ ki Ce̱e̱z wa Ta̱mu̱ta̱dde̱no̱
         ke̱. De̱de̱, ka̱du̱wa̱kku̱ng anna i̱ge̱ta̱, a̱gi̱lo̱ni̱k atin zoz cu o̱o̱tti̱ cik
         bu̱u̱l cu do̱o̱k.52“O̱lle̱ bai ciggo̱k ol wak anyak arizet cik lo̱ti̱nno̱u̱, eci niga alamnyu ol ngati
         a̱gga̱we̱ zoz. Ngen niga e̱le̱tti̱ne̱ i̱tto̱z ngin neci, kar niga alammit ol cik orong
         ki̱tto̱zo̱.”53Baling utungek Ye̱su̱ ngin neci lo̱o̱c, a̱ka̱tte̱ zin olli Varacisi ki de̱me̱zzo̱k
         wak lo̱ti̱nno̱u̱ adangit nonno oroot kar ki̱jji̱nne̱t nonno no̱ngi̱tto̱n cik meelek
         giir, 54orong kar ka̱gga̱mi̱t wo̱ye̱ nonno zo̱ze̱ ci a̱du̱wa̱ enne.
         
            
               	Beelzebub: Een Beelzebubi zar u̱gge̱ cik Sitan lo̱rye̱ni̱t wa een alaan ci anjilonyau wak bali
                     abure Ta̱mu̱ta̱dde̱n ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱
                     zin anjilonya ne̱ko̱ izeto kuulo lo̱o̱ta̱ ngatu. IkebO̱no̱zzo̱k 12:7-9.

               	Jonah: Een bali enne a̱ri̱to̱i̱t ci awu Ta̱mu̱ta̱dde̱n ki̱ki̱ya̱ kuwahek ol wak iróng e̱e̱ggi̱n
                     Ya̱u̱d o̱rge̱ wa a̱ddi̱ki̱re̱ een Nineveh zoz cinne. A̱rri̱ta̱i̱ ba̱li̱ye̱ enne e̱rki̱nya̱i̱
                     cik e̱e̱ggi̱n obet turgerem ki moten tu̱r (750) bali ngen Ye̱su̱ ki̱ti̱rra̱i̱. Ikeb
                     zoz ci obod ki nonno buwe ci Jonah.

               	Jonah ki Ngerrti E̱e̱to̱: Edeca atin Ngerrti E̱e̱to̱ i̱i̱nya̱ i̱i̱yo̱ lo̱o̱wa̱ ki bali Jonah ming aave kenge
                     ci u̱lu̱gto̱ i̱i̱nya̱ i̱i̱yo̱. IkebJonah 1:17; Ma̱te̱yo̱ 12:39; Lu̱ka̱ 11:29-32.

               	Alaan ci nga̱a̱ye̱ a̱kku̱ I̱do̱wa̱: Ikeb nonno1 Alaat 10:1-13.

               	A̱vvu̱ e̱e̱ti̱ ci ommog Jonah ngatu: Ozoz Ye̱su̱ zoz ci obod ki ele cinne. A̱ddi̱ki̱re̱ enne ngati Solomoni ki Jonah.

               	Gi̱i̱ co̱de̱ kaale cik e̱e̱ggi̱n omoto: Azi lo̱ti̱nno̱wa̱ cik Musesi ne, aanycik Ta̱mu̱ta̱dde̱n gi̱i̱ co̱de̱ kaale cik e̱e̱ggi̱n
                     omoto kaale cik eevanu niga ma̱ne̱ne̱. Ming etteda e̱e̱ti̱ labi ma̱ne̱ cinne cuwalit
                     omoto, anyik co̱de̱ Ta̱mu̱ta̱dde̱n. IkebLeviticus 27:30-33; Nambars 18:21-24; Deuteronomy 12:5-19; 14:22-29.

               	Bi̱ye̱te̱ cik Abeli ki Zakaria: Ozoz zoz ci a̱ru̱we̱ Kaini gotoni wa een Abel. Ikeb4:1-16. Okko bali Zakaria, een a̱ri̱to̱i̱t ci bali a̱ru̱we̱ Ce̱e̱ze̱ wa Ta̱mu̱ta̱dde̱no̱
                  ngati uwahek enne ol Zoz ci Ta̱mu̱ta̱dde̱no̱. Ikeb2 Chronicles 24:20-22.

Ti̱lo̱wi̱ne̱t ki zoz ci adihize enne nogo1Baling u̱lu̱tte̱ koole cik e̱e̱ggi̱n i̱bbo̱nge̱t cik meelek, oroco zin nege zoone
         oroot, akate zin Ye̱su̱ ozozik arrak nuyak ciginnek, “Ebeit e̱le̱tti̱ cuggo̱k ngati
         ol cik Varacisi e̱e̱ggi̱n volongnyok, ogon nege ki nyigita cik meertak. 2I̱llo̱i̱ gi̱i̱ imma ci a̱lu̱gnye̱ ci iróng atin i̱ye̱la̱i̱, icima gi̱i̱ ci a̱lu̱gnye̱
         ci iróng atin a̱gga̱ye̱. 3Okko zoz ci ozozi i̱nna̱ mu̱hu̱ra̱to̱, okko atin azikne wazin kenga, okko zoz ci omomoti
         i̱nna̱ iine cik e̱e̱to̱ ce̱e̱za̱, okko atin a̱du̱ya̱i̱ kiziyet ol ce̱e̱zi̱nne̱.O̱to̱ngo̱o̱ltte̱ Ta̱mu̱ta̱dde̱n(Ma̱te̱yo̱ 10:28-31)4“Ka̱du̱wa̱kku̱ng anna i̱ge̱ta̱, gonogga, ma o̱ngo̱o̱li̱nnu̱ ol cik a̱ru̱k ele ci e̱e̱t
         ci diiri kar vu̱rrta̱ iróng ogon gi̱i̱ imma. 5Abarik atin anna ki̱ye̱le̱ku̱ng i̱ge̱ta̱ ngene ci abunna ming o̱ngo̱o̱li̱nnu̱ niga:
         O̱to̱ngo̱o̱ltte̱ e̱e̱t ci ming u̱ru̱k ele, kar kanyak doiz ci a̱ju̱ke̱k ele neci gwo̱o̱
         ci apadpadi udut.+ De̱de̱ ka̱du̱wa̱kku̱ng anna i̱ge̱ta̱, o̱to̱ngo̱o̱ltte̱ nonno. 6Iróng wo̱ye̱ e̱e̱ti̱ utene iballi tu̱r o̱ro̱bi̱ya̱i̱ cikidik? Iróng zin Ta̱mu̱ta̱dde̱n
         erehek ibalici co̱de̱ ṯok. 7De̱de̱, ikebje imana cik anyakku niga o̱o̱tti̱ne̱ ko̱ do̱o̱k. Ma zin o̱ngo̱o̱li̱nnu̱
         gi̱i̱ imma; abunnanu niga ommogit iballi cik meelek giir.Lema Ye̱su̱ odohize(Ma̱te̱yo̱ 10:32,33; 12:32; 10:19,20)8“Ka̱du̱wa̱kku̱ng anna i̱ge̱ta̱, imma e̱e̱ti̱ ci elemanna annit orgene ci ollu, okko
         atin Ngerrti E̱e̱to̱ elemna nonno orgene ci anjilonya cik Ta̱mu̱ta̱dde̱no̱. 9Imma e̱e̱ti̱ ci amikzena annit orgene ci ollu, kokko atin anna kamikzene nonno bu̱k
         ngati utubte anjilonya cik Ta̱mu̱ta̱dde̱no̱. 10Kar e̱e̱ti̱ imma ci ozoz gerzet ngati Ngerrti E̱e̱to̱, alalnek atin enne nonno, ma̱i̱je̱
         e̱e̱ti̱ ci odom Vongiz ci A̱li̱le̱, iróng atin enne alalnek nonno udut.11“Ming anyaktaung ol i̱ge̱t Ce̱e̱zi̱ cik Lawinto, ngati aavtte alaata ki lo̱ddi̱ki̱re̱
         cik gaalau, ma o̱ngo̱o̱li̱nnu̱ zoz ci ovvo atin niga a̱du̱wa̱nnu̱ eelannu e̱le̱tti̱
         cuggo̱k, 12eci Vongizi ci A̱li̱le̱ edemezekung atin i̱ge̱t zoz ci a̱du̱wa̱nnu̱ niga.”Tubzenet ci e̱e̱t ci een Jaitot ci tarbali13Izek e̱e̱ti̱ imma orgene ci ollu Ye̱su̱ ne, “De̱me̱zo̱i̱t, du̱wa̱k gotona abunna ming
         kengerya ki nonno kaal wak ungneket be̱e̱ti̱nna̱ng ko̱.”14O̱bo̱de̱k zin Ye̱su̱ nonno, “E̱e̱t cu, ngene ci aanya annit kize e̱e̱t ci kettedi
         zoz orgene cunno̱ng?” 15Kar enne kizek nogo ne, “Icinnet ju̱rru̱m! U̱zu̱tte̱ e̱le̱tti̱ ciggo̱k kar abunna
         iróng niga anyakku zi̱nze̱tti̱ cik a̱ppi̱nte̱k; riil rugeti ci e̱e̱t ci diiri kommog
         kaal cik meelek.”16Kar zin enne ku̱du̱wa̱ tubzenet cu: “Anyak ma̱na̱ ci e̱e̱t imma ci een jaitot a̱bbi̱re̱
         oroot. 17I̱no̱n enne do̱, ‘Ku̱tu̱gu̱ wo̱ye̱ anna nya? I̱llo̱i̱ annit nginti karike labi cigannik.’18“Kar enne kize ne, ‘Icu gi̱i̱ ci kar atin anna ku̱tu̱gu̱. Ka̱li̱bi̱ atin anna de̱he̱rwa̱
         cigannik kar kidiman u̱gge̱ cik a̱ddi̱ki̱re̱, kar atin nginati anna kaarik labi ki
         kaal cigannik do̱o̱k. 19Kar atin anna kizek ele cinanni ne, “Anyai i̱nna̱ kaal cik abunna meelek giir eleno
         ki e̱rki̱nya̱ cik meelek. A̱vvu̱ labak baiza; daho, uude kar talo.”’20“Ma̱i̱je̱ Ta̱mu̱ta̱dde̱n a̱nne̱k nonno ne, ‘I̱nna̱ tarbaloiti! Okko ba̱a̱li̱n cu rugeti
         cunne a̱zze̱ ngatunne. Ngene zin ci atin amuda kaal balik adimanek i̱nna̱ ele cunne
         ko̱?’21“Ogon atin niko ngati e̱e̱t imma ci adazek kaal ele cinne, ma̱i̱je̱ ngatu iróng enne
         een jaitot ngati Ta̱mu̱ta̱dde̱no̱.”Ma anyikku zi̱nze̱tti̱ kibilet je̱e̱na̱(Ma̱te̱yo̱ 6:25-34)22A̱nne̱k zin Ye̱su̱ nuyak ciginnek ne, “Ka̱du̱wa̱kku̱ng anna i̱ge̱ta̱, ma anyikku zi̱nze̱tti̱
         cuggo̱k kibilet je̱e̱na̱ zo̱ze̱ ci ruget cunno̱ng, adakku atin nya; icima zo̱ze̱ ci
         e̱le̱tti̱ cuggo̱k, aimnyu atin niga nya. 23Ommog rugeti da̱i̱ne̱t, kar ele kommog ru̱u̱ma̱ni̱. 24Icinnet da̱ iballi: Iróng nege e̱e̱vi̱ye̱ icima etteda labi, iróng nege anyak de̱he̱r
         icima nginti arike nege kaal; ngen zin abarik Ta̱mu̱ta̱dde̱n adaiz nogo. Abarik niga
         e̱e̱ggi̱nnu̱ riile oroot ommogit iballi! 25Ngene ngatinno̱ng ming ibil zinin cinne je̱e̱na̱ otornik koor co̱de̱ baiz cinne? 26Ming iróng niga u̱u̱lu̱ u̱tu̱gu̱z gi̱i̱ cidici ko̱, nya ming abile i̱ge̱t zi̱nze̱tti̱
         je̱e̱na̱ zo̱ze̱ ci kaal u̱gge̱ ko̱?27“A̱gga̱c da̱ niga alize vu̱rre̱na̱ keene ku̱. Iróng nege a̱li̱ngli̱ng icima alulek
         ru̱u̱ma̱ni̱ e̱le̱tti̱ cigge̱k. Ngen zin anna ka̱du̱wa̱kku̱ng, ngen zin bu̱k Solomoni
         alaanzete wainne do̱o̱k ki̱ti̱m ru̱u̱ma̱ni̱ cik a̱zi̱ze̱ ki i̱yo̱ko̱ vu̱rre̱na̱ ko̱.
         28Ming een necu gool ci aimze Ta̱mu̱ta̱dde̱n keen cik zarak, wak aavtte wazin necu,
         kar loza ku̱ju̱kto̱zi̱k gwo̱o̱, aimizung wo̱ye̱ enne i̱ge̱t oroot ol cik diirik ku̱,
         Eeh niga ol cik anyakku tu̱we̱ne̱t cidici ko̱! 29Ma arikku zi̱nze̱tti̱ ciggo̱k kaal cik adakku icima auddu; ma anyikku zi̱nze̱tti̱
         kibilet je̱e̱na̱ zo̱ze̱ ci kaal ne̱ko̱. 30Eci ol cik iróng a̱gga̱ zoz ci Ta̱mu̱ta̱dde̱no̱ a̱vi̱r nege vu̱rrte̱ ci kaal ne̱ko̱,
         a̱gga̱ Be̱e̱ti̱nno̱ng wa aave ta̱mu̱-kenga ming orongnyu niga kaal ne̱ko̱. 31Abarik orongit arrak ba̱a̱li̱ne̱t ci Ta̱mu̱ta̱dde̱no̱, kar kaala do̱o̱k kanyoziung
         i̱ge̱ta̱ bu̱k.Eezet ta̱mu̱-kenga(Ma̱te̱yo̱ 6:19-21)32“Ma o̱ngo̱o̱li̱nnu̱ gi̱i̱ imma, niga demezyaha cikidik ko̱, eci Be̱e̱ti̱nno̱ng wa
         aave ta̱mu̱-kenga atalne oroot ngati a̱a̱nyu̱ng ba̱a̱li̱ne̱t cinne. 33U̱tu̱yye̱k kaal cik anyakku niga ko̱, kar anycik o̱ro̱bi̱ya̱ ol cik amati. Idimantek
         e̱le̱tti̱ cuggo̱k de̱he̱rwa̱ cik iróng egerzanne, eezet ci aave ta̱mu̱-kenga ci iróng
         atin edeccai, nginti iróng anyak ogoryak cik a̱vvu̱ ojonun kar bo̱do̱k i̱llo̱i̱ ngazengaze
         cik egerzanni. 34Eci zinin cunne aave ngati aavtte kaala cigunnek.”E̱re̱yyo̱ ju̱rru̱m odohize(Ma̱te̱yo̱ 24:45-51)35“I̱ti̱mte̱ ju̱rru̱m, e̱re̱yyo̱ kar anycik urezwa cuggo̱k katalanyit, 36u̱tu̱gu̱z ki ol cik ere ddi̱ki̱ryo̱i̱t cinne̱ng ci oboda ngati rucento, kar zin ming
         okko enne oboda kar koṯokṯowan tatug, ovvo zin nege oowek nonno tatug ataman. 37Abunna atin ngati du̱cca̱k cik okko ddi̱ki̱ryo̱i̱ti̱ amuda nogo ming acine ebekce
         ming okko enne a̱kku̱. Ka̱du̱wa̱kku̱ng anna zoz ci een de̱de̱, aimiz atin enne ele
         cinne kar ki̱li̱ngli̱ng, okko atin enne aanyik nogo kadakto ki nonno nga̱to̱de̱ kar
         atin enne ki̱ti̱ri̱z nogo. 38Abunna atin ngati du̱cca̱k wak amuda ddi̱ki̱ryo̱i̱ti̱ cinne̱ng nogo ming e̱re̱ye̱,
         ming a̱kku̱ enne nu̱nu̱n ba̱a̱li̱n kenga. 39Abarik a̱gga̱c zoz cu: Ming a̱gga̱ wo̱ye̱ manyi ce̱e̱z i̱i̱ ci okko ogoryaiti a̱kku̱,
         iróng wo̱ye̱ enne aanyik ce̱e̱z cinne ku̱du̱le̱. 40Abunna niga bu̱k la̱du̱n ming erewinnu ju̱rru̱m, eci Ngerrti E̱e̱to̱ atin a̱kku̱ i̱i̱we̱
         ci iróng niga a̱gga̱yyu̱.”41I̱jji̱nno̱ zin Peturu, ize ne, “Manyi, a̱du̱wa̱kke̱t i̱nna̱ agit tubzenet cu, icima
         a̱du̱wa̱k ol do̱o̱k?”42O̱bo̱de̱k zin Manyi nonno, “Ngene zin ci een e̱e̱t ci abunna kar ka̱gga̱m kaal cik
         li̱ngli̱ngo̱nta̱k ju̱rru̱m, nonno ci aarik alaani kize enne ddi̱ki̱ryo̱i̱t ci du̱cca̱k
         ciginnek, ci aanyik nogo o̱ro̱bi̱ya̱ cik da̱i̱nta̱k ming e̱de̱cca̱ nege nye̱lo̱k?
         43Abunna atin ngati du̱ca̱i̱t ci a̱li̱ngli̱ng niko ko̱ ming okko ddi̱ki̱ryo̱i̱ti̱ cinne
         oboda. 44Ka̱du̱wa̱kku̱ng anna zoz ci een de̱de̱, arike atin enne nonno kize ddi̱ki̱ryo̱i̱t
         ci kaal ciginnek do̱o̱k. 45Ma̱i̱je̱ ming a̱nne̱k du̱ca̱i̱ti̱ ele cinne ne, ‘Iróng atin alaani cinanne a̱kku̱
         ataman,’ kar enne kakate ki̱bi̱c gonoggi du̱cca̱k cik nga̱a̱ye̱k ki cik macik kar
         kadaho kuude kar kibbahe. 46Okko atin alaani ci du̱ca̱i̱t neci oboda i̱i̱te̱n ci iróng enne a̱gga̱we̱. Edez atin
         enne nonno kar kaanyik ki̱li̱ngli̱ng ngati ol wak iróng a̱tu̱we̱.47“Okko du̱ca̱i̱ti̱ ci a̱gga̱ zoz ci alaan cinne kar ngatu iróng enne e̱re̱ye̱ icima
         ogon gi̱i̱ ci orong alaani cinne, a̱ru̱we̱ atin oroot. 48Ma̱i̱je̱ du̱ca̱i̱ti̱ ci iróng a̱gga̱ zoz ci alaan cinne, e̱de̱zze̱ atin enne idic.
         Imma ngati e̱e̱t ci anyozik nonno kaala cik meelek, orong atin ol kaal cik meelek
         ngatinne, kar e̱e̱ti̱ ci aanyik ol ka̱gga̱m kaal cik meelek, a̱jji̱n atin ol kaal
         cik meelek ngatinne.Iróng een gano abarik een ngero(Ma̱te̱yo̱ 10:34-36)49“Ka̱kku̱ni̱ anna kanyahak gwo̱o̱ lo̱o̱c, kar anna korong wo̱ye̱ gwo̱o̱ neci katalany!
         50Abarik anna kanyai zoz ci a̱u̱ce̱ ci okko atin a̱kku̱nna̱ka̱ annita, abile zin zinin
         cinanne je̱e̱na̱ zee kedecai zoz necu. 51I̱no̱nnu̱ niga ka̱kku̱ni̱ anna kanyahak ol gano lo̱o̱ta̱ ngatu? Iróng een niko, ka̱du̱wa̱kku̱ng
         anna i̱ge̱ta̱, ka̱kku̱ni̱ kanyaha ngero. 52Akane i̱yo̱ko̱ niko kuk, aavtte ol cik e̱e̱ggi̱n tu̱r ce̱e̱za̱ cik engero amarine
         e̱le̱tti̱, ovvo ol cik een i̱i̱yo̱ amarno ki cik een rama, kar cik een rama ko̱ kamarto
         ki cik een i̱i̱yo̱ ko̱. 53Engero atin nege, amarno be̱e̱ti̱ ollu ki do̱le̱c kar do̱le̱c kamarto ki baatinne,
         okko yaatinne amarno ki buweenyinne kar buweenyinne ki yaatinne, okko i̱nyi̱k ci nga̱a̱ye̱
         amarine alawan kar alawani kamarto ki i̱nyi̱k ci nga̱a̱ye̱.”A̱du̱ya̱i̱ i̱i̱te̱ni̱ ci ovvo kaala ne̱ko̱ i̱i̱na̱(Ma̱te̱yo̱ 16:2-3; 5:25-26)54Izek zin Ye̱su̱ koole ne, “Ming acinnu niga di̱i̱z odonga ele o̱to̱ne̱ ci nyigjo,
         a̱nnu̱ niga ataman ne, ‘Okko atidic ta̱mu̱ aṯile,’ kar kiṯil de̱de̱. 55Kar ming okko ngooti ci i̱do̱li̱yo̱ a̱kku̱, a̱nnu̱ niga ne, ‘Okko atidic looci a̱bu̱re̱,’
         okko zin a̱bu̱re̱ de̱de̱. 56Niga ol wak a̱ru̱kku̱ talaben ko̱! A̱gga̱yyu̱ niga ming a̱du̱wa̱nnu̱ kaal cik i̱ye̱la̱i̱
         lo̱o̱ta̱ ngatu ki cik aavtte ta̱mu̱-kenga. Ogon zin ku̱ ci iróng niga a̱gga̱yyu̱ kar
         u̱du̱kta̱ kaal cik i̱i̱nya̱ ciko ko̱?”57“Nya ming iróng niga ettedu e̱le̱tti̱ne̱ zoz ci een de̱de̱ ngatinno̱ng ko̱? 58Ming ovvoyyu ki e̱e̱t ci adangnyi i̱nne̱t lo̱ki̱ka̱, abunna ming aganonu goola, icima
         okkoyyi enne i̱nne̱t rok alaan, kar alaani kanyi i̱nne̱t aciiroc, kar aciiroci ku̱ju̱ke̱i̱
         i̱nne̱t lagam. 59Ka̱du̱wa̱ki̱ anna i̱nne̱t zoz ci een de̱de̱, iróng atin i̱nna̱ aryai ming ngen ru̱k
         o̱ro̱bi̱ya̱c.”
         
            
               	Gwo̱o̱ wa apadpadi gon udut: Een necu gwo̱o̱ ci okko Ta̱mu̱ta̱dde̱n azane ol cik abure nonno. IkebO̱no̱zzo̱k 20:7-15.

Uturtta mu̱nye̱n icima a̱da̱i̱to̱1Imma i̱i̱te̱ne̱ neci ele, anyak da̱ ol u̱gge̱ cik u̱du̱kta̱k Ye̱su̱ zoz ci ol cik
         Ga̱li̱li̱ ongotan Pilato bi̱ye̱ cigge̱k ki wawa cigge̱k. 2Abarizek zin Ye̱su̱ nogo, “I̱no̱nnu̱ niga ommog mu̱nye̱na̱ cik ol cik Ga̱li̱li̱ aavtte
         ngatu ko̱, olli Ga̱li̱li̱ veelek eci nege ipirta go̱o̱le̱ necu? 3Ka̱du̱wa̱kku̱ng anna i̱ge̱ta̱, i̱llo̱i̱! Ma̱i̱je̱ ming ngen niga uturtta mu̱nye̱n
         ciggo̱k, aditannung mu̱nye̱na̱ ne̱ke̱ i̱ge̱t do̱o̱k. 4Icima ol balik e̱e̱ggi̱n omoto ki tu̱rge̱ balik aditai baling i̱ta̱k nogo ce̱e̱z ci
         wu̱u̱ni̱ aave ngati een Siloam ke̱, i̱no̱nnu̱ niga gerze da̱ nege oroot kommogit ol
         ne̱k abak Jerusalema ko̱? 5Ka̱du̱wa̱kku̱ng anna i̱ge̱ta̱, i̱llo̱i̱! Abarik ming iróng niga urtannu mu̱nye̱n ciggo̱k,
         aditannung atin mu̱nye̱na̱ ne̱ke̱ i̱ge̱t bu̱k veelek.”Tubzenet ci keet ci een manggac iróng a̱a̱ri̱6Kar zin Ye̱su̱ ku̱du̱wa̱k nogo tubzenet cu: “Anyak da̱ e̱e̱ti̱ keet ci een manggac,
         arirek ma̱na̱ cinne, kar enne kuk korong o̱ya̱u̱ cik keet neci, abarik iróng enne
         ngen amuda imma. 7Izek zin enne e̱e̱t ci ebek ma̱na̱ ko̱ ne, ‘I̱yo̱ko̱ kowo gon anna ma̱na̱ cu e̱rki̱nya̱
         i̱i̱yo̱, iróng zin kamuda o̱ya̱u̱ u̱gge̱. Ettedak keet necu lo̱o̱c! Nya ming angaba
         keet necu lo̱o̱c ko̱?’8“O̱bo̱de̱k zin e̱e̱ti̱ neci, ‘Ddi̱ki̱ryo̱i̱t, tungek keet necu ka̱vvu̱ do̱ e̱rki̱t
         co̱de̱, ka̱da̱ atin anna vu̱rru̱t cinne kar ku̱du̱te̱k coolo. 9Ming a̱bbi̱re̱ atin keet necu atilola, abunna! Ming iróng a̱bbi̱re̱, kengedak atin
         zin lo̱o̱c.’”Angaru Ye̱su̱ ngaa ci ngooli I̱i̱te̱ne̱ wa Yu̱bze̱nto̱10Imma da̱ I̱i̱te̱ne̱ wa Yu̱bze̱nto̱ edemez Ye̱su̱ ol Ce̱e̱ze̱ wa Lawinto, 11kar da̱ nginati anyak ngaa ci a̱du̱l kuuloci nonno kize ngool e̱rki̱nya̱ omoto ki
         tu̱rge̱. Ugulume zin da̱ bo̱i̱c cinne iróng ngen uule kibil ṯop. 12Baling icin Ye̱su̱ nonno, utu zin ngaa neci ngooli ke̱ kar kizek ne, “Ngaa cu, ogjai
         i̱nna̱ morize necu.” 13Kar zin enne katadek nonno azzin ciginnek, kar enne ataman niko kibil ṯop kar kitina
         Ta̱mu̱ta̱dde̱n.14Imma ddi̱ki̱ryo̱i̱ti̱ wa Ce̱e̱ze̱ wa Lawinto omoze oroot, eci Ye̱su̱ angaru ngaa wa
         ngooli ko̱ I̱i̱te̱ne̱ wa Yu̱bze̱nto̱, kar kizek ol ne, “Anyak i̱i̱nya̱ torkonom cik
         li̱ngli̱ngo̱nta̱k. I̱vi̱ta̱ zin kar abunna ovvo e̱le̱tti̱ cuggo̱k adimane i̱i̱te̱ne̱
         ci a̱li̱ngli̱nge̱ ol, iróng een I̱i̱te̱ne̱ wa Yu̱bze̱nto̱.”15O̱bo̱de̱k zin Manyi nonno, “Niga ol cik a̱ru̱kku̱ talaben ko̱! Iróng gon niga do̱o̱k
         I̱i̱te̱ne̱ wa Yu̱bze̱nto̱ owanu tiin icima zi̱gi̱re̱ boora kar aanycik maam? 16Iróng zin ngaa icu een buweenyi Aburahami, wa aminye Sitani e̱rki̱nya̱ omoto ki tu̱rge̱
         ko̱, aburnnu, ming eelai enne I̱i̱te̱ne̱ wa Yu̱bze̱nto̱ gi̱i̱ye̱ ci aminye nonno ko̱?”17Baling u̱du̱wa̱ enne zoz necu, adak zin a̱li̱ya̱ni̱ ol balik adang nonno ke̱ do̱o̱k,
         imma ol do̱o̱k atalne gi̱i̱ye̱ ci abunna u̱tu̱gu̱ enne ko̱.Tubzenet ci bu̱ra̱co̱co̱ ki gi̱i̱ ci amukcari(Ma̱te̱yo̱ 13:31-33; Marko 4:30-32)18I̱jji̱nno̱ zin Ye̱su̱, “Ogon ba̱a̱li̱ne̱t ci Ta̱mu̱ta̱dde̱no̱ kiwagon ni̱i̱? Katubuzi
         wo̱ye̱ anna ki gi̱i̱ jang? 19Ogon ki bu̱ra̱co̱c ci bolbolento, ci okkoye e̱e̱ti̱ kar kirir ma̱ne̱ cinne. Alize
         zee kize keet, kar iballi cik a̱vvu̱ ta̱mu̱-kenga keteehenyit ce̱e̱zi̱ cigge̱k alawoi
         cik keet neci.”20I̱jji̱nno̱ zin bo̱do̱k Ye̱su̱ dee, azi ne, “Katubuzi wo̱ye̱ anna ba̱a̱li̱ne̱t ci Ta̱mu̱ta̱dde̱no̱
         ki nya? 21Ogon ki nyigita cik meertak cik adima ngaa kar kongotanek ki ovou ci a̱ppwe̱ kar vu̱rrta̱
         aabub kize lata.”Tatug ci luduci(Ma̱te̱yo̱ 7:13-14,21-23)22Uk zin Ye̱su̱ oto o̱ro̱gjo̱we̱, edemez ol o̱ro̱gjo̱we̱ ngati okkoye enne Jerusalema.
         23I̱jji̱n zin e̱e̱ti̱ imma nonno, “Manyi, ovvo atin ol cikidik amuda ti̱ri̱ze̱ne̱t?”Izek enne nogo ne, 24“U̱tu̱gu̱z li̱ngli̱ngo̱n do̱o̱k kar i̱tto̱z tatug ci luduci, ka̱du̱wa̱kku̱ng anna
         i̱ge̱ta̱, eci ol cik meelek orong atin ki̱tto̱zo̱, iróng zin nege uule ki̱tto̱zo̱.
         25Ming okko manyi ce̱e̱z ingazi lak co̱de̱ kar kunyug tatug, abilnnu atin niga reena
         ilalu oṯokṯokwanu tatug, ‘Ddi̱ki̱ryo̱i̱t, oowikket agit tatug.’“Ma̱i̱je̱ atin enne abarizi, ‘Iróng anna ka̱gga̱yyu̱ng icima a̱vvu̱nnu̱ niga nga.’26“A̱nne̱kku̱ atin niga nonno ne, ‘Kadaktowa ba̱li̱ye̱ naga kar bo̱do̱k kuuda maam ki
         i̱nne̱ta̱, kar bo̱do̱k i̱nna̱ demez ol go̱o̱lo̱we̱ cik o̱ro̱gjo̱k cigga̱k.’27“Ma̱i̱je̱ atin enne abariz zoz cunno̱ng, ‘Iróng anna ka̱gga̱yyu̱ng icima a̱vvu̱nnu̱
         niga nga. Oto, niga ol wak gon ogonnu kaal cik gerzek ko̱.’28“A̱lu̱yyu̱ atin niga oroot, kar bo̱do̱k adait e̱le̱tti̱ ngati ovvo acinnu Aburaham,
         I̱sa̱ko̱, Ya̱ko̱bo̱ ki a̱ri̱tto̱k ba̱a̱li̱nte̱ ci Ta̱mu̱ta̱dde̱no̱, abarik atin Ta̱mu̱ta̱dde̱n
         ottokung i̱ge̱ta̱ oot twa̱. 29A̱vvu̱ zin atin ol o̱ro̱gjo̱we̱ cik lo̱o̱tu̱ ko̱ veelek, kar karakta ngintinne̱ng
         kwo̱o̱re̱ ci aave ba̱a̱li̱nte̱ ci Ta̱mu̱ta̱dde̱no̱. 30De̱de̱, anyak ol cik e̱e̱ggi̱n vu̱rrti̱ ovvo atin nege e̱e̱ggi̱n o̱o̱tti̱, kar cik
         e̱e̱ggi̱n o̱o̱tti̱ ovvo atin nege e̱e̱ggi̱n vu̱rrti̱.”A̱lu̱ Ye̱su̱ zo̱ze̱ ci Jerusalemi31Imma i̱i̱te̱n neci i̱vi̱tta̱k olli Varacisi Ye̱su̱ kar kizettek nonno ne, “Tungek
         ngin necu lo̱o̱c kar bit ngamani. Orong He̱ro̱di̱ ku̱ru̱wi̱n!”32Abarizek zin enne nogo, “I̱mi̱rrte̱ oot u̱du̱kta̱k i̱re̱r neci, ‘Kottoi anna kuulo
         cik lo̱rye̱nta̱k kar kangaru ol wazin necu ki loza, kar i̱i̱te̱n ci een i̱i̱yo̱ kuzuca
         atin anna gi̱i̱ ci korongi ku̱tu̱gu̱.’ 33Imma zin kaale do̱o̱k, korongi anna koto wazin necu ki loza kar i̱i̱te̱n ci reng,
         i̱llo̱i̱ atin a̱ri̱to̱i̱t imma ci okko a̱da̱i̱ reena Jerusalema!Irez Ye̱su̱ olli Jerusalemi(Ma̱te̱yo̱ 23:37-39)34“Olli Jerusalemi, olli Jerusalemi, niga ol wak i̱di̱tta̱ a̱ri̱tto̱k cik zoz ci Ta̱mu̱ta̱dde̱no̱,
         kar kovoccit biyene ol wak i̱tto̱na̱kku̱ng Ta̱mu̱ta̱dde̱n i̱ge̱ta̱, korongi gon anna
         kuluta dooli ciggo̱k ngi̱nto̱de̱, ki ming alutak tuulici jooro ṯaaba ciginnek, abarik
         niga aburnnu! 35Icinnet, utungozik ce̱e̱z cunno̱ng lo̱o̱c. Ka̱du̱wa̱kku̱ng anna i̱ge̱ta̱, iróng atin
         niga ngen acinnang bo̱do̱k zee ming izetu ne, ‘U̱mu̱yu̱k Ta̱mu̱ta̱dde̱n e̱e̱t ci a̱kku̱
         zare cik Manyi.+’- ”
         
            
               	E̱e̱t ci a̱kku̱ zare cik Manyi: Een e̱e̱ti̱ neci Ye̱su̱.

Aave Ye̱su̱ ce̱e̱ze̱ ci e̱e̱t ci een Varacis1Imma I̱i̱te̱ne̱ wa Yu̱bze̱nto̱ co̱de̱, baling okko da̱ Ye̱su̱ da̱i̱ne̱t ce̱e̱ze̱ ci
         e̱e̱t ci Varacisi a̱ddi̱ki̱re̱, egelem da̱ ol nonno oroot. 2Anyak da̱ bo̱do̱k e̱e̱t ci i̱i̱ve̱ zoona ki azzin nginati. 3I̱jji̱n zin Ye̱su̱ olli Varacisi ki de̱me̱zzo̱k wak anyak arizet cik lo̱ti̱nno̱u̱,
         a̱nne̱k ne, “Abunna ming angaru e̱e̱ti̱ ol I̱i̱te̱ne̱ wa Yu̱bze̱nto̱ icima gerza?”
         4Abarik nege ijaktte li̱i̱m. A̱gga̱m zin Ye̱su̱ e̱e̱t bali omori ke̱, kar enne kangaru
         nonno kar kaanyik kuk.5Kar zin enne ki̱jji̱n nogo, “Ming anyak e̱e̱ti̱ imma ngatinno̱ng do̱le̱c icima tomot
         ci a̱yu̱we̱ mora ecito I̱i̱te̱ne̱ wa Yu̱bze̱nto̱, iróng wo̱ye̱ atin i̱nna̱ anguwak
         nonno re̱e̱nu̱n ataman?” 6I̱llo̱i̱ zin zoz ci a̱du̱wa̱ nege.7Baling icin Ye̱su̱ ol ming ahala ngintik riilik aavtte nege ngati da̱i̱nto̱ ko̱, u̱du̱wa̱k
         zin enne nogo tubzenet cu: 8“Ming awuyi e̱e̱ti̱ kwo̱o̱re̱ ci rucento, ma odohize ahala nginti aavtte ol wak a̱ddi̱ki̱re̱,
         icima ette awa ol cik a̱ddi̱ki̱re̱ ommogi i̱nne̱ta̱. 9Ming een niko, okko e̱e̱ti̱ ci awani ko̱ okko atin a̱nne̱ki̱ ne, ‘Tinga je̱e̱na̱ anyik
         e̱e̱t necu lecer.’ Adaki zin i̱nne̱t a̱li̱ya̱ni̱, abunna ming aave i̱nna̱ nginti iróng
         riil oroot. 10Abarik, ming awuyi manyi ce̱e̱z, a̱vvu̱ ngati iróng riil oroot, kar ming okko manyi
         ce̱e̱z a̱kku̱, okko atin enne a̱nne̱ki̱ ne, ‘Goona, tinga a̱vvu̱ ngati abunna ko̱.’
         Kar atin e̱re̱nno̱wa̱ ne̱k aavtte nginati ke̱ do̱o̱k ko̱to̱ngo̱o̱lte̱i̱n. 11Eci ngati e̱e̱t imma ci odong ele cinne okko atin obodane ele, okko e̱e̱ti̱ ci obodane
         ele okko atin odongnye.”Eela ol wak amati12U̱du̱wa̱k zin bo̱do̱k Ye̱su̱ manyi ce̱e̱z, “Ming awak i̱nna̱ ol da̱i̱ne̱t, ma awa
         gonoggu ki boor cigunnek ki i̱tto̱k do̱, ming awa i̱nna̱ ol ne̱ko̱ do̱, e̱e̱ggi̱n
         ol ne̱ko̱ cik loza ovvo a̱ru̱k nga̱bo̱lo̱ ci da̱i̱ne̱t cigunnek ko̱. 13Abarik ming awak i̱nna̱ ol da̱i̱ne̱t, tuwa ol wak amati ki ol wak ru̱be̱ni̱k ki cik
         ngoolik, 14kar atin i̱nna̱ ma̱yu̱we̱. Ming iróng nege wo̱ye̱ a̱ru̱k nga̱bo̱lo̱, okko atin Manyi
         a̱ru̱we̱ki̱ nga̱bo̱lo̱ ming ovvo atin ol cik abunna ingazi daiza.”Tubzenet wa Kwo̱o̱r ci A̱ddi̱ki̱re̱(Ma̱te̱yo̱ 22:1-10)15Baling izik e̱e̱ti̱ bali adakce ki Ye̱su̱ nga̱to̱de̱ ke̱ zoz neci, izek zin enne Ye̱su̱
         ne, “A̱mu̱yu̱k atin Ta̱mu̱ta̱dde̱n e̱e̱t ci atin adak kwo̱o̱r ba̱a̱li̱nte̱ ci Ta̱mu̱ta̱dde̱no̱.”16Abariz zin Ye̱su̱, “Anyak e̱e̱t imma ci adiman kwo̱o̱r ci a̱ddi̱ki̱re̱ kar enne kutu
         ol cik meelek. 17Baling ubunntta da̱i̱ne̱t, i̱tto̱n zin enne du̱ca̱i̱t cinne abunna ming okko awu ol
         balik awa enne ke̱, a̱nne̱k ne, ‘I̱vi̱ta̱, ubunntta kaala do̱o̱k.’18“Abarik nege do̱o̱k iróng ngen a̱vvu̱. Azi e̱e̱ti̱ ci oowu ne, ‘Kutuwa anna ma̱na̱
         jor, korongi la̱du̱n kuk kicin ma̱na̱ neci. La, lema zoz cinanni.’19“Azi bo̱do̱k e̱e̱ti̱ imma ne, ‘Kutuwa anna kaal tu̱r cik e̱e̱vi̱ne̱ o̱le̱nya̱, kokko
         anna katimani kaal ne̱ke̱. Iróng bai anna ka̱kku̱ni̱.’20“Azi bo̱do̱k e̱e̱ti̱ imma ne, ‘Karuce anna bali jor ko̱, iróng anna ka̱kku̱ni̱.’21“I̱mi̱re̱ zin du̱ca̱i̱ti̱ kar ku̱du̱wa̱k ddi̱ki̱ryo̱i̱t cinne. Kar zin enne komoze
         kar ku̱du̱wa̱k du̱ca̱i̱t cinne, ‘Bit reena go̱o̱lo̱we̱ ataman ki loritwane cik o̱rgu̱
         kar nyaha ol cik amati, ol cik nganynganyik zoona ki cik ru̱be̱ni̱k ki cik ngoolik.’22“U̱du̱wa̱k zin du̱ca̱i̱ti̱ ddi̱ki̱ryo̱i̱t cinne, ‘Ddi̱ki̱ryo̱i̱t, ku̱tu̱gu̱ zoz ci
         a̱du̱wa̱ i̱nna̱ ke̱, abarik ngen kanyak nginti a̱ppwe̱ dee.’23“Izek zin ddi̱ki̱ryo̱i̱ti̱ du̱ca̱i̱t cinne ne, ‘Bit reena go̱o̱lo̱we̱ ki loritwane
         anyik ol ki̱vi̱ta̱, kar atin ce̱e̱z cinanne kibbit ol. 24Ka̱du̱wa̱kku̱ng anna i̱ge̱ta̱, iróng atin ol balik kawa anna oowa ke̱ atari da̱i̱ne̱t
         cik kwo̱o̱r cinanni ko̱.’”Baiz ci eene e̱e̱ti̱ nuyait(Ma̱te̱yo̱ 10:37-38)25Anyak da̱ kollen cik meelek eron ki Ye̱su̱, kar enne kutuhuwe kizek nogo ne: 26“Ming a̱kku̱nna̱ka̱ e̱e̱ti̱ imma annita kar iróng ireza annit kommog baatinne ki yaatinne,
         ngaa cinne ki dooli, ki gotonoggi ki ngonoggi, ki ruget cinne bu̱k, iróng enne een
         nuyait cinanni. 27Kar ming iróng e̱e̱ti̱ imma odong ta̱la̱ke̱c cinne kar kunuwan, iróng wo̱ye̱ enne
         een nuyait cinanni.”28“Wo̱ye̱ ming orong e̱e̱ti̱ co̱de̱ ngatinno̱ng keteeheny ce̱e̱z ci a̱ddi̱ki̱re̱ okko
         ta̱dde̱na̱. Iróng wo̱ye̱ enne arrak aave lo̱o̱ta̱ kar kikeb kaal cik adak o̱ro̱bi̱ya̱
         izong ming anyak enne o̱ro̱bi̱ya̱ cik edecane ce̱e̱z neci? 29Eci ming adawek enne lolanya kar iróng ngen uule kar kedecak ce̱e̱z neci, ming ovvo
         ol acin, aranne atin ol do̱o̱k nonno, 30azi ne, ‘Akane e̱e̱ti̱ cu teheenyinet iróng ngen edeca.’31“Icima wo̱ye̱ ming orong alaani kuk illa ki alaan imma. Iróng wo̱ye̱ enne arrak aave
         lo̱o̱ta̱ kar kicin ming uule enne, ming anyak aciir i̱bbo̱nge̱t omoto (10,000), okko
         wo̱ye̱ enne ommog alaan ci anyak aciir i̱bbo̱nge̱t moten rama (20,000)? 32Ming iróng enne uule, i̱tto̱n atin enne ol u̱gge̱ koot oowa ngati alaan neci, kar
         enne ki̱jji̱n zoz ci aganone nege. 33Ogon bo̱do̱k go̱o̱le̱ necu, ming iróng e̱e̱ti̱ imma ngatinno̱ng ungnek kaal cik anyak
         enne lo̱o̱c, iróng enne wo̱ye̱ een nuyait cinanni.Mile ki tukulec(Ma̱te̱yo̱ 5:13; Marko 9:50)34“Abunna mile, ma̱i̱je̱ ming amaktala, adimanai wo̱ye̱ kemed kize mile bo̱do̱k ku̱?
         35Iróng agano ming ka̱du̱te̱k lo̱o̱c icima kanyik kize lobonok; a̱ju̱ko̱ni̱k tu̱.“Ming anyak e̱e̱ti̱ imma iin, anyik nonno kiziyo.”

Tubzenet ci a̱zze̱t ci a̱zze̱(Ma̱te̱yo̱ 18:12-14)1Imma i̱i̱te̱n imma u̱lu̱tte̱ ol wak a̱gga̱ma̱ ol mucuru ki olli mu̱nye̱nu̱ do̱o̱k,
         kar kuburuktek Ye̱su̱ orgen. 2Ma̱i̱je̱ olli Varacisi ki de̱me̱zzo̱k wak lo̱ti̱nno̱u̱ utuburet nong, izeto ne, “Awa
         e̱e̱ti̱ cu olli mu̱nye̱nu̱ kar enne kadakto ki nogo.”3U̱du̱wa̱k zin Ye̱su̱ nogo tubzenet cu: 4“Ming wo̱ye̱ anyak e̱e̱ti̱ imma ngatinno̱ng a̱zza̱ o̱bo̱n co̱de̱ kar zin co̱de̱ ki̱zzi̱
         zara. Iróng wo̱ye̱ enne ungnek gonoggi bo̱ngi̱t kar zin kuk korong neci o̱de̱ ke̱
         zee kuruba? 5Kar ming okko enne aruba a̱zze̱t neci, odongek i̱nya̱ talninta, 6kar kuk ce̱e̱za̱. Kar enne kutu gonoggi ki ol cik locaryak nga̱to̱de̱ kar kize ne,
         ‘Katalto ki annita; kuruba anna a̱zze̱t cinanni bali a̱zze̱ ke̱.’ 7Ka̱du̱wa̱kku̱ng zin ogon atin talninet niko ta̱mu̱-kenga ngati e̱e̱t co̱de̱ mu̱nye̱nu̱
         ming utura mu̱nye̱n ciginnek, ommog ol cik e̱e̱ggi̱n moten torkoc ki torkoc cik abunna
         iróng anyak mu̱nye̱n.Tubzenet ci o̱ro̱bi̱ya̱c ci a̱zze̱8“Icima ming anyak ngaa o̱ro̱bi̱ya̱ cik e̱e̱ggi̱n ziik omoto kar co̱de̱ ki̱zzi̱. Iróng
         wo̱ye̱ enne atukul urez, a̱vi̱l ce̱e̱z kar korongo idic bak okko enne aruba? 9Kar ming okko enne aruba, okko enne awa gonoggi ki olli locaryak nga̱to̱de̱ kar kize
         ne, ‘Katalto ki annita; kuruba anna o̱ro̱bi̱ya̱c cinanni bali a̱zze̱ ke̱.’ 10Imma go̱o̱le̱ necu dee, ka̱du̱wa̱kku̱ng anna i̱ge̱ta̱, anyak talninet ngati aavtte
         anjilonya cik Ta̱mu̱ta̱dde̱no̱ ming utura e̱e̱ti̱ co̱de̱ mu̱nye̱n ciginnek.”Tubzenet ci lo̱gu̱t ci a̱zze̱11Ngen Ye̱su̱ ozoz dee: “Anyak e̱e̱t imma ba̱li̱ye̱ ci anyak logoz rama. 12A̱nne̱k zin ngerinne wa dici baatinne ne, ‘Baba, inya kaal cik atin kokko anna karagizi
         kaale cigunnek ko̱ i̱yo̱ko̱ niko.’ Engerek zin enne kaal do̱o̱k logoz ciginnek.13“Ataman niko, uluta ngerinne wa dici ko̱ kaal cik anyak enne do̱o̱k, kar kuk lo̱o̱ce̱
         emani reena kar kimice o̱ro̱bi̱ya̱ ciginnek. 14Baling edeca enne o̱ro̱bi̱ya̱ do̱o̱k, adak da̱ lo̱o̱c neci magiz ci a̱ddi̱ki̱re̱,
         atamat zin enne. 15Uk zin orong li̱ngli̱ngo̱n ngati e̱e̱t ci lo̱o̱c neci, kar e̱e̱ti̱ neci ki̱tto̱n nonno
         kuk kebek batakwa. 16Orong enne kibbizitan keng cinne da̱i̱nte̱ cik adak batakwana ko̱, abarik ngen zin
         da̱ e̱e̱ti̱ imma kanyik nonno gi̱i̱ imma.17“Baling uk enne i̱no̱n do̱, ize enne ne, ‘E̱e̱ggi̱n du̱cca̱ha̱ cik a̱li̱ngli̱ng ki
         baba anyak da̱i̱ne̱t cik ungnek lo̱o̱c, kar ngatu anna ka̱da̱i̱ magiz! 18Kokko atin anna ka̱mi̱re̱ kokko ngati baba kar kizek nonno ne, baba, ku̱tu̱gu̱ anna
         mu̱nye̱n ngati ta̱mu̱-kengo ki i̱nne̱t bu̱k. 19Iróng zin anna ngen kaganona ming awuya ol kize ngerunne; tu̱gu̱ annit ki i̱yo̱ko̱
         du̱ca̱i̱ti̱ co̱de̱ ci a̱li̱ngli̱ng ki i̱nne̱t ko̱.’ 20Itinga zin enne je̱e̱na̱ kar ki̱mi̱re̱ kuk ngati baatinne.“Ma̱i̱je̱ baling ngen enne aave reena many, edenya da̱ baatinne nonno ming a̱kku̱
         kar zinin cinne kibbit rezinet nonno; i̱vi̱r enne uk ngati ngerinne, a̱gga̱m nonno
         azzine kar kizza nonno oroot.21“A̱nne̱k zin ngerinne nonno ne, ‘Baba, ku̱tu̱gu̱ anna mu̱nye̱n ngati ta̱mu̱-kengo
         ki ngatunne bu̱k. Iróng anna kaganona ming ke̱e̱ni̱ ngerunne.’22“Ma̱i̱je̱ baatinne izek du̱cca̱k waginnek ne, ‘Itingaz ataman! Oot anyaktta ru̱u̱m
         ci een jor, kar kuburuc ngeranni. I̱ti̱mte̱k nonno zu̱rte̱ni̱t va̱lla̱i̱t, kar zin
         bo̱do̱k i̱ti̱mte̱k nonno caava zo̱o̱. 23Anyaktta mo̱o̱le̱t ci adiye kar otodongit. Kadait kwo̱o̱r kar kurugumet. 24Eci ngeranni cu a̱da̱k ba̱li̱ye̱; imma i̱yo̱ko̱ urug bo̱do̱k.’ A̱ka̱tte̱ zin nege
         kwo̱o̱r.25“Imma da̱ ngerinne wa a̱ddi̱ki̱re̱ ngen aave manato mu̱u̱ra̱. Baling i̱ki̱ya̱ enne
         kar kojongoz ce̱e̱z, aziye lo̱ng ki rugumon. 26Utu zin enne du̱ca̱i̱t co̱de̱ kar ki̱jji̱n nonno nya ci ogone ko̱. 27O̱bo̱de̱k zin du̱ca̱i̱ti̱ nonno, a̱nne̱k ne, ‘Oboda gotonnu, kar baatunne kotodongek
         nonno mo̱o̱le̱t ci adiye eci oboda enne ce̱e̱z labak.’28“Utubur zin gotoniya wa a̱ddi̱ki̱re̱ nong kar kutubur ki̱tto̱ ce̱e̱z. Kar baatinne
         kuk reena kuk kilalek nonno. 29Ma̱i̱je̱ enne abarizek baatinne, a̱nne̱k ne, ‘Cinno! E̱rki̱nya̱ ciko do̱o̱k ka̱li̱ngli̱ngngo̱ni̱ki̱
         anna i̱nne̱ta̱ kiwagon du̱ca̱i̱ti̱, ngen i̱i̱te̱n imma anna kutubur zoz cunne. Ngen
         zin i̱nna̱ inya annit rok nyoon cidici kar anna kadakta ki gonogga. 30Ma̱i̱je̱ ming okko ngerunne wa egerzan kaal cigunnek ngaane cik e̱e̱ggi̱n a̱li̱ya̱k
         ko̱ oboda ce̱e̱z, otodongeu zin i̱nna̱ nonno mo̱o̱le̱t ci adiye!’31“Izek zin baatinne nonno ne, ‘Ngeranni, aave i̱nna̱ odohize ki annit ngatu, kar kaala
         cik kanyai anna ko̱ een do̱o̱k cigunnek. 32Abarik abunna kadak naga kwo̱o̱r kar katalit, eci gotonnu icu a̱da̱k ba̱li̱ye̱ kar
         i̱yo̱ko̱ urug bo̱do̱k; i̱zzi̱ enne ba̱li̱ye̱ umudai zin.’” 

Tubzenet ci e̱e̱t wa a̱gga̱m kaal zinine ci gerze1U̱du̱wa̱k Ye̱su̱ nuyak waginnek tubzenet cu: “Anyak ba̱li̱ye̱ e̱e̱t ci een jaitot
         ci anyak ddi̱ki̱ryo̱i̱t ci a̱li̱ngli̱ng ki nonno ci aminye kaal ciginnek. 2Utu zin i̱to̱i̱ti̱ ddi̱ki̱ryo̱i̱t kar ki̱jji̱n nonno, ‘Nya ci kazii anna zo̱ze̱ cunne
         ko̱? Teher zin kaal cik a̱li̱ngli̱nge̱ i̱nna̱ do̱o̱k, eci iróng atin i̱nna̱ e̱e̱ni̱
         ddi̱ki̱ryo̱i̱t bo̱do̱k.’3“A̱nne̱k ddi̱ki̱ryo̱i̱ti̱ ele cinne ne, ‘Ku̱tu̱gu̱ i̱yo̱ko̱ anna nya? Okko i̱to̱i̱ti̱
         okkoye li̱ngli̱ngo̱n ngatinanni. Iróng anna kuuli e̱e̱vi̱ne̱t, adaka bo̱do̱k a̱li̱ya̱ni̱
         ming kokko kala ol. 4Ka̱gga̱ atin anna gi̱i̱ ci kogonni kar ming kottowe li̱ngli̱ngo̱ne̱ cinanni ko̱, ovvo
         atin ol a̱gga̱ma̱na̱ ce̱e̱zi̱nne̱ cigge̱k.’5“Utu zin enne ol wak anyak ngabolet cik i̱to̱kta̱k ko̱ e̱co̱de̱ e̱co̱de̱. I̱jji̱n
         enne e̱e̱t wa een oo, ‘Anyai i̱nna̱ ngabolet izong?’6“O̱bo̱de̱k zin e̱e̱ti̱ neci nonno, ‘Kanyai anna coviyanya o̱bo̱n co̱de̱ cik maal ci
         i̱ngi̱ro̱u̱.’“U̱du̱wa̱k zin ddi̱ki̱ryo̱i̱ti̱ nonno, ‘Dima waraga cunne, a̱vvu̱ lo̱o̱ta̱ ataman,
         kar teherik waraga necu coviyanya moten tu̱r.’7“I̱jji̱n zin bo̱do̱k ddi̱ki̱ryo̱i̱ti̱ nga̱bo̱le̱ni̱t imma dee izek ne, ‘Anyai i̱nna̱
         ngabolet izong?’“O̱bo̱de̱k zin enne, ‘Ka̱ru̱we̱k atin anna i̱to̱i̱t labi cuwalit i̱bbo̱ng co̱de̱ (1,000).’“U̱du̱wa̱k zin enne nonno, ‘Dima waraga cunne nga̱bo̱le̱tu̱ kar teherik cuwalit cik
         labinu obet tu̱rge̱ (800).’8“Innat zin i̱to̱i̱ti̱ ddi̱ki̱ryo̱i̱t ci a̱li̱ngli̱ng ki nonno ko̱ eci enne u̱tu̱gu̱
         kaal genyize cinne. Eci ol cik lo̱o̱c cu anyak genyiz ci ogon nege ngati owowone ki
         ol u̱gge̱, kommog ol cik abak zo̱ze̱ ci een de̱de̱. 9Ka̱du̱wa̱kku̱ng anna i̱ge̱ta̱, i̱li̱ngli̱ngte̱ i̱to̱kze̱t ci lo̱o̱tu̱ abunna ming
         amudannu gonogget, ming okko i̱to̱kze̱t neci edeccai, kar atin ol kelemtaung i̱ge̱ta̱
         baize ci abakku udut.10“Ming azunne e̱e̱ti̱ imma li̱ngli̱ngo̱n cinne kaale cik kidik, anyonik atin nonno
         li̱ngli̱ngo̱n ci a̱ppwe̱, ming iróng e̱e̱ti̱ imma azunne kaal cikidik iróng atin enne
         azunne kaal cik meelek bu̱k. 11Ming iróng niga a̱gga̱yyu̱ gga̱mi̱ne̱t i̱to̱kze̱t ci lo̱o̱tu̱ ngatu, ngene atin ci
         a̱a̱nyu̱ng a̱gga̱mi̱t i̱to̱kze̱t wa een de̱de̱? 12Ming iróng niga ngen a̱gga̱mnyu̱ kaal cik a̱a̱nyu̱ng e̱e̱ti̱ imma ko̱ ju̱rru̱m, ngene
         ci wo̱ye̱ a̱a̱nyu̱ng kaal kize cunno̱ng?13“I̱llo̱i̱ du̱ca̱i̱t imma ci a̱li̱ngli̱nge̱k ddi̱ki̱ryyo̱k rama. A̱li̱ngli̱ng atin
         enne ngati ddi̱ki̱ryo̱i̱t co̱de̱ kar kamaroi co̱de̱, icima a̱li̱ngli̱nge̱k enne co̱de̱
         kar kutubur co̱de̱. Iróng wo̱ye̱ niga a̱li̱ngli̱nge̱kku̱ Ta̱mu̱ta̱dde̱n ki o̱ro̱bi̱ya̱.”Ma odongnyu e̱le̱tti̱ ciggo̱k(Ma̱te̱yo̱ 11:12-13; 5:31-32; Marko 10:11-12)14Baling iziyyet ol cik een Varacis wak gon irez o̱ro̱bi̱ya̱ oroot ko̱ zoz neci, kar
         zin nege kangarunyanit ngu̱mti̱ ngati Ye̱su̱. 15Kar zin enne kizek nogo ne, “Orongnyu niga i̱ye̱lta̱ e̱le̱tti̱ cuggo̱k izet ol cik
         abunnanu eberene cik ollu, ma̱i̱je̱ Ta̱mu̱ta̱dde̱n a̱gga̱ zi̱nze̱tti̱ ciggo̱k. Imma
         kaala cik irez ol cik lo̱o̱tu̱ oroot, e̱e̱ggi̱n kaal cik gerzek ngu̱me̱ ci Ta̱mu̱ta̱dde̱no̱.”16A̱nne̱k zin bo̱do̱k Ye̱su̱ nogo ne, “Uwakte lo̱ti̱nno̱wa̱ cik Musesi ki zoz ci a̱ri̱tto̱u̱
         zee rok Jon. Kar zin vu̱rrta̱ i̱i̱te̱ne̱ neci, uwaktozik zin ol kaviyaha cik abunna
         obod ki ba̱a̱li̱ne̱t ci Ta̱mu̱ta̱dde̱no̱, kar ol do̱o̱k kadangtek e̱le̱tti̱ cigge̱k
         ba̱a̱li̱ne̱t cinne. 17Obokce wo̱ye̱ ngati ta̱mu̱-kengo ki lo̱o̱c ming a̱zze̱ ne dakdak, i̱llo̱i̱ zin atin
         gi̱i̱ imma cidici ci a̱zze̱ lo̱ti̱nno̱we̱ cik Musesi.18“Ming oog e̱e̱ti̱ imma ngaa cinne+ kar zin kuruca ngaa imma, a̱wu̱l enne ngaa cinne, kar bo̱do̱k e̱e̱ti̱ ci a̱ti̱k ngaa
         ci oog mac cinne, a̱wu̱l enne mac cinne.E̱e̱t ci een i̱to̱i̱t ki Lazaru19“Anyak da̱ ba̱li̱ye̱ e̱e̱t imma ci een i̱to̱i̱t aburuc ru̱u̱m ci een lo̱ddi̱ng adak
         o̱ro̱bi̱ya̱ cik meelek, abak enne odohize baiz ci e̱e̱t ci een bo̱to̱ro̱c. 20Okko arane cinne aave e̱e̱ti̱ ci amati ala ol o̱ro̱bi̱ya̱ een zara Lazaru, een da̱
         ele cinne do̱o̱k ngoddocet. 21Orong enne kadak da̱i̱ne̱t ne̱k i̱i̱na̱ ngati e̱e̱t ci een i̱to̱i̱t ko̱. A̱vvu̱ gon
         rok urzi ovvo alakad ngoddocet ciginnek.22“I̱ki̱ya̱ zin i̱i̱te̱ni̱ imma, a̱da̱k zin e̱e̱ti̱ ci gon alaye ko̱ kar zin anjilonya
         cik Ta̱mu̱ta̱dde̱no̱ kodongit nonno koot kaarttek abanyit ci Aburahami ta̱mu̱-kenga.
         A̱da̱k zin bo̱do̱k e̱e̱ti̱ wa bali een i̱to̱i̱t ko̱, a̱da̱ye̱k zin ol nonno lo̱o̱k.
         23Kar ngati atuzene ol gwo̱o̱ye̱ ci apadpadi udut ko̱, ngati amuda enne gi̱de̱ne̱t,
         egelem zin enne ta̱dde̱n kar kicin Aburaham meer reena, ki Lazaru ming aave abanyce
         cinne. 24Utu zin enne nonno, ‘Baba, Aburaham, eelawa annita kar i̱tto̱n Lazaru ku̱du̱nye̱k
         va̱lla̱i̱t maam kar ki̱ki̱ya̱ kalalizan a̱ha̱t cinanni, eci anna kutuze gwo̱o̱ye̱
         cu!’25“Ma̱i̱je̱ Aburahami abarizek nonno, ‘Ngeranni, i̱no̱n da̱ ba̱li̱ye̱ baize cunne uruba
         i̱nna̱ kaal cik abunna, imma Lazaru uruba kaal cik gerzek, ma̱i̱je̱ i̱yo̱ko̱ ubunna
         enne ngatu kar i̱nna̱ a̱vvu̱ ngati apirnane. 26Kar bo̱do̱k kaale ne̱ko̱ do̱o̱k, anyak gi̱i̱ ci a̱ddi̱ki̱re̱ aronik ci engeryet agit
         ki i̱nne̱ta̱, kar ol cik orong ovvo ngatu rok i̱nne̱ta̱, iróng aruba gool, icima i̱nne̱t
         ci a̱kku̱nni̱ meer nginati rok agit ngatu.’27“Abariz zin enne, ‘Baba Aburaham, kilaleki i̱nne̱ta̱, i̱tto̱n Lazaru kuk ce̱e̱ze̱
         ci baba, 28eci anna kanyai gotonogga tu̱r. Anyik nonno ku̱du̱wa̱k nogo gerza nege bo̱do̱k ming
         a̱vvu̱ nginti apirnane ol ko̱.’29“Abariz zin bo̱do̱k Aburahami, ‘Anyak nege nginati Muses ki a̱ri̱tto̱k; anyik nogo
         kiziyet zoz cinne̱ng.’30“Azi enne ne, ‘Iróng een niko, baba Aburaham! Abarik ming okko e̱e̱ti̱ imma ngati
         daizo ngatu rok nogo, ovvo atin nege urta ba̱ci̱nno̱k cigge̱k.’31“A̱nne̱k zin enne nonno ne, ‘Ming iróng nege aziye zoz ci Musesi ki a̱ri̱tto̱k, iróng
         atin nege elemi zoz ci e̱e̱t imma ci ingazi daiza.’”
         
            
               	Oog e̱e̱ti̱ imma ngaa cinne: Ozoz Ye̱su̱ zoz ci obod ki rucenet ki ooginnet buwanine ciko:Ma̱te̱yo̱ 5:31-32; Ma̱te̱yo̱ 19:3-9; Marko 10:1-12. Ozoz Pa̱u̱lo̱ zoz ci obod ki rucenet ki ooginnet buwe ci1 Ko̱ri̱nto̱ 7:1-40.

Mu̱nye̱n ki tu̱we̱ne̱t ki li̱ngli̱ngo̱n(Ma̱te̱yo̱ 18:6-7,21-22; Marko 9:42)1A̱nne̱k Ye̱su̱ nuyak ciginnek i̱i̱te̱n imma ne, “Izeto ojontte kaala cik aanyik ol
         ku̱tu̱gu̱zzo̱ mu̱nye̱n ko̱ kar ki̱vi̱ta̱, abarik o̱lle̱ ci e̱e̱t ci atin ovvo kaala
         ne̱ko̱ a̱vvu̱ go̱o̱le̱ cinne. 2Maya oroot ming a̱ju̱ko̱ni̱k enne nyatapar ci a̱ddi̱ki̱re̱ ki rabaz ci kecebek i̱nya̱
         cinne, eci gerza ming aanyik enne dooli wa kidik ku̱tu̱gu̱zzo̱ mu̱nye̱n. 3I̱yo̱ko̱ zin u̱zu̱tte̱ e̱le̱tti̱ cuggo̱k.“Ming u̱tu̱gu̱ gotonnu mu̱nye̱n, du̱wa̱k nonno, kar ming utura enne mu̱nye̱n, lalek
         nonno. 4Ming ogoneki enne i̱nne̱t mu̱nye̱n lak turgerem i̱i̱te̱n co̱de̱, kar kobodai enne
         i̱nne̱t bo̱do̱k lak turgerem kar kize ne, ‘Kutura anna mu̱nye̱n,’ lalek nonno.”5A̱nne̱k to̱ni̱a̱ha̱ Manyi ne, “Anyik tu̱we̱ne̱t cinna kize a̱ppwa̱!”6O̱bo̱de̱k zin enne nogo, “Ming anyakku niga tu̱we̱ne̱t ci dici oroot ku̱tu̱gu̱ ki
         laziyenti, a̱nne̱kku̱ wo̱ye̱ niga keet ci a̱ddi̱ki̱re̱ ko̱ ne, ‘Duca ele cunne ngatu
         kar bit rirek ele nyatapar ci a̱ddi̱ki̱re̱,’ kar atin keet neci kizik zoz cunno̱ng.7“Ming anyak wo̱ye̱ e̱e̱ti̱ imma ngatinno̱ng du̱ca̱i̱t ci ebek eeza ciginnek. A̱nne̱k
         wo̱ye̱ enne du̱ca̱i̱t ne ming okko enne a̱kku̱ zara, ‘I̱jja̱ ngatu i̱yo̱ko̱ kar a̱vvu̱
         lo̱o̱ta̱ kadakto’? 8Iróng wo̱ye̱ enne arrak a̱nne̱k ne, ‘Diman arrak da̱i̱ne̱t cigannik, diman kaal cigunnek
         ju̱rru̱m kar rewa annit ngen anna kadakce kar kuude; kar vu̱rrta̱ adakce wo̱ye̱ i̱nna̱’?
         9Aanyik atin enne du̱ca̱i̱t zany eci u̱tu̱gu̱ enne gi̱i̱ bali a̱du̱wa̱k enne nonno
         ku̱tu̱gu̱ la̱du̱n? 10Kar niga bu̱k, ming u̱tu̱gu̱zzu̱ niga kaal cik ka̱du̱wa̱kku̱ng anna kar u̱tu̱gu̱z,
         a̱nnu̱ zin niga ne, ‘Iróng wo̱ye̱ naga du̱cca̱ha̱ kaganona ki inatinet; eci ku̱tu̱gu̱zza̱
         naga li̱ngli̱ngo̱n ci gon cinna̱ng la̱du̱n.’”Angaru Ye̱su̱ ol omoto cik anyak dhovo11Baling okko enne Jerusalema, owo Ye̱su̱ lokore ci engerone looci ci Samariya+ ki ci Ga̱li̱li̱. 12Baling okko enne o̱rge̱ emani, i̱vi̱ta̱ zin ol cik een omoto anyak dhovo u̱ru̱mto̱
         ki nonno. Ibilet zin nege reena 13kar kutuwet nonno muluwe ci a̱ppwe̱, “Ye̱su̱, Ddi̱ki̱ryo̱i̱t, eelawet agit bai!”14Baling icin enne nogo, ize zin ne, “Oto, i̱ye̱lte̱k e̱le̱tti̱ cuggo̱k ol wak wawaco.”
         Baling ovvo nege owo, icinnet abarik i̱zi̱ze̱c e̱le̱tti̱ cigge̱k, i̱zzi̱ dhovo ne
         dakdak.15Baling icin e̱e̱ti̱ co̱de̱ ngatinne̱ng i̱zzi̱ dhovo eliye cinne to, obodak zin enne
         Ye̱su̱, kar kinnat Ta̱mu̱ta̱dde̱n muluwe ci a̱ppwe̱. 16U̱ju̱ke̱k zin enne ele cinne zo̱o̱ cik Ye̱su̱ kar kaanyik nonno zany, een enne e̱e̱t
         ci Samariyo.17I̱jji̱nno̱ zin Ye̱su̱, “Ngen ol do̱o̱k wak e̱e̱ggi̱n omoto kubunnta e̱le̱tti̱? I̱go̱k
         zin ol torkoc? 18I̱llo̱i̱ e̱e̱ti̱ imma ci oboda ki̱ki̱ya̱ kaanyik Ta̱mu̱ta̱dde̱n zany ize i̱do̱ngo̱je̱ni̱t
         cu do̱ niko?” 19Izek zin enne nonno ne, “Tinga je̱e̱na̱ bito; ubunna i̱nna̱, idimani i̱nne̱t tu̱we̱ne̱t
         cunne.”Gool ci a̱kku̱nne̱ ba̱a̱li̱ne̱t ci Ta̱mu̱ta̱dde̱no̱(Ma̱te̱yo̱ 24:23-28,37-41)20Imma i̱i̱te̱n imma i̱jji̱nne̱t ol wak een Varacis Ye̱su̱ zoz ci okko atin ba̱a̱li̱ne̱t
         ci Ta̱mu̱ta̱dde̱no̱ a̱kku̱, abariz zin Ye̱su̱, “Iróng ba̱a̱li̱ne̱t ci Ta̱mu̱ta̱dde̱no̱
         a̱kku̱ ngati acinnu niga idic, 21icima ovvo atin ol azi ne, ‘Icu ba̱a̱li̱ne̱t ci Ta̱mu̱ta̱dde̱no̱,’ eci ba̱a̱li̱ne̱t
         ci Ta̱mu̱ta̱dde̱no̱ aave ngatinno̱ng.”22Izek zin enne nuyak ciginnek ne, “A̱kku̱ i̱i̱te̱n imma ci orongnyu niga kar icinnet
         Ngerrti E̱e̱to̱, ma̱i̱je̱ iróng atin acinnu i̱i̱te̱n neci. 23A̱du̱wa̱kku̱ng atin ol, ‘Nonno ici, icima nonno ngatu.’ Ma niga a̱vi̱ryu̱ vu̱rrte̱
         zoz cinne̱ng. 24Eci Ngerrti E̱e̱to̱ i̱i̱te̱ne̱ cinne ogon atin enne kiwagon borowoci, ci abadi katalany
         ta̱mu̱-kenga do̱o̱k. 25Ma̱i̱je̱ arrak enne apirna kaale cik meelek kar kutubure bu̱u̱le̱ cu.26“Ki baling ogone kaala i̱i̱nya̱we̱ balik Nowa+ ke̱, ogone atin bo̱do̱k kaala niko i̱i̱nya̱we̱ cik Ngerrti E̱e̱to̱. 27Imma i̱i̱nya̱we̱ ne̱ke̱ ba̱li̱ye̱ adakce ol, aude, a̱ti̱k ngaai zee rok i̱i̱te̱n ci
         i̱zo̱we̱ Nowa i̱bo̱. Kar zin tawani ki̱ki̱ya̱ kidita nogo do̱o̱k.28“Ogon zin bo̱do̱k niko i̱i̱nya̱we̱ cik Loti. Adakce ol, aude, atala kar utene kaal,
         arire kar bo̱do̱k keteehenyco. 29Ma̱i̱je̱ i̱i̱te̱ne̱ bali ungnek Loti orog ci een Sodom lo̱o̱c, kar ki̱ta̱k gwa̱a̱
         ki gi̱i̱ ci aanyik gwo̱o̱ katalany oroot ci a̱kku̱ meer ta̱mu̱-kenga rok lo̱o̱c kar
         kidita nogo do̱o̱k.30“Ogon zin atin looci bu̱k niko i̱i̱te̱ne̱ ci okko Ngerrti E̱e̱to̱ i̱ye̱la̱i̱. 31Imma zin i̱i̱te̱ne̱ neci, iróng e̱e̱ti̱ ci aave loruhuna ta̱dde̱na̱+ ki i̱jjó̱ ciginnek ca̱a̱to̱, kuluce kuk ngatinne̱ng. Ogon zin bo̱do̱k niko, i̱llo̱i̱
         e̱e̱t imma ci aave manato a̱mi̱re̱ kuwek gi̱i̱ imma ce̱e̱za̱. 32A̱a̱dda̱ da̱ ngaa bali Loti!+33Ming atiman e̱e̱ti̱ orong kuzute ruget cinne, okoloz atin ruget cinne, kar ming okoloz
         e̱e̱ti̱ ruget cinne, amuda atin ruget neci. 34Ka̱du̱wa̱kku̱ng anna i̱ge̱ta̱, imma ba̱a̱li̱n neci, ming adunge ol cik een ram kwe̱e̱ne̱
         co̱de̱, odongnyai co̱de̱ imma co̱de̱ ungnonik lo̱o̱c. 35-36Ming erekce ngaai cik een ram rabaza, odongnyai co̱de̱, okko co̱de̱ ungnonik lo̱o̱c.”37I̱jji̱nne̱t zin nuyaha Ye̱su̱, “Okko zoz necu akane nga, Manyi?”O̱bo̱de̱k zin enne nogo a̱nne̱k ne, “Ngati aavtte e̱le̱tti̱ cik ol cik a̱da̱i̱to̱,
         ovvo atin u̱du̱va̱na̱ alute nginati.”
         
            
               	Samariya: E̱e̱ggi̱n ji̱ji̱ti̱k olli Samariyo uggak Ya̱u̱d, ovvo uggak a̱vvu̱ ngati ol u̱gge̱.
                     Ala nege Ta̱mu̱ta̱dde̱n go̱o̱le̱ ci aave do̱ ngati ol cik e̱e̱ggi̱n Ya̱u̱d biye ci
                     een zara Gerizim. Ikeb2 Alaat 17:27-40; Jon 4:1-42.

               	Nowa: Aave ba̱li̱ye̱ enne i̱i̱te̱ne̱ bali ogone ol mu̱nye̱n cik meelek ke̱. Utu zin Ta̱mu̱ta̱dde̱n
                     nonno kar kidiman i̱bo̱ ci a̱ddi̱ki̱re̱ kar abunna ming a̱ti̱ri̱z enne tatug cinne
                     ki elegje u̱gge̱. Idita zin Ta̱mu̱ta̱dde̱n elegje u̱gge̱ ki ol tawane ci a̱ppwa̱ oroot.
                     IkebKananet 5-9.

               	Loruhun ta̱dde̱n: Imma bali i̱i̱nya̱ ne̱ke̱ adiman ol ce̱e̱zi̱ cigge̱k cik anyak loruhun ci ogon ki
                     le̱be̱le̱ ta̱dde̱na̱ kar gon nege koot ta̱dde̱na̱ loruhuna kar ku̱tu̱gu̱zzo̱ kaal
                     cigge̱k.

               	Ngaa bali Loti: Ikeb zoz ci obod ki nonno buwe ci Kananto 19:23-26.

Tubzenet ci ngaa ci boye anime zoz1A̱du̱wa̱k zin Ye̱su̱ nuyak ciginnek tubzenet cu, kar ki̱ye̱le̱k nogo abunna ming alaye
         nege odohize, iróng ungnek zoz necu lo̱o̱c. 2Kar enne kize ne, “Anyak da̱ o̱rge̱ emani alaan ci iróng o̱ngo̱o̱le̱ Ta̱mu̱ta̱dde̱n
         icima azunne ol. 3Kar anyak da̱ bo̱do̱k o̱rge̱ neci ngaa ci boye, ci a̱kku̱nna̱k nonno okko ilali, ‘Etted
         lo̱ki̱ko̱ cinanni zo̱ze̱ ci e̱e̱t ci adangnya annit ko̱.’4“Imma gwo̱o̱nya̱ u̱gge̱ utubur alaani. Ma̱i̱je̱ vu̱rrta̱ izek ele cinne ne, ‘Ming
         iróng nu̱nu̱n anna ko̱ngo̱o̱le̱ Ta̱mu̱ta̱dde̱n icima iróng kazunne ol, 5eci ngen ngaa ci boye ko̱ acunanan, korongi zin atin anna kicin ming kettede lo̱ki̱ko̱
         cinne ju̱rru̱m, abunna iróng enne acunana annit we̱e̱ta̱!’”6Kar zin Manyi kize ne, “Iziyyet zoz ci a̱du̱wa̱ alaani ci etted zoz gerzet. 7Kar iróng atin Ta̱mu̱ta̱dde̱n etted lo̱ki̱ko̱ ju̱rru̱m cik ol cik atahalai, ol cik
         a̱lu̱we̱k nonno wazin ki ba̱a̱li̱n? Okko gon atin enne abure lo̱ki̱ko̱ cinne̱ng? 8Ka̱du̱wa̱kku̱ng anna i̱ge̱ta̱, acin atin enne, orong lo̱ki̱ko̱ kettede ju̱rru̱m, kar
         bo̱do̱k ataman. Ma̱i̱je̱ ming okko Ngerrti E̱e̱to̱ a̱kku̱, okko atin enne amuda tu̱we̱ne̱t
         ming aave lo̱o̱ta̱ ngatu?”Tubzenet ci Varacis ki e̱e̱t wa aluta mucuru9Anyak ol wak i̱no̱n a̱gga̱ nege e̱le̱tti̱ cigge̱k azi ne kabunanna kar zin ki̱bbe̱zi̱t
         ol do̱o̱k, u̱du̱wa̱k zin Ye̱su̱ nogo yabzinet cu: 10“Ovvo ol cik e̱e̱ggi̱n rama lawinet Ce̱e̱ze̱ wa Ta̱mu̱ta̱dde̱no̱, een e̱e̱ti̱ co̱de̱
         Varacisoc, okko co̱de̱ een e̱e̱t wagon aluta mucuru olle ko̱. 11Itinga zin Varacisi neci kar kala Ta̱mu̱ta̱dde̱n zo̱ze̱ ci ele cinne: ‘Ta̱mu̱ta̱dde̱n,
         kaanyi anna i̱nne̱t zany iróng kogonni kiwagon ol wak e̱e̱ggi̱n ogoryak, olli mu̱nye̱nu̱,
         ol wak owo ki ngaai cik ollu, icima ki i̱yo̱ko̱ e̱e̱ti̱ cu, gon aluta mucuru olle
         ko̱. 12Ki̱ya̱ye̱ anna lak rama biranoca, kaanyi anna i̱nne̱ta̱ Ta̱mu̱ta̱dde̱n gi̱i̱ co̱de̱
         kaale cik e̱e̱ggi̱n omoto kanyai anna do̱o̱k.’13“Ma̱i̱je̱ e̱e̱ti̱ wa aluta mucuru olle ko̱, ibil reena. Iróng enne bu̱k acin ta̱mu̱-keng,
         abarik akati culum kar kize ne, ‘Ta̱mu̱ta̱dde̱n, inya annit deten, e̱e̱t ci mu̱nye̱nu̱.’14“Ka̱du̱wa̱kku̱ng anna i̱ge̱ta̱ okko e̱e̱ti̱ cu ce̱e̱za̱ labak, alalek Ta̱mu̱ta̱dde̱n
         ba̱ci̱nno̱k ciginnek. Eci ming odong e̱e̱ti̱ imma ele cinne, okko atin enne een gunun,
         kar e̱e̱ti̱ ci gununi, okko atin enne odongnye.”Dooli cikidik ki Ye̱su̱(Ma̱te̱yo̱ 19:13-15; Marko 10:13-16)15Anyaha zin da̱ ol dooli rok Ye̱su̱ kar enne kuum nogo. Baling icinnet nuyaha zoz necu,
         egerenycek zin nege nogo. 16Ma̱i̱je̱ Ye̱su̱ awa dooli ki̱vi̱ta̱k nonno kar kize ne, “Aanycik dooli cikidik ki̱vi̱ta̱n,
         ma alamnyu nogo, eci ba̱a̱li̱ne̱t ci Ta̱mu̱ta̱dde̱no̱ een ci dooli cik ogon ki ne̱ko̱.
         17Ka̱du̱wa̱kku̱ng anna i̱ge̱t zoz wa een de̱de̱, ming iróng e̱e̱ti̱ imma a̱gga̱ma̱ ba̱a̱li̱ne̱t
         ci Ta̱mu̱ta̱dde̱no̱ tu̱we̱nta̱ ku̱tu̱gu̱ ki do̱le̱c cidici ko̱, iróng atin enne i̱i̱zo̱
         ngin neci.”Alaan ci een i̱to̱i̱t(Ma̱te̱yo̱ 19:16-30; Marko 10:17-31)18I̱jji̱n zin alaani imma nonno, “De̱me̱zo̱i̱t ci abunna ko̱, ku̱tu̱gu̱ anna nya kar
         kumuda baiz wa aave udut?”19O̱bo̱de̱k zin Ye̱su̱, “Nya ming awuya azi ne, de̱me̱zo̱i̱t ci abunna ko̱? I̱llo̱i̱
         e̱e̱t imma ci abunna, Ta̱mu̱ta̱dde̱n do̱ niko ci abunna. 20A̱gga̱ i̱nna̱ lo̱ti̱nno̱k ciko: ‘Ma orootonu ki ngaai cik ollu, ma amunyi e̱e̱t ci
         diiri, ma ogorze, ma a̱du̱wa̱ zoz ngati ovolonge e̱e̱t imma, to̱ngo̱o̱lle̱ yaatunne
         ki baatunne.’-”21Kar zin e̱e̱ti̱ ci een i̱to̱i̱t kize ne, “Kazunne anna lo̱ti̱nno̱k ne̱ko̱ baling ngen
         anna ke̱e̱ni̱ idica rok i̱yo̱ko̱.”22Baling izik Ye̱su̱ zoz necu, izek enne nonno ne, “Ngen gi̱i̱ co̱de̱ akilane ngatunne.
         Tuwek kaal cik anyai i̱nna̱ do̱o̱k kar anyik o̱ro̱bi̱ya̱ ol cik amati, kar atin i̱nna̱
         nyak de̱he̱r ta̱mu̱-kenga, kar zin i̱jja̱, nuwan.”23Baling izik enne zoz necu, utubur enne nong oroot, eci enne een i̱to̱i̱t oroot. 24Egelem zin Ye̱su̱ nonno kar kize ne, “Okkomi kak ngati e̱e̱t ci een i̱to̱i̱t kar ki̱tto̱
         ba̱a̱li̱ne̱t ci Ta̱mu̱ta̱dde̱no̱! 25De̱de̱, obokce abarik ngati naganaga kar ki̱tto̱ orotenit wa een volongnyoit eenycine
         ol ko̱, kommog i̱to̱i̱t, ngati kar ki̱tto̱ ba̱a̱li̱ne̱t ci Ta̱mu̱ta̱dde̱no̱.”26Imma ol balik iziyyet zoz necu ko̱ i̱jji̱nto̱, “Ngene zin ci atin amuda ti̱ri̱ze̱ne̱t?”27O̱bo̱de̱k zin Ye̱su̱ nogo, “Ovvo kaala cik ommog e̱e̱t ci diiri ko̱ iróng ommog Ta̱mu̱ta̱dde̱n.”28Izek zin Peturu Ye̱su̱ ne, “Kutungteya naga kaal balik kanyaka ke̱ do̱o̱k, kar kunuya
         i̱nne̱ta̱!”29A̱nne̱k Ye̱su̱ nogo ne, “Ka̱du̱wa̱kku̱ng anna i̱ge̱ta̱ zoz ci een de̱de̱, ming anyak
         e̱e̱t ci uungnek ce̱e̱z cinne, icima ngaa cinne, icima gotoni, icima baatinne ki yaatinne,
         icima dooli ciginnek, zo̱ze̱ ci ba̱a̱li̱ne̱t ci Ta̱mu̱ta̱dde̱no̱, 30amuda atin enne kaal lak cik meelek giir baize cu, ki baize ci atin a̱kku̱ ci atin
         aave udut ke̱.”U̱du̱wa̱ Ye̱su̱ bo̱do̱k zoz ci daiz cinne(Ma̱te̱yo̱ 20:17-19; Marko 10:32-34)31Uwe Ye̱su̱ nuyak omoto ki rama abanyca kar ku̱du̱wa̱k nogo, “Kovvo naga rok Jerusalem,
         kar kaala do̱o̱k balik eher a̱ri̱tto̱wa̱ obod ki zoz ci Ngerrti E̱e̱to̱ ke̱ atin kakatit
         mo̱o̱le̱t. 32A̱gga̱me̱k atin ol nonno ol cik iróng e̱e̱ggi̱n Ya̱u̱d. Aminye atin nege nonno, odom
         nonno, uurtek nonno amut, kar ku̱ru̱we̱t nonno ka̱da̱k. 33Imma i̱i̱nya̱we̱ cik een i̱i̱yo̱ ingazi atin enne daiza bo̱do̱k.”34Iróng zin nuyaha a̱gga̱ zoz cinne ko̱. A̱lu̱ngnye̱ keng ci zoz neci ngatinne̱ng, iróng
         zin nege a̱gga̱ ozoz enne nya.Idiman Ye̱su̱ e̱e̱t wa ru̱be̱ni̱ kicine(Ma̱te̱yo̱ 20:29-34; Marko 10:46-52)35Baling ojongoz Ye̱su̱ orog ci een Je̱ri̱ko̱, anyak da̱ e̱e̱t ci ru̱be̱ni̱ aave gool
         abanyca ala ol o̱ro̱bi̱ya̱. 36Baling izik enne ol ming owo goola, i̱jji̱nno̱ zin ogon ol ne̱ko̱ nya. 37U̱du̱kta̱k zin ol nonno, “Owo Ye̱su̱ wa Nazereti ko̱ goola.”38Kar zin enne kutuwe muluwe ci a̱ppwe̱, “Ye̱su̱ ye̱i̱, Ngerrti Da̱vi̱de̱,+ eelawan!”39Imma ol balik ovvo oowa ke̱ egerenycek nonno kar ku̱du̱kta̱k nonno anyik kijahe, abarik
         zin enne egereny oroot, “Ngerrti Da̱vi̱de̱, eelawa bai annita ke̱!”40Ibil zin Ye̱su̱ kar zin ku̱du̱wa̱k ol abunna ming anyahak nonno e̱e̱t neci ru̱be̱ni̱
         ke̱. Baling okko enne aave ojonun, a̱nne̱k zin Ye̱su̱ nonno ne, 41“Orongnya i̱nna̱ annita ku̱tu̱gu̱we̱i̱ i̱nne̱t nya?”O̱bo̱de̱k zin enne, “Manyi, korongi kicine.”42A̱nne̱k zin Ye̱su̱ nonno ne, “Abunna! Cine zin, idimani i̱nne̱t tu̱we̱ne̱t cunne.”
         43Ataman niko, icinte zin ebere ciginnek lak co̱de̱ niko, kar zin enne kunu Ye̱su̱,
         innat Ta̱mu̱ta̱dde̱n. Baling icinnet ol do̱o̱k nonno, innatit zin nege bu̱k Ta̱mu̱ta̱dde̱n.
         
            
               	18:20 Lu̱ge̱z 20:12; Deuteronomy 5:16-20

               	Ngerrti Da̱vi̱de̱: A̱gga̱ bali olli Ya̱u̱do̱ ming a̱kku̱ atin Ki̱ri̱sto̱ tatuge ci Alaan Da̱vi̱de̱. Ikeb1 Samwel 16:1-13; Caliwon 132:11-12.

Zakayos e̱e̱t ci aluta mucuru1I̱tto̱ Ye̱su̱ orog ci een Je̱ri̱ko̱, etted zin enne orog orgena. 2Anyak da̱ e̱e̱t imma o̱rge̱ neci ci een zara Zakayos; een da̱ enne ddi̱ki̱ryo̱i̱t
         ci ol wak aluta mucuru olle kar enne kize i̱to̱i̱t oroot. 3Orong da̱ enne kicin ngene ci een Ye̱su̱ ko̱, ma̱i̱je̱ ngatu een enne e̱e̱t ci u̱tu̱ri̱
         oroot, iróng zin enne ngen acin nonno, eci meele ol. 4I̱vi̱r zin enne ol oowa kar kuk kottod keet ci een munec gool abanyca orong kicin
         Ye̱su̱, ming okko enne a̱kku̱ go̱o̱le̱ neci.5Baling uzuca Ye̱su̱ nginti aave enne ke̱, icin zin enne ta̱dde̱n kar kizek nonno ne,
         “Zakayos, lucai ataman. Kokko la̱du̱n anna wazin cu kaave ce̱e̱ze̱ cunne.” 6Ulucai zin Zakayosi keeta ta̱dde̱na̱ ataman kar kuwe Ye̱su̱ ce̱e̱ze̱ cinne talninta.7Imma ol balik icinnet zoz neci do̱o̱k kar zin kungungunet, “Okko enne een e̱re̱nno̱i̱t
         ce̱e̱ze̱ ci e̱e̱t ci ‘mu̱nye̱nu̱.’”8Ma̱i̱je̱ Zakayosi itinga je̱e̱na̱ kar kizek Manyi ne, “Cinno, Manyi, kengeri atin
         anna kaal cigannik gegera kar kanyik ol wak amati, kar ming ku̱lu̱ta̱ da̱ ba̱li̱ye̱
         e̱e̱t imma gi̱i̱ye̱ emani, ka̱ru̱i̱ atin anna o̱ro̱bi̱ya̱ ne̱ke̱ lak we̱c.”9A̱nne̱k zin Ye̱su̱ nonno ne, “Wazin necu i̱ki̱ya̱ ti̱ri̱ze̱ne̱t ce̱e̱z cu, eci e̱e̱ti̱
         cu bu̱k een ngerrti Aburahami. 10Eci Ngerrti E̱e̱to̱ a̱kku̱ ki̱ki̱ya̱ koronga kar ki̱ti̱ri̱z ol balik i̱ti̱yye̱t tu̱.”Tubzenet ci o̱ro̱bi̱ya̱u̱(Ma̱te̱yo̱ 25:14-30)11Baling ngen ol wak owo ki Ye̱su̱ ko̱ aziye de̱mzi̱ne̱t cinne, u̱du̱wa̱k zin enne nogo
         bo̱do̱k tubzenet cu, eci enne ojongoz Jerusalem kar ol ki̱no̱ni̱t kizeto ne okko ba̱a̱li̱ne̱t
         ci Ta̱mu̱ta̱dde̱no̱ i̱ye̱la̱i̱ lak co̱de̱. 12Kar zin enne kize ne, “Anyak da̱ e̱e̱t imma ci a̱ddi̱ki̱re̱ oroot ci okko lo̱o̱ce̱
         ci reeni kar enne kuk ka̱gga̱mo̱zi̱k kize alaan, kar enne koboda. 13Baling ngen enne kuk, utu zin enne du̱cca̱k waginnek een omoto kar kaanyik nogo o̱ro̱bi̱ya̱
         lodet omoto cik een ziik.+ Kar enne kize ne, ‘I̱li̱ngli̱ngte̱ o̱ro̱bi̱ya̱ ne̱ko̱, zee koboda anna.’14“Imma ol cik lo̱o̱c cinne, amarine nonno oroot, kar zin ki̱tto̱ntte̱k ol u̱gge̱ koot
         oowa ngatinne kizeto ne, ‘Iróng naga korongnya e̱e̱t cu kize alaan cinna̱ng.’15“Atahaltta zin ol nonno kize alaan, kar zin enne koboda lo̱o̱c cinne. Utu zin enne
         du̱cca̱k waginnek een omoto, balik aanyik enne lodet omoto cik o̱ro̱bi̱ya̱u̱ ke̱.
         Orong ka̱gga̱ i̱ti̱rre̱t ucca o̱ro̱bi̱ya̱na̱ ne̱ke̱, izeto izong.16“I̱ki̱ya̱ zin du̱ca̱i̱ti̱ wa oowu kar kizek nonno ne, ‘Alaan, i̱ti̱r lo̱do̱ co̱de̱
         ci o̱ro̱bi̱ya̱u̱ balik aanya i̱nna̱ annit ke̱ izeto omoto.’17“Ize zin alaani ne, ‘U̱tu̱gu̱ i̱nna̱ gi̱i̱ ci abunna! Eci i̱nna̱ e̱e̱ni̱ du̱ca̱i̱t
         ci abunna azunne kaal cikidik ko̱, i̱yo̱ko̱ zin katahalai anna i̱nne̱ta̱ ize ddi̱ki̱ryo̱i̱t
         ci o̱ro̱gjo̱k omoto.’18“I̱ki̱ya̱k zin bo̱do̱k du̱ca̱i̱ti̱ imma alaan kar kize ne, ‘Alaan, i̱ti̱rre̱t o̱ro̱bi̱ya̱na̱
         balik aanya i̱nna̱ annita ke̱ lak tu̱r.’19“Iizek zin alaani nonno ne, ‘U̱tu̱gu̱ i̱nna̱ bo̱do̱k gi̱i̱ ci abunna oroot. I̱yo̱ko̱
         zin ize i̱nna̱ ddi̱ki̱ryo̱i̱t ci o̱ro̱gjo̱k tu̱r.’20“I̱ki̱ya̱ zin bo̱do̱k du̱ca̱i̱ti̱ wa vu̱rrto̱, anyaha o̱ro̱bi̱ya̱ balik aanyik alaani
         nonno ke̱ niko, kar kize ne, ‘Alaan, kuzute anna o̱ro̱bi̱ya̱ ne̱ko̱ ka̱vvu̱to̱ ru̱u̱me̱
         cu. 21Ko̱ngo̱o̱li̱nni̱ anna i̱nne̱ta̱, eci i̱nna̱ e̱e̱ni̱ gu̱zu̱lo̱i̱t. Abarik i̱nna̱ orongi
         ol kabaltei i̱nne̱t kaal kar i̱jja̱ lungan labak, ming ngen i̱nna̱ tu̱gu̱ gi̱i̱ imma
         bu̱k.’22“Abarizek zin alaani cinne nonno, ‘Kettediki atin anna i̱nne̱t lo̱ki̱ko̱ zo̱ze̱ ci
         a̱du̱wa̱ i̱nna̱, e̱e̱ni̱ i̱nna̱ du̱ca̱i̱t ci mu̱nye̱nu̱! A̱gga̱ i̱nna̱ ming ke̱e̱ni̱
         anna e̱e̱t ci kokkomi kak, kokkoye kaal cik ngen karik cigannik, kar ketteda kaal
         cik ngen anna keevu. 23Ming a̱gga̱ i̱nna̱ baiz cinanni niko, iróng zin da̱ i̱nna̱ arike o̱ro̱bi̱ya̱ cigannik
         ki̱ti̱rre̱t nya? Kar zin ming kokko anna koboda kamuda i̱ti̱rre̱t izeto meele.’24“Kar zin enne kizek ol cik abile abanyca ko̱ ne, ‘A̱gga̱mtta̱ lo̱do̱ ci o̱ro̱bi̱ya̱u̱
         ngatinne kar anycik du̱ca̱i̱t bali a̱rri̱t o̱ro̱bi̱ya̱na̱ ciginnek lak omoto ke̱.’25“Izeto zin nege ne, ‘Alaan, anyak enne la̱du̱n omoto!’26“O̱bo̱de̱k zin bo̱do̱k alaani nogo, a̱nne̱k ne, ‘Ka̱du̱wa̱kku̱ng anna, ngati e̱e̱t
         imma ci anyak la̱du̱n, anyonik atin nonno, ma̱i̱je̱ ngati e̱e̱t ci iróng anyak gi̱i̱
         imma, a̱gga̱mnya̱i̱ atin ngatinne rok ne̱k anyak enne ke̱. 27Ma̱i̱je̱ ngati mo̱ddo̱ wagannik aburna annit kize alaan ci kabali nogo ko̱, anyaktta
         nogo ngintu kar u̱ru̱we̱t ka̱da̱i̱to̱ kicin anna.’”I̱i̱zo̱ Ye̱su̱ Jerusalem talninta(Ma̱te̱yo̱ 21:1-11; Marko 11:1-11; Jon 12:12-19)28Baling u̱du̱wa̱ Ye̱su̱ zoz cu, uk zin enne oowa okko rok Jerusalem. 29Baling ojongoz enne o̱ro̱gjo̱k cik Bethphage ki Bethany biye ci een zara Bee ci I̱ngi̱ro̱u̱,+ i̱tto̱n zin enne nuyak ciginnek rama koot oowa, a̱nne̱k nogo ne, 30“Oot zin o̱rge̱ ci aave oowe cunno̱ng ko̱, kar zin niga i̱tto̱zzo̱, arubannu atin
         mo̱o̱le̱t ci zi̱gi̱ro̱ ming e̱ce̱bje̱ keeta vu̱rrta̱, ngen da̱ e̱e̱ti̱ imma kotowe
         bu̱k. Oogtta kar anyaktta rok annit ngatu. 31Ming a̱jji̱nnu̱ng e̱e̱ti̱ imma azi ne, ‘Nya ming ooganu zi̱gi̱r ko̱?’ U̱du̱kta̱k nonno,
         izektek ne, ‘Orong Manyi zi̱gi̱r necu.’”32U̱mu̱dda̱ zin ol balik ovvo oowa ke̱ zoz neci ki baling a̱du̱wa̱k enne nogo ke̱. 33Baling ovvo nege ooga mo̱o̱le̱t ci zi̱gi̱ro̱, icinnet da̱ ma̱ci̱gi̱ zi̱gi̱r nogo.
         Kar zin ki̱jji̱nne̱t nogo kizettek ne, “Nya ming ooganu zi̱gi̱r cinna̱ng ko̱?”34O̱bo̱dde̱k zin bo̱do̱k nege, a̱nne̱k ne, “Orong Manyi.”35Anyaktta zin nuyaha ne̱ke̱ mo̱o̱le̱t ci zi̱gi̱r neci rok Ye̱su̱, kar zin ku̱ju̱kte̱k
         ru̱u̱ma̱ni̱ cigge̱k zi̱gi̱r, kar kartik Ye̱su̱ ka̱vvu̱i̱. 36Baling otowe enne mo̱o̱le̱t neci, u̱ju̱ktte̱k zin ol ru̱u̱ma̱ni̱ cigge̱k gool ngati
         a̱di̱ngdi̱nga̱ne̱ nonno.37Baling okko Ye̱su̱ ojongoz gool ci aluce okko Biye ci I̱ngi̱ro̱u̱ lo̱o̱ta̱, a̱ka̱tte̱
         zin nuyaha cik meelek inatit Ta̱mu̱ta̱dde̱n muluwanine cik a̱ppi̱nte̱k eci enne u̱tu̱gu̱
         kaal cik a̱vu̱la̱ balik icinnet nege ke̱, azi ne,38“U̱mu̱yu̱k Ta̱mu̱ta̱dde̱n e̱e̱t ci a̱kku̱ zare cik Manyi!+”-“Aave gano ta̱mu̱-kenga ki di̱ngdi̱ngo̱n ci aave ta̱dde̱na̱!”39Imma Varacisi uggak orgene ci ollu a̱nne̱k Ye̱su̱ ne, “De̱me̱zo̱i̱t, gerenyek bong
         nuyak cigunnek!”40O̱bo̱de̱k zin enne nogo, “Ka̱du̱wa̱kku̱ng anna i̱ge̱ta̱, ming ijaktte nege li̱i̱m,
         ovvo atin biyena ozozi.”41Baling ojongoz Ye̱su̱ Jerusalem kar kicin orog neci a̱ddi̱ki̱re̱ ke̱, kar zin u̱tu̱lu̱we̱k.
         42Kar kize ne, “Ming a̱gga̱yyu̱ niga wazin cu nya ci anyahakku̱ng i̱ge̱t gano, ma̱i̱je̱
         i̱yo̱ko̱ a̱lu̱gnye̱ zoz necu eberene ciggo̱k. 43Ovvo zin atin i̱i̱nya̱ cik a̱vvu̱na̱kku̱ng i̱ge̱ta̱ ko̱ kar mo̱ddo̱ ciggo̱k kidimanit
         lo̱dhi̱dhi̱re̱t cik aburuk a̱lu̱wa̱ ci biyen ko̱ o̱to̱ do̱o̱k. 44Orocekung atin nege i̱ge̱ta̱ ki dooli do̱o̱k di̱la̱twa̱ cuggo̱k ecito. Iróng atin
         nege ungnek bee co̱de̱ ka̱vvu̱ o̱o̱we̱ ci gononi, eci iróng niga ba̱li̱ye̱ elemnyyu
         i̱i̱te̱n ci a̱kku̱na̱kku̱ng Ta̱mu̱ta̱dde̱n i̱ge̱ta̱.”Aave Ye̱su̱ Ce̱e̱ze̱ wa Ta̱mu̱ta̱dde̱no̱(Ma̱te̱yo̱ 21:12-17; Marko 11:15-19; Jon 2:13-22)45I̱tto̱ zin enne Ce̱e̱z wa Ta̱mu̱ta̱dde̱no̱ kar kottok ol wak ataline kaal nginati.
         46A̱nne̱k enne nogo ne, “E̱he̱rye̱ Warage ci Ta̱mu̱ta̱dde̱no̱, ‘Awu atin ol Ce̱e̱z cinanni
         kize Ce̱e̱z wa Lawinto,’- abarik niga anyikku kize ‘nyaperit ci a̱lu̱ngnye̱ ogoryaha.’-”47Kar enne odohize kedemezo Ce̱e̱ze̱ wa Ta̱mu̱ta̱dde̱no̱. Imma zin alaata cik olli wawaco
         ki de̱me̱zzo̱k wak lo̱ti̱nno̱k wak Musesi ki lo̱ddi̱ki̱re̱ wak Ya̱u̱da̱k orongit ku̱ru̱we̱t
         nonno ka̱da̱k. 48Iróng zin nege ngen amuda gool ci kar ku̱ru̱kte̱ nonno, eci ol do̱o̱k elemtta zoz
         cinne.
         
            
               	Lo̱do̱ ci o̱ro̱bi̱ya̱ cik e̱e̱ggi̱n ziik: A̱ru̱we̱k ol e̱e̱t o̱ro̱bi̱ya̱ cik lo̱do̱ co̱de̱ ngati a̱li̱ngli̱nge̱ nye̱lo̱we̱ i̱i̱yo̱.

               	Bee ci I̱ngi̱ro̱u̱: Biye cu, anyak keen cik meelek i̱ngi̱ro̱u̱. Okoli keet ci een i̱ngi̱ro̱c ko̱ o̱ya̱u̱
                     cik wo̱ye̱ adak ol icima amacca ol maal ci irez olli Ya̱u̱do̱ oroot ngati aahe da̱i̱ne̱t
                     icima atukule urez.

               	E̱e̱t ci a̱kku̱ zare cik Manyi: Een e̱e̱ti̱ neci Ye̱su̱.

               	19:38 Caliwon 118:26

               	19:46 Isaya 56:7

               	19:46 Jeremiah 7:11

Adang ol cik Ya̱u̱do̱ alaanzet ci Ye̱su̱(Ma̱te̱yo̱ 21:23-27; Marko 11:27-33)1Anyak da̱ i̱i̱te̱n imma ci edemeze Ye̱su̱ ol reena Ce̱e̱ze̱ wa Ta̱mu̱ta̱dde̱no̱ kar
         bo̱do̱k kuwahek nogo kaviyak cik abunna, u̱lu̱tte̱ zin alaata cik olli wawaco ki de̱me̱zzo̱k
         wak lo̱ti̱nno̱u̱ ki lo̱ddi̱ki̱re̱ kar ki̱vi̱ta̱k nonno. 2Kar zin kizettek nonno ne, “Du̱wa̱kke̱ta̱, ogoni i̱nna̱ kaal ne̱ko̱ alaanzete ci ngene?
         Ngene ci aanyi i̱nne̱t katkaton necu?”3O̱bo̱de̱k zin enne, “Ka̱jji̱nnu̱ng atidic anna i̱ge̱t bu̱k. U̱du̱kta̱ng, 4a̱kku̱ dim Joni ci okko a̱gga̱me̱k ol ba̱ti̱ti̱mo̱ ko̱ ta̱mu̱-kenga yo, icima ngati
         ol cik diirik?”5Ozozit zin nege arrak do̱ kar kizeto ne, “Ming kizeto naga ne, ‘A̱kku̱ ta̱mu̱-kenga,’
         okko atidic enne a̱jji̱nne̱, ‘Iróng niga elemannu nonno nya?’ 6Ma̱i̱je̱ ming kazi naga ne, ‘A̱kku̱ ngati ol cik diirik,’ ovvo ol do̱o̱k ovoccet biyene,
         eci nege do̱o̱k a̱tu̱ ming een Joni a̱ri̱to̱i̱t ci zoz ci Ta̱mu̱ta̱dde̱no̱.”7O̱bo̱dde̱k zin nege nonno, “Iróng naga ka̱gga̱yya̱ nginti a̱kku̱nne̱ enne.”8Ize zin Ye̱su̱ ne, “Iróng zin anna bu̱k ka̱du̱wa̱kku̱ng alaanzete ci ngene ci kogonne
         anna kaal ne̱ko̱ ko̱.”Tubzenet ci ol cik tabinto(Ma̱te̱yo̱ 21:33-46; Marko 12:1-12)9Emena enne zoza kar ku̱du̱wa̱k ol tubzenet cu: “Irir e̱e̱ti̱ imma keen cik e̱e̱ggi̱n
         vi̱no̱,+ kar kaanyik ol u̱gge̱ ke̱e̱vi̱t kar atin kitabit nonno kar enne keeron kuk reena
         e̱rki̱nya̱ cik meelek. 10Baling ize te̱di̱ne̱t ma̱na̱, i̱tto̱n zin enne du̱ca̱i̱t kuk ngati ol ne̱ke̱ kar kanycik
         nonno o̱ya̱u̱ u̱gge̱ ma̱ne̱ neci. Ma̱i̱je̱ ol ne̱k kar kitabit nonno ko̱ u̱ru̱we̱t
         du̱ca̱i̱t kar kottoit nonno ki̱mi̱re̱ kuk azzine ollin. 11I̱tto̱n zin enne bo̱do̱k du̱ca̱i̱t imma, ma̱i̱je̱ nege u̱ru̱we̱t zin du̱ca̱i̱t neci
         bu̱k kar kottoit nonno ki̱mi̱re̱ kuk azzine ollin. 12I̱tto̱n zin bo̱do̱k manyi ma̱na̱ du̱ca̱i̱t imma dee, kar nege ku̱vu̱rto̱zi̱k nonno
         kar kottoit nonno kuk reena.13“Ize zin manyi ma̱na̱ do̱ ne, ‘Kogonni atidic anna nya? Ki̱tto̱nni̱ atin anna ngeranni
         wa kirezi ko̱; icima atin nege ovvo o̱ngo̱o̱le̱ nonno.’14“Imma baling ovvo ol wak eev ma̱na̱ ko̱ acin nonno ming a̱kku̱, ozozit zin nege do̱.
         Azi nege ne, ‘Icu e̱e̱t ci okko aragiz ma̱na̱, ku̱ru̱we̱t nonno ka̱da̱k, kar atin
         naga karagizet ma̱na̱ cu kize cinna.’ 15Ottoit zin nege nonno manatoto kar ku̱ru̱we̱t nonno ka̱da̱k.“Ogonik zin atin manyi ma̱na̱ nogo nya? 16A̱kku̱ atin enne kar ki̱ki̱ya̱ ku̱ru̱k ol ne̱k ujura ma̱na̱ cinne ko̱ ka̱da̱i̱to̱,
         kar kaanyik ma̱na̱ ol u̱gge̱.” Baling iziyyet ol ne̱ke̱ zoz neci, izeto zin ne, “Gerza
         zoz necu ming ogone!”17Egelem zin Ye̱su̱ nogo kar ki̱jji̱nno̱, “Azi zin keng ci zoz ci e̱he̱rye̱ Warage ci
         Ta̱mu̱ta̱dde̱no̱ ko̱ ne nya?“‘Okko bee bali abure ol wak eenyce ko̱ize bee ci abilne ce̱e̱z kommog veelek.’-18Kar e̱e̱ti̱ ci i̱i̱na̱k bee neci okko enne a̱du̱le̱ oroot, ma̱i̱je̱ e̱e̱ti̱ ci i̱i̱na̱k
         bee neci nonno, a̱du̱le̱ ki̱zzi̱ ele cinne dakdak.”U̱ru̱ktte̱k mucuru alaan ci a̱ddi̱ki̱re̱ Romi(Ma̱te̱yo̱ 22:15-22; Marko 12:13-17)19Orongit zin de̱me̱zzo̱wa̱ wak lo̱ti̱nno̱u̱ ki alaat cik olli wawaco gool ci kar kecebte
         nonno ataman, eci nege a̱gga̱ ozoz enne tubzenet necu aaruk nogo. Ma̱i̱je̱ nege o̱ngo̱o̱le̱
         ol. 20Acin nege nonno oroot, kar ki̱tto̱ntta̱ volongnyok wak alaba talaben azi ne ke̱e̱ggi̱nna̱
         ol cik kabunanna. Orong nege ka̱gga̱mi̱t Ye̱su̱ zo̱ze̱ ci ozoz enne kar kaanycik nonno
         ddi̱ki̱ryo̱i̱t ci gaalau. 21I̱jji̱nne̱t zin volongnyowa nonno, “De̱me̱zo̱i̱t, ka̱gga̱yya̱ naga ming ozozi kar
         demez zoz ci een de̱de̱, iróng i̱nna̱ engeri ol, abarik edemezi gool ci Ta̱mu̱ta̱dde̱no̱
         zo̱ze̱ ci een de̱de̱. 22Abunna ngatinna ming ka̱ru̱we̱ka̱ mucuru alaan ci a̱ddi̱ki̱re̱ Romi yo icima gerza?”23Icin zin enne zoz ci ahac nege kar kiizek nogo ne, 24“I̱ye̱lta̱ da̱ o̱ro̱bi̱ya̱c ci een zi̱i̱t. Anyak ri̱ri̱to̱n ci ngene ki zar cik ngene?”25O̱bo̱dde̱k nege, “Ri̱ri̱to̱n ki zar cik alaan ci a̱ddi̱ki̱re̱ Romi.”Izek zin enne nogo ne, “Aanycik zin alaan ci a̱ddi̱ki̱re̱ Romi kaal ciginnek, kar
         aanycik Ta̱mu̱ta̱dde̱n kaal cik Ta̱mu̱ta̱dde̱no̱.”26Iróng zin nege ngen amuda gool ci kar ka̱gga̱mte̱ nonno zo̱ze̱ ci ozoz enne orgene
         ci ollu. Abarik u̱ku̱lte̱k nege nonno zo̱ze̱ ci abariz enne ko̱, kar zin kijakte li̱i̱m.Ngazi daiza ki rucenet(Ma̱te̱yo̱ 22:23-33; Marko 12:18-27)27I̱vi̱tta̱k zin ol uggak cik e̱e̱ggi̱n Saddocis+ Ye̱su̱, zo̱ze̱ ci azi ne, i̱llo̱i̱ atin e̱e̱t ci ingazi daiza. 28Izettek nege nonno ne, “De̱me̱zo̱i̱t, eherakket Musesi ti̱lo̱wi̱ne̱t ci azi ne, ming
         a̱da̱k e̱e̱ti̱ kar kutungek ngaa ci ngen ki̱ti̱ra̱ do̱le̱c imma, anyik gotoni kurumte
         ki ngaa necu kar ki̱ti̱rrtta̱ dooli cik gotononi. 29Anyak da̱ ba̱li̱ye̱ gotonen turgerem. I̱ti̱k zin lo̱gu̱t wa een a̱bu̱ ko̱ ngaa kar
         zin enne ka̱da̱k ataman, ngen ki̱ti̱ra̱ do̱le̱c imma. 30Urumte zin gotoniya co̱de̱ ki ngaa neci, a̱da̱k zin bo̱do̱k enne, ngen ki̱ti̱rra̱
         do̱le̱c imma 31kar zin bo̱do̱k lo̱gu̱t ci annu gooni ko̱ kabaito ki ngaa neci, abaito zin nege do̱o̱k
         ngati e̱e̱ggi̱nne̱ turgerem ki ngaa neci, a̱da̱i̱to̱ zin nege do̱o̱k, i̱llo̱i̱ rok
         do̱le̱c ci a̱rri̱ta̱ ngaa neci. 32Imma vu̱rrta̱ a̱da̱k ngaa neci bu̱k. 33I̱yo̱ko̱ zin, ming ovvo atin ol ingazi daiza, okko atin enne een ngaa ci ngene, ming
         abaito enne ki logoz cik e̱e̱ggi̱n turgerem ko̱ do̱o̱k?”34O̱bo̱de̱k zin Ye̱su̱ nogo, “Aruco ol cik bu̱u̱l cu kar uggak ki̱ti̱kte̱. 35Ma̱i̱je̱ ol wak abak baiz ci abunna bu̱u̱le̱ cu ming ovvo ol ingazi daiza, iróng atin
         nege aruce icima a̱ti̱ye̱, 36iróng zin atin nege ngen a̱da̱i̱; u̱tu̱gu̱zzo̱ nege kiwagon anjilonya. E̱e̱ggi̱n nege
         dooli cik Ta̱mu̱ta̱dde̱no̱, ming e̱e̱ggi̱n nege dooli cik ingazi daiza. 37Ma̱i̱je̱ zo̱ze̱ ci zari bali atuze ke̱, i̱ye̱la̱ zin bali Musesi bu̱k ingazi atin
         ol daiza, eci enne awu Manyi azi ne, ‘Ta̱mu̱ta̱dde̱n ci Aburahami, Ta̱mu̱ta̱dde̱n
         ci I̱sa̱ko̱ ki Ta̱mu̱ta̱dde̱n ci Ya̱ko̱bo̱.’-38Iróng enne een Ta̱mu̱ta̱dde̱n ci ol cik a̱da̱i̱to̱, abarik een Ta̱mu̱ta̱dde̱n ci ol
         cik aruge, eci zo̱ze̱ cinne aruge ol do̱o̱k.”39Izektek zin de̱me̱zzo̱wa̱ uggak wak lo̱ti̱nno̱u̱ nonno ne, “U̱du̱wa̱ zoz necu ju̱rru̱m,
         de̱me̱zo̱i̱t!” 40I̱llo̱i̱ e̱e̱t imma ci anime kar ki̱jji̱n nonno bo̱do̱k.Een Ki̱ri̱sto̱ ngerrti ngene?(Ma̱te̱yo̱ 22:41-46; Marko 12:35-37)41I̱jji̱n zin bo̱do̱k Ye̱su̱ nogo, “Nya ming azi nege ne een Ki̱ri̱sto̱ Ngerrti Da̱vi̱de̱
         ko̱?+42Eci Da̱vi̱de̱ ele ci eher buwe ci Caliwono, azi ne,“‘A̱nne̱k Manyi, Manyi cinanni+ ne:“A̱vvu̱ a̱tte̱ cinanni a̱zzo̱ ngati a̱di̱ngdi̱nga̱ni̱ ol i̱nne̱ta̱,43zee ku̱tu̱gu̱ anna mo̱ddo̱ wagunnek,ka̱vvu̱to̱ zoone cigunnek.”’-44Awu Da̱vi̱de̱ nonno kize ‘Manyi.’ Okko bo̱do̱k enne een Ngerinne ku̱?”Ye̱su̱ ki demezyak cik lo̱ti̱nno̱k wak Musesi(Ma̱te̱yo̱ 23:1-36; Marko 12:38-40; Lu̱ka̱ 11:37-54)45Baling ngen ol do̱o̱k azikne, izek zin Ye̱su̱ nuyak ciginnek ne, 46“U̱zu̱tte̱ de̱me̱zzo̱k wak lo̱ti̱nno̱u̱! Eci nege owo aim ru̱u̱ma̱ni̱ cik u̱u̱ntti̱k
         kar kirezit ming izza ol nogo cuwa, kar kanyait lecerit cik riilik Ce̱e̱zi̱nne̱ wak
         Lawinto ki ngintik adahe ol kwo̱o̱r. 47Egerzan nege ce̱e̱zi̱ cik ngaai cik boyek, kar gon i̱ye̱li̱ne̱ e̱le̱tti̱ kalac Ta̱mu̱ta̱dde̱n
         u̱u̱mu̱c. Ovvo ol cik ogon niko edez atin Ta̱mu̱ta̱dde̱n nogo oroot.”
         
            
               	Keet ci een vi̱no̱: Arir ol keet ci een vi̱no̱ ko̱, amacu olli Ya̱u̱do̱ o̱ya̱u̱ ciginnek kize merte. Ozoz
                     gon Ta̱mu̱ta̱dde̱n azi ne ogon olli Ya̱u̱do̱ ki keet ci vi̱no̱ riili, wak orong enne
                     abunna ming a̱bbi̱rna̱ o̱ya̱u̱ cik abunna. IkebCaliwon 80:8-16; Isaya 5:1-7; Jeremiah 2:21; Ma̱te̱yo̱ 21:33-46; Marko 12:1-12.

               	20:17 Caliwon 118:22

               	Saddocis: E̱e̱ggi̱n ne̱ko̱ koole ci olli Ya̱u̱do̱ cik a̱tu̱ Lo̱ti̱nno̱k cik Musesi ming a̱vvu̱
                     ngati Ta̱mu̱ta̱dde̱no̱, iróng zin nege a̱tu̱ vongiz ki anjilo icima ingazi atin ol
                     daiza. IkebBuk wa To̱ni̱a̱u̱ 23:8.

               	20:37 Lu̱ge̱z 3:6

               	Een Ki̱ri̱sto̱ Ngerrti Da̱vi̱de̱ ku̱? Een Ye̱su̱ Ngerrti Da̱vi̱de̱ eci bali a̱rri̱ta̱i̱ kize e̱e̱t ci diiri, een bali ji̱ji̱ti̱ne̱
                     Da̱vi̱de̱. Bali ngen enne ki̱ti̱rra̱i̱ aave bali enne ki Ta̱mu̱ta̱dde̱n ta̱mu̱-kenga
                     kize Ngerinne. Nonno ci eenyca kaal do̱o̱k, i̱yo̱ko̱ zin een Ye̱su̱ wa een Ki̱ri̱sto̱
                     ki Manyi ci Da̱vi̱de̱. Ikeb1 Samwel 16:1-13; Caliwon 132:11-12; Jon 1:1-8.

               	A̱nne̱k Manyi, Manyi cinanni: Awu Manyi Ta̱mu̱ta̱dde̱n Ye̱su̱, azi ne, een enne Manyi.

               	20:43 Caliwon 110:1

Ngaa ci boye amuc Ta̱mu̱ta̱dde̱n(Marko 12:41-44)1Baling okko enne acin ta̱dde̱n, icin Ye̱su̱ ol cik een i̱tto̱k arike muci cigge̱k
         o̱bo̱n ci Ce̱e̱z wa Ta̱mu̱ta̱dde̱no̱. 2Icin bo̱do̱k enne ngaa ci boye ming a̱ju̱ke̱k o̱ro̱bi̱ya̱ cikidik een ziik rama o̱bo̱n
         neci. 3Ize zin enne ne, “Ka̱du̱wa̱kku̱ng zoz ci een de̱de̱, aarik ngaa ci boye ko̱ o̱ro̱bi̱ya̱
         cik meelek kommog ol do̱o̱k. 4Aarik ol ne̱ko̱ do̱o̱k muci cigge̱k o̱ro̱bi̱ya̱ cik anyak nege ngati e̱e̱ggi̱nne̱
         i̱tto̱k; ma̱i̱je̱ ngaa ci amati ko̱ aanyik o̱ro̱bi̱ya̱ cik anyak enne do̱o̱k.”Baayen cik i̱ye̱la̱i̱ okko looci aṯurneke(Ma̱te̱yo̱ 24:1-2; Marko 13:1-2)5Ozoz nuyaha ciginnek uggak zoz ci adimane Ce̱e̱z wa Ta̱mu̱ta̱dde̱no̱ biyene cik a̱zi̱ze̱
         ki muci cik aanyik ol Ta̱mu̱ta̱dde̱n. Ma̱i̱je̱ zin Ye̱su̱ ize ne, 6“Eci kaale cik icinntu niga ngatu ko̱, a̱kku̱ atin i̱i̱te̱ni̱ ci iróng biyena ngen
         atadonik gooni; a̱ju̱ko̱ni̱k biyena ne̱ko̱ atin do̱o̱k lo̱o̱c.”U̱zu̱tte̱ piryanzet ci a̱kku̱ ke̱(Ma̱te̱yo̱ 24:3-14; Marko 13:3-13)7I̱jji̱nne̱t nuyaha Ye̱su̱ izektek ne, “De̱me̱zo̱i̱t, akane atin kaala ne̱ko̱ atinga?
         Nya ci i̱ye̱la̱ ize ojontte kaala ne̱ko̱ kar ku̱tu̱gu̱zze̱?”8O̱bo̱de̱k zin enne nogo, “Icinnet ju̱rru̱m, gerza ming alabanung e̱e̱ti̱ imma. Eci
         a̱vvu̱ atin ol cik meelek zare cigannik, a̱du̱wa̱kku̱ng wo̱ye̱ e̱e̱ti̱ imma, azi ne,
         ‘Ke̱e̱ni̱ anna nonno,’ ki, ‘Ize ojon i̱i̱te̱ni̱.’ Ma annuyyu zoz cinne̱ng. 9Ming iziktu niga illanya ki nyi̱le̱n lo̱o̱cco̱k do̱o̱k, ma o̱ngo̱o̱li̱nnu̱ gi̱i̱ imma.
         I̱i̱na̱ kaala ne̱ko̱ arrak oowa, ma̱i̱je̱ ṯurnenet ci lo̱o̱tu̱ iróng a̱kku̱ ataman.”10Izek zin enne nogo ne: “Ooro atin o̱ro̱gjo̱wa̱ ki o̱ro̱gjo̱k, ooro atin alaanzet imma
         ki alaanzet imma. 11Anyak atin ki̱ri̱ki̱ri̱k ci a̱ddi̱ki̱re̱ oroot, anyak atin magizzok cik a̱ddi̱ki̱re̱
         ki zerenin lo̱o̱co̱we̱ do̱ do̱; ki zo̱zzo̱k cik anyike ol ko̱to̱ngo̱o̱ltte̱ lo̱o̱c
         ki baayen cik a̱ddi̱ki̱re̱ ta̱mu̱-kenga.12“Ma̱i̱je̱ ming ngen kaala ne̱ko̱ ka̱ka̱tte̱, a̱gga̱mnyu̱ng ol azzine kar ki̱gi̱ddu̱ng.
         Ovvoyyung lo̱ki̱ka̱ kar ku̱ju̱kte̱u̱ng lagam, ovvoyyung alaate Ce̱e̱zi̱nne̱ wak Lawinto
         zo̱ze̱ cinanni. 13I̱ye̱la̱ atin zoz necu ming a̱du̱wa̱kku̱ niga nogo zoz ci Ta̱mu̱ta̱dde̱no̱. 14Abarik odolta zi̱nze̱tti̱nne̱, ma o̱ngo̱o̱li̱nnu̱ zoz ci ovvo niga eelannu e̱le̱tti̱
         ciggo̱k lo̱ki̱ka̱. 15Eci ka̱a̱nyu̱ng atin anna i̱ge̱ta̱ zoz ki genyiz kar zin ol ne̱k amarinnung ko̱, iróng
         amuda gool ci aburne zoz cunno̱ng. 16Ovvo atin ol rok be̱e̱ti̱ggo̱k ki gotonoggu ki boor ki gonoggu ovolongnyung i̱ge̱ta̱,
         ovvo atin bo̱do̱k a̱ru̱k ol u̱gge̱ ngatinno̱ng ka̱da̱i̱to̱. 17Amarinnung atin ol i̱ge̱t do̱o̱k zo̱ze̱ cinanni. 18Abarik i̱llo̱i̱ atin rok imacoc co̱de̱ ci a̱da̱i̱ oowa. 19Okko zo̱ze̱ ci abilnnu niga ju̱rru̱m, amudannu atin niga ruget.”Ozoz Ye̱su̱ li̱be̱ne̱t ci Jerusalemi(Ma̱te̱yo̱ 24:15-21; Marko 13:14-19)20Izek zin bo̱do̱k Ye̱su̱ nogo ne, “Ming icinntu aciir ilikta Jerusalem, ovvo atin niga
         a̱gga̱yyu̱ ize ojon li̱be̱ne̱t cinne. 21Anycik zin ol wak abak Ju̱de̱ya̱ ki̱vi̱re̱t koot biyene ta̱dde̱na̱, anycik ol wak
         abak Jerusalema kiyokta re̱e̱nu̱n, kar aanycik ol wak abak Jerusalema abanyca, gerza
         ming i̱i̱zo̱ orog. 22Eci e̱e̱ggi̱n ne̱ko̱ i̱i̱nya̱ cik edeze Ta̱mu̱ta̱dde̱n ol zo̱ze̱ bali e̱he̱rye̱ la̱du̱n.
         23O̱lle̱ atin nonga oroot ngati ngaai wak anyakce ki wak orokte. Anyak atin pirnanet
         ci a̱ppwe̱ oroot lo̱o̱ta̱ ki olle. 24A̱ru̱we̱ atin uggak nya̱tu̱ba̱ta̱, a̱gga̱mnye̱ uggak koot kecebte lo̱o̱co̱we̱ do̱o̱k.
         A̱gga̱m atin ol wak iróng een Ya̱u̱d Jerusalem zee kakat zoz cinne̱ng mo̱o̱le̱t.Ming okko Ngerrti E̱e̱to̱ i̱ye̱la̱i̱(Ma̱te̱yo̱ 24:29-31; Marko 13:24-27)25“Anyak atin baayen cik i̱ye̱la̱i̱ koora, nye̱lo̱wa̱ ki munyunye. Kar lo̱o̱ta̱, ovvo
         atin ol lo̱o̱co̱we̱ do̱o̱k apirna kar ka̱bba̱ri̱te̱t ngati a̱ju̱le̱ maama nyatapare
         ci a̱ddi̱ki̱re̱. 26Aval atin ol ngati o̱ngo̱o̱li̱nne̱ gi̱i̱ ci i̱i̱na̱k lo̱o̱c, eci kaala cik aavtte
         ta̱mu̱-kenga ovvo omoti. 27Imma i̱i̱te̱ne̱ neci ovvo atin nege acin Ngerrti E̱e̱to̱ a̱kku̱ di̱i̱za̱ ta̱mu̱-kenga
         komiza ki di̱ngdi̱ngo̱nte̱ ci a̱ddi̱ki̱re̱. 28Ming ovvo kaala ne̱ko̱ akane, ibilet zin niga je̱e̱na̱ kar odongtek o̱o̱tti̱ cuggo̱k
         ta̱dde̱n, eci i̱ki̱ya̱ ti̱ri̱ze̱ne̱t ize ojon.”De̱mzi̱ne̱t ci atubzek Ye̱su̱ keet ci een munec(Ma̱te̱yo̱ 24:32-35; Marko 13:28-31)29U̱du̱wa̱k zin enne nogo tubzenet cu: “Icinnet keet ci een munec ko̱ ki keen do̱o̱k.
         30Ming ovvo varanya alize, acinnu niga eberene ciggo̱k e̱le̱tti̱ne̱ kar a̱gga̱c ize
         ojon ngararoni. 31Ogon zin niko, ming icinntu niga kaal ne̱ko̱ ming ogone, a̱gga̱c ize ojon ba̱a̱li̱ne̱t
         ci Ta̱mu̱ta̱dde̱no̱.32“Ka̱du̱wa̱kku̱ng anna i̱ge̱t zoz ci een de̱de̱, iróng atin bu̱u̱l cu aditai ming ngen
         kaala ne̱ko̱ ku̱tu̱gu̱zze̱. 33Aditai atin ta̱mu̱-kengi ki lo̱o̱c, ma̱i̱je̱ zoz cinanne iróng atin aditai udut.U̱zu̱tte̱ e̱le̱tti̱34“U̱zu̱tte̱ e̱le̱tti̱, icima ovvo atin zi̱nze̱tti̱ cuggo̱k egerzanne zo̱ze̱ ci gerze,
         ki udenet merten ki ngo̱li̱ne̱t lo̱o̱c zo̱ze̱ ci baizo, okko atin i̱i̱te̱ni̱ neci
         a̱kku̱na̱kku̱ng kiwagon tarabai. 35Eci a̱kku̱na̱k zoz neci ol cik abak lo̱o̱ta̱ ngatu do̱o̱k. 36Abunna ming azunnu niga e̱le̱tti̱ ju̱rru̱m, kar alac Ta̱mu̱ta̱dde̱n kar ka̱a̱nyu̱ng
         gool ci alittu kaal cik atin a̱vvu̱na̱k lo̱o̱c ko̱, kar atin ibilet ngu̱me̱ ci Ngerrti
         E̱e̱to̱.”37Edemze gon Ye̱su̱ i̱i̱nya̱ do̱o̱k Ce̱e̱ze̱ wa Ta̱mu̱ta̱dde̱no̱, kar gon enne okko
         adunge Biye ci I̱ngi̱ro̱u̱, 38kar ol do̱o̱k ki̱vi̱ta̱ nge̱rre̱t ri̱ri̱wo̱na̱ kiziyet zoz cinne Ce̱e̱ze̱ wa Ta̱mu̱ta̱dde̱no̱.

Elema Judasi gool ci adawane Ye̱su̱(Ma̱te̱yo̱ 26:1-5,14-16; Marko 14:1-2,10-11; Jon 11:45-53)1I̱yo̱ko̱ ize ojon i̱i̱te̱ni̱ wa adahe ol wak Ya̱u̱do̱ Kwo̱o̱r wa Umunet wak iróng
         Amukcari,+ akane I̱i̱te̱ne̱ wa Va̱rda̱ngi̱nto̱, 2kar alaani ci a̱ddi̱ki̱re̱ wawaco ki de̱me̱zzo̱k wak lo̱ti̱nno̱u̱ orongit gool ci
         kar ku̱ru̱kte̱ Ye̱su̱ lo̱mu̱k, eci nege o̱ngo̱o̱le̱ ebere cik ollu. 3I̱tto̱ zin Sitani zinin ci Judasi wa a̱nne̱k ol ne Iskariyot, een enne nuyait co̱de̱
         nuyahe cik Ye̱su̱ wak e̱e̱ggi̱n omoto ki rama ko̱. 4Kar Judasi kuk ngati alaat cik olli wawaco ki lo̱ddi̱ki̱re̱ cik Ce̱e̱z wa Ta̱mu̱ta̱dde̱no̱
         kar enne kozoz ki nogo gool ci kar enne kadawai Ye̱su̱. 5Atalit zin nege oroot kar kanycik nonno o̱ro̱bi̱ya̱. 6Elema zin Judasi zoz cinne̱ng ke̱, kar zin kuk korong gool ci kar ka̱gga̱me̱k nogo
         Ye̱su̱ ming a̱zze̱ zu̱we̱ to.Ozol Ye̱su̱ ki nuyak da̱i̱ne̱t(Ma̱te̱yo̱ 26:17-25; Marko 14:12-21; Jon 13:21-30)7I̱ki̱ya̱ zin i̱i̱te̱ni̱ wagon adahe ol umunet wak iróng amunye kumukcarit, kar zin
         kotodongit nyoon ci a̱zze̱to̱ Va̱rda̱ngi̱nto̱.+8I̱tto̱n zin Ye̱su̱ Peturu ki Jon, a̱nne̱k ne, “Oot idimanit da̱i̱ne̱t cik I̱i̱te̱n
         wa Va̱rda̱ngi̱nto̱.”9I̱jji̱nto̱ zin nege, “Orongnyet i̱nna̱ agit koot kidimanta da̱i̱ne̱t ne̱ke̱ nga?”10O̱bo̱de̱k zin enne nogo, “Ming ovvo niga i̱zzo̱yu̱ Jerusalem, okko atin e̱e̱ti̱ ci
         odong í̱jjó̱ ci maamu a̱ru̱me̱kku̱ng gool. Unuwet nonno rok ce̱e̱z ci i̱zzo̱we̱
         enne, 11kar izektek manyi ce̱e̱z ne, ‘A̱jji̱nne̱ de̱me̱zo̱i̱ti̱: I̱nno̱ ce̱e̱z ci e̱re̱nno̱u̱,
         kar atidic anna kadak Kwo̱o̱r ci Va̱rda̱ngi̱nto̱ ki nuyak cigannik?’ 12I̱ye̱le̱kku̱ng atidic enne ce̱e̱z ci walwali atadonik imma ta̱dde̱na̱, kar zin kanyak
         i̱jjó̱ cik ce̱e̱zu̱ do̱o̱k. Idimanit da̱i̱ne̱t ne̱ke̱ nginati.”13Oot zin nege u̱mu̱dda̱ kaal ne̱ke̱ do̱o̱k ki baling u̱du̱wa̱k Ye̱su̱ nogo ke̱. Idimanit
         zin nege da̱i̱ne̱t cik I̱i̱te̱n wa Va̱rda̱ngi̱nto̱.Da̱i̱ne̱t cik Manyi vu̱rrto̱(Ma̱te̱yo̱ 26:26-30; Marko 14:22-26; 1 Ko̱ri̱nto̱ 11:23-25)14Baling utube i̱i̱, a̱vvu̱to̱ zin Ye̱su̱ ki nuyak ciginnek ngati da̱i̱nto̱. 15Kar enne kizek nogo ne, “Korongi anna kadak ki i̱ge̱t I̱i̱te̱n wa Va̱rda̱ngi̱nto̱
         ko̱ ming ngen kipira. 16Eci ka̱du̱wa̱kku̱ng i̱ge̱ta̱, iróng atin anna kadai da̱i̱ne̱t bo̱do̱k zee kakat zoz
         ci ba̱a̱li̱ne̱t ci Ta̱mu̱ta̱dde̱no̱ mo̱o̱le̱t.”17Baling idima enne uduc, kar kaanyik Ta̱mu̱ta̱dde̱n zany kar kize ne, “Idimtta cu kar
         engerttek e̱le̱tti̱ cuggo̱k. 18Eci ka̱du̱wa̱kku̱ng iróng atin anna kaudi bo̱do̱k o̱ya̱u̱ cik vi̱no̱ zee ki̱ki̱ya̱
         ba̱a̱li̱ne̱t ci Ta̱mu̱ta̱dde̱no̱.”19Idima zin enne umune aanyik Ta̱mu̱ta̱dde̱n zany kar kubunyan, kar zin kaanyik nogo,
         izek ne, “Een necu ele cinanni anyonikkung i̱ge̱ta̱; u̱tu̱gu̱z gon niko kar abunna
         ming aadanang.”20Kar go̱o̱le̱ necu, baling uduttet da̱i̱nte̱ idima enne uduc ci vi̱no̱, ize ne, “Een
         uduci necu olom wa een jor bi̱ye̱te̱ cigannik cik a̱ddu̱ta̱i̱ zo̱ze̱ cunno̱ng. 21Ma̱i̱je̱ a̱zzi̱ti̱ ci e̱e̱t ci okko atin adawana annit ko̱ kaavtte ki nonno kozol
         da̱i̱ne̱t ngatu. 22Okko atin Ngerrti E̱e̱to̱ ki bali ming u̱du̱ya̱i̱ ke̱, abarik o̱lle̱ nonga cik e̱e̱t
         ci adawa nonno.” 23A̱ka̱tte̱ zin nege i̱jji̱nne̱t e̱le̱tti̱ cigge̱k ngene orgene cinne̱ng ci atin okko
         ogon zoz necu.Dangonet ci obod ki ddi̱ki̱rze̱t24A̱ka̱tte̱ bo̱do̱k nege dangonet orgene cinne̱ng ngene ci a̱ddi̱ki̱re̱ ngatinne̱ng.
         25Izek zin Ye̱su̱ nogo ne, “Alaata cik ol cik iróng een Ya̱u̱d idany ol cigge̱k kaale
         do̱o̱k; kar ol ne̱k a̱li̱ngli̱ng alaanzete cinne̱ng ko̱, kizeto ne nogo cik keelanna
         ol. 26Ma̱i̱je̱ niga iróng ogonnu niko. Abarik e̱e̱ti̱ ci a̱ddi̱ki̱re̱ ngatinno̱ng, abunna
         ming ogon ki do̱le̱c cidici, okko e̱e̱ti̱ ci abal ol orgene cunno̱ng, anyik ku̱tu̱gu̱
         ki du̱ca̱i̱ti̱ cunno̱ng. 27Eci ngene ci a̱ddi̱ki̱re̱ kommog veelek, e̱e̱t ci aave lo̱o̱ta̱ ngati da̱i̱nto̱ icima
         e̱e̱t ci aanyik ol da̱i̱ne̱t? Iróng een e̱e̱t ci aave lo̱o̱ta̱ ngati da̱i̱nto̱ ko̱?
         Ma̱i̱je̱ anna kaave orgene cunno̱ng kogonni kiwagon du̱ca̱i̱ti̱. 28E̱e̱ggi̱nnu̱ niga ol cik emenannu ngatinanni ngati atimana ol. 29Kar anna ka̱a̱nyu̱ng ba̱a̱li̱ne̱t ci Ta̱mu̱ta̱dde̱no̱, ki baling aanya Baba annit
         co̱de̱ ke̱, 30kar atin niga wo̱ye̱ adakku da̱i̱ne̱t bak audenu ngati kaave anna ba̱a̱li̱nte̱ cinanni
         kar a̱vvu̱t lecerete, ettedu lo̱ki̱ko̱ ci booryyok cik Israilo e̱e̱ggi̱n omoto ki
         rama.Amikzene Peturu Ye̱su̱(Ma̱te̱yo̱ 26:31-35; Marko 14:27-31; Jon 13:36-38)31“Si̱mo̱ne̱, Si̱mo̱ne̱, a̱jji̱nne̱ Sitani kar ketegelung i̱ge̱t kiwagon labina. 32Ma̱i̱je̱ anna kalawei i̱nne̱t Ta̱mu̱ta̱dde̱n, Si̱mo̱ne̱, kar wo̱ye̱ tu̱we̱ne̱t cunne
         iróng a̱zze̱. Kar ming okko i̱nna̱ uukce, eela gotonoggu tu̱we̱nta̱ kokkomit kak.”33Ma̱i̱je̱ enne abarizek, “Manyi, kelemna anna kuk kecebe ki i̱nne̱t lagama icima ka̱da̱i̱
         bu̱k.”34O̱bo̱de̱k zin Ye̱su̱ nonno, “Ka̱du̱wa̱ki̱ i̱nne̱ta̱, Peturu, ming ngen tuulici kogok
         wazin necu, amikzena atin i̱nna̱ annit lak i̱i̱yo̱ azi ne iróng i̱nna̱ a̱gga̱ya̱n.”35Izek zin Ye̱su̱ nogo ne, “Baling ki̱tto̱nnu̱ng anna i̱ge̱t ki̱zzi̱ rok o̱bo̱n ci o̱ro̱bi̱ya̱u̱,
         mu̱ge̱ icima caava, i̱llo̱i̱ da̱ gi̱i̱ imma ngatinno̱ng?”O̱bo̱dde̱k zin nege, “I̱llo̱i̱, kanyaka ba̱li̱ye̱ kaal do̱o̱k.”36Izek zin enne nogo ne, “Ma̱i̱je̱ i̱yo̱ko̱ ming anyakku niga o̱bo̱n ci o̱ro̱bi̱ya̱u̱,
         idimtta, ki mu̱ge̱ bu̱k; kar ming iróng niga anyakku nya̱tu̱ba̱t, ataltoi ru̱u̱m kar
         u̱tu̱yya̱ co̱de̱. 37E̱he̱rye̱ Warage ci Ta̱mu̱ta̱dde̱no̱, ‘I̱ti̱gi̱lte̱k ol nonno ki olli mu̱nye̱nu̱.’- Ka̱du̱wa̱kku̱ng anna i̱ge̱ta̱ ogone atin kaala ne̱ko̱ ngatinanni. De̱de̱ zoz ci e̱he̱rye̱
         zo̱ze̱ cinanni ki̱ki̱ya̱ zin akat mo̱o̱le̱t.”38A̱nne̱k zin nuyaha nonno ne, “Manyi, cinno, iciko nya̱tu̱ba̱nya̱ ram.”O̱bo̱de̱k zin enne, “Eleno ne̱ko̱.”Ala Ye̱su̱ Ta̱mu̱ta̱dde̱n Biye ci I̱ngi̱ro̱u̱(Ma̱te̱yo̱ 26:36-46; Marko 14:32-42)39Uk zin Ye̱su̱ Biye ci I̱ngi̱ro̱u̱ kiwagon ko̱ la̱du̱n, kar nuyaha ciginnek kunuwet
         nonno. 40Baling ovvo nege azuca ngin neci, izek enne nogo ne, “Alac Ta̱mu̱ta̱dde̱n abunna atin
         iróng gi̱i̱ imma atimannung.” 41Izak enne uk reena ngatinne̱ng idic, akatek u̱zu̱ngti̱nne̱ kar kalawo kize ne, 42“Baba, ming elemi i̱nna̱, dima uduc ci piryanzeto ko̱ ngatinanni; iróng zoz cinanni
         abarik aanyik zoz cunne ku̱tu̱gu̱we̱.” 43I̱ye̱le̱k zin anjilo ci a̱kku̱ ta̱mu̱-kenga nonno ele kar kanyik nonno doiz. 44Icirit nonno zinin oroot, kar zin enne kalawo oroot, kar muluwa ciginnek ku̱tu̱gu̱zzo̱
         kiwagon bi̱ye̱ta̱ cik ereti i̱i̱na̱k lo̱o̱c.45Baling edeca enne lawinet, itinga i̱mi̱ro̱zi̱k nuyak, umuda enne nogo udungeta zo̱ze̱
         ci omozine nege. 46I̱jji̱n zin enne nogo, “Nya ming adungnu niga ko̱? Itingaz je̱e̱na̱, alac Ta̱mu̱ta̱dde̱n
         kar abunna iróng niga i̱nna̱kku̱ timaninet.”Ce̱bi̱ne̱t ci Ye̱su̱(Ma̱te̱yo̱ 26:47-56; Marko 14:43-50; Jon 18:3-11)47Baling ngen enne ozoz niko, i̱vi̱ta̱ koole, kar e̱e̱ti̱ ci een zara Judas een e̱e̱t
         co̱de̱ to̱ni̱a̱he̱ wak e̱e̱ggi̱n omoto ki rama ko̱, ci bali anyaha nogo. I̱ki̱ya̱k
         enne Ye̱su̱ kar zin kizza nonno, 48ma̱i̱je̱ Ye̱su̱ i̱jji̱n nonno, “Judas, adawa i̱nna̱ Ngerrti E̱e̱to̱ ngati izawe?”49Baling icinnet nuyaha gi̱i̱ ci okko ogone, izeto zin nege ne, “Manyi, ketengedit ol
         ne̱ko̱ nya̱tu̱ba̱tnya̱i̱?” 50Etted zin e̱e̱ti̱ co̱de̱ ngatinne̱ng du̱ca̱i̱t ci alaan ci a̱ddi̱ki̱re̱ wawaco+ itat ci a̱zzo̱ ko̱ ne, pur.51Ma̱i̱je̱ Ye̱su̱ abarizek nonno, “Ma ngen ogonnu niko!” Kar enne ku̱u̱m e̱e̱t necu
         itat kar kangaru nonno kalal niko. 52Izek zin Ye̱su̱ alaat cik olli wawaco ki ddi̱ki̱ryyo̱k cik aciir wak ebek Ce̱e̱z wa
         Ta̱mu̱ta̱dde̱no̱, ki lo̱ddi̱ki̱re̱ wak a̱vvu̱na̱k nonno ne, “Kanyike anna ol kutuburret
         nong ngatinno̱ng ci a̱vvu̱na̱kka̱ng nya̱tu̱ba̱tnya̱i̱ ki colnyai ko̱? 53Kaave anna ki i̱ge̱t odohize reene ci Ce̱e̱z wa Ta̱mu̱ta̱dde̱no̱, iróng zin niga atadikang
         a̱zzi̱t. Ma̱i̱je̱ i̱yo̱ko̱ een necu i̱i̱ cunno̱ng ci ogone kaala mu̱hu̱ra̱.”Amikzene Peturu Ye̱su̱(Ma̱te̱yo̱ 26:57-58,67-75; Marko 14:53-54,66-72; Jon 18:12-18,25-27)54A̱gga̱mi̱t zin nege Ye̱su̱ kar zin ko̱o̱tte̱ rok ce̱e̱z ci alaan ci a̱ddi̱ki̱re̱ wawaco.
         Unu zin Peturu nogo vu̱rrta̱ kar ka̱vvu̱ reena idic. 55Ma̱i̱je̱ baling a̱va̱dde̱k nege gwo̱o̱ re̱e̱nu̱n orgen kar ka̱vvu̱to̱ lo̱o̱ta̱ nga̱to̱de̱,
         i̱ki̱ya̱ zin Peturu a̱vvu̱ lo̱o̱ta̱ ki nogo. 56Icin zin du̱ca̱i̱ti̱ ci nga̱a̱ye̱ nonno ming a̱vvu̱ lo̱o̱ta̱ gwo̱o̱ya̱. Egelem zin
         nonno oroot kar kizek ol ne, “Aave ba̱li̱ye̱ e̱e̱ti̱ cu ki Ye̱su̱.”57Ma̱i̱je̱ Peturu etezo ize ne, “Ngaa cu, iróng anna ka̱gga̱ nonno.”58Imma bo̱do̱k nginti dici niko, icin e̱e̱ti̱ imma nonno kar kize ne, “E̱e̱ni̱ i̱nna̱
         bu̱k e̱e̱t cinne̱ng co̱de̱.”O̱bo̱de̱k zin Peturu nonno, “Nger, iróng anna ke̱e̱ni̱ e̱e̱t ci ol ne̱ke̱.”59Kar baling edeccai saa co̱de̱, u̱du̱wa̱ bo̱do̱k e̱e̱ti̱ imma, “Ka̱gga̱ anna, aave
         ba̱li̱ye̱ e̱e̱ti̱ cu ki nonno, eci enne een e̱e̱t ci Ga̱li̱li̱.”60Abarizek zin Peturu zoz neci, “Nger, iróng anna ka̱gga̱ zoz ci ozozi i̱nna̱ ko̱.”
         Baling ngen enne ozozi, ogok tuulici. 61Utuhuwe zin Manyi Ye̱su̱ kar kegelem Peturu. A̱a̱da̱ zin Peturu zoz bali Manyi ozozek
         nonno ke̱: “Ming ngen tuulici kogok wazin necu, amikzena atin i̱nna̱ annit lak i̱i̱yo̱.”
         62Iyok zin Peturu uk reena uk u̱tu̱lu̱ oroot.A̱gi̱d ol wak ebekce ko̱ Ye̱su̱63A̱ka̱tte̱ ol balik ebek Ye̱su̱ zoz ci a̱gi̱dde̱ nege nonno kar ki̱bi̱cce̱t. 64U̱bu̱nge̱t nege ebere ciginnek kar kizettek ne, “Du̱wa̱ arizet cunne! Ngene ci a̱ru̱ki̱
         i̱nne̱ta̱?” 65Kar ku̱du̱kta̱ kaal cik meelek odome nege nonno.Abile Ye̱su̱ lo̱ki̱ka̱ ngati Pilato ki He̱ro̱d(Ma̱te̱yo̱ 26:59-66; Marko 14:55-64; Jon 18:19-24)66Ma̱i̱je̱ bali nge̱rre̱t, a̱vvu̱to̱ zin lo̱ddi̱ki̱re̱, alaat cik olli wawaco, ki de̱me̱zzo̱k
         wak lo̱ti̱nno̱u̱ nga̱to̱de̱, kar zin koole kanyaktak Ye̱su̱ nogo. 67I̱jji̱nne̱t zin nege nonno, “Ming e̱e̱ni̱ i̱nna̱ Ki̱ri̱sto̱, du̱wa̱kke̱ta̱.”Abarizek zin Ye̱su̱ nogo, “Ming ka̱du̱wa̱kku̱ng anna i̱ge̱ta̱, iróng atin niga a̱tu̱yya̱ng,
         68kar ming ka̱jji̱nnu̱ng anna i̱ge̱ta̱, iróng atin niga abarizzu. 69Ma̱i̱je̱ i̱yo̱ko̱ kuk, aave atin Ngerrti E̱e̱to̱ a̱tte̱ ci a̱zzo̱ Ta̱mu̱ta̱dde̱no̱
         wa anyak komiz do̱o̱k.”70I̱jji̱nto̱ zin nege do̱o̱k, “E̱e̱ni̱ zin i̱nna̱ Ngerrti Ta̱mu̱ta̱dde̱no̱?”O̱bo̱de̱k enne nogo, “Ilemnyyu niga ming a̱du̱wa̱nnu̱ ke̱e̱ni̱ anna ngene.”71Izeto zin nege ne, “Nya ming korong naga bbacak u̱gge̱ ko̱? Kiziyet naga utuge cinne
         ele.”
         
            
               	Kwo̱o̱r wa Umunet wak iróng Amukcari: Adak olli Ya̱u̱do̱ kwo̱o̱r necu gwo̱o̱nya̱ turgerem, aadane nege i̱i̱te̱n bali eelanne
                     Ta̱mu̱ta̱dde̱n ji̱ji̱ti̱gge̱k Masira. Aara nogo ngati e̱e̱ggi̱nne̱ du̱cca̱k. Akane
                     kwo̱o̱r I̱i̱te̱ne̱ wa Va̱rda̱ngi̱nto̱. IkebLu̱ge̱z 12:17-20.

               	Nyoon ci a̱zze̱to̱ Va̱rda̱ngi̱nto̱: Aanyik Ta̱mu̱ta̱dde̱n lo̱ti̱nno̱k Muses kar ku̱du̱wa̱k olli Israilo kapaktek nyoon
                     kar Ta̱mu̱ta̱dde̱n kicin bi̱ye̱ abanyce ci tatuget cik ce̱e̱zi̱ cigge̱k Masire I̱i̱te̱ne̱
                     wa Va̱rda̱ngi̱nto̱. Azi zoz necu ne okko atin Ye̱su̱ een Nyoon ci Ta̱mu̱ta̱dde̱no̱
                     ci okko a̱vi̱la̱ mu̱nye̱n cik ol wak elemtta nonno lo̱o̱ta̱ ngatu ko̱ do̱o̱k. IkebLu̱ge̱z 12:13-15; Marko 14:12; Lu̱ka̱ 22:7; Jon 1:29-36; 1 Ko̱ri̱nto̱ 5:7; 1 Peturu
                     1:19.

               	22:37 Isaya 53:12

               	Alaan ci a̱ddi̱ki̱re̱ wawaco: Ommog alaani ci a̱ddi̱ki̱re̱ wawaco ko̱ alaat cik olli wawaco eci een nonno do̱ ṯok
                     ci gon i̱i̱zo̱ Ce̱e̱z wa Ta̱mu̱ta̱dde̱no̱ Ngin wa A̱li̱le̱ Oroot e̱rki̱ta̱ lak co̱de̱.
                     Anyaha enne bi̱ye̱ cik kar kutuny mu̱nye̱n cigge̱k. Aave Ta̱mu̱ta̱dde̱n di̱ngdi̱ngo̱nta̱
                     Ngin wa A̱li̱le̱ Oroot, zoz zin ci iróng alaani ci a̱ddi̱ki̱re̱ wawaco ko̱ i̱i̱zo̱
                     ngintu i̱i̱te̱n imma e̱rki̱ta̱. IkebLeviticus 16; I̱bu̱ru̱ 9:1-7.

Anyakttak ol Ye̱su̱ Pilato(Ma̱te̱yo̱ 27:1-2,11-14; Marko 15:1-5; Jon 18:28-38)1Itingazzo zin zu̱we̱ do̱o̱k kar ko̱o̱tte̱ Ye̱su̱ rok Pilato ddi̱ki̱ryo̱i̱t ci gaala
         cik Romi. 2Kar ka̱ka̱tte̱ kovolongte nonno, kizeto ne, “Karubanna e̱e̱t cu ming orong ki̱li̱b
         lo̱o̱c cinna. Adang enne zoz ci a̱ru̱we̱k ol mucuru alaan ci a̱ddi̱ki̱re̱ Romi, kar
         kize ne ke̱e̱ni̱ enne Ki̱ri̱sto̱, alaan.”3I̱jji̱n zin Pilato Ye̱su̱, “E̱e̱ni̱ i̱nna̱ alaan wa Ya̱u̱do̱?”O̱bo̱de̱k Ye̱su̱ nonno, “I̱i̱ny, ogon ki i̱yo̱ko̱ ming a̱du̱wa̱ i̱nna̱ ko̱.”4Izek zin Pilato alaat cik olli wawaco ki koole do̱o̱k ne, “I̱llo̱i̱ gi̱i̱ ci gerze
         karuba anna ci u̱tu̱gu̱ e̱e̱ti̱ cu.”5Ma̱i̱je̱ nege adang nonno dee, “Nonno ci ovolongek ol do̱o̱k lo̱o̱ce̱ ci Ju̱de̱ya̱
         de̱mzi̱nte̱ cinne. Akane enne Ga̱li̱li̱ya̱ kar ki̱ki̱ya̱ mer nginati rok ngintu.”6Baling izik Pilato zoz necu, i̱jji̱nno̱ zin enne ming een e̱e̱ti̱ cu ci Ga̱li̱li̱.
         7Baling a̱gga̱ Pilato ming aave Ye̱su̱ lo̱o̱ce̱ ci abal alaani He̱ro̱di̱, i̱tto̱na̱k
         zin nonno rok He̱ro̱d, aave enne bu̱k eliya Jerusalema i̱i̱ neci.8Baling icin He̱ro̱di̱ Ye̱su̱, atal da̱ enne oroot, eci enne ba̱li̱ye̱ gon ere nonno
         u̱u̱mu̱c orong kicin. Zo̱ze̱ ci azikne enne zoz cinne, orong da̱ gon enne nonno kar
         ku̱tu̱gu̱ kaal u̱gge̱ cik a̱vu̱la̱. 9U̱cu̱b zin He̱ro̱di̱ nonno ji̱ne̱nta̱ oroot, ma̱i̱je̱ Ye̱su̱ iróng abarizek nonno.
         10Abile da̱ alaata cik olli wawaco ki de̱me̱zzo̱k cik lo̱ti̱nno̱u̱ nginati, o̱mo̱zze̱
         nege kar kovolongte nonno. 11Kar He̱ro̱di̱ ki aciir ciginnek kadacit Ye̱su̱ kar katararte nonno. Uburuccek zin
         nonno ru̱u̱m ci alaano ataltali, kar ki̱tto̱nni̱t nonno ki̱mi̱re̱ kuk ngati Pilato.
         12Imma wazin neci izeto Pilato ki He̱ro̱d gonen, imma ba̱li̱ye̱ amarno nege gerzet.Apahozik Ye̱su̱ daizi(Ma̱te̱yo̱ 27:15-26; Marko 15:6-15; Jon 18:39-19:16)13Utuwa zin Pilato alaat cik olli wawaco ki lo̱ddi̱ki̱re̱ ki ol, 14kar kizek nogo ne, “Anyahakang niga annit e̱e̱t cu a̱nnu̱ ne nonno ci aanyik ol kutuburret
         nong. Ki̱jji̱na̱ anna nonno ngati aavtiyyu niga to, ngen zin anna kuruba ba̱ci̱ cinne
         kar kettedek nonno lo̱ki̱ko̱. 15Rok He̱ro̱d bu̱k nu̱nu̱n, i̱llo̱i̱ gi̱i̱ ci amuda abaci enne, eci i̱tto̱na̱i̱t enne
         agita bo̱do̱k dee; ki ming acinnu niga ko̱, ngen enne ku̱tu̱gu̱ gi̱i̱ imma ci gerze
         kar kettedek nonno daiz. 16-17I̱yo̱ko̱ zin ke̱de̱zi̱ atin anna nonno kar koogu.”18Egerenyit zin zu̱we̱ e̱co̱de̱, “U̱ru̱we̱t e̱e̱t necu ka̱da̱k! Oogaet agit Barabas!”
         19E̱ce̱bje̱ da̱ abarik Barabasi zo̱ze̱ ci aanyik ol ku̱ru̱kto̱ kize nyi̱li̱ Jerusalema,
         ki bo̱do̱k zo̱ze̱ ci a̱ru̱we̱ e̱e̱t ka̱da̱k.20Orong Pilato kaara Ye̱su̱, kar zin arrak ki̱jji̱n nogo dee. 21Ma̱i̱je̱ nege egerenyit niko, “Todowek nonno ta̱la̱ke̱c! Todowek nonno ta̱la̱ke̱c!”22Eci Pilato ozozek nogo ize lak i̱i̱yo̱: “Nya? U̱tu̱gu̱ e̱e̱ti̱ cu nya ci gerze? Kuruba
         anna i̱llo̱i̱ zoz ci gerze kar kettedek nonno daiz. I̱yo̱ko̱ kanyike anna nonno kedeze
         arrak kar kooga.”23Ma̱i̱je̱ nege egerenyit muluwanine cik a̱ppi̱nte̱k orong nonno kotodowe ta̱la̱ke̱ca̱,
         ommog zin gerenyi cinne̱ng nonno. 24Kar zin Pilato kelema zoz ci orong nege. 25Oogak zin enne nogo e̱e̱t bali a̱ju̱ke̱k ol lagam zo̱ze̱ ci anyahane nyi̱li̱ ki zoz
         ci a̱ru̱we̱ enne e̱e̱t ka̱da̱k ke̱, e̱e̱t bali a̱jji̱n nege ke̱, kar kaanyik Ye̱su̱
         kotodowe ki baling u̱du̱kta̱ nege ke̱.Todowinet ci Ye̱su̱ ta̱la̱ke̱ca̱(Ma̱te̱yo̱ 27:31-44; Marko 15:21-32; Jon 19:17-27)26Baling ovvo aciiri ovvoye nonno reena, a̱gga̱mi̱t zin nege Si̱mo̱ne̱ ci a̱kku̱ o̱rge̱
         ci een Cyrene,+ a̱kku̱nna̱k da̱ enne Jerusalem kar zin nege ka̱gga̱mi̱t nonno kaanycik kodong ta̱la̱ke̱c
         vu̱rrte̱ ci Ye̱su̱. 27Unuwet zin ol cik meelek nonno, ki bo̱do̱k ngaai cik a̱lu̱we̱k nonno. 28Ukce Ye̱su̱ kar kizek nogo ne, “Buuwecci cik Jerusalemo, ma a̱lu̱ya̱ng annita; u̱tu̱lu̱z
         e̱le̱tti̱ ciggo̱k ki dooli ciggo̱k. 29Eci a̱kku̱ atin i̱i̱ ci ovvo niga aniyyu ne, ‘U̱mu̱yu̱kte̱ ngaai cik abile, ki momuwet
         cik ngen ki̱ti̱rre̱t ki eezin cik ngen katarkuye!’ 30Kar zin“‘a̱nne̱k atin nege jo̱o̱re̱t ne, “Muunyet agita!”Kar zi̱i̱ryo̱k, “Bunget agita!”’-31Eci ming ogon ol kaal ne̱ke̱ ming ngen keet culak,+ ogon atin nya ming odowa?”32Ovvoye nege wazin neci ol cik e̱e̱ggi̱n ogoryak rama ki Ye̱su̱ koot ku̱ru̱kte̱ ka̱da̱i̱to̱.
         33Baling i̱vi̱tta̱k nginti a̱nne̱k ol ne Emmen ci o̱o̱wu̱, otodoyyek zin nonno ngin
         neci, ki ogoryak ne̱ke̱ e̱e̱ggi̱n rama ke̱ bu̱k, co̱de̱ o̱to̱ne̱ ci a̱zzo̱ okko co̱de̱
         o̱to̱ne̱ ci angeto. 34Kar zin Ye̱su̱ kalawo kize ne, “Baba, lalek nogo, eci iróng nege a̱gga̱ gi̱i̱ ci ogon
         ko̱.” Kar zin kengerit ru̱u̱ma̱ni̱ ciginnek ngati ovoce bibi.35Abile ol acine kar lo̱ddi̱ki̱re̱ kadacit nonno. Azi nege ne, “Eela enne ol u̱gge̱;
         anyik nonno keela ele cinne ming een enne de̱de̱ Ki̱ri̱sto̱ ci Ta̱mu̱ta̱dde̱no̱, wa
         bali atahalai.”36Atararte zin bo̱do̱k aciiri nonno. Aanycik zin nege nonno merte ci akaka een zara
         vinegar 37kar kizettek ne, “Ming e̱e̱ni̱ i̱nna̱ alaan ci Ya̱u̱do̱, eela ele cunne.”38Anyak ba̱li̱ye̱ zoz ci e̱he̱rye̱ oowe cinne ta̱la̱ke̱ca̱, azi ne, EEN NECU ALAAN CI
         YA̱U̱DO̱.39Okko mu̱ju̱li̱ co̱de̱ mu̱ju̱lnya̱i ne̱k odode ki Ye̱su̱ ke̱ odom nonno: “Iróng i̱nna̱
         e̱e̱ni̱ Ki̱ri̱sto̱? Eela ele cunne ki agit bu̱k!”40Ma̱i̱je̱ mu̱ju̱li̱ co̱de̱ itizik gooni, “Iróng i̱nna̱ o̱ngo̱o̱le̱ Ta̱mu̱ta̱dde̱n ming
         ettediket ol agita ki nonno lo̱ki̱ko̱ co̱de̱? 41Edezet zin Ta̱mu̱ta̱dde̱n de̱de̱, eci kamuda naga de̱zi̱ne̱t go̱o̱le̱ ci kogonne naga
         kaal. Ma̱i̱je̱ e̱e̱ti̱ cu ngen ku̱tu̱gu̱ gi̱i̱ imma ci gerze.”42Kar zin enne kizek Ye̱su̱ ne, “Ye̱su̱, aadawa annit bu̱k, ming okko i̱nna̱ obodak
         alaanzet cunne.”43Abarizek zin Ye̱su̱ nonno, “Ka̱du̱wa̱ki̱ anna i̱nne̱t zoz ci een de̱de̱, wazin necu
         eliya, kaavtte anna ki i̱nne̱ta̱ ta̱mu̱-kenga.”Daiz wa Ye̱su̱(Ma̱te̱yo̱ 27:45-56; Marko 15:33-41; Jon 19:28-30)44Imma ngati okko ki wazin keng, ize looci do̱o̱k mu̱hu̱r ne, gilihinyik, zee tu̱p kize
         yo̱mo̱n, 45eci bali koor ibil iróng ngen alanyiti. Kar zin ru̱u̱m ci enger Ce̱e̱z wa Ta̱mu̱ta̱dde̱no̱+ ko̱ erece lak rama. 46Utuwe zin Ye̱su̱ egereny muluwe ci a̱ppwe̱, “Baba! Karike anna a̱zzi̱t cunne vongiz
         cinanni.” Baling u̱du̱wa̱ enne zoz necu, etteda zin zinin.47Ma̱i̱je̱ ddi̱ki̱ryo̱i̱ti̱ ci aciiru da̱ aave nginati, icin kaal ne̱ko̱ do̱o̱k zee,
         kar zin kinnat Ta̱mu̱ta̱dde̱n kar kize ne, “De̱de̱ zin, een da̱ e̱e̱ti̱ necu e̱e̱t
         ci abunna.” 48Baling icinnet ol balik alute ke̱ kaal cik ogone, a̱gga̱mi̱t o̱o̱tti̱ li̱i̱m kar koot.
         49Ma̱i̱je̱ ol wak a̱gga̱ nonno, ki ngaai balik anuwa nonno Ga̱li̱li̱kte̱ ke̱, ibilet
         reena, acin kaal ne̱ko̱.Dawinet wa Ye̱su̱(Ma̱te̱yo̱ 27:57-61; Marko 15:42-47; Jon 19:38-42)50I̱yo̱ko̱ zin anyak da̱ gon e̱e̱t imma ci een zara Yosevo, een enne e̱e̱t ci abunna
         oroot, a̱li̱ngli̱ng lo̱ki̱ka̱, 51iróng bali enne elemi zoz ci ettedik gonoggja Ye̱su̱ lo̱ki̱ka̱. A̱kku̱ enne lo̱o̱ce̱
         ci een Ju̱de̱ya̱, o̱rge̱ ci een Arimatiya, ere enne ba̱a̱li̱ne̱t ci Ta̱mu̱ta̱dde̱no̱.
         52Uk enne ngati Pilato kar zin ki̱jji̱n zoz ci ele ci Ye̱su̱. 53Kar zin enne kidima ele cinne kaarik lo̱o̱c, kar zin ku̱lu̱c ru̱u̱me̱ ci een milaya
         kar zin kabahek ilomi ci aave ngi̱lo̱ma̱, ci da̱ ngen e̱e̱ti̱ imma karozik ngin neci.
         54Een bali i̱i̱te̱ni̱ neci ci adimane nege kaal, eci ize ojon I̱i̱te̱ni̱ wa Yu̱bze̱nto̱
         kar kakate.55Unuwet ngaai balik orkora ki Ye̱su̱ Ga̱li̱li̱kte̱ ke̱ Yosevo kar kicinnet ilomi ki
         gool ci abahonik ele cinne. 56I̱mi̱rtte̱ zin nege oot ce̱e̱za̱ kar u̱tu̱gu̱zzo̱ keer cinne̱ng ngati adimane maal
         ci ongooli. Ma̱i̱je̱ zin nege omonit I̱i̱te̱ne̱ wa Yu̱bze̱nto̱ eci nege o̱ngo̱o̱le̱
         lo̱ti̱nno̱k.
         
            
               	Cyrene: Aave orogi neci lo̱o̱ce̱ ci een zara i̱yo̱ko̱ Libiya.

               	23:30 Hoseyya 10:8

               	Keet ci culai ki ci odoi: Keng ci zoz cu icu, ming ogone kaala ne̱ko̱ ngati e̱e̱t ci abunna, nya atin ci i̱i̱na̱k
                     e̱e̱t ci gerze?

               	Ru̱u̱m ci enger Ce̱e̱z wa Ta̱mu̱ta̱dde̱no̱: Enger ru̱u̱m necu Nginti A̱li̱le̱ oroot ngati aave Ta̱mu̱ta̱dde̱n di̱ngdi̱ngo̱nta̱.
                     I̱i̱zo̱ alaani ci a̱ddi̱ki̱re̱ wawaco ngin neci do̱ lak co̱de̱ e̱rki̱ta̱, kar kanyik
                     wawac Ta̱mu̱ta̱dde̱n abunna unya mu̱nye̱n cik ollu do̱o̱k. IkebLeviticus 16; Ma̱te̱yo̱ 27:51; Marko 15:38; I̱bu̱ru̱ 6:19-20; 9:1-7.

Ngazi ci Ye̱su̱ daiza(Ma̱te̱yo̱ 28:1-10; Marko 16:1-8; Jon 20:1-10)1Imma i̱i̱te̱ne̱ wa een Dominika,+ ingani ri̱ri̱wo̱na̱, idimtta ngaai maal bali ongooli adiman nege ke̱ kar ko̱o̱tte̱
         iloma. 2Urubta bee bali a̱bu̱nge̱ ol ilomi utug ke̱ aryai, 3ma̱i̱je̱ baling ovvo nege i̱i̱zo̱ ilomi ecito, iróng ngen amuda ele ci Manyi Ye̱su̱.
         4Baling a̱ma̱li̱ltte̱ o̱o̱tti̱ cigge̱k zo̱ze̱ necu, i̱vi̱ta̱ zin ol cik e̱e̱ggi̱n rama
         aim ru̱u̱ma̱ni̱ cik voorik per ibilet abanyce cinne̱ng. 5Kar ngati o̱ngo̱o̱li̱nne̱ ngaai ne̱ke̱ u̱lu̱le̱t nege o̱o̱tti̱ icinnet lo̱o̱c, ma̱i̱je̱
         ol ne̱k e̱e̱ggi̱n rama ko̱ izettek nogo ne, “Nya ming orongnyu e̱e̱t ci aruge orgene
         ci ol cik a̱da̱i̱to̱ ko̱? 6Iróng enne aave ngatu; itinga enne daiza! A̱a̱dda̱ zoz bali a̱du̱wa̱kku̱ng enne i̱ge̱t
         ke̱, baling ngen aavtiyyu ki nonno Ga̱li̱li̱kte̱ ke̱, azi ne, 7‘Anyonik atin Ngerrti E̱e̱to̱ azzin cik olli mu̱nye̱nu̱, kar kotodowe ta̱la̱ke̱ca̱,
         kar i̱i̱nya̱we̱ cik een i̱i̱yo̱ ingazi atin enne bo̱do̱k daiza.’” 8A̱a̱dda̱ zin ngaai ne̱ke̱ zoz cinne.9Baling o̱bo̱dda̱ nege iloma, kar ku̱du̱kta̱k zoz do̱o̱k to̱ni̱a̱k omoto ki co̱de̱
         ki bo̱do̱k ol u̱gge̱. 10Imma ngaane ne̱k a̱du̱wa̱k to̱ni̱a̱k zoz ko̱ ciko, Ma̱ri̱ya̱ Madalina, ki Joanna,
         ki Ma̱ri̱ya̱ wa een e̱e̱ti̱ Je̱mi̱si̱, ki ngaai u̱gge̱ cik aavtte ki nogo. 11Ma̱i̱je̱ nege iróng elemi zoz ci ngaai ne̱ke̱, eci zoz cinne̱ng ogon ki ci ozoz nege
         darace. 12Itinga zin abarik Peturu je̱e̱na̱ i̱vi̱r uk rok ilomi. U̱lu̱le̱ kar kicin ilomi ecito
         acin ru̱u̱ma̱ni̱ do̱ cik aavtte nginati, kar enne kuk, a̱ma̱li̱le̱ oo cinne gi̱i̱ye̱
         ci ogone ko̱.Go̱o̱le̱ ci Emmausi(Marko 16:12-13)13I̱yo̱ko̱, okko i̱i̱te̱ne̱ neci ele, itingazzo ol cik een rama ngatinne̱ng ovvo o̱rge̱
         ci een zara Emmaus, okkoye mailnya+ turgerem ming a̱kku̱ e̱e̱ti̱ Jerusalema. 14Ozozit nege goola zoz ci obod ki kaal balik ogone Jerusalema ke̱. 15Baling ngen nege ozoz niko, i̱ki̱ya̱ Ye̱su̱ eliya kar korkorrit ki nogo; 16ma̱i̱je̱ nege iróng a̱gga̱ nonno.17I̱jji̱n zin enne nogo, “Nya ci ozozu niga ngati owoyyu goola ko̱?”Ibilet nege li̱i̱m, ngati angurunyane ngu̱mti̱. 18I̱jji̱nno̱ zin e̱e̱ti̱ co̱de̱ ngatinne̱ng ci een zara Kiliyopaz, “E̱e̱ni̱ i̱nna̱ e̱re̱nno̱i̱t
         Jerusalema ngatu ci iróng a̱gga̱ kaal cik ogone i̱i̱nya̱we̱ ciko?”19I̱jji̱n zin Ye̱su̱ nogo iizek ne, “Kaal jang?”O̱bo̱dde̱k zin nege, “Kaal cik obod ki Ye̱su̱ wa Nazereti, een bali enne a̱ri̱to̱i̱t
         ci zoz ci Ta̱mu̱ta̱dde̱no̱, anyak komiz ci a̱ppwe̱ oroot zoza ki kaale wak u̱tu̱gu̱
         enne ngati Ta̱mu̱ta̱dde̱no̱ ki olle do̱o̱k. 20A̱gga̱mi̱t zin alaata cik olli wawaco ko̱ nonno kar kaanycik kuk ku̱ru̱we̱ ka̱da̱k,
         kar kotodoyyek nonno keet ci een ta̱la̱ke̱c; 21ma̱i̱je̱ naga la̱du̱n karikka zi̱nze̱tti̱ nonno ele ci okko a̱ti̱ri̱z olli Israilo.
         Kar nya ci a̱ppwe̱ atin wo̱ye̱ a̱kku̱, ize gwo̱o̱nya̱ i̱i̱yo̱ baling u̱tu̱gu̱we̱ zoz
         necu. 22Kar bo̱do̱k ngaai uggak ngatinna̱ng aanyyet ku̱ku̱lte̱ya̱ je̱e̱n. Oot zin iloma nge̱rre̱ti̱n
         cu ele 23ma̱i̱je̱ ngatu ngen kurubta ele cinne. I̱vi̱ta̱ nege kar ku̱du̱kta̱i̱ta̱ azi ne kicinnta
         ri̱ri̱to̱n ci anjilonyau wak azi ne aruge enne. 24Oot zin ol uggak ngatinna̱ng rok ilomi, oot u̱mu̱dda̱ ming ogon zoz ki wanai ming
         a̱du̱wa̱kke̱t ngaai ke̱, ma̱i̱je̱ nonno ele ngen nege kicinnet.”25Izek zin Ye̱su̱ nogo ne, “E̱e̱ggi̱nnu̱ niga tarbale de̱de̱, kar odoi i̱ge̱t zi̱nze̱tti̱
         ngati a̱tu̱yyu̱ zo̱zzo̱k cik u̱du̱kta̱ a̱ri̱tto̱wa̱! 26Iróng een Ki̱ri̱sto̱ ci apirna zo̱ze̱ ci kaal ne̱ko̱ kar ki̱tto̱ di̱ngdi̱ngo̱n cinne?”
         27Akane ngati Musesi ki a̱ri̱tto̱k do̱o̱k, oobek zin enne nogo zoz bali obod ki nonno
         u̱du̱ya̱i̱ e̱he̱rye̱ Waraganyai cik Ta̱mu̱ta̱dde̱no̱ ko̱ do̱o̱k.28Baling ovvo nege ojongoz orog bali ovvoye nege ke̱, u̱tu̱gu̱ Ye̱su̱ ele ki e̱e̱ti̱
         ci okko oowa. 29Ma̱i̱je̱ nege u̱du̱kta̱k nonno, “A̱vvu̱ ki agit ngatu, eci ize looci ba̱a̱li̱n.” Uk
         zin enne a̱vvu̱ ki nogo.30Baling okko enne aave ki nogo ngati da̱i̱nto̱, idima enne umune, aanyik Ta̱mu̱ta̱dde̱n
         zany, engera kar kaanyik nogo. 31O̱o̱ye̱ zin ebere cigge̱k kar ka̱gga̱c nonno, kar enne ki̱zzi̱ niko dakdak orgene
         cinne̱ng. 32I̱jji̱nto̱ zin nege e̱le̱tti̱ne̱, “Atalne ba̱li̱ye̱ agit zi̱nze̱tti̱ baling ozoz enne
         ki agit goola kar koowet Waraganya cik zoz ci Ta̱mu̱ta̱dde̱no̱.”33Itingazzo je̱e̱na̱ kar ki̱mi̱rte̱ koot Jerusalema lak co̱de̱. Urubta zin to̱ni̱a̱k
         wak e̱e̱ggi̱n omoto ki co̱de̱ ki ol wak aavtte ki nogo ko̱ ming arume nga̱to̱de̱ 34kar kizeto ne, “Een de̱de̱! Itinga Manyi daiza kar ki̱ye̱le̱k ele Si̱mo̱ne̱.” 35U̱du̱kta̱ zin ol ne̱k e̱e̱ggi̱n rama ko̱ zoz ci ogone goola, ki gool ci a̱gga̱we̱
         nege Ye̱su̱ baling u̱bu̱nya̱n enne umune.I̱ye̱le̱k Ye̱su̱ ele to̱ni̱a̱k(Ma̱te̱yo̱ 28:16-20; Marko 16:14-18; Jon 20:19-23; Buk wa To̱ni̱a̱u̱ 1:6-8)36Baling ngen nege ozoz zoz neci, ibil zin Ye̱su̱ enne eliya orgene cinne̱ng kar kizek
         nogo ne, “Kizzayung, abunnanu.”37U̱ku̱lte̱k je̱e̱n kar ko̱to̱ngo̱o̱ltte̱ lo̱o̱c oroot, i̱no̱ni̱t azi ne kicinnta miningit.
         38Izek enne nogo ne, “Nya ming o̱ngo̱o̱li̱nnu̱ lo̱o̱c ko̱, nya ming odoi i̱ge̱t zi̱nze̱tti̱
         ko̱? 39Icinnet azzin cigannik ki zo̱o̱ cigannik. Annit ele icu. Umtang annit kar icinnet;
         iróng miningiti anyak ele ki emme, ki ming acinnu niga kanyai anna ko̱.”40Baling u̱du̱wa̱ enne zoz necu, i̱ye̱le̱k zin enne nogo azzin ciginnek ki zo̱o̱. 41Baling ngen odoi nogo zi̱nze̱tti̱ zo̱ze̱ ci talninto ki ngo̱o̱li̱ne̱t, i̱jji̱n enne
         nogo, “Anyakku niga ngatu gi̱i̱ imma ci een da̱i̱ne̱t?” 42Aanycik zin nege nonno u̱lu̱gi̱t ci aahe, 43a̱gga̱ma̱ enne kar kadak, kicinnet nege do̱o̱k niko. 44Izek enne nogo ne, “Een necu zoz bali ku̱du̱wa̱u̱ng anna i̱ge̱ta̱ baling ngen kaavtte
         bu̱k ke̱: Akati atin kaala do̱o̱k mo̱o̱le̱t cik obod ki annit ki ming e̱he̱rye̱ lo̱ti̱nno̱we̱
         cik Musesi, ki a̱ri̱tto̱k ki Caliwon.”45Oo zin enne o̱o̱tti̱ cigge̱k kar ka̱gga̱c zo̱zzo̱k wak a̱du̱wa̱ Waraga ci Ta̱mu̱ta̱dde̱no̱.
         46U̱du̱wa̱k enne nogo, “Icu zoz ci e̱he̱rye̱: Okko atin Ki̱ri̱sto̱ apirna kar kitinga
         daiza i̱i̱te̱ne̱ ci een i̱i̱yo̱, 47kar zoz ci uurtane ol mu̱nye̱n ki zoz ci alalneke Ta̱mu̱ta̱dde̱n nogo mu̱nye̱n kuwaktozik
         ol ciginnek lo̱o̱cco̱k do̱o̱k, akane Jerusalema. 48E̱e̱ggi̱nnu̱ niga bbacak cik kaal ne̱ko̱. 49Kokko atin anna ki̱tto̱na̱kku̱ng muci wa bali u̱du̱wa̱ Baba ke̱;+ abarik a̱vvu̱t Jerusalema zee ka̱a̱nyu̱ng Ta̱mu̱ta̱dde̱n komiz ci a̱kku̱ ta̱dde̱na̱.”Odongnye Ye̱su̱ okko ta̱mu̱-kenga(Marko 16:19-20; Buk wa To̱ni̱a̱u̱ 1:9-11)50Baling i̱nya̱ma̱n enne nogo kize ojon orogi ci een Bethany, odong azzin ciginnek kar
         ka̱mu̱yu̱k nogo. 51Baling ngen enne a̱mu̱yu̱k nogo niko, utungek nogo lo̱o̱c, odonge enne uk ta̱mu̱-kenga.
         52I̱di̱ngdi̱nga̱nni̱t zin nege nonno kar kobodda Jerusalem talninte ci a̱ppwe̱ oroot.
         53Kar zin nege ka̱vvu̱to̱ odohize Ce̱e̱ze̱ wa Ta̱mu̱ta̱dde̱no̱, innat Ta̱mu̱ta̱dde̱n.JHN-TENNETJonKaviyak wak Abunna Ta̱mu̱ta̱dde̱no̱ eher JoniJonJonKaviyak wak Abunna Ta̱mu̱ta̱dde̱no̱ eher JoniKananet zozEen Joni to̱na̱i̱t co̱de̱ to̱ni̱a̱he̱ cik Ye̱su̱ balik e̱e̱ggi̱n omoto ki rama ke̱.
         Eher bali enne buk cu kar abunna eela Ya̱u̱d ki ol u̱gge̱ kar ku̱tu̱we̱t ming een
         Ye̱su̱, Ki̱ri̱sto̱. Iróng ozoz nga̱ri̱do̱ ci baiz ci Ye̱su̱, abarik atubuz zo̱zzo̱k
         cik a̱vu̱la̱ meelek ogon Ye̱su̱ ki bo̱do̱k de̱mzi̱ne̱t wa edemez enne ko̱. I̱ye̱la̱
         necu azi ne, iróng bali Ye̱su̱ een e̱e̱t ci diiri de̱de̱ do̱, abarik enne een bu̱k
         Ta̱mu̱ta̱dde̱n.Akane bui cu zo̱ze̱ ci azi ne, een Ye̱su̱ Zoz ci Ta̱mu̱ta̱dde̱no̱, icima een muluk
         ci anyonik olli lo̱o̱tu̱, okko daizi cinne een wawac ci atin okko a̱vi̱la̱ mu̱nye̱n
         cik ollu, een enne Ki̱ri̱sto̱ bali u̱du̱kta̱ a̱ri̱tto̱wa̱ Olome wa Reeni azi ne a̱kku̱
         atin enne. Imma zo̱o̱ 13-17, oob Joni zoz ci Ye̱su̱, ki rezinet ci ireze enne nuyak
         ciginnek ki ti̱lo̱wi̱ne̱t ci i̱lo̱te̱ enne nogo gon yo̱mo̱na̱ baling ngen enne ka̱gga̱me̱
         ke̱. Kar vu̱rrte̱ ci buk cu a̱du̱wa̱ zoz ci apahek ol Ye̱su̱ lo̱ki̱ko̱ kar bo̱do̱k
         kotodowe ta̱la̱ke̱ca̱, ki bo̱do̱k gool bali ingane enne daiza kar kobodak nuyak ciginnek
         lak cik meelek.
         
            
               	I̱i̱te̱n wa een Dominika: Eci ngati olli Ya̱u̱do̱ akane i̱i̱nya̱ cik biranocak ngatinne̱ng i̱i̱te̱ne̱ ci een
                     oo kar kuṯurei i̱i̱te̱ne̱ ci een turgerem biranoca, nonno ci een I̱i̱te̱n wa Yu̱bze̱nto̱.
                     Kovvo naga Tenneti kikeb i̱i̱nya̱ cigga̱c biranocak do̱ ngati olli Ya̱u̱do̱. Kazi
                     naga ne I̱i̱te̱n wa Yu̱bze̱nto̱ ci een i̱i̱te̱n ci een torkonom kar i̱i̱te̱n ci annu
                     I̱i̱te̱n wa Yu̱bze̱nto̱ ko̱ kawu naga kize i̱i̱te̱n turgerem. Kawu naga bo̱do̱k i̱i̱te̱n
                     cinne̱ng oowu ko̱ kize Dominika icima I̱i̱te̱n ci Lawinto ming ka̱a̱da̱ naga i̱i̱te̱n
                     bali ingane Ye̱su̱ daiza.

               	Mailnya: Owo e̱e̱ti̱ saa co̱de̱ mailnya i̱i̱yo̱. Odolta olli Ya̱u̱di̱ anyik e̱e̱t koto mail
                     cidici I̱i̱te̱ne̱ wa Yu̱bze̱nto̱.

               	Muci wa bali u̱du̱wa̱ Baba ke̱: Een muci necu Vongiz ci A̱li̱le̱ bali u̱du̱wa̱ Baba. Ikeb buk ci To̱ni̱a̱u̱ 2:1-4.

Zoz ci rugeto1Aave da̱ la̱du̱n kanante ci lo̱o̱tu̱ Zoz+ to, arumze da̱ zoz neci ki Ta̱mu̱ta̱dde̱n, een da̱ Zoz neci Ta̱mu̱ta̱dde̱n. 2Arumze da̱ enne la̱du̱n ki Ta̱mu̱ta̱dde̱n ba̱li̱ye̱ kanante ci lo̱o̱tu̱. 3Eteehenya Zoz kaal do̱o̱k, i̱llo̱i̱ gi̱i̱ imma ci eenycai ngati a̱zze̱ne̱ enne to.
         4Een Zoz neci ruget ci e̱e̱t ci diiri, okko rugeti neci anyahak ol vooriten ci i̱ye̱le̱k
         nogo gool ci baizo. 5Alanyit vooriten neci mu̱hu̱ra̱to̱, iróng bu̱k mu̱hu̱ri̱ uule kidit nonno.6I̱tto̱na̱ Ta̱mu̱ta̱dde̱n e̱e̱t ci een zara Jon.+7A̱kku̱ enne kar ki̱ki̱ya̱ kibbac zoz ci vooriten neci, kar ucca ol do̱o̱k kelemit
         Zoz ci Ta̱mu̱ta̱dde̱no̱ zo̱ze̱ cinne. 8Iróng zin ba̱li̱ye̱ Joni eliya een vooriten, a̱kku̱ enne kar ki̱ki̱ya̱ kize ci ibbac
         vooriten. 9Een neci ba̱li̱ye̱ vooriten wa een de̱de̱, a̱kku̱ kar ki̱ki̱ya̱ kutukul ol do̱o̱k
         lo̱o̱ta̱.10I̱ki̱ya̱k Zoz neci lo̱o̱c ba̱li̱ye̱, eenycai looci ngatinne, ma̱i̱je̱ olli lo̱o̱tu̱
         iróng a̱gga̱ nonno. 11A̱kku̱nna̱k enne lo̱o̱c neci een cinne ke̱, iróng zin ol waginnek elemi nonno. 12Ma̱i̱je̱ ol do̱o̱k wak elemtta nonno, ki wak a̱tu̱ zoz cinne, aanyik enne nogo do̱o̱k
         gool ci ovvo nege e̱e̱ggi̱nne̱ dooli cik Ta̱mu̱ta̱dde̱no̱. 13Iróng nege bo̱do̱k a̱rri̱ta̱i̱ bi̱ye̱te̱, icima go̱o̱le̱ ci a̱rri̱ta̱ne̱ e̱e̱ti̱ ci
         diiri, abarik a̱rri̱ta̱ Ta̱mu̱ta̱dde̱n.14I̱ki̱ya̱ Zoz neci ize e̱e̱t ci diiri kar zin kabak orgene cinna, anyak deten ki zoz
         ci een de̱de̱. Kicinnet naga komiz cinne, komiz ci anyak enne do̱ Ngerrti Ta̱mu̱ta̱dde̱no̱
         wa o̱de̱ ṯok wa a̱kku̱ ngati Baatinne.15U̱du̱wa̱ Joni zoz cinne, ize ne, “Een e̱e̱ti̱ cu e̱e̱t bali ka̱du̱wa̱kku̱ng kazi ne
         ‘A̱kku̱ atin vu̱rrte̱ cinanni, ommogja annita eci nonno ci a̱ddi̱ki̱re̱ ngatinanni.’”
         16Imma deten wa anyak enne a̱ppwe̱ ko̱, kamuda zin naga do̱o̱k ma̱yu̱we̱ne̱t ci a̱ppwe̱.
         17Anyaha ba̱li̱ye̱ Ta̱mu̱ta̱dde̱n lo̱ti̱nno̱k go̱o̱le̱ wa Musesi,+ kar zin kuwahek ol; okko Ye̱su̱ Ki̱ri̱sto̱+ anyaha deten ki zoz wa een de̱de̱. 18Ngen e̱e̱ti̱ imma kicin Ta̱mu̱ta̱dde̱n udut, Ngerinne wa zinino o̱de̱ ṯok een Ta̱mu̱ta̱dde̱n
         bu̱k ci aanyyet ka̱gga̱c Ta̱mu̱ta̱dde̱n Baatinne.Uwak Joni zoz cinne balala(Ma̱te̱yo̱ 3:1-12; Marko 1:1-8; Lu̱ka̱ 3:15-17)19Icu zoz ci Joni baling i̱tto̱nte̱k nonno ol cik een Ya̱u̱d Jerusalema ki bo̱do̱k ol
         wak wawaco+ ki ol boore ci Le̱vi̱.+ I̱jji̱nne̱t zin a̱nne̱k ne, “E̱e̱ni̱ i̱nna̱ ngene?” 20Ozoz zin Joni, iróng abure, ozoz zoz ci abile ṯop, azi ne, “Iróng anna ke̱e̱ni̱ Ki̱ri̱sto̱
         wa atahalai.”21I̱jji̱nne̱t zin nege nonno, “E̱e̱ni̱ zin i̱nna̱ ngene? E̱e̱ni̱ i̱nna̱ E̱li̱ja̱?”+O̱bo̱de̱k zin enne nogo a̱nne̱k ne, “A̱zze̱ to.”I̱jji̱nne̱t zin bo̱do̱k nege nonno dee, “E̱e̱ni̱ i̱nna̱ a̱ri̱to̱i̱t+ ci muluk ci Ta̱mu̱ta̱dde̱no̱ wa bali u̱du̱ya̱i̱ okko atin i̱tto̱na̱i̱ ke̱?”O̱bo̱de̱k Joni nogo a̱nne̱k ne, “A̱zze̱ to.”22Izettek zin nonno ne, “E̱e̱ni̱ zin i̱nna̱ ngene? Du̱wa̱kke̱t, abunna kovvo kobodeka
         ol wak i̱tto̱nne̱t ke̱. Du̱wa̱kke̱t zin zoz ci obod ki i̱nne̱ta̱?”23O̱bo̱de̱k Joni nogo zo̱ze̱ ci a̱ri̱to̱i̱t wa zoz ci Ta̱mu̱ta̱dde̱no̱ een zara Isaya
         ozoz azi ne, “Ke̱e̱ni̱ anna muluk ci e̱e̱to̱ ci kawe balale ci gi̱da̱ngi̱, ‘Idimantek
         Manyi gool ci okko ṯop.’”-24I̱tto̱na̱i̱ da̱ ol ne̱ke̱ olle cik een Varacis+, a̱nne̱k Jon ne, 25I̱jji̱nne̱t zin nonno, “Ming iróng i̱nna̱ e̱e̱ni̱ Ki̱ri̱sto̱ wa atahalai, icima a̱ri̱to̱i̱t
         ci zoz ci Ta̱mu̱ta̱dde̱no̱ wa een E̱li̱ja̱, icima a̱ri̱to̱i̱t ci u̱du̱ya̱i̱ okko atin
         a̱kku̱ ke̱, a̱gga̱me̱k ol ba̱ti̱ti̱mo̱+ nya?”26O̱bo̱de̱k zin Joni nogo, “Ka̱gga̱me̱k anna ol ba̱ti̱ti̱mo̱ maame, ma̱i̱je̱ zin orgene
         cunno̱ng, anyak e̱e̱t imma ci abile ci iróng niga a̱gga̱yyu̱. 27A̱kku̱ atin enne vu̱rrte̱ cinanni, ommogja enne annita, iróng wo̱ye̱ anna ke̱e̱ni̱
         du̱ca̱i̱t cinne.” 28Ogone kaala ne̱ko̱ do̱o̱k o̱rge̱ ci een zara Bethany, moro ci een zara Jordan o̱to̱ne̱
         ci je̱e̱ni̱, ngin bali a̱gga̱me̱ke̱ Joni ol ba̱ti̱ti̱mo̱ ke̱.Een Ye̱su̱ Nyoon ci Ta̱mu̱ta̱dde̱no̱29Ma̱i̱je̱ nge̱rre̱ti̱n ci reng, edenya Joni Ye̱su̱ ming a̱kku̱nna̱k nonno, kar kize
         ne, “Icinnet, Nyoon ci Ta̱mu̱ta̱dde̱no̱+ wa a̱vi̱la̱ mu̱nye̱n cik lo̱o̱tu̱! 30Een e̱e̱ti̱ icu e̱e̱t bali ka̱du̱wa̱kku̱ng ka̱nne̱kku̱ng ne, ‘Anyak e̱e̱t ci anuwannan,
         een enne e̱e̱t ci ommogjan eci i̱ki̱ya̱ enne oowa.’ 31Iróng anna eliya ka̱gga̱ nonno, ma̱i̱je̱ zo̱ze̱ cinne; ki̱ki̱ya̱ ka̱gga̱me̱k ol ba̱ti̱ti̱mo̱
         maame kar ol cik Israilo ka̱gga̱c nonno.”32U̱du̱wa̱ zin Joni zoz cu, azi ne, “Kicina Vongiz ci Ta̱mu̱ta̱dde̱no̱ alucak lo̱o̱c
         ta̱mu̱-kenga kiwagon lo̱be̱rru̱i̱, kar zin ki̱tta̱k nonno. 33Iróng wo̱ye̱ da̱ ka̱gga̱ nonno ming iróng a̱du̱wa̱ka̱ e̱e̱ti̱ bali i̱tto̱na̱na̱ ki̱ki̱ya̱
         ka̱gga̱me̱k ol ba̱ti̱ti̱mo̱ maame ke̱. A̱nne̱ka̱ ne, ‘E̱e̱t ci acinni alucak Vongizi
         ci Ta̱mu̱ta̱dde̱no̱ nonno ke̱, kar ki̱tta̱k nonno, a̱gga̱me̱k atin enne ol ba̱ti̱ti̱mo̱
         Vongize ci A̱li̱le̱+.’ 34Kicina nonno, ka̱nne̱kku̱ng ne een enne Ngerrti Ta̱mu̱ta̱dde̱no̱.”Awa Ye̱su̱ nuyak cik e̱e̱ggi̱n o̱o̱tti̱35Imma nge̱rre̱ti̱n ci reng, abile da̱ Joni ki nuyak waginnek e̱e̱ggi̱n ram, 36kar zin kicin Ye̱su̱ ming owo izek zin nuyak ne, “Icinnet Nyoon ci Ta̱mu̱ta̱dde̱no̱!”
         37Baling iziyyet nuyaha waginnek zoz neci, unuwet Ye̱su̱ niko. 38Ma baling utuhuwe Ye̱su̱ icin nogo ming annu nonno, kar enne ki̱jji̱n nogo, “Orongnyu
         niga nya?”O̱bo̱dde̱k nege nonno a̱nne̱k ne, “Rabbi” (wa azi keng cinne ne de̱me̱zo̱i̱t), “abai
         dim i̱nna̱ nga?”39O̱bo̱de̱k enne nogo a̱nne̱k ne, “I̱vi̱ta̱ kar icinnet.”I̱vi̱ta̱ kar zin kicinnet nginti abahe enne, kar zin ka̱vvu̱to̱ ki nonno wazin neci.
         Aavtte zee ki̱gi̱nge̱ i̱i̱ kize yo̱mo̱n.40Imma ol balik een rama aziye Jon ming ozoz ke̱ ciko Andereya wa een gotoni Si̱mo̱ne̱
         Peturu. 41Een zoz ci orong Andereya arrak oowa, orong kuruba gotoni wa een Si̱mo̱ne̱, kar ku̱du̱wa̱k
         nonno kizek ne, “Kurubta Missaya wa een Ki̱ri̱sto̱ wa bali atahalai.” 42Kar zin Andereya kanyahak nonno rok Ye̱su̱. Icin Ye̱su̱ nonno kar zin kizek ne, “I̱nne̱t
         Si̱mo̱ne̱ ngerrti Joni. Anyik zar cigunnek kize Cephas, azi ungeci cik zar ne̱ko̱
         ne Peturu.”Awa Ye̱su̱ Vilip ki Nathanael43Imma i̱i̱te̱n ci reng, odola Ye̱su̱ uk lo̱o̱ce̱ ci Ga̱li̱li̱. Urubak zin Vilip+ orog neci, iizek nonno ne, “Nuwan.”44Een Vilipi e̱e̱t ci orog ci een Betsaida, e̱e̱ggi̱n ciko Andereya ki Peturu cik orog
         neci bu̱k. 45Uruba Vilipi Nathanael kar zin kizek ne, “Ku̱mu̱dda̱ e̱e̱t bali eher Musesi zoz ci
         obod ki nonno lo̱ti̱nno̱we̱ wak Ta̱mu̱ta̱dde̱no̱ ke̱, kar bo̱do̱k a̱ri̱tto̱wa̱ cik
         Zoz ci Ta̱mu̱ta̱dde̱no̱ keteherit zoz neci, een enne Ye̱su̱ wa orog ci een Nazeret,
         ngerrti Yosevo.”46I̱jji̱n zin Nathanaeli Vilip izek ne, “A̱kku̱ wo̱ye̱ gi̱i̱ imma ci abunna o̱rge̱ ci
         een Nazeret?”O̱bo̱de̱k zin Vilipi nonno, a̱nne̱k ne, “I̱jja̱ kar cin eberene cigunnek.”47Baling icin Ye̱su̱ Nathanael ming a̱kku̱nna̱k nonno, izek nonno ne, “Cin e̱e̱t ci
         Israiloc de̱de̱, iróng anyak volong.”48I̱jji̱n zin Nathanael nonno izek ne, “A̱gga̱ya̱n?”O̱bo̱de̱k zin Ye̱su̱ nonno, a̱nne̱k ne, “Wanai ming ngen Vilipi kutuwin, kicini ming
         ngen aave muneca vu̱rrta̱.”49Odola zin Nathanaeli ize ne, “De̱me̱zo̱i̱t, e̱e̱ni̱ i̱nna̱ Ngerrti Ta̱mu̱ta̱dde̱no̱,
         e̱e̱ni̱ bo̱do̱k Alaan ci Israilo.”50O̱bo̱de̱k zin Ye̱su̱ nonno, a̱nne̱k ne, “I̱yo̱ko̱ elemna i̱nna̱ eci ku̱du̱wa̱i̱n kazi
         ne kicini wanai ming aave muneca vu̱rrta̱. Acinni atin i̱nna̱ kaal cik meelek ommog
         ne̱ko̱.” 51Emena Ye̱su̱ zoza kar kizek nonno bo̱do̱k ne, “Ka̱du̱wa̱kku̱ng zoz ci een de̱de̱,
         acinnu atin ta̱mu̱-keng ming o̱o̱ye̱, imma anjilonya+ wak Ta̱mu̱ta̱dde̱no̱ ottod ne̱ke̱ ovvo uggak i̱i̱na̱k Ngerrti E̱e̱to̱.+”
         
            
               	Zoz: Awu Joni Ye̱su̱ Ki̱ri̱sto̱ ngatu kize, Zoz.

               	Jon: Een e̱e̱ti̱ cu Jon Ba̱ti̱ti̱mo̱, iróng een Jon wa een to̱ni̱a̱t bali eher waraga cu
                     ko̱.

               	Muses: Baling okko Yosevo a̱da̱i̱, izeto dooli cik Israilo du̱cca̱k Masira, e̱de̱cca̱ e̱rki̱nya̱
                     cik e̱e̱ggi̱n obet we̱c (400). Atahala zin Ta̱mu̱ta̱dde̱n Muses kize e̱e̱t ci a̱lu̱ge̱
                     olli Israilo ngati e̱e̱ggi̱n du̱cca̱k Masire. Aanyik Ta̱mu̱ta̱dde̱n olli Israilo lo̱ti̱nno̱k
                     ngati Musesi, nonno ci azi ol ne, Lo̱ti̱nno̱k cik Musesi. Abak i̱yo̱ko̱ da̱ Musesi
                     e̱rki̱nya̱ i̱bbo̱ng co̱de̱ ki obet we̱c (1,400) bali ngen Ye̱su̱ ki̱ti̱rra̱i̱ ke̱.
                     Ikeb Lu̱ge̱z 2-24.

               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Ol wak wawaco: Azi lo̱ti̱nno̱wa̱ cik Musesi ne, ol wak wawaco do̱ cik ogon wawac Ce̱e̱ze̱ wa Ta̱mu̱ta̱dde̱no̱.
                     A̱vvu̱ nege la̱du̱n boore ci Le̱vi̱.

               	Ol boore ci Le̱vi̱: A̱li̱ngli̱ng ol ciko Ce̱e̱ze̱ wa Ta̱mu̱ta̱dde̱no̱.

               	E̱li̱ja̱: Een E̱li̱ja̱ a̱ri̱to̱i̱t ci olli Ya̱u̱do̱ bali okkoye Ta̱mu̱ta̱dde̱n nonno rugetet
                     ta̱mu̱-kenga ke̱. A̱rri̱ta̱i̱ enne ba̱li̱ye̱ e̱rki̱nya̱i̱ cik een obet torkoc (900)
                     baling ngen Ye̱su̱ ki̱ti̱rra̱i̱. Ikeb I Alaat 17-21; 2 Alaat 1-3.

               	A̱ri̱to̱i̱t: Ozoz bali nege zoz ci obod ki a̱ri̱to̱i̱t imma ci azi Musesi ne, a̱kku̱ atin. Een
                     Ye̱su̱ a̱ri̱to̱i̱t neci. IkebDeuteronomy 18:15-18; Jon 6:14; Buk wa To̱ni̱a̱u̱ 3:22-23; 7:37.

               	1:23 Isaya 40:3

               	Varacis: E̱e̱ggi̱n Varacisi de̱me̱zzo̱k wak edemez ol lo̱ti̱nno̱k wak Musesi, a̱tu̱ nege vongiz,
                     ki anjilo ci Ta̱mu̱ta̱dde̱no̱, ki bo̱do̱k zoz ci azi ne ingazi atin ol daiza. IkebBuk wa To̱ni̱a̱u̱ 23:8.

               	Ba̱ti̱ti̱mo̱: Elemna ol a̱gga̱ma̱ ba̱ti̱ti̱mo̱ kar ki̱ye̱la̱ azi ne, utungtek nege mu̱nye̱n cigge̱k
                     lo̱o̱c kar kunuwet Ta̱mu̱ta̱dde̱n.

               	Nyoon ci Ta̱mu̱ta̱dde̱no̱: Aanyik Ta̱mu̱ta̱dde̱n lo̱ti̱nno̱k Muses kar ku̱du̱wa̱k olli Israilo kapaktek nyoon
                     ci Ta̱mu̱ta̱dde̱n kicin bi̱ye̱ abanyce ci tatuget cik ce̱e̱zi̱ cigge̱k Masire I̱i̱te̱ne̱
                     wa Va̱rda̱ngi̱nto̱. Azi zoz necu ne okko atin Ye̱su̱ een Nyoon ci Ta̱mu̱ta̱dde̱no̱
                     ci okko a̱vi̱la̱ mu̱nye̱n cik ol wak elemtta nonno lo̱o̱ta̱ ngatu ko̱ do̱o̱k. IkebLu̱ge̱z 12:13-15; Marko 14:12; Lu̱ka̱ 22:7; Jon 1:29-36; 1 Ko̱ri̱nto̱ 5:7; 1 Peturu
                     1:19.

               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. IkebJon 1:1-18; 8:41-42; Buk wa To̱ni̱a̱u̱ 5:3-4.

               	Vilip: Een atin Vilipi cu nuyait ci Ye̱su̱.

               	Anjilonya: E̱e̱ggi̱n nege vongizzok cik aavtte ki Ta̱mu̱ta̱dde̱n ta̱mu̱-kenga kar bo̱do̱k iróng
                     nege anyak e̱le̱tti̱ cik okkomi. I̱tto̱n gon Ta̱mu̱ta̱dde̱n nogo i̱i̱te̱n imma koot
                     lo̱o̱ta̱ kanyaktak ol zoz cinne.

               	Ngerrti E̱e̱to̱: Awu Ye̱su̱ ele cinne azi ne, ke̱e̱ni̱ enne Ngerrti E̱e̱to̱. I̱ye̱la̱ zoz necu azi
                     ne, een enne Ki̱ri̱sto̱, alaan ci ba̱a̱li̱ne̱t ci abak udut. IkebDaniel 7:13-14.

Ogon Ye̱su̱ gi̱i̱ ci a̱vu̱la̱ rucenta o̱rge̱ ci een Kana1Baling edeccai i̱i̱nya̱ cik e̱e̱ggi̱n ram u̱ru̱we̱t ol rucenet o̱rge̱ ci een Kana
         lo̱o̱ce̱ ci Ga̱li̱li̱. Aave da̱ e̱e̱ti̱ Ye̱su̱ bu̱k nginati. 2Awa da̱ ol Ye̱su̱ ki nuyak waginnek bu̱k rucente neci.3Ma baling edeccai merte, iizek e̱e̱ti̱ Ye̱su̱ nonno ne, “I̱zzi̱ merte to.”4A̱nne̱k zin Ye̱su̱ yaatinne ne, “I̱nna̱ ngaa cu, iróng i̱nna̱ anyai zoz imma ki annita,
         ngen i̱i̱ cinanni ki̱ki̱ya̱.”5Izek zin yaatinne du̱cca̱k ne, “U̱tu̱gu̱z gi̱i̱ ci a̱du̱wa̱kku̱ng enne.”6Imma abanyce cinne̱ng, aavtte i̱jjo̱nyya̱ cik maamu e̱e̱ggi̱n torkonom, i̱jjo̱nyya̱
         wak gon da̱ ogone olli Ya̱u̱do̱ keer cinne̱ng tunyento. Okkoye ucca i̱jjo̱ co̱de̱
         coviyanya tu̱r icima torkonom bu̱k.7Izek Ye̱su̱ du̱cca̱k ne, “E̱le̱zze̱k i̱jjo̱nyya̱ ne̱ko̱ maam.” E̱le̱zze̱k zin du̱cca̱ha̱
         i̱jjo̱nyya̱ ne̱ke̱ maam ṯoc.8Izek zin Ye̱su̱ nogo ne, “Iṯilta u̱gge̱ kar zin oot aanycik e̱e̱t ci een zoc.”U̱tu̱gu̱zzo̱ zin du̱cca̱ha̱ ne̱ke̱ niko, 9kar zin e̱e̱ti̱ ci een zoc katar maam ne̱k wanai utuhuye ize merte. Iróng bu̱k enne
         a̱gga̱ a̱kku̱ merte neci nga, ize du̱cca̱k wak aṯila maam ke̱ do̱ cik a̱gga̱. Utu
         zin e̱e̱t ci een zoc ko̱ rucait abanyca, 10kar kizek ne, “Anyik ol odohize merte wa abunna arrak, kar zin ming u̱u̱dde̱ oroot,
         aanycik zin merte ci amaktali. Abarik zin i̱nna̱ i̱ta̱ngu̱ merte wa abunna oroot izong
         kar zin nyahak ol vu̱rrta̱?” 11Een zin ba̱li̱ye̱ necu gool ci i̱ye̱la̱ Ye̱su̱ gi̱i̱ ci a̱vu̱la̱ een oo o̱rge̱ ci
         een Kana lo̱o̱ce̱ ci Ga̱li̱li̱. I̱ye̱la̱ zin enne komiz wainne kar zin nuyaha waginnek
         ku̱tu̱we̱t nonno.12Ma baling edeccai rucenet neci, uluce zin Ye̱su̱ oot ki ciko yaatinne ki gotonoggi
         ki nuyak waginnek o̱rge̱ ci een zara Kapernaum, kar zin komonit nginati i̱i̱nya̱ cik
         kidik.A̱vi̱l Ye̱su̱ Ce̱e̱z wa Ta̱mu̱ta̱dde̱no̱(Ma̱te̱yo̱ 21:12-13; Marko 11:15-17; Lu̱ka̱ 19:45-46)13Baling ize ojon I̱i̱te̱ni̱ wa Va̱rda̱ngi̱nto̱+ Ya̱u̱do̱, uk zin Ye̱su̱ Jerusalema. 14Uruba zin enne ol reena Ce̱e̱ze̱ wa Ta̱mu̱ta̱dde̱no̱+ ming utene o̱le̱nya̱ ki a̱zza̱, ki lu̱be̱nya̱, kar zin bo̱do̱k uggak ataline o̱ro̱bi̱ya̱
         aavtte lecerete. 15Baling icin enne kaal cik ogone niko, uk idima nyavuta ci atize nogo, kar zin kottok
         ol ne̱ke̱ do̱o̱k reene ci Ce̱e̱z wa Ta̱mu̱ta̱dde̱no̱, ki a̱zza̱, ki o̱le̱nya̱ bu̱k.
         Azan o̱ro̱bi̱ya̱ cik ol ne̱ke̱ do̱o̱k, kar zin ku̱ju̱k lecerit. 16Kar zin kizek ol wak utene loberuknya ko̱ ne, “O̱o̱tte̱ kaal ne̱ko̱ ngati! Iróng Ce̱e̱z
         ci Baba een Ce̱e̱z ci ataline ol kaal.”17Imma vu̱rrta̱ a̱a̱dda̱ zin nuyaha cik Ye̱su̱ zoz ci e̱he̱rye̱ Warage ci Ta̱mu̱ta̱dde̱no̱
         azi ne, “Alanyit rezinet ci kireze Ce̱e̱z cunne zinine cinanni kiwagon gwa̱a̱.”-18I̱jji̱nne̱t zin ol cik a̱ddi̱ki̱re̱ Ya̱u̱do̱ nonno, a̱nne̱k ne, “Ye̱le̱kke̱t gi̱i̱
         imma ci a̱vu̱la̱ kar kicinnta de̱de̱ ming anyai i̱nna̱ komiz?”19O̱bo̱de̱k zin Ye̱su̱ nogo, a̱nne̱k ne, “I̱li̱bbe̱t Ce̱e̱z wa Ta̱mu̱ta̱dde̱no̱, kar
         zin anna keteny bo̱do̱k i̱i̱nya̱we̱ cik een i̱i̱yo̱.”20Izettek zin lo̱ddi̱ki̱re̱ cik Ya̱u̱do̱ nonno ne, “Okkoye ba̱li̱ye̱ Ce̱e̱z wa Ta̱mu̱ta̱dde̱no̱
         ko̱ e̱rki̱to̱k moten we̱c ki torkonom teheenyinta, abarik i̱nna̱ azi ne, okko eenyeti
         ce̱e̱z necu i̱i̱nya̱we̱ cik een i̱i̱yo̱ niko?” 21Ma̱i̱je̱ da̱ Ce̱e̱z wa Ta̱mu̱ta̱dde̱no̱ ci ozoz enne ko̱, een ele cinne. 22Baling itingawe Ta̱mu̱ta̱dde̱n nonno daiza, a̱a̱dda̱ zin nuyaha zoz bali u̱du̱wa̱
         enne ke̱. Kar zin kelemtta Waraga ci Ta̱mu̱ta̱dde̱no̱ ki zoz wa u̱du̱wa̱ Ye̱su̱.23Ma baling ngen Ye̱su̱ aave Jerusalema ke̱, ngati adahe I̱i̱te̱n wa Va̱rda̱ngi̱nto̱,
         icinnet ol cik meelek kaal cik a̱vu̱la̱ ogon Ye̱su̱, kar zin ol ne̱ke̱ ku̱tu̱we̱t
         nonno. 24Ma̱i̱je̱ zin abarik Ye̱su̱ iróng arik nogo zinin, eci enne a̱gga̱ nogo do̱o̱k. 25Iróng enne orong zoz ci okko a̱du̱wa̱k nonno e̱e̱ti̱ gi̱i̱ ci obod ki e̱e̱t imma,
         ma̱rri̱t enne Ye̱su̱ eliya a̱gga̱ kaal wak anyak e̱e̱ti̱ ci diiri zinina.
         
            
               	I̱i̱te̱n wa Va̱rda̱ngi̱nto̱: A̱a̱dda̱ olli Ya̱u̱do̱ i̱i̱te̱n bali arike ji̱ji̱ti̱gge̱k bi̱ye̱ tatuget cigge̱k kar
                     Ta̱mu̱ta̱dde̱n ka̱va̱rda̱ng ce̱e̱zi̱ cigge̱k lo̱o̱ce̱ ci Masiro ke̱. Een i̱i̱te̱n
                     cu i̱i̱te̱n bali adahe nege umunet balik iróng amukcari ke̱. Een i̱i̱te̱n cu ci i̱ye̱la̱
                     i̱i̱te̱n ci a̱kku̱nne̱ atin Ye̱su̱ ki Nyoon ci Ta̱mu̱ta̱dde̱no̱, eci bi̱ye̱ta̱ ciginnek
                     utunyca mu̱nye̱n cigga̱c. IkebLu̱ge̱z 12:17-28; Marko 14:12; Lu̱ka̱ 22:7; Jon 1:9-35; 1 Ko̱ri̱nto̱ 5:7; 1 Peturu
                     1:19.

               	Ce̱e̱z wa Ta̱mu̱ta̱dde̱no̱: Anyak Ce̱e̱z wa Ta̱mu̱ta̱dde̱no̱ co̱de̱ ṯok Jerusalema, otodongek ol cik wawaco Ta̱mu̱ta̱dde̱n
                     muci nginati ki bali ming a̱du̱wa̱ lo̱ti̱nno̱wa̱ cik Musesi ke̱. Aave Ta̱mu̱ta̱dde̱n
                     Ce̱e̱ze̱ wa Ta̱mu̱ta̱dde̱no̱ Ngati A̱li̱le̱ Oroot di̱ngdi̱ngo̱nta̱. Alaan ci a̱ddi̱ki̱re̱
                     wawaco do̱ ci okko Ngati A̱li̱le̱ Oroot Ce̱e̱ze̱ wa Ta̱mu̱ta̱dde̱no̱, okko anyaha
                     bi̱ye̱ cik unye mu̱nye̱n cik ollu ngu̱me̱ ci Ta̱mu̱ta̱dde̱no̱, e̱rki̱ta̱ lak co̱de̱.
                     IkebLeviticus 16; I̱bu̱ru̱ 9:1-7.

               	2:17 Caliwon 69:9

Edemez Ye̱su̱ Nikomede1Aave da̱ e̱e̱ti̱ imma ci een zara Nikomede. Een da̱ enne e̱e̱t ci een Varacis, a̱bu̱le̱
         zara, een nyakangan nyakanganete cik ol cik een Ya̱u̱d. 2I̱ki̱ya̱k zin enne ba̱a̱li̱n imma Ye̱su̱, kar zin kizek ne, “De̱me̱zo̱i̱t, ka̱gga̱yya̱
         niko ming e̱e̱ni̱ i̱nna̱ de̱me̱zo̱i̱t ci a̱kku̱nni̱ Ta̱mu̱ta̱dde̱na̱. Iróng wo̱ye̱
         e̱e̱ti̱ imma ogon kaal cik a̱vu̱la̱ ming iróng a̱kku̱ Ta̱mu̱ta̱dde̱na̱.”3O̱bo̱de̱k Ye̱su̱ nonno a̱nne̱k ne, “Ka̱du̱wa̱ki̱ zoz ci een de̱de̱, iróng e̱e̱ti̱
         imma acin ba̱a̱li̱ne̱t ci Ta̱mu̱ta̱dde̱no̱ abale ol ming ngen e̱e̱ti̱ ki̱ti̱rra̱i̱
         bo̱do̱k lak rama.”4Ozoz zin Nikomede, a̱nne̱k nonno ne, “Iróng e̱e̱ti̱ a̱rri̱ta̱i̱ ngati i̱ddi̱ki̱re̱,
         iróng wo̱ye̱ enne i̱i̱zo̱ keng ci yaatinne kar bo̱do̱k ki̱ti̱rra̱i̱.”5O̱bo̱de̱k zin bo̱do̱k Ye̱su̱ nonno, a̱nne̱k ne, “Ka̱du̱wa̱ki̱ zoz de̱de̱, iróng e̱e̱ti̱
         imma i̱i̱zo̱ ba̱a̱li̱ne̱t ci Ta̱mu̱ta̱dde̱no̱ ming ngen ki̱ti̱rra̱i̱ maame ki Vongiza.
         6A̱rri̱ta̱i̱ e̱e̱ti̱ e̱e̱te̱ ci diiri, imma e̱e̱ti̱ ci anyak vongiz a̱rri̱ta̱i̱ Vongiza.
         7Ma zin a̱ku̱le̱k je̱e̱n zo̱ze̱ ci ka̱du̱wa̱ki̱ ko̱, ‘Abunna bo̱do̱k ming a̱ri̱ta̱nnu̱ng
         Ta̱mu̱ta̱dde̱n i̱ge̱t jor.’ 8A̱vu̱wa̱n ngooti okko go̱o̱le̱ ci orong enne. Aziyi i̱nna̱ muluk cinne, iróng zin
         i̱nna̱ a̱gga̱ gool ci a̱kku̱nne̱, icima gool ci okkoye. Ogon zin e̱e̱ti̱ wa a̱rri̱ta̱i̱
         Vongize ci Ta̱mu̱ta̱dde̱no̱ bu̱k niko, kiwagon ngooti.”9I̱jji̱n zin Nikomede Ye̱su̱, izek ne, “Ogone dim wo̱ye̱ gi̱i̱ necu ku̱ niko?”10O̱bo̱de̱k zin Ye̱su̱ nonno, a̱nne̱k ne, “E̱e̱ni̱ i̱nna̱ de̱me̱zo̱i̱t ci olli Israilo,
         iróng zin i̱nna̱ a̱gga̱ zoz necu? 11Ka̱du̱wa̱kku̱ng zoz ci een de̱de̱, koobekkung zoz ci ka̱gga̱yya̱, kibbaca kaal wak
         kicinnta. Ma̱i̱je̱ niga iróng orongnyu iziyyet zoz cinna̱ng. 12Ku̱du̱wa̱kku̱ng kaal cik lo̱o̱tu̱, iróng niga elemnyyu, iróng niga wo̱ye̱ elemnyyu
         ming ka̱du̱wa̱kku̱ng kaal cik ta̱mwa̱k. 13Ngen e̱e̱ti̱ imma kuk ta̱mu̱-kenga kize Ngerrti E̱e̱to̱ do̱ niko bali a̱kku̱ ta̱mu̱-kenga.
         14I̱i̱ri̱m ba̱li̱ye̱ Musesi balala keeta uwat+ ci adimanai zu̱rte̱nta̱, okko atin Ngerrti E̱e̱to̱ i̱i̱ri̱mze̱ keeta niko bu̱k, 15ming anyak ol u̱gge̱ cik a̱tu̱ nonno, amuda atin nege ruget wa aave udut. 16“Eci Ta̱mu̱ta̱dde̱n irez ol do̱o̱k oroot, kar zin kaanyik Ngerinne wa o̱de̱ ṯok niko
         keela nogo, ming anyak ol cik a̱tu̱ nonno, amuda atin nege ruget wa aave udut. 17Iróng Ta̱mu̱ta̱dde̱n i̱tto̱na̱k Ngerinne lo̱o̱c, kar ki̱ki̱ya̱ ketted lo̱ki̱ko̱ ci
         ollu, i̱tto̱na̱ abarik kar ki̱ki̱ya̱ kuruguz ol. 18Ming a̱tu̱ e̱e̱ti̱ nonno, iróng enne etted lo̱ki̱ko̱ cinne gerzet, ma̱i̱je̱ ming anyak
         e̱e̱t ci iróng a̱tu̱ nonno, ettede lo̱ki̱ko̱ cinne la̱du̱n, ma̱rri̱t enne iróng a̱tu̱
         zoz ci Ngerrti Ta̱mu̱ta̱dde̱no̱ wa o̱de̱ ṯok. 19Een icu zoz ci ettede enne lo̱ki̱ko̱: I̱tto̱na̱k Ta̱mu̱ta̱dde̱n Ye̱su̱ lo̱o̱c kize
         tukulec, imma e̱e̱ti̱ ci diiri abure, irez mu̱hu̱ri̱te̱n kommog tukulec, eci nege
         ogon kaal cik gerzek. 20Abure ol ne̱k ogon mu̱nye̱n ko̱ tukulec, iróng orong ki̱vi̱ta̱k tukulec, eci o̱ngo̱o̱le̱
         i̱ye̱la̱ atin mu̱nye̱n cigge̱k. 21Ma̱i̱je̱ e̱e̱ti̱ ci abak zo̱ze̱ ci een de̱de̱, a̱kku̱nna̱k tukulec, kar ol kicinnet
         ju̱rru̱m kaal ne̱k ogon enne ko̱ a̱vvu̱ Ta̱mu̱ta̱dde̱na̱.”A̱du̱wa̱ Joni zoz ci obod ki Ye̱su̱22Bali vu̱rrta̱, oot Ye̱su̱ ki nuyak waginnek lo̱o̱ce̱ ci een Ju̱de̱ya̱, a̱vvu̱to̱ nege
         nginati do̱ do̱yo̱i̱t, kar ka̱gga̱me̱k ol ba̱ti̱ti̱mo̱. 23A̱gga̱me̱k Joni ol ba̱ti̱ti̱mo̱ bu̱k liile wa een zara Aenon, ojongzo ki orog ci een
         zara Salim, eci anyak maam cik meelek, a̱vvu̱na̱k ol nonno udut ki̱vi̱ta̱ ka̱gga̱mi̱t
         ba̱ti̱ti̱mo̱. 24Ogon Joni kaal ne̱ko̱ baling ngen enne karozik lagam.25I̱yo̱ko̱, adangto nuyaha cik Joni ki ollik Ya̱u̱do̱ u̱gge̱, zo̱ze̱ ci uunyenne nege
         e̱le̱tti̱ maame kizeto caale. 26I̱vi̱tta̱k zin Jon, kar kizeto ne, “De̱me̱zo̱i̱t, okko e̱e̱t bali aavtiyyu ki i̱nne̱t
         more ci Jordani ti̱ti̱me̱ ci golla ke̱, e̱e̱t bali ibbaci i̱nna̱ zoz cinne ke̱, a̱gga̱me̱k
         enne ol ba̱ti̱ti̱mo̱, kar ol do̱o̱k ki̱vi̱rte̱k nonno.”27O̱bo̱de̱k zin Joni nogo, a̱nne̱k ne, “Iróng e̱e̱ti̱ ci diiri anyak gi̱i̱ imma, amuda
         gi̱i̱ necu do̱ ta̱mu̱-kenga.” 28A̱du̱wa̱nnu̱ niga bu̱k zoz cinanni, azi ne, Iróng anna ke̱e̱ni̱ Ki̱ri̱sto̱ wa atahalai,
         abarik i̱tto̱na̱na̱ Ta̱mu̱ta̱dde̱n ki̱ki̱ya̱ o̱o̱we̱ cinne. 29Een rucaiti manyi ngaa, ovvo gonoggja wak abile rucenta kar kiziyet zoz, atali ming
         aziye muluk ci e̱e̱t ci aruce ko̱; gi̱i̱ ci aanya katal oroot ko̱ nenen. 30Okko enne een e̱e̱t ci a̱ddi̱ki̱re̱, imma anna ke̱e̱ni̱ idica.31Emena Joni zoza dee, kar bo̱do̱k kize ne, “Imma enne e̱e̱ti̱ wa a̱kku̱ ta̱dde̱na̱
         ta̱mu̱-kenga, nonno ci a̱ddi̱ki̱rne̱ ol do̱o̱k veelek, okko e̱e̱ti̱ ci aave lo̱o̱ta̱
         een enne ci lo̱o̱tu̱, ma̱i̱je̱ e̱e̱ti̱ ci a̱kku̱ ta̱mu̱-kenga, ommog ol do̱o̱k. 32A̱du̱wa̱ kaal cik icin enne ki wak izik enne, abarik i̱llo̱i̱ e̱e̱t ci elemi zoz cinne.
         33Ma e̱e̱ti̱ ci elemi zoz cinne, i̱ye̱la̱ zoz ci azi ne een Ta̱mu̱ta̱dde̱n de̱de̱. 34Okko e̱e̱ti̱ wa i̱tto̱na̱ Ta̱mu̱ta̱dde̱n ko̱ ozoz zoz ci Ta̱mu̱ta̱dde̱no̱, eci enne
         aanyik Vongiz cinne do̱o̱k. 35Irez Be̱e̱ti̱ do̱le̱co̱ Ngerinne kar zin karik kaal do̱o̱k azzin ciginnek. 36Ming anyak e̱e̱t ci a̱tu̱ Ngeranni, amuda atin enne ruget wa aave udut, imma e̱e̱ti̱
         wa abure Ngeranni iróng acin ruget, eci Ta̱mu̱ta̱dde̱n aburnek nonno nong.”
         
            
               	Uwat: U̱du̱wa̱k Ta̱mu̱ta̱dde̱n Muses balala abunna ming arike keet uwat ci adimanai zu̱rte̱nta̱
                     kar ming okko e̱e̱ti̱ ci adak uwat acinni, alali ngo̱do̱co̱ neci ataman. IkebNambars 21:4-9.

Ozozo Ye̱su̱ ki ngaa ci orog ci Samariyo1Iziyyet ol cik e̱e̱ggi̱n Varacis zoz ci azi ne a̱vvu̱na̱k nuyaha cik meelek Ye̱su̱
         kar ka̱gga̱me̱k nogo ba̱ti̱ti̱mo̱ ci ommog ci Joni, 2ming nu̱nu̱n amire ki Ye̱su̱ ci a̱gga̱me̱k ol ba̱ti̱ti̱mo̱, nuyaha ciginnek do̱ cik
         a̱gga̱me̱k ol ba̱ti̱ti̱mo̱. 3Baling izik Manyi zoz neci, utungek enne lo̱o̱c ci Ju̱de̱ya̱ lo̱o̱c, kar zin kuk lo̱o̱ce̱
         ci Ga̱li̱li̱.4I̱yo̱ko̱ orong enne koto go̱o̱le̱ ci okko ki lo̱o̱c ci een Samariya.+5Uk zin rok orog ci een zara Sychar lo̱o̱ce̱ ci een Samariya ke̱, ngati ojongzo ki
         lo̱o̱c ci da̱ anyik Ya̱ko̱bo̱+ ngerinne wa een zara Yosevo.+6Aave da̱ moro ci Ya̱ko̱bo̱ een iit nginati, baling ize wazin keng, ippira Ye̱su̱ we̱t,
         a̱vvu̱ zin lo̱o̱ta̱ ngati ojongzo ki iit neci.7Baling okko ngaa imma ci orog ci een Samariya a̱kku̱ orong kiṯila maam, izek zin Ye̱su̱
         nonno ne, “Inya maam u̱gge̱ kuudo.” 8Oot nuyaha ciginnek orgato ovvo uuta da̱i̱ne̱t. 9Izek zin ngaa ci Samariyo ko̱ nonno ne, “E̱e̱ni̱ i̱nna̱ e̱e̱t ci ol wak e̱e̱ggi̱n
         Ya̱u̱d, okko anna ke̱e̱ni̱ ngaa ci ol cik e̱e̱ggi̱n Samariya, nya ming a̱jji̱nna̱
         maam cik audi ko̱?” (Ma̱rri̱t ol cik e̱e̱ggi̱n Ya̱u̱d iróng auddo maam ki ol cik e̱e̱ggi̱n
         Samariya).10O̱bo̱de̱k zin Ye̱su̱ nonno, izek ne, “Ming aanyi gi̱i̱ gga̱ mucenet ci Ta̱mu̱ta̱dde̱no̱
         ki e̱e̱t ci a̱jji̱nni̱ maam ko̱, a̱jji̱nni̱ wo̱ye̱ i̱nna̱ nonno kar kaanyi maam cik
         rugeto.”11Iizek zin ngaa neci Ye̱su̱ ne, “Ddi̱ki̱ryo̱i̱t, i̱llo̱i̱ rok ibala ci kaṯilane maam
         more ci u̱u̱ni̱ ko̱. Amudak wo̱ye̱ i̱nna̱ maam ne̱k aanyik ol ruget ko̱ i̱ni̱n? 12A̱ddi̱ki̱ri̱ i̱nna̱ ngati be̱e̱ti̱nna̱ng Ya̱ko̱bo̱ bali aanyyet moro cu ko̱, kar enne
         eliya ki dooli ki kaal ciginnek kuudde more necu?”13O̱bo̱de̱k Ye̱su̱ nonno, izek ne, “Ming aud e̱e̱ti̱ imma maam cik iit cu, ngen atin
         a̱ru̱k koor dee. 14Ma̱i̱je̱ e̱e̱ti̱ ci aud maam cik kanyike anna, iróng atin a̱ru̱k koor udut, abarik
         ovvo maama ne̱ke̱ ogon ki maama cik a̱ri̱ya̱ anyaha ruget ci aave udut.”15Izek zin ngaa neci nonno ne, “Ddi̱ki̱ryo̱i̱t, inya maam ne̱ko̱ u̱gge̱ kar kalal udut,
         kar bo̱do̱k kuk ka̱vvu̱ lo̱o̱ta̱ ci iróng bo̱do̱k ka̱kku̱na̱i̱ maam u̱gge̱.”16Izek zin Ye̱su̱ nonno ne, “Bit tuwa mac cunne, kar zin i̱vi̱ta̱ bu̱k rok ngintu.”17O̱bo̱de̱k ngaa neci Ye̱su̱, a̱nne̱k ne, “Iróng anna kanyai mac.”Izek zin Ye̱su̱ nonno ne, “Ilemi i̱nna̱ ming azi ne, i̱llo̱i̱ i̱nne̱t mac ko̱. 18Anyai i̱nna̱ de̱de̱ macwa tu̱r, imma e̱e̱ti̱ ci abakku bu̱k ko̱, iróng een mac cunne.
         Een zoz ci i̱yo̱ko̱ a̱du̱wa̱ i̱nna̱ ko̱ de̱de̱.”19Izek zin ngaa neci Ye̱su̱ ne, “Ddi̱ki̱ryo̱i̱t, kacinni e̱e̱ni̱ i̱nna̱ a̱ri̱to̱i̱t
         ci zoz ci Ta̱mu̱ta̱dde̱no̱. 20I̱di̱ngdi̱nga̱nni̱t be̱e̱ti̱gga̱k Ta̱mu̱ta̱dde̱n biye cu, ma̱i̱je̱ niga ol cik e̱e̱ggi̱nnu̱
         Ya̱u̱d a̱nnu̱ ne aave nginti la̱du̱n kalawe Ta̱mu̱ta̱dde̱n Jerusalema.”21Odola zin Ye̱su̱ izek nonno ne, “Ziyan, ngaa cu, a̱kku̱ atin wazini ci iróng ol ngen
         a̱di̱ngdi̱nga̱n Baba biye cu, icima Jerusalema. 22A̱di̱ngdi̱nga̱nnu̱ niga ol cik Samariya Ta̱mu̱ta̱dde̱n ci iróng a̱gga̱yyu̱, imma naga
         ol cik Ya̱u̱do̱, ka̱di̱ngdi̱nga̱na̱ Ta̱mu̱ta̱dde̱n ci ka̱gga̱yya̱, eci ti̱ri̱ze̱ne̱t
         een ci Ya̱u̱do̱. 23I̱ki̱ya̱ wazini ci ovvo ol cik a̱di̱ngdi̱nga̱n Baba de̱de̱ Vongiza. Orong Baba ol
         cik ogon ki i̱yo̱ko̱. 24Een Ta̱mu̱ta̱dde̱n Vongiz, anyik ol cik a̱di̱ngdi̱nga̱n nonno ki̱di̱ngdi̱nga̱ni̱t
         nonno Vongiza ki zoz ci een de̱de̱.”25Izek zin ngaa neci nonno ne, “Ka̱gga̱ a̱kku̱ atin Missaya wa een Ki̱ri̱sto̱ wa atahalai,
         ming i̱ki̱ya̱, a̱du̱wa̱kke̱t atin kaal do̱o̱k.”26U̱du̱wa̱k zin Ye̱su̱ nonno, azi ne, “Annit ele Ki̱ri̱sto̱ wa atahalai ci kozoziki
         ko̱.”Oot nuyaha urumte ki Ye̱su̱27O̱bo̱dda̱ zin nuyaha cik Ye̱su̱, u̱ku̱lte̱k je̱e̱n ngati amudanne nonno ming ozoz
         ki ngaa neci. Ngen zin e̱e̱ti̱ imma ki̱jji̱n nonno zoz ci azi ne, “Orongi nya? Ozozonnu
         ki ngaa necu nya?”28Utungek zin ngaa neci í̱jjó̱ cinne maamu lo̱o̱c, uk orgato, kar zin kuk kizek ol
         ne, 29“I̱vi̱ta̱ icinnet e̱e̱t ci a̱du̱wa̱ka̱ kaal balik ku̱tu̱gu̱ anna ke̱. Iróng i̱yo̱ko̱
         enne een Ki̱ri̱sto̱?” 30Iyokta ol ne̱ke̱ orgato, kar zin koot kicinnet nonno.31Ma̱i̱je̱ ngatu nuyaha waginnek ilalttek nonno, “De̱me̱zo̱i̱t, dak gi̱i̱ imma.”32A̱nne̱k enne nogo ne, “Kanyai anna da̱i̱ne̱t cik kadai cik iróng niga a̱gga̱yyu̱ gi̱i̱
         imma ci obod ki da̱i̱ne̱t ne̱ke̱.”33Ozozzit zin nuyaha do̱, anno ne, “Anyahak bong ette e̱e̱ti̱ imma nonno da̱i̱ne̱t u̱gge̱?”34Ize Ye̱su̱ ne, “Een da̱i̱ne̱t cigannik li̱ngli̱ngo̱n ci e̱e̱t bali i̱tto̱na̱na̱ ke̱,
         kar ku̱tu̱gu̱ bak kedeca. 35Iróng wagon ol azi zoz imma ne, ‘Izeto zar nyelowi cik anyigzai we̱c niko, kar zin
         ol kiciriyanit labi.’ Ka̱du̱wa̱kku̱ng zin ka̱nne̱kku̱ng ne, edevit lo̱o̱c, i̱bbi̱re̱to̱
         labina manatoto orongit kettedai. 36A̱ru̱we̱k ol o̱ro̱bi̱ya̱ ol cik aciryanne kar kulutet kize cik ruget wa aave udut;
         kar ol wak arire ki ol wak aciryanne katalit nege do̱o̱k. 37Een zin zoz wagon azi ne, e̱e̱vye̱ e̱e̱ti̱ co̱de̱, okko imma aciryanne ko̱, een de̱de̱.
         38Ki̱tto̱nnu̱ng anna kar oot iciryannit ma̱na̱ ci ngen niga e̱e̱vi̱t. U̱tu̱gu̱zzo̱ ol
         uggak li̱ngli̱ngo̱n ci okkomi, kar zin niga oot etteddit ma̱na̱ bali eev ol uggak
         ke̱.”Elemtta olli Samariyo zoz ci Ta̱mu̱ta̱dde̱no̱39Elemtta olli Samariyo cik meelek zoz ci Ye̱su̱ baling iziyyet zoz ci a̱du̱wa̱k ngaa
         nogo zoz ci Ye̱su̱, azi ne, “U̱du̱wa̱ enne kaal cik da̱ kogonni anna do̱o̱k.” 40Baling i̱vi̱tta̱k olli Samariyo nonno, ilalttek nonno ka̱vvu̱ ki nogo arrak ngatu
         do̱yo̱i̱t, kar zin Ye̱su̱ ka̱vvu̱ nginati i̱i̱nya̱ ram o̱rge̱ neci. 41Elemtta ol cik meelek Ye̱su̱ zo̱ze̱ ci ozoz enne ko̱.42Izettek zin ol ne̱ke̱ ngaa neci ne, “Iróng naga ka̱tu̱we̱nna̱ zo̱ze̱ wanai a̱du̱wa̱
         i̱nna̱ ke̱ do̱. Kizikta zoz cinne naga e̱le̱tti̱ne̱, ka̱gga̱yya̱ niko ming een e̱e̱ti̱
         cu de̱de̱ Ti̱ri̱zo̱i̱t ci lo̱o̱tu̱.”Angaru Ye̱su̱ ngerrti e̱e̱t ci een ddi̱ki̱ryo̱i̱t(Ma̱te̱yo̱ 8:5-13; Lu̱ka̱ 7:1-10)43Ma baling edeccai i̱i̱nya̱ ne̱k e̱e̱ggi̱n ram ke̱, uk zin Ye̱su̱ lo̱o̱ce̱ ci een Ga̱li̱li̱.
         44U̱du̱wa̱ zin Ye̱su̱ enne eliya ize ne, “Iróng ol o̱ngo̱o̱le̱ a̱ri̱to̱i̱t ci zoz ci
         Ta̱mu̱ta̱dde̱no̱ o̱rge̱ wanne̱ng.” 45Baling uzuca enne Ga̱li̱li̱, elemtta zin ol cik Ga̱li̱li̱ nonno labak. Icinnet nege
         ba̱li̱ye̱ kaal cik ogon Ye̱su̱ Jerusalema Kwo̱o̱re̱ ci Va̱rda̱ngi̱nto̱, eci da̱ nege
         ba̱li̱ye̱ aavtte nginati bu̱k.46I̱mi̱ro̱zi̱k zin bo̱do̱k Ye̱su̱ orog bali een Kana ngati ingane lo̱o̱ce̱ ci een Ga̱li̱li̱,
         kar kutuhu maam ba̱li̱ye̱ kize merte. Aave da̱ ba̱li̱ye̱ ddi̱ki̱ryo̱i̱ti̱ ci a̱li̱ngli̱ngngo̱ni̱k
         alaan bu̱k nginati, anyak ngerinne ci omori o̱rge̱ ci een Kapernaum. 47Ma baling izik e̱e̱ti̱ neci ming oboda Ye̱su̱ lo̱o̱ce̱ ci Ju̱de̱ya̱ uzuca Ga̱li̱li̱,
         uk i̱jji̱n Ye̱su̱ abunna ming a̱ti̱ri̱z ngerinne ci da̱ omori oroot ize ojon ka̱da̱k.48Izek Ye̱su̱ nonno ne, “Ming ngen icinnet kaal cik a̱vu̱la̱ ki cik aninung, iróng wo̱ye̱
         a̱tu̱we̱nu̱.”49Izek ddi̱ki̱ryo̱i̱ti̱ ci a̱li̱ngli̱ng ki alaan ko̱ Ye̱su̱ ne, “Alaan, i̱jja̱ ataman
         ming ngen ngeranni ka̱da̱k.”50O̱bo̱de̱k zin Ye̱su̱ nonno, a̱nne̱k ne, “Bito, aruge atin ngerunne.”Izik zin e̱e̱ti̱ neci zoz ci Ye̱su̱, kar zin koto. 51Baling ngen e̱e̱ti̱ neci owo goola, u̱ru̱mtte̱k du̱cca̱ha̱ waginnek nonno gool, kar
         zin ku̱du̱kta̱k kaviyak cik azi ne, ngen ngerinne aruge. 52Baling i̱jji̱n enne i̱i̱ ci da̱ izewe ngerinne maya, u̱du̱ktta̱k nege nonno izeto
         ne, “Utunga morizi lo̱gu̱t neci ngati a̱vvu̱ koor orgena.”53A̱gga̱ zin baatinne niko ming een i̱i̱ bali a̱nne̱ke̱ Ye̱su̱ nonno ne, “Aruge atin
         ngerunne.” U̱tu̱we̱t zin enne ki ol cik ce̱e̱z cinne do̱o̱k zoz ci Ta̱mu̱ta̱dde̱no̱.54Een zin ba̱li̱ye̱ necu gi̱i̱ ci a̱vu̱la̱ ogon Ye̱su̱ kize ci anuwonik bali een oo
         Kanaana ke̱, ngati a̱kku̱nne̱ enne lo̱o̱ce̱ ci Ju̱de̱ya̱, kar kuk lo̱o̱ce̱ ci Ga̱li̱li̱.
         
            
               	Samariya: E̱e̱ggi̱n ji̱ji̱ti̱k olli Samariyo uggak Ya̱u̱d, ovvo uggak a̱vvu̱ ngati ol u̱gge̱.
                     Ala nege Ta̱mu̱ta̱dde̱n go̱o̱le̱ ci aave do̱ ngati ol cik e̱e̱ggi̱n Ya̱u̱d biye ci
                     een zara Gerizim. Ikeb2 Alaat 17:27-40; Jon 4:1-42.

               	Ya̱ko̱bo̱: Een enne ngerrti do̱le̱c ci Aburahami wa bali anyak dooli cik macik omoto ki rama.
                     Utuhu Ta̱mu̱ta̱dde̱n zar ciginnek kize Israil. Awu ol dooli ciginnek kizeto olli Israilo,
                     imma i̱i̱te̱ne̱ ci Ye̱su̱ awu ol nogo kizeto Ya̱u̱d. IkebKananet 25-50.

               	Yosevo: Een bali enne do̱le̱c wa irez Ya̱ko̱bo̱ oroot. Utek bali gotonoggja nonno Masir kize
                     du̱ca̱i̱t. Aanyik Ta̱mu̱ta̱dde̱n nonno keela ol ciginnek Masira e̱rki̱nya̱i̱ balik
                     e̱e̱ggi̱n turgerem magizo ke̱. IkebKananet 30-50.

Angaru Ye̱su̱ e̱e̱t ci ngooli ca̱a̱ba̱1Bali vu̱rrta̱, uk zin Ye̱su̱ rok Jerusalem, okko adak kwo̱o̱r ci ol cik e̱e̱ggi̱n
         Ya̱u̱d.2Imma zin Jerusalema, baling okko enne ojongoz aran ci a̱zza̱nnu̱, anyak ca̱a̱b nginati.
         Awu nege ca̱a̱b neci utuge cinne̱ng een Aramaik ne Betsaida. Kar bo̱do̱k ce̱e̱zi̱
         cik een ti̱te̱t tu̱r aburuk ca̱a̱b ne riu. 3Anyak koole ci ol wak omori adunge ce̱e̱zi̱nne̱ ne̱ke̱, anyak olle ne̱ke̱ cik ngoolik,
         ki cik ru̱be̱ni̱k, ki cik nganynganyik zoona. 4A̱kku̱ gon anjilo ci Ta̱mu̱ta̱dde̱no̱ i̱i̱te̱n imma kar ki̱ki̱ya̱ kotomowe maam kar
         e̱e̱ti̱ ci omori i̱i̱zo̱ maam oowa, kar zin kangaru nogo mo̱ri̱zzo̱k cik anyak nege
         do̱o̱k. 5Aave da̱ e̱e̱ti̱ imma ngatinne̱ng ci omori e̱rki̱nya̱ moten i̱i̱yo̱ ki tu̱rge̱. 6Baling icin Ye̱su̱ e̱e̱t neci ming adunge nginati, kar zin ka̱gga̱ niko ming unuwozik
         morizi nonno, i̱jji̱n zin enne nonno, a̱nne̱k ne, “Orongi i̱nna̱ bunnat?”7O̱bo̱de̱k e̱e̱ti̱ wanai omori ko̱ Ye̱su̱, a̱nne̱k ne, “Manyi, iróng kanyai e̱e̱t imma
         ci eelanna ngatu, ci okkoyya kuk ku̱du̱nye̱ya̱ ca̱a̱b ming aluce maama. Ming katimani
         kazi ne ja ki̱tto̱, abarik uwante e̱e̱ti̱ imma oowa ngatinanni.”8A̱nne̱k zin Ye̱su̱ nonno ne, “Tinga je̱e̱na̱! Dima zin kwe̱e̱n cunne, kar too.” 9Ataman niko ubunna e̱e̱ti̱ neci niko, idima kwe̱e̱n cinne, kar zin koto. Ogone zin da̱ zoz necu I̱i̱te̱ne̱ wa Yu̱bze̱nto̱+, 10kar zin bo̱do̱k olli Ya̱u̱do̱ izettek e̱e̱t neci ne, “Iróng i̱nna̱ a̱gga̱ ming azi
         lo̱ti̱nno̱wa̱ ne, ma odongi kwe̱e̱n cunne I̱i̱te̱ne̱ wa Yu̱bze̱nto̱?”11O̱bo̱de̱k enne nogo a̱nne̱k ne, “Abarik e̱e̱ti̱ wa aanya kubunna ko̱ ci a̱nne̱ka̱
         ne, dong kwe̱e̱n cunne kar zin bito.”12I̱jji̱nne̱t zin nege nonno, a̱nne̱k ne, “E̱e̱t ci een ngene ci a̱du̱wa̱ki̱ zoz ci
         azi ne, dong kwe̱e̱n cunne kar zin to ko̱?”13Imma e̱e̱ti̱ ci umuda ngarrinet ko̱, iróng ngen a̱gga̱ e̱e̱t ci angaru nonno kubunna,
         eci Ye̱su̱ ito koole wainne a̱ppwe̱ ke̱ ne dakdak.14Imma bali vu̱rrta̱ umudak Ye̱su̱ nonno Ce̱e̱z wa Ta̱mu̱ta̱dde̱no̱, kar zin kizek ne,
         “Cinno, i̱yo̱ko̱ ubunna i̱nna̱ bo̱do̱k. Ma ngen ogoni mu̱nye̱n, gerza ming a̱kku̱nna̱ki̱
         gi̱i̱ ci gerze.” 15Uk zin e̱e̱ti̱ neci kar ku̱du̱wa̱k ddi̱ki̱ryyo̱k cik Ya̱u̱do̱, a̱nne̱k ne, “Ye̱su̱
         ci adimanna kubunna.”16I̱gi̱dde̱t zin olli Ya̱u̱do̱ Ye̱su̱ ma̱rri̱t enne angaru e̱e̱t ci omori I̱i̱te̱ne̱
         wa Yu̱bze̱nto̱. 17Izek zin abarik Ye̱su̱ nogo ne, “Ma̱rri̱t Baba a̱li̱ngli̱ngi̱ rok i̱yo̱ko̱, ka̱li̱ngli̱ngi̱
         zin anna bu̱k.” 18Imma abarik zo̱ze̱ necu, utuburtek ol cik Ya̱u̱do̱ nonno nong oroot, bak odolta kar
         atin ku̱ru̱we̱t nonno ka̱da̱k. Orongit zin ku̱ru̱we̱t nonno zo̱ze̱ ci a̱li̱ngli̱nge̱
         enne I̱i̱te̱ne̱ wa Yu̱bze̱nto̱ akaka, abarik zo̱ze̱ ci awenne enne Ta̱mu̱ta̱dde̱n
         kize Baatinne, kar zin go̱o̱le̱ necu, aanyik enne ele cinne kutubto ki Ta̱mu̱ta̱dde̱n.19O̱bo̱de̱k zin Ye̱su̱ nogo, a̱nne̱k ne, “Ka̱du̱wa̱kku̱ng zoz ci een de̱de̱, iróng Ngerinne
         ogon gi̱i̱ imma do̱, ogon gi̱i̱ ci icin enne ogon Baatinne, eci gi̱i̱ ci ogon enne,
         ogon Ngerinne bu̱k. 20Ireza annit Baba Ngerinne kar zin ki̱ye̱le̱ya̱ kaal ne̱k ogon enne ke̱ do̱o̱k. I̱ye̱le̱ka̱
         atin enne annit kaal cik ommog ne̱ko̱. 21Ogon ki i̱yo̱ko̱ ming ingane Baba ol wak a̱tu̱we̱ daiza, kaanyik kuruget, imma zin
         go̱o̱le̱ necu, aanyik Ngerinne ruget ol wak orong enne kaanyik. 22Iróng zin Baba ettedike e̱e̱t imma lo̱ki̱ko̱, abarik aanya annit Ngerrti Ta̱mu̱ta̱dde̱no̱
         ketted lo̱ki̱ko̱ ci ollu. 23Kar zin ol do̱o̱k ko̱to̱ngo̱o̱ltte̱ Ngerinne ki i̱yo̱ko̱ ming o̱ngo̱o̱le̱ nege Baba
         ko̱. Ming iróng e̱e̱ti̱ o̱ngo̱o̱le̱ Ngerinne, iróng o̱ngo̱o̱le̱ Baba bali i̱tto̱na̱na̱
         ke̱.”24Emena Ye̱su̱ zoza dee, azi ne, “Ka̱du̱wa̱kku̱ng zoz ci een de̱de̱, ming aziye e̱e̱ti̱
         zoz cinanni kar ku̱tu̱ Baba bali i̱tto̱na̱na̱ ke̱, amuda atin enne ruget wa aave udut.
         Iróng atin lo̱ki̱ko̱ ci gerze ettedonik oo cinne. Utungek enne daiz lo̱o̱c uk rugeta.
         25Ka̱du̱wa̱kku̱ng zoz ci een de̱de̱, a̱kku̱ i̱i̱te̱ni̱, abarik i̱ki̱ya̱, aziye atin
         ol wak a̱da̱i̱to̱ muluk ci Ngerrti Ta̱mu̱ta̱dde̱no̱, kar ol ne̱k iziyyet ke̱ ingazi
         daiza. 26Ki i̱yo̱ko̱ ming anyak Baba ruget ko̱, aanyik zin enne Ngerinne bu̱k kanyak ruget.
         27Aanyik zin Ngerinne komiz ci ettede lo̱ki̱ko̱ ci ollu eci enne een Ngerrti E̱e̱to̱.28“Ma zin a̱ku̱le̱kku̱ je̱e̱n zo̱ze̱ necu, a̱kku̱ atin i̱i̱te̱ni̱ ci ovvo ol wak a̱da̱i̱to̱
         aziye muluk cinne, 29kar zin kiyokta ilomete. Ingazi ol wak a̱da̱i̱to̱ u̱tu̱gu̱zzo̱ ju̱rru̱m kuruget udut,
         imma ol wak u̱tu̱gu̱zzo̱ kaal cik gerzek ingazi daiza kar Ta̱mu̱ta̱dde̱n ketted lo̱ki̱ko̱
         cinne̱ng. 30Iróng wo̱ye̱ anna kogonni gi̱i̱ imma do̱ komize cinanni, kettedike e̱e̱t lo̱ki̱ko̱
         ming kiziya zoz ngati Baba. Kettedi lo̱ki̱ko̱ cinanni ju̱rru̱m. Iróng kogonni gi̱i̱
         ci orong zinin cinanni, abarik kogonni gi̱i̱ ci orong e̱e̱ti̱ bali i̱tto̱na̱na̱ ke̱.Zoz ci ibbace Ye̱su̱ ele cinne31“Ming ka̱du̱wa̱ zoz cinanni anna eliya iróng atin ol elemi kize zoz ci een de̱de̱.
         32Aave e̱e̱ti̱ imma ci ibbac zoz cinanni, ka̱gga̱ niko ming een zoz ci a̱du̱wa̱ enne
         obod ki annit ko̱ een de̱de̱.33“I̱tto̱nta̱u̱ niga ba̱li̱ye̱ ol koot ki̱jji̱nne̱t Jon zoz ci obod ki annita, kar zin
         Joni ku̱du̱wa̱u̱ng zoz wa een de̱de̱. 34Iróng kelemi zoz ci a̱du̱wa̱ ol zo̱ze̱ cinanni, abarik, ka̱du̱wa̱kku̱ng zoz necu kar
         wo̱ye̱ niga urubta ti̱ri̱ze̱ne̱t. 35Ogon ba̱li̱ye̱ Joni ki urez ci ataran lo̱o̱c, kar zin niga elemtau arrak urez neci
         do̱yo̱i̱t.”36Ize zin bo̱do̱k Ye̱su̱ ne, “Ke̱e̱ni̱ anna bba̱co̱i̱t ci a̱ddi̱ki̱re̱ kommogi Jon.
         Aanya Baba li̱ngli̱ngo̱n ci a̱ddi̱ki̱re̱ kar kedecak lo̱o̱ta̱ ngatu, een li̱ngli̱ngo̱n
         ci kogonni anna ko̱, ci i̱ye̱la̱ zoz ci een de̱de̱ da̱ i̱tto̱na̱na̱ Baba. 37Ibbac zin Baba bali i̱tto̱na̱na̱ ke̱ zoz cinanni. Ngen niga iziyyet muluk cinne icima
         icinntu guul cinne. 38Iróng bu̱k niga azunnu zoz cinne zi̱nze̱tti̱nne̱, iróng bo̱do̱k elemnyyu rok e̱e̱t
         wa i̱tto̱na̱ enne. 39Abarik niga ikebju Waraga ci Ta̱mu̱ta̱dde̱no̱ oroot, a̱nnu̱ ne, amudannu ruget ci
         aave udut. Oob Waraga ci Ta̱mu̱ta̱dde̱no̱ zoz cinanni ele. 40Abarik niga aburnnu iróng a̱vvu̱na̱kka̱ng kar urubta ruget.”41Ozoz Ye̱su̱ dee, azi ne, “Iróng anna korongi e̱e̱t ci diiri ki̱di̱ngdi̱nga̱na̱n. 42Abarik ka̱gga̱yyu̱ng, iróng niga anyakku rezinet ci Ta̱mu̱ta̱dde̱no̱ zi̱nze̱tti̱nne̱
         ciggo̱k. 43Ka̱kku̱na̱ku̱ng komize ci Baba, iróng zin niga elemannang; ma̱i̱je̱ ming a̱kku̱ e̱e̱ti̱
         imma doize cinne, elemannu̱ng enne. 44Elemnyyu wo̱ye̱ ku̱ ming a̱di̱ngdi̱nga̱nnu̱ niga e̱le̱tti̱ ciggo̱k ko̱, iróng abarik
         ngen orongnyu urubta di̱ngdi̱nga̱ni̱ne̱t wa a̱kku̱ ngati Ta̱mu̱ta̱dde̱n, wa o̱de̱
         ṯok.45“Abarik, ma i̱no̱nnu̱ a̱nnu̱ ne kokko atin anna kovolongnyung i̱ge̱ta̱ ngati Baba.
         Muses ci arikku niga zi̱nze̱tti̱ ko̱ ci atin okko a̱du̱wa̱k Ta̱mu̱ta̱dde̱n gerziten
         cunno̱ng. 46Ming elemnyyu niga de̱de̱ lo̱ti̱nno̱k wak Musesi, a̱tu̱yya̱ng weete annit bu̱k, ma̱rri̱t
         Musesi ba̱li̱ye̱ eteher zoz ci obod ki annita. 47Ming iróng niga elemnyyu zoz ci Musesi, a̱tu̱yyu̱ wo̱ye̱ zoz ci ka̱du̱wa̱kku̱ng anna
         i̱ge̱t ko̱ ku̱?”
         
            
               	I̱i̱te̱n wa Yu̱bze̱nto̱: Een i̱i̱te̱ni̱ ci a̱yu̱bze̱ olli Ya̱u̱do̱ kar kalac gon Ta̱mu̱ta̱dde̱n. Okko bo̱do̱k
                     gon i̱i̱te̱ne̱ cu a̱a̱dda̱ nege Ta̱mu̱ta̱dde̱n kize Tehenyait ki Ti̱ri̱zo̱i̱t cinne̱ng.
                     Awu olli Ya̱u̱do̱ i̱i̱te̱n necu kize i̱i̱te̱n ci een turgerem biranoca, ma̱i̱je̱ Tenneti
                     awu i̱i̱te̱n necu kize i̱i̱te̱n ci een torkonom biranoca. IkebLu̱ge̱z 20:8-11; Deuteronomy 5:12-16.

Adaiz Ye̱su̱ ol i̱bbo̱nge̱t tu̱r (5,000)(Ma̱te̱yo̱ 14:13-21; Marko 6:30-44; Lu̱ka̱ 9:10-17)1Baling edeca Ye̱su̱ zoz cinne, uk zin etted nyatapar kar kuk ti̱ti̱me̱ ci Ga̱li̱li̱
         ci een bo̱do̱k zara uggak ne Nyatapar ci Tiberiasi, 2kar zin koole ci a̱ppwe̱ kunuwet nonno eci acin nege kaal cik a̱vu̱la̱ u̱tu̱gu̱we̱k
         enne ol wak omori. 3Oot zin Ye̱su̱ ki nuyak waginnek zi̱i̱ra̱ ta̱dde̱na̱ kar zin ka̱vvu̱to̱ lo̱o̱ta̱.
         4Ize da̱ ojon i̱i̱te̱ni̱ wa adahe olli Ya̱u̱do̱ kwo̱o̱r wa I̱i̱te̱n wa Va̱rda̱ngi̱nto̱
         wanne̱ng otongde a̱zza̱.5Baling odong Ye̱su̱ oo, edenya koole ci a̱ppwe̱ ming a̱vvu̱na̱k nonno, kar zin kizek
         Vilip ne, “Kamuda atidic da̱i̱ne̱t nga cik kuutak koole cu kadait?” 6A̱jji̱n Ye̱su̱ ji̱ne̱ne̱t necu lurur orong kitiman Vilip, a̱gga̱ enne la̱du̱n o̱o̱we̱
         cinne gi̱i̱ ci okko enne ogoni.7O̱bo̱de̱k Vilipi Ye̱su̱, a̱nne̱k ne, “Iróng o̱ro̱bi̱ya̱na̱ obet rama (200) cik e̱e̱ggi̱n
         ziik+ eleno kar ku̱tu̱yya̱ da̱i̱ne̱t cik adak ol ne̱ko̱ veelek.”8Okko nuyaiti imma ci Ye̱su̱ een zara Andereya gotoni Si̱mo̱ne̱ Peturu, ozoz azi ne,
         9“Anyak logozit imma ngatu ci anyak umunet tu̱r, ki u̱lu̱g ram, iróng zin atidic iddera
         ol ne̱ko̱ veelek.”10Izek zin Ye̱su̱ nogo ne, “Anycik ol ka̱vvu̱to̱ lo̱o̱ta̱.” Anyak da̱ ngin neci arte
         cik meelek giir, cik da̱ aavtte ol lo̱o̱ta̱, e̱e̱ggi̱n da̱ ol ne̱ke̱ do̱o̱k i̱bbo̱nge̱t
         tu̱r (5,000). 11Idima zin Ye̱su̱ umunet ne̱ke̱ kar kaanyik Ta̱mu̱ta̱dde̱n zany kar kengerek ol, idima
         bo̱do̱k u̱lu̱g ne̱ke̱ kar ku̱tu̱gu̱ ki wanai, aanyik Ta̱mu̱ta̱dde̱n zany kar kengerek
         ol ne̱ke̱ veelek.12Baling atanyarit nege do̱o̱k, izek zin Ye̱su̱ nuyak waginnek ne, “U̱lu̱tta̱ da̱i̱ne̱t
         ne̱k wanai anyigzai ko̱, gerza ming kanyari gu̱zu̱le̱ye̱.” 13U̱lu̱tta̱ zin nege da̱i̱ne̱t wak anyigzai umunete ne̱k e̱e̱ggi̱n tu̱r ke̱ kizeto dho̱ngkwe̱tta̱
         omoto ki ram.14Baling icinnet ol kaal cik a̱vu̱la̱ u̱tu̱gu̱ Ye̱su̱ ko̱, izeto ne, “De̱de̱, een e̱e̱ti̱
         necu a̱ri̱to̱i̱t ci bali azi ne a̱kku̱nna̱k atin lo̱o̱c+ ke̱ nenen necu.” 15A̱gga̱ Ye̱su̱ gi̱i̱ ci anyak nege zi̱nze̱tti̱nne̱, orongit kartik nonno kize alaan
         i̱ba̱ti̱ne̱, aara zin enne ele ngatinne̱ng kar zin kuk biya ta̱dde̱na̱ ka̱vvu̱ enne
         do̱.Owo Ye̱su̱ maame ta̱dde̱na̱(Ma̱te̱yo̱ 14:22-27; Marko 6:45-52)16Baling ize yo̱mo̱n, u̱lu̱cce̱ nuyaha waginnek oot liila, 17otoddit nege i̱bo̱, kar zin orong kettedit nyatapar ovvo o̱rge̱ ci een Kapernaum.
         Ize da̱ rarawon, ngen Ye̱su̱ kidongozik nogo. 18I̱ki̱ya̱ zin i̱lo̱li̱, apalpalan maam. 19Baling amacuccet nege i̱bo̱ mailnya+ i̱i̱yo̱ icima we̱c ka̱vvu̱to̱ liil orgena, edenycak Ye̱su̱ ming owo maame ta̱dde̱na̱
         a̱kku̱nna̱k i̱bo̱, kar zin nege ko̱to̱ngo̱o̱ltte̱. 20Abarik zin Ye̱su̱ a̱nne̱k nogo ne, “Annita Ye̱su̱, ma o̱ngo̱o̱li̱nnu̱.” 21Orongit zin nege kodongtek nonno i̱bo̱, ataman niko abarik ette i̱bo̱ uzuca ngin wanai
         orong nege ko̱o̱tte̱ ke̱.Orongit ol Ye̱su̱22Ma̱i̱je̱ nge̱rre̱ti̱n ci reng, a̱gga̱c ol balik aavtte nyatapar ti̱ti̱me̱ co̱de̱ ke̱
         ming o̱de̱ da̱ i̱bo̱ neci, ngen zin Ye̱su̱ ki̱tto̱ i̱bo̱ ki nuyak waginnek. Oot demezyaha
         ne̱ke̱ i̱bo̱wa̱ do̱. 23Ma̱i̱je̱ bo̱do̱k i̱vi̱tta̱k i̱be̱tta̱ uggak ti̱ti̱m, a̱vvu̱ o̱rge̱ ci een Tiberias,
         a̱vvu̱na̱k ti̱ti̱m bali adahe ol da̱i̱ne̱t ngati aanyik Manyi Ye̱su̱ Ta̱mu̱ta̱dde̱n
         zany. 24Baling icinnet ol ne̱ke̱ ming a̱zze̱ Ye̱su̱ ki nuyak waginnek nginatu, otoddit i̱be̱t
         ne̱ke̱ kar zin koot o̱rge̱ ci een Kapernaum, ovvo nege orong Ye̱su̱.Een Ye̱su̱ umune ci adak ol kar kurugte25Baling urubtak nege Ye̱su̱ nyatapar ti̱ti̱m co̱de̱ ke̱, i̱jji̱nne̱t zin nonno izettek
         ne, “De̱me̱zo̱i̱t! A̱kku̱nni̱ ette i̱nna̱ ngintu vonga?”26O̱bo̱de̱k zin Ye̱su̱ nogo, a̱nne̱k ne, “Ka̱du̱wa̱kku̱ng zoz wa een de̱de̱, iróng niga
         orongnyang ma̱rri̱t ming ku̱tu̱gu̱ anna kaal cik a̱vu̱la̱. Orongnyang, eci niga adakttu
         da̱i̱ne̱t atanyarttu. 27Ma a̱li̱ngli̱ngnyu̱ zo̱ze̱ ci da̱i̱ne̱t wak atin iróng abak udut, abarik i̱li̱ngli̱ngge̱t
         da̱i̱ne̱t cik gon aavtte baize wa aave udut, cik atin ka̱a̱nyu̱ng anna Ngerrti E̱e̱to̱,
         eci Baba Ta̱mu̱ta̱dde̱n arika annit komiz li̱ngli̱ngo̱nte̱ necu.”28I̱jji̱nne̱t zin ol ne̱ke̱ Ye̱su̱, izettek ne, “Ku̱tu̱gu̱zza̱ nya kar ki̱ngli̱ngntta̱
         li̱ngli̱ngo̱n ci Ta̱mu̱ta̱dde̱no̱?”29O̱bo̱de̱k Ye̱su̱ nogo, a̱nne̱k ne, “Li̱ngli̱ngo̱n ci Ta̱mu̱ta̱dde̱no̱ icu: Abunna
         ming a̱tu̱we̱nu̱ ngati e̱e̱t bali o̱de̱ i̱tto̱na̱i̱ ke̱.”30I̱jji̱nne̱t zin bo̱do̱k ol ne̱ke̱ Ye̱su̱, izettek ne, “Tu̱gu̱ gi̱i̱ imma ci a̱vu̱la̱
         kicinnta naga, kar ku̱tu̱yi̱n. Ogoni wo̱ye̱ i̱nna̱ jang? 31Adak ba̱li̱ye̱ ji̱ji̱ti̱gga̱c da̱i̱ne̱t cik een zara maana,+ aanyik Ta̱mu̱ta̱dde̱n balala, ki ming e̱he̱rye̱ zoz necu warage ci Ta̱mu̱ta̱dde̱no̱,
         azi ne, ‘Aanyik enne nogo da̱i̱ne̱t cik a̱vvu̱ ta̱mu̱-kenga kadait.’-”32Izek zin Ye̱su̱ nogo ne, “Ka̱du̱wa̱kku̱ng zoz ci een de̱de̱. Iróng ba̱li̱ye̱ een Muses
         ci a̱a̱nyu̱ng da̱i̱ne̱t cik a̱vvu̱ ta̱mu̱-kenga, Baatanni ci a̱a̱nyu̱ng da̱i̱ne̱t
         wak een de̱de̱ a̱vvu̱ ta̱mu̱-kenga. 33Eci da̱i̱ne̱t cik Ta̱mu̱ta̱dde̱no̱ een e̱e̱t ci a̱kku̱ ta̱mu̱-kenga, kar zin kanyik
         ol cik aavtte lo̱o̱ta̱ ko̱ ruget.”34Izettek ol ne̱ke̱ Ye̱su̱ ne, “Manyi, inyyet da̱i̱ne̱t ne̱ko̱ odohize.”35Izek zin Ye̱su̱ nogo ne, “Ke̱e̱ni̱ anna da̱i̱ne̱t cik rugeto. Ming a̱kku̱nna̱ka̱ e̱e̱ti̱,
         iróng bo̱do̱k adak magiz udut, kar bo̱do̱k ming elemna e̱e̱ti̱, iróng koor a̱ru̱k
         nonno udut. 36I̱yo̱ko̱ ka̱du̱wa̱kku̱ng ming icintang ko̱ nu̱nu̱n, iróng bu̱k orongnyu u̱tu̱we̱t
         zoz cinanni. 37A̱vvu̱na̱ka̱ atin ol wak aanya Baatanni annita, ma̱i̱je̱ ming a̱kku̱nna̱ka̱ e̱e̱ti̱
         imma iróng anna ka̱bu̱ri̱. 38Ka̱kku̱ni̱ la̱du̱n ta̱mu̱-kenga iróng kokko kogonni gi̱i̱ ci korongi anna, abarik
         kokko kogonni gi̱i̱ ci orong Baatanni bali i̱tto̱na̱na̱ ke̱. 39Een necu gi̱i̱ ci orong e̱e̱ti̱ ci i̱tto̱na̱na̱ ko̱ kar ku̱tu̱gu̱, iróng atin anna
         kokolozi e̱e̱t co̱de̱ olle wak anyaha enne annit ko̱, abarik kingane atin nogo daiza
         i̱i̱te̱ne̱ ci okko aṯurneke looci. 40Eci gi̱i̱ ci orong Baba icu, ming acin e̱e̱ti̱ imma Ngerinne, kar zin ku̱tu̱ zoz cinne,
         amuda ruget wa aave udut, kar atin anna kitingawe nonno i̱i̱te̱n ci okko looci aṯurneke.”41Ongongonet ol wak e̱e̱ggi̱n Ya̱u̱d zo̱ze̱ ci Ye̱su̱, ma̱rri̱t enne azi ne, “Kogonni
         anna ki da̱i̱ne̱t cik a̱kku̱nna̱k lo̱o̱c ta̱mu̱-kenga.”42Izeto zin ne, “Iróng dim necu een Ye̱su̱ ngerrti Yosevo wa ka̱gga̱ naga do̱o̱k baatinne
         ki yaatinne ko̱? Azi wo̱ye̱ enne bo̱do̱k ne, ‘Ka̱kku̱na̱k lo̱o̱c ta̱mu̱-kenga ku̱
         niko?’”43O̱bo̱de̱k Ye̱su̱ nogo a̱nne̱k ne, “Ma angongonnu zo̱ze̱ ci kozozi anna ko̱ gaganiko.”
         44Emena Ye̱su̱ zoza dee, azi ne, “Iróng e̱e̱ti̱ imma a̱kku̱nna̱ka̱, Baba do̱ niko wa
         i̱tto̱na̱na̱ ko̱ ci a̱gu̱ra̱ nonno, kingane atin anna nonno daiza i̱i̱te̱ne̱ ci okko
         looci aṯurneke. 45Eher a̱ri̱tto̱wa̱ zoz ci azi ne, ‘Edemez atin Ta̱mu̱ta̱dde̱n nogo do̱o̱k.’- Imma ol do̱o̱k wak aziye zoz ci Baba kar bo̱do̱k kelemtta de̱mzi̱ne̱t cinne, a̱vvu̱na̱ka̱
         atin annita. 46Ngen e̱e̱ti̱ imma kicin Baba, annit do̱ niko ci ka̱kku̱ni̱ Ta̱mu̱ta̱dde̱na̱ ci kicina
         Baba. 47Ka̱du̱wa̱kku̱ng zin zoz ci een de̱de̱, ming a̱tu̱we̱ e̱e̱ti̱, anyak ruget wa aave
         udut. 48Ke̱e̱ni̱ anna da̱i̱ne̱t cik rugeto. 49Adait ji̱ji̱tu̱ggo̱k ba̱li̱ye̱ da̱i̱ne̱t wak een maana i̱i̱na̱ ta̱mu̱-kenga balala
         nu̱nu̱n, ngen nege a̱da̱i̱ dee. 50Abarik icu zin da̱i̱ne̱t cik aluccai ta̱mu̱-kenga, ming wo̱ye̱ adak e̱e̱ti̱, iróng
         daizi a̱kku̱nna̱k nonno udut. 51Ke̱e̱ni̱ anna da̱i̱ne̱t wa rugeto, kalucai ta̱mu̱-kenga. Ming adak e̱e̱ti̱ imma da̱i̱ne̱t
         ne̱ko̱, abak atin enne udut. Een da̱i̱ne̱t ciko ele cinanni, ci kanyike kize ruget
         ci olli lo̱o̱tu̱.”52Adangto zin ol wak een Ya̱u̱d nege do̱, kar zin kizeto ne, “Okko atidic e̱e̱ti̱ necu
         aanyyet ele cinne kize da̱i̱ne̱t kar kadait ku̱?”53Izek zin Ye̱su̱ nogo ne, “Ka̱du̱wa̱kku̱ng anna zoz ci een de̱de̱, ming iróng niga
         adakku ele ci Ngerrti E̱e̱to̱ kar bo̱do̱k uudet bi̱ye̱ ciginnek, i̱llo̱i̱ ruget ngatinno̱ng
         udut. 54Ming adak e̱e̱ti̱ ele cinanni kar kuud bi̱ye̱ wagannik, anyak enne ruget ci aave udut,
         ming okko aṯurneke looci, kingane atin anna nonno daiza. 55Een ele cinanni da̱i̱ne̱t cik een de̱de̱ a̱vvu̱ ta̱mu̱-kenga, ovvo bi̱ye̱ta̱ e̱e̱ggi̱n
         kaal cik een udenet de̱de̱. 56Ming adak e̱e̱ti̱ ele cinanni kar bo̱do̱k kuud bi̱ye̱ cigannik, karumena ki nonno.
         57Ogon ki i̱yo̱ko̱ ming i̱tto̱na̱ Baba wa aruge ta̱mu̱-kenga ko̱, karugi zin anna zo̱ze̱
         cinne, okko zin e̱e̱ti̱ ci adakce ngatinanni ko̱ abak zo̱ze̱ cinanni. 58Ke̱e̱ni̱ anna da̱i̱ne̱t cik kalucai ta̱mu̱-kenga. Adait ba̱li̱ye̱ ji̱ji̱tu̱ggo̱k balala
         da̱i̱ne̱t cik een maana ci aluccai ta̱mu̱-kenga bak a̱da̱i̱to̱, imma e̱e̱ti̱ ci adak
         da̱i̱ne̱t cik kanyaha anna ko̱, iróng atin enne bo̱do̱k a̱da̱i̱, abak atin udut.”59U̱du̱wa̱ Ye̱su̱ zoz neci ngati edemzinne enne Ce̱e̱ze̱ wa Lawinto+ o̱rge̱ ci een Kapernaum.Zo̱zo̱nno̱k cik ruget wa aave udut60Baling iziyyet nuyaha cik Ye̱su̱ zoz neci, izeto ne, “Okkomi de̱mzi̱ne̱t icu. Ngene
         wo̱ye̱ ci elemi?”61Imma Ye̱su̱ a̱gga̱ niko ming ungungunet nuyaha waginnek zo̱ze̱ necu, iizek zin nogo
         ne, “Aburnnu nong zo̱ze̱ necu?” 62Ogon wo̱ye̱ ku̱ ming acinnu Ngerrti E̱e̱to̱ ming a̱mi̱re̱ okko ngin bali a̱kku̱nne̱
         ke̱, ta̱mu̱-kenga! 63Aanyik Vongizi ol ruget, iróng ele aanyyet gi̱i̱ imma. Kaal cik ka̱du̱wa̱kku̱ng ko̱
         een zoz ci Vongizo, aanyyet ruget.64Ize bo̱do̱k Ye̱su̱ ne, “Abarik anyak ol u̱gge̱ orgene cunno̱ng cik iróng a̱tu̱we̱.”
         A̱gga̱ enne niko anyak ol cik iróng a̱tu̱we̱, ki e̱e̱t ci atin okko adawa nonno. 65Oobek zin Ye̱su̱ nogo zoz ci azi ne, “Zoz zin bali ka̱du̱wa̱kku̱ng kazi ne i̱llo̱i̱
         e̱e̱t imma ci a̱kku̱nna̱ka̱ ming ngen Baba kaanyik gool.”66Baling iziyyet nuyaha cik Ye̱su̱ zoz cinne niko, i̱mi̱rtte̱ zin cik meelek iróng ngen
         annu nonno.67I̱jji̱n zin Ye̱su̱ to̱ni̱a̱k waginnek een omoto ki rama, a̱nne̱k ne, “Iróng orongnyu
         oot bu̱k?”68O̱bo̱de̱k zin Si̱mo̱ne̱ wa een zara uggak Peturu ko̱ Ye̱su̱, a̱nne̱k ne, “Manyi, kovvoya
         wo̱ye̱ naga ngati ngene? Anyai i̱nna̱ zoz ci een ruget wa aave udut. 69Ka̱tu̱yya̱ zoz cunne, ka̱gga̱yya̱ e̱e̱ni̱ i̱nna̱ e̱e̱t ci A̱li̱le̱ O̱de̱ Ṯok, ci a̱kku̱
         ngati Ta̱mu̱ta̱dde̱no̱.”70O̱bo̱de̱k zin Ye̱su̱ nogo, a̱nne̱k ne, “Katahalaung i̱ge̱t ngati e̱e̱ggi̱nnu̱ omoto
         ki ram, anyak zin co̱de̱ ci een lo̱rye̱ni̱t orgene cunno̱ng.”71Arruk Ye̱su̱, Judas ngerrti Si̱mo̱ne̱ wa een Iskariyot, een Judasi demezeyait demezeyahe
         wak een omoto ki ram ke̱, okko atin enne ovolonge Ye̱su̱ ku̱ru̱we̱ ka̱da̱k.
         
            
               	O̱ro̱bi̱ya̱ cik e̱e̱ggi̱n ziik: Een o̱ro̱bi̱ya̱c co̱de̱ ci een zi̱i̱t ci a̱li̱ngli̱nge̱ e̱e̱ti̱ i̱i̱te̱n co̱de̱.

               	Een e̱e̱ti̱ necu a̱ri̱to̱i̱t ci bali azi ne a̱kku̱nna̱k atin lo̱o̱c: Ozoz bali nege zoz ci obod ki a̱ri̱to̱i̱t imma ci azi Musesi ne, a̱kku̱ atin. Een
                     Ye̱su̱ a̱ri̱to̱i̱t neci. IkebDeuteronomy 18:15-18; Jon 1:21; Buk wa To̱ni̱a̱u̱ 3:22-23; 7:37.

               	Mailnya: Owo e̱e̱ti̱ saa co̱de̱ mailnya i̱i̱yo̱. Odolta olli Ya̱u̱di̱ anyik e̱e̱t koto mail
                     cidici I̱i̱te̱ne̱ wa Yu̱bze̱nto̱.

               	Maana: Da̱i̱ne̱t cik a̱mi̱le̱ aanyik ba̱li̱ye̱ Ta̱mu̱ta̱dde̱n olli Israilo balala. IkebLu̱ge̱z 16:31-35.

               	6:31 Lu̱ge̱z 16:4; Nehemiah 9:15; Caliwon 78:24-25

               	6:45 Isaya 54:13

               	Ce̱e̱z wa Lawinto: Anyak Ya̱u̱di̱ Ce̱e̱zi̱ cik meelek giir lawintak o̱ro̱gjo̱we̱ cigge̱k. Arumo nege
                     Ce̱e̱ze̱ wa Lawinto I̱i̱te̱ne̱ wa Yu̱bze̱nto̱ kar kalac Ta̱mu̱ta̱dde̱n kar bo̱do̱k
                     kikebit Zoz cinne.

Ye̱su̱ ki gotonoggi1Imma bali vu̱rrta̱, eron Ye̱su̱ uk lo̱o̱ce̱ ci Ga̱li̱li̱, alit lo̱o̱c ci Ju̱de̱ya̱
         eci ol cik een Ya̱u̱d orong ku̱ru̱we̱t nonno ka̱da̱k. 2Baling ize ojon Kwo̱o̱r ci Ti̱te̱tu̱ Ya̱u̱do̱+; 3izettek gotonoggi Ye̱su̱ nonno ne, “Orong tungek ngintu lo̱o̱c bit Ju̱de̱ya̱kte̱ abunna
         ming okko ogoni kaal cik a̱vu̱la̱ kicinnet nuyaha wagunnek. 4Iróng e̱e̱t a̱lu̱gu̱ny gi̱i̱ ci ogon ming orong ku̱bu̱lte̱ zara ciginnek, tu̱gu̱ kaal
         kicinnet ol lo̱o̱co̱we̱ do̱o̱k.” 5Iróng zin gotonoggi Ye̱su̱ bu̱k elemi zoz cinne.6O̱bo̱de̱k zin Ye̱su̱ gotonoggi, a̱nne̱k ne, “Ngen i̱i̱ wananni ki̱ki̱ya̱, een necu
         i̱i̱ cunno̱ng. 7Iróng olli lo̱o̱tu̱ amarinnung, abarik amarinnan eci anna ka̱du̱wa̱ke̱ nogo kaal cik
         gerzek ogon nege. 8Oot kwo̱o̱re̱ neci, iróng anna kokko kwo̱o̱re̱ neci eci ngen i̱i̱ wainne abunna ki̱ki̱ya̱.”
         9Baling u̱du̱wa̱ zoz cinne niko, erahek zin o̱rge̱ ci Ga̱li̱li̱.10Baling oot gotonoggja kwo̱o̱re̱ neci, inik zin Ye̱su̱ lo̱mu̱k unu nogo bu̱k, ci iróng
         i̱ye̱le̱k ele cinne ol. 11Orongit zin lo̱ddi̱ki̱re̱ ci Ya̱u̱do̱ ngati adahe ol kwo̱o̱r ke̱, kar zin ki̱jji̱nto̱,
         “I̱nno̱ e̱e̱t neci?”12Ongongonet zin koole neci zo̱ze̱ ci Ye̱su̱, azi uggak ne, “Een enne e̱e̱t ci abunna.”Ovvo bo̱do̱k uggak azi ne, “A̱zze̱to̱, een Ye̱su̱ e̱e̱t ci a̱lu̱t ol.” 13Abarik i̱llo̱i̱ e̱e̱t imma ci ozoz zoz kiziyet ol do̱o̱k eci nege o̱ngo̱o̱le̱ lo̱ddi̱ki̱re̱
         cik Ya̱u̱do̱.Edemez Ye̱su̱ ol kwo̱o̱ra̱14Baling ngen ol adak kwo̱o̱r, uk Ye̱su̱ Ce̱e̱ze̱ wa Ta̱mu̱ta̱dde̱no̱ kar kakate de̱mzi̱ne̱t.
         15U̱ku̱lte̱k zin olli Ya̱u̱do̱ je̱e̱n de̱mzi̱nte̱ ci Ye̱su̱, kar zin ki̱jji̱nto̱ kizeto
         ne, “Amuda e̱e̱ti̱ cu de̱mzi̱ne̱t cu ku̱ baling ngen kuk de̱mzi̱ne̱t?”16O̱bo̱de̱k Ye̱su̱ nogo, a̱nne̱k ne, “Iróng de̱mzi̱ne̱t icu een cinanni. A̱kku̱ de̱mzi̱ne̱t
         icu ngati e̱e̱t bali i̱tto̱na̱na̱ ke̱. 17Ming anyak e̱e̱t ci orong ki̱li̱ngli̱nge̱ de̱mzi̱ne̱t ci Ta̱mu̱ta̱dde̱no̱, amuda atin
         enne keng ci de̱mzi̱ne̱t necu a̱kku̱ ngati Ta̱mu̱ta̱dde̱no̱ icima kozozi de̱mzi̱ne̱t
         ci a̱kku̱ o̱o̱we̱ cinanni do̱. 18Imma e̱e̱ti̱ ci ozoz zoz o̱o̱we̱ cinne do̱, orong ki̱di̱ngdi̱nga̱ni̱t ol nonno, abarik
         e̱e̱ti̱ wa ozoz zoz ci e̱e̱t wa i̱tto̱na̱na̱ ko̱, a̱di̱ngdi̱nga̱n nonno, een e̱e̱t
         ci ozoz zoz ci een de̱de̱, iróng enne anyak volong. 19Ngen ba̱li̱ye̱ Musesi ka̱a̱nyu̱ng lo̱ti̱nno̱k? A̱zze̱ zin e̱e̱ti̱ imma ngatinno̱ng
         ci azunne lo̱ti̱nno̱k ne̱ke̱ to. Nya ming orongnyu u̱ru̱kta̱ng ko̱?”20O̱bo̱dde̱k zin koole ne̱ke̱ nonno, a̱nne̱k ne, “Anyai i̱nna̱ kuulo cik lo̱rye̱nta̱k,+ ngene ci orong ku̱ru̱wi̱n?”21O̱bo̱de̱k bo̱do̱k Ye̱su̱ nogo, a̱nne̱k ne, “Ku̱tu̱gu̱ gi̱i̱ ci a̱vu̱la̱ co̱de̱, u̱ku̱ltte̱u̱
         zin niga je̱e̱n. 22U̱du̱wa̱u̱ng Musesi zoz ci etteddu wucic vi̱ca̱vi̱ca̱+, (a̱kku̱ keeri necu ngato be̱e̱ti̱ggo̱k), etteddu zin dooli vi̱ca̱vi̱cce̱t I̱i̱te̱ne̱
         wa Yu̱bze̱nto̱ nya? 23Ming ettede wucic vi̱ca̱vi̱ca̱ ci do̱le̱co̱ I̱i̱te̱ne̱ wa Yu̱bze̱nto̱, iróng zin lo̱ti̱nno̱wa̱
         wak Musesi a̱du̱le̱, nya zin ming omozinnu niga ngatinanni niko ko̱ ming kangaru anna
         e̱e̱t ci diiri I̱i̱te̱ne̱ wa Yu̱bze̱nto̱? 24Ma zin ettedekku e̱e̱t lo̱ki̱ko̱ kaale cik acinnu eberene, etteddek e̱e̱t lo̱ki̱ko̱
         ju̱rru̱m.”Een Ye̱su̱ e̱e̱t wa atahalai kize ti̱ri̱zo̱i̱t de̱de̱?25Imma i̱i̱te̱ne̱ neci, i̱jji̱nto̱ zin ol uggak Jerusalema, izeto ne, “Iróng dim i̱ye̱
         necu een e̱e̱t wanai orong ol ku̱ru̱we̱t ka̱da̱k ko̱? 26Icinnet da̱ ming ozozik koole, i̱llo̱i̱ zin rok e̱e̱t imma ci a̱ppu̱k utug. A̱gga̱c
         bong ette lo̱ddi̱ki̱re̱ ming een enne Ki̱ri̱sto̱ wa een ti̱ri̱zo̱i̱t de̱de̱? 27Ka̱gga̱yya̱ ri̱t nginti a̱kku̱nne̱ e̱e̱ti̱ necu. Ming okko a̱kku̱ Ki̱ri̱sto̱, i̱llo̱i̱
         atin e̱e̱t ci a̱gga̱ nginti a̱kku̱nne̱.”28Baling ngen Ye̱su̱ edemez ol reena Ce̱e̱ze̱ wa Ta̱mu̱ta̱dde̱no̱, egereny zin oroot,
         ize ne, “A̱gga̱yya̱ng de̱de̱, a̱gga̱yyu̱ nginti ka̱kku̱ne̱? Iróng anna ka̱kku̱ni̱
         ngintu do̱ o̱o̱we̱ cinanni, ma̱i̱je̱ e̱e̱ti̱ ci i̱tto̱na̱na̱ a̱du̱wa̱ zoz ci een de̱de̱.
         Iróng zin niga a̱gga̱yyu̱ nonno. 29Ka̱gga̱ zin abarik anna nonno eci ka̱kku̱ni̱ ngatinne, nonno ci i̱tto̱na̱na̱n.”30Orongit zin ol uggak ke̱ce̱bbi̱t nonno, ngen zin e̱e̱ti̱ imma ku̱u̱me̱k nonno a̱zzi̱t,
         ma̱rri̱t ming ngen ki̱ki̱ya̱ i̱i̱te̱ni̱ ci kar keceboi enne. 31Ma̱i̱je̱ bo̱do̱k ngatu, anyak ol cik meelek ngen a̱tu̱ nonno dee, kar kizeto ne, “Ming
         okko Ki̱ri̱sto̱ wa een ti̱ri̱zo̱i̱ti̱ a̱kku̱, okko atin enne ogon kaal cik meelek
         a̱vu̱la̱ kommog cik ogon e̱e̱ti̱ necu?”I̱tto̱n olli Varacisi ol cigge̱k koot ke̱ce̱bbi̱t Ye̱su̱32Baling iziyyet Varacisi ol ne̱ke̱ ming omomot zo̱ze̱ ci Ye̱su̱, i̱tto̱nni̱t zin alaat
         cik olli wawaco ki Varacis aciir cik gon ebek Ce̱e̱z wa Ta̱mu̱ta̱dde̱no̱, kar koot
         ka̱gga̱mi̱t nonno.33A̱nne̱k zin Ye̱su̱ nogo ne, “Kaavtte anna ki i̱ge̱t ngatu i̱i̱nya̱ cikidik. Kokko
         atin ngati e̱e̱t wa i̱tto̱na̱na̱. 34Orongnyang atin zee bak iróng amudannang, imma nginti kaave anna, iróng niga azucannu.”35Ozozzit zin ol cik een Ya̱u̱d nege do̱, anno ne, “I̱ni̱n ci orong e̱e̱ti̱ necu kar
         kuuwe ci iróng wo̱ye̱ naga karubane nonno ko̱? Okko atin enne lo̱o̱co̱we̱ cik abahe
         ol wagga̱c azanonnik ol cik een Gi̱ri̱k, kar kuk kedemez nogo? 36Azi ungec ci zoz cinne ne, ‘Orongnyang iróng atin amudannang,’ kar ‘Nginti kaave iróng
         a̱vvu̱nnu̱ rok’?”Ozoz Ye̱su̱ zoz ci obod ki maam cik rugeto37Baling okko een i̱i̱te̱n ci a̱ddi̱ki̱re̱ kar kedecai kwo̱o̱r, ibil Ye̱su̱ je̱e̱na̱
         kar kozoz muluwe ci a̱bu̱le̱, azi ne, “Ming anyak e̱e̱t ci a̱ru̱k koor, anyik ki̱ki̱ya̱n
         kar kuude. 38Ki i̱yo̱ko̱ ming e̱he̱rye̱ Warage ci Ta̱mu̱ta̱dde̱no̱ azi ne, ming a̱tu̱ya̱ e̱e̱ti̱
         imma annita, a̱rri̱ya̱ atin morena cik anyak maam cik rugeto zinine cinne.” 39Ozoz keng ci zoz necu zoz ci Vongizo, Vongiz ci atin aruba ol wak a̱tu̱ nonno; eci
         ngen Vongizi kanyozik ol, ngen li̱ngli̱ngo̱ni̱ ci Ye̱su̱ ki̱di̱ngdi̱nga̱ne̱.Engertto ol lak ram40Baling iziyyet ol ne̱ke̱ zoz ci Ye̱su̱, izeto uggak ne, “Een e̱e̱ti̱ cu a̱ri̱to̱i̱t
         ci zoz ci Ta̱mu̱ta̱dde̱no̱ de̱de̱.”41Ovvo ol uggak azi ne, “Een e̱e̱ti̱ cu Ki̱ri̱sto̱ bali atahalai kize Ti̱ri̱zo̱i̱t.”Ovvo uggak a̱jji̱nne̱ azi ne, “A̱kku̱ wo̱ye̱ Ki̱ri̱sto̱ Ti̱ri̱zo̱i̱ti̱ lo̱o̱ce̱ ci
         een Ga̱li̱li̱ ku̱? 42E̱he̱rye̱ Warage ci Ta̱mu̱ta̱dde̱no̱ azi ne, a̱kku̱ atin Ki̱ri̱sto̱ wa atahalai kize
         Ti̱ri̱zo̱i̱t biilete ci Da̱vi̱de̱,+ a̱rri̱ta̱i̱ o̱rge̱ ci een zara Betelem, o̱rge̱ bali abahe Da̱vi̱de̱ ke̱.”+43Engertto zin ol orgena zo̱ze̱ ci Ye̱su̱. 44Orongit uggak ke̱ce̱bbi̱t nonno, ngen zin e̱e̱ti̱ imma katadik nonno a̱zzi̱t.Iróng ddi̱ki̱ryo̱wa̱ wak Ya̱u̱do̱ a̱tu̱we̱45Bali vu̱rrta̱, oot ol cik ebekce ko̱ rok alaat cik olli wawaco ki Varacis, i̱jji̱nne̱t
         zoz ci azi ne, “Iróng anyahannu nonno ce̱e̱zto̱ nya?”46O̱bo̱dde̱k zin ol cik ebekce ko̱ nogo, izeto ne, “Ngen ku̱mu̱dda̱ e̱e̱t imma ci ozoz
         ki i̱yo̱ko̱ e̱e̱ti̱ cu ko̱.”47I̱jji̱nne̱t zin ol wak e̱e̱ggi̱n Varacis ko̱ nogo izettek ne, “Utuwa e̱e̱ti̱ necu
         o̱o̱tti̱ cuggo̱k bu̱k?” 48“I̱llo̱i̱ lo̱ddi̱ki̱re̱ icima Varacis cik a̱tu̱ zoz ci Ye̱su̱. 49Imma ol wak iróng a̱gga̱ lo̱ti̱nno̱k wak Musesi amuda atin to̱ri̱ne̱t ci Ta̱mu̱ta̱dde̱no̱.”50Anyak e̱e̱t imma orgene cinne̱ng ci een zara Nikomede, een enne bu̱k Varacisoc, uk
         ba̱li̱ye̱ enne rok Ye̱su̱, a̱nne̱k zin nogo ne, 51“Azi lo̱ti̱nno̱wa̱ cigga̱c ne, iróng ol etted lo̱ki̱ko̱ ci e̱e̱to̱ ming ngen ku̱mu̱dda̱
         gi̱i̱ ci ogon enne.”52O̱bo̱dde̱k zin nege nonno, a̱nne̱k ne, “E̱e̱ni̱ i̱nna̱ e̱e̱t ci Ga̱li̱li̱? Cin ju̱rru̱m,
         amuda atidic iróng a̱ri̱to̱i̱ti̱ a̱kku̱ o̱rge̱ ci Ga̱li̱li̱.”53Ibil zin zo̱ze̱ neci, azantte ol oot ce̱e̱zi̱nne̱.
         
            
               	Kwo̱o̱r ci Ti̱te̱tu̱: Adak olli Ya̱u̱do̱ kwo̱o̱r necu kar ka̱vvu̱to̱ nege ti̱te̱te̱ i̱i̱nya̱ turgerem e̱rki̱ta̱,
                     ka̱a̱dda̱ ji̱ji̱ti̱gge̱k, balik o̱bo̱dda̱ Masire kar kabaito ti̱te̱te̱ balala e̱rki̱nya̱
                     moten we̱c. Ikeb Leviticus. 23:39-43.

               	Kuulo cik lo̱rye̱nta̱k: E̱e̱ggi̱n bali nege anjilonya ki Ta̱mu̱ta̱dde̱n ta̱mu̱-kenga ngati alaan cinne̱ng
                     wa een Sitan ko̱ kar bali nege kutuburret Ta̱mu̱ta̱dde̱n kar zin Ta̱mu̱ta̱dde̱n kottok
                     nogo ta̱mu̱-kenga. Kar zin nege kizeto kuulo cik lo̱rye̱nta̱k cik atiza ol lo̱o̱ta̱
                     ngatu ko̱. IkebO̱no̱zzo̱k 12:7-9.

               	Etted vi̱ca̱vi̱ca̱: U̱du̱wa̱k bali Ta̱mu̱ta̱dde̱n Aburaham a̱nne̱k ne, ming anyait dooli cigunnek macik
                     i̱i̱nya̱ tu̱rge̱, anyik ol kettedit wucic vi̱ca̱vi̱cce̱t kar ki̱ye̱la̱ azi ne, e̱e̱ggi̱n
                     nege dooli cik Ta̱mu̱ta̱dde̱no̱. IkebKananet 17:9-14.

               	Da̱vi̱de̱: Atahala Ta̱mu̱ta̱dde̱n nonno kize alaan ci Israilo kar bo̱do̱k a̱kku̱ atin alaani
                     ci riili boore cinne, ci atin abal lo̱o̱c udut. Een alaani neci Ye̱su̱ Ki̱ri̱sto̱.
                     IkebCaliwon 132:11-12; Buk wa To̱ni̱a̱u̱ 2:30. Abak bali Da̱vi̱de̱ e̱rki̱nya̱ i̱bbo̱ng co̱de̱ baling ngen Ye̱su̱ ki̱ti̱rra̱i̱.
                  Ikeb1 Samwel 16-30; 2 Samwel 1-24; 1 Alaat 1-2.

               	Betelem, o̱rge̱ bali abahe Da̱vi̱de̱: A̱rri̱ta̱i̱ Ye̱su̱ Betelema, a̱kku̱ biilete ci Da̱vi̱de̱. IkebMa̱te̱yo̱ 2:1; Lu̱ka̱ 2:4-6.

Zoz ci ngaa ci orooto ki macwa1Baling engerto enne ki ol, uk zin Ye̱su̱ Biye ci I̱ngi̱ro̱u̱. 2Obodak bo̱do̱k zin enne re̱e̱nu̱n ci Ce̱e̱z wa Ta̱mu̱ta̱dde̱no̱ nge̱rre̱t ingani ri̱ri̱wo̱na̱;
         i̱vi̱tta̱k zin ol nonno, a̱vvu̱ zin lo̱o̱ta̱ kar kedemez nogo. 3Anyakttak zin de̱me̱zzo̱wa̱ wak lo̱ti̱nno̱u̱ ki Varacis nonno ngaa ci a̱gga̱m ol orooto
         ki e̱e̱t imma, kar zin kaarttek ngaa neci orgen. 4Izettek zin Ye̱su̱ ne, “De̱me̱zo̱i̱t, ka̱gga̱mnya̱ ngaa cu ngati orootone ki e̱e̱t
         imma. 5Azi lo̱ti̱nno̱wa̱ wak Musesi ne ngaa ci ogon ki i̱yo̱ko̱ ovoccit biyene ka̱da̱k.+ Azi wo̱ye̱ i̱nna̱ ne zo̱ze̱ necu?” 6A̱jji̱n nege Ye̱su̱ orong ku̱mu̱dda̱ volong, abunna ming ovvo ovolonge nonno.Abarik Ye̱su̱ u̱lu̱le̱ kar keteher lo̱o̱c valakta. 7Baling ngen nege a̱cu̱b Ye̱su̱ niko, itinga zin enne ibil je̱e̱na̱, kar kizek nogo
         ne, “Ming anyak e̱e̱t imma ngatinno̱ng ci iróng anyak mu̱nye̱n, anyik nonno kidima
         bee oowa kar karrak kovvoc ngaa necu.” 8Kar zin bo̱do̱k enne ku̱lu̱le̱ keteher lo̱o̱c.9Abarik baling iziyyet ol zoz ci a̱du̱wa̱ Ye̱su̱ niko, azantte zin nege e̱co̱de̱, e̱co̱de̱,
         uwante ma̱ti̱yo̱ oowa, bak alungane nege do̱o̱k ne lai, utungtek Ye̱su̱ do̱ lo̱o̱c
         ki ngaa neci ming ngen abile nginati.10Itinga Ye̱su̱ je̱e̱na̱, kar zin ki̱jji̱n ngaa neci kize ne, “Ti̱na̱t, i̱go̱k zin ol
         veelek? I̱zzi̱ rok e̱e̱t imma ci etted zoz cunne?”11O̱bo̱de̱k ngaa neci Ye̱su̱, a̱nne̱k ne, “I̱llo̱i̱ e̱e̱t imma, Manyi.”O̱bo̱de̱k zin Ye̱su̱ nonno, ize ne, “Iróng anna kettedi zoz cunne, i̱yo̱ko̱ bit labak,
         tungek baiz ci mu̱nye̱nu̱ ko̱ lo̱o̱c.” Ye̱su̱ ci een vooriten ci lo̱o̱tu̱12Ozozik bo̱do̱k Ye̱su̱ nogo, a̱nne̱k ne, “Ke̱e̱ni̱ anna tukulec ci lo̱o̱tu̱. Imma ming
         annuya e̱e̱ti̱ iróng atin owo ngati mu̱hu̱ri̱, abarik atin enne anyak tukulec ci rugeto.”13Ovoccek zin olli Varacis nonno zoz ci azi ne, “I̱yo̱ko̱, u̱du̱wa̱ i̱nna̱ kaal cik
         obod ki ele cunne do̱, iróng zoz ci a̱du̱wa̱ i̱nna̱ ko̱ een de̱de̱.”14O̱bo̱de̱k Ye̱su̱ nogo, a̱nne̱k ne, “Ming nu̱nu̱n kozozi zoz ci obod ki ele cinanni
         do̱, een zoz neci de̱de̱, eci ka̱gga̱ nginti ka̱kku̱ne̱ ki ci kokkoye. Ma abarik niga
         iróng a̱gga̱yyu̱ nginti ka̱kku̱ne̱ anna icima nginti kokkoye. 15Etteddu niga zoz go̱o̱le̱ ci acine e̱e̱ti̱ ci diiri kaal. Imma anna iróng kettedi
         zoz ci e̱e̱t imma. 16Ming kettedi lo̱ki̱ko̱ ci e̱e̱t imma, ka̱du̱wa̱ zoz ci een de̱de̱, eci amire ki annit
         do̱ ci kettedi zoz, kettedda lo̱ki̱ko̱ nga̱to̱de̱ ki Baba bali i̱tto̱na̱na̱ ke̱. 17E̱he̱rye̱ lo̱ti̱nno̱we̱ cuggo̱k azi ne, ming anyak bbacak rama cik ibbac zoz, een
         zoz cinne̱ng de̱de̱. 18Kibbaci anna zoz cinanni, okko Baba wa i̱tto̱na̱na̱n ko̱ ibbac zoz cinanni.”19I̱jji̱nne̱t zin nege nonno, a̱nne̱k ne, “Aave Baatunne nga?”O̱bo̱de̱k zin Ye̱su̱ nogo, ize ne, “Iróng niga a̱gga̱yya̱ng, iróng bo̱do̱k a̱gga̱yyu̱
         Baba bu̱k, ming a̱gga̱yya̱ng, a̱gga̱yyu̱ Baba bu̱k.”20Ozoz Ye̱su̱ zoz necu baling ngen enne edemze reene ci Ce̱e̱z wa Ta̱mu̱ta̱dde̱no̱,
         aave enne ojonun ki ngin wagon a̱ju̱ke̱ke̱ ol kaal wak amuce Ta̱mu̱ta̱dde̱n. Iróng
         zin e̱e̱ti̱ imma ngen eceb nonno, eci ngen i̱i̱ cinne kutube.21Izek bo̱do̱k Ye̱su̱ nogo ne, “Kuwa anna, orongnyang atin, iróng amudannang, a̱da̱knnu̱
         atin mu̱nye̱ne̱ cuggo̱k, imma nginti kokkoye anna, iróng niga a̱vvu̱nnu̱ rok.”22I̱jji̱nto̱ zin olli Ya̱u̱do̱, anno ne, “Arruk bong atin enne ele cinne, zo̱ze̱ ci
         azi enne ne, ‘Ngati kokkoye ko̱, iróng niga a̱vvu̱nnu̱ rok’?”23Abarik zin Ye̱su̱ okko oowa zoza dee, kar bo̱do̱k kize ne, “E̱e̱ggi̱nnu̱ niga ol cik
         ngololu, kokko anna ke̱e̱ni̱ e̱e̱t ci ta̱dde̱nu̱. E̱e̱ggi̱nnu̱ niga ol cik lo̱o̱c
         cu, iróng anna ke̱e̱ni̱ ci lo̱o̱c cu. 24Ku̱du̱wa̱u̱ng anna i̱ge̱ta̱ ka̱nne̱kku̱ng ne, a̱da̱knnu̱ atin mu̱nye̱ne̱ cuggo̱k.
         Ming iróng a̱tu̱yya̱ng annit, a̱da̱knnu̱ atin mu̱nye̱ne̱ cuggo̱k.”25I̱jji̱nne̱t zin nege Ye̱su̱, a̱nne̱k ne, “E̱e̱ni̱ i̱nna̱ ngene?”O̱bo̱de̱k zin enne nogo, a̱nne̱k ne, “Zoz ci bali ku̱du̱wa̱u̱ng ko̱ necu.” 26Kar bo̱do̱k kize ne, “Kanyai anna zoz ci a̱ppwe̱ zo̱ze̱ cunno̱ng, ki zoz ci kettede
         lo̱ki̱ko̱ cunno̱ng. Imma e̱e̱ti̱ ci i̱tto̱na̱na̱ ko̱ een de̱de̱. Ma̱i̱je̱ enne e̱e̱ti̱
         wa i̱tto̱na̱na̱ annit een de̱de̱, ka̱du̱wa̱k olli lo̱o̱tu̱ zoz ci kiziya anna ngatinne.”27Iróng nege a̱gga̱ ming ozozek Ye̱su̱ nogo zoz ci obod ki Baatinne. 28Izek zin nogo ne, “Ming odongteu Ngerrti E̱e̱to̱ ta̱dde̱n, a̱gga̱yyu̱ atin ke̱e̱ni̱
         anna nonno, kar bo̱do̱k a̱gga̱c iróng anna kogonni gi̱i̱ imma doize cinanni. Abarik
         kozozi ki bali ming edemeza Baba ke̱. 29Kaavtiya ki e̱e̱t bali i̱tto̱na̱na̱n, iróng enne ungneka annit lo̱o̱c, kogonni kaal
         cik anyike nonno katalo.” 30Baling iziyyet ol cik meelek zoz ci Ye̱su̱ niko, elemtta zin ol cik meelek nonno.Biilet ci Aburahami31Izek Ye̱su̱ ol wak e̱e̱ggi̱n Ya̱u̱d a̱tu̱ nonno ko̱ ne, “Ming azunnu niga de̱mzi̱ne̱t
         cinanni, e̱e̱ggi̱nnu̱ nuyak waginnek de̱de̱. 32Kar atin a̱gga̱c zoz ci een de̱de̱, arannu̱ng atin zoz neci mu̱nye̱ne̱.”33O̱bo̱dde̱k zin nege nonno, a̱nne̱k ne, “Ke̱e̱ggi̱nna̱ naga dooli cik doolik Aburahami,+ ngen kizetta du̱cca̱k cik e̱e̱t imma udut. Nya ci azi i̱nna̱ ne ogannet atin e̱e̱ti̱
         imma du̱cca̱kze̱te̱na̱ ke̱?”34O̱bo̱de̱k zin Ye̱su̱ nogo, a̱nne̱k ne, “Ka̱du̱wa̱kku̱ng zoz wa een de̱de̱, ming ogon
         e̱e̱ti̱ mu̱nye̱n, een enne du̱ca̱i̱t ci mu̱nye̱nu̱. 35Iróng e̱e̱ti̱ ci een du̱ca̱i̱t abak ce̱e̱ze̱ ci a̱li̱ngli̱nge̱ enne ke̱ udut, do̱le̱c
         ci ce̱e̱zu̱ ci abak ce̱e̱za̱ udut.” 36Ming aara Ngerinne mu̱nye̱n cigunnek, abau i̱nna̱ labak ki̱zze̱c mu̱nye̱na̱ to. 37Ka̱gga̱yyu̱ng niko ming e̱e̱ggi̱nnu̱ dooli cik doolik Aburahami. Abarik orongnyu u̱ru̱kta̱ng,
         ma̱rri̱t zoz cinanni iróng i̱i̱zo̱ o̱o̱tti̱ cuggo̱k. 38Ka̱du̱wa̱kku̱ng zoz ci kicina ngati Baba, ogonnu bo̱do̱k niga zoz ci iziktu ngati
         be̱e̱ti̱nno̱ng.39O̱bo̱dde̱k zin nege nonno, a̱nne̱k ne, “Een Aburahami be̱e̱ti̱nna̱ng.”Okko zin Ye̱su̱ a̱nne̱k nogo ne, “Ming e̱e̱ggi̱nnu̱ dooli cik Aburahami, ogonnu wo̱ye̱
         niga kaal balik ogon enne ke̱. 40Abarik i̱yo̱ko̱ orongnyu u̱ru̱kta̱ng ka̱da̱k gaganiko, ke̱e̱ni̱ e̱e̱t ci ka̱du̱wa̱kku̱ng
         zoz ci een de̱de̱ a̱kku̱ ngati Ta̱mu̱ta̱dde̱no̱. Ngen zin bali Aburahami ku̱tu̱gu̱
         kaal cik ogonnu niga ko̱. 41Ogonnu niga kaal wak u̱tu̱gu̱ be̱e̱ti̱nno̱ng.”Utuburet zin nege nong, kar zin kizettek nonno ne, “Iróng naga ke̱e̱ggi̱nna̱ dooli
         cik a̱rri̱ta̱i̱ te̱ge̱la̱, ke̱e̱ggi̱nna̱ dooli cik Ta̱mu̱ta̱dde̱no̱, nonno do̱ niko
         ci een Be̱e̱ti̱nna̱ng.”42Izek zin Ye̱su̱ nogo ne, “Ming een Ta̱mu̱ta̱dde̱n ci een Be̱e̱ti̱nno̱ng, irezang wo̱ye̱
         ette niga annita, eci anna ka̱kku̱ni̱ ngati Ta̱mu̱ta̱dde̱no̱, i̱yo̱ko̱ ka̱vvu̱ ngatinno̱ng
         ngatu. Iróng anna ka̱kku̱ni̱ o̱o̱we̱ cinanni do̱, nonno ci i̱tto̱na̱na̱n. 43Nya ming iróng zoz ci kozozi anna ko̱ i̱i̱zo̱ iin cuggo̱k? Ma̱rri̱t iróng niga aziknnu
         zoz ci kozozi anna ko̱. 44E̱e̱ggi̱nnu̱ niga dooli cik lo̱rye̱nta̱k,+ be̱e̱ti̱nno̱ng, ogonnu kaal cik orong enne. Bali oowa, een enne e̱e̱t ci a̱ru̱k ol
         ka̱da̱i̱to̱, iróng enne abak zo̱ze̱ ci een de̱de̱, eci enne iróng anyak zoz ci een
         de̱de̱. Ming ovolong gon enne zoza, een neci kaale cinne, eci enne een volongnyoit,
         be̱e̱ti̱ volongo. 45Abarik ming ka̱du̱wa̱kku̱ng zoz ci een de̱de̱, iróng niga a̱tu̱yya̱ng. 46I̱llo̱i̱ wo̱ye̱ e̱e̱t imma ngatinno̱ng ci azi ne kanyai anna mu̱nye̱n. Ming ka̱du̱wa̱kku̱ng
         zoz ci een de̱de̱, elemtta zoz neci. 47Aziye ol cik Ta̱mu̱ta̱dde̱no̱ zoz ci a̱du̱wa̱ enne. Iróng niga aziknnu zoz ci Ta̱mu̱ta̱dde̱no̱
         eci niga iróng e̱e̱ggi̱nnu̱ ol ciginnek.”Zoz ci Ye̱su̱ ki zoz ci Aburahami48Izettek zin ol cik een Ya̱u̱d ko̱ nonno ne, “Kabbacca naga ming ka̱du̱wa̱nna̱ zoz
         ci azi ne e̱e̱ni̱ i̱nna̱ i̱do̱nge̱ni̱t ci ol cik een Samariya, kar bo̱do̱k nyak kuuloc
         ci lo̱rye̱nto̱?”49O̱bo̱de̱k zin Ye̱su̱ nogo, a̱nne̱k ne, “Iróng anna kanyai kuuloc ci lo̱rye̱nto̱, ko̱ngo̱o̱le̱
         anna Baba, ma̱i̱je̱ niga iróng o̱ngo̱o̱li̱na̱n. 50Iróng anna korongi ol ki̱di̱ngdi̱nga̱ta̱n, abarik anyak e̱e̱t ci orong ki̱di̱ngdi̱nga̱ne̱,
         nonno ci atin etted lo̱ki̱ko̱. 51Ka̱du̱wa̱kku̱ng zoz wa een de̱de̱, ming azunne e̱e̱ti̱ zoz cinanni, iróng atin acin
         daiz udut.”52Baling iziyyet ol cik e̱e̱ggi̱n Ya̱u̱d zoz neci a̱du̱wa̱ Ye̱su̱ ke̱, u̱ku̱lte̱k je̱e̱n,
         kar zin kizettek nonno ne, “I̱yo̱ko̱, ka̱gga̱yi̱ niko ming anyai i̱nna̱ kuuloc ci
         lo̱rye̱nto̱! A̱da̱i̱to̱ ba̱li̱ye̱ ciko Aburaham ki a̱ri̱tto̱k wak zoz ci Ta̱mu̱ta̱dde̱no̱,
         kar zin abarik i̱nna̱ azi ne ‘Ming azunne e̱e̱ti̱ zoz cunne, iróng atin atari daiz
         udut?’ 53A̱ddi̱ki̱ri̱ i̱nna̱ ommogi be̱e̱ti̱nna̱ Aburaham bali a̱da̱k ke̱? A̱da̱i̱to̱ bo̱do̱k
         a̱ri̱tto̱wa̱ cik zoz ci Ta̱mu̱ta̱dde̱no̱. Iróng i̱nna̱ e̱e̱ni̱ e̱e̱t imma.”54O̱bo̱de̱k Ye̱su̱ nogo, a̱nne̱k ne, “Ming ka̱di̱ngdi̱nga̱ni̱ anna ele cinanni, i̱llo̱i̱
         gi̱i̱ imma. Baatanni ci a̱di̱ngdi̱nga̱na̱n ci awuyyu niga kize Ta̱mu̱ta̱dde̱n cunno̱ng
         ko̱. 55Ming nu̱nu̱n iróng niga a̱gga̱yyu̱ nonno, ka̱gga̱ anna nonno. Ming kazi ne iróng anna
         ka̱gga̱, kiize volongnyoit ki i̱yo̱ko̱ niga ko̱; abarik ka̱gga̱ nonno kar bo̱do̱k
         kuzute zoz cinne. 56Atal ba̱li̱ye̱ Aburahami orong kicin i̱i̱te̱n ci ka̱kku̱ne̱ anna, icin zin kar katalo.”57Izettek olli Ya̱u̱do̱ nonno ne, “Ngen e̱rki̱to̱wa̱ cigunnek bu̱k kizeto moten tu̱r,
         icinnu i̱nna̱ Aburaham de̱de̱!”58A̱nne̱k Ye̱su̱ nogo ne, “Ka̱du̱wa̱kku̱ng zoz ci een de̱de̱, baling ngen Aburahami
         ki̱ti̱rra̱i̱, ka̱vvu̱ anna to la̱du̱n.” 5935 Baling iziyyet zoz ci a̱du̱wa̱ Ye̱su̱ ko̱, ebertta biyen orongit kovvoccit nonno,
         u̱lu̱gu̱ny zin enne ele kar zin kinik lo̱mu̱k kutungek re̱e̱nu̱n ci Ce̱e̱z wa Ta̱mu̱ta̱dde̱no̱
         lo̱o̱c.
         
            
               	Azi lo̱ti̱nno̱wa̱ wak Musesi ne ngaa ci ogon ki i̱yo̱ko̱ ovoccit biyene ka̱da̱k: IkebLeviticus 20:10; Deuteronomy 22:23-24.

               	Aburaham: Awu Ta̱mu̱ta̱dde̱n nonno abunna ming uungnek boor ki lo̱o̱c cinne lo̱o̱c kar kunu
                     Ta̱mu̱ta̱dde̱n rok lo̱o̱c ci een jor. I̱ki̱ya̱ enne ize be̱e̱ti̱ olli Ya̱u̱do̱. Abak
                     enne e̱rki̱nya̱ i̱bbo̱ng co̱de̱ ki obet tu̱rge̱ (1,800) baling ngen Ye̱su̱ ki̱ti̱rra̱i̱
                     ke̱. IkebKananet 12-26.

               	Lo̱rye̱ni̱t: Een zara ciginnek Sitan. Een enne alaan ci anjilonyau wak bali abure Ta̱mu̱ta̱dde̱n
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-12.

Angaru Ye̱su̱ e̱e̱t ci da̱ a̱rri̱ta̱i̱ kize ru̱be̱n1Ma̱i̱je̱ da̱ i̱i̱te̱n imma owo Ye̱su̱ goola, kar zin kicin e̱e̱t ci da̱ a̱rri̱ta̱i̱
         kize ru̱be̱n. 2I̱jji̱nne̱t nuyaha nonno, izettek ne, “De̱me̱zo̱i̱t, a̱rri̱ta̱i̱ dim da̱ e̱e̱ti̱ necu
         kize ru̱be̱n nya, ngene ci abaci, anyak enne mu̱nye̱n yo icima i̱yo̱ko̱ baatinne ki
         yaatinne da̱?”3O̱bo̱de̱k zin Ye̱su̱ nogo, izek ne “Iróng een mu̱nye̱n ciginnek icima mu̱nye̱n cik
         baatinne ki cik yaatinne cik anyik e̱e̱t necu ki̱ti̱rra̱i̱ kize ru̱be̱n, abarik orong
         Ta̱mu̱ta̱dde̱n li̱ngli̱ngo̱n cinne ki̱ye̱la̱i̱ baize ci e̱e̱t ci ru̱be̱ni̱ ko̱. 4Abunna ka̱li̱ngli̱ng li̱ngli̱ngo̱n ci e̱e̱t bali i̱tto̱na̱na̱ ke̱ ming een looci wazin
         ko̱, ming okko ba̱a̱li̱ni̱ a̱kku̱, iróng e̱e̱ti̱ imma ngen a̱li̱ngli̱ngi̱. 5Ming ngen kaave lo̱o̱ta̱ ko̱, ke̱e̱ni̱ urez ci ka̱tu̱ku̱li̱ lo̱o̱c kiwagon gwa̱a̱.”6Baling u̱du̱wa̱ Ye̱su̱ zoz necu, kar zin kuturek amut lo̱o̱c, ongonya todowac imma
         amute ne̱ke̱ kar zin kuṯucanek ebere cik e̱e̱t neci ru̱be̱ni̱ ke̱. 7Kar zin kizek nonno ne, “Bit kar tuny ebere nyatapare wa een Siloam.” (Azi ungec ci
         zoz necu ne, i̱tto̱na̱i̱). Uk zin e̱e̱ti̱ neci utuny ebere kar zin koboda orog ngati
         icinoi la̱du̱n.8I̱jji̱nne̱t zin ol wak locaryak ki ol balik icinnet nonno ming een ru̱be̱n kar kala
         ol o̱ro̱bi̱ya̱, izettek ne, “Iróng e̱e̱ti̱ necu een e̱e̱t wagon aave lo̱o̱ta̱ ru̱be̱ni̱
         ala ol kaal ko̱?” 9Azi ol uggak ne, nonno.Ovvo uggak azi ne, “I̱llo̱i̱, a̱du̱wo̱ enne ki nonno.”Ma̱i̱je̱ abarik e̱e̱ti̱ neci eliya azi ne, “Ke̱e̱ni̱ anna e̱e̱t neci.”10I̱jji̱nne̱t zin nege nonno, izettek ne, “O̱o̱ye̱ ebere cigunnek ku̱?”11O̱bo̱de̱k zin enne nogo, a̱nne̱k ne, “Ongony e̱e̱ti̱ ci een zara Ye̱su̱ todowac kar
         zin kurubek ebere cigannik, kar kizeya ne bit tuny ebere nyatapare wa een Siloam.
         Kuwa zin anna rok nyatapar neci bak kunyi ebere, kar zin kicine niko.”12I̱jji̱nne̱t bo̱do̱k nege nonno, izettek ne, “Aave i̱yo̱ko̱ e̱e̱ti̱ neci nga?”O̱bo̱de̱k enne nogo, izek ne, “Iróng anna ka̱gga̱ nginti aave.”Olli Varacisi ki e̱e̱t ci ru̱be̱ni̱13Anyakttak zin ol e̱e̱t bali ru̱be̱ni̱ ke̱ ol cik e̱e̱ggi̱n Varacis. 14Een zin da̱ wazini bali ongonye Ye̱su̱ todowac kar zin ku̱bu̱le̱k ebere cik e̱e̱t
         neci ru̱be̱ni̱ ke̱, I̱i̱te̱ne̱ wa Yu̱bze̱nto̱. 15I̱jji̱nne̱t zin ol cik e̱e̱ggi̱n Varacis ko̱ nonno, izettek ne, o̱o̱ye̱ dim da̱ i̱nne̱t
         ebere ku̱? Obodeke zin enne nogo izek ne, “Arika e̱e̱ti̱ neci todowac ebere, kar zin
         kutuny ebere niko kar zin kicine.”16Izeto ol ne̱k e̱e̱ggi̱n Varacis uggak ne, “Iróng e̱e̱ti̱ ci a̱ti̱ri̱z ol ko̱ a̱kku̱
         Ta̱mu̱ta̱dde̱na̱, ma̱rri̱t enne ming iróng azunne I̱i̱te̱ne̱ wa Yu̱bze̱nto̱.”Ma̱i̱je̱ uggak i̱jji̱nto̱ izeto ne, “Ogon wo̱ye̱ e̱e̱ti̱ ci mu̱nye̱nu̱ kaal cik a̱vu̱la̱
         ki ne̱ko̱ ku̱?” Engertto ol ne̱k e̱e̱ggi̱n Varacis ke̱ orgena.17Imma bali vu̱rrta̱, i̱mi̱ro̱zi̱k bo̱do̱k e̱e̱t wanai ru̱be̱ni̱ ke̱, kar zin kizettek
         ne, “Anyak zoz ci ozozi ci obod ki e̱e̱t ci oo ebere cigunnek ko̱, azi i̱nna̱ ne zo̱ze̱
         cinne?” O̱bo̱de̱k zin e̱e̱ti̱ neci nogo, izek ne, “Een e̱e̱ti̱ neci a̱ri̱to̱i̱t ci
         zoz ci Ta̱mu̱ta̱dde̱no̱.”18Iróng zin ol cik e̱e̱ggi̱n Ya̱u̱d elemi zoz ci azi ne een e̱e̱ti̱ necu ru̱be̱n ti̱ra̱nta̱
         kar i̱yo̱ko̱ kicinne. I̱tto̱nni̱t zin zoz rok baatinne ki yaatinne abunna ming a̱vvu̱na̱k
         nogo. 19Baling i̱vi̱ta̱ ol ne̱ke̱, i̱jji̱nne̱t zin nogo, izettek ne, “Een icu ngerunno̱ng?
         A̱rri̱ta̱i̱ da̱ kize ru̱be̱n? Kar zin i̱yo̱ko̱ enne kicino ku̱?”20O̱bo̱dde̱k zin baatinne ki yaatinne nogo, izettek ne, “Ka̱gga̱yya̱ niko een enne do̱le̱c
         cinna̱ng bali a̱rri̱ta̱i̱ kize ru̱be̱n. 21Ma̱i̱je̱ i̱yo̱ko̱ icinne, iróng zin ka̱gga̱yya̱ e̱e̱t ci oo ebere ciginnek. I̱jji̱nne̱t
         nonno, i̱ddi̱ki̱r ri̱t enne, anyik kozoz utuge cinne.” 22Ozoz ciko baatinne ki yaatinne niko eci nege o̱ngo̱o̱le̱ lo̱ddi̱ki̱re̱ cik Ya̱u̱do̱
         zo̱ze̱ ci azi ne, ming elema e̱e̱ti̱ imma zoz ci Ye̱su̱ een enne Ki̱ri̱sto̱, ottoit
         ma anyikku ki̱tto̱zzo̱ Ce̱e̱z wa Lawinto. 23Zoz zin ci aziwe baatinne ki yaatinne ne, “I̱ddi̱ki̱r ri̱t enne, i̱jji̱nne̱t nonno.”24U̱tu̱ya̱ bo̱do̱k lak ram e̱e̱t bali a̱rri̱ta̱i̱ kize ru̱be̱n ke̱, kar zin kizeto ne,
         “Anyik Ta̱mu̱ta̱dde̱n zany, ka̱gga̱yya̱ een e̱e̱ti̱ ci oo ebere cigunnek ko̱ een e̱e̱t
         ci mu̱nye̱nu̱.”25O̱bo̱de̱k zin enne nogo, a̱nne̱k ne, “Ming anyak enne mu̱nye̱n icima iróng anyak,
         iróng anna ka̱gga̱. Imma i̱yo̱ko̱ ka̱gga̱ gi̱i̱ co̱de̱, ke̱e̱ni̱ ba̱li̱ye̱ ru̱be̱n,
         i̱yo̱ko̱ kicinne.”26I̱jji̱nne̱t zin bo̱do̱k nege nonno izettek ne, “Ogoneki dim da̱ e̱e̱ti̱ neci i̱nne̱t
         nya? Oo dim da̱ enne ebere cigunnek ku̱?”27O̱bo̱de̱k enne nogo, izek ne, “Ku̱du̱wa̱u̱ng wanai anna i̱ge̱t zoz neci, iróng zin
         bu̱k ngen aziknnang. Orongnyu bo̱do̱k iziyyet nya? Orong ol uggak ngatinno̱ng kizeto
         nuyak cik e̱e̱t neci?”28Odomit zin nege nonno izettek ne, “I̱nne̱t abarik ci e̱e̱ni̱ nuyait ci e̱e̱t neci!
         Ma̱i̱je̱ naga ke̱e̱ggi̱nna̱ nuyak cik Musesi! 29Ka̱gga̱yya̱ niko ozozik ba̱li̱ye̱ Ta̱mu̱ta̱dde̱n Muses, imma e̱e̱ti̱ cu, iróng ka̱gga̱yya̱
         nginti a̱kku̱nne̱.”30O̱bo̱de̱k zin e̱e̱ti̱ neci nogo, izek ne, “Aninna zoz cunno̱ng oroot! Ooya e̱e̱ti̱
         neci annit ebere kicinte, kar zin niga izet ne iróng a̱gga̱yyu̱ rok nginti a̱kku̱nne̱
         e̱e̱ti̱ necu? 31Ka̱gga̱ ri̱t naga niko iróng Ta̱mu̱ta̱dde̱n aziye zoz ci e̱e̱t ci mu̱nye̱nu̱. Aziye
         enne zoz ci e̱e̱t ci ala nonno kar bo̱do̱k ku̱tu̱gu̱ kaal cik orong Ta̱mu̱ta̱dde̱n
         nonno ku̱tu̱gu̱. 32Ngen e̱e̱ti̱ imma kizik zoz ci oowe e̱e̱ti̱ imma ebere cik e̱e̱t ci a̱rri̱ta̱i̱ kize
         ru̱be̱n ko̱. 33Ming iróng e̱e̱ti̱ necu a̱kku̱ ngati Ta̱mu̱ta̱dde̱no̱, iróng wo̱ye̱ da̱ ogon gi̱i̱
         imma.”34O̱bo̱dde̱k zin nonno, a̱nne̱k ne, “A̱rri̱ta̱i̱ ba̱li̱ye̱ i̱nna̱ mu̱nye̱ne̱, i̱yo̱ko̱
         edemezet wo̱ye̱ i̱nna̱ agita?” Kar zin kotoit nonno kuk reena Ce̱e̱z wa Lawinto.Ru̱be̱n e̱e̱ti̱ ci iróng a̱gga̱ Ta̱mu̱ta̱dde̱n35Baling izik Ye̱su̱ zoz ci otowe nege nonno re̱e̱nu̱n, uk uruba e̱e̱t neci, izek zin
         ne, “A̱tu̱ i̱nna̱ Ngerrti E̱e̱to̱?”36I̱jji̱n zin e̱e̱ti̱ neci nonno izek ne, “Een e̱e̱ti̱ neci ngene ddi̱ki̱ryo̱i̱t? Du̱wa̱ka̱n
         abunna ka̱tu̱ nonno.”37Izek Ye̱su̱ nonno ne, “Icinnu nonno, nonno ele nenen ci ozoziki i̱nne̱t ko̱.”38Izek zin e̱e̱ti̱ neci Ye̱su̱ ne, “Manyi, ka̱tu̱we̱ anna.” Akatek zin u̱zu̱ngtti̱ lo̱o̱c
         kar zin ki̱di̱ngdi̱nga̱n Ye̱su̱.39Ize zin Ye̱su̱ ne, “Ka̱kku̱ni̱ la̱du̱n anna lo̱o̱c kar ki̱ki̱ya̱ kapak zoz, kanyik
         ol wak ru̱be̱ni̱k kicinte, ovvo ol wak acine e̱e̱ggi̱n ru̱be̱ne̱.”40Iziyyet da̱ ol uggak wak e̱e̱ggi̱n Varacis Ye̱su̱ ming a̱du̱wa̱ zoz neci kar zin ki̱jji̱nne̱t
         kizettek ne, “Ke̱e̱ggi̱nna̱ naga bu̱k ru̱be̱ne̱?”41O̱bo̱de̱k Ye̱su̱ nogo, a̱nne̱k ne, “Ma wo̱ye̱ ming e̱e̱ggi̱nnu̱ ru̱be̱ne̱, iróng anyakku
         ba̱ci̱ ci mu̱nye̱nu̱. Ma̱i̱je̱ i̱yo̱ko̱ a̱nnu̱ niga ne ‘Acinennu’, emena ba̱ci̱no̱wa̱
         cuggo̱k mu̱nye̱nu̱ irahek ngatinno̱ng.”

Een Ye̱su̱ Tuwayoit ci ol cik diirik1A̱nne̱k zin Ye̱su̱ nogo ne, “Ka̱du̱wa̱kku̱ng zoz wa een de̱de̱, ming ottod e̱e̱ti̱
         bo̱ngi̱t ci e̱e̱to̱ lo̱mu̱k iróng iyok arana, een e̱e̱ti̱ neci ogoryait. 2Okko e̱e̱ti̱ ci iyok arana icima ottod ilanga, een enne tuwayoit. 3Oowek e̱e̱ti̱ ci ebekce bo̱ngi̱ta̱ tuwayoit eeza, kar zin eezena kiziyet muluk cinne
         ming awe. Awu enne eeza ciginnek zare, bak aziye, a̱vvu̱na̱k nonno kar zin gon kuuwe
         geen. 4Ming okko enne okkoye geen, uwante enne arrak oowa kar zin eezena kunuwet nonno eci
         a̱gga̱ muluk cinne. 5Iróng wo̱ye̱ eezena ne̱ke̱ annu e̱e̱t imma, abarik a̱vi̱r reena eci iróng nege a̱gga̱
         muluk ci e̱e̱t neci.” 6U̱du̱wa̱k Ye̱su̱ nogo de̱mzi̱ne̱t cu, iróng zin i̱i̱zo̱ o̱o̱tti̱ cigge̱k.Ye̱su̱ ci een tuwayoit ci abunna7A̱nne̱k zin Ye̱su̱ bo̱do̱k nogo ne, “Ka̱du̱wa̱kku̱ng zoz ci een de̱de̱, ke̱e̱ni̱ anna
         aran ci iyowe eezena. 8E̱e̱ggi̱n ol balik uuwantai o̱o̱we̱ cinanni ke̱ do̱o̱k ogoryak ki u̱gge̱ wak aama
         ol kaal i̱ba̱ti̱ne̱, iróng zin eezena aziye zoz cinne̱ng. 9Kogonni anna ki arani, ming iyok e̱e̱ti̱ go̱o̱le̱ cinanni, amuda ti̱ri̱ze̱ne̱t. I̱i̱zo̱
         enne bo̱ngi̱t kar kiyowa kuk geen. 10A̱kku̱ gon la̱du̱n ogoryaiti ogor ki ru̱we̱ne̱t e̱e̱t ka̱da̱k kar bo̱do̱k kegerzan
         lo̱o̱c. Imma anna ka̱kku̱ni̱ ko̱ kanyahakung ruget wa aave udut, abunna ming anyakku
         ruget do̱o̱k.” 11Emena Ye̱su̱ zoza dee kar zin kize ne, “Ke̱e̱ni̱ anna tuwayoit wa kabunna. A̱da̱i̱
         tuwayoiti ci abunna zo̱ze̱ ci eeza ciginnek. 12Iróng e̱e̱ti̱ ci uwaye bo̱ngi̱te̱ ci e̱e̱to̱ een manyi bo̱ngi̱t. Ming icin enne maa
         ci a̱kku̱nna̱k eeza, abarik a̱vi̱r kutungek eeza lo̱o̱c, kar zin maa ki̱li̱bo̱zi̱k
         eeza kazzan. 13A̱vi̱r e̱e̱ti̱ neci ma̱rri̱t enne ming iróng een tuwayoit, iróng enne een manyi eeza
         ne̱ke̱.”14Azi zin bo̱do̱k Ye̱su̱ ne, “Ke̱e̱ni̱ anna tuwayoit ci kabunna; ka̱gga̱ anna eeza cigannik
         veelek, ovvo eezena cigannik a̱gga̱ya̱ annit bu̱k. 15Ki i̱yo̱ko̱ ming a̱gga̱ya̱ Baba annit ko̱, ka̱gga̱ anna bu̱k nonno. Ka̱da̱i̱ vu̱rrte̱
         ci eeza cigannik. 16Kanyai eeza u̱gge̱ cik iróng e̱e̱ggi̱n cik bo̱ngi̱t cu. Korongi kanyaha nogo bu̱k
         bo̱ngi̱t cu. Aziye atin nege bu̱k muluk cinanni kar kurumte nga̱to̱de̱ kar bo̱do̱k
         kodowe tuwayoiti. 17Imma zin zo̱ze̱ necu, ireza Baba annit ma̱rri̱t ming ki̱ti̱ri̱wa̱ ele cinanni zo̱ze̱
         ci eeza ciginnek, ming ka̱da̱i̱ nu̱nu̱n, kamuda atin ruget bo̱do̱k. 18I̱llo̱i̱ e̱e̱t ci okkoye ruget ngatinanni. Annit do̱ ci kanyike ele cinanni daiz.
         Kanyike anna ele daiz zinine cinanni. Kanyai doiz ci kanyike ele cinanni, kanyai doiz
         ci ka̱mi̱re̱ne̱ ele cinanni. Een zin icu zoz ci erecaneka Baba annit kar ku̱tu̱gu̱.”19Engertto zin ol cik e̱e̱ggi̱n Ya̱u̱d zo̱ze̱ neci a̱du̱wa̱ Ye̱su̱ ko̱. 20Izeto ol cik meelek ngatinne̱ng ne, “Anyak e̱e̱ti̱ necu kuuloc ci lo̱rye̱nto̱, kar
         bo̱do̱k kadak ngamoni. Ma bai aziknnu zoz cinne ke̱.”21Ovvo uggak azi ne, “Iróng e̱e̱ti̱ ci anyak kuuloc ozoz ki i̱yo̱ko̱ e̱e̱ti̱ necu. Iróng
         wo̱ye̱ e̱e̱ti̱ ci anyak kuuloc ci lo̱rye̱nto̱ oo ebere cik ol wak ru̱be̱ni̱k kicinte.”Utuburet ol wak e̱e̱ggi̱n Ya̱u̱d Ye̱su̱22Baling ize tagiz+, adait ol Kwo̱o̱r ci Agatane ol Ce̱e̱z wa Ta̱mu̱ta̱dde̱no̱+ Jerusalema. 23A̱li̱ngli̱ng da̱ Ye̱su̱ ca̱a̱to̱ Ce̱e̱ze̱ wa Ta̱mu̱ta̱dde̱no̱, ojongoz ngin wa een
         baali ci Solomoni. 24U̱lu̱tte̱ zin lo̱ddi̱ki̱re̱ cik Ya̱u̱do̱ kar ku̱bu̱rbu̱ra̱nte̱k Ye̱su̱ orgen, kar
         kizettek ne, “Ijakket atin rok i̱ni̱n? Du̱wa̱kke̱t zoz ci een de̱de̱, e̱e̱ni̱ i̱nna̱
         Ki̱ri̱sto̱ wa atahalai?”25O̱bo̱de̱k zin Ye̱su̱ nogo, a̱nne̱k ne, “Ku̱du̱wa̱u̱ng zoz necu ba̱li̱ye̱, abarik iróng
         niga elemnyyu zoz cinanni. Ozoz kaala cik a̱vu̱la̱ ku̱tu̱gu̱ zare cik Baba ko̱ zoz
         cinanni. 26Abarik iróng atin niga elemnyyu, eci iróng niga e̱e̱ggi̱nnu̱ eeza cigannik. 27Aziye eezena cigannik muluk cinanni, ka̱gga̱ nogo, kar nege kunuyan. 28Kanyike anna nogo ruget wa aave udut, iróng bo̱do̱k nege ngen a̱da̱i̱. A̱zze̱ e̱e̱ti̱
         imma ci aama nogo a̱tte̱ cinanni to. 29Aanya annit Baba wa ommog kaal do̱o̱k nogo; a̱zze̱ e̱e̱ti̱ imma ci aama nogo a̱tte̱
         ci Baba. 30Kodowina anna ki Baba.”31Ebertta lo̱ddi̱ki̱re̱ cik Ya̱u̱do̱ biyen orongit kovvoccit Ye̱su̱ ka̱da̱k. 32Abarik zin enne a̱nne̱k nogo ne, “Ki̱ye̱le̱u̱ng kaal cik meelek a̱vu̱la̱ a̱vvu̱ ngati
         Baba, ma kaale ne̱k a̱vu̱la̱ icinntu niga ko̱ do̱o̱k, jang ci gerze orongnyu ovoccang
         annit biyene ko̱?”33O̱bo̱dde̱k zin ol nonno, a̱nne̱k ne, “Iróng naga kovvocci zo̱ze̱ ci abunna ogoni i̱nna̱
         ko̱, abarik korongnya kovvocci zo̱ze̱ ci ibbeze Ta̱mu̱ta̱dde̱n, azi i̱nna̱ e̱e̱ti̱
         ci diiri gaganiko ne e̱e̱ni̱ i̱nna̱ bu̱k Ta̱mu̱ta̱dde̱n.”34O̱bo̱de̱k zin Ye̱su̱ nogo a̱nne̱k ne, “Iróng e̱he̱rye̱ buwe ci lo̱ti̱nno̱we̱ cuggo̱k,
         azi Ta̱mu̱ta̱dde̱n ne, ‘Kazi anna e̱e̱ggi̱nnu̱ niga ta̱mu̱ta̱dde̱ne̱t’-? 35A̱gga̱yyu̱ iróng e̱e̱ti̱ imma uhu Waraga ci Ta̱mu̱ta̱dde̱no̱, aave zoz ci e̱he̱rye̱
         ko̱ een de̱de̱ udut. Awu Ta̱mu̱ta̱dde̱n ol wak elemtta zoz cinne ‘ta̱mu̱ta̱dde̱ne̱t’,
         36imma anna, atahala Baba, kar ki̱tto̱na̱ ki̱ki̱ya̱k lo̱o̱c. Nya zin ci a̱du̱wa̱nnu̱
         a̱nnu̱ ne odomi anna nonno zo̱ze̱ ci kazi ne, ‘Ke̱e̱ni̱ anna Ngerrti Ta̱mu̱ta̱dde̱no̱’?
         37Ma zin elemnyyu zoz cinanni ming iróng anna kogonni zoz ci a̱du̱wa̱ Baba. 38Abarik ming kogonni zoz ci Baba, ming iróng a̱tu̱yyu̱ nu̱nu̱n, elemtta zin kaal cik
         a̱vu̱la̱ kogonni anna ko̱, kar abunna ming a̱gga̱yyu̱ ming kodowina anna ki Baba nga̱to̱de̱.”
         39Orongit bo̱do̱k nege ka̱gga̱mi̱t Ye̱su̱, inik zin enne lo̱mu̱k utungek nogo lo̱o̱c.40I̱mi̱re̱ zin Ye̱su̱ uk etted ngin bali a̱gga̱me̱k Joni nonno ba̱ti̱ti̱mo̱ ke̱, more
         ci Jordani, kar kabak nginati. 41I̱vi̱tta̱k zin ol cik meelek nonno, kar kizeto ne, “Ngen Joni ku̱tu̱gu̱ kaal cik a̱vu̱la̱,
         imma zoz ci a̱du̱wa̱ enne obod ki e̱e̱t cu een de̱de̱.” 42Kar zin ol cik meelek ku̱tu̱we̱t zoz ci Ye̱su̱.
         
            
               	Tagiz: Een icu i̱i̱te̱n ci e̱rki̱to̱ okkomi kak ming olli Israilo orong keronit eci ngatinne̱ng
                     aṯile ta̱mu̱, alali kar bo̱do̱k a̱ppwa̱ ngooti oroot. Iróng i̱bo̱ ngatu owo. Imma
                     Tenneta e̱rki̱te̱ cu, een ci odoi looci.

               	Kwo̱o̱r ci Agatane ol Ce̱e̱z wa Ta̱mu̱ta̱dde̱no̱: Kwo̱o̱r ci aadane nege i̱i̱te̱n bali a̱wu̱le̱ alaani wa Gi̱ri̱yo̱ een zara Antiochus
                     Epiphanes Ce̱e̱z ci Ta̱mu̱ta̱dde̱n Jerusalema. I̱ki̱ya̱ zin Judas Maccabees ommog
                     alaan kar zin kidiman Ce̱e̱z wa Ta̱mu̱ta̱dde̱no̱ kubunna dee. Ogon bali zoz necu e̱rki̱nya̱
                     cik e̱e̱ggi̱n o̱bo̱n co̱de̱ ki moten turgerem bali ngen Ye̱su̱ ki̱ti̱rra̱i̱ ke̱.

               	10:34 Caliwon 82:6

Daiz ci Lazaru1-2Omor da̱ e̱e̱ti̱ ci een zara Lazaru, a̱kku̱ enne o̱rge̱ ci een zara Bethany, abak
         ciko Ma̱ri̱ya̱+ ki ngooni ci een Marta o̱rge̱ neci bu̱k. E̱e̱ggi̱n nege ngonoggi Lazaru. U̱vu̱d ba̱li̱ye̱
         Ma̱ri̱ya̱ zo̱o̱ cik Manyi Ye̱su̱ maale ci ongooli laala, kar zin ki̱ti̱vi̱la̱ maal
         neci immane ciginnek. 3Baling i̱tto̱nte̱k ngonoggi Lazaru Ye̱su̱ zoz izettek ne, “Manyi, omor goonu wa zinino
         oroot.”4Baling izik Ye̱su̱ zoz neci, ize ne, “Iróng atin morizi neci een daiz. Anyike atin
         morizi neci zar cik Ta̱mu̱ta̱dde̱no̱ ku̱bu̱lte̱, kar ol ki̱di̱ngdi̱nga̱ni̱t Ngerrti
         Ta̱mu̱ta̱dde̱no̱ morize necu.” 5Irez Ye̱su̱ Lazaru ki ngonoggi Marta ki Ma̱ri̱ya̱. 6Ma̱i̱je̱ baling izik enne ming omor goniya ci een Lazaru nu̱nu̱n, erahek zin ngin
         bali aave ke̱ i̱i̱nya̱ ram.7Ma bali vu̱rrta̱, izek zin Ye̱su̱ nuyak waginnek ke̱ ne, “Ki̱mi̱rte̱ koo lo̱o̱ce̱
         ci een Ju̱de̱ya̱.”8Izettek nege nonno ne, “De̱me̱zo̱i̱t, orongnyi wanai jor niko ol cik e̱e̱ggi̱n Ya̱u̱d
         kovocci biyene. Orongi abarik bo̱do̱k i̱nna̱ mi̱re̱ bit nginati dee?”9O̱bo̱de̱k zin Ye̱su̱ nogo, izek ne, “Wu̱u̱n wazini, ming owo e̱e̱ti̱ waz i̱llo̱i̱
         gi̱i̱ ci adiri. 10Abarik ming owo e̱e̱ti̱ ba̱a̱l, adir zin kaala cik meelek eci i̱llo̱i̱ tukulec ci
         ataran lo̱o̱c.”11Baling u̱du̱wa̱ Ye̱su̱ zoz necu, kar zin ku̱du̱wa̱k nogo azi ne, “Adunge gotoneti
         ci een Lazaru, kokko zin anna nginati kar kuk ki̱ti̱ngka̱ nonno.”12O̱bo̱dde̱k zin nuyaha ciginnek nonno, izettek ne, “Manyi, ming adunge enne, ingazi
         atidic labak.” 13Ozoz Ye̱su̱ abarik daiz ci e̱e̱t ci een Lazaru, imma nuyaha ozoz ungnyak wak gon la̱du̱n
         ko̱.14U̱du̱wa̱k zin Ye̱su̱ nogo zoz ci een de̱de̱, ize ne, “A̱da̱k Lazaru de̱de̱. 15Katalne zin zo̱ze̱ cunno̱ng eci iróng anna karumena ki nonno, kar atin abunna ming
         a̱tu̱yyu̱. Abarik koot zin i̱yo̱ko̱ rok nonno.”16Izek zin e̱e̱ti̱ ci een Tomas een zara uggak ne Didymus, wa bo̱do̱k een cuudenit nuyak
         u̱gge̱ ne, “Koot naga do̱o̱k bu̱k, icima ka̱da̱i̱ ki nonno.”A̱gga̱m Ye̱su̱ ngonoggi Lazaru azzin u̱lu̱wa̱na̱17Baling uzuca Ye̱su̱ ce̱e̱z co Lazaru, amuda ele ci Lazaru abakttek ol ngi̱lo̱m edeca
         i̱i̱nya̱ we̱c. 18Ojon da̱ orogi ci een Bethany ki Jerusalem, okkoye mailnya rama. 19I̱vi̱ta̱ da̱ ol cik e̱e̱ggi̱n Ya̱u̱d Jerusalema ovvo a̱gga̱ma̱ ciko Marta ki Ma̱ri̱ya̱
         azzin u̱lu̱wa̱ne̱ ci gotoni cinne̱ng bali a̱da̱i̱ ke̱.20Baling izik Marta ming a̱kku̱ Ye̱su̱, uk u̱ru̱me̱k nonno gool, ma̱i̱je̱ Ma̱ri̱ya̱
         irahek ce̱e̱za̱. 21Izek zin Marta Ye̱su̱ ne, “Manyi, wo̱ye̱ da̱ ming a̱vvu̱ ngatu, iróng wo̱ye̱ da̱ gotona
         a̱da̱i̱. 22Ma̱i̱je̱ zin anna ka̱gga̱ i̱yo̱ko̱ niko aanyi atidic Ta̱mu̱ta̱dde̱n gi̱i̱ ci a̱jji̱nni̱
         i̱nna̱ ngatinne.”23Izek zin Ye̱su̱ nonno ne, “Ingazi atidic gotonnu daiza kurug bo̱do̱k.”24O̱bo̱de̱k zin Marta nonno, izek ne, “Ka̱gga̱ niko ming ingazi atin enne wazin wa ingane
         ol do̱o̱k daiza.”25Izek Ye̱su̱ nonno ne, “Annit ci kingane ol daiza kuruget. Ming a̱tu̱ya̱ e̱e̱ti̱ annita,
         ming a̱da̱k nu̱nu̱n, aruge atin. 26Ming aruge e̱e̱ti̱ kar ku̱tu̱ zoz cinanni, iróng atin a̱da̱i̱ udut. A̱tu̱yyu̱ zoz
         necu de̱de̱?”27Izek Marta Ye̱su̱ ne, “I̱i̱ny Manyi, kelemna anna e̱e̱ni̱ i̱nna̱ Ki̱ri̱sto̱ wa bali
         atahalai, Ngerrti Ta̱mu̱ta̱dde̱no̱ wa bali azi ne a̱kku̱nna̱k atin lo̱o̱c.”28Baling edeca enne zoz ki Ye̱su̱, kar zin kuk kutu ngooni wa een zara Ma̱ri̱ya̱, uwe
         abanyca, kar zin kizek ne, “Aave de̱me̱zo̱i̱ti̱ ngatu, a̱jji̱ni̱n, orong kicinin.”
         29Baling izik Ma̱ri̱ya̱ zoz necu, itinga je̱e̱na̱ ataman kar zin kuk ngatinne. 30Ngen zin da̱ Ye̱su̱ ki̱tto̱ kuk orgato, ngen abarik da̱ aave ngin bali a̱ru̱me̱ke̱
         Marta nonno gool ke̱. 31Baling icinnet ol balik e̱e̱ggi̱n Ya̱u̱d cik ovvo a̱gga̱m nogo azzin u̱lu̱wa̱na̱ ce̱e̱za̱
         ke̱ Ma̱ri̱ya̱ ming ingazi ataman, i̱no̱ni̱t nege izeto ne okko i̱yo̱ko̱ enne ngi̱lo̱ma̱
         u̱lu̱wa̱, unuwet zin Ma̱ri̱ya̱ vu̱rrta̱.32Baling uzuca Ma̱ri̱ya̱ ngin bali aave Ye̱su̱ ke̱, kar zin edenya nonno, udduk lo̱o̱c
         zone cik Ye̱su̱ kar zin kize ne, “Manyi, ming wo̱ye̱ da̱ a̱vvu̱ ngatu, iróng wo̱ye̱
         da̱ gotona a̱da̱i̱.”33Baling icin Ye̱su̱ nonno ming a̱lu̱, kar bo̱do̱k ol balik e̱e̱ggi̱n Ya̱u̱d orkora
         ki nonno ke̱ bo̱do̱k ming a̱lu̱, u̱u̱c nonno zinin oroot.34I̱jji̱n zin Ye̱su̱ nogo izek ne, “Abahekku da̱ Lazaru i̱ni̱n?”Izettek zin nege nonno ne, “I̱jja̱ kar cin ngi̱lo̱m neci, Manyi.”35U̱tu̱lu̱ zin Ye̱su̱.36Izeto zin ol ne̱k e̱e̱ggi̱n Ya̱u̱d ko̱ ne, “Icinnet, irez Ye̱su̱ Lazaru oroot!”37Abarik uggak ngatinne̱ng azi ne, “Iróng weda e̱e̱ti̱ ci oo ol ebere kicinte ko̱, abiliz
         daiz ci a̱ru̱k Lazaru ko̱ nya?”Ingane Ye̱su̱ Lazaru daiza38U̱u̱c zin bo̱do̱k Ye̱su̱ zinin oroot kar zin kuk ngi̱lo̱ma̱, a̱ri̱ta̱ne̱k da̱ ol ngi̱lo̱m
         neci bee utug ku̱bu̱ng. 39Izek zin Ye̱su̱ nogo ne, “I̱pi̱ktta̱ bee neci ngi̱lo̱ma̱ utuga ko̱.”Ize zin Marta ngooni Lazaru ne, “Manyi, edeca ele ci Lazaru i̱i̱nya̱ we̱c ngi̱lo̱ma̱,
         u̱u̱mu̱ i̱yo̱ko̱ gerzet.”40Ize zin Ye̱su̱ ne, “Ngen ba̱li̱ye̱ ku̱du̱wa̱i̱n, ming a̱tu̱ zoz cinanni, acinni atin
         doiz ci Ta̱mu̱ta̱dde̱no̱?”41I̱pi̱ktta̱ zin ol bee neci ngi̱lo̱ma̱ utuga ke̱, icin zin Ye̱su̱ ta̱mu̱-keng, kar
         zin kize ne, “Baba kaanyi zany, iziyu i̱nna̱ zoz cinanni. 42Ka̱gga̱ gon niko ming aziknan, ka̱du̱wa̱ zin zoz necu kar kiziyet ol cik abile ngatu
         ko̱, kar kelemtta ming een i̱nne̱t ci i̱tto̱na̱na̱n.” 43Baling u̱du̱wa̱ Ye̱su̱ zoz necu, utu zin daizoit muluwe ci a̱bu̱le̱, ize ne, “Lazaru,
         iyowa re̱e̱nu̱n!” 44Iyowa zin e̱e̱ti̱ neci bali a̱da̱k ke̱ re̱e̱nu̱n, a̱lu̱ce̱ azzina ciginnek ki zo̱o̱
         ki ngu̱m ru̱u̱ma̱ni̱ne̱ cik voorik. Izek zin Ye̱su̱ nogo ne, “Aarta ru̱u̱ma̱ni̱ ne̱k
         daizak ko̱ kar zin aanycik nonno kuk.”A̱da̱yya̱ ol Ye̱su̱ orongit ku̱ru̱we̱t ka̱da̱k(Ma̱te̱yo̱ 26:1-5; Marko 14:1-2; Lu̱ka̱ 22:1-2)45Baling icinnet olli Ya̱u̱d balik ovvo a̱gga̱m a̱zzi̱t ci Ma̱ri̱ya̱ u̱lu̱wa̱ne̱ ci
         gotononi ko̱ kaal cik ogon Ye̱su̱, u̱tu̱we̱t zin nonno. 46Abarik ol uggak ngatinne̱ng oot ngati ol wak een Varacis, u̱du̱ktta̱k kaal balik ogon
         Ye̱su̱ ke̱.47U̱tu̱ya̱ zin alaata cik olli wawaco ki Varacis zu̱we̱ ro̱ni̱ ci lo̱ki̱ko̱.+ Kar kizeto ne, “Ku̱tu̱gu̱z nya? U̱tu̱gu̱ e̱e̱ti̱ necu kaal cik a̱vu̱la̱ meelek giir.
         48Ming kanyik nonno ku̱tu̱gu̱ kaal cik a̱vu̱la̱ niko, ovvo atin ol do̱o̱k a̱tu̱ nonno,
         kar zin atin bo̱do̱k gaala cik Romi ki̱vi̱ta̱ kegerezanit ngintik a̱li̱le̱ ko̱ ki
         lo̱o̱c cinna.”49Ozoz zin alaani ci a̱ddi̱ki̱re̱ wawaco+, een zara Kaipas, ize ne, “Iróng niga a̱gga̱yyu̱ gi̱i̱ imma udut. 50Iróng a̱gga̱yyu̱ abunna ming a̱da̱i̱ e̱e̱ti̱ co̱de̱ ṯok ngati ol do̱o̱k, ngati weete
         a̱da̱kne̱ olli lo̱o̱c cinna do̱o̱k.”51Iróng ba̱li̱ye̱ enne a̱du̱wa̱ zoz neci zinine cinne do̱, eci enne een alaan ci a̱ddi̱ki̱re̱
         wawaco, aanyik Ta̱mu̱ta̱dde̱n nonno ku̱du̱wa̱ zoz ci okko Ye̱su̱ a̱da̱kne̱ kar atin
         zu̱we̱ ci Ya̱u̱do̱ kuruget. 52Iróng een zu̱we̱ ci Ya̱u̱do̱ do̱, abarik ki dooli cik Ta̱mu̱ta̱dde̱no̱ azanonnik lo̱o̱cco̱k
         do̱o̱k, kar kanyahak nogo nginto̱de̱ kize orog co̱de̱. 53Akane zin wazin neci ele, a̱da̱yya̱ zin Ya̱u̱di̱ Ye̱su̱ orong ku̱ru̱we̱t ka̱da̱k.54Iróng zin Ye̱su̱ ngen owo kicinnet olli Ya̱u̱do̱ do̱o̱k. U̱lu̱g abarik uk lo̱o̱ce̱
         ci ojono ki balal, o̱rge̱ ci een Ephraim, kar zin ka̱vvu̱to̱ nginati ki nuyak waginnek.55Baling ize ojon I̱i̱te̱n wa Va̱rda̱ngi̱nto̱ Ya̱u̱do̱, oot ol cik meelek o̱ro̱gjo̱we̱
         rok Jerusalem ovvo aburuc e̱le̱tti̱ ming ngen kwo̱o̱r neci ki̱tta̱.-56Orongit olli Ya̱u̱do̱ Ye̱su̱, baling ovvo abile reena Ce̱e̱ze̱ wa Ta̱mu̱ta̱dde̱no̱,
         i̱jji̱nto̱ nege do̱, izeto ne, “I̱no̱nnu̱ niga a̱kku̱ dim atidic e̱e̱ti̱ wagon ko̱
         kwo̱o̱r necu de̱de̱?” 57Arakttek da̱ abarik alaata cik olli wawaco ki Varacis zoz lo̱o̱c, ci azi ne, ming
         icin e̱e̱ti̱ imma Ye̱su̱, anyik ku̱du̱wa̱k nogo kar kecebe.
         
            
               	Ma̱ri̱ya̱: Ikeb zoz ci ogonik enne Ye̱su̱,Ma̱te̱yo̱ 26:6-13; Marko 14:1-11; Jon 12:1-12.

               	Lo̱ki̱ko̱: Een necu bali lo̱ki̱ko̱ ci arumo alaani ci a̱ddi̱ki̱re̱ wawaco ki alaat cik olli wawaco
                     kar bo̱do̱k lo̱ddi̱ki̱re̱ cik ollu do̱o̱k kar kodolta kozozit no̱ngi̱tto̱n cik obod
                     ki olli Ya̱u̱do̱.

               	Alaan ci a̱ddi̱ki̱re̱ wawaco: Ommog alaani ci a̱ddi̱ki̱re̱ wawaco ko̱ alaat cik olli wawaco eci een nonno do̱ ṯok
                     ci gon i̱i̱zo̱ Ce̱e̱z wa Ta̱mu̱ta̱dde̱no̱ Ngin wa A̱li̱le̱ Oroot e̱rki̱ta̱ lak co̱de̱.
                     Anyaha enne bi̱ye̱ cik kar kutuny mu̱nye̱n cigge̱k. Aave Ta̱mu̱ta̱dde̱n di̱ngdi̱ngo̱nta̱
                     Ngin wa A̱li̱le̱ Oroot, zoz zin ci iróng alaani ci a̱ddi̱ki̱re̱ wawaco ko̱ i̱i̱zo̱
                     ngintu i̱i̱te̱n imma e̱rki̱ta̱. IkebLeviticus 16; I̱bu̱ru̱ 9:1-7.

               	11:55 Nambars 9:10-14

Uk Ye̱su̱ o̱rge̱ ci een Bethany(Ma̱te̱yo̱ 26:6-13; Marko 14:3-9)1Baling edeccai i̱i̱nya̱ cik een torkonom, ming ngen ol cik Ya̱u̱do̱ kadait I̱i̱te̱n
         wa Va̱rda̱ngi̱nto̱, uzuca zin Ye̱su̱ orog ci een Bethany ce̱e̱ze̱ ci abahe Lazaru,
         orog bali ingane Ye̱su̱ nonno daiza ke̱. 2U̱tu̱ku̱rtte̱k zin da̱ ciko Marta Ye̱su̱ da̱i̱ne̱t wa ba̱a̱li̱no̱, orong kaanycik
         nonno zany, kar zin kaanycik nogo, aave da̱ Lazaru to adakce ki Ye̱su̱ nga̱to̱de̱.
         3Idima zin Ma̱ri̱ya̱ maal ci ongooli laala oroot, adimanai keete ci azi zar ne Nard.
         Uuta o̱ro̱bi̱ya̱i̱ cik meelek, u̱vu̱de̱k zin zo̱o̱ cik Ye̱su̱, kar zin bo̱do̱k kuvucvucan
         imane ciginnek, otongol ce̱e̱z do̱o̱k maal neci.4Utubur Judasi Iskariyot nong oroot, een enne nuyaiti ci Ye̱su̱, okko atin enne adawa
         nonno vu̱rrta̱. 5Ize zin ne, “Iróng wo̱ye̱ ette utennu maal necu, kar aanycik o̱ro̱bi̱ya̱ ol cik amati?
         Adak maali necu o̱ro̱bi̱ya̱ obet i̱i̱yo̱ (300) cik e̱e̱ggi̱n ziik.” 6A̱du̱wa̱ Judasi zoz necu gaganiko, iróng enne edeconik ol wak amati, eci een enne
         ogoryait, nonno ci a̱gga̱m o̱bo̱n ci o̱ro̱bi̱ya̱u̱, kar gon keelai ele.7Abarik Ye̱su̱ a̱nne̱k nonno ne, “Tung ngaa necu, anyik nonno kuzute maal necu rok
         i̱i̱te̱n ci kokko anna ka̱da̱kne̱. 8Anyakku atin gon odohize ol wak amati orgene cunno̱ng, abarik zin iróng atin anna
         kaave orgene cunno̱ng odohize.”9Baling iziyyet koole ci a̱ppwe̱ Ya̱u̱do̱ Ye̱su̱ ming aave o̱rge̱ ci een Bethany, oot
         zin nginati, iróng nege ovvo nginati zo̱ze̱ ci Ye̱su̱ do̱, abarik ovvo acin Lazaru
         bali ingane Ye̱su̱ nonno daiza ke̱. 10Orongit zin alaata cik olli wawaco ko̱ ku̱ru̱we̱t Lazaru bu̱k, 11eci olli Ya̱u̱do̱ cik meelek ovvo ngati Ye̱su̱ bak a̱tu̱ nonno zo̱ze̱ ci Lazaru bali
         ingane enne daiza ke̱.Uk Ye̱su̱ Jerusalema(Ma̱te̱yo̱ 21:1-11; Marko 11:1-11; Lu̱ka̱ 19:28-40)12Imma nge̱rre̱ti̱n ci reng, iziyyet koole bali a̱ppwe̱ ovvo adak kwo̱o̱r ke̱ zoz ci
         okkoye Ye̱su̱ Jerusalema. 13Idimtta zin nege etelle, kar ku̱ru̱mtte̱k Ye̱su̱ gool, kar zin kegerenyit ngati atalnine,
         izeto ne,“Kinnatit Ta̱mu̱ta̱dde̱n!”“U̱mu̱yu̱k Ta̱mu̱ta̱dde̱n e̱e̱t ci a̱kku̱ zare cik Manyi.+”-“U̱mu̱yu̱k Ta̱mu̱ta̱dde̱n Alaan wa Israilo!”14Umuda Ye̱su̱ zi̱gi̱r, kar zin kotod ki bali ming e̱he̱rye̱ Warage ci Ta̱mu̱ta̱dde̱no̱
         ke̱, azi ne,15“Ma o̱ngo̱o̱li̱nnu̱ ol cik Zioni,+icinnet alaan cunno̱ngming a̱kku̱ aave mo̱o̱lte̱ ci zi̱gi̱ro̱.”-16Arrak oowa iróng nuyaha cik Ye̱su̱ a̱gga̱ zoz necu. Ovvo a̱gga̱ vu̱rrta̱ baling i̱di̱ngdi̱nga̱nni̱t
         ol Ye̱su̱, kar zin nege ka̱a̱dda̱ zoz ci e̱he̱rye̱ obod ki Ye̱su̱, u̱tu̱gu̱zze̱k zin
         ol ne̱ke̱ nonno kaal balik e̱he̱rye̱ ke̱ do̱o̱k.17U̱du̱ktta̱k zin koole balik acin i̱i̱te̱n bali ingane Ye̱su̱ Lazaru daiza ngi̱lo̱ma̱
         ke̱ kaviyak ne̱ke̱. 18Zoz zin ci ovvo koole acin nonno eci enne u̱tu̱gu̱ ba̱li̱ye̱ gi̱i̱ ci a̱vu̱la̱. 19Otomomit zin ol wak een Varacis nege do̱, anno ne, “Icinnet di̱, iróng e̱e̱ti̱ necu
         eelannet gi̱i̱ imma. Edenyca ming annu ol cik lo̱o̱tu̱ do̱o̱k nonno!”A̱du̱wa̱ Ye̱su̱ zoz ci obod ki daiz cinne20Anyak da̱ olle ne̱k ovvo a̱di̱ngdi̱nga̱n Ta̱mu̱ta̱dde̱n kwo̱o̱ra̱ Jerusalema ko̱ ol
         cik e̱e̱ggi̱n Gi̱ri̱k. 21I̱vi̱tta̱k zin Vilip, e̱e̱t ci a̱kku̱ o̱rge̱ ci een zara Betsaida lo̱o̱ce̱ ci Ga̱li̱li̱,
         kar zin ki̱jji̱nne̱t nonno, kizettek ne, “Nger, korongnya kicinnta Ye̱su̱.” 22Uk zin Vilipi u̱du̱wa̱k Andereya, kar zin nege do̱o̱k koot ku̱du̱kta̱k Ye̱su̱.23O̱bo̱de̱k zin Ye̱su̱ nogo, izek ne, “I̱ki̱ya̱ i̱i̱ ci okko Ngerrti E̱e̱to̱ a̱di̱ngdi̱nga̱ne̱.
         24Ka̱du̱wa̱kku̱ng zoz ci een de̱de̱, iróng labitot aave udut ming iróng i̱i̱na̱k lo̱o̱c
         kumunye, orong kumunye arrak. Ming okko i̱i̱na̱k lo̱o̱c umunye kar ki̱ti̱li̱zza̱,
         anyaha i̱nyo̱mo̱ cik meelek. 25Imma e̱e̱ti̱ ci irez ruget cinne okoloz atin, ma̱i̱je̱ e̱e̱ti̱ ci aarnek ruget cinne
         lo̱o̱ta̱ ngatu, aruge atin udut. 26Ming een e̱e̱t ci a̱li̱ngli̱ngngo̱ni̱ka̱n, anyik kunuwan, ming een nginti kaave, aave
         atin enne bu̱k. Ming a̱li̱ngli̱ngngo̱ni̱ka̱ e̱e̱ti̱ annita, irez atin Baba nonno bu̱k.”27Emena Ye̱su̱ zoza dee, kar bo̱do̱k kize ne, “I̱yo̱ko̱ u̱u̱c annit zinin oroot, kar
         ucca anna kize ne? ‘Baba eelawa annit i̱i̱ cu’? A̱zze̱ zin to, eci la̱du̱n anna ka̱kku̱ni̱
         zo̱ze̱ ci i̱i̱ necu. 28Baba, di̱ngdi̱nga̱n zar cigunnek!”I̱ki̱ya̱ zin mului ta̱mu̱-kenga azi ne, “Ki̱di̱ngdi̱nga̱nna̱ anna zar ne̱ke̱, kar
         atin bo̱do̱k ki̱di̱ngdi̱nga̱n dee.” 29Iziyyet ol wak abile nginati ke̱ muluk neci, azi uggak ne borowoc ci a̱ju̱li̱. Ovvo
         ol uggak azi ne anjilo ci Ta̱mu̱ta̱dde̱no̱ ci ozozike nonno.30Izek Ye̱su̱ nogo ne, “A̱kku̱ mului necu kar ki̱ki̱ya̱ keelaung i̱ge̱ta̱, iróng a̱kku̱nna̱ka̱
         annita. 31I̱yo̱ko̱ ize i̱i̱ ci ettedine lo̱ki̱ko̱ ci olli lo̱o̱tu̱, kar atin lo̱rye̱nti̱ ci
         abal lo̱o̱c cu ko̱ kottowe. 32Ma̱i̱je̱ anna ming kodonge lo̱o̱ta̱ ngatu kuwa ta̱mu̱-kenga, kanyahak atin ol do̱o̱k
         ele cinanni.” 33A̱du̱wa̱ Ye̱su̱ zoz necu kar ki̱ye̱le̱k ol daiz ci atin okko enne a̱da̱kne̱.34O̱bo̱dde̱k zin koole nonno, izettek ne, “Kizikta ba̱li̱ye̱ lo̱ti̱nno̱we̱ azi ne okko
         atin Ki̱ri̱sto̱ aruge udut. Azi zin bo̱do̱k i̱nna̱ ne ‘Okko atin Ngerrti E̱e̱to̱ odongnye
         kuk ta̱mu̱-kenga ku̱’? Ma dim ngene ci een ‘Ngerrti E̱e̱to̱’?”35Izek zin Ye̱su̱ nogo ne, “Okko atin tukuleci arrak abakku ki i̱ge̱t ngintidici. Owoyyu,
         imma ngatu tukuleci aave go̱o̱le̱ cunno̱ng, kar mu̱hu̱ri̱te̱ni̱ iróng aave go̱o̱le̱
         cunno̱ng, eci e̱e̱ti̱ ci owo mu̱hu̱ri̱te̱na̱ iróng a̱gga̱ gool ci okkoye enne. 36Aartik zi̱nze̱tti̱ tukulec ming ngen aavtiyyu bu̱k ko̱, abunna ming e̱e̱ggi̱nnu̱ dooli
         cik tukulecak.” Baling edeca Ye̱su̱ zoz, utungek nogo lo̱o̱c, kar zin kuk ku̱lu̱gu̱nye̱.Emena olli Ya̱u̱do̱ iróng a̱tu̱we̱37Baling u̱tu̱gu̱ Ye̱su̱ kaal cik a̱vu̱la̱ nu̱nu̱n kicinnet olli Ya̱u̱do̱ niko, iróng
         nege a̱tu̱we̱ dee. 38Kar atin zoz bali u̱du̱wa̱ a̱ri̱to̱i̱ti̱ ci zoz ci Ta̱mu̱ta̱dde̱no̱ een zara Isaya
         ko̱ kakat mo̱o̱le̱t, azi zoz neci ne,“Manyi, ngene ci a̱tu̱ kaviyak cigga̱c?I̱ye̱le̱k Manyi ngene komiz cinne?”-39Imma zin zo̱ze̱ necu, iróng zin nege a̱tu̱we̱ ki ming u̱du̱wa̱ Isaya ke̱, azi ne:40“Utuz Ta̱mu̱ta̱dde̱n ebere cigge̱k,kar bo̱do̱k kidit zi̱nze̱tti̱ cigge̱k,iróng nege ngen acineicima i̱i̱zo̱ zoz neci zi̱nze̱tti̱ cigge̱k,iróng bo̱do̱k obodak Ta̱mu̱ta̱dde̱n kar wo̱ye̱ atin anna kangaru nogo.”-41U̱du̱wa̱ a̱ri̱to̱i̱ti̱ ci een Isaya zoz necu, eci enne icin Ye̱su̱ ming a̱bu̱le̱ zara,
         kar zin kozoz zoz ci obod ki nonno ko̱.42Imma i̱i̱te̱ne̱ neci eliya anyak lo̱ddi̱ki̱re̱ cik Ya̱u̱do̱ elemtta Ye̱su̱. Abarik
         nege o̱ngo̱o̱le̱ eci ol cik een Varacis, iróng zin abung ming a̱tu̱ nege Ye̱su̱ kiziyet
         ol cik een Varacis, gerza ming ottok nogo Ce̱e̱ze̱ wa Lawinto. 43Orong nege rezinet ci ol cik diirik oroot, iróng orong rezinet ci Ta̱mu̱ta̱dde̱no̱.44Egereny zin Ye̱su̱ muluwe ci oroi, azi ne, “Ming elemnana e̱e̱ti̱ annita, iróng zin
         enne elemnana annit do̱, abarik elemna enne bu̱k e̱e̱t wa i̱tto̱na̱na̱ annita. 45Ming acinna e̱e̱ti̱ annita, acin enne e̱e̱t wa i̱tto̱na̱na̱ annita bu̱k. 46Ka̱kku̱na̱k anna lo̱o̱c kize tukulec ci lo̱o̱tu̱, kar e̱e̱ti̱ ci a̱tu̱ya̱ annita iróng
         atin owo ngati mu̱hu̱ri̱.47“Imma e̱e̱ti̱ ci izik zoz cinanni, kar iróng enne azunne, iróng anna kettedi lo̱ki̱ko̱
         cinne. Iróng anna ka̱kku̱ni̱ lo̱o̱c ki̱ki̱ya̱ ketted lo̱ki̱ko̱ cinne̱ng, abarik ka̱kku̱ni̱
         ki̱ki̱ya̱ keela ol lo̱o̱ta̱ ngatu. 48Imma e̱e̱ti̱ ci iróng elemna annit kar kutubur zoz cinanni, etted atin zoz neci abure
         enne ke̱ lo̱ki̱ko̱ cinne ming kokko anna Ye̱su̱ obodak lo̱o̱c i̱i̱te̱ne̱ ci uṯuroi
         looci. 49Een zin zoz necu de̱de̱, eci iróng anna kozozi oowe cinanni do̱, abarik Baba wa i̱tto̱na̱na̱
         ci i̱lo̱ti̱ka̱ zoz ci ka̱du̱wa̱ ko̱ ki gool ci ka̱du̱wa̱ne̱. 50Ka̱gga̱ niko okkoye ti̱lo̱wi̱ne̱t cinne ol baize ci aave udut. Een zoz ci ka̱du̱wa̱
         ko̱, een zoz ci aanya Baba ku̱du̱wa̱.”
         
            
               	E̱e̱t ci a̱kku̱ zare cik Manyi: Een e̱e̱ti̱ neci Ye̱su̱.

               	12:13 Caliwon 118:25-26

               	Zion: Een zar u̱gge̱ cik Jerusalem.

               	12:15 Zakaria 9:9

               	12:38 Isaya 53:1

               	12:40 Isaya 6:10

Utuny Ye̱su̱ zo̱o̱ cik nuyak waginnek1Ma baling ize ojon I̱i̱te̱ni̱ wa Va̱rda̱ngi̱nto̱, a̱gga̱ Ye̱su̱ niko ming i̱ki̱ya̱
         i̱i̱ ci okko enne okko ta̱mu̱-kenga ngati Baatinne. Irez enne odohize ol waginnek
         lo̱o̱ta̱ ko̱, i̱ye̱le̱k zin enne nogo rezinet cinne oroot.2Baling anyaktta ol da̱i̱ne̱t cik adak ol yo̱mo̱na̱, i̱tto̱ da̱ lo̱rye̱nti̱ zinin ci
         Judas Iskariyot wa een ngerrti Si̱mo̱ne̱ ci atin okko adawa Ye̱su̱. 3A̱gga̱ Ye̱su̱ niko ming aarik Baatinne kaal do̱o̱k azzin ciginnek, a̱gga̱ bo̱do̱k
         a̱kku̱ enne ba̱li̱ye̱ ngati Ta̱mu̱ta̱dde̱no̱, kar bo̱do̱k ki̱mi̱re̱ kuk ngati Ta̱mu̱ta̱dde̱no̱.
         4Itinga zin enne je̱e̱na̱ ngati adaine, kar zin kaara ru̱u̱m wa atadizek gooni eliye
         cinne ko̱, kar zin ku̱lu̱ce̱k ru̱u̱m wa ka̱vu̱cvu̱ca̱ne̱ maam eliya ko̱ arut. 5Bali vu̱rrta̱, u̱ddu̱te̱k zin enne maam u̱gge̱ illac kar zin kutuny nuyak waginnek
         zo̱o̱, kar zin ku̱vu̱cvu̱ca̱n maam zoone cigge̱k kodoit ru̱u̱me̱ wanai a̱lu̱ce̱k enne
         barak ke̱.6Uk zin ngati Si̱mo̱ne̱ Peturu, i̱jji̱n zin nonno, a̱nne̱k ne, “Manyi, okko i̱nna̱
         uunyi zo̱o̱ cigannik bu̱k?”7O̱bo̱de̱k zin Ye̱su̱ nonno, izek ne, “Iróng zoz necu i̱i̱zo̱ oo cunne, okko atin i̱nna̱
         a̱gga̱ vu̱rrta̱.”8O̱bo̱de̱k bo̱do̱k Peturu nonno, a̱nne̱k ne, “A̱zze̱ to, iróng i̱nna̱ uunyi zo̱o̱ cigannik
         udut.”O̱bo̱de̱k zin Ye̱su̱ nonno izek ne, “Ming iróng anna kuunyi zo̱o̱ cigunnek, iróng
         i̱nna̱ e̱e̱ni̱ demezeyait cinanni.” 9Abariz zin bo̱do̱k Si̱mo̱ne̱ Peturu, ize ne, “Manyi, ma zin uunyi zo̱o̱ cigannik do̱,
         tuny oo ki azzin bu̱k.”10Izek zin Ye̱su̱ nonno ne, “Ming arane e̱e̱ti̱ ubunna nonno ele, orong kutunyce zoona
         do̱. A̱zi̱ze̱ ele cinne do̱o̱k, a̱zi̱ze̱ e̱le̱tti̱ cuggo̱k, anyak orgene cunno̱ng
         e̱e̱t ci iróng ele cinne a̱zi̱ze̱.” 11A̱du̱wa̱ Ye̱su̱ zoz necu niko ko̱ ma̱rri̱t enne a̱gga̱ e̱e̱t ci okko atin adawa nonno
         ku̱ru̱we̱ ka̱da̱k.12Baling edeca enne tunyenet nogo zo̱o̱, i̱ti̱me̱k ru̱u̱m kar zin ki̱mi̱re̱ kuk ka̱vvu̱
         ngin wanai ninne ke̱. I̱jji̱n zin nogo, izek ne “A̱gga̱yyu̱ ungec ci gi̱i̱ ci kogonikku̱ng
         ko̱?” 13Kar zin bo̱do̱k kize ne, “Awuyyang a̱nne̱kka̱ng ne ‘De̱me̱zo̱i̱t’ ki ‘Manyi,’ ilemnyyu
         ming awuyyang niko ko̱. 14Icinnet, ke̱e̱ni̱ De̱me̱zo̱i̱t ki Manyi cunno̱ng kutunya zo̱o̱ cuggo̱k, abunna ming
         u̱u̱nyyu̱ zo̱o̱ cik gonogginnu ki bali anna ke̱. 15Ki̱ye̱le̱u̱ng zin anna i̱ge̱t gool ci ogonnu kaal, abunna ming ogonnu ki bali anna
         ke̱. 16Ka̱du̱wa̱kku̱ng zoz wa een de̱de̱, i̱llo̱i̱ du̱ca̱i̱t ci a̱ddi̱ki̱re̱ ngati e̱e̱t
         wa a̱li̱ngli̱ngngo̱ni̱k enne, iróng bo̱do̱k e̱e̱ti̱ wa een to̱ni̱a̱t ommog e̱e̱t wa
         i̱tto̱n nonno. 17I̱yo̱ko̱ a̱gga̱yyu̱ zoz necu ko̱, atalninnu atin niga oroot, a̱mu̱yu̱kku̱ng atin Ta̱mu̱ta̱dde̱n
         ming u̱tu̱gu̱zzu̱ zoz necu.”U̱du̱wa̱ Ye̱su̱ e̱e̱t ci atin okko adawa nonno18Izek zin Ye̱su̱ nogo ne, “Iróng zoz necu akati i̱ge̱t do̱o̱k, ka̱gga̱ ol balik katahala
         ke̱. Ogone zin zoz necu kar zoz bali e̱he̱rye̱ Warage ci Ta̱mu̱ta̱dde̱no̱ ke̱ kakat
         mo̱o̱le̱t, azi ne, ‘Adawana e̱e̱ti̱ ci kozola da̱i̱ne̱t bu̱k.’-19“Ka̱du̱wa̱kku̱ng zoz necu i̱yo̱ko̱ ming ngen ki̱tta̱; ming okko i̱i̱na̱ abunna ming
         elemnannu annit de̱de̱ icu. 20Ka̱du̱wa̱kku̱ng zoz ci een de̱de̱, ming elem e̱e̱ti̱ e̱e̱t ci ki̱tto̱nna̱ anna, elemnya
         annita, ming elemnya e̱e̱ti̱ imma annita, elemi enne bu̱k e̱e̱t bali i̱tto̱na̱na̱
         annita ke̱.”A̱du̱wa̱ Ye̱su̱ zoz ci okko akati nonno(Ma̱te̱yo̱ 26:20-25; Marko 14:17-21; Lu̱ka̱ 22:21-23)21Baling u̱du̱wa̱ Ye̱su̱ zoz necu, icirit nonno zinin oroot kar zin kibborak nogo zoz
         neci, izek ne, “Ka̱du̱wa̱kku̱ng zoz wa een de̱de̱, okko atidic e̱e̱ti̱ imma ngatinno̱ng
         adawana annita.”22Egelemit zin nuyaha ciginnek e̱le̱tti̱, iróng a̱gga̱ ngene ucca ngatinne̱ng ci arruk
         enne ko̱. 23Aave da̱ nuyaiti co̱de̱ wagon irez Ye̱su̱ oroot ko̱ ojonun ki nonno. 24Uuv Si̱mo̱ne̱ Peturu nuyait neci aave ngati okko ki Ye̱su̱ ke̱, kar zin kizek ne,
         “Ji̱n da̱ Ye̱su̱ arruk enne ngene?”25Utuhuwe zin demezyaiti neci kar ki̱jji̱n Ye̱su̱, a̱nne̱k ne, “Manyi, ngene ci atin
         okko adawanin?”26O̱bo̱de̱k zin Ye̱su̱ nogo, izek ne, “Een e̱e̱ti̱ neci e̱e̱t ci okko atidic anna kanyike
         á̱há̱t ci ku̱du̱ta̱ne̱ya̱ balang.” Baling u̱du̱ta̱ne̱k enne á̱há̱t neci, kar zin
         kanyik Judas Iskariyot wa een ngerrti Si̱mo̱ne̱. 27Baling a̱gga̱ma̱ Judasi á̱há̱t ngati Ye̱su̱, i̱tto̱ zin Sitani+ nonno.Izek zin Ye̱su̱ nonno ne, “Tu̱gu̱ zoz ci okko i̱nna̱ ogoni ko̱ ataman.” 28I̱llo̱i̱ e̱e̱t imma olle ne̱k adakce ki Ye̱su̱ ci a̱gga̱ nya ming a̱du̱wa̱k enne Judas
         zoz necu ko̱. 29I̱no̱n uggak ngatinne̱ng eci Judasi a̱gga̱m o̱bo̱n ci o̱ro̱bi̱ya̱u̱, a̱nne̱k i̱yo̱ko̱
         Ye̱su̱ nonno ne, “Tuwa da̱i̱ne̱t cik kwo̱o̱ra̱k,” icima anyik kanyik o̱ro̱bi̱ya̱ u̱gge̱
         ol cik amati. 30Baling a̱gga̱ma̱ Judasi á̱há̱t ngati Ye̱su̱, uk zin reena, imma da̱ looci ize ba̱a̱li̱n.U̱du̱wa̱ Ye̱su̱ zoz ci okko atin Peturu amikzene nonno31Baling uk Judasi reena, ize zin Ye̱su̱ ne, “U̱bu̱lte̱ zara cik Ngerrti E̱e̱to̱, kar
         zin bo̱do̱k di̱ngdi̱ngo̱ni̱ ci Ta̱mu̱ta̱dde̱no̱ ki̱ye̱la̱i̱ ngatinne. 32Ming i̱ye̱la̱i̱ di̱ngdi̱ngo̱ni̱ ci Ta̱mu̱ta̱dde̱no̱ ngatinanni, okko atin Ta̱mu̱ta̱dde̱n
         i̱ye̱la̱ di̱ngdi̱ngo̱n ci Ngerinne eliye cinne e̱co̱de̱ niko.”33Emena Ye̱su̱ zoza dee kar kizek nogo ne, “Dooli, kaave arrak anna ki i̱ge̱t do̱yo̱i̱t.
         Orongnyang atin, ki bali ming ka̱du̱wa̱k olli Ya̱u̱do̱ ke̱, ka̱du̱wa̱kku̱ng i̱ge̱t
         bu̱k: ‘Iróng niga azucannu nginti kokkoye anna.’”34Kar bo̱do̱k Ye̱su̱ kize ne, “Ka̱a̱nyu̱ng i̱yo̱ko̱ ti̱lo̱wi̱ne̱t ci een jor ci azi
         ne, irezto e̱le̱tti̱ niga do̱o̱k, ki baling kirezzung anna i̱ge̱t ke̱. 35Ming irezonnu niga do̱o̱k e̱le̱tti̱, ovvo atin ol a̱gga̱ ming e̱e̱ggi̱nnu̱ niga nuyak
         cigannik.”U̱du̱wa̱ Peturu zoz cinne(Ma̱te̱yo̱ 26:31-35; Marko 14:27-31; Lu̱ka̱ 22:31-34)36I̱jji̱n zin Si̱mo̱ne̱ Peturu nonno, izek ne, “Manyi, okko dim i̱nna̱ nga?”O̱bo̱de̱k zin Ye̱su̱ nonno, izek ne, “Iróng atin i̱nna̱ anuwanna annit rok nginti
         kokkoye ko̱ i̱yo̱ko̱ niko, okko atin i̱nna̱ a̱kku̱nni̱ vu̱rrta̱.”37I̱jji̱n zin bo̱do̱k Peturu Ye̱su̱ dee, “Manyi, nya ming iróng kanuyi i̱yo̱ko̱ niko?
         Ka̱da̱i̱ atin zo̱ze̱ cunne.”38O̱bo̱de̱k zin Ye̱su̱ nonno, “A̱da̱i̱ wo̱ye̱ atin i̱nna̱ de̱de̱ zo̱ze̱ cinanni? Ka̱du̱wa̱ki̱
         zoz ci een de̱de̱, ming a̱jji̱nni̱ atin ol i̱nne̱ta̱ zoz cinanni amikzena atin i̱nna̱
         annit lak i̱i̱yo̱ ming ngen tuulici korok!”
         
            
               	13:18 Caliwon 41:9

               	Sitan: Awu ol nonno azi ne, lo̱rye̱ni̱t wa een alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-9.

A̱du̱wa̱k Ye̱su̱ nuyak waginnek kerec Vongiz ci A̱li̱le̱1Izek Ye̱su̱ demezyak waginnek ne, “Ma anyikku zi̱nze̱tti̱ cuggo̱k ku̱u̱ce̱t, abarik
         aartik zi̱nze̱tti̱ Ta̱mu̱ta̱dde̱n, kar bo̱do̱k aartik zi̱nze̱tti̱ annita. 2Anyak o̱rge̱ ci Baba ce̱e̱zi̱ cik meelek, wo̱ye̱ da̱ ming ki̱zze̱c ce̱e̱zi̱ ne̱ke̱
         to, ku̱du̱wa̱kku̱ng wo̱ye̱ da̱. Kokko anna kadimanekkung nginti aavtiyyu. 3Ming kuwa kidimanneung lo̱o̱c, koboda atin abunna ming kokko kokkoyyung bu̱k, kar
         niga bu̱k abait ngati kabahe anna. 4A̱gga̱yyu̱ ri̱t niga gool ci kokkoye anna.”Een Ye̱su̱ gool ci kovvoye naga ngati Baatinne5A̱nne̱k Tomasi Ye̱su̱ ne, “Manyi iróng ka̱gga̱yya̱ nginti okkoye i̱nna̱ ko̱, ka̱gga̱yya̱
         wo̱ye̱ gool ku̱?”6O̱bo̱de̱k zin Ye̱su̱ nonno, izek ne, “Ke̱e̱ni̱ anna eliya gool, kar bo̱do̱k kize zoz
         wa een de̱de̱, kar bo̱do̱k kize ruget. Iróng e̱e̱ti̱ imma a̱kku̱nna̱k Baba ming iróng
         iyok ngatinanni. 7Ming a̱gga̱yya̱ng, a̱gga̱yyu̱ Baba bu̱k. Akane i̱yo̱ko̱ niko kuk, a̱gga̱yyu̱ nonno
         kar bo̱do̱k icinntu nonno bu̱k.”8Izek zin Vilipi nonno ne, “Manyi, ye̱le̱kke̱t Be̱e̱ti̱nna̱ kicinnta kar kubunna niko.”9O̱bo̱de̱k Ye̱su̱ nonno, a̱nne̱k ne, “Vilip, kabak nga̱to̱de̱ e̱rki̱nya̱ cik meelek,
         iróng i̱nna̱ a̱gga̱ya̱n? Ming icinna e̱e̱ti̱ imma annita, ogon niko icin enne Baba
         bu̱k.” Kar bo̱do̱k kize ne, “Nya ci azi i̱nna̱ ne, ‘Ye̱le̱kke̱t Baba ko̱’? 10Vilip iróng i̱nna̱ elemna a̱tu̱ zoz ci azi ne kaave anna ngati Baba, okko Baba aave
         ngatinanni? Okko zoz ci ka̱du̱wa̱ki̱ ko̱ iróng ci kocoma anna, a̱kku̱ doize ci Baba
         ci abak ngatinanni ko̱ ci ogon li̱ngli̱ngo̱n cinne. 11U̱tu̱yya̱ng annit ming ka̱nne̱kku̱ng ne kodowina anna ki Baba; icima u̱tu̱we̱t kaal
         ne̱k a̱vu̱la̱ kogonni anna ko̱. 12Ka̱du̱wa̱kku̱ng zoz wa een de̱de̱, ming a̱tu̱ya̱ e̱e̱ti̱ imma annita, ogon atin enne
         bu̱k kaal cik kogonni anna ko̱. Ogon atin enne kaal cik a̱ddi̱ki̱re̱ kommog ne̱ko̱,
         ma̱rri̱t anna kokko ngati Baba. 13Ka̱a̱nyu̱ng atin kaal cik a̱jji̱nnu̱ niga zare cigannik, kar anna Ngerinne kanyik
         zar cik Baba ku̱bu̱lte̱. 14Ming a̱jji̱nnu̱ gi̱i̱ imma zare cigannik, ka̱a̱nyu̱ng anna.”U̱du̱wa̱ Ye̱su̱ we̱t ci a̱kku̱nne̱ Vongizi ci A̱li̱le̱15Izek zin bo̱do̱k Ye̱su̱ nogo ne, “Ming irezang niga annit, elemnyyu zoz ci ka̱du̱wa̱
         anna. 16Ka̱jji̱nni̱ atin anna Baba kar ka̱a̱nyu̱ng De̱me̱zo̱i̱t kar ka̱vvu̱ ki i̱ge̱t udut.
         17Een zin neci Vongiz wa een de̱de̱. Iróng zin ol cik lo̱o̱tu̱ elemi nonno eci nege
         iróng acin icima a̱gga̱ nonno. A̱gga̱yyu̱ zin abarik niga nonno ma̱rri̱t ming abakku
         bu̱k, kar zin atin ka̱vvu̱ zi̱nze̱tti̱nne̱ cuggo̱k.”18Emena Ye̱su̱ zoza dee, kar kizek nogo ne, “Iróng atin kungnekkung do̱ kar izet bo̱yyo̱k,
         kokko atin kobodakkung. 19Iróng atin ol cik lo̱o̱tu̱ acinna annit arrak do̱yo̱i̱t, acinnang abarik atin niga
         do̱. Ma̱rri̱t ming kuruga bo̱do̱k anna, arugnu atin niga bu̱k. 20A̱gga̱yyu̱ atin niga wazin neci ming kodowina anna ki Baba, kar zin bo̱do̱k niga o̱do̱ye̱
         ki annita. 21Ming a̱gga̱m e̱e̱ti̱ zoz cinanni, kar zin bo̱do̱k kuzute lo̱ti̱nno̱k ne̱ke̱, ireza
         e̱e̱ti̱ neci annita. Irez atin Baba e̱e̱t neci ireza annit ke̱, kar zin bo̱do̱k anna
         kirez nonno kar zin ki̱ye̱le̱k ele ka̱gga̱wa̱n.”22Ize zin bo̱do̱k Judasi ne, amire zin iróng een Judas Iskariyot bali utene Ye̱su̱ ke̱,
         “Manyi, nya i̱nna̱ ming orongi ye̱le̱kke̱t agit do̱ ele iróng orongi ye̱le̱k ol cik
         lo̱o̱tu̱ ko̱?”23O̱bo̱de̱k Ye̱su̱ nogo a̱nne̱k ne, “Ming ireza e̱e̱ti̱ imma annita, elemi wo̱ye̱ enne
         de̱mzi̱ne̱t cinanni. Okko atin Baba irez nonno, kar zin naga ki̱vi̱ta̱ha̱ nonno, kar
         koot kidimanta ce̱e̱z wanna̱ng, kar kabakta ki e̱e̱t neci. 24Ming iróng e̱e̱ti̱ imma elemnya annita, iróng irez de̱mzi̱ne̱t cinanni. Imma zoz ci
         aziknnu ko̱, iróng een zoz cinanni, een zoz necu ci Baba wa i̱tto̱na̱na̱ annita.25“Ka̱du̱wa̱kku̱ng zin zo̱zzo̱k ne̱ko̱ ngati ngen karumzene anna ki i̱ge̱ta̱ ko̱. 26Okko abarik atin De̱me̱zo̱i̱ti̱ wa een Vongiz ci A̱li̱le̱, wa atin i̱tto̱na̱ Baba
         zare cigannik, edemezung kaal do̱o̱k kar zin ki̱no̱na̱u̱ng kaal balik ku̱du̱wa̱u̱ng
         anna ke̱. 27Kungnekkung zin i̱yo̱ko̱ gano wananni kar a̱vvu̱te̱ labak. Iróng zin ka̱a̱nyu̱ng gano
         go̱o̱le̱ wagon anyike olli lo̱o̱tu̱ ol ko̱, ma anyikku zi̱nze̱tti̱ ku̱u̱ce̱t kar zin
         o̱to̱ngo̱o̱ltte̱ lo̱o̱c.28“Izekttang wanai ming ka̱nne̱kku̱ng ne ‘Kokko anna izong kar zin kuk kobodaung.’ Ming
         irezang niga annit a̱gga̱yyu̱ niko ming kokko ngati Baba, ma̱rri̱t Baba ming a̱ddi̱ki̱re̱
         ngatinanni. 29Ka̱du̱wa̱kku̱ng zin kaal ne̱ko̱ i̱yo̱ko̱ ming ngen ka̱gga̱me̱, ming ka̱gga̱me̱, ovvo
         atin a̱tu̱yya̱ng. 30Iróng ngen kozozi u̱u̱mu̱c, i̱ki̱ya̱ ngerrti lo̱rye̱nto̱ wa een alaan ci lo̱o̱tu̱.
         Iróng anyak komiz ci ommogja annita, 31abunna zin ming a̱gga̱ ol cik lo̱o̱ta̱ ko̱ ming kirezi anna Baba, kar bo̱do̱k ku̱tu̱gu̱
         kaal wak i̱lo̱ti̱ka̱ Baba ku̱tu̱gu̱.“I̱vi̱ta̱ i̱yo̱ko̱ niko, kotozzo zin naga.

Ogon Ye̱su̱ ki keet ci anyak alawo1“Kogonni anna ki keet wa een de̱de̱,+ kar Baba kize manyi keet. 2Aizek enne alawo wak iróng a̱a̱ri̱ o̱ya̱u̱ tu̱, imma alawo wak a̱a̱ri̱, a̱vi̱l kar
         ki̱bbi̱re̱to̱ ju̱rru̱m. 3Ubunntau zin niga zo̱ze̱ bali ku̱du̱wa̱u̱ng anna ke̱. 4Ka̱vvu̱t ki annit nga̱to̱de̱ ko̱do̱ye̱ kiwagon keet ki alawo. Iróng wo̱ye̱ alawoci
         a̱bbi̱rna̱ o̱ya̱u̱ enne do̱ ming iróng arumze ki keet ele kodowe. Iróng wo̱ye̱ niga
         do̱ ogonnu gi̱i̱ imma ming iróng karumze ki annita. 5“Ke̱e̱ni̱ anna keet, e̱e̱ggi̱nnu̱ niga alawo. Ming karumena anna ki e̱e̱t ko̱do̱ye̱wa̱,
         a̱bbi̱rna̱ e̱e̱ti̱ neci o̱ya̱u̱ cik meelek ju̱rru̱m. A̱zze̱ wo̱ye̱ gi̱i̱ ci ogonnu
         niga do̱ to ming iróng karumze ko̱do̱ye̱. 6Ming iróng e̱e̱ti̱ imma arumonika annit, ogon enne ki alawoci ci u̱ju̱ko̱zi̱k tu̱
         kar zin kodok. Idimttai alawo ne̱ko̱, u̱lu̱to̱zi̱k kar zin kutuzze gwo̱o̱ya̱. 7Ming karume ko̱do̱ye̱ kar zin niga u̱zu̱tte̱ zoz cinanni, i̱jji̱nne̱t gi̱i̱ ci ette
         orongnyu niga kar Ta̱mu̱ta̱dde̱n ka̱a̱nyu̱ng. 8Abunna ming ogonnu ki alawo cik a̱bbi̱rna̱ o̱ya̱u̱ cik meelek, kar izet nuyak cigannik,
         kar zara cik Baba ki̱di̱ngdi̱nga̱nte̱.9“Ki i̱yo̱ko̱ ming ireza Baba annit ko̱, kirezzung anna i̱ge̱t bu̱k, iraktek zin rezinte
         cinanni. 10Ming azunnu niga lo̱ti̱nno̱k cigannik, odokta niga bu̱k rezinte cinanni, ki i̱yo̱ko̱
         ming kazunne anna lo̱ti̱nno̱k wak Baba kar zin kodowa rezinte wainne ko̱. 11Ku̱du̱wa̱u̱ng ri̱t ba̱li̱ye̱ anna i̱ge̱t zoz cu kar talninet cinanni ka̱vvu̱ ngatinno̱ng,
         kar talninet cinno̱ng ki̱ddi̱ki̱r. 12Zoz zin cinanni ki̱lo̱tu̱ng icu: Irezto e̱le̱tti̱ ki baling kirezzung anna i̱ge̱t
         ke̱. 13I̱llo̱i̱ rezinet ci ommog wa a̱da̱kne̱ e̱e̱ti̱ imma ngati gonogginnu. 14Ming ogonnu lo̱ti̱nno̱k cik ka̱du̱wa̱kku̱ng anna ko̱, izetu niga gonogga de̱de̱. 15Iróng bo̱do̱k anna kawuyyung izet du̱cca̱k, eci du̱ca̱i̱ti̱ iróng a̱gga̱ li̱ngli̱ngo̱n
         ci ogon ddi̱ki̱ryo̱i̱ti̱ cinne. Kawuyyung abarik anna i̱ge̱t izet gonogga, eci kedemezung
         kaal do̱o̱k wak kedemeza anna ngati Baba. 16Iróng zin een i̱ge̱t cik ahalanang annita, annit abarik ci kahalannung i̱ge̱ta̱ kar
         zin ka̱a̱nyu̱ng li̱ngli̱ngo̱n ci ovvo a̱bbi̱rnu̱ kiwagon o̱ya̱u̱ cik ovvo abak udut.
         Kar zin Baba ka̱a̱nyu̱ng kaal cik wo̱ye̱ a̱jji̱nnu̱ niga zare cigannik. 17Ki̱lo̱ti̱kku̱ng zin i̱yo̱ko̱ zoz ci ka̱nne̱kku̱ng ne, irezto e̱le̱tti̱.Amarine ol cik lo̱o̱tu̱ nuyak18“Ming amarinnung ol cik lo̱o̱tu̱, a̱gga̱c niga ming amarinna nege annita oowa. 19Ming e̱e̱ggi̱nnu̱ niga ol cik lo̱o̱tu̱, irezung ol cik lo̱o̱tu̱ kiwagon ming irez
         ol wagge̱k lo̱o̱tu̱ ogon kaal cik gerzek. Iróng niga e̱e̱ggi̱nnu̱ olli lo̱o̱tu̱, katahalaung
         zin anna i̱ge̱t kar u̱tu̱gu̱z kaal cik ogon ol cik Ta̱mu̱ta̱dde̱no̱ iróng bo̱do̱k
         ngen ogonnu kaal cik gerzek ogon ol wak lo̱o̱tu̱. Zoz zin ci amarinnung ol cik lo̱o̱tu̱
         ko̱ nenen necu. 20A̱a̱dda̱ zoz bali ku̱du̱wa̱u̱ng ke̱. I̱llo̱i̱ du̱ca̱i̱t ci a̱ddi̱ki̱re̱ ngati ddi̱ki̱ryo̱i̱t
         cinne.- Ming a̱gi̱dda̱ nege annit, a̱gi̱ddu̱ng atin nege i̱ge̱t bu̱k. Ming o̱ngo̱o̱le̱ nege
         de̱mzi̱ne̱t cinanni, o̱ngo̱o̱le̱ atin nege de̱mzi̱ne̱t cunno̱ng bu̱k. 21Ogonekku̱ng atin i̱ge̱t kaal cik gerzek eci a̱tu̱yyu̱ niga zar cigannik, iróng bo̱do̱k
         nege a̱gga̱ e̱e̱t wa i̱tto̱na̱na̱ annita. 22Wo̱ye̱ da̱ ming iróng anna ka̱kku̱ni̱ ki̱ki̱ya̱ ku̱du̱wa̱k nogo ba̱ci̱nno̱k cigge̱k
         mu̱nye̱nu̱, iróng wo̱ye̱ da̱ nege a̱gga̱ ming anyak mu̱nye̱n. Iróng zin ngen alit
         ba̱ci̱nno̱k cigge̱k mu̱nye̱nu̱. 23Ming amarinna e̱e̱ti̱ annit, amarine e̱e̱ti̱ neci Baba bu̱k. 24Ming ngen anna ku̱tu̱gu̱ kaal wak a̱vu̱la̱ ngen e̱e̱ti̱ imma ku̱tu̱gu̱ ke̱ orgene
         cinne̱ng, iróng wo̱ye̱ da̱ nege a̱gga̱ ming anyak nege mu̱nye̱n. Ma̱i̱je̱ i̱yo̱ko̱
         icinnet kaal cik a̱vu̱la̱, kar abarik amartoya annit ki Baba bu̱k. 25Ogone zoz necu kar zoz bali e̱he̱rye̱ lo̱ti̱nno̱we̱ ke̱ kakat mo̱o̱le̱t: ‘Amartoya
         nege annit gaganiko.’-26“Ming i̱ki̱ya̱ De̱me̱zo̱i̱ti̱ wa atin ki̱tto̱na̱kku̱ng ngati Baba, een enne Vongiz
         wa een de̱de̱. Iyowa enne ngati Baba okko ibbacikung zoz ci obod ki annita. 27Ibbacit niga bu̱k zoz cinanni eci karumzene naga nginti bali meer ka̱kku̱ne̱ ke̱.”
         
            
               	Keet wa een de̱de̱: Azi Ye̱su̱ ne, ke̱e̱ni̱ enne keet ci een vi̱no̱ wa een de̱de̱, eci keet ci vi̱no̱
                     bali riil ngati olli Ya̱u̱do̱. Arir nege keet ci een vi̱no̱ ko̱, amacu o̱ya̱u̱ ciginnek
                     kize merte. Ozoz gon Ta̱mu̱ta̱dde̱n een olli Ya̱u̱do̱ keet ci vi̱no̱ riili, wak orong
                     enne abunna ming a̱bbi̱rna̱ o̱ya̱u̱ cik abunna. IkebCaliwon 80:8-16; Isaya 5:1-7; Jeremiah 2:21; Ma̱te̱yo̱ 21:33-46; Marko 12:1-12; Lu̱ka̱
                     20:9-19.

               	15:20 Jon 13:16

               	15:25 Caliwon 35:19; Caliwon 69:4

1Kar zin Ye̱su̱ kizek nogo ne, “Ku̱du̱wa̱u̱ng ba̱li̱ye̱ anna i̱ge̱t no̱ngi̱tto̱n ne̱ko̱
         gerza ming a̱ti̱kku̱ tu̱. 2Ovvo atin ol ottokung Ce̱e̱ze̱ wa Lawinto. I̱ki̱ya̱ i̱i̱ de̱de̱ ci okko gon e̱e̱ti̱
         ci a̱ru̱kku̱ng a̱da̱i̱to̱ ngati i̱no̱ne̱ azi ne ka̱li̱ngli̱ngo̱ni̱k Ta̱mu̱ta̱dde̱n.
         3Ogonekku̱ng atin kaal ne̱ko̱ eci nege iróng a̱gga̱ Baba, iróng a̱gga̱ya̱ annit bu̱k.
         4Ka̱du̱wa̱kku̱ng zoz cu eci ming i̱ki̱ya̱ i̱i̱te̱ni̱ neci, ovvo atin a̱a̱da̱nnu̱ zoz
         bali ku̱du̱wa̱kku̱ng ke̱. Iróng arrak ba̱li̱ye̱ ka̱du̱wa̱kku̱ng zoz cu oowa ma̱rri̱t
         ba̱li̱ye̱ ming ngen kaavtte bu̱k.”Li̱ngli̱ngo̱n ci Vongiz ci A̱li̱le̱5“I̱yo̱ko̱ kokko anna ngati e̱e̱t bali i̱tto̱na̱na̱ annit ke̱, i̱llo̱i̱ zin rok e̱e̱t
         imma ngatinno̱ng ci a̱jji̱nna̱ annita, ‘Okko i̱nna̱ nga?’ 6Omozinnu i̱yo̱ko̱ niga ma̱rri̱t anna ming ku̱du̱wa̱u̱ng no̱ngi̱tto̱n ne̱ko̱. 7Ka̱du̱wa̱kku̱ng zin zoz wa een de̱de̱, abunna abarik ming kokko anna kar niga ubunntta.
         Kokko abarik anna kar kuk ki̱tto̱na̱kku̱ng De̱me̱zo̱i̱t kar ki̱ti̱ri̱zzu̱ng. 8Ming uk i̱ki̱ya̱ De̱me̱zo̱i̱ti̱ neci, okko atin ovoca ol wak lo̱o̱tu̱ ogon mu̱nye̱n,
         okko atin a̱du̱wa̱ gool ci abunna orong Ta̱mu̱ta̱dde̱n ol kabakte ki te̱di̱ne̱t lo̱ki̱ko̱
         cik olli lo̱o̱tu̱. 9I̱yo̱ko̱ zin i̱ye̱le̱k atin De̱me̱zo̱i̱ti̱ nogo u̱tu̱gu̱zzo̱ nege mu̱nye̱n ma̱rri̱t
         ming iróng a̱tu̱yya̱ng; 10i̱ye̱le̱k atin De̱me̱zo̱i̱ti̱ nogo bunnat ci Ta̱mu̱ta̱dde̱no̱ a̱kku̱ go̱o̱le̱ ci kokkoye
         anna ngati Baba kar zin bo̱do̱k atin iróng ngen acinnang udut. 11I̱ye̱le̱k atin De̱me̱zo̱i̱ti̱ nogo zoz ci lo̱ki̱ko̱ ci etteddek Ta̱mu̱ta̱dde̱n alaan
         ci kuulou wa lo̱o̱c cu.12“Kanyai de̱mzi̱ne̱t cik meelek korongi ku̱du̱wa̱u̱ng, abarik bong wo̱ye̱ iróng ngen
         azunnu do̱o̱k. 13Ming i̱ki̱ya̱ De̱me̱zo̱i̱ti̱ ci een Vongiz wa een de̱de̱, okko atin i̱ye̱le̱kku̱ng
         de̱mzi̱ne̱t wak e̱e̱ggi̱n de̱de̱. Iróng atin zoz ci okko enne a̱du̱wa̱ ko̱ een zoz
         cinne, a̱du̱wa̱kku̱ng atin zoz ci izik enne, kar zin atin ku̱du̱wa̱u̱ng gi̱i̱ ci atin
         okko a̱kku̱. 14Okko atin a̱di̱ngdi̱nga̱n zar cigannik ngati a̱du̱wa̱kku̱ng kaal wak ke̱de̱me̱zi̱
         anna a̱gga̱c. 15Kodowina anna ki Baba, kaala ne̱ke̱ kodowina naga ke̱ do̱o̱k cigannik. Zoz zin ci
         ka̱nne̱kku̱ng ne okko atin De̱me̱zo̱i̱ti̱ adima gi̱i̱ ci een cinanni a̱a̱nyu̱ng a̱gga̱c
         ko̱ nenen.16“Kar zin arrak do̱yo̱i̱t iróng atin niga ngen acinnang, kar zin arrak do̱yo̱i̱t bo̱do̱k
         acinnang atin niga annita.”Utuhuwe u̱lu̱wa̱ ci nuyau kize talli17Ovvo nuyaha cik Ye̱su̱ uggak a̱jji̱nno̱ nege do̱ azi ne, “Nya ming azi Ye̱su̱ ne iróng
         atin arrak acinnang nginti dici, kar bo̱do̱k nginti dici icintang, ‘Eci zin anna kokko
         ngati Baba’?” 18Ngen demezyaha a̱jji̱nno̱ dee, azi ne, “Ungec ci zoz cinne ko̱, azi dim ne nya, ming
         azi ne, ‘Acinnang atin niga annit nginti dici ko̱?’ Ma iróng naga ka̱gga̱ ungec ci
         zoz neci ozoz enne ke̱.”19Oroota Ye̱su̱ zoz neci ming orong nege ki̱jji̱nne̱t nonno ungec ci zoz neci, kar zin
         Ye̱su̱ kizek nogo ne, “A̱jji̱nnu̱ niga e̱le̱tti̱ cuggo̱k zo̱ze̱ ci kazi ne, acinnang
         atin niga annit ngati dici, kar bo̱do̱k, ‘Nginti dici atin kurumte anna ki i̱ge̱ta̱’?
         20Ku̱du̱wa̱u̱ng anna i̱ge̱t zoz ci een de̱de̱, a̱lu̱yyu̱ atin niga kar bo̱do̱k atalit,
         imma olli lo̱o̱tu̱ atalne. Abalaccu atin niga oroot, abarik atin balaci cunno̱ng ukce
         kize talninet.21“Ming ukca ngaa do̱le̱c anyak u̱u̱ce̱z oroot, eci utubte nonno i̱i̱nya̱ ciginnek tuyanto,
         abarik ming okko do̱le̱c iyowa, erehek nonno u̱ce̱zi̱ abarik atalo enne eci i̱ti̱rya̱i̱
         do̱le̱c. 22Ogon zin atin bo̱do̱k ngatinno̱ng ki i̱yo̱ko̱: I̱yo̱ko̱ zin ize i̱i̱ cunno̱ng ci omozinnu
         icu, kacinnung zin atin anna i̱ge̱t bo̱do̱k kar bo̱do̱k ataltto, i̱llo̱i̱ zin e̱e̱t
         imma ci okko okkoye talinet cunno̱ng to.23“Ku̱du̱wa̱u̱ng anna i̱ge̱t zoz ci een de̱de̱, i̱i̱te̱ne̱ neci a̱zze̱ e̱e̱ti̱ imma
         ci a̱jji̱nna̱ annit gi̱i̱ imma to. A̱a̱nyu̱ng atin Baba i̱ge̱t gi̱i̱ imma ci a̱jji̱nnu̱
         niga zare cigannik. 24Imma rok i̱yo̱ko̱ ngen niga i̱jji̱nne̱t gi̱i̱ imma zare cigannik. I̱jji̱nne̱t kar
         atin niga u̱mu̱dda̱, kar bo̱do̱k atin talninet cunno̱ng ke̱le̱zzo̱.25“Ku̱du̱wa̱u̱ng anna i̱ge̱ta̱ ba̱li̱ye̱ kaal ne̱ko̱ nga̱ri̱de̱te̱, ka̱lu̱gu̱nyi̱ u̱nge̱tti̱
         cik zo̱zzo̱k ne̱ko̱ ko̱. Abarik zin atin a̱kku̱ i̱i̱te̱ni̱ ci iróng anna ngen kozozi
         nga̱ri̱de̱te̱ icima ka̱lu̱gu̱nyi̱ u̱nge̱tti̱ cik zo̱zzo̱k ne̱ke̱, abarik atin ka̱du̱wa̱kku̱ng
         i̱ge̱t zoz ci Baba go̱o̱le̱ ci voori. 26Ming i̱ki̱ya̱ i̱i̱te̱ni̱ neci, a̱jji̱nnu̱ atin niga Baba kaal cik meelek zare cigannik.
         Iróng anna kazi ne, ka̱jji̱nni̱ atin anna Baba ngatinno̱ng. 27Irezung Baba enne eliya i̱ge̱ta̱, eci irezttang niga annita, kar zin bo̱do̱k elemttang
         annita, eci anna ka̱kku̱ni̱ ngati Ta̱mu̱ta̱dde̱no̱. 28Ka̱kku̱ni̱ anna ngati Baba ka̱kku̱na̱k lo̱o̱c, abarik zin i̱yo̱ko̱ kutungeya lo̱o̱c
         ki̱mi̱re̱ kuwa ngati Baba.”29Ovvo zin nuyaha cik Ye̱su̱ a̱nne̱k nonno ne, “I̱yo̱ko̱, iróng i̱nna̱ ngen ozozi nga̱ri̱de̱te̱
         ki ba̱li̱ye̱. Abarik ozozi zoz kubunna, ilemi zin zo̱zzo̱k u̱nge̱tti̱ ju̱rru̱m kubunnta
         kizikta naga bu̱k. 30Ka̱gga̱yya̱ i̱yo̱ko̱ ming a̱gga̱ i̱nna̱ kaal do̱o̱k kar bo̱do̱k iróng kanyak ji̱ne̱ne̱t
         imma ci ka̱jji̱nni̱ i̱nne̱ta̱. Aanyyet zoz necu agita kelemtta de̱de̱ ming a̱kku̱nni̱
         i̱nna̱ ngati Ta̱mu̱ta̱dde̱no̱.”31O̱bo̱de̱k Ye̱su̱ nogo a̱nne̱k ne, “Ovvo niga elemnyang bali vu̱rrta̱. 32Abarik a̱kku̱ i̱i̱, i̱ki̱ya̱ de̱de̱, utube, ovvo atin niga azaninnu, ngen ngene ce̱e̱ze̱
         cinne. Ungnekkang atin annit do̱. Iróng zin anna kaave do̱, eci anna karumena ki Baba
         bu̱k.”33“Ku̱du̱wa̱u̱ng anna i̱ge̱t kaal ne̱ko̱, kar anyait gano ngatinanni. Anyakku atin no̱ngi̱tto̱n
         lo̱o̱ce̱ cu. Abarik inimet zin, kommoga anna no̱ngi̱tto̱n cik lo̱o̱tu̱.”

Alaye Ye̱su̱1Baling u̱du̱wa̱ Ye̱su̱ zoz necu, icin ta̱mu̱-keng kar kalawo, ize ne:“Baba, i̱ki̱ya̱ i̱i̱te̱ni̱ wa ovvo ol ododoya annit ta̱la̱ke̱ca̱, kar ku̱bu̱lte̱ zara
         cik Ngerunne kar zin bo̱do̱k Ngerunne kanyik zar cigunnek ku̱bu̱lte̱. 2Aanya ba̱li̱ye̱ i̱nna̱ annit komiz ci kar ka̱gga̱me̱ ol do̱o̱k, kar zin bo̱do̱k kanyik
         anna ol ne̱ke̱ ruget wa aave udut bali aanya i̱nna̱ ke̱. 3A̱gga̱yi̱ atin nege i̱nne̱t rugete wa aave udut, ize Ta̱mu̱ta̱dde̱n wa een de̱de̱
         kar zin bo̱do̱k ka̱gga̱yya̱ annit Ye̱su̱ Ki̱ri̱sto̱ wa bali i̱tto̱na̱i̱ ke̱ nenen
         necu. 4Kanyiya zar cigunnek ku̱bu̱lte̱ lo̱o̱ta̱ ngati kedecai li̱ngli̱ngo̱n bali aanya i̱nna̱
         ku̱tu̱gu̱ ke̱. 5I̱yo̱ko̱ zin Baba, anyik zar cigannik ku̱bu̱lte̱ ngu̱me̱ cunne bu̱le̱nte̱ bali kanyak
         ki i̱nne̱ta̱ la̱du̱n baling ngen keteehenye looci ke̱.Alawonik Ye̱su̱ nuyak waginnek6“I̱yo̱ko̱ zin ki̱ye̱le̱ya̱ ol balik aanya i̱nna̱ annit lo̱o̱ta̱ ke̱ ka̱gga̱yi̱ i̱nne̱t
         ju̱rru̱m. E̱e̱ggi̱n ba̱li̱ye̱ nege ol cigunnek kar zin i̱nna̱ inya annita, o̱to̱ngo̱o̱ltte̱
         zin nege kaal cik edemezi i̱nna̱. 7A̱gga̱c i̱yo̱ko̱ kaal cik aanya i̱nna̱ annit ko̱ do̱o̱k, ming e̱e̱ggi̱n kaal cigunnek.
         8Ku̱du̱wa̱ha̱ nogo zo̱zzo̱k balik a̱du̱wa̱ka̱ i̱nna̱ annit ke̱, ma̱i̱je̱ nege elemtta
         no̱ngi̱tto̱n ne̱ke̱. A̱gga̱c nege la̱du̱n ka̱kku̱ni̱ anna ngatunne, kar zin ku̱tu̱we̱t
         ming een i̱nne̱t ci i̱tto̱na̱na̱n. 9Kalawonik anna nogo, iróng kalawonik ol wak iróng a̱tu̱we̱, kalawonik ol wak aanya
         i̱nna̱ annita do̱, ma̱rri̱t nege ming izeto ol cigunnek. 10E̱e̱ggi̱n ol cik kanyai anna ko̱ do̱o̱k cigunnek, ovvo ne̱k anyai i̱nna̱ ko̱ do̱o̱k
         cigannik. A̱bu̱le̱ zin zara cigannik zo̱ze̱ necu. 11I̱yo̱ko̱ zin kobodaki i̱nne̱t ta̱mu̱-kenga, ngen zin ol wak a̱tu̱we̱ irahek lo̱o̱ta̱.
         Baba wa A̱li̱le̱, zuute nogo zare wagunnek a̱di̱ngdi̱nge̱, zar balik akanneka i̱nna̱
         annit ke̱, kar ko̱do̱ye̱ nege, ki i̱yo̱ko̱ anna ki i̱nne̱ta̱. 12Baling ngen kaavtiya bu̱k, kebei ba̱li̱ye̱ nogo doize bali aanya ke̱. Ngen zin e̱e̱ti̱
         imma ngatinne̱ng ki̱zzi̱, kize Judas do̱ bali u̱du̱ya̱i̱ kize gerza ci atin edez Ta̱mu̱ta̱dde̱n
         nonno, kar zoz cu kakat mo̱o̱le̱t Warage ci Ta̱mu̱ta̱dde̱no̱.13“Kobodaki i̱nne̱t ta̱mu̱-kenga, ku̱du̱wa̱ha̱ ba̱li̱ye̱ kaal ne̱ke̱ baling ngen kaavtiya
         ki nogo bu̱k lo̱o̱ta̱, kar demezyaha cigannik katalto oroot ngatinanni. 14Ku̱du̱wa̱ha̱ nogo zoz cunne abarik zin ol wak iróng a̱tu̱we̱ lo̱o̱ta̱ ngatu, amartoi
         nogo, ma̱rri̱t nege e̱e̱ggi̱n ol wak a̱tu̱we̱, iróng ngen e̱e̱ggi̱n olli lo̱o̱tu̱,
         ki i̱yo̱ko̱ anna ming iróng ngen ke̱e̱ni̱ ci lo̱o̱tu̱ ko̱. 15Iróng zin i̱yo̱ko̱ kalayi kar eenyek demezyak wagannik lo̱o̱ta̱ ngatu, abarik kalayi
         kar zuute nogo lo̱rye̱nta̱. 16Iróng bo̱do̱k nege ngen e̱e̱ggi̱n olli lo̱o̱tu̱ ki i̱yo̱ko̱ anna ming iróng ngen ke̱e̱ni̱
         e̱e̱t ci lo̱o̱tu̱ ko̱. 17Anyik nogo ka̱vvu̱to̱ do̱ ki̱li̱le̱c kar ke̱de̱me̱zi̱t zoz cunne wa een de̱de̱, 18ki baling i̱tto̱na̱na̱ i̱nna̱ annit lo̱o̱c ki̱ki̱ya̱ ku̱du̱wa̱k ol zoz cunne ke̱,
         ki̱tto̱nni̱ bo̱do̱k anna nogo kar koot kuwaktek ol zoz cunne lo̱o̱co̱we̱. 19Kanyiya anna ele cinanni ki̱li̱li̱ la̱du̱n, kar ki̱li̱ngli̱ngo̱zi̱k nogo, kar nege
         kabaito zo̱ze̱ ci een de̱de̱ udut.”Alawonik Ye̱su̱ ol wak a̱tu̱we̱ do̱o̱k20“Iróng lawinet cinanni een cinne̱ng do̱. Kalawonik ol ne̱k atin elemnana annita zo̱ze̱
         cinne̱ng, 21kar nege do̱o̱k kurumte ko̱do̱ye̱, Baba ki i̱yo̱ko̱ ming ko̱do̱ye̱ anna ki i̱nne̱t
         ko̱. Iróng ucca nege bu̱k o̱do̱ye̱ kar ol cik lo̱o̱tu̱ ko̱ kelemit ming een i̱nne̱t
         ci da̱ i̱tto̱na̱na̱ annit! 22Kanyiya anna nogo ki̱di̱ngdi̱nga̱ni̱t ol ki bali aanya i̱nna̱ ke̱, kar nege kizeto
         ol co̱de̱ ki i̱yo̱ko̱ ming ko̱do̱ye̱ naga ko̱. 23Ko̱do̱wi̱na̱ anna ki nogo kar zin bo̱do̱k i̱nna̱ ki annita ko̱do̱ye̱. Anyik bai nogo
         kurumte ko̱do̱ye̱ ṯok kar anyik ol wak lo̱o̱tu̱ ka̱gga̱c ming een i̱nne̱t ci i̱tto̱na̱na̱n,
         irezzit zin nogo ki bali ming irezang annit ke̱.”24“Baba, korongi ol ne̱k aanya ko̱ koot ka̱vvu̱to̱ nginati kokko kaave anna ke̱, kar
         kicinnet bu̱le̱ne̱t cinanni bali aanya i̱nna̱ ke̱ ma̱rri̱t ireza i̱nna̱ annit baling
         ngen keteehenyai looci.”25“Baba wa abunna, ming iróng ol cik lo̱o̱tu̱ a̱gga̱yi̱ i̱nne̱t nu̱nu̱n, ka̱gga̱yi̱
         anna, a̱gga̱ zin demezyaha cigannik niko ming i̱tto̱na̱na̱ i̱nna̱. 26Ku̱du̱wa̱ha̱ anna zar cigunnek nogo ka̱gga̱c, kemenna kanyik, ka̱du̱wa̱i̱ ka̱gga̱yi̱
         kar rezinet wa ireza i̱nna̱ annit ka̱vvu̱ ngatinne̱ng bu̱k kar zin anna bu̱k ko̱do̱ye̱wa̱
         ki nogo.”
         
            

         
      
   
      
         18
Ovolonge Judasi Ye̱su̱ ka̱gga̱me̱ kecebe(Ma̱te̱yo̱ 26:47-56; Marko 14:43-50; Lu̱ka̱ 22:47-53)1Baling edeca Ye̱su̱ lawinet itingazzo zin ki nuyak kar kettedit tolol ci een Kidron
         oot ti̱ti̱me̱ co̱de̱. Aave da̱ moro cidici nginati, anyak keen cik i̱ngi̱ro̱u̱+ o̱to̱ne̱ co̱de̱ ke̱; kar zin enne ki nuyak ciginnek ki̱tto̱zo̱ ngin neci.2A̱gga̱ zin da̱ Judasi bali okko ovolonge nonno ko̱ ngin neci ma̱rri̱t da̱ gon ming
         arumo Ye̱su̱ ki nuyak waginnek nginati. 3Odola Judasi ngati adawane Ye̱su̱, i̱vi̱ta̱ zin ki aciir cik Romi ki ddi̱ki̱ryyo̱k
         cik i̱tto̱na̱ alaata cik olli wawaco ki olli Varacisi. Anyak da̱ ol ne̱ke̱ urezwa
         ki ilanya ki i̱jjo̱ cik jo̱o̱ra̱k.4Baling a̱gga̱ Ye̱su̱ kaal cik ovvo i̱i̱na̱k nonno ke̱ do̱o̱k, iyok uk u̱ru̱me̱k nogo
         re̱e̱nu̱n kar zin ki̱jji̱n kizek ne, “Ngene dim ette ci orongnyu niga ko̱?”5O̱bo̱dde̱k nege nonno izettek ne, “Korongnya Ye̱su̱ wa orog wa een Nazeret.”O̱bo̱de̱k zin Ye̱su̱ nogo bo̱do̱k izek ne, “Annit nenen icu, Ye̱su̱ wa orog neci een
         Nazeret ke̱.” Abile enne Judasi bali okko ovolonge nonno ke̱ ki nogo nginati niko.
         6Baling ize Ye̱su̱ ne, “Annit nenen icu.” I̱mi̱rrte̱ ki vu̱rru̱t kar zin ku̱yu̱kte̱.7I̱jji̱n bo̱do̱k Ye̱su̱ nogo dee, izek ne, “Orongnyu dim i̱ye̱ niga ngene?”O̱bo̱dde̱k bo̱do̱k nege nonno izettek ne, “Korongnya Ye̱su̱ wa orog wa een Nazeret.”8Izek Ye̱su̱ nogo ne “Ma wanai ming ku̱du̱wa̱u̱ng kizeung ne, annit nenen icu. Ming
         orongnyang annit, aanycik zin ol ciko koot.” 9Ming i̱i̱ta̱ zoz cu kar zo̱zo̱wa̱ balik u̱du̱wa̱ enne ke̱ kakat mo̱o̱le̱t: Ize zin
         enne ne, “Ngen zin kokoloz olle balik aanya ke̱ imma, Baba.”-10Uvuca zin Si̱mo̱ne̱ Peturu nya̱tu̱ba̱t ci da̱ anyak nyakuraru kar zin ketteda itat
         ci a̱zzo̱, ci e̱e̱t wa a̱li̱ngli̱ng ki alaan ci a̱ddi̱ki̱re̱ wawaco. (Een da̱ zara
         cik du̱ca̱i̱t neci ne Malkos). 11Izek Ye̱su̱ Peturu ne, “Bilo, bodek nya̱tu̱ba̱t cunne ko̱! Azi bong i̱nna̱ ne ko̱ngo̱o̱le̱
         i̱yo̱ko̱ anna pirnanet ci aanya Baba kar kuk kipira ko̱?”O̱o̱tte̱ ol Ye̱su̱ ngati e̱e̱t ci een Annas(Ma̱te̱yo̱ 26:57-58; Marko 14:53-54; Lu̱ka̱ 22:54)12E̱ce̱bi̱t aciiri ki ddi̱ki̱ryo̱i̱t wa a̱ddi̱ki̱rne̱ aciiru+ ki lo̱ddi̱ki̱re̱ wak Ya̱u̱do̱ ke̱ Ye̱su̱. 13Anyakttak arrak e̱e̱t ci een Annas, i̱nyi̱k ci e̱e̱t ci een Kaipas. Een da̱ enne Kaipasi
         alaan ci a̱ddi̱ki̱re̱ wawaco e̱rki̱t neci. 14Kaipas ci i̱lo̱t ol ne̱k e̱e̱ggi̱n Ya̱u̱d ke̱, a̱nne̱k ne, “Abunna abarik ming a̱da̱i̱
         e̱e̱ti̱ co̱de̱ olle wak e̱e̱ggi̱n Ya̱u̱d kar kuruget ol do̱o̱k.”+Etezine Peturu Ye̱su̱(Ma̱te̱yo̱ 26:69-70; Marko 14:66-68; Lu̱ka̱ 22:55-57)15Annu da̱ Si̱mo̱ne̱ Peturu ki nuyait imma Ye̱su̱. Ma̱rri̱t baling a̱gga̱ alaani ci
         a̱ddi̱ki̱re̱ wawaco nuyait neci, i̱tto̱ enne re̱e̱nu̱n ci alaano, 16ma̱i̱je̱ Peturu erewo tatuga eci re̱e̱nu̱no̱. Uk nuyaiti neci a̱gga̱ alaan ci a̱ddi̱ki̱re̱
         wawaco ke̱ oboda, kar zin kozozik do̱le̱c ci da̱ a̱li̱ngli̱ng wazin neci, kar zin
         Peturu ki̱tto̱.17I̱jji̱n zin do̱le̱c neci tatuga ke̱ Peturu, izek ne, “Iróng i̱nna̱ e̱e̱ni̱ nuyait
         imma ci ol wak edemez Ye̱su̱ ko̱?” Obodehe Peturu nonno izek ne, “A̱zze̱ to, ka̱mi̱ri̱.”18Alali da̱ looci ba̱a̱li̱n neci oroot. Avadit da̱ du̱cca̱ha̱ ki ddi̱ki̱ryyo̱k cik a̱li̱ngli̱ng
         nginati gwo̱o̱ kar zin ka̱vvu̱tte̱k. A̱vi̱k Peturu gwo̱o̱ neci bu̱k.I̱jji̱n alaani ci a̱ddi̱ki̱re̱ wawaco Ye̱su̱(Ma̱te̱yo̱ 26:59-66; Marko 14:55-64; Lu̱ka̱ 22:66-71)19I̱jji̱n zin alaani ci a̱ddi̱ki̱re̱ wawaco ko̱ Ye̱su̱ kaal cik obod ki nuyak cik edemez
         enne ko̱ ki kaal cik obod ki de̱mzi̱ne̱t cinne. 20Obodehe Ye̱su̱ nonno izek ne, “Kozozi gon zoz cinanni kiziyet ol do̱o̱k i̱i̱wa̱ labak,
         kar zin gon kedemez ol Ce̱e̱ze̱ wa Ta̱mu̱ta̱dde̱no̱ ki Ce̱e̱zi̱nne̱ wak Lawinto wak
         gon alutene olli Ya̱u̱do̱ nga̱to̱de̱. A̱zze̱ zoz ci ka̱du̱wa̱ lo̱mu̱k to. 21A̱jji̱nna̱ i̱ye̱ annit a̱jji̱na̱ka̱ nya? Ji̱n ol ne̱k gon azikna annit ming kedemze,
         a̱gga̱ ri̱t nege zoz ci ku̱du̱wa̱.”22Baling u̱du̱wa̱ Ye̱su̱ zoz necu, apan e̱e̱ti̱ imma ci ojongzo ki Ye̱su̱ nonno ngu̱m
         eliya, kar zin ku̱cu̱b kizek ne, “Gool ci ozozike i̱nna̱ alaan ci a̱ddi̱ki̱re̱ wawaco
         necu?”23Obodehe Ye̱su̱ nonno izek ne, “Ming ku̱du̱wa̱ ette zoz ci gerze, du̱wa̱ da̱ zoz neci,
         baling ku̱du̱wa̱ zoz ci zin een de̱de̱, apana zin gaganiko nya?”24I̱tto̱ni̱k zin bo̱do̱k e̱e̱ti̱ ci een Annas Ye̱su̱ kuk ngati ngen e̱ce̱bi̱ne̱ niko
         kuk ngati alaan ci a̱ddi̱ki̱re̱ wawaco Kaipas.Etezoi bo̱do̱k Peturu Ye̱su̱ kize lak i̱i̱yo̱(Ma̱te̱yo̱ 26:71-75; Marko 14:69-72; Lu̱ka̱ 22:58-62)25Baling ngen Si̱mo̱ne̱ Peturu a̱vi̱k gwo̱o̱, i̱jji̱n bo̱do̱k e̱e̱ti̱ imma nonno, izek
         ne, “Iróng i̱ye̱ i̱nna̱ bu̱k e̱e̱ni̱ nuyait imma olle wak gon edemez enne ko̱?”Imma Peturu ize ne, “Ka̱mi̱ri̱.”26Een da̱ du̱ca̱i̱ti̱ ci alaan ci a̱ddi̱ki̱re̱ wawaco Kaipas ko̱ boorit ci e̱e̱t bali
         etteda Peturu itat ke̱, adangek nonno zoz dee, izek ne, “Iróng i̱ye̱ ba̱li̱ye̱ anna
         kicini i̱nne̱t ming orkoryyu ki Ye̱su̱ aratawe ci i̱ngi̱ro̱u̱?” 27Etezo bo̱do̱k Peturu dee, ma̱i̱je̱ tuulici ogowa.Ibil Ye̱su̱ lo̱ki̱ko̱ ngati alaan ci een Pilato(Ma̱te̱yo̱ 27:1-2,11-14; Marko 15:1-5; Lu̱ka̱ 23:1-5)28I̱nya̱ma̱ni̱t zin ol cik e̱e̱ggi̱n Ya̱u̱d Ye̱su̱ ce̱e̱ze̱ ci Kaipasi o̱o̱tte̱ ngati
         ddi̱ki̱ryo̱i̱t ci gaala cik Romi. Aala da̱ looci, kar zin ol cik e̱e̱ggi̱n Ya̱u̱d
         iróng orong ku̱tu̱lle̱t e̱le̱tti̱ ngati i̱zo̱we̱ orog ci e̱e̱t neci. Orong da̱ nege
         kar kadait I̱i̱te̱n wa Va̱rda̱ngi̱nto̱. 29Iyowak zin Pilato nogo reena, kar zin kizek ne, “Abac ette e̱e̱ti̱ cu zoz ci azi ne?”30O̱bo̱dde̱k zin nege Pilato izettek ne, “Wo̱ye̱ ette ming iróng e̱e̱ti̱ cu een mu̱ju̱l,
         iróng wo̱ye̱ kanyahakin.”31Izek Pilato ne, “O̱o̱tte̱ kar oot etteddek ba̱ci̱ cinne go̱o̱le̱ ci lo̱ti̱nno̱k cuggo̱k
         e̱le̱tti̱ne̱.”O̱bo̱dde̱k ol ne̱k e̱e̱ggi̱n Ya̱u̱d ke̱ nonno izettek ne, “Iróng naga kanyaka komiz
         ci wo̱ye̱ kettedika e̱e̱t imma daiz.”32I̱i̱na̱ zoz necu ki i̱yo̱ko̱ kar ki̱ye̱la̱i̱ zoz wa ozoze Ye̱su̱ gool ci okko enne
         a̱da̱kne̱.33I̱tto̱ zin Pilato ce̱e̱z to, kar zin kutu Ye̱su̱ bu̱k kuk ki̱jji̱n kizek ne, “E̱e̱ni̱
         i̱nna̱ de̱de̱ alaan ci Ya̱u̱do̱?”34I̱jji̱n bo̱do̱k Ye̱su̱ nonno izek ne, “A̱kku̱ zoz cu zinine cunne yo, icima u̱du̱kta̱i̱
         da̱ ette ol uggak zoz ci obod ki annita?”35O̱bo̱de̱k zin Pilato nonno, izek ne, “Iróng anna ke̱e̱ni̱ Ya̱u̱de̱ni̱t? Ol wagunnek
         e̱le̱tti̱ ki alaat cik olli wawaco cik anyahanni i̱nne̱t rok annita. Abacu ette i̱nna̱
         zoz ci azi ne?”36Izek zin Ye̱su̱ Pilato ne, “Iróng alaanzet cinanni een ci lo̱o̱c cu, wo̱ye̱ ette ming
         kize anna alaan ci lo̱o̱tu̱, oorto wo̱ye̱ ette du̱cca̱ha̱ cigannik ki ol balik e̱e̱ggi̱n
         Ya̱u̱d a̱gga̱mnya̱ annit ke̱. Imma zin i̱yo̱ko̱ iróng alaanzet cinanni een ci lo̱o̱c
         cu.”37Izek Pilato nonno ne, “E̱e̱ni̱ zin ette i̱nna̱ alaan?”Obodehe zin Ye̱su̱ nonno izek ne, “Ilemi i̱nna̱ ming azi ne ke̱e̱ni̱ anna alaan ko̱.
         De̱de̱ ka̱ri̱ta̱i̱ zin ba̱li̱ye̱ anna zo̱ze̱ neci, kar zin zo̱ze̱ necu ki̱ki̱ya̱k
         lo̱o̱c kar abunna ming kokko ki̱ye̱le̱i̱ ol zoz wa een de̱de̱. Azikna zin ol do̱o̱k
         wak a̱gga̱ zoz wa een de̱de̱.”38I̱jji̱n zin Pilato Ye̱su̱, izek ne, “Nya ci een de̱de̱?” Kar zin kiyok kuk reena ngati
         aavtte ol cik Ya̱u̱do̱ ke̱, kar zin kize ne, “Kamuda i̱llo̱i̱ gi̱i̱ imma ci abaci
         e̱e̱ti̱ cu kar kettedek nonno lo̱ki̱ko̱.”Etteddek ol Ye̱su̱ daiz(Ma̱te̱yo̱ 27:15-31; Marko 15:6-20; Lu̱ka̱ 23:13-25)39“Azi zin keer cunno̱ng ne abunna ming koogakkung e̱e̱t co̱de̱ olle ne̱k e̱ce̱bje̱
         ke̱, ming adakku I̱i̱te̱n wa Va̱rda̱ngi̱nto̱. Orongnyang koogaung ‘alaan wanno̱ng
         olli Ya̱u̱do̱’?”40Egerenyit izeto ne, “A̱zze̱to̱, ma oogakket nonno! Oogaet abarik Barabas!” E̱ce̱bje̱
         da̱ e̱e̱ti̱ ci een Barabas ke̱ ngati aburnek gaala nong kar ki̱tto̱ zari.
         
            
               	Keet ci i̱ngi̱ro̱u̱: Biye cu, anyak keen cik meelek i̱ngi̱ro̱u̱. Okoli keet ci een i̱ngi̱ro̱c ko̱ o̱ya̱u̱
                     cik wo̱ye̱ adak ol icima amacca ol maal ci irez olli Ya̱u̱do̱ oroot ngati aahe da̱i̱ne̱t
                     icima atukule urez.

               	18:9 Jon 6:39

               	Ddi̱ki̱ryo̱i̱t wa a̱ddi̱ki̱rne̱ aciir: Een enne ddi̱ki̱ryo̱i̱t ci a̱gga̱m aciir cik e̱e̱ggi̱n i̱bbo̱ng co̱de̱.

               	Abunna abarik ming a̱da̱i̱ e̱e̱ti̱ co̱de̱ olle wak e̱e̱ggi̱n Ya̱u̱d kar kuruget ol
                     do̱o̱k: Ozoz Kaipasi zoz ci Ye̱su̱. IkebJon 11:49-50.

Ettedozik Ye̱su̱ todowinet ta̱la̱ke̱c ka̱da̱k1U̱du̱wa̱k zin Pilato ol ko̱o̱tte̱ Ye̱su̱ reena kar koot ki̱bi̱cce̱t. 2U̱lu̱cce̱t aciiri biila ku̱tu̱gu̱ ki i̱ta̱a̱ kar zin kuburucek Ye̱su̱ oo. Uburucehe
         ru̱u̱m ci een lo̱ddi̱ng+, 3kar zin kotozzo ki̱mi̱rto̱zi̱k lak cik meelek giir ngati aziwe ne, “Rug a̱vvu̱ to,
         alaan ci Ya̱u̱do̱!” Kar zin gon kapannit nonno ngu̱m.4Obodak bo̱do̱k Pilato ol ne̱k e̱e̱ggi̱n Ya̱u̱d ke̱ reena kar zin kizek ne, “Izikttang
         di̱, kanyahakung nonno re̱e̱nu̱n kar a̱gga̱c ming i̱llo̱i̱ gi̱i̱ imma ci kamuda ette
         abaci e̱e̱ti̱ cu. Kar kettedik lo̱ki̱ko̱.” 5Ma baling iyowa Ye̱su̱ re̱e̱nu̱n ngati aburce biila balik a̱lu̱ce̱ ke̱, kar bo̱do̱k
         ki̱ti̱m ru̱u̱m bali een lo̱ddi̱ng ke̱, izek Pilato nogo ne, “E̱e̱t neci nenen icu!”6Baling icinnet alaata cik olli wawaco ki lo̱ddi̱ki̱re̱ wak a̱li̱ngli̱ng ki nogo Ye̱su̱,
         egerenyit izeto ne, “Otoddoc nonno! Otodoyyek nonno ta̱la̱ke̱c!”Ma̱i̱je̱ Pilato obodehe nogo, izek ne, “O̱o̱tte̱ kar oot otoddoc, ma̱i̱je̱ anna ngen
         kumuda gi̱i̱ imma ci abaci e̱e̱ti̱ necu kar wo̱ye̱ ette kettedik nonno lo̱ki̱ko̱.”7Ommogtek olli Ya̱u̱do̱ zoz cinne̱ng, izettek zin Pilato ne, “Kanyaka naga lo̱ti̱nno̱k
         wagga̱c, azi zin lo̱ti̱nno̱wa̱ ne̱ke̱ ne, anyik nonno ka̱da̱k, ma̱rri̱t ming azi enne
         ne, ke̱e̱ni̱ Ngerrti Ta̱mu̱ta̱dde̱no̱.”8Baling izik Pilato muluk necu, o̱to̱ngo̱o̱le̱ lo̱o̱c, 9kar zin ki̱tto̱ ce̱e̱z to. Uk i̱jji̱n Ye̱su̱ izek ne, “E̱e̱ni̱ dim i̱nna̱ ci orog
         jang?” Ijjak enne Ye̱su̱ nonno li̱i̱m niko.10I̱jji̱n bo̱do̱k Pilato nonno, izek ne, “Iróng orongi zozikan, iróng i̱nna̱ a̱gga̱
         ming kanyai anna doiz ci wo̱ye̱ koogani icima kododoyi ta̱la̱ke̱ca̱?”11Obodehe Ye̱su̱ nonno, izek ne, “Ming iróng anyoniki komizi ta̱mu̱-kenga, iróng wo̱ye̱
         ette i̱nna̱ anyai komiz ngatinanni. Anyak e̱e̱ti̱ ci wanai anyahaka annit i̱nne̱t
         ko̱ mu̱nye̱n cik ommog veelek.”12Orong da̱ nginatu Pilato kooga Ye̱su̱, ma̱i̱je̱ abarik ol cik e̱e̱ggi̱n Ya̱u̱d ko̱
         egereny dee, azi ne, “Ming ooga i̱nna̱ e̱e̱t necu kuk, iróng i̱yo̱ko̱ i̱nna̱ e̱e̱ni̱
         gooni alaan ci a̱ddi̱ki̱re̱ Romi.+”13Baling izik Pilato zoz necu, anyahak Ye̱su̱ re̱e̱nu̱n kar zin enne ka̱vvu̱ lecere
         wa e̱e̱t wa etted gon lo̱ki̱ko̱ ko̱, ngati a̱gga̱ ol zare cik een bee ci derenyi a̱nne̱k
         ol cik e̱e̱ggi̱n Aramaik ne Gabbatha. 14Ize da̱ looci wazin keng ngati adiman nege da̱i̱ne̱t cik I̱i̱te̱n wa Va̱rda̱ngi̱nto̱
         biranoca. Izek zin Pilato Ya̱u̱do̱ ne “Icinnet alaan wanno̱ng icu.”15Egerenyit nege izeto ne, “Bite nonno ngati! Bite nonno ngati! Todo nonno ta̱la̱ke̱ca̱
         ka̱da̱k!”I̱jji̱n zin Pilato nogo, izek ne, “Kotoddo alaan cunno̱ng ko̱?”O̱bo̱dde̱k alaata cik olli wawaco nonno, izettek ne, “Iróng naga kanyaka alaan imma
         kize alaan ci a̱ddi̱ki̱re̱ Romi do̱ niko.”16Ma̱i̱je̱ bali vu̱rrta̱ aanyik alaani Pilato nogo Ye̱su̱ koot kotoddoc keete wa een
         ta̱la̱ke̱c.Ngin wa ododine Ye̱su̱(Ma̱te̱yo̱ 27:32-44; Marko 15:21-32; Lu̱ka̱ 23:26-43)Ebeit zin aciiri Ye̱su̱. 17Odong zin Ye̱su̱ ta̱la̱ke̱c+ neci kar kuwe ngati een zara oo ci e̱e̱t ci a̱da̱ha̱, awu ol zo̱ze̱ ci ol cik e̱e̱ggi̱n
         Aramaik a̱nne̱k ne Gologota. 18Kar zin kotoddoc nonno ki ol u̱gge̱ cik e̱e̱ggi̱n ram. Odode imma a̱tte̱ ci Ye̱su̱
         a̱zza̱, okko co̱de̱ a̱tte̱ ci angeto, kar zin Ye̱su̱ kotodowe orgena.19Eteher Pilato waraga imma izong kar zin kamadek ta̱la̱ke̱c. E̱he̱rye̱ zoz neci azi
         ne, YE̱SU̱ WA NAZERETI NECU, EEN ALAAN CI YA̱U̱DO̱. 20Ikebit ol cik meelek Ya̱u̱do̱ zoz neci e̱he̱rye̱ ke̱, ma̱rri̱t da̱ ngin neci bali
         ododine Ye̱su̱ ke̱ ming ojongzo ki Jerusalem. Kar zin bo̱do̱k zoz neci ketehere u̱tu̱ge̱tti̱ne̱
         cik ol cik e̱e̱ggi̱n Aramaik, ki Latin ki Gi̱ri̱k.21Utuburtek zin alaata cik olli wawaco Pilato nong, kar zin kizettek ne, “Nya ming eheri
         zoz ci azi ne, ‘Een enne alaan ci Ya̱u̱do̱’ Eheri weete zoz ci azi enne ne ‘Ke̱e̱ni̱
         anna alaan ci Ya̱u̱do̱.’”22Obodehe Pilato nogo, izek ne, “Ming een zoz wanai ketehera ke̱, ketehera zin.”23Baling otoddoc aciiri Ye̱su̱, idimtta ru̱u̱ma̱ni̱ ciginnek kar zin kengerit kizeto
         talena we̱c, kar ngen ngene kuuwe ciginnek kutungttek zar ru̱u̱m wa ngenyu ecito do̱
         niko. O̱o̱tte̱ ru̱u̱m neci Ye̱su̱ amalkine da̱ alulai kodowe ki̱zzi̱ rok nginti volongi
         kar wo̱ye̱ da̱ kengerte.24Izeto ne, “Gerza ming kerec naga, kovoccit abarik bibi icima wo̱ye̱ ngene ci okkoye,
         kar kicinnet i̱i̱na̱k ngene.” Kar zoz necu kakat mo̱o̱le̱t Warage ci Ta̱mu̱ta̱dde̱no̱
         ke̱, azi ne,“Engerttek ru̱u̱ma̱ni̱ cigannik e̱le̱tti̱,kar zin bo̱do̱k kovoccit bibi ci ru̱u̱ma̱ni̱ cigannik.”-Gi̱i̱ zin ci bali ogon aciiri balik odode Ye̱su̱ ke̱ necu.25Abile da̱ e̱e̱ti̱ Ye̱su̱ keete ci een ta̱la̱ke̱c abanyca ki ngooni ki Ma̱ri̱ya̱ ngaa
         ci e̱e̱t ci een zara Klopas. Abile da̱ Ma̱ri̱ya̱ Madalina bu̱k ojonun nginati ododine
         Ye̱su̱ ke̱. 26Baling icin Ye̱su̱ yaatinne ming abile ki nuyait wa irez enne ojonun, izek zin yaatinne
         ne, “Ngaa cu, een icu ngerunne.” 27Kar zin kizek nuyait neci ne, “Een enne e̱e̱tu̱nno̱ng.” Imma nginati, kar zin nuyaiti
         neci kuuwe nonno ce̱e̱za̱ bu̱k.Daiz ci Ye̱su̱(Ma̱te̱yo̱ 27:45-56; Marko 15:33-41; Lu̱ka̱ 23:44-49)28A̱gga̱ Ye̱su̱ niko ming edeccai li̱ngli̱ngo̱ni̱ cinne, kar zoz bali u̱du̱ya̱i̱ Warage
         ci Ta̱mu̱ta̱dde̱no̱ ke̱ kakat mo̱o̱le̱t, ize ne, “A̱ru̱ka̱ koor.” 29Aave da̱ uduci ci merte ci amaktali ojonun, kar zin kidimtta ru̱u̱m ocoktek merte
         neci, kar kecebtek morok ci u̱u̱ni̱ kar zin kaarttek Ye̱su̱ utug. 30Baling atar Ye̱su̱ merte neci, ize zin ne, “Edeccai.” Kar zin kuluc oo, uk zin vongizi
         cinne ngati Ta̱mu̱ta̱dde̱no̱.31Okko i̱i̱te̱ne̱ ci reng a̱kku̱ ko̱ een wazin ci ovvo ol adimana da̱i̱ne̱t cik I̱i̱te̱n
         wa Yu̱bze̱nto̱ riili. I̱jji̱nne̱t zin lo̱ddi̱ki̱re̱ cik Ya̱u̱do̱ alaan Pilato abunna
         ming etted zoz cinne kar zin nege ku̱du̱lta̱ zo̱o̱ cik daizoit cinne̱ng bak aarik
         lo̱o̱c, eci nege iróng orong e̱le̱tti̱ cigge̱k ka̱vvu̱to̱ te̱le̱cwa̱ne̱. 32I̱vi̱ta̱ zin aciiri u̱du̱le̱t zo̱o̱ cik e̱e̱t bali een oo odode ki Ye̱su̱ ke̱, kar
         bo̱do̱k ku̱du̱lle̱t zo̱o̱ cik ol ne̱ke̱ do̱o̱k. 33Baling ovvo nege a̱vvu̱na̱k Ye̱su̱, amuda a̱da̱k enne la̱du̱n, iróng zin ngen a̱du̱l
         zo̱o̱ ciginnek.34Akat zin aciiroci co̱de̱ Ye̱su̱ onyit illawa, kar zin ele cinne ketera bi̱ye̱ ki maam.
         35A̱du̱wa̱ e̱e̱ti̱ bali icin ke̱ zoz necu een de̱de̱, a̱du̱wa̱ enne niko abunna ka̱tu̱we̱
         naga bu̱k. 36I̱i̱na̱ kaala ne̱ko̱ kar zoz bali e̱he̱rye̱ Warage ci Ta̱mu̱ta̱dde̱no̱ ke̱ kakat mo̱o̱le̱t,
         azi ne, “Iróng atin emmeni cinne co̱de̱ a̱du̱le̱ udut.”-37Azi bo̱do̱k zoz imma Warage ci Ta̱mu̱ta̱dde̱no̱ ne, “Acin atin nege e̱e̱t bali akati
         nege onyit illawa ke̱.”-Gool ci adawe ol Ye̱su̱(Ma̱te̱yo̱ 27:57-61; Marko 15:42-47; Lu̱ka̱ 23:50-56)38I̱jji̱n zin bali vu̱rrta̱ Yosevo ci orog ci een Arimatiya Pilato kar kanyik nonno
         Ye̱su̱ kar kuk ka̱da̱. Een da̱ Yosevo nuyait ci Ye̱su̱ lo̱mu̱k ma̱rri̱t ming o̱ngo̱o̱le̱
         enne ol cik Ya̱u̱do̱. Baling elema Pilato zoz neci, i̱ki̱ya̱ uwe Ye̱su̱ kar kuk ka̱da̱.
         39Orkorrit enne ki Nikomede, e̱e̱t bali arrak eronak Ye̱su̱ ba̱a̱l ke̱. Anyaha Nikomede
         maal ci ongooli laala a̱ppwe̱ adak o̱ro̱bi̱ya̱ cik meelek giir. 40Baling ovvoye nege ele ci Ye̱su̱, e̱ce̱bi̱t zin ol cik een ram ko̱ ele cinne, kar
         ku̱vu̱de̱k maale ci ongooli laala ko̱, ki ru̱u̱ma̱ni̱, annu zoz necu gool ci keer
         ci adawe nege ol cik Ya̱u̱do̱ ol. 41Aave da̱ nginti ovvo ol ododine Ye̱su̱ ke̱ aratawe ci anyak ngi̱lo̱m ci een jor, ngen
         zin bu̱k da̱ e̱e̱ti̱ imma kabawozik ngin neci udut. 42Eci ize ojon I̱i̱te̱ni̱ wa Yu̱bze̱nto̱ Ya̱u̱do̱, kar bo̱do̱k ngi̱lo̱mi̱ neci kize
         ojon, abakttek zin Ye̱su̱ ngi̱lo̱m.
         
            
               	Ru̱u̱m ci een lo̱ddi̱ng: Een ru̱u̱ma̱ni̱ ne̱ko̱ cik aim alaata do̱.

               	Alaan ci a̱ddi̱ki̱re̱ Romi: Een enne alaan ci a̱ddi̱ki̱rne̱ alaat cik lo̱o̱cco̱k u̱gge̱ ki bo̱do̱k Ju̱de̱ya̱ ki
                     Ga̱li̱li̱ lo̱o̱ce̱ ci Ya̱u̱do̱. Awu olli Romi alaan ci a̱ddi̱ki̱re̱ kize Kesari.

               	Ta̱la̱ke̱c: Ododek olli Romi ol ta̱la̱ke̱c ci een keet abunna ming edez u̱ce̱zi̱ e̱e̱t idic idic
                     zee ka̱da̱k e̱e̱ti̱.

               	19:24 Caliwon 22:18

               	19:36 Lu̱ge̱z 12:46; Nambars 9:12; Caliwon 34:20

               	19:37 Zakaria 12:10

I̱zzi̱ Ye̱su̱ iloma to(Ma̱te̱yo̱ 28:1-10; Marko 16:1-8; Lu̱ka̱ 24:1-12)1Ma̱i̱je̱ nge̱rre̱t ri̱ri̱wo̱na̱ i̱i̱te̱ne̱ wa een Dominika,+ uk da̱ Ma̱ri̱ya̱ Madalina ngi̱lo̱me̱ ci Ye̱su̱, kar zin kuk kumuda bee bali tatuge
         ci ngi̱lo̱mo̱ ke̱ i̱zzi̱ to. 2I̱vi̱r zin enne uk ngato Si̱mo̱ne̱ Peturu ki nuyait wa irez Ye̱su̱ oroot kar zin kizek
         ne, “O̱o̱tte̱ ol uggak ele ci Manyi ngi̱lo̱ma̱ ngamani, iróng zin bu̱k ka̱gga̱yya̱
         arike ucca nonno i̱ni̱n!”3I̱yi̱he̱t Peturu ki nuyait imma oot ki ngi̱lo̱m. 4A̱vi̱r nege do̱o̱k, imma nuyaiti imma ijar ciko Peturu kar kuzuca ngi̱lo̱m oowa. 5Ibil zin enne kar ki̱vo̱n ngi̱lo̱m ci Ye̱su̱, edenya abarik ru̱u̱m bali ecebek ol
         Ye̱su̱ ke̱ do̱ ming a̱tta̱dde̱ nginati, ngen zin enne kuk ecito. 6Imma vu̱rrte̱ cinne, uzuca Si̱mo̱ne̱ Peturu bali ijar enne ke̱, i̱tto̱ uk ngi̱lo̱ma̱
         ecito. Icin ru̱u̱ma̱ni̱ balik a̱lu̱ce̱k ol nonno ke̱ ming aavtte ngi̱lo̱ma̱, 7ki ru̱u̱m bali a̱lu̱ce̱k ol oo ci Ye̱su̱ ke̱, ming aave nginati. A̱lu̱ce̱ ru̱u̱m neci
         do̱, engero ki ru̱u̱m co̱de̱ ke̱. 8I̱tto̱ zin nuyaiti bu̱k ngi̱lo̱m neci, icin enne bu̱k ming i̱zzi̱ Ye̱su̱ to, kar zin
         kelema zoz neci niko. 9Ngen zin bu̱k nege ka̱gga̱c zoz wa e̱he̱rye̱ Warage ci Ta̱mu̱ta̱dde̱no̱ azi ne, ingazi
         atin Ye̱su̱ daiza. 10I̱me̱rte̱ zin nuyaha oot ce̱e̱zi̱nne̱ cigge̱k.I̱ye̱le̱k Ye̱su̱ Ma̱ri̱ya̱ Madalina ele(Marko 16:9-11)11Ma̱i̱je̱ Ma̱ri̱ya̱ ibil ngi̱lo̱me̱ neci reena kar zin ku̱tu̱lu̱. Baling ngen enne
         a̱lu̱, u̱lu̱le̱ kar zin ki̱vo̱n ngi̱lo̱m, 12icin zin anjilonya ram cik Ta̱mu̱ta̱dde̱no̱ aim ru̱u̱ma̱ni̱ cik voorik, aavtte ngin
         bali abahek ol Ye̱su̱ ke̱. Okko anjilo co̱de̱ aave o̱to̱ne̱ ci oowu imma co̱de̱ aave
         o̱to̱ne̱ ci zoonu.13I̱jji̱nne̱t zin nege Ma̱ri̱ya̱ izettek ne, “Ngaa cu, a̱lu̱ nya?”O̱bo̱de̱k Ma̱ri̱ya̱ nogo izek ne, “O̱o̱tte̱ ol uggak Manyi wananni, iróng zin anna
         bu̱k ka̱gga̱ oot aartik i̱ni̱n.” 14Baling u̱du̱wa̱ zoz necu utuhuwe kar zin kicin Ye̱su̱ ming abile nginati, ngen zin
         enne bu̱k ka̱gga̱ ming een Ye̱su̱ neci.15Izek zin Ye̱su̱ nonno ne, “Ngaa cu, a̱lu̱ nya? Orongi dim ette i̱nna̱ ngene?”I̱no̱n Ma̱ri̱ya̱ ize ne een i̱yo̱ko̱ e̱e̱ti̱ neci kozozona ko̱ manyi arata neci, izek
         ne, “Ming ette uuwe ele cinne ngamani, du̱wa̱ka̱ nginti arike i̱nna̱, kar kuk anna
         kidima ke̱.”16Izek zin Ye̱su̱ nonno ne, “Ma̱ri̱ya̱!” Utuhuwek zin Ma̱ri̱ya̱ nonno kar zin kegereny
         zo̱ze̱ ci ol cik e̱e̱ggi̱n Aramaik kize ne, “Rabboni” Azi keng cinne ne, “De̱me̱zo̱i̱t!”17Izek Ye̱su̱ nonno ne, “Ma odoknonikan, ngen zin bu̱k anna ki̱mi̱re̱ kuk ngati Baba.
         Bit abarik ngati gotonogga kar zin izek ne, ka̱mi̱re̱ kokko ngati Baba wa bo̱do̱k
         een be̱e̱ti̱nno̱ng bu̱k, Ta̱mu̱ta̱dde̱n wa nanni kar bo̱do̱k kize Ta̱mu̱ta̱dde̱n cinne̱ng.”18I̱mi̱ro̱zi̱k Ma̱ri̱ya̱ Madalina nuyak, uk izek nogo ne, kicina Manyi, kar ku̱du̱wa̱k
         nogo zoz ci u̱du̱wa̱k Ye̱su̱ nonno.I̱ye̱le̱k Ye̱su̱ nuyak ciginnek ele(Ma̱te̱yo̱ 28:16-20; Marko 16:14-18; Lu̱ka̱ 24:36-49)19Ize da̱ looci yo̱mo̱n, i̱i̱te̱ne̱ wa een Dominika, alute nuyaha ce̱e̱za̱ ecito, eci
         nege o̱ngo̱o̱le̱ lo̱ddi̱ki̱re̱ cik Ya̱u̱do̱. I̱ki̱ya̱ zin Ye̱su̱ ibil orgene cinne̱ng,
         kar kizzawo kize ne, “A̱vvu̱t labak!”20Baling ize enne niko, i̱ye̱le̱k zin nogo azzin ki ma̱ryo̱i̱t bali akati ol ke̱. Atalit
         nuyaha oroot baling icinnet Manyi.21O̱bo̱de̱k bo̱do̱k Ye̱su̱ nogo, ize ne, “A̱vvu̱t labak ki i̱yo̱ko̱ ming i̱tto̱na̱na̱
         Baba ko̱, ki̱tto̱nnu̱ng anna i̱ge̱t bu̱k.”22Baling u̱du̱wa̱ zoz necu, otovongik nogo kar zin kizek ne, “A̱gga̱mtta̱ Vongiz ci
         A̱li̱le̱. 23Ming alalnekku ol mu̱nye̱n, alalnek Ta̱mu̱ta̱dde̱n nogo de̱de̱; ming iróng niga alalnekku
         nogo mu̱nye̱n cigge̱k, iróng Ta̱mu̱ta̱dde̱n alalnek nogo.”I̱ye̱le̱k Ye̱su̱ ele Tomas24Ma̱i̱je̱ to̱ni̱a̱ti̱ co̱de̱ to̱ni̱a̱he̱ wak e̱e̱ggi̱n omoto ki rama ci een zara Tomas,
         wa bo̱do̱k een cuudenit, a̱zze̱ da̱ enne to baling a̱kku̱nna̱k Ye̱su̱ nuyak waginnek.
         25U̱du̱ktta̱k zin nuyaha ne̱ke̱ nonno izettek ne, “Kicinnta naga Manyi!”Izek zin Tomasi nogo ne, “Ming ngen anna kicin bboroyyok balik odode ol azzin ciginnek,
         kar bo̱do̱k ku̱u̱m azzin ne̱ke̱ ki ma̱ryo̱i̱t, iróng anna kelemi zoz necu.”26Baling edeccai i̱i̱nya̱ cik e̱e̱ggi̱n turgerem, a̱vvu̱to̱ nuyaha ce̱e̱za̱ ecito, aavtte
         da̱ Tomasi ki nogo. Anyuge ba̱li̱ye̱ tatugeta, abarik Ye̱su̱ i̱tto̱ orgen cinne̱ng
         ca̱a̱to̱ kibil kar zin kizek nogo ne, “A̱vvu̱t labak!” 27Izek zin Ye̱su̱ Tomas ne, “Arik da̱ vallak cigunnek ngintu, kar cin azzin cigannik;
         nyaha bo̱do̱k azzin u̱u̱m ma̱ryo̱i̱t cinanni. Ma anyike zinin kodok, abunna ming a̱tu̱we̱.”28O̱bo̱de̱k zin Tomasi nonno zoz ci azi ne, “Manyi ki Ta̱mu̱ta̱dde̱n wananni!”29U̱du̱wa̱k zin Ye̱su̱ nonno zoz ci azi ne, “A̱tu̱we̱ i̱nna̱ ma̱rri̱t ming icinnan.
         U̱mu̱yu̱kte̱ ol cik ngen kicintan imma ngatu a̱tu̱we̱.”30Baling a̱vvu̱ Ye̱su̱ orgene ci nuyak ciginnek, u̱tu̱gu̱ kaal cik a̱vu̱la̱ meelek iróng
         e̱he̱rye̱ buwe cu, icinnet nege do̱. 31Ma̱i̱je̱ zin kaala ne̱ko̱ e̱he̱rye̱ kar niga anyait tu̱we̱ne̱t ngati Ye̱su̱ wa een
         Ki̱ri̱sto̱ nenen bali atahalai, Ngerrti Ta̱mu̱ta̱dde̱no̱, kar ming a̱tu̱yyu̱ niga
         nonno, arubannu ruget.
         
            
               	I̱i̱te̱ne̱ wa een Dominika: Eci ngati olli Ya̱u̱do̱ akane i̱i̱nya̱ cik biranocak ngatinne̱ng i̱i̱te̱ne̱ ci een
                     oo kar kuṯurei i̱i̱te̱ne̱ ci een turgerem biranoca, nonno ci een I̱i̱te̱n wa Yu̱bze̱nto̱.
                     Kovvo naga Tenneti kikeb i̱i̱nya̱ cigga̱c biranocak do̱ ngati olli Ya̱u̱do̱. Kazi
                     naga ne I̱i̱te̱n wa Yu̱bze̱nto̱ ci een i̱i̱te̱n ci een torkonom kar i̱i̱te̱n ci annu
                     I̱i̱te̱n wa Yu̱bze̱nto̱ ko̱ kawu naga kize i̱i̱te̱n turgerem. Kawu naga bo̱do̱k i̱i̱te̱n
                     cinne̱ng oowu ko̱ kize Dominika icima I̱i̱te̱n ci Lawinto ming ka̱a̱da̱ naga i̱i̱te̱n
                     bali ingane Ye̱su̱ daiza.

            

         
      
   
      
         21
I̱ye̱le̱k Ye̱su̱ demezyak waginnek een turgerem ele1Bali vu̱rrta̱, i̱ye̱le̱k Ye̱su̱ ele bo̱do̱k nuyak waginnek nyatapare ci een Tiberias.
         Ogon zin da̱ bali zoz neci ke̱te̱: 2Aavtte ol ciko to Si̱mo̱ne̱ wa een Peturu, Tomas wa een cuudenit, Nathanael wa a̱kku̱
         o̱rge̱ ci een Kana, Ga̱li̱li̱ya̱, ki logoz cik Zebedee, ki nuyak u̱gge̱ rama, arume
         nege do̱o̱k nga̱to̱de̱. 3Izek zin Si̱mo̱ne̱ wa een Peturu nogo ne, “Kokko anna gga̱mi̱ne̱t u̱lu̱g.” O̱bo̱dde̱k zin nege nonno, a̱nne̱k ne, “Korkor bu̱k ki i̱nne̱ta̱.” Oot zin reena kar
         zin ko̱tto̱di̱t i̱bo̱, imma ba̱a̱li̱n neci ngen ka̱gga̱mi̱t u̱lu̱g u̱gge̱.4Imma nge̱rre̱t ri̱ri̱wo̱na̱, ibil Ye̱su̱ liil ti̱ti̱ma̱, abarik nuyaha iróng a̱gga̱
         ming een Ye̱su̱ neci.5Utu zin Ye̱su̱ nogo, izek ne, “Gonogga, ngen a̱gga̱mi̱t u̱lu̱g u̱gge̱?”O̱bo̱dde̱k nege Ye̱su̱, a̱nne̱k ne, “I̱i̱ny.”6Izek Ye̱su̱ nogo ne, “Okollttek imutuk o̱to̱n ci a̱zzo̱, amudannu atidic u̱lu̱g u̱gge̱.”
         Baling u̱ju̱ktte̱k imutuk neci, a̱gga̱mi̱t u̱lu̱g cik meelek giir, iróng nege ngen
         uule kar kodongtek i̱bo̱ eci anyak u̱lu̱g cik meelek giir.7Kar zin nuyaiti wa irez Ye̱su̱ izek Peturu ne, “Manyi nenen ci aanyyet ka̱gga̱mi̱t
         u̱lu̱g ne̱ko̱” Baling izik Si̱mo̱ne̱ wa een Peturu zoz ci azi ne, Manyi nenen ci aanyyet
         ka̱gga̱mi̱t u̱lu̱g ne̱ko̱ niko, uburucek ele ru̱u̱ma̱ni̱ balik aara enne ke̱ ngati
         a̱gga̱me̱ u̱lu̱g kar zin kulucai i̱bo̱wa̱ ki̱tto̱ maam a̱kku̱nna̱k Ye̱su̱. 8Ize ojon i̱bo̱ ki liil ti̱ti̱m, ovvo nuyaha wak aavtte i̱bo̱wa̱ ko̱ a̱gu̱ru̱t imutuk,
         anyak u̱lu̱g cik meelek giir.9Baling uluccak nege liil ti̱ti̱m, edenyca gwo̱o̱ ci alanyit zolomone anyak u̱lu̱gi̱t
         ci ivade ki umunet.10Izek zin Ye̱su̱ nogo ne, “Anyaktta u̱lu̱g u̱gge̱ ne̱k a̱gga̱ma̱nnu̱ ko̱.”11Itinga Si̱mo̱ne̱ Peturu i̱ba̱ kar kunguwa imutuk liil ti̱ti̱m. Anyak u̱lu̱g cik meelek
         abbize ne ṯoc. Abarik ngen u̱lu̱ga̱ cik meelek giir moratoto, orong zin imutui ettede.
         12Izek zin Ye̱su̱ nogo ne, “I̱vi̱ta̱ kadakto.” A̱zze̱ zin nuyahe ne̱ko̱ imma ci a̱jji̱n
         nonno zoz ci azi ne, “I̱nne̱t ngene?” A̱gga̱ nege een enne Manyi. 13I̱ki̱ya̱ Ye̱su̱ idima umune ki u̱lu̱gi̱t kar zin kanyik nogo kadait. 14I̱ye̱le̱k Ye̱su̱ ele cinne nuyak waginnek lak i̱i̱yo̱, baling itinga enne daiza.I̱lo̱ti̱k Ye̱su̱ Peturu li̱ngli̱ngo̱n15Baling uduttet Ye̱su̱ ki nuyak ciginnek da̱i̱nte̱, izek enne Si̱mo̱ne̱ Peturu ne,
         “Si̱mo̱ne̱ ngerrti Joni, ireza i̱nna̱ annita oroot kommog ol ne̱k ireza annit ko̱?”Azi zin Si̱mo̱ne̱ ne, “I̱i̱ny Manyi, a̱gga̱ i̱nna̱ ming kirezin.”Izek zin Ye̱su̱ nonno ne, “Tam nyoo cigannik ko̱ ju̱rru̱m.”+16I̱jji̱n zin Ye̱su̱ nonno lak ram, a̱nne̱k ne, “Si̱mo̱ne̱ ngerrti Joni, ireza i̱nna̱
         annita?”O̱bo̱de̱k zin Si̱mo̱ne̱ Ye̱su̱, a̱nne̱k ne, “I̱i̱ny Manyi, a̱gga̱ i̱nna̱ ming kirezin.”Izek zin Ye̱su̱ nonno ne, “Zuute zin nyoo cigannik ko̱ ju̱rru̱m.”17I̱jji̱n zin bo̱do̱k Ye̱su̱ Si̱mo̱ne̱ lak i̱i̱yo̱ dee, izek ne, “Si̱mo̱ne̱ ngerrti
         Joni, ireza i̱ye̱ i̱nna̱ annita?”Omoze Peturu oroot eci i̱jji̱n Ye̱su̱ nonno lak i̱i̱yo̱ ming irez enne nonno. Izek
         zin enne Ye̱su̱ ne, “Manyi, a̱gga̱ i̱nna̱ kaal do̱o̱k. A̱gga̱ i̱nna̱ ming kirezin.”Izek zin Ye̱su̱ nonno ne, “Tam zin nyoo cigannik ko̱ ju̱rru̱m. 18Ka̱du̱wa̱ki̱ anna i̱nne̱t zoz ci een de̱de̱: Baling ngen e̱e̱ni̱ i̱nna̱ idica, aburcek
         i̱nna̱ ele ru̱u̱m kar bit ngati orongi i̱nna̱. Imma i̱yo̱ko̱ ming ize ma̱ti̱yo̱c,
         a̱gga̱m ol azzin cigunnek. Aburceki e̱e̱ti̱ imma i̱nne̱t ru̱u̱ma̱ni̱, kar zin kuwuyi
         ngati iróng i̱nna̱ orongi bite.” 19U̱du̱wa̱ Ye̱su̱ zoz necu abunna i̱ye̱la̱ daiz ci Peturu ming a̱di̱ngdi̱nga̱n Ta̱mu̱ta̱dde̱n.
         Kar zin kizek nonno ne, “Nuwan!”20Uukce Peturu ki vu̱rru̱t, edenya nuyait wa Ye̱su̱ zinino ming annu nogo. Een enne
         bali aavtte ki Ye̱su̱ ojonun da̱i̱nte̱, kar zin ki̱jji̱n Ye̱su̱, “Manyi, ngene ci
         okko utennin?” 21Baling icin Peturu demezeyait neci, kar zin ki̱jji̱n Ye̱su̱, “Manyi, ma e̱e̱ti̱ ci
         anuyyet ko̱?”22O̱bo̱de̱k Ye̱su̱, Peturu, “Ming korongi nonno kurug zee koboda anna, nya ci a̱u̱ce̱
         zinine cunne? Abunna ming anuyan.”23Uzuca zoz gotonogget wak a̱tu̱we̱ azi ne iróng nuyaiti wa irez Ye̱su̱ ko̱ a̱da̱i̱.
         Ma̱i̱je̱ Ye̱su̱ ngen kize ne iróng enne a̱da̱i̱; azi abarik ne, “Ming korongi anna
         nonno kurug kobodak anna lo̱o̱c, nya ci gerze ngatinno̱ng?”24Nuyait neci ele ci a̱du̱wa̱k gonoggi zoz neci. Eteherek enne kaal ne̱ke̱ do̱o̱k lo̱o̱c.
         Ka̱gga̱ naga een zoz cinne de̱de̱.25U̱tu̱gu̱ Ye̱su̱ kaal cik meelek giir, weda keteherit kaal balik u̱du̱wa̱ enne ke̱
         do̱o̱k lo̱o̱c, i̱llo̱i̱ weda nginti eleno ki buwani.- TENNETBuk wa To̱ni̱a̱u̱Buk wa To̱ni̱a̱k cik Ye̱su̱Buk wa To̱ni̱a̱u̱To̱nBuk wa To̱ni̱a̱k cik Ye̱su̱Kananet zozEen Lu̱ka̱ e̱e̱t ci eher bali waraga cu, nonno bali bo̱do̱k ci eher waraga ci Lu̱ka̱.
         Imma zin warage cu, a̱du̱wa̱ enne gool ci baling okko Ye̱su̱ okko ta̱mu̱-kenga, u̱du̱kta̱k
         zin nuyaha kaviyak cik abunna obod ki nonno ki olli Ya̱u̱do̱ lo̱o̱ce̱ cinne̱ng, kar
         bo̱do̱k ku̱du̱kta̱k ol u̱gge̱ lo̱o̱co̱we̱ cigge̱k. U̱du̱wa̱ Lu̱ka̱ gool ci a̱kku̱nna̱k
         Vongizi ci A̱li̱le̱ nuyak cik Ye̱su̱, kar kabal nogo ki lo̱ddi̱ki̱re̱ cigge̱k kar
         bo̱do̱k kanyik komiz.Imma zo̱o̱ 1-12, ozoz Lu̱ka̱ zoz ci obod ki kaal cik ogon to̱ni̱a̱ti̱ wa een Peturu
         ki kaal cik i̱i̱na̱k Kiristian Jerusalema. Imma zin zo̱ze̱ cu, go̱o̱le̱ ci kaale cik
         ogon Vongizi ci A̱li̱le̱, eela nogo ka̱gga̱c, eci orong Ta̱mu̱ta̱dde̱n kaviyak cik
         abunna anyonik ol cik lo̱o̱tu̱ do̱o̱k, iróng een Ya̱u̱d do̱.Imma zo̱o̱ 13-28, a̱du̱wa̱k Lu̱ka̱ ol gool ci i̱ye̱le̱ke̱ Vongizi ci A̱li̱le̱ to̱na̱i̱t
         Pa̱u̱lo̱ kar kuwe kaviyak cik abunna ngintik meelek lo̱o̱co̱we̱ cik Asia ki Europe
         kar vu̱rrta̱ kuk rok orog ci Romi a̱ddi̱ki̱re̱. Kar zin nga̱ri̱de̱ ci Lu̱ka̱ ko̱,
         eteher enne go̱o̱llo̱k cik uwahek Pa̱u̱lo̱ ki nuyak u̱gge̱ ol kaviyak cik abunna,
         ki̱ye̱le̱k ol een Ye̱su̱ Manyi ki Ki̱ri̱sto̱. Eelannet go̱o̱llo̱wa̱ ne̱ko̱ gool ci
         kuwahek ol kaviyak cik abunna lo̱o̱co̱we̱ cik aavtte do̱ do̱.Kar zo̱o̱ 16-28, eeron da̱ Lu̱ka̱ ki Pa̱u̱lo̱ kar enne kize bbacait ci kaal balik
         ogone ke̱ do̱o̱k kar enne keteherek waraga.
         
            
               	Tam nyoo cigannik ko̱ ju̱rru̱m: Ozoz Ye̱su̱ ngatu ol cik annu nonno kizeto nuyak ciginnek.

Odonge Ye̱su̱ uk ta̱mu̱-kenga1Goona wa zinino Theophilos, okko buwe bali nanni ke̱, ketehera anna kaal balik akane
         Ye̱su̱+ ke̱, ogon enne ki bo̱do̱k de̱mzi̱ne̱t cinne, 2rok i̱i̱te̱n bali odonge Ta̱mu̱ta̱dde̱n nonno okkoye ta̱mu̱-kenga ke̱. Aanyik zin
         enne ti̱lo̱wi̱ne̱t go̱o̱le̱ ci Vongiz ci A̱li̱le̱+to̱ni̱a̱k+ balik atahala enne ke̱. 3Imma bali vu̱rrta̱ ngati ippira enne ka̱da̱k ta̱la̱ke̱ca̱, i̱ye̱le̱k enne ele to̱ni̱a̱k
         ciginnek go̱o̱lo̱we̱ cik meelek giir kar zin nege kelemtta ming ngen enne aruge. I̱ye̱le̱k
         enne nogo ele cinne i̱i̱nya̱ moten we̱c kar kozoz zoz ci obod ki ba̱a̱li̱ne̱t ci Ta̱mu̱ta̱dde̱no̱.
         4I̱i̱te̱n imma, ngati adaine enne ki nogo, u̱du̱wa̱k enne nogo zoz cu, “Ma ungneku
         Jerusalem lo̱o̱c; abarik e̱re̱yya̱ muci bali u̱du̱wa̱ Baba ke̱, iziktu bali niga ming
         kozozi anna ke̱. 5A̱gga̱me̱k Joni ol ba̱ti̱ti̱mo̱+ maame, ma̱i̱je̱ i̱i̱nya̱we̱ cikidik a̱gga̱me̱kku̱ng atin Ta̱mu̱ta̱dde̱n ba̱ti̱ti̱mo̱
         Vongize ci A̱li̱le̱.”6Ma baling urumte nuyaha nga̱to̱de̱, i̱jji̱nne̱t zin nege Ye̱su̱, izektek ne, “Manyi,
         okko atin i̱nna̱ e̱e̱ni̱ alaan cinna̱ng olli Israilo ki bali alaani Da̱vi̱de̱ ming
         abal lo̱o̱c ke̱?”7Iizek zin enne nogo ne, “Iróng een zoz cunno̱ng kar a̱gga̱c i̱i̱nya̱ icima i̱i̱te̱n
         ci arike Baba komize cinne. 8Abarik atin niga arubannu komiz ming i̱ki̱ya̱u̱ng Vongizi ci A̱li̱le̱ i̱ge̱ta̱; kar
         atin niga izet bbacak cigannik Jerusalema, ki lo̱o̱ce̱ ci Ju̱de̱ya̱ ki Samariya+ do̱o̱k zee rok nginti aṯurneke looci.”9Baling u̱du̱wa̱ enne zoz cu, odonge zin Ye̱su̱ ngati acine nege uk ta̱mu̱-kenga, kar
         zin di̱i̱z ku̱bu̱ng nonno ci iróng nege ngen acin bu̱k.10Imma ngati ngen nege angamnik ta̱mu̱-keng niko, edenya abarik ataman niko ol cik e̱e̱ggi̱n
         rama aim ru̱u̱ma̱ni̱ cik voorik per abile abanyce cinne̱ng. 11Azi nege ne, “Ol cik Ga̱li̱li̱, abillu ette ngatu angamniku ta̱mu̱-keng nya? Ye̱su̱
         cu ele, ci odonge ngatinno̱ng uk ta̱mu̱-kenga ko̱, okko atin oboda go̱o̱le̱ ci acinnu
         niga nonno ming okko ta̱mu̱-kenga ko̱.” Atahalai Matthiasi karagiz Judas12Baling i̱mi̱rrte̱ zin to̱ni̱a̱ha̱ cik Ye̱su̱ rok Jerusalem ngati a̱vvu̱nne̱ Biye ci
         I̱ngi̱ro̱u̱,+ ci aave ojonun ki Jerusalem, owo wo̱ye̱ e̱e̱ti̱ mail cidici.+13Baling uzucca nege Jerusalem, oot ce̱e̱z ta̱dde̱na̱ ngin bali aavtte nege ke̱. E̱e̱ggi̱n
         ol ne̱ke̱ ciko Peturu, Jon, Je̱mi̱s, Andereya, Vilip, Tomas, Bartolomeyo, Ma̱te̱yo̱,
         Je̱mi̱s ngerrti Alipeyo, Si̱mo̱ne̱ wa amarine gaala wak Romi, ki Judas ngerrti Je̱mi̱si̱.
         14I̱vi̱ta̱ zin nege alayo do̱o̱k nga̱to̱de̱ ki ngaai ki Ma̱ri̱ya̱ e̱e̱ti̱ Ye̱su̱ ki
         gotonoggi bu̱k.15Imma bali i̱i̱nya̱we̱ ne̱ke̱, itinga Peturu je̱e̱na̱ orgene ci ol cik a̱tu̱we̱ ko̱.
         E̱e̱ggi̱n nege o̱bo̱n co̱de̱ ki moten rama (120). 16Kar enne kize ne, “Gotonogga ki ngonogga tu̱we̱nta̱, akat zoz bali e̱he̱rye̱ Warage
         ci Ta̱mu̱ta̱dde̱no̱ ke̱ mo̱o̱le̱t, ci ozoz bali Vongizi ci A̱li̱le̱ go̱o̱le̱ ci Da̱vi̱de̱+ bali reena zo̱ze̱ ci Judasi wa bali okko aanyik Ye̱su̱ kecebe, 17een bali enne e̱e̱t cinna ci ka̱li̱ngli̱ng ki agit nga̱to̱de̱ ba̱li̱ye̱.”18Kar ki muci bali aruba Judasi go̱o̱le̱ ci gerze ke̱, ataltai zin ol ma̱na̱; kar zin
         enne ku̱yu̱we̱ keṯezante uluktena kiyokta re̱e̱nu̱n. 19Iziyyet ol do̱o̱k Jerusalema zoz necu, a̱ka̱tte̱k ol ma̱na̱ neci kize Akeldama, azi
         keng cinne utuge cinne̱ng ne, Ma̱na̱ ci bi̱ye̱tu̱.20Ize zin Peturu ne, “E̱he̱rye̱ buwe ci caliwono, azi ne,“‘Aanyik ngintinne ka̱vvu̱ ollin;ma anyike e̱e̱t imma kabak nginati,’-kar,“‘Anyik e̱e̱t imma wo̱ye̱ kuwe ngintinne kize ddi̱ki̱ryo̱i̱t.’-21I̱yo̱ko̱ zin, abunna ming kahala naga e̱e̱t co̱de̱ ngati ol cik kaavtte ki agit i̱i̱nya̱we̱
         balik kowoye naga ki Manyi Ye̱su̱ ke̱. 22Akane ngati Jon ba̱ti̱ti̱mo̱ rok i̱i̱ bali odongine Ye̱su̱ okko ta̱dde̱na̱ ngati een
         agit ke̱. Een atin e̱e̱ti̱ co̱de̱ ki agit bbacait ci i̱i̱te̱n bali ingane Ye̱su̱ daiza
         ke̱.”23Atahaltta zin arrak nege ol rama: Yosevo ci een zara Barsabbas een zara uggak bo̱do̱k
         Justus, kar bo̱do̱k e̱e̱t imma ci een zara Matthias. 24Kar zin nege kalayo, kizeto ne, “Manyi, a̱gga̱ i̱nna̱ zi̱nze̱tti̱ cik ollu do̱o̱k.
         Ngene olle cik een rama ko̱ ci atahala i̱nna̱, 25kar karagiz li̱ngli̱ngo̱n bali abure Judasi kar kuk ngati orong enne ke̱.” 26Baling ovvo nege ovoc bibi, i̱ta̱k bibicoci Matthias niko, kar zin enne karozik to̱ni̱a̱k
         balik e̱e̱ggi̱n omoto ki co̱de̱ ke̱.
         
            
               	Ye̱su̱: Utuge ci I̱bu̱ru̱, azi keng ci zar ciko ne, i̱ti̱ri̱zze̱t Ta̱mu̱ta̱dde̱n agita.

               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. IkebJon 1:1-18; 8:41-42; Buk wa To̱ni̱a̱u̱ 5:3-4.

               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Ba̱ti̱ti̱mo̱: Elemna ol a̱gga̱ma̱ ba̱ti̱ti̱mo̱ kar ki̱ye̱la̱ azi ne, utungtek nege mu̱nye̱n cigge̱k
                     lo̱o̱c kar kunuwet Ta̱mu̱ta̱dde̱n.

               	Samariya: E̱e̱ggi̱n ji̱ji̱ti̱k olli Samariyo uggak Ya̱u̱d, ovvo uggak a̱vvu̱ ngati ol u̱gge̱.
                     Ala nege Ta̱mu̱ta̱dde̱n go̱o̱le̱ ci aave do̱ ngati ol cik e̱e̱ggi̱n Ya̱u̱d biye ci
                     een zara Gerizim. Ikeb2 Alaat 17:27-40; Jon 4:1-42.

               	Bee ci I̱ngi̱ro̱u̱: Biye cu, anyak keen cik meelek i̱ngi̱ro̱u̱. Okoli keet ci een i̱ngi̱ro̱c ko̱ o̱ya̱u̱
                     cik wo̱ye̱ adak ol icima amacca ol maal ci irez olli Ya̱u̱do̱ oroot ngati aahe da̱i̱ne̱t
                     icima atukule urez.

               	Mailnya: Owo e̱e̱ti̱ saa co̱de̱ mailnya i̱i̱yo̱. Odolta olli Ya̱u̱di̱ anyik e̱e̱t koto mail
                     cidici I̱i̱te̱ne̱ wa Yu̱bze̱nto̱.

               	Da̱vi̱de̱: Atahala Ta̱mu̱ta̱dde̱n nonno kize alaan ci Israilo kar bo̱do̱k a̱kku̱ atin alaani
                     ci riili boore cinne, ci atin abal lo̱o̱c udut. Een alaani neci Ye̱su̱ Ki̱ri̱sto̱.
                     IkebCaliwon 132:11-12; Buk wa To̱ni̱a̱u̱ 2:30. Abak bali Da̱vi̱de̱ e̱rki̱nya̱ i̱bbo̱ng co̱de̱ baling ngen Ye̱su̱ ki̱ti̱rra̱i̱.
                  Ikeb1 Samwel 16-30; 2 Samwel 1-24; 1 Alaat 1-2.

               	1:20 Caliwon 69:25

               	1:20 Caliwon 109:8

I̱ki̱ya̱k Vongizi ci A̱li̱le̱ ol1Baling i̱ki̱ya̱ I̱i̱te̱ni̱ wa Pentakosi,+ aavtte bali nege do̱o̱k nga̱to̱de̱. 2Ataman niko i̱ki̱ya̱ mului ci ogon ki lamlami ci a̱vvu̱wa̱n ta̱mu̱-kenga kiddera ce̱e̱z
         bali aavtte nege ke̱ do̱o̱k. 3Icinnet zin nege kaal cik ogon ki a̱ha̱tti̱ cik gwo̱o̱ya̱k ming engero kar zin ka̱vvu̱to̱
         o̱o̱tti̱ne̱ cigge̱k do̱o̱k e̱co̱de̱ e̱co̱de̱. 4Iddera Vongizi ci A̱li̱le̱ ko̱ nogo do̱o̱k kar zin nege kozozit u̱tu̱ge̱tti̱ne̱ cik
         aavtte do̱ do̱ ki i̱yo̱ko̱ ming aanyik Vongizi nogo komiz ci ozoze nege ko̱.5Aavtte da̱ Ya̱u̱di̱ cik o̱ngo̱o̱le̱ Ta̱mu̱ta̱dde̱n lo̱o̱co̱we̱ do̱o̱k Jerusalema.
         6Baling iziyyet nege mulukwa ne̱ke̱, a̱ma̱li̱ltte̱ koole ne̱ke̱ o̱o̱tti̱, eci nege
         do̱o̱k aziye zoz u̱tu̱ge̱tti̱ne̱ cigge̱k do̱ do̱. 7A̱ma̱li̱ltte̱ ol o̱o̱tti̱ kar bo̱do̱k ku̱ku̱lte̱k je̱e̱n oroot, i̱jji̱nto̱ zin nege,
         “Ma dim ol ciko do̱o̱k iróng een olli Ga̱li̱li̱? 8Kar zin nya ming kaziye naga nogo ming ozoz u̱tu̱ge̱tti̱ne̱ cigga̱c ko̱? 9Ke̱e̱ggi̱n naga ol cik a̱vvu̱ lo̱o̱co̱we̱ ciko, Parthians, Medes, Elamites, Mesopotamia,
         Ju̱de̱ya̱, Cappadocia, Pontus, Asia, 10Phrygia, Pamphylia, Masir, kar orog ci een Cyrene ci aave lo̱o̱ce̱ ci Libiya; ki ol
         cik a̱vvu̱ o̱rge̱ ci a̱ddi̱ki̱re̱ een Roma, 11ki lo̱o̱c ci Crete ki Arabiya. Ke̱e̱ggi̱n naga Ya̱u̱d ki i̱do̱ngi̱ wak utuhuye kizeto
         Ya̱u̱d; kazikna naga nogo do̱o̱k ming ozoz zoz ci Ta̱mu̱ta̱dde̱no̱ u̱tu̱ge̱tti̱ne̱
         cigga̱c!” 12Baling a̱ma̱li̱ltte̱ ol o̱o̱tti̱, i̱jji̱nne̱t zin nege e̱le̱tti̱, “Azi keng ci zoz
         cu nya?”13Ma̱i̱je̱ abarik ol uggak aarane nogo, azi ne, “Uudet nege merte ci a̱ppwe̱.”Ozozek Peturu koole14Ibil zin Peturu je̱e̱na̱ ki to̱ni̱a̱k u̱gge̱ omoto ki co̱de̱, kar zin kozozek koole
         muluwe ci oroi oroot: “Ol cigannik Ya̱u̱d ki i̱ge̱t do̱o̱k wak abakku Jerusalema,
         korongi koobeung keng ci zoz cu; izikto ju̱rru̱m zo̱ze̱ ci kozozi anna ko̱. 15Iróng ol ciko ibbakce; ngen abarik een i̱i̱ torkoc nge̱rre̱t! 16Abarik iróng een niko, een zoz necu ci u̱du̱wa̱ bali a̱ri̱to̱i̱ti̱ wa een Joel:17“‘Azi Ta̱mu̱ta̱dde̱n i̱i̱nya̱we̱ cik vu̱rrta̱k ne,ka̱du̱te̱k atin anna Vongiz cinanni ol do̱o̱k.A̱du̱wa̱k atin dooli cigunnek macik ki cik nga̱a̱ye̱k ol zoz cinanni.Ovvo atin logoz cigunnek acin kaal cik meelek o̱no̱zo̱we̱,kar bo̱do̱k ol wak macik ciggo̱k a̱ddi̱ki̱re̱ ko̱ kanyait o̱no̱zzo̱k.18Okko ngati du̱cca̱k cigannik, cik macik ki cik nga̱a̱ye̱k,ka̱du̱te̱k atin anna nogo Vongiz cinanni i̱i̱nya̱ ne̱ke̱,kar atin nege kanyait arizet ci a̱du̱wa̱ne̱ zoz.19Ki̱ye̱la̱ atin anna kaal cik aanyik ol ka̱ma̱li̱ltte̱ o̱o̱tti̱ ta̱mu̱-kenga,ki kaal cik a̱vu̱la̱ lo̱o̱ta̱ ngatu todowai,oowa atin ol bi̱ye̱ ki gwo̱o̱ ci anyak bbu̱rre̱t ci gi̱da̱ngi̱.20Ukce atin koor kize o̱lla̱ terokko nyelowi ukce ki̱bbi̱r ku̱tu̱gu̱ kiwagon gwa̱a̱i̱i̱te̱ne̱ ci ngen Manyi ki̱ki̱ya̱+ komize cinne a̱ddi̱ki̱re̱ ki di̱ngdi̱ngo̱n.21Imma e̱e̱ti̱ ci awuzar cik Manyi, okko atin enne amuda ti̱ri̱ze̱ne̱t.’-22“Olli Israilo, iziyyet zoz cu: Een bali Ye̱su̱ wa Nazereti e̱e̱t ci aanyet Ta̱mu̱ta̱dde̱n
         agit go̱o̱le̱ ci ogone enne kaal cik a̱vu̱la̱ ki kaal cik aanyik ol ka̱ma̱li̱ltte̱
         o̱o̱tti̱, ki baayen balik ogonekku̱ng Ta̱mu̱ta̱dde̱n i̱ge̱t ke̱, eci bali a̱gga̱yyu̱
         niga e̱le̱tti̱ne̱. 23Anyonikkung e̱e̱ti̱ cu i̱ge̱ta̱, a̱kku̱ ngati Ta̱mu̱ta̱dde̱no̱ zo̱ze̱ ci odola enne,
         kar niga ki olli mu̱nye̱nu̱ adaya nonno, kar zin niga u̱ru̱we̱t nonno ka̱da̱k ngati
         ododikku nonno keet ci een ta̱la̱ke̱c.+24Abarik zin Ta̱mu̱ta̱dde̱n itingai nonno daiza, aara wu̱ce̱z ci daizo ngatinne, eci
         daizi iróng anyak doiz ci a̱gga̱me̱ nonno. 25Ozoz Da̱vi̱de̱ zoz ci obod ki e̱e̱t neci, azi ne,“‘Kedenya anna Manyi odohize o̱o̱we̱ cinanni.Eci enne aave a̱tte̱ cinanni a̱zzo̱,iróng atin anna ka̱bba̱ri̱ti̱.26I̱yo̱ko̱ zin katalne anna oroot kar bo̱do̱k kinnati i̱nne̱t oroot, Manyi ye̱i̱,abak ele cinanne zo̱ze̱ ci karike anna zinin Ta̱mu̱ta̱dde̱n eci i̱llo̱i̱ gi̱i̱ ci
         gerze i̱i̱na̱ka̱ atin.27Eci iróng atin i̱nna̱ ungneka annit ilomi,iróng i̱nna̱ anyik ele ci Ngerunne wa A̱li̱le̱ O̱de̱ Ṯok ku̱mu̱ lo̱o̱wa̱.28I̱ye̱le̱ya̱ ba̱li̱ye̱ i̱nna̱ annit gool ci rugeto;aanya atin i̱nna̱ annit katalo, eci anna kovvo kaavtte ki i̱nne̱t udut.’29“Gotonogga, ka̱du̱wa̱kku̱ng wo̱ye̱ anna i̱ge̱t de̱de̱ a̱da̱k Da̱vi̱de̱ kar zin kadawe,
         aave ilomi cinne ngatu rok i̱yo̱ko̱. 30Een zin bali enne a̱ri̱to̱i̱t ci a̱gga̱ olom ci u̱du̱wa̱k Ta̱mu̱ta̱dde̱n nonno ke̱,
         odola bali Ta̱mu̱ta̱dde̱n zo̱ze̱ ci a̱nne̱ke̱ Da̱vi̱de̱ ne kanyik atin do̱le̱c imma
         dooline ciginnek karagiz alaanzet cinne. 31Baling a̱gga̱ Da̱vi̱de̱ gi̱i̱ ci atin kar ku̱tu̱gu̱ Ta̱mu̱ta̱dde̱n niko, kar zin kozoz
         zoz ci obod ki ngazi ci Ki̱ri̱sto̱,+ kar kize ne, iróng Ta̱mu̱ta̱dde̱n ungnek nonno ka̱da̱k, kar zin bo̱do̱k ele wainne
         ku̱mu̱ lo̱o̱wa̱. 32Itingawe zin Ta̱mu̱ta̱dde̱n Ye̱su̱ daiza de̱de̱. I̱yo̱ko̱ zin naga do̱o̱k kizetta
         bbacak zo̱ze̱ necu. 33Uwe Ta̱mu̱ta̱dde̱n nonno ta̱mu̱-kenga, kar karik nonno a̱zzi̱t cinne a̱zzo̱, uruba
         zin enne ngati Baatinne zoz bali u̱du̱wa̱ enne ke̱, een Vongiz ci A̱li̱le̱ kar ku̱du̱ta̱k
         lo̱o̱c kaal cik acinnu ko̱ ki cik aziknnu ko̱. 34Ngen bali Da̱vi̱de̱ kuk rok ta̱mu̱-keng, abarik enne u̱du̱wa̱ zoz ci obod ki Ye̱su̱,
         azi ne,“‘A̱nne̱k Manyi, Manyi cinanni+ ne,“A̱vvu̱ a̱tte̱ cinanni a̱zzo̱ ngati a̱di̱ngdi̱nga̱ni̱ ol,35zee ku̱tu̱gu̱ anna mo̱ddo̱ wagunnek,ka̱vvu̱to̱ zoone cigunnek.”’-36“Abunna zin niga olli Israilo ming a̱gga̱yyu̱ zoz necu ju̱rru̱m do̱o̱k. Idiman Ta̱mu̱ta̱dde̱n
         Ye̱su̱ bali ododoyu niga keete ci een ta̱la̱ke̱c ke̱, kize Manyi ki Ki̱ri̱sto̱.”37Ma baling iziyyet ol do̱o̱k zoz necu, o̱to̱ngo̱o̱ltte̱ lo̱o̱c, kar zin izektek Peturu
         ki to̱ni̱a̱k u̱gge̱ ne, “Gotonogget, kar zin ucca ku̱tu̱gu̱zza̱ nya?”38Iizek zin Peturu nogo ne, “Uturtta mu̱nye̱n cuggo̱k do̱o̱k kar a̱gga̱mi̱t ba̱ti̱ti̱mo̱
         zare wak Ye̱su̱ Ki̱ri̱sto̱, kar atin Ta̱mu̱ta̱dde̱n kalaleung mu̱nye̱n cuggo̱k. Kar
         atin niga u̱mu̱dda̱ muci ci Vongiz ci A̱li̱le̱. 39Een muci necu cunno̱ng ki dooli cuggo̱k ki ol cik aavtte reena, e̱e̱ggi̱n ol ne̱ko̱
         do̱o̱k cik awu atin Ta̱mu̱ta̱dde̱n.”40U̱du̱wa̱k Peturu nogo zo̱zzo̱k cik meelek; kar kilalek nogo azi ne, “Eelta e̱le̱tti̱
         ciggo̱k bu̱u̱le̱ ci gerze ko̱.” 41Imma zin ol balik elemtta kaviyak ciginnek ko̱, a̱gga̱mto̱zi̱k nogo ba̱ti̱ti̱mo̱,
         e̱e̱ggi̱n wo̱ye̱ nege i̱bbo̱nge̱t i̱i̱yo̱ (3,000), otortozik nege ol cik a̱tu̱we̱
         i̱i̱te̱ne̱ neci.Wowonet ci ol wak a̱tu̱ zoz ci Ye̱su̱42Aanycik nege e̱le̱tti̱ cigge̱k de̱mzi̱ne̱t ci to̱ni̱a̱u̱ ki wowonet cinne̱ng, ki du̱le̱ne̱t
         umune nga̱to̱de̱ ki lawinet. 43Ogon to̱ni̱a̱ha̱ kaal cik a̱vu̱la̱ komize ci Vongiz ci A̱li̱le̱, ku̱ku̱lte̱k olli
         Jerusalemo do̱o̱k je̱e̱n. 44Emena ol wak a̱tu̱ zoz ci Ye̱su̱ a̱gga̱wo̱ owowo ju̱rru̱m nga̱to̱de̱, eelo e̱le̱tti̱
         kaale cik anyak nege. 45Utene kaal cik anyak nege ki i̱jjo̱ cigge̱k, aanycik zin nege ol cik amati. 46Alute nege odohize reene ci Ce̱e̱z wa Ta̱mu̱ta̱dde̱no̱,+ kar zin kozolit da̱i̱ne̱t ce̱e̱zi̱nne̱, adakce talninta, zi̱nze̱tti̱nne̱ cik abunna,
         47kar kinnatit Ta̱mu̱ta̱dde̱n oroot, kar zin ol do̱o̱k kirezit nogo. Kar Manyi kotorek
         ol cik a̱tu̱we̱ kurumtozik nogo odohize.
         
            
               	I̱i̱te̱ni̱ wa Pentakosi: A̱kku̱ I̱i̱te̱ni̱ wa Pentakosi ko̱ i̱i̱nya̱we̱ cik e̱e̱ggi̱n moten tu̱r vu̱rrte̱ ci
                     I̱i̱te̱n wa Va̱rda̱ngi̱nto̱, baling uk Ta̱mu̱ta̱dde̱n a̱va̱rda̱ng ce̱e̱zi̱ cik olli
                     Israilo balik e̱e̱ggi̱nne̱ nege du̱cca̱k Masire ke̱. Imma I̱i̱te̱ne̱ wa Pentakosi,
                     anyaha olli Ya̱u̱do̱ da̱i̱ne̱t cigge̱k wak e̱e̱ggi̱n o̱o̱tti̱ etteda manine kar kanycik
                     Ta̱mu̱ta̱dde̱n Jerusalema kar ka̱a̱dda̱ i̱i̱te̱n ci anyik Ta̱mu̱ta̱dde̱n lo̱ti̱nno̱k
                     Muses biye ci een Sinai. A̱a̱dda̱ Kiristiani I̱i̱te̱n wa Pentakosi bali a̱kku̱na̱k
                     Vongizi ci A̱li̱le̱ ol wak a̱tu̱ Ye̱su̱ i̱i̱te̱ne̱ neci. IkebNambars 28:26-31.

               	I̱i̱te̱ne̱ ci Manyi: Oob zoz necu zoz ci okko Ye̱su̱ obodak lo̱o̱c, kar Ta̱mu̱ta̱dde̱n ketted lo̱ki̱ko̱
                     ci ol wak aruge ki wak a̱da̱i̱to̱. IkebBuk wa To̱ni̱a̱u̱ 2:20; 1 Ko̱ri̱nto̱ 5:5; 2 Ko̱ri̱nto̱ 1:14; 1 Te̱se̱lo̱ni̱ka̱ 4:13-18;
                     2 Te̱se̱lo̱ni̱ka̱ 2:2; 2 Peturu 3:10.

               	2:21 Joel 2:28-32

               	Ta̱la̱ke̱c: Ododek olli Romi ol ta̱la̱ke̱c ci een keet abunna ming edez u̱ce̱zi̱ e̱e̱t idic idic
                     zee ka̱da̱k e̱e̱ti̱.

               	Ki̱ri̱sto̱: Utuge ci Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	A̱nne̱k Manyi, Manyi cinanni: Awu Manyi Ta̱mu̱ta̱dde̱n Ye̱su̱, azi ne, een enne Manyi.

               	2:35 Caliwon 110:1

               	Ce̱e̱z wa Ta̱mu̱ta̱dde̱no̱: Anyak Ce̱e̱z wa Ta̱mu̱ta̱dde̱no̱ co̱de̱ ṯok Jerusalema, otodongek ol cik wawaco Ta̱mu̱ta̱dde̱n
                     muci nginati ki bali ming a̱du̱wa̱ lo̱ti̱nno̱wa̱ cik Musesi ke̱. Aave Ta̱mu̱ta̱dde̱n
                     Ce̱e̱ze̱ wa Ta̱mu̱ta̱dde̱no̱ Ngati A̱li̱le̱ Oroot di̱ngdi̱ngo̱nta̱. Alaan ci a̱ddi̱ki̱re̱
                     wawaco do̱ ci okko Ngati A̱li̱le̱ Oroot Ce̱e̱ze̱ wa Ta̱mu̱ta̱dde̱no̱, okko anyaha
                     bi̱ye̱ cik unye mu̱nye̱n cik ollu ngu̱me̱ ci Ta̱mu̱ta̱dde̱no̱, e̱rki̱ta̱ lak co̱de̱.
                     IkebLeviticus 16; I̱bu̱ru̱ 9:1-7.

Angaru Peturu ki Jon e̱e̱t ci ngooli1Ovvo da̱ i̱i̱te̱ne̱ emani Peturu ki Jon Ce̱e̱ze̱ wa Ta̱mu̱ta̱dde̱no̱ ngati okko ki
         yo̱mo̱n, i̱i̱we̱ wa lawinto. 2Ma̱i̱je̱ nginati aave e̱e̱ti̱ ci a̱rri̱ta̱i̱ kize nganynganye zoona da̱ la̱du̱n, odongek
         da̱ gon ol nonno aran wa azi zar ne, aran ci a̱zi̱ze̱, okko enne ala o̱ro̱bi̱ya̱ olle
         wak a̱vvu̱na̱k Ce̱e̱z wa Ta̱mu̱ta̱dde̱no̱. 3Baling icin enne Peturu ki Jon ming i̱i̱zo̱ Ce̱e̱z wa Ta̱mu̱ta̱dde̱no̱, ala zin enne
         nogo abunna ming aanyik nonno o̱ro̱bi̱ya̱. 4Egelemit zin Peturu ki Jon nonno, kar Peturu kizek nonno ne, “Cinnet da̱ ju̱rru̱m.”
         5Egelem zin enne nogo de̱de̱, abarik i̱no̱n zinina azi ne, icima atidic nege aanyik
         nonno gi̱i̱ imma.6Kar zin Peturu kize ne, “I̱llo̱i̱ annit o̱ro̱bi̱ya̱ icima dhahab ci kaanyin, abarik
         zin kaanyi gi̱i̱ ci kanyai icu, zare cik Ye̱su̱ Ki̱ri̱sto̱+ wa orog ci een Nazeret, ka̱nne̱ki̱ ne, tinga je̱e̱na̱ kar to.” 7Kar zin Peturu ka̱gga̱m nonno a̱zzi̱t ci a̱zzo̱, ngati eelanne nonno kitinga je̱e̱na̱.
         Ataman niko, ubunntta zoona cik e̱e̱t neci. 8Itinga ngati ingoze, kibil je̱e̱na̱ zoone, kar zin ku̱lu̱c lo̱o̱c. Orkorrit zin enne
         ki nogo oot reene ci Ce̱e̱z wa Ta̱mu̱ta̱dde̱no̱ ecito, ngati owoye je̱e̱na̱ kar zin
         kingoz katal oroot kar bo̱do̱k kinnat Ta̱mu̱ta̱dde̱n. 9Icinnet ol do̱o̱k nonno ngati owoye, kar kinnat Ta̱mu̱ta̱dde̱n, 10ma baling i̱ye̱zta̱ ol nonno ming een e̱e̱t wa gon alaye Ce̱e̱ze̱ wa Ta̱mu̱ta̱dde̱no̱,
         arane wa akannek ol kize aran ci a̱zi̱ze̱ ko̱, u̱ku̱lte̱k nege gi̱i̱ ci ogonik Ta̱mu̱ta̱dde̱n
         nonno ko̱.Uwak Peturu a̱lu̱wa̱we̱ ci alawe ol Ta̱mu̱ta̱dde̱n11Baling icinnet ol e̱e̱t neci ngati a̱gga̱mo̱ azzin ki Peturu ki Jon ngati azi zara
         baali ci Solomoni, u̱ku̱lte̱k zin ol do̱o̱k je̱e̱n, kar zin ol do̱o̱k ki̱vi̱rto̱zi̱k
         nogo. 12Baling icin Peturu ol u̱tu̱gu̱zzo̱ niko, uwahek zin enne nogo zoz ci Ta̱mu̱ta̱dde̱no̱,
         azi ne, “Olli Israilo, nya ming a̱ku̱le̱kku̱ zoz necu ko̱? Nya ming acinnetu ki ci
         een agit cik kanyakka doiz icima ka̱gga̱yya̱ Ta̱mu̱ta̱dde̱n, kar kanyikka e̱e̱t necu
         koto ko̱? 13Eci Ta̱mu̱ta̱dde̱n ci Aburahami,+ ki I̱sa̱ko̱+ ki Ya̱ko̱bo̱+ ki ji̱ji̱ti̱gga̱c- nenen wa aanyik Ye̱su̱ wa een du̱ca̱i̱t cinne di̱ngdi̱ngo̱n wa ta̱mwo̱. Abarik zin
         ba̱li̱ye̱ a̱gga̱me̱kku̱ nonno gaala, utuburtu nonno ngu̱me̱ ci Pilato ddi̱ki̱ryo̱i̱t
         ci gaala cik Romi, bak bali nu̱nu̱n ming orong Pilato koog kar kutung nonno ke̱. 14Een enne ba̱li̱ye̱ E̱e̱t wa Abunna O̱de̱ A̱li̱le̱ oroot, utuburtu abarik nonno, kar
         zin abarik i̱jji̱nne̱t Pilato abunna ming oogakkung e̱e̱t wa mu̱nye̱nu̱. 15U̱ru̱kttu̱ abarik e̱e̱t wa aanyik ol ruget ka̱da̱k, ma̱i̱je̱ Ta̱mu̱ta̱dde̱n itingawe
         nonno daiza, ke̱e̱ggi̱nna̱ zin bbacak bu̱k zo̱ze̱ necu. 16Kar tu̱we̱nte̱ ci zar cik Ye̱su̱, okko zin e̱e̱ti̱ ci acinnu niga ko̱ kar bo̱do̱k
         a̱gga̱c ko̱ kubunna kokkom ele kak. Tu̱we̱ne̱t zin wa ka̱tu̱yya̱ Ye̱su̱ nenen ci aanyik
         e̱e̱t necu kubunna ngati acinnu niga do̱o̱k ko̱ nenen.17“Ma̱i̱je̱ zin i̱yo̱ko̱, gotonogga, ka̱gga̱ niko u̱tu̱gu̱zzu̱ niga ki lo̱ddi̱ki̱re̱
         cuggo̱k kaal go̱o̱le̱ ci iróng niga a̱gga̱yyu̱. 18Abarik een necu gool ci aanyik Ta̱mu̱ta̱dde̱n zoz cinne kakat mo̱o̱le̱t, baling u̱du̱wa̱k
         enne a̱ri̱tto̱k okko atin Ki̱ri̱sto̱ cinne apirna. 19Uturtta mu̱nye̱n ciggo̱k kar zin o̱bo̱dda̱k Ta̱mu̱ta̱dde̱n, kar enne ki̱ti̱vi̱la̱
         mu̱nye̱n ciggo̱k do̱o̱k, kar i̱i̱te̱ni̱ ci talninto ki̱ki̱ya̱ ngati Manyi. 20Kar atin Ta̱mu̱ta̱dde̱n ki̱tto̱na̱u̱ng Ki̱ri̱sto̱ wa bali la̱du̱n atahalaung enne
         Ye̱su̱ ke̱. 21Irahek arrak atin ta̱mu̱-kenga zee ki̱vi̱ta̱ arrak atin kaala do̱o̱k kidimante kize
         jor ki bali ming u̱du̱wa̱ Ta̱mu̱ta̱dde̱n go̱o̱le̱ ci a̱ri̱tto̱k wak a̱li̱le̱ balik
         abak bali reena ke̱. 22Eci bali azi Musesi+ ne, ‘I̱tto̱na̱kku̱ng atin Manyi Ta̱mu̱ta̱dde̱n a̱ri̱to̱i̱t+ ci zoz cinne orgene cunno̱ng ki i̱yo̱ko̱ anna ko̱; abunna la̱du̱n ming aziknnu kaal
         ne̱k a̱du̱wa̱kku̱ng ke̱ do̱o̱k. 23Ming iróng e̱e̱ti̱ imma aziye nonno, engeryai atin enne olle ciginnek.’-24“De̱de̱, a̱ri̱tto̱wa̱ do̱o̱k akane ngati Samweli, ki wak meelek ozozit kaal wak u̱tu̱gu̱
         Ye̱su̱ i̱i̱nya̱ ciko. 25Aragiztu zin niga zo̱zzo̱k cik a̱ri̱tto̱u̱ ki olom bali ogon Ta̱mu̱ta̱dde̱n ki ji̱ji̱ti̱ggo̱k
         ke̱. A̱nne̱k enne Aburaham ne, ‘Zo̱ze̱ ci dooli cigunnek amuda atin ol lo̱o̱co̱we̱
         do̱o̱k ma̱yu̱we̱ne̱t.’-26Baling okko Ta̱mu̱ta̱dde̱n odong du̱ca̱i̱t cinne Ye̱su̱, i̱tto̱na̱kku̱ng arrak enne
         i̱ge̱ta̱ nonno, kar abunna ming a̱mu̱yu̱kku̱ng enne, kar niga do̱o̱k utungtek mu̱nye̱n
         lo̱o̱c.”
         
            
               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Aburaham: Awu Ta̱mu̱ta̱dde̱n nonno abunna ming uungnek boor ki lo̱o̱c cinne lo̱o̱c kar kunu
                     Ta̱mu̱ta̱dde̱n rok lo̱o̱c ci een jor. I̱ki̱ya̱ enne ize be̱e̱ti̱ olli Ya̱u̱do̱. Abak
                     enne e̱rki̱nya̱ i̱bbo̱ng co̱de̱ ki obet tu̱rge̱ (1,800) baling ngen Ye̱su̱ ki̱ti̱rra̱i̱
                     ke̱. IkebKananet 12-26.

               	I̱sa̱ko̱: Een enne do̱le̱c ci bali u̱du̱wa̱ Ta̱mu̱ta̱dde̱n azi ne, kanyik Aburaham. IkebKananet 17-35.

               	Ya̱ko̱bo̱: Een enne ngerrti do̱le̱c ci Aburahami wa bali anyak dooli cik macik omoto ki rama.
                     Utuhu Ta̱mu̱ta̱dde̱n zar ciginnek kize Israil. Awu ol dooli ciginnek kizeto olli Israilo,
                     imma i̱i̱te̱ne̱ ci Ye̱su̱ awu ol nogo kizeto Ya̱u̱d. IkebKananet 25-50.

               	3:13 Lu̱ge̱z 3:6,15

               	Muses: Baling okko Yosevo a̱da̱i̱, izeto dooli cik Israilo du̱cca̱k Masira, edeca e̱rki̱nya̱
                     cik e̱e̱ggi̱n obet we̱c (400). Atahala Ta̱mu̱ta̱dde̱n Muses kize e̱e̱t ci a̱lu̱ge̱
                     olli Israilo ngati e̱e̱ggi̱n du̱cca̱k Masire. Aanyik Ta̱mu̱ta̱dde̱n olli Israilo lo̱ti̱nno̱k
                     ngati Musesi, nonno ci azi ol ne, Lo̱ti̱nno̱k cik Musesi. Abak i̱yo̱ko̱ da̱ Musesi
                     e̱rki̱nya̱ i̱bbo̱ng co̱de̱ ki obet we̱c (1,400) bali ngen Ye̱su̱ ki̱ti̱rra̱i̱ ke̱.
                     IkebLu̱ge̱z 2-24.

               	A̱ri̱to̱i̱t: Ozoz bali Peturu zoz ci obod ki a̱ri̱to̱i̱t imma ci azi Musesi ne, a̱kku̱ atin. Een
                     Ye̱su̱ a̱ri̱to̱i̱t neci. IkebDeuteronomy 18:15-18; Jon 1:21; 6:14; Buk wa To̱ni̱a̱u̱ 7:37.

               	3:23 Deuteronomy 18:15-19

               	3:25 Kananet 22:18; Kananet 26:4

Abile Peturu ki Jon ro̱ni̱a̱ lo̱ki̱ka̱1Baling ngen Peturu ki Jon ozozik ol, i̱vi̱tta̱k zin olli wawaco+ ki ddi̱ki̱ryo̱i̱t ci aciir wak ebek Ce̱e̱z wa Ta̱mu̱ta̱dde̱no̱ ki Saddocis.+2O̱mo̱zze̱ bali nege oroot eci Peturu ki Jon wak e̱e̱ggi̱n to̱ni̱a̱k ko̱ edemez ol
         azi ne, ingazi atin ol daiza ki bali ming ingazi Ye̱su̱ ke̱. 3A̱gga̱mi̱t zin nege Peturu ki Jon, eci bali ize looci yo̱mo̱n, aartik nogo lagam ka̱ta̱gu̱zzo̱
         kaal. 4Ma̱i̱je̱ ol cik meelek iziyyet kaviyak ne̱ke̱ kar ku̱tu̱we̱t zoz ci Ye̱su̱, otorte
         ol ne̱ke̱ izeto i̱bbo̱nge̱t tu̱r (5,000).5Ma bali nge̱rre̱t, u̱lu̱tte̱ nyakanganeta, lo̱ddi̱ki̱re̱ ki de̱me̱zzo̱k wak lo̱ti̱nno̱u̱
         Jerusalema. 6Aave da̱ Annasi alaani ci a̱ddi̱ki̱re̱ wawaco nginati, ki bo̱do̱k Kaipas, Jon, Alizanduru
         ki ol cik boor wa alaan ci a̱ddi̱ki̱re̱ wawaco.+7Baling anyakttak ol Peturu ki Jon, a̱ka̱tte̱ zin i̱jji̱nne̱t nogo izektek ne, “Komize
         ci een nyaa icima zare cik ngene ci ogoni i̱nna̱ kaal ciko ko̱?”8Kar zin Peturu ngati anyahe Vongiz ci A̱li̱le̱, kizek nogo ne, “Nyakanganet ki lo̱ddi̱ki̱re̱
         cik ollu! 9Ming a̱jji̱nne̱t ol wazin necu zo̱ze̱ bali abunna kogon ke̱ ki̱ye̱le̱k bunnat e̱e̱t
         bali ngooli ke̱, kar nege ki̱jji̱nte̱t amuda enne ti̱ri̱ze̱ne̱t ku̱? 10A̱gga̱yyu̱ niga ki olli Israilo do̱o̱k zoz cu: Abile e̱e̱ti̱ cu ngatu kubunna ko̱
         zo̱ze̱ ci zar cik Ye̱su̱ Ki̱ri̱sto̱ wa Nazereti, wa bali ododikku niga ta̱la̱ke̱c
         ka̱da̱k, ma̱i̱je̱ Ta̱mu̱ta̱dde̱n itingai nonno daiza. 11Een enne“‘Bee bali utuburtu niga ol wak eenyce ke̱ize bee ci abilne ce̱e̱z kommog veelek.’-12A̱zze̱ e̱e̱ti̱ imma ci a̱ti̱ri̱ze̱t wo̱ye̱ agit to, eci i̱llo̱i̱ e̱e̱t imma ci kamuda
         naga ta̱mu̱-kenga kar wo̱ye̱ ki̱ti̱ri̱z ol, een Ye̱su̱ do̱ niko.”13Ma baling icinnet nege Peturu ki Jon ming ngen keteherto, ol cik labak, a̱gga̱c zin
         nege ming a̱vvu̱to̱ ol ne̱ko̱ ba̱li̱ye̱ ki Ye̱su̱. 14Baling icinnet nege e̱e̱t ci bali angaruwe ming abile nginati ki nogo, i̱zzi̱ zoz
         ci ngen nege ozoz to. 15Aanycik zin nege Peturu ki Jon koot reena lo̱ki̱ka̱+ kar zin nege kozozit do̱. 16I̱jji̱nto̱ zin nege “Kovvo atin naga kogonik ol ciko nyaa? A̱gga̱c ol do̱o̱k cik abak
         Jerusalema ming u̱tu̱gu̱zzo̱ ol ne̱ko̱ kaal cik a̱vu̱la̱, ci abarik iróng wo̱ye̱ naga
         ka̱lu̱gu̱nyi̱. 17Ma̱i̱je̱ ming korong kibilizet kaal ne̱ko̱ olle do̱o̱k, kegerenycek kizettek ne, ma
         bo̱do̱k abungeku zar cik e̱e̱t cu e̱e̱t imma.”18U̱tu̱yya̱ zin nege nogo kar izettek ne, ma bo̱do̱k ozozu icima edemezu ol zare cik
         Ye̱su̱. 19Abarizek zin Peturu ki Jon nogo izettek ne, “Etteddit da̱ o̱o̱tti̱ne̱ cuggo̱k, abunna
         wo̱ye̱ ngu̱me̱ ci Ta̱mu̱ta̱dde̱no̱ ming ko̱ngo̱o̱le̱ i̱ge̱ta̱ icima Ta̱mu̱ta̱dde̱n.
         20Iróng wo̱ye̱ naga kaavtiya li̱i̱m zo̱ze̱ bali kicinnta kar kizikta naga ko̱.”21Ma baling u̱cu̱be̱t nege nogo oroot kar zin kaanycik nogo koot. Iróng nege odola kar
         ke̱de̱zi̱t nogo, eci ol do̱o̱k innat Ta̱mu̱ta̱dde̱n zo̱ze̱ bali u̱tu̱gu̱zzo̱ nege
         ke̱. 22Eci e̱e̱ti̱ wa bali angaruwe zo̱ze̱ ci a̱vu̱la̱ ommog e̱rki̱nya̱ ciginnek moten we̱c.Lawinet ci ol wak a̱tu̱we̱23Baling oogtta nege Peturu ki Jon, i̱mi̱rrte̱ zin nege oot olle wak a̱tu̱ zoz ci Ye̱su̱,
         kar ku̱du̱kta̱k zoz bali a̱du̱wa̱k alaata cik olli wawaco ki lo̱ddi̱ki̱re̱ zoz bali
         a̱du̱wa̱k nogo ke̱ do̱o̱k. 24Baling iziyyet nege zoz necu, alac nege Ta̱mu̱ta̱dde̱n mulukwane cik a̱bu̱le̱ oroot,
         izektek Ta̱mu̱ta̱dde̱n ne, “Manyi ye̱i̱, i̱nne̱t ci eenyca ta̱mu̱-keng ki lo̱o̱c ki
         nyatapar, ki kaal do̱o̱k ne̱k abak ko̱. 25Ozozi i̱nna̱ Vongize ci A̱li̱le̱ utuge ci du̱ca̱i̱t cunne, wa een be̱e̱ti̱nna̱ Da̱vi̱de̱:“‘Nyaa ol ming abure nong lo̱o̱co̱we̱ do̱o̱kkar ol kadayya Manyi gaganiko ko̱?26Ait alaata cik lo̱o̱tu̱ illa,kar bo̱do̱k ol wak abal ol ko̱ a̱vvu̱to̱ nga̱to̱de̱ka̱da̱ngi̱t Manyikar ka̱da̱ngi̱t E̱e̱t Co̱de̱ wa atahalai.’-27De̱de̱ u̱ru̱mto̱ He̱ro̱di̱+ ki Pontius Pilato nga̱to̱de̱ ki i̱do̱ngi̱ ki olli Israilo o̱rge̱ cu adawa du̱ca̱i̱t
         cunne a̱li̱le̱ Ye̱su̱, wa bali atahala i̱nna̱. 28U̱tu̱gu̱zzo̱ nege kaal balik elema i̱nna̱ komize cunne ki zoz ci odola i̱nna̱ ba̱li̱ye̱
         kar kakat mo̱o̱le̱t. 29I̱yo̱ko̱, Manyi cin zoz cinne̱ng gerze i̱no̱n nege orong ku̱tu̱gu̱ze̱ta̱, kar anyik
         du̱cca̱k cigunnek kozozit zoz cunne ngati iróng o̱ngo̱o̱li̱nne̱. 30I̱tto̱n a̱zzi̱t cunne kar kangaru kar tu̱gu̱ kaal cik a̱vu̱la̱ ki cik aanyik ol ku̱ku̱lte̱k
         je̱e̱n zare cik du̱ca̱i̱t cunne a̱li̱le̱ Ye̱su̱.”31Baling alayo nege, otomowe ce̱e̱z bali arumene nege ke̱. Kar Vongizi ci A̱li̱le̱ ki̱ta̱k
         nogo do̱o̱k kar zin nege kozozit zoz ci Ta̱mu̱ta̱dde̱n mazeta.Ozol ol wak a̱tu̱we̱ i̱jjo̱ cigge̱k32O̱do̱ye̱ da̱ ol wak a̱tu̱we̱ zi̱nze̱tti̱ cigge̱k ne ṯok. I̱llo̱i̱ rok e̱e̱t co̱de̱
         ci azi ne, een ba̱li̱ye̱ i̱jjo̱ ne̱ke̱ ciginnek, abarik nege ozol kaal cik anyak do̱o̱k.
         33Anyak to̱ni̱a̱ha̱ komiz ci a̱ppwe̱, kar nege kibbacit zoz ci obod ki ngazi ci Manyi
         Ye̱su̱ daiza, kar bali deteni ci Ta̱mu̱ta̱dde̱no̱ a̱ppwe̱ ka̱vvu̱ ngatinne̱ng do̱o̱k.
         34I̱llo̱i̱ bali nogo e̱e̱t ci amati. Utene gon ol uggak ngatinne̱ng ce̱e̱zi̱ ki lo̱o̱cco̱k
         cigge̱k, kar kanyakta o̱ro̱bi̱ya̱ cik utene nege ko̱ 35kar kaanycik to̱ni̱a̱k, kar zin o̱ro̱bi̱ya̱na̱ ne̱ke̱ kengertozik ol cik amati.36Imma da̱ e̱e̱ti̱ imma ci een Yosevo ci boor ci Le̱vi̱,+ a̱rri̱ta̱i̱ ngati aburuk maama een Cyprus. Akannek da̱ to̱ni̱a̱ha̱ nonno kize Barnabas,
         azi ungec ci zar ne̱ko̱ ne, ngerrti e̱e̱t wa i̱lo̱t ol. 37Utuwoi ma̱na̱ cinne kar kanyaha o̱ro̱bi̱ya̱ kaanyik to̱ni̱a̱k.
         
            
               	Olli wawaco: Azi lo̱ti̱nno̱wa̱ cik Musesi ne, olli wawaco do̱ cik amuc wawac Ce̱e̱ze̱ wa Ta̱mu̱ta̱dde̱no̱.
                     A̱vvu̱ nege la̱du̱n boore co Le̱vi̱.

               	Saddocis: E̱e̱ggi̱n ne̱ko̱ koole ci olli Ya̱u̱do̱ cik a̱tu̱ Lo̱ti̱nno̱k cik Musesi ming a̱vvu̱
                     ngati Ta̱mu̱ta̱dde̱no̱, iróng zin nege a̱tu̱ vongiz ki anjilo icima ingazi atin ol
                     daiza. IkebBuk wa To̱ni̱a̱u̱ 23:8.

               	Alaan ci a̱ddi̱ki̱re̱ wawaco: Ommog alaani ci a̱ddi̱ki̱re̱ wawaco ko̱ alaat cik olli wawaco eci een nonno do̱ ṯok
                     ci gon i̱i̱zo̱ Ce̱e̱z wa Ta̱mu̱ta̱dde̱no̱ Ngin wa A̱li̱le̱ Oroot e̱rki̱ta̱ lak co̱de̱.
                     Anyaha enne bi̱ye̱ cik kar kutuny mu̱nye̱n cigge̱k. Aave Ta̱mu̱ta̱dde̱n di̱ngdi̱ngo̱nta̱
                     Ngin wa A̱li̱le̱ Oroot, zoz zin ci iróng alaani ci a̱ddi̱ki̱re̱ wawaco ko̱ i̱i̱zo̱
                     ngintu i̱i̱te̱n imma e̱rki̱ta̱. IkebLeviticus 16; I̱bu̱ru̱ 9:1-7.

               	4:11 Caliwon 118:22

               	Lo̱ki̱ko̱: Een necu bali lo̱ki̱ko̱ ci arumo alaani ci a̱ddi̱ki̱re̱ wawaco ki alaat cik olli wawaco
                     kar bo̱do̱k lo̱ddi̱ki̱re̱ cik ollu do̱o̱k kar kodolta kozozit no̱ngi̱tto̱n cik obod
                     ki olli Ya̱u̱do̱.

               	4:26 Caliwon 2:1-2

               	Alaan He̱ro̱d: Awu ol alaan cu azi ne, He̱ro̱d Antipas. Bali vu̱rrta̱ ming okko He̱ro̱d wa A̱ddi̱ki̱re̱
                     a̱da̱i̱, ize ngerinne He̱ro̱di̱ Antipas alaan. Een enne alaan i̱i̱te̱ne̱ bali a̱gga̱me̱k
                     Joni Ye̱su̱ ba̱ti̱ti̱mo̱ ke̱. IkebMa̱te̱yo̱ 14:1; Marko 6:14; Lu̱ka̱ 3:1. Awu ol He̱ro̱d azi ne, He̱ro̱d wa A̱ddi̱ki̱re̱. Een bali enne alaan koor bali a̱rri̱ta̱i̱
                  Ye̱su̱ ke̱. IkebMa̱te̱yo̱ 2:1-8; Lu̱ka̱ 1:5. Imma bali vu̱rrta̱ anyak alaan ci een He̱ro̱d Agirippa, ngerrti do̱le̱c ci He̱ro̱d
                  wa A̱ddi̱ki̱re̱. IkebBuk wa To̱ni̱a̱u̱ 12:1-23.

               	Boor co Le̱vi̱: A̱vvu̱ ol wak wawaco do̱o̱k ngati boor ci Le̱vi̱.

Ananiyas ki Savira1Anyak da̱ e̱e̱t imma ci een zara Ananiyas ki ngaa cinne een zara Savira, utuyyoi nege
         bu̱k lo̱o̱c ci da̱ anyak nege. 2Azi ngaa cinne ne, kegenyi u̱lu̱gu̱ny o̱ro̱bi̱ya̱ u̱gge̱ kize ciginnek, kar kanyaha
         u̱gge̱ karik to̱ni̱a̱k zo̱o̱ lo̱o̱ta̱.3Ize zin Peturu ne, “Ananiyas, nyaa ming anyik i̱nna̱ Sitan+ kuwe zinin cunne do̱o̱k ngati ovolonge Vongiz ci A̱li̱le̱ a̱lu̱gnye̱ o̱ro̱bi̱ya̱
         u̱gge̱ cik utene i̱nna̱ lo̱o̱c cunne ko̱? 4Ma baling ngen i̱nna̱ tuwek lo̱o̱c, iróng ba̱li̱ye̱ een lo̱o̱c cunne? Ma baling utuwoi
         i̱nna̱ ke̱, iróng o̱ro̱bi̱ya̱na̱ aavtte azzine cigunnek? Nyaa ci aanyi tu̱gu̱ gi̱i̱
         ci ogon niko ko̱? Iróng zin i̱nna̱ a̱lu̱ti̱ ol cik diirik, abarik a̱lu̱ti̱ i̱nna̱
         Ta̱mu̱ta̱dde̱n.”5Baling izik Ananiyasi zoz necu, u̱yu̱we̱ zin enne niko kar zin ka̱da̱k. Kar zin dalanzet
         ci a̱ppwe̱ kiddera ol do̱o̱k wak aziye zoz neci. 6I̱vi̱ta̱ zin logoz, umudmudanit ele cinne, kar zin ko̱o̱tte̱ nonno reena kar ka̱da̱c.7Baling edeca e̱e̱ti̱ cinne sanya i̱i̱yo̱, i̱ki̱ya̱ ngaa cinne, iróng enne a̱gga̱ nyaa
         ci i̱i̱na̱k ol. 8I̱jji̱n zin Peturu nonno, “Du̱wa̱ka̱ da̱, e̱e̱ggi̱n ne̱ko̱ o̱ro̱bi̱ya̱ wak utennu
         i̱nna̱ ki Ananiyas lo̱o̱c ko̱?”O̱bo̱de̱k zin ngaa cinne azi ne, “I̱i̱ny, o̱ro̱bi̱ya̱ ne̱ke̱ do̱o̱k ne̱ko̱.”9Izek zin Peturu nonno ne, “Nyaa niga ming atimanu Vongiz ci Manyi ko̱? Cinno, zo̱o̱
         cik ol wak a̱da̱ mac cunne ke̱ izeto ojone tatuga, ovvo atidic nege odongi i̱nne̱ta̱
         bu̱k.”10Okko i̱i̱ neci ele u̱yu̱we̱ enne zoone cik Peturu kar ka̱da̱k. I̱vi̱ta̱ zin logoz
         odongit nonno kar zin koot ka̱da̱c ngati mac cinne abanyca. 11Iddera dalanzet ol cik ke̱le̱ci̱a̱k+ do̱o̱k ki ol do̱o̱k wak iziyyet zoz necu.Angaru to̱ni̱a̱ha̱ ol cik meelek12U̱tu̱gu̱zzo̱ to̱ni̱a̱ha̱ kaal cik a̱vu̱la̱ meelek ki kaal cik aanyik ol ka̱ma̱li̱ltte̱
         o̱o̱tti̱. Kar ol wak a̱tu̱we̱ do̱o̱k kurumto baale ci Solomoni ci aave reene ci Ce̱e̱z
         wa Ta̱mu̱ta̱dde̱no̱. 13I̱llo̱i̱ e̱e̱t imma ci orong kar kurumte ki nogo, ming nu̱nu̱n irez ol nogo oroot.
         14Ngen zin, u̱tu̱we̱t zin ol cik macik ki ngaai cik meelek Manyi kar bali kurumtozik
         nogo. 15Imma zin zo̱ze̱ necu, anyakttak ol cik omori go̱o̱llo̱k kar abunna ri̱ri̱to̱ni̱ ci
         Peturu i̱i̱na̱k u̱gge̱ ming owo enne goola. 16I̱vi̱ta̱ zin koole cik meelek aburuk Jerusalem, anyahak ol wak omori ki wak anyak
         kuulo cik lo̱rye̱nta̱k kar zin nege do̱o̱k kangaruye.A̱gi̱d alaata cik Ya̱u̱da̱k to̱ni̱a̱k17Kar zin alaani ci a̱ddi̱ki̱re̱ wawaco Ce̱e̱ze̱ wa Ta̱mu̱ta̱dde̱no̱ ki ol wak orkor
         ki nonno do̱o̱k e̱e̱ggi̱n Saddocis ko̱, anyait meder zo̱ze̱ ci to̱ni̱a̱u̱. 18A̱gga̱mi̱t zin nege to̱ni̱a̱k kar zin kartik lagam ci ollu. 19Imma bali ba̱a̱l i̱ki̱ya̱ anjilo ci Manyi kar koo tatug ci lagamo kar zin to̱ni̱a̱ha̱
         kiyokta. 20A̱nne̱k enne ne, “Oot, ibilet reene ci Ce̱e̱z wa Ta̱mu̱ta̱dde̱no̱ kar du̱wa̱k ol kaviyak
         cik ruget cik een jor ko̱.”21Baling nge̱rre̱t ri̱ri̱wo̱na̱ i̱to̱zzo̱ re̱e̱nu̱n ci Ce̱e̱z wa Ta̱mu̱ta̱dde̱no̱, ki
         baling u̱du̱wa̱k anjilo nogo ke̱, kar zin ke̱de̱me̱zi̱t ol.Baling u̱zu̱cca̱ alaani ci a̱ddi̱ki̱re̱ wawaco ki ol wak e̱e̱ggi̱n Saddocis orkor
         ki nonno kar ki̱vi̱ta̱k lo̱ki̱ko̱, kar ku̱tu̱yya̱ lo̱ddi̱ki̱re̱ cik olli Israilo.
         Kar ki̱tto̱nni̱t aciir rok lagam koot kanyakta to̱ni̱a̱k. 22Imma baling ovvo aciiri a̱ru̱m lagam, aruba to̱ni̱a̱k ming a̱zze̱ to. I̱mi̱rrte̱ zin
         nege oot u̱du̱kta̱k ol, 23a̱nne̱k ne, “Kurubta tatug ci lagamo ming anyuge, ki ol wak ebekce ming abile tatuga;
         ma̱i̱je̱ ming kovvo naga kooya, i̱llo̱i̱ e̱e̱t imma ecito.” 24Baling okko ddi̱ki̱ryo̱i̱ti̱ ci ol wak ebek Ce̱e̱z wa Ta̱mu̱ta̱dde̱no̱ ki alaat cik
         olli wawaco aziye zoz necu, u̱ku̱lte̱k je̱e̱n, a̱ma̱li̱ltte̱ o̱o̱tti̱ azi ne, “Oot
         ucca to̱ni̱a̱ha̱ ki i̱ni̱n?”25I̱ki̱ya̱k zin e̱e̱ti̱ imma nogo kar zin kizek ne, “Izikto di̱! Aavtte ol balik arikku
         lagam ke̱ reene ci Ce̱e̱z wa Ta̱mu̱ta̱dde̱no̱, edemez nege ol.” 26Itinga ddi̱ki̱ryo̱i̱ti̱ ki ol ciginnek, ovvo anyaha to̱ni̱a̱k. Iróng nege anyaha nogo
         i̱ba̱ti̱ne̱, eci nege o̱ngo̱o̱le̱ ovvo ol ovoc nogo biyene.27Baling anyakttak nege to̱ni̱a̱k lo̱ki̱ko̱, kar zin kaanycik nogo kibilet lo̱ki̱ka̱
         orgena kar zin alaani ci a̱ddi̱ki̱re̱ wawaco ki̱jji̱n nogo. 28Izek ne, “Ka̱du̱wa̱kku̱ng ka̱nne̱kku̱ng ne, ma bo̱do̱k edemezu ol zoz ci obod ki Ye̱su̱,
         icinnet da̱ niga u̱tu̱gu̱zzu̱ nya! Azzanteu de̱mzi̱ne̱t cinno̱ng ko̱ Jerusalem veelek,
         kar zin bo̱do̱k orongit ming aanyettu kizetta ol cik ka̱ru̱ka̱ e̱e̱t neci ka̱da̱k!”29O̱bo̱dde̱k Peturu ki to̱ni̱a̱k u̱gge̱, “Abunna la̱du̱n ming ko̱ngo̱o̱le̱ Ta̱mu̱ta̱dde̱n
         kommog e̱e̱t ci diiri. 30Itingawe Ta̱mu̱ta̱dde̱n wa ji̱ji̱ti̱gga̱c Ye̱su̱ daiza, bali a̱ru̱kku̱ niga nonno
         ka̱da̱k keete ci een ta̱la̱ke̱c. 31Odong zin Ta̱mu̱ta̱dde̱n nonno kar kuk karik ka̱vvu̱ a̱tte̱ cinne a̱zzo̱ kize Alaan
         ki Ti̱ri̱zo̱i̱t, kar wo̱ye̱ enne kaanyik olli Israilo ko̱bo̱dda̱i̱ zi̱nze̱tti̱ ba̱ci̱no̱we̱
         kar kalalek nogo. 32Ke̱e̱ggi̱nna̱ zin bbacak kaale ne̱ko̱,+ kar zin bo̱do̱k Vongizi ci A̱li̱le̱ bali aanyik Ta̱mu̱ta̱dde̱n ol wak o̱ngo̱o̱le̱
         nonno.”33Baling ovvo nege aziye zoz necu niko, avaracit nege oroot, orong abarik ku̱ru̱we̱t
         nogo ka̱da̱i̱to̱. 34Ma̱i̱je̱ da̱ Varacisoc+ ci een zara Gamaliel, ci een de̱me̱zo̱i̱t ci lo̱ti̱nno̱u̱, o̱ngo̱o̱le̱ gon ol nonno
         do̱o̱k, ingazi gon je̱e̱na̱ lo̱ki̱ka̱, kar kaanyik arrak to̱ni̱a̱k kiyoit koot reena
         do̱yo̱i̱t. 35Izek zin enne ol lo̱ki̱ka̱ ne, “Olli Israilo, i̱no̱ni̱t di̱ arrak gi̱i̱ ci kar orongnyu
         u̱tu̱gu̱zze̱k ol ne̱ko̱ ju̱rru̱m. 36Imma e̱rki̱nya̱ balik ke̱, i̱ye̱la̱ bali e̱e̱ti̱ ci een zara Theudos ele, azi ne een
         enne e̱e̱t ci riili bu̱k, kar ol cik e̱e̱ggi̱n obet we̱c kunuwet nonno. U̱ru̱we̱ zin
         enne, kar ol ciginnek do̱o̱k kazante ki̱zzi̱ gi̱i̱ imma to. 37Ma bali vu̱rrta̱, i̱ki̱ya̱ e̱e̱ti̱ imma ci een zara Judas wa Ga̱li̱li̱ i̱i̱nya̱we̱
         wak a̱gi̱le̱ gaala olli o̱ro̱gjo̱we̱. A̱gga̱mi̱t bo̱do̱k ol cik meelek de̱mzi̱ne̱t
         cinne. Kar vu̱rrta̱ u̱ru̱we̱t bo̱do̱k ol nonno ka̱da̱k, kar ol balik orkor ki nonno
         ke̱ azzante do̱o̱k. 38Ka̱nne̱kku̱ng zin zo̱ze̱ necu ne, utungtek ol ne̱ko̱ do̱, aanycik koot, ming een li̱ngli̱ngo̱n
         icima de̱mzi̱ne̱t cinne̱ng ci e̱e̱t ci diiri, ngen atin a̱zze̱ dakdak. 39Ma̱i̱je̱ ming een ngati Ta̱mu̱ta̱dde̱no̱, i̱llo̱i̱ gool ci kar ibilizte nogo udut,
         abarik amudannu e̱le̱tti̱ ming oyohonnu ki Ta̱mu̱ta̱dde̱n.”40I̱ta̱k zoz cinne zi̱nze̱tti̱ cigge̱k. U̱tu̱yya̱ zin nege to̱ni̱a̱k ecito kar ki̱bi̱cce̱t
         nogo a̱lle̱ne̱. U̱du̱kta̱k nogo a̱nne̱k ne, ma ozozu zoz ci obod ki Ye̱su̱ dee, kar
         kanycik nogo koot.41Iyokta zin to̱ni̱a̱ha̱ lo̱ki̱ka̱ talninta eci nege a̱gga̱ ming apirna nege zare cik
         Ye̱su̱. 42Kar zin gon odohize ovvo reene ci Ce̱e̱z wa Ta̱mu̱ta̱dde̱no̱ ki ce̱e̱zi̱nne̱, ci iróng
         nege abiliz de̱mzi̱ne̱t ki uwai kaviyak cik abunna+ Ye̱su̱ ci een Ki̱ri̱sto̱.
         
            
               	Sitan: Awu ol nonno azi ne, lo̱rye̱ni̱t wa een alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-9.

               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

               	Ke̱e̱ggi̱nna̱ zin bbacak kaale ne̱ko̱: Acin to̱ni̱a̱ha̱ Ye̱su̱ ming a̱da̱i̱, kar kitinga daiza, kar ki̱mi̱re̱ kuk ta̱mu̱-kenga.

               	Varacisoc: E̱e̱ggi̱n Varacisi de̱me̱zzo̱k wak edemez ol lo̱ti̱nno̱k wak Musesi, a̱tu̱ nege vongiz,
                     ki anjilo ci Ta̱mu̱ta̱dde̱no̱, ki bo̱do̱k zoz ci azi ne ingazi atin ol daiza. IkebBuk wa To̱ni̱a̱u̱ 23:8.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kanyyet ruget ci abak udut.

Atahaltta nuyaha ol turgerem cik enger da̱i̱ne̱t1Imma i̱i̱nya̱we̱ ne̱ke̱, bali otorye nuyaha cik e̱e̱ggi̱n Ya̱u̱d ke̱, nuyaha balik
         ozoz Gi̱ri̱k ke̱ adangto ki nuyak balik ozoz Aramaik, eci ngaai cigge̱k boyek iróng
         amuda da̱i̱ne̱t wak enger ol gon odohize ko̱. 2Ma zin zo̱ze̱ necu u̱tu̱yya̱ to̱ni̱a̱ha̱ omoto ki rama nuyak do̱o̱k nga̱to̱de̱ kar
         kizeto ne, “Iróng abunna ming kibbez naga li̱ngli̱ngo̱n ci kuwahek ol zoz ci Ta̱mu̱ta̱dde̱no̱
         kar abarik kengerit da̱i̱ne̱t. 3Gotonogga, atahaltta ol u̱gge̱ turgerem ngatinno̱ng cik anyak Vongiz ki genyiz kar
         naga kanycik nogo li̱ngli̱ngo̱n cu 4abunna naga kanyik e̱le̱tti̱ cigga̱c lawinet ki uwai zoz ci Ta̱mu̱ta̱dde̱no̱.”5Atalit koole zoz cu do̱o̱k. Atahaltta zin nege Stephen e̱e̱t ci anyak tu̱we̱ne̱t ki
         Vongiz ci A̱li̱le̱; ki bo̱do̱k ol ciko, Vilip, Porocorus, Nicanor, Timon, Parmenas,
         ki Nicolas wa bali elema zoz ci Ya̱u̱do̱, a̱kku̱ enne o̱rge̱ ci een Antiyok. 6Anyakttak ol ne̱ko̱ to̱ni̱a̱k, kar nege kalayek nogo Ta̱mu̱ta̱dde̱n ngati atadek azzin.7Iddera zin zoz ci Ta̱mu̱ta̱dde̱no̱ ol cik meelek. Otorye nuyaha cik elemna zoz ci
         Ye̱su̱ zee bak ovvo meele giir Jerusalema. Aartik ol cik meelek wawaco tu̱we̱ne̱t
         cinne̱ng zoz ci Ye̱su̱.A̱gga̱me̱ Stepheni8Een da̱ Stepheni e̱e̱t ci anyak deten ki komiz ci Ta̱mu̱ta̱dde̱no̱, u̱tu̱gu̱we̱k enne
         ol kaal cik aanyik o̱o̱tti̱ cik ollu ka̱ma̱li̱ltte̱ ki bo̱do̱k kaal cik a̱vu̱la̱.
         9Adang zin da̱ ol uggak nonno, e̱e̱ggi̱n ol ne̱ke̱ Ya̱u̱d cik o̱ro̱gjo̱k cik Alikzandria
         ki Cyrene ki lo̱o̱cco̱k cik Cilicia ki Asia, arumo nege Ce̱e̱ze̱ wa Lawinto,+ ci awu ol kize nginti ol cik iróng e̱e̱ggi̱n du̱cca̱k. A̱ka̱tte̱ ol ne̱ko̱ adangto
         ki Stephen, 10abarik iróng nege uule ka̱da̱ngi̱t nonno zo̱ze̱ ci genyizo ki Vongiz ci A̱li̱le̱ ozoze
         enne ko̱.11Oot zin i̱ta̱bi̱t ol u̱gge̱ kar ki̱vi̱ta̱ kovolongte Stephen kizeto ne, “Kizikta naga
         Stephen ming odom Muses ki Ta̱mu̱ta̱dde̱n.”12Izocit zin nege ol ki lo̱ddi̱ki̱re̱ ki de̱me̱zzo̱k wak lo̱ti̱nno̱u̱. A̱gga̱mi̱t Stephen
         kar ko̱o̱tte̱ olle lo̱ki̱ka̱. 13Anyaktta zin bbacak cik een volongnyok u̱gge̱ ki̱vi̱ta̱ kovolongte Stephen kizeto
         ne, “Ozoz odohize e̱e̱ti̱ necu kaal cik gerzek akati Ce̱e̱z wa Ta̱mu̱ta̱dde̱no̱ a̱li̱le̱
         ki lo̱ti̱nno̱k wak Musesi. 14Kizikta naga nonno ming ozoz i̱i̱te̱n imma a̱li̱b atin Ye̱su̱ wa Nazereti ngin neci
         kar kutuhu keer bali aanyyet Musesi agit ke̱.”15Egelemit zin ol balik aavtte lo̱ki̱ka̱ ke̱ do̱o̱k Stephen oroot, kar kicinnet ngu̱m
         cinne ming ogon kiwagon ngu̱m ci anjilo.
         
            
               	Ce̱e̱z wa Lawinto: Anyak Ya̱u̱di̱ Ce̱e̱zi̱ cik meelek giir lawintak o̱ro̱gjo̱we̱ cigge̱k. Arumo nege
                     Ce̱e̱ze̱ wa Lawinto I̱i̱te̱ne̱ wa Yu̱bze̱nto̱ kar kalac Ta̱mu̱ta̱dde̱n kar bo̱do̱k
                     kikebit Zoz cinne.

Uwai ci Stepheni1I̱jji̱n zin alaani ci a̱ddi̱ki̱re̱ wawaco Stephen, azi ne, “Ma dim zoz cu een de̱de̱?”2O̱bo̱de̱k zin Stepheni izek nogo ne, “Gotonogga ki be̱e̱ti̱ga̱ni̱k, izikttang annit
         ju̱rru̱m! I̱ye̱le̱k Ta̱mu̱ta̱dde̱n bunnat cinne ji̱ji̱ti̱nna̱ Aburaham bali ngen enne
         aave lo̱o̱ce̱ ci Mesopotamia, ngati ngen kuk o̱rge̱ ci een Haran. 3A̱nne̱k Ta̱mu̱ta̱dde̱n Aburaham ne, ‘Tungek orog cunne ki boor cigunnek lo̱o̱c, kar
         bit lo̱o̱ce̱ ci kokko atin anna ki̱ye̱le̱ki̱n.’-4“Utungek zin enne lo̱o̱c ci Chaldean kar kuk ka̱vvu̱ o̱rge̱ ci een Haran. Baling a̱da̱k
         baatinne, u̱lu̱k zin Aburahami uk abak lo̱o̱ce̱ ci abakku niga i̱yo̱ko̱ ko̱. 5Iróng zin Ta̱mu̱ta̱dde̱n aanyik nonno gi̱i̱ imma lo̱o̱ce̱ cu, i̱llo̱i̱ rok nginti
         arike zoc. Abarik zin Ta̱mu̱ta̱dde̱n a̱nne̱k nonno ne, i̱nne̱ta̱ ki dooli cigunnek
         ki dooli cik dooli cigunnek ovvo atin aragiz lo̱o̱c cu, ma̱i̱je̱ nu̱nu̱n da̱ iróng
         Aburahami anyak do̱le̱c. 6A̱nne̱k Ta̱mu̱ta̱dde̱n bo̱do̱k nonno ne, ‘Ovvo atin dooli cik dooli cigunnek e̱e̱ggi̱n
         i̱do̱ngi̱ lo̱o̱ce̱ ci iróng een cinne̱ng, ovvo atin nege e̱e̱ggi̱n du̱cca̱k e̱rki̱nya̱
         obet we̱c (400) 7Ma̱i̱je̱ atin anna ke̱de̱zi̱ ol ne̱k aanyik nogo kizeto du̱cca̱k ke̱, imma vu̱rrta̱
         ovvo atin nege iyowa lo̱o̱ce̱ neci kar kalayya annita ngatu.’-8Aanyik zin enne Aburaham olom ci ettede vi̱ca̱vi̱ca̱+. I̱ti̱rra̱ zin Aburahami ngerinne I̱sa̱ko̱, baling izeto i̱i̱nya̱ ciginnek tu̱rge̱,
         etted zin vi̱ca̱vi̱ca̱. Ize I̱sa̱ko̱ be̱e̱ti̱ Ya̱ko̱bo̱, okko Ya̱ko̱bo̱ een be̱e̱ti̱
         tatuget wak e̱e̱ggi̱n omoto ki rama ko̱.9“Eci ji̱ji̱ti̱ggo̱k emederan gotoni cinne̱ng wa een zara Yosevo,+ u̱tu̱yye̱k nege nonno Masir kuk kize du̱ca̱i̱t. Abarik zin Ta̱mu̱ta̱dde̱n ngen azunne
         Yosevo, 10kar keela nonno kaale cik gerzek do̱o̱k. Aanyik Ta̱mu̱ta̱dde̱n Yosevo genyiz ci zozo,
         kar zin alaani ci Masiro+ katal nonno, atahala nonno kize e̱e̱t ci abal Masir ki ol ce̱e̱ze̱ cinne do̱o̱k.11“Baling adak magiz lo̱o̱c ci Masiro ki Kanaan do̱o̱k, ipirta zin be̱e̱ti̱gga̱c oroot,
         eci i̱zzi̱ gi̱i̱ ci adak nege to. 12Baling izik Ya̱ko̱bo̱ azi ne, anyak labi Masira, i̱tto̱na̱ dooli ciginnek een be̱e̱ti̱gga̱c
         we̱t wa een oo. 13Imma we̱t wa rama, u̱du̱wa̱k Yosevo gotonoggi ele cinne, a̱gga̱ zin alaani boor ci
         Yosevo. 14Iizek zin Yosevo gotonoggi ne, oot anyaktta baba Ya̱ko̱bo̱ ki boor do̱o̱k Masir, e̱e̱ggi̱n
         da̱ ol ne̱ke̱ moten turgerem ki tu̱r do̱o̱k. 15U̱lu̱cce̱ zin Ya̱ko̱bo̱ ki boor do̱o̱k oot Masire, ngin wa a̱da̱kne̱ enne ki be̱e̱ti̱gga̱c
         ke̱. 16O̱bo̱dda̱i̱ zin nege e̱le̱tti̱ ne̱ko̱ do̱o̱k rok orog ci een zara Shechem kar zin
         kaartik ngi̱lo̱m ci bali uuta Aburahami ngati dooli cik Hamori, o̱rge̱ ci een Shechem.17“Baling ize ojon i̱i̱ bali a̱du̱wa̱k Ta̱mu̱ta̱dde̱n Aburaham zoz ke̱, otorte ol cigga̱c
         Masira izeto meele giir. 18Atahaltta zin ol cik Masiro alaan ci een jor kabal nogo, iróng zin alaani neci a̱gga̱
         Yosevo. 19A̱gga̱m alaani neci ol cigga̱c gerzet kar gon kadangek ji̱ji̱ti̱gga̱c ku̱ju̱ktte̱k
         zari dooli cik macik ngen a̱rri̱ta̱i̱ jor abunna ming ovvo a̱da̱i̱.20“I̱ti̱rra̱i̱ bali Musesi e̱rki̱te̱ ci aminye ol olli Israilo ko̱, irez bali Ta̱mu̱ta̱dde̱n
         Muses oroot. Uzute zin yaatinne nonno nyelowi cik een i̱i̱yo̱ ko̱ ce̱e̱ze̱ ci baatinne.
         21Imma bali vu̱rrta̱, utungtek Muses lo̱o̱c, i̱ki̱ya̱ zin buweenyi alaano umuda nonno
         kar kuk kanyak kize do̱le̱c cinne. 22Edemezit zin nege Muses genyiz ci olli Masiro kar bo̱do̱k kanyak komiz zoza ki li̱ngli̱ngo̱na̱.23“Baling ize e̱rki̱nya̱ cik Musesi moten we̱c, odola enne kar keeron kuk kicin boor
         ciginnek Israil. 24Imma goola icin e̱e̱t ci Masiro ming aminye e̱e̱t ci Israilo, uk zin Musesi eela e̱e̱t
         neci kar ku̱ru̱k e̱e̱t ci Masiro ko̱ ka̱da̱k. 25I̱no̱n Musesi azi ne ovvo atin ol ciginnek a̱gga̱ ming anyaha Ta̱mu̱ta̱dde̱n nonno
         kar ki̱ki̱ya̱ kangara nogo, abarik nege iróng a̱gga̱ gi̱i̱ imma. 26Imma i̱i̱te̱n ci reng, umuda Musesi ol rama cik Israilo ming oyoho. Orong zin enne
         kaganiz nogo, a̱nne̱k ne, ‘Dooli, e̱e̱ggi̱nnu̱ niga ol co̱de̱, ma oyohonu gaganiko?’27“Imma e̱e̱ti̱ co̱de̱ aminye gooni ko̱, ojokor Muses, kar kizek ne, ‘Ngene ci aanyi
         i̱nne̱t ize alaan ci ettedi zoz cinna̱ng? 28Orongi i̱yo̱ko̱ ru̱wa̱ ki bali ming a̱ru̱i̱ i̱nna̱ e̱e̱t bali Masiro ka̱da̱k ke̱?’-29Baling izik Musesi zoz necu niko, i̱vi̱r zin uk abak lo̱o̱ce̱ ci ol cik een Midian,
         abak nginati ki̱ti̱ra̱ logoz ciginnek een rama.30“Baling edeca Muses e̱rki̱nya̱ moten we̱c bo̱do̱k, i̱ye̱le̱k anjilo Muses ele zare
         ci atuze kiwagon gwa̱a̱ ngati ojono ki bee ci een Sinai. 31Baling icin Musesi gwo̱o̱ neci, a̱ma̱li̱le̱ nonno oo niko. Baling okko enne okko ojonun
         orong kar kicin, izik enne muluk ci Manyi: 32‘Ke̱e̱ni̱ anna Ta̱mu̱ta̱dde̱n ci baatunne, Ta̱mu̱ta̱dde̱n ci Aburahami, Ta̱mu̱ta̱dde̱n
         ci I̱sa̱ko̱ ki ci Ya̱ko̱bo̱.’- O̱to̱ngo̱o̱le̱ zin Musesi iróng ngen orong kar kicin gwo̱o̱ neci.33“Kar zin Manyi kizek nonno ne, ‘Ma a̱kku̱nni̱ ojonun rok ngintu, aara caava cigunnek,
         eci a̱li̱le̱ nginti abilne i̱nna̱ ko̱. 34Kicina anna de̱de̱ piryanzet ci ol cigannik Masire. Kiziya anna u̱lu̱wa̱ cinne̱ng,
         ka̱kku̱na̱k anna lo̱o̱c kar ki̱ki̱ya̱ keela nogo. I̱yo̱ko̱ zin, i̱jja̱, ki̱tto̱nni̱
         atin anna i̱nne̱t mi̱re̱ bit Masire.’-35“Een necu Muses bali abure ol ke̱ kar bali kizettek nonno ne, ‘Ngene ci aanyi i̱nne̱t
         ize alaan ci ettedi zoz cinna̱ng?’- I̱tto̱n zin Ta̱mu̱ta̱dde̱n abarik nonno kize e̱e̱t ci abal kar bo̱do̱k keela nogo
         ngati anjilo bali iyowak nonno garuwe zare bali atuze kiwagon gwa̱a̱ ke̱. 36U̱lu̱ga̱i̱ enne nogo Masira kar ku̱tu̱gu̱ kaal cik a̱ma̱li̱le̱ ol o̱o̱tti̱ ki kaal
         cik a̱vu̱la̱ Masire, kar bo̱do̱k Nyatapare ci Ma̱ri̱, kar balala e̱rki̱nya̱ cik een
         moten we̱c.37“U̱du̱wa̱k Musesi eliya ol cik Israilo, a̱nne̱k ne, ‘I̱tto̱na̱kku̱ng atin Manyi Ta̱mu̱ta̱dde̱n
         a̱ri̱to̱i̱t ci zoz cinne+ orgene cunno̱ng ki i̱yo̱ko̱ anna ko̱.’-38Alut bali Musesi ol balala, ki anjilo ci ozozek nonno biye ci Sinai, ki be̱e̱ti̱gga̱c
         kar zin enne uruba genyiz ci i̱yo̱ko̱ a̱du̱wa̱kke̱t enne agita ko̱.39“Utuburet be̱e̱ti̱gga̱c kar ko̱to̱ngo̱o̱ltte̱ nonno. Abarik zin utuburet nonno, imma
         zi̱nze̱tti̱nne̱ cigge̱k orong ki̱mi̱rte̱ koot Masire. 40U̱du̱kta̱k zin nege Aaron, a̱nne̱k ne, ‘Dimaneket ta̱mu̱ta̱dde̱ne̱t cik atin ovvo
         oowa ngatinna̱ng, eci iróng ka̱gga̱yya̱ nyaa ci i̱i̱na̱k gotonet Muses wa bali anyahannet
         Masira!’-41Een neci i̱i̱te̱n bali ovvo nege adiman to̱do̱yo̱i̱t kize ta̱mu̱ta̱dde̱n ci ogon ki
         mo̱o̱lti̱ ke̱. Anyaktta kaal cigge̱k kar kapaktek wawa kar ku̱tu̱gu̱zzo̱ kwo̱o̱r ci
         atalne gi̱i̱ ci adiman nege azzine cigge̱k. 42Iróng zin Ta̱mu̱ta̱dde̱n ngen edeconik nogo kar kaanyik nogo kalac koor, nye̱lo̱k
         ki munyuny kize ta̱mu̱ta̱dde̱ne̱t cigge̱k! Aave zoz necu e̱he̱rye̱ buwe ci a̱ri̱tto̱u̱
         ke̱te̱:“‘Olli Israilo bai, anyaktang da̱ niga annit wawac ki mucie̱rki̱nya̱ moten we̱c balala?43Odongtu niga aduwe ci ta̱mu̱ta̱dde̱n ci een zara Molech,ki munyunyoc ci ta̱mu̱ta̱dde̱n cunno̱ng Rephan,a̱di̱ngdi̱nga̱nnu̱ ta̱mu̱ta̱dde̱ne̱t wak adimanai azzine.I̱yo̱ko̱ zin, ka̱a̱nyu̱ng atin oot izet i̱do̱ngi̱’- lo̱o̱ce̱ ci reeni many kommog Babilon.+44“Anyak bali ji̱ji̱ti̱gga̱c Ce̱e̱z wa Ta̱mu̱ta̱dde̱no̱ een ti̱ti̱ balala+ bu̱k. Adimanai ki bali ming a̱du̱wa̱k Ta̱mu̱ta̱dde̱n Muses ke̱, go̱o̱le̱ bali icinne
         enne ke̱. 45Baling u̱mu̱dda̱ ji̱ji̱ti̱gga̱c Ce̱e̱z wa Ta̱mu̱ta̱dde̱no̱ een ti̱ti̱ ke̱, o̱o̱tte̱
         nege bu̱k ngati ovvo nege orkore ki Joshua+ rok lo̱o̱c bali ottowe Ta̱mu̱ta̱dde̱n ol ke̱. A̱vvu̱ ti̱ti̱ lo̱o̱ce̱ neci zee rok
         i̱i̱te̱n bali okko Da̱vi̱de̱ abale lo̱o̱c ke̱.46“Kar zin Ta̱mu̱ta̱dde̱n katalo ngati alaan Da̱vi̱de̱ oroot, eci enne orong keteehenyek
         Ce̱e̱z Ta̱mu̱ta̱dde̱n ci Ya̱ko̱bo̱. 47Abarik zin ize ngerinne Solomon ci okko eenycek Ta̱mu̱ta̱dde̱n Ce̱e̱z wa Lawinto.48“I̱yo̱ko̱ zin, iróng Manyi wa Ommog Veelek abak ce̱e̱zi̱nne̱ cik eenyet e̱e̱ti̱ ci
         diiri. Ki baling u̱du̱wa̱ a̱ri̱to̱i̱ti̱ ke̱:49“‘Een ta̱mu̱-kengi lecer cinanni,kar looci kize nginti aavtte zoona cigannik.Eenycika wo̱ye̱ atin niga annit ce̱e̱z ci ogon ku̱?azi Manyiicima aave atin nginti ki̱ye̱be̱ze̱ anna nga?50Annit ci keenyca kaal cik ta̱mu̱-kenga ki lo̱o̱ta̱ ko̱ do̱o̱k.’-51“Niga ol cik okkomi o̱o̱tti̱ kak kar bo̱do̱k kiditeung iina! Ogonnu niga ki ji̱ji̱ti̱ggo̱k:
         Aburnnu niga odohize Vongiz ci A̱li̱le̱. 52Anyak de̱de̱ da̱ a̱ri̱to̱i̱t ci ngen ji̱ji̱tu̱ggo̱k ki̱gi̱de̱t? U̱ru̱we̱t abarik nege
         a̱ri̱tto̱k wak a̱du̱wa̱ zoz ci a̱kku̱nne̱ E̱e̱ti̱ wa Abunna O̱de̱ ṯok. I̱yo̱ko̱ zin
         adayau niga nonno kar bo̱do̱k u̱ru̱we̱t nonno ka̱da̱k, 53niga ol balik anyonikkung lo̱ti̱nno̱wa̱ balik u̱du̱kta̱ anjilonya+ ke̱ kar abarik bo̱do̱k iróng o̱ngo̱o̱li̱nnu̱ lo̱ti̱nno̱k ne̱ke̱.”Ovvocit ol Stephen biyene54Baling iziyyet ol wak etted zoz ko̱ zoz ci Stepheni niko, utuburtek nonno nong oroot,
         kar zin kubbucet ngatinne. 55Imma bali Stepheni anyak Vongiz ci A̱li̱le̱ ju̱rru̱m, egelem ta̱mu̱-keng kar kicin
         di̱ngdi̱ngo̱n ci Ta̱mu̱ta̱dde̱no̱, ki Ye̱su̱ ming abile ngati Ta̱mu̱ta̱dde̱no̱ a̱tte̱
         ci a̱zzo̱. 56Kar zin Stepheni ku̱du̱wa̱k nogo zoz ci icin enne, “Izikto da̱ ju̱rru̱m! Kicina ta̱mu̱-keng
         ming o̱o̱ye̱ kar zin Ngerrti E̱e̱to̱+ abile a̱tte̱ ci a̱zzo̱ ngati Ta̱mu̱ta̱dde̱no̱.”57Egerenyit zin ol ne̱ko̱ oroot muluwe ci a̱ppwe̱ kar koot ngatinne niko, 58u̱tu̱gu̱rre̱t zin ol nonno o̱o̱tte̱ orog abanyca kar zin kovoccit biyene. Kar zin
         bbacaha karta ru̱u̱ma̱ni̱ cigge̱k kanyakta ki̱vi̱ta̱ ku̱ju̱kte̱k zo̱o̱ cik e̱e̱t ci
         een zara Saul.+59Baling ovvocit nege Stephen, alawo zin enne, azi ne, “Manyi Ye̱su̱, bite vongiz cinanni.”
         60Kar zin kuduk lo̱o̱c kakatek u̱zu̱ngti̱nne̱ kar ku̱tu̱lu̱, “Manyi, ma edezi nogo mu̱nye̱ne̱
         cik ogon nege ko̱.” Baling ming okko enne a̱du̱wa̱ zoz necu niko, etteda zinin a̱da̱ha̱.
         
         
            
               	7:3 Kananet 12:1

               	7:7 Kananet 15:13-14

               	Etted vi̱ca̱vi̱ca̱: U̱du̱wa̱k bali Ta̱mu̱ta̱dde̱n Aburaham a̱nne̱k ne, ming anyait dooli cigunnek macik
                     i̱i̱nya̱ tu̱rge̱, anyik ol kettedit wucic vi̱ca̱vi̱cce̱t kar ki̱ye̱la̱ azi ne, e̱e̱ggi̱n
                     nege dooli cik Ta̱mu̱ta̱dde̱no̱. IkebKananet 17:9-14.

               	Yosevo: Een bali enne do̱le̱c wa irez Ya̱ko̱bo̱ oroot. Utek bali gotonoggja nonno Masir kize
                     du̱ca̱i̱t. Aanyik Ta̱mu̱ta̱dde̱n nonno keela ol ciginnek Masira e̱rki̱nya̱i̱ balik
                     e̱e̱ggi̱n turgerem magizo ke̱. IkebKananet 30-50.

               	Alaan ci Masiro: Awu ol alaan ci Masiro utuge ci ol cik ozoz Ingilic ko̱ azi ne Pharaoh.

               	7:28 Lu̱ge̱z 2:14

               	7:32 Lu̱ge̱z 3:6,15

               	7:34 Lu̱ge̱z 3:5-10

               	7:35 Lu̱ge̱z 2:14

               	I̱tto̱na̱kku̱ng atin Manyi Ta̱mu̱ta̱dde̱n a̱ri̱to̱i̱t ci zoz cinne: Een Ye̱su̱ a̱ri̱to̱i̱t ci bali ozoz Musesi zoz ci obod ki nonno. IkebDeuteronomy 18:15-18; Jon 1:21; 6:14; Buk wa To̱ni̱a̱u̱ 3:22-23.

               	7:37 18:15

               	7:40 Lu̱ge̱z 32:1

               	7:43 Amos 5:25-27

               	Babilon: Baling edeccai i̱i̱te̱ni̱ bali Nowa ke̱, idimanit ol ce̱e̱z ci u̱u̱ni̱ okko rok ta̱mu̱-keng
                     ngati een Babel kar e̱rki̱nya̱ cik meelek bali vu̱rrta̱ utuwet ol azi ne Babilon,
                     imma bali e̱rki̱nya̱ cik meelek i̱ki̱ya̱ alaani Nebuchadnezzar ci Babiloni kar ki̱ki̱ya̱
                     kuwe ol u̱gge̱ cik Israilo lo̱o̱ce̱ ci Babilona. Ogon enne zoz necu ngati enne azan
                     Jerusalem e̱rki̱te̱ ci een obet tu̱r ki moten turgerem (570) bali ngen Ye̱su̱ ki̱ti̱rra̱i̱
                     ke̱. IkebKananet 11; 2 Alaat 24-25; Daniel 1:1-7.

               	Ce̱e̱z wa Ta̱mu̱ta̱dde̱no̱ een ti̱ti̱ balala: U̱du̱wa̱k Ta̱mu̱ta̱dde̱n Muses kidiman Ce̱e̱z wa Ta̱mu̱ta̱dde̱no̱ een ti̱ti̱ balala,
                     kar ming a̱lu̱g nege a̱lu̱ge̱ ki Ce̱e̱z wa Ta̱mu̱ta̱dde̱no̱ ko̱ bu̱k. Imma bali vu̱rrta̱
                     eteheeny Solomoni Ce̱e̱z wa Ta̱mu̱ta̱dde̱no̱ Jerusalema ci iróng ol a̱lu̱ge̱ bu̱k.
                     IkebI̱bu̱ru̱ 8:5.

               	Joshua: Ahala Ta̱mu̱ta̱dde̱n nonno kar kize ddi̱ki̱ryo̱i̱t ci olli Israilo kar kuwe ol lo̱o̱ce̱
                     ci een Kanaan baling a̱da̱k Musesi. IkebLu̱ge̱z 17-24; Joshua 1-24.

               	7:50 Isaya 66:2

               	Anjilonya: E̱e̱ggi̱n nege vongizzok cik aavtte ki Ta̱mu̱ta̱dde̱n ta̱mu̱-kenga kar bo̱do̱k iróng
                     nege anyak e̱le̱tti̱ cik okkomi. I̱tto̱n gon Ta̱mu̱ta̱dde̱n nogo i̱i̱te̱n imma koot
                     lo̱o̱ta̱ kanyaktak ol zoz cinne.

               	Ngerrti E̱e̱to̱: Awu Ye̱su̱ ele cinne azi ne, ke̱e̱ni̱ enne Ngerrti E̱e̱to̱. I̱ye̱la̱ zoz necu azi
                     ne, een enne Ki̱ri̱sto̱, alaan ci ba̱a̱li̱ne̱t ci abak udut. IkebDaniel 7:13-14.

               	Saul: Baling ize enne to̱na̱i̱t ci Ye̱su̱, ize zara ciginnek Pa̱u̱lo̱. IkebBuk wa To̱ni̱a̱u̱ 13:9.

1Aave bali Sauli nginati, kar kelema zoz ci a̱ru̱we̱ ol Stephen ka̱da̱k.I̱gi̱dde̱ ol cik ke̱le̱ci̱a̱k kar zin nege kazanteImma i̱i̱te̱ne̱ neci ize gi̱de̱ne̱t a̱ppwa̱ ke̱le̱ci̱e̱ ci aave Jerusalema, azzante
         zin ol do̱o̱k lo̱o̱ce̱ ci Ju̱de̱ya̱ ki Samariya, kize to̱ni̱a̱k do̱ cik ngen aavtte.
         2A̱da̱c ol wak Ta̱mu̱ta̱dde̱no̱ Stephen nege do̱ kar zin kartik u̱lu̱wa̱. 3Ma̱i̱je̱ zin Sauli akate azan olli ke̱le̱ci̱o̱. Okko ce̱e̱zi̱nne̱ e̱co̱de̱ e̱co̱de̱,
         kar ku̱tu̱gu̱ra̱ odot ki ngaai karik nogo lagam.Vilip Samariya4Imma ol balik azzante ke̱ uwak kaviyak cik abunna ngati ovvoye nege do̱o̱k. 5Uluce Vilipi+ uk o̱rge̱ ci aave Samariya kar zin kuwahek ol zoz ci Ki̱ri̱sto̱ nginati. 6Ma baling iziyyet koole Vilip kar bo̱do̱k kicinnet kaal cik a̱vu̱la̱ balik u̱tu̱gu̱
         enne ke̱, izikto zin nege ju̱rru̱m zo̱ze̱ ci ozoz enne. 7Iyokta kuulo ngati ol cik meelek, Angaruyye ol cik meelek nganynganyik ki wak ngooltik
         zoona. 8Anyak ba̱li̱ye̱ talninet ci a̱ppwe̱ oroot o̱rge̱ neci.Si̱mo̱ne̱ wa a̱ru̱k agura9Anyak e̱e̱t imma ci een zara Si̱mo̱ne̱ a̱ru̱k agura orgato, aanyik zoz cinne ol do̱o̱k
         ka̱ma̱li̱ltte̱ o̱o̱tti̱. Odong ele azi ne, een enne e̱e̱t imma ci a̱ddi̱ki̱ri̱ oroot,
         10kar ol do̱o̱k wak riilik ki wak iróng riile, kiziyet zoz cinne oroot azi ne, “Een
         e̱e̱ti̱ cu komiz ci Ta̱mu̱ta̱dde̱no̱, awu ol azi ne Komiz wa A̱ddi̱ki̱re̱.” 11Unuwet nege nonno eci enne ogon kaal cik aanyik nogo ka̱ma̱li̱ltte̱ o̱o̱tti̱ nginti
         reeni. 12Ma zin baling iziyyet nege Vilip ngati uwahek ol kaviyak cik abunna ba̱a̱li̱nte̱ ci
         Ta̱mu̱ta̱dde̱no̱ ki doiz ci zar cik Ye̱su̱ Ki̱ri̱sto̱, kar ku̱tu̱we̱t zoz neci, a̱gga̱mi̱t
         zin ol cik macik ki ngaai ba̱ti̱ti̱mo̱. 13Elema Si̱mo̱ne̱ eliya bu̱k Ye̱su̱, kar zin enne a̱gga̱ma̱ ba̱ti̱ti̱mo̱ bu̱k. A̱vvu̱
         ngati Vilipi ojonun, u̱ku̱le̱k je̱e̱n oroot kaale cik a̱vu̱la̱ acin enne ogon Vilipi.14Ma baling iziyyet to̱ni̱a̱ha̱ Jerusalema ming elemtta olli Samariya zoz ci Ta̱mu̱ta̱dde̱no̱,
         i̱tto̱ni̱t nege Peturu ki Jon koot ngatinne̱ng. 15Baling ovvo nege arawa, alayek ol Ta̱mu̱ta̱dde̱n kar abunna ming aruba Vongiz ci A̱li̱le̱,
         16eci Vongizi ci A̱li̱le̱ ngen ki̱ta̱k e̱e̱t imma ngatinne̱ng; eci nege bali a̱gga̱m
         ba̱ti̱ti̱mo̱ zare cik Manyi Ye̱su̱. 17Kar zin Peturu ki Jon ka̱ta̱dde̱k azzin cigge̱k nogo, kar zin nege ka̱gga̱mta̱ Vongiz
         ci A̱li̱le̱ niko.18Baling icin Si̱mo̱ne̱ Vongiz ci A̱li̱le̱ i̱ta̱k nogo ngati atadek to̱ni̱a̱ha̱ azzin
         nogo, anyik zin enne Peturu ki Jon o̱ro̱bi̱ya̱ 19kar kize ne, “Icang annit bu̱k arizet cunno̱ng ko̱ kar abunna ming katadek anna e̱e̱t
         imma a̱zzi̱t kar Vongizi ci A̱li̱le̱ ki̱ta̱k nonno bu̱k.”20O̱bo̱de̱k Peturu nonno: “Anyik bai o̱ro̱bi̱ya̱ cigunnek kiditai ki i̱nne̱t do̱o̱k,
         eci i̱nna̱ i̱no̱ni̱ azi ne, uuta wo̱ye̱ i̱nna̱ muci ci Ta̱mu̱ta̱dde̱no̱ o̱ro̱bi̱ya̱i̱!
         21Iróng i̱nna̱ anyai li̱ngli̱ngo̱n imma ngatu, eci zinin cunne iróng abunna ngu̱me̱
         ci Ta̱mu̱ta̱dde̱no̱. 22Tura mu̱nye̱n cigunnek kar la Manyi. Alalneki atin wo̱ye̱ enne i̱nne̱ta̱ i̱no̱ni̱nte̱
         ci anyai i̱nna̱ zinine cunne. 23Kacinni anna anyai i̱nna̱ mozinet kar bo̱do̱k kecebti mu̱nye̱na̱ cigunnek.”24O̱bo̱de̱k Si̱mo̱ne̱ nonno, “Alayeang Manyi annit kar abunna zoz ci a̱du̱wa̱nnu̱ niga
         ko̱ iróng atin i̱nna̱ka̱n.”25Baling uwaktek nege ol zoz ci Manyi Ye̱su̱, i̱mi̱rrte̱ Peturu ki Jon ovvo Jerusalema,
         kar goola kuwaktek ol cik meelek kaviyak cik abunna o̱ro̱gjo̱we̱ cik meelek Samariya.Vilip ki e̱e̱t ci een Ethiopia26I̱yo̱ko̱ zin, iizek anjilo ci Manyi Vilip ne, “Bit go̱o̱le̱ ci i̱do̱li̱ya̱ gool wa
         balalo aluce Jerusalema okko ki orog ci Gaza.” 27Uk zin enne akate we̱t, imma zin goola u̱ru̱mto̱ ki e̱e̱t ci Ethiopio a̱ddi̱ki̱re̱,+ a̱gga̱m o̱ro̱bi̱ya̱ ci ngaa ci een Candace alaan ci Ethiopio. Oboda e̱e̱ti̱ necu
         Jerusalema ngati okko enne ba̱li̱ye̱ a̱di̱ngdi̱nga̱n Ta̱mu̱ta̱dde̱n, 28imma goola ngati okkoye ce̱e̱za̱, a̱vvu̱ toromile cinne kar kikeb buk ci a̱ri̱to̱i̱t
         Isaya. 29U̱du̱wa̱k Vongizi Vilip, a̱nne̱k ne, “Bit toromile neci kar a̱vvu̱ ojonun.”30Uk Vilipi rok toromile kar zin kizik ming ikeb e̱e̱ti̱ neci buk ci a̱ri̱to̱i̱t Isaya.
         I̱jji̱n zin Vilipi nonno, “A̱gga̱ i̱nna̱ zoz ci ikebi i̱nna̱ ko̱?”31O̱bo̱de̱k zin enne Vilip, a̱nne̱k ne, “Ka̱gga̱ wo̱ye̱ anna ku̱ ming iróng e̱e̱ti̱
         imma a̱du̱wa̱ka̱n?” Utu zin enne Vilip kar ka̱vvu̱to̱ ki nonno.32Ikeb bali e̱e̱ti̱ ci Ethiopio zoz cu Warage ci Ta̱mu̱ta̱dde̱no̱:“Ovvoye ol nonno kiwagon a̱zze̱ti̱ ci ovvo ol otodongi,kiwagon nyoon+ ci etted ol ima aave li̱i̱m,ngen zin enne koo utug cinne.33Anyak ol nonno gerzet, iróng etted lo̱ki̱ko̱ cinne ju̱rru̱m.Ngene wo̱ye̱ ci ozoz zoz ci biilet cinne?Eci u̱ru̱we̱t ol nonno lo̱o̱ta̱ ngatu.”-34I̱jji̱n zin e̱e̱ti̱ ci Ethiopio Vilip, “Nger du̱wa̱ka̱n, ozoz a̱ri̱to̱i̱ti̱ ngene,
         nonno yo e̱e̱t imma da̱?” 35Akate zin Vilipi Warage ci Ta̱mu̱ta̱dde̱no̱ ngatu kar ku̱du̱wa̱k nonno kaviyak cik
         abunna obod ki Ye̱su̱.36Ma baling ngen nege owo ke̱, u̱mu̱dda̱ maam u̱gge̱, kar zin e̱e̱ti̱ ci Ethiopio kize
         ne, “Cinno, maam iciko, ma wo̱ye̱ ming a̱gga̱me̱ka̱ ba̱ti̱ti̱mo̱?” 37I̱jji̱n Vilipi nonno a̱nne̱k ne, “Ming elema i̱nna̱ de̱de̱ zinine cunne do̱o̱k, ka̱gga̱me̱ki̱
         wo̱ye̱ anna i̱nne̱t ba̱ti̱ti̱mo̱ labak.” Iizek zin enne Vilip, “Ka̱tu̱we̱ anna, een
         Ye̱su̱ Ki̱ri̱sto̱ Ngerrti Ta̱mu̱ta̱dde̱no̱.” 38Kar zin e̱e̱ti̱ ci Ethiopio ko̱ ku̱du̱wa̱k e̱e̱t ci amacuc toromile ko̱ kibil. I̱tto̱zzo̱
         zin nege maam kar zin Vilipi ka̱gga̱me̱k nonno ba̱ti̱ti̱mo̱. 39Baling ovvo nege iyowa maame, i̱ki̱ya̱ Vongizi ci Manyi uwe Vilip dakdak ci iróng
         ngen e̱e̱ti̱ ci Ethiopio acin nonno dee, abarik zin enne atalne je̱e̱na̱ ngati owoye.
         40Uk zin Vilipi i̱ye̱la̱i̱ o̱rge̱ ci een Azotus kar zin koto o̱ro̱gjo̱we̱ uwahek ol
         zoz ci Ta̱mu̱ta̱dde̱no̱ zee kuzuca enne orog ci een Kesarea. 
         
            
               	Vilip: Iróng bali Vilipi cu een to̱na̱i̱t, abarik een enne e̱e̱t co̱de̱ ngati ol balik ahalai
                     kar keela ngaai cik boyek kengerek da̱i̱ne̱t. IkebBuk wa To̱ni̱a̱u̱ 6:1-6.

               	E̱e̱t ci Ethiopio a̱ddi̱ki̱re̱: Een necu e̱e̱t ci aara ol te̱ri̱ kar abunna ming a̱li̱ngli̱ng ki ngaai cik alaano
                     nga̱to̱de̱.

               	Nyoon: Aanyik Ta̱mu̱ta̱dde̱n lo̱ti̱nno̱k Muses kar ku̱du̱wa̱k olli Israilo kapaktek nyoon
                     kar Ta̱mu̱ta̱dde̱n kicin bi̱ye̱ abanyce ci tatuget cik ce̱e̱zi̱ cigge̱k Masire I̱i̱te̱ne̱
                     wa Va̱rda̱ngi̱nto̱. Zoz zin ci azi ol ne, een Ye̱su̱ Nyoon ci Ta̱mu̱ta̱dde̱no̱ ci
                     a̱vi̱la̱ mu̱nye̱n cik ol wak elemtta nonno lo̱o̱ta̱ ngatu ko̱ do̱o̱k. IkebLu̱ge̱z 12:13-15; Marko 14:12; Lu̱ka̱ 22:7; Jon 1:29-36; 1 Ko̱ri̱nto̱ 5:7; 1 Peturu
                     1:19.

               	8:33 Isaya 53:7-8

Utuhu Sauli zinin elema zoz ci Ye̱su̱(Buk wa To̱ni̱a̱u̱ 22:6-16; 26:12-18)1Ngen zin abarik Sauli emena a̱gi̱d nuyak cik Manyi dee. Uk enne ngati alaan ci a̱ddi̱ki̱re̱
         wawaco 2kar ki̱jji̱n waraga ci i̱tto̱ni̱k lo̱ddi̱ki̱re̱ cik aavtte o̱rge̱ ci een zara Damascus,
         kar abunna ming amuda enne ngaai icima odot cik annu zoz ci Manyi Ye̱su̱, okko enne
         okkoye nogo lagama Jerusalema. 3Baling ojongoz enne Damascus, ataman niko icin tukulec ta̱mu̱-kenga ci aburuk nonno.
         4U̱yu̱we̱ enne niko, kar kizik muluk ci ozozik nonno a̱nne̱k ne, “Saul, Saul, nyaa
         i̱nna̱ ming a̱gi̱da̱ annita ko̱?”5I̱jji̱n zin Sauli nonno, a̱nne̱k ne, “E̱e̱ni̱ i̱nna̱ ngene, ddi̱ki̱ryo̱i̱t?”O̱bo̱de̱k zin Ye̱su̱ nonno, a̱nne̱k ne, “Annit Ye̱su̱ ci a̱gi̱di̱ i̱nna̱ ko̱.” 6“I̱yo̱ko̱ zin, tinga je̱e̱na̱ bit orgato, okko atin e̱e̱ti̱ imma a̱du̱wa̱ki̱ gi̱i̱
         ci la̱du̱n okko i̱nna̱ ogoni.”7Imma ol balik eron ki Saul ke̱ ibilet li̱i̱m, abarik zin nege aziye muluk ci iróng
         bu̱k acin rok e̱e̱t imma bu̱k. 8Itinga Sauli lo̱o̱ta̱, baling okko enne oo ebere, abarik zin iróng enne ngen acine.
         A̱gga̱mi̱t ol nonno a̱zzi̱t rok Damascus. 9Ize Sauli ru̱be̱n i̱i̱nya̱ i̱i̱yo̱ ci iróng bu̱k adakye icima aude.10Anyak bali nuyait imma ci een zara Ananiyas ci Damascusi. Utu Manyi Ye̱su̱ nonno o̱no̱zo̱we̱,
         “Ananiyas!”O̱bo̱de̱k zin enne, azi ne, “I̱i̱ny, Manyi!”11Iizek Manyi nonno ne, “Bit ce̱e̱ze̱ ci Judasi go̱o̱le̱ wa okko ṯop kar ji̱n e̱e̱t
         ci een zara Saul a̱kku̱ o̱rge̱ ci azi zar ne Tarasis, eci enne alaye. 12Okko o̱no̱zo̱we̱ ciginnek icin enne e̱e̱t ci een Ananiyas ming a̱kku̱ kar karik a̱zzi̱t
         cinne nonno kar enne kicine niko.”13O̱bo̱de̱k zin Ananiyasi nonno, “Manyi, kiziya anna zoz ci obod ki e̱e̱t cu ki kaal
         cik gerzek u̱tu̱gu̱we̱k enne nuyak cigunnek Jerusalema. 14A̱kku̱ zin enne ngintu komize ci alaat cik olli wawaco kar keceb ol do̱o̱k wak annu
         zoz cunne.”15A̱nne̱k zin Manyi Ananiyas ne, “Tinga je̱e̱na̱ bito! Een Sauli e̱e̱t ci katahala anna
         kize e̱e̱t ci uwahek i̱do̱ngi̱ ki alaat cigge̱k ki ol cik Israilo kaviyak cigannik
         abunna. 16Ki̱ye̱le̱k atin anna nonno gool ci okko enne apirnane zo̱ze̱ cinanni.”17Uk zin Ananiyasi i̱tto̱ ce̱e̱zto̱. Atadek azzin ciginnek Saul, “Gotona, i̱tto̱na̱na̱
         Manyi Ye̱su̱, bali i̱ye̱le̱ki̱ ele goola ngati i̱nna̱ a̱kku̱nne̱ ke̱ kar abunna ming
         kalaweki anna Ta̱mu̱ta̱dde̱n kar cine labak, kar bo̱do̱k ruba Vongiz ci A̱li̱le̱.”
         18Ataman niko, itazzo kaala cik ogon ki tabbalanga cik u̱lu̱gta̱k eberene cik Sauli,
         kar zin enne kicine niko dee. Itinga zin enne kar ka̱gga̱ma̱ ba̱ti̱ti̱mo̱, 19kar baling okko enne adak da̱i̱ne̱t u̱gge̱, oboda ele cinne okkom kak.Uwak Sauli Damascusa ki JerusalemaAnyak Sauli i̱i̱nya̱ cik meelek ki nuyak Damascusa. 20Uwak gon bo̱do̱k enne Ce̱e̱zi̱nne̱ wak Lawinto azi ne, een Ye̱su̱ Ngerrti Ta̱mu̱ta̱dde̱no̱.
         21Imma ol balik aziye nonno ke̱, a̱ma̱li̱ltte̱ o̱o̱tti̱, azi ne, “Iróng e̱e̱ti̱ cu een
         e̱e̱t bali a̱ru̱k nuyak wak Ye̱su̱ Jerusalema ko̱ ci awu zar ne̱ko̱ ko̱? A̱kku̱ enne
         kar ki̱ki̱ya̱ keceb ol lagama kar kanyik alaat cik olli wawaco.” 22Anyak Sauli komiz ci uwahe zoz ci Ta̱mu̱ta̱dde̱no̱ ka̱ma̱li̱ltte̱ o̱o̱tti̱ cik Ya̱u̱d
         wak abak Damascusa eci Sauli azi ne, een Ye̱su̱, Ki̱ri̱sto̱.23Baling edeca Sauli i̱i̱nya̱ cik meelek, orongit Ya̱u̱di̱ kar ku̱ru̱we̱t nonno ka̱da̱k,
         24abarik zin Sauli a̱gga̱ zoz cinne̱ng. Ebekce nege kaal tu̱p arana orong kar ku̱ru̱we̱t
         nonno. 25U̱lu̱gu̱nyye̱t nuyaha ciginnek nonno bali ba̱a̱l aartik dho̱ngku̱ ci a̱ddi̱ki̱re̱
         kar ki̱tto̱nni̱t ngati volongi di̱la̱ta̱.26Baling i̱ki̱ya̱k enne Jerusalem, orong ka̱vvu̱to̱ ki nuyak, o̱to̱ngo̱o̱ltte̱ zin nege
         do̱o̱k nonno, iróng nege a̱tu̱ ming een Sauli nuyait de̱de̱. 27Uwe zin Barnabasi nonno kar kanyahak nuyak. U̱du̱wa̱k Barnabasi nogo gool bali acine
         Sauli Manyi ngati enne erone ke̱, kar bo̱do̱k Manyi kozozek nonno, ki uwai bali uwahe
         enne zare cik Ye̱su̱ Damascusa ngati iróng o̱ngo̱o̱li̱nne̱ gi̱i̱ imma. 28A̱vvu̱to̱ zin Sauli ki nogo labak Jerusalema, ozoz kodok oo kak zare cik Manyi Ye̱su̱.
         29Ozozo kar bo̱do̱k kadangto ki Ya̱u̱d wak a̱gga̱ zoz ci Gi̱ri̱yo̱, orongit zin ku̱ru̱we̱t
         nonno. 30Baling ovvo gotonoggja a̱gga̱ zoz necu, o̱o̱tte̱ zin nonno rok Kesarea kar zin ki̱tto̱nni̱t
         kuk o̱rge̱ ci een Tarasis.31A̱vvu̱to̱ ol wak a̱tu̱we̱ labak lo̱o̱ce̱ ci Ju̱de̱ya̱, Ga̱li̱li̱, ki Samariya. Okkom
         ke̱le̱ci̱a̱ ne kak, aanyik Vongizi ci A̱li̱le̱ nogo komiz, otorte zin nege izeto meele
         kar zin nege kabaito ngati o̱ngo̱o̱li̱nne̱ Manyi.A̱ti̱ri̱z Peturu e̱e̱t ci nyangnyangi32Baling eron Peturu o̱ro̱gjo̱we̱ ke̱, okko bali enne acin ol wak a̱tu̱we̱ o̱rge̱ ci
         een zara Lydda. 33Uk uruba e̱e̱t ci een zara Anyes, nyangnyangi zoona oong kwe̱e̱na̱ e̱rki̱nya̱ tu̱rge̱.
         34Utu zin Peturu nonno, a̱nne̱k ne, “Anyes, angaruwi Ye̱su̱ Ki̱ri̱sto̱+ i̱nne̱ta̱. Tinga je̱e̱na̱ lu̱c kwe̱e̱n cunne.” Ataman niko itinga Anyesi. 35Baling ovvo ol do̱o̱k wak abak o̱rge̱ ci een Lydda ki Sharon ko̱ acin zoz necu, unuwet
         zin Manyi Ye̱su̱.Uruguz Peturu Dorkas daiza36Anyak nuyait imma ci nga̱a̱ye̱ een zara Tabita, azi keng cik zar ciginnek ne Dorkas,+ a̱kku̱ enne o̱rge̱ ci een zara Joppa, ogon da̱ gon kaal cik abunna kar bo̱do̱k keela
         ol wak amati. 37Imma i̱i̱te̱n neci omor enne oroot kar ka̱da̱k, utunyyet ol ele cinne kar zin kabaktek
         ce̱e̱z ci atadonik imma ta̱dde̱na̱. 38Aave bali Lydda ojonun ki Joppa; ma baling ovvo nuyaha aziye azi ne, aave Peturu Lyddakte,
         i̱tto̱ni̱t zin ol rama kar kilaltek nonno, “Nger, i̱jja̱ ataman!”39I̱mi̱rrte̱ Peturu oot ki nogo, baling okko enne azuca, o̱o̱tte̱ ol nonno ca̱a̱to̱.
         Ibilet ngaai wak boyek do̱o̱k aburuk nonno, a̱lu̱ kar ki̱ye̱lte̱k nonno ru̱u̱ma̱ni̱
         balik adiman Dorkasi bali ngen aruge aavtte ki nogo ke̱.40Ottok Peturu nogo do̱o̱k koot reena; kar zin enne akatek u̱zu̱ngtti̱ lo̱o̱c kar kalawo.
         Kar zin kutuhuwe kicin ngaa ci a̱da̱k ko̱, kar kize ne, “Tabita, tinga je̱e̱na̱.”
         Oo Tabita ebere ciginnek, bali okko enne acin Peturu itinga kar ka̱vvu̱ je̱e̱na̱ 41Eela Peturu nonno kitinga je̱e̱na̱. Utu zin enne ol wak a̱tu̱we̱, ki ngaai cik boyek
         kar zin ki̱ye̱le̱k nogo Dorkas ming aruge. 42A̱gga̱we̱ zoz necu Joppakte do̱o̱k, kar zin ol cik meelek ku̱tu̱we̱t Manyi Ye̱su̱.
         43A̱vvu̱ Peturu ngati een Joppa do̱yo̱i̱t ki Si̱mo̱ne̱ wagon ododo kwaa ko̱.
         
            
               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Dorkas: Azi zara cik keng cinne utuge ci Gi̱ri̱yo̱ ne, meger.

Awa Korneliosi Peturu1Anyak bali e̱e̱t ci een ddi̱ki̱ryo̱i̱t ci aciiru+ een zara Kornelio balik akannek ol aciir ne̱ke̱ kizeto zara Italiya,+ kar enne kabak o̱rge̱ ci een Kesarea. 2Een Korneliosi ki ollinne do̱o̱k ol cik o̱ngo̱o̱le̱ Ta̱mu̱ta̱dde̱n, eela enne ol cik
         apirna kar gon kala Ta̱mu̱ta̱dde̱n odohize. 3Imma bali i̱i̱te̱n imma ngati okko ki yo̱mo̱n, een i̱i̱ i̱i̱yo̱, anyak da̱ Kornelio
         o̱no̱zzo̱k, icin enne anjilo ci Ta̱mu̱ta̱dde̱no̱, ci a̱kku̱nna̱k nonno kar kize ne,
         “Kornelio!”4Egelem zin Kornelio nonno bba̱ri̱to̱na̱. Kar zin ki̱jji̱no̱, “Nya, ddi̱ki̱ryo̱i̱t?”O̱bo̱de̱k zin anjilo nonno, a̱nne̱k ne, “Uzucca lawinet cunne ki muci wak eelanne
         i̱nna̱ ol wak amati ko̱ Ta̱mu̱ta̱dde̱n. 5I̱yo̱ko̱ zin, i̱tto̱n ol u̱gge̱ koot rok Joppa kanyakta e̱e̱t ci een zara Si̱mo̱ne̱
         wa bo̱do̱k een zara uggak Peturu. 6Aavtte enne ki Si̱mo̱ne̱ wagon ododo kwaa, abak ojonun ki nyatapar ci a̱ddi̱ki̱re̱
         ko̱.”7Baling okko a̱mi̱re̱ anjilo ci ozozek nonno ko̱, utu Korneliosi du̱cca̱k ciginnek
         e̱e̱ggi̱n rama ki aciiroc cinne co̱de̱ zinino. 8Oobek nogo kaal do̱o̱k kar zin ki̱tto̱n koot Joppakte.O̱no̱zzo̱k cik Peturu9Bali i̱i̱te̱n ci reng, ngati ize yo̱mo̱n, ojongozit nege Joppa, uk Peturu ottod loruhun
         ta̱dde̱n+ kar kalawo. 10Adak nonno magiz orong zin gi̱i̱ ci kar enne kadak, imma baling ngen ol adiman da̱i̱ne̱t
         ke̱, a̱gga̱mtta̱ nonno ungnyaha kar kanyak o̱no̱zzo̱k. 11Imma ngati adungne, acin ta̱mu̱-keng o̱no̱zo̱we̱ ming o̱o̱ye̱, kar gi̱i̱ ci ogon ki
         ru̱u̱m ci anyak ngeeto we̱c, aluccak lo̱o̱c.12Anyak ru̱u̱m neci elegje do̱o̱k cik anyak zo̱o̱ we̱c, ki wak a̱vu̱vu̱t kengtinne lo̱o̱ta̱
         ki iballi wak ta̱mu̱-kengo. 13Izik Peturu muluk ci a̱nne̱k nonno ne, “Peturu, tinga je̱e̱na̱, ru̱k elegje ne̱ko̱
         kar dau.”14O̱bo̱de̱k Peturu nonno a̱nne̱k ne, “De̱de̱ Manyi, iróng een niko, ngen anna kadak
         gi̱i̱ ci ngoronyi+ iróng olli Ya̱u̱do̱ adai.”15Ozozek mului bo̱do̱k nonno dee, a̱nne̱k ne, “Ma azi da̱i̱ne̱t u̱gge̱ cik adiman Ta̱mu̱ta̱dde̱n
         ki̱zi̱ze̱c ko̱ ne, e̱e̱ggi̱n ngoronye.”16Obodonik zoz necu lak i̱i̱yo̱, kar zin ataman niko i̱mi̱ro̱i̱ Ta̱mu̱ta̱dde̱n ru̱u̱m
         neci uwe ta̱mu̱-kenga.17Ma baling ngen Peturu a̱ma̱li̱le̱ oo, orong enne ka̱gga̱ keng ci o̱no̱zzo̱k ne̱ke̱,
         urubta zin ol balik i̱tto̱na̱ Korneliosi ke̱ ce̱e̱z ci Si̱mo̱ne̱ kar zin kibilet arana.
         18I̱jji̱nto̱ zin azi ne, “Abak Si̱mo̱ne̱ wa een zara uggak Peturu ko̱ ngatu?”19Baling ngen Peturu i̱no̱n zoz ci obod ki o̱no̱zzo̱k, izek Vongizi ci A̱li̱le̱ nonno
         ne, “Si̱mo̱ne̱, orongnyi ol cik een i̱i̱yo̱ i̱nne̱ta̱. 20I̱yo̱ko̱, tinga je̱e̱na̱ luce bit ngatinne̱ng. Ma agigani we̱t ki nogo, annit ci ki̱tto̱nna̱
         nogo.”21Uluce Peturu kar kizek ol ne̱ke̱ ne, “Annit ci orongnyu niga ko̱. Nyaa ming a̱vvu̱nnu̱
         niga ko̱?”22O̱bo̱dde̱k zin nege, “Ka̱vvu̱nna̱ naga ngati Korneliosi wa een ddi̱ki̱ryo̱i̱t ci aciiru.
         Een enne e̱e̱t ci o̱ngo̱o̱le̱ Ta̱mu̱ta̱dde̱n, o̱ngo̱o̱le̱ olli Ya̱u̱do̱ nonno do̱o̱k
         oroot. U̱du̱wa̱k anjilo wa a̱li̱le̱ Ta̱mu̱ta̱dde̱no̱ nonno, a̱nne̱k ne, i̱jja̱ i̱nna̱
         rok ce̱e̱z cinne kar abunna enne okko aziye zoz ci a̱du̱wa̱ i̱nna̱.” 23Aanyik zin Peturu e̱re̱nno̱k ciginnek ka̱ta̱gu̱zzo̱ kaal.Peturu ce̱e̱ze̱ ci KorneliosiBali nge̱rre̱ti̱n ci reng, itingazzo Peturu ki nogo, i̱nya̱ma̱ni̱t gotonoggeti uggak
         cik a̱tu̱we̱ nogo Joppakte. 24Imma i̱i̱te̱n ci reng, a̱ra̱yya̱ Kesarea. Ere bali Korneliosi nogo, kar enne kutuwa
         boor cinne ki gonoggi. 25Baling okko Peturu i̱i̱zo̱ ce̱e̱zto̱, u̱ru̱me̱k Korneliosi nonno gool kar zin kakatek
         u̱zu̱ngtti̱ lo̱o̱c kar ki̱di̱ngdi̱nga̱n nonno. 26A̱gga̱m zin Peturu nonno azzin, kar kizek ne “Tinga je̱e̱na̱, ke̱e̱ni̱ anna e̱e̱t
         ci diiri!”27Baling ngen nege ozozo, i̱tto̱ Peturu ce̱e̱zto̱ aruba koole ci a̱ppwe̱ oroot. 28Kar kizek nogo ne: “A̱gga̱yyu̱ niga ju̱rru̱m keere ci olli Ya̱u̱do̱ iróng abunna ming
         karume icima ki̱vo̱n i̱do̱nge̱ni̱t ki i̱yo̱ko̱ anna ko̱. Abarik zin Ta̱mu̱ta̱dde̱n
         i̱ye̱le̱ya̱ o̱no̱zo̱we̱, ma awu e̱e̱t imma azi ne ngoronya. 29I̱yo̱ko̱ zin, kelema anna kar ki̱ki̱ya̱, eci iróng bu̱k ka̱bu̱ri̱ zoz cunne, korongi
         zin i̱yo̱ko̱ ka̱gga̱ zoz ci awuya i̱nna̱ annita?”30O̱bo̱de̱k zin Korneliosi nonno: “I̱i̱nya̱ balik een we̱c ovvo ke̱, kala bali anna
         Ta̱mu̱ta̱dde̱n ce̱e̱ze̱ cinanni koor cu, i̱i̱ i̱i̱yo̱ yo̱mo̱na̱. Ataman ne̱ko̱ ibil
         e̱e̱ti̱ imma ci ataltali ru̱u̱ma̱ni̱ ngu̱me̱ cinanni 31kar kize ne, ‘Kornelio, izik Ta̱mu̱ta̱dde̱n lawinet cunne ki muci wak eelanne i̱nna̱
         ol wak amati ko̱. 32I̱yo̱ko̱, i̱tto̱n ol u̱gge̱ koot rok Joppa ngati e̱e̱t ci een zara Si̱mo̱ne̱ wa awu
         ol bo̱do̱k kize Peturu. Aave enne ce̱e̱ze̱ ci Si̱mo̱ne̱ wagon ododo kwaa ko̱, abak
         nyatapare ci a̱ddi̱ki̱re̱ ti̱ti̱ma̱.’ 33Kar zin anna ki̱tto̱nna̱ ol ne̱ko̱ ataman, abunna oroot eci i̱nna̱ i̱ki̱ya̱. I̱yo̱ko̱
         zin kaavtiya naga ngatu ngu̱me̱ ci Ta̱mu̱ta̱dde̱no̱ do̱o̱k korongnya kizikta kaal
         do̱o̱k cik a̱du̱wa̱ki̱ Manyi abunna ming a̱du̱wa̱kke̱t agita.”34Akate zin Peturu ozoza: “De̱de̱, kacinni, iróng Ta̱mu̱ta̱dde̱n ahal ol 35abarik elemna ol wak o̱ngo̱o̱le̱ nonno kar ku̱tu̱gu̱zzo̱ kaal cik abunna lo̱o̱co̱we̱
         do̱o̱k. 36A̱gga̱yyu̱ niga zoz ci i̱tto̱na̱k Ta̱mu̱ta̱dde̱n olli Israilo, a̱du̱wa̱k kaviyak cik
         abunna anyaha gano, ngati Ye̱su̱ Ki̱ri̱sto̱, wa een Manyi ci ollu do̱o̱k. 37A̱gga̱yyu̱ niga bo̱do̱k kaal balik i̱i̱na̱k olli Ju̱de̱ya̱ do̱o̱k ke̱, akane lo̱o̱ce̱
         ci Ga̱li̱li̱ baling uwahek Joni ol zoz ci ba̱ti̱ti̱mo̱. 38Aanyik Ta̱mu̱ta̱dde̱n Ye̱su̱ Vongiz ci A̱li̱le̱ ki komiz, ki gool ci a̱lu̱ce̱ enne
         lo̱o̱c ogon kaal cik abunna kar bo̱do̱k enne kangaru ol wak anyak kuulo cik lo̱rye̱nta̱k,+ eci Ta̱mu̱ta̱dde̱n aave ngatinne.39“Ke̱e̱ggi̱nna̱ naga bbacak cik kaal do̱o̱k cik ogon enne lo̱o̱ce̱ ci Ya̱u̱do̱ ki Jerusalema.
         A̱ru̱k nege nonno ka̱da̱k keete ci een ta̱la̱ke̱c, 40imma Ta̱mu̱ta̱dde̱n itingawe nonno daiza i̱nya̱we̱ cik een i̱i̱yo̱ kurug kar ol kicinnet.
         41Iróng ol do̱o̱k acin nonno, abarik een bbacak wak atahala Ta̱mu̱ta̱dde̱n ba̱li̱ye̱
         la̱du̱n ki agit ol balik kadaktowa kar bo̱do̱k kuudewa ki nonno baling itinga enne
         daiza ke̱. 42A̱du̱wa̱kke̱t agit Ta̱mu̱ta̱dde̱n kar kuwakteya ol ju̱rru̱m zoz ci een Ye̱su̱ Alaan
         ci etted zoz ci ol cik a̱da̱i̱to̱ ki ol wak ngen aruge. 43Ozoz ba̱li̱ye̱ a̱ri̱tto̱wa̱ do̱o̱k zoz ci obod ki Ye̱su̱, ming a̱tu̱ e̱e̱ti̱ imma
         nonno, alalnek Ta̱mu̱ta̱dde̱n e̱e̱t neci mu̱nye̱n zare ciginnek.”44Baling ngen Peturu ozoz zoz necu, i̱ki̱ya̱k Vongizi ci A̱li̱le̱ ol balik aziye zoz
         ci Ta̱mu̱ta̱dde̱no̱ ke̱ do̱o̱k. 45U̱ku̱lte̱k ol balik a̱tu̱we̱ een Ya̱u̱d etted wucic vi̱ca̱vi̱ca̱ orkora ki Peturu
         ke̱ je̱e̱n, eci Vongizi ci A̱li̱le̱ i̱ki̱ya̱k ol cik iróng een Ya̱u̱d bu̱k. 46Aziye nege nogo ozoz u̱tu̱ge̱tti̱ne̱ cik aavtte do̱ do̱ kar kinnatit Ta̱mu̱ta̱dde̱n.Kar zin Peturu kize ne, 47“I̱llo̱i̱ wo̱ye̱ e̱e̱t imma ci alam ol ciko ngati a̱gga̱me̱ ba̱ti̱ti̱mo̱ maame. I̱ki̱ya̱k
         Vongizi ci A̱li̱le̱ nogo ki i̱yo̱ko̱ ming kanyak naga ko̱.” 48U̱du̱wa̱k zin enne nogo kar ka̱gga̱mi̱t ba̱ti̱ti̱mo̱ zare cik Ye̱su̱ Ki̱ri̱sto̱. I̱jji̱nne̱t
         zin nege Peturu kar abunna ming aave i̱i̱nya̱ u̱gge̱ do̱yo̱i̱t ki nogo.
         
            
               	Ddi̱ki̱ryo̱i̱ti̱ ci aciiru: Een enne ddi̱ki̱ryo̱i̱t ci a̱gga̱m aciir o̱bo̱n co̱de̱.

               	Italiya: Een Italiya zar u̱gge̱ cik olli Romi.

               	Loruhun ta̱dde̱n: Imma bali i̱i̱nya̱ ne̱ke̱ adiman ol ce̱e̱zi̱ cigge̱k cik anyak loruhun ci ogon ki
                     le̱be̱le̱ ta̱dde̱na̱ kar gon nege koot ta̱dde̱na̱ loruhuna kar ku̱tu̱gu̱zzo̱ kaal
                     cigge̱k.

               	Gi̱i̱ ci ngoronyi: A̱du̱wa̱k lo̱ti̱nno̱wa̱ cik Musesi olli Ya̱u̱do̱, azi ne, anyak elegje u̱gge̱ cik
                     iróng een da̱i̱ne̱t, eci nege e̱e̱ggi̱n ngoronye. IkebLeviticus 11:1-32.

               	Lo̱rye̱ni̱t: Een zara ciginnek Sitan. Een enne alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-12.

Oobek Peturu li̱ngli̱ngo̱n cinne ol1Iziyyet to̱ni̱a̱ha̱ ki gotonogget wak a̱tu̱we̱ Ju̱de̱ya̱ do̱o̱k zoz ci elemane ol
         cik iróng een Ya̱u̱d zoz ci Ta̱mu̱ta̱dde̱no̱. 2Baling okko Peturu rok Jerusalem, adangit ol wak a̱tu̱we̱ etted wucic vi̱ca̱vi̱cce̱t
         ko̱ nonno, 3azi ne, “Uuwu i̱nna̱ ce̱e̱zi̱nne̱ cik ol cik iróng een Ya̱u̱d kar bo̱do̱k adakto ki
         nogo nga̱to̱de̱.”4U̱du̱wa̱k zin Peturu nogo zoz do̱o̱k ju̱rru̱m: A̱nne̱k ne, 5“Kaave ba̱li̱ye̱ anna o̱rge̱ ci een Joppa, kala Ta̱mu̱ta̱dde̱n, imma bali ngati kalawe
         Ta̱mu̱ta̱dde̱n, a̱gga̱mtta̱ ungnyaha, ki nginti kacinni o̱no̱zzo̱k ne̱ko̱. Kacinni
         gi̱i̱ ci ogon ki ru̱u̱m ci a̱ddi̱ki̱re̱ ci anyak ngeeto we̱c aluccai ta̱mu̱-kenga
         a̱kku̱nna̱k nginti kaave anna. 6Baling okko kacinni ecito, kacinni elegje wak lo̱o̱tu̱ anyak zo̱o̱ we̱c, ki elegje
         wak zarak, ki wak a̱vu̱vu̱ti̱, ki bo̱do̱k iballi wak ta̱mu̱-kengo. 7Kar kizik muluk ci azi ne, ‘Peturu tinga je̱e̱na̱, ru̱k kar dau.’8“Kobodek anna nonno, ka̱nne̱k ne, ‘De̱de̱ Manyi, ngen gi̱i̱ imma ci iróng a̱li̱le̱
         icima ngoronyi ki̱tto̱ utug cinanni.’9“Obodonik mului ta̱mu̱-kenga dee, ‘Ma awu gi̱i̱ imma ci ngoronyi ba̱li̱ye̱, imma i̱yo̱ko̱
         idiman Ta̱mu̱ta̱dde̱n ki̱li̱li̱.’ 10I̱nna̱ka̱ zoz necu annit lak i̱i̱yo̱, kar zin ki̱mi̱re̱ kuk ta̱mu̱-kenga dee.11“Ataman niko kacinni abarik ol i̱i̱yo̱ cik i̱tto̱na̱i̱ o̱rge̱ ci een Kesarea ibilet
         ce̱e̱ze̱ bali kaave anna ke̱. 12A̱nne̱ka̱ Vongizi ci A̱li̱le̱ ne, ma aburi, oot ki ol ne̱k e̱e̱ggi̱n i̱i̱yo̱ ko̱.
         Korkortta zin anna ki gotonogget ciko, e̱e̱ggi̱n nege torkonom ko̱ kar ki̱tto̱za̱
         ce̱e̱z ci Korneliosi nga̱to̱de̱ ki nogo. 13U̱du̱wa̱i̱t zin enne gool ci acine anjilo ci i̱ye̱le̱k nonno ele ce̱e̱ze̱ cinne kar
         kize ne, ‘I̱tto̱n du̱cca̱k koot rok Joppa ngati Si̱mo̱ne̱ wa een zara uggak Peturu.
         14Anyahakku̱ng atin enne i̱ge̱t kaviyak cik ovvo atin niga ce̱e̱za̱ do̱o̱k arubannu
         ti̱ri̱ze̱ne̱t.’15“Baling kakate anna kozoza, i̱ki̱ya̱k nogo Vongizi ci A̱li̱le̱ ki i̱yo̱ko̱ ming i̱na̱ke̱t
         agit bali oowa ke̱. 16Kar zin anna ki̱no̱na̱ zoz bali u̱du̱wa̱ Manyi Ye̱su̱ ke̱: ‘A̱gga̱me̱k Joni ol ba̱ti̱ti̱mo̱
         maame, ma̱i̱je̱ atin Ta̱mu̱ta̱dde̱n a̱gga̱me̱kku̱ng ba̱ti̱ti̱mo̱ Vongize ci A̱li̱le̱.’-17Ming aanyik Ta̱mu̱ta̱dde̱n nogo muci necu ele ki i̱yo̱ko̱ naga wak ka̱tu̱ zoz ci Manyi
         Ye̱su̱ ko̱, ke̱e̱ni̱ anna ngene kar kutubur Ta̱mu̱ta̱dde̱n ko̱?”18Baling ming ovvo nege aziye zoz cu, iróng zin nege ngen adang Peturu, abarik innatit
         Ta̱mu̱ta̱dde̱n, kar kizeto ne, “Kar zin anyik Ta̱mu̱ta̱dde̱n ol cik e̱e̱ggi̱n i̱do̱ngi̱
         kuturta mu̱nye̱n cigge̱k kar kanyait ruget ci aave udut ko̱ bu̱k.”Ke̱le̱ci̱a̱ o̱rge̱ ci een Antiyok19Azzante ol balik a̱gi̱dde̱ zo̱ze̱ ci Stepheni ke̱, oot rok lo̱o̱c ci een Phoenicia,
         Cyprus ki orog ci een Antiyok, uwahek Ya̱u̱d do̱ zoz ci Ye̱su̱. 20Imma ol uggak wak balik aavtte ngati aburuk maama een Cyprus ki orog ci een Cyrene,
         oot ngati een Antiyok kar ka̱ka̱tte̱ uwaktek ol cik iróng een Ya̱u̱d kaviyak cik abunna
         obod ki Manyi Ye̱su̱. 21Aave bali komizi ci Manyi ki nogo, u̱tu̱we̱t ol cik meelek kar zin kunuwet Manyi Ye̱su̱.22Iziyyet olli ke̱le̱ci̱o̱ kaviyak ne̱ko̱ Jerusalema, kar zin ki̱tto̱nni̱t Barnabas
         kuk rok Antiyok. 23Baling arawa enne kar kicin deten ci Ta̱mu̱ta̱dde̱no̱, atal oroot kar zin ku̱du̱wa̱k
         nogo abunna ming abile de̱de̱ zo̱ze̱ ci Manyi zi̱nze̱tti̱nne̱ cigge̱k do̱o̱k. 24Een bali enne e̱e̱t ci abunna, anyak Vongiz ci A̱li̱le̱ ki tu̱we̱ne̱t, i̱vi̱tta̱k
         ol cik meelek oroot Manyi Ye̱su̱.25Uk zin Barnabasi o̱rge̱ ci een Tarasis okko orong Saul, 26Baling umuda enne nonno, anyahak zin nonno rok Antiyok. E̱de̱cca̱ Sauli ki Barnabas
         e̱rki̱t ngati edemez ol cik meelek ke̱le̱ci̱o̱. Akane ol Antiyokte arrak kar kutuwec
         nuyak zare cik een Kiristian.+27Imma i̱i̱ cu u̱lu̱ca̱i̱ a̱ri̱tto̱wa̱ uggak Jerusalema oot rok Antiyok. 28Imma co̱de̱ ngatinne̱ng ci een zara Agabas, itinga je̱e̱na̱ Vongize ci Ta̱mu̱ta̱dde̱no̱
         kar ku̱du̱wa̱ zoz ci azi ne, edeca atin magiz lo̱o̱cco̱k cik Romi ko̱ do̱o̱k. Akane
         zoz necu e̱rki̱te̱ bali abale Claudiusi alaani ci a̱ddi̱ki̱re̱ lo̱o̱c. 29Kar zin nuyaha, nege do̱o̱k arizete cinne̱ng, orongit kar keelta gotonogget wak a̱tu̱we̱
         aavtte lo̱o̱ce̱ ci Ju̱de̱ya̱. 30U̱lu̱tta̱ zin nege kaal cigge̱k kar ki̱jji̱nne̱t Barnabas ki Saul abunna ovvo anyike
         ol cik a̱ddi̱ki̱re̱ muci cigge̱k ko̱.
         
            
               	11:16 Buk wa To̱ni̱a̱u̱ 1:5

               	Kiristian: Ol cik annu zoz ci Ki̱ri̱sto̱ awu ol nogo azi ne, Kiristian eci nege elemtta nonno
                     kize Manyi ki Ti̱ri̱zo̱i̱t cinne̱ng.

Pirnanet ci ol wak a̱tu̱we̱1Imma i̱i̱te̱ne̱ neci, akate alaani He̱ro̱di̱+ i̱gi̱d ol wak a̱tu̱we̱ arik lagam. 2Aanyik aciir ciginnek ku̱ru̱we̱t Je̱mi̱s wa een gotoni Jon ko̱ nya̱tu̱ba̱ta̱ ka̱da̱k.
         3Baling okko enne acin atalne olli Ya̱u̱do̱, odola zin orong ka̱gga̱m Peturu bu̱k.
         A̱gga̱m zin nonno i̱i̱te̱ne̱ wa adahe olli Ya̱u̱do̱ kwo̱o̱r wa Umunet wak iróng Amukcari.+4Baling eceb enne nonno aarik lagam, kar zin kanyik aciir cik e̱e̱ggi̱n omoto ki torkonom
         kebeit nonno. Orong He̱ro̱di̱ kar kanyaha Peturu orgen ci ollu do̱o̱k ming e̱de̱cca̱
         I̱i̱te̱n wa Va̱rda̱ngi̱nto̱+ atidic.5Baling ngen Peturu aave lagama, alawek olli ke̱le̱ci̱o̱ nonno Ta̱mu̱ta̱dde̱n oroot.Eelai Peturu6Imma bali ba̱a̱l ming ngen alaani He̱ro̱di̱ kanyahak nonno lo̱ki̱ko̱ ke̱, adunge bali
         Peturu orgene ci aciir cik een rama, e̱ce̱bje̱ enne ziiye cik een rama, ovvo bo̱do̱k
         aciiri uggak ebek aran ci lagamo. 7Ataman niko, i̱ki̱ya̱ anjilo ci Manyi atukul lagam kize voor per. Otomowe enne Peturu
         kar abunna ingazi, kar kizek ne, “Tinga je̱e̱na̱ ataman!” Ki nginti i̱i̱na̱ ziiya
         ngati Peturu niko.8Iizek zin anjilo nonno ne, “Burucek ru̱u̱ma̱ni̱ ki caava cigunnek.” U̱tu̱gu̱ Peturu
         ki ming a̱du̱wa̱k anjilo nonno ke̱. Kar bo̱do̱k Anjilo kizek nonno ne, “Dima ru̱u̱m
         wa malkinto kar zin nuwan.”9Unu zin Peturu anjilo niko. Abarik zin Peturu ngen ka̱gga̱ ming een zoz ci a̱du̱wa̱
         anjilo ko̱ de̱de̱, i̱no̱n enne azi ne een i̱yo̱ko̱ o̱no̱zzo̱k. 10Ozoroc nege aciir wak e̱e̱ggi̱n o̱o̱tti̱ ki wak anuwonik ebekce ko̱, kar zin ki̱vi̱ta̱k
         aran wa adimanai ziiye. Baling ovvo nege azuca, o̱o̱we̱ arani neci do̱, kar zin nege
         koot. Ming ovvo owo goola do̱yo̱i̱t utungek anjilo nonno lo̱o̱c dakdak.11Bali vu̱rrta̱, i̱ki̱ya̱ Peturu a̱gga̱ zoz neci, kar kize ne, “I̱yo̱ko̱ zin ka̱gga̱wa̱
         anna ming een Manyi ci i̱tto̱na̱ anjilo cinne ki̱ki̱ya̱ keelawa annit azzine cik He̱ro̱di̱
         ki kaal do̱o̱k balik gerzek orong olli Ya̱u̱do̱ ogonika annit ke̱.”12Baling a̱gga̱ Peturu zoz neci do̱o̱k, uk zin enne ce̱e̱ze̱ ci Ma̱ri̱ya̱ e̱e̱ti̱ Joni,
         een zara uggak cik Joni, Marko. Een necu nginti alutene ol cik a̱tu̱we̱ meelek kar
         kalayo. 13Baling arawa Peturu ce̱e̱z ci Ma̱ri̱ya̱, oṯokṯowan aran, kar zin du̱ca̱i̱ti̱ ci nga̱a̱ye̱
         een zara Rhoda uk orong koo aran. 14Baling a̱gga̱ enne muluk ci Peturu, atalo zin enne oroot, abarik i̱mi̱re̱ iróng ngen
         oo aran, kar kegereny kize ne, “Aave Peturu arana!”15A̱nne̱k ol nonno ne, “Adaki i̱nne̱t ngamoni.” Baling adang enne nogo a̱nne̱k ne, een
         de̱de̱, kar zin nege kizeto ne, “Een i̱yo̱ko̱ anjilo cinne.”16Ma̱i̱je̱ Peturu ngen oṯokṯowan aran niko, baling ovvo nege oo aran kar kicinnet nonno,
         a̱ma̱li̱ltte̱ zin o̱o̱tti̱ cigge̱k. 17A̱nne̱k Peturu nogo ne, ijaktte li̱i̱m, kar zin koobek nogo gool ci aarane Manyi nonno
         lagama. Kar kizek nogo ne, “U̱du̱kta̱k Je̱mi̱s+ ki gotonogget zoz cu.” Kar zin enne kuk ngamani.18Bali nge̱rre̱t, ming ovvo aciiri balik ebekce lagama ke̱ ingazi, u̱ku̱lte̱k je̱e̱n,
         kar kizeto ne, “Nya ci a̱ku̱k Peturu!” 19Baling aanyik He̱ro̱di̱ ol ciginnek koronggit nonno kar iróng amuda nonno. U̱cu̱b
         zin enne aciir balik ebekce ke̱ kar kaanyik nogo ku̱ru̱kte̱ ka̱da̱i̱to̱.Daiz ci He̱ro̱di̱Kar zin He̱ro̱di̱ kitinga lo̱o̱ce̱ ci een Ju̱de̱ya̱ kuk rok orog ci een Kesarea kar
         ka̱vvu̱ nginati do̱yo̱i̱t. 20Iróng bali He̱ro̱di̱ ki olli Tyre ki Sidon abak ju̱rru̱m; i̱vi̱ta̱ ol kar ka̱vvu̱to̱
         ki nonno nga̱to̱de̱. Baling ovvo nege a̱gga̱wo̱ ki Blastus wa een du̱ca̱i̱t ci alaano,
         kar zin nege ki̱jji̱nne̱t zoz ci anyaha gano, eci nege i̱ri̱yo̱ gon lo̱o̱c ci He̱ro̱di̱.21Imma i̱i̱te̱ne̱ ci ovvo nege arumo, i̱ti̱m He̱ro̱di̱ ru̱u̱ma̱ni̱ ciginnek alaanzetu,
         a̱vvu̱ zin enne lecera kar kozozik ol. 22Egerenyit zin ol, azi ne, “Een necu muluk ci ta̱mu̱ta̱dde̱no̱, iróng een e̱e̱t ci
         diiri!” 23Ataman niko, eci He̱ro̱di̱ iróng a̱di̱ngdi̱nga̱n Ta̱mu̱ta̱dde̱n, aanyik zin anjilo
         ci Manyi nonno ka̱gga̱m morizi, kar u̱lu̱ta̱ kadait nonno ka̱da̱k.24Ma̱i̱je̱ zoz ci Ta̱mu̱ta̱dde̱no̱ otorye odohize kuzuca ol cik meelek.25Baling e̱de̱cca̱ Barnabasi ki Saul li̱ngli̱ngo̱n ci anyike nege ol cik a̱tu̱we̱ muci
         Jerusalema, i̱mi̱rtte̱ zin oot Antiyokte ki Jon wa een zara uggak Marko.
         
            
               	Alaan He̱ro̱d: Awu ol He̱ro̱d cu azi ne, He̱ro̱d Agirippa. Een enne ngerrti do̱le̱c ci He̱ro̱d wa
                     A̱ddi̱ki̱re̱. IkebBuk wa To̱ni̱a̱u̱ 12:1-23. Okko He̱ro̱d wa A̱ddi̱ki̱re̱ een alaan koor bali a̱rri̱ta̱i̱ Ye̱su̱ ke̱. IkebMa̱te̱yo̱ 2:1-8; Lu̱ka̱ 1:5. Bali vu̱rrta̱ ming okko He̱ro̱d wa A̱ddi̱ki̱re̱ a̱da̱i̱, ize ngerinne He̱ro̱di̱
                  Antipas alaan. Een enne alaan i̱i̱te̱ne̱ bali a̱gga̱me̱k Joni Ye̱su̱ ba̱ti̱ti̱mo̱
                  ke̱. IkebMa̱te̱yo̱ 14:1; Marko 6:14; Lu̱ka̱ 3:1; Buk wa To̱ni̱a̱u̱ 4:27.

               	Kwo̱o̱r wa Umunet wak iróng Amukcari: Adak olli Ya̱u̱do̱ kwo̱o̱r necu gwo̱o̱nya̱ turgerem, aadane nege i̱i̱te̱n bali eelanne
                     Ta̱mu̱ta̱dde̱n ji̱ji̱ti̱gge̱k Masira. Aara nogo ngati e̱e̱ggi̱nne̱ du̱cca̱k. Akane
                     kwo̱o̱r I̱i̱te̱ne̱ wa Va̱rda̱ngi̱nto̱. IkebLu̱ge̱z 12:17-20.

               	I̱i̱te̱n wa Va̱rda̱ngi̱nto̱: A̱a̱dda̱ olli Ya̱u̱do̱ i̱i̱te̱n bali arike ji̱ji̱ti̱gge̱k bi̱ye̱ tatuget cigge̱k kar
                     Ta̱mu̱ta̱dde̱n ka̱va̱rda̱ng ce̱e̱zi̱ cigge̱k lo̱o̱ce̱ ci Masiro ke̱. Een i̱i̱te̱n
                     cu i̱i̱te̱n bali adahe nege umunet balik iróng amukcari ke̱. Een i̱i̱te̱n cu ci i̱ye̱la̱
                     i̱i̱te̱n ci a̱kku̱nne̱ atin Ye̱su̱ ki Nyoon ci Ta̱mu̱ta̱dde̱no̱, eci bi̱ye̱ta̱ ciginnek
                     utunyca mu̱nye̱n cigga̱c. IkebLu̱ge̱z 12:17-28; Marko 14:12; Lu̱ka̱ 22:7; Jon 1:9-35; 1 Ko̱ri̱nto̱ 5:7; 1 Peturu
                     1:19.

               	Je̱mi̱s: Een Je̱mi̱si̱ cu gotoni Ye̱su̱ kar kize ddi̱ki̱ryo̱i̱t ci ol wak a̱tu̱ Ye̱su̱ Jerusalema.
                     Eher enne waraga ci Je̱mi̱si̱. IkebBuk wa To̱ni̱a̱u̱ 12:17; 15:12-21; 18-19; Ga̱la̱ti̱a̱ 1:9. Anyak bo̱do̱k Je̱mi̱s imma ci bali een gotoni Jon kar kize to̱ni̱a̱t ci Ye̱su̱,
                  wa bali a̱ru̱k He̱ro̱di̱ ka̱da̱k. IkebBuk wa To̱ni̱a̱u̱ 12:2.

I̱tto̱nte̱ Sauli ki Barnabas1Anyak ba̱li̱ye̱ ke̱le̱ci̱a̱ ci aave o̱rge̱ ci Antiyoki a̱ri̱tto̱k ki de̱me̱zzo̱k ciko:
         Barnabas, Si̱mo̱ne̱ wa een zara uggak ne Niger, ki Lucius wa Cyrene, ki Manaen wa
         bali ingazi ki alaan He̱ro̱d Antipas nga̱to̱de̱ bali ngen e̱e̱ggi̱n dooli ke̱, kar
         zin Saul. 2Imma ngati bali alawe nege Manyi kar bo̱do̱k ki̱ya̱yo̱,+ ize Vongizi ci A̱li̱le̱ ne, “Atahaltta Saul ki Barnabas ku̱tu̱gu̱zzo̱ li̱ngli̱ngo̱n
         bali kawak anna nogo la̱du̱n ke̱.” 3Baling ovvo nege edeca i̱ya̱wi̱ne̱t ki lawinet, a̱ta̱dde̱k azzin nogo kar zin ki̱tto̱nni̱t
         koot.Uwait Barnabasi ki Saul o̱rge̱ ci een Cyprus4I̱tto̱n Vongizi ci A̱li̱le̱ Saul ki Barnabas ku̱lu̱ce̱ koot o̱rge̱ ci een Seleucia
         kar zin keronit i̱bo̱wa̱ koot orog ci aburuk maama een Cyprus. 5Baling a̱ra̱yya̱ nege orog ci een zara Salamis, uwaktek ol zoz ci Ta̱mu̱ta̱dde̱no̱
         Ce̱e̱ze̱ wa Lawinto Ya̱u̱do̱. Aavtte bali nege ki Jon+ kar keela nogo bu̱k.6Eron zin nege ngati aburuk maama ko̱ do̱o̱k kar ki̱vi̱ta̱k orog ci een zara Paphos,
         u̱ru̱mto̱ zin nege ki e̱e̱t ci Ya̱u̱do̱ een zara Bar-Ye̱su̱ gon a̱ru̱k agura kar bo̱do̱k
         kize a̱ri̱to̱i̱t ci volongo, 7een enne gooni Sergius Paulus wa een ddi̱ki̱ryo̱i̱t ci gaala cik Romi, e̱e̱t ci egenyi
         oroot. Utu zin ddi̱ki̱ryo̱i̱ti̱ Barnabas ki Saul eci enne orong kizik zoz ci Ta̱mu̱ta̱dde̱no̱.
         8Imma Bar-Ye̱su̱ wa a̱ru̱k agura, een zara uggak Elymas, abure zoz cinne̱ng, abarik
         orong kalam ddi̱ki̱ryo̱i̱t ngati a̱tu̱we̱ zoz ci Ye̱su̱.9Imma zin Sauli wa een bo̱do̱k zara uggak Pa̱u̱lo̱ ko̱, anyak Vongiz ci A̱li̱le̱, egelem
         zin enne Elymas e̱e̱t wa a̱ru̱k agura ko̱, kar kize ne, 10“E̱e̱ni̱ i̱nna̱ do̱le̱c ci lo̱rye̱nto̱ kar bo̱do̱k ize mo̱dde̱ni̱t ci kaal cik abunna
         do̱o̱k. Anyai i̱nna̱ baiz ci a̱lu̱te̱ ol ki ci alabane kaal cik ollu. Alami wo̱ye̱
         i̱nna̱ gool wa abunna Manyi? 11I̱yo̱ko̱ zin, omoze Manyi ngatunne. Okko i̱nna̱ e̱e̱ni̱ ru̱be̱n arrak do̱yo̱i̱t, iróng
         i̱nna̱ acinni vooriten ci kooro.”Ataman niko i̱ki̱ya̱ i̱do̱ye̱ ki mu̱hu̱ri̱te̱n kar ku̱bu̱ng nonno, kar enne kize ru̱be̱n,
         orong e̱e̱t imma ka̱gga̱m nonno azzine. 12Baling icin ddi̱ki̱ryo̱i̱ti̱ kaal ne̱ko̱, u̱tu̱wo̱ zin enne, eci a̱ma̱li̱le̱ nonno
         oo de̱mzi̱nte̱ ci obod ki Manyi Ye̱su̱.Uwak ci Pa̱u̱lo̱ Antiyokte13Itingazzo zin Pa̱u̱lo̱ ki gonoggi o̱rge̱ ci een Paphos eron i̱bo̱wa̱ oot o̱rge̱ ci
         Perga lo̱o̱ce̱ ci Pamphylia, ngati bali utungek Joni nogo kar kuk ki̱mi̱re̱ kuk Jerusalema.
         14Imma Pergakte, oot bo̱do̱k lo̱o̱ce̱ ci Pisidian o̱rge̱ ci een Antiyok. Kar I̱i̱te̱ne̱
         wa Yu̱bze̱nto̱+ i̱tto̱zzo̱ Ce̱e̱z wa Lawinto kar zin ka̱vvu̱to̱ lo̱o̱ta̱. 15Baling e̱de̱cca̱ nege ke̱bi̱ne̱t lo̱ti̱nno̱k cik Musesi ki a̱ri̱tto̱k, kar zin ol
         wak abal Ce̱e̱z wa Lawinto ko̱ ku̱du̱kta̱k nogo zoz ci azi ne, “Gotonogget, ming anyakku
         ti̱lo̱wi̱ne̱t ci i̱lo̱ttu̱ ol, i̱vi̱ta̱ ozozit labak.”16Itinga zin Pa̱u̱lo̱, kar arrak kodong azzin kar kozozik ol, kize ne, “Izikttang annita,
         olli Israilo ki ol wak iróng een Ya̱u̱d a̱tu̱ Ta̱mu̱ta̱dde̱n! 17Atahala Ta̱mu̱ta̱dde̱n ci Israilo ko̱ ji̱ji̱ti̱gga̱c; kar kaanyik ol eezet baling
         aavtte nege Masira, kar zin komize cinne, u̱lu̱ga̱i̱ enne nogo Masira, 18uzute enne nogo balala e̱rki̱nya̱ moten we̱c, 19a̱li̱b Ta̱mu̱ta̱dde̱n lo̱o̱cco̱k turgerem lo̱o̱ce̱ ci een Kanaan, kar kaanyik lo̱o̱c
         neci ji̱ji̱ti̱gga̱c kize ci aragiz nege. 20Ogone kaala ne̱ko̱ do̱o̱k e̱rki̱nya̱i̱ cik een obet we̱c ki moten tu̱r (450).“Ma bali vu̱rrta̱, aanyik Ta̱mu̱ta̱dde̱n nogo ol cik etted zoz zee ki̱ki̱ya̱ i̱i̱te̱ni̱
         ci a̱ri̱to̱i̱t ci een Samwel. 21I̱jji̱nne̱t zin ol Ta̱mu̱ta̱dde̱n orongit alaan, aanyik zin enne nogo Saul ngerrti
         Kisha, wa a̱kku̱ biilete ci Benjamini wa bali abal lo̱o̱c e̱rki̱nya̱ moten we̱c. 22Baling okko Ta̱mu̱ta̱dde̱n aara Saul alaanzeta, aragizek Da̱vi̱de̱ kize alaan cinne̱ng.
         U̱du̱wa̱k Ta̱mu̱ta̱dde̱n nogo zoz ci obod ki Da̱vi̱de̱: ‘Kumuda anna Da̱vi̱de̱ ngerrti
         Jesse, een e̱e̱t ci kirezi anna oroot; ogon atin kaal cik korongi anna nonno ku̱tu̱gu̱
         do̱o̱k.’23“Imma zin biilete ci Da̱vi̱de̱, anyahak atin Ta̱mu̱ta̱dde̱n olli Israilo Ti̱ri̱zo̱i̱t
         Ye̱su̱, ki bali u̱du̱wa̱ enne ke̱. 24Baling ngen Ye̱su̱ ki̱ki̱ya̱, uwahek Joni olli Israilo do̱o̱k kar kuturta mu̱nye̱n
         ki gga̱mi̱ne̱t ba̱ti̱ti̱mo̱. 25Baling orong Joni kedeca li̱ngli̱ngo̱n cinne, kar kize ne, ‘I̱no̱nnu̱ niga ke̱e̱ni̱
         anna ngene? Iróng anna ke̱e̱ni̱ wa o̱de̱ bali u̱du̱wa̱ Manyi ke̱. I̱llo̱i̱, abarik
         enne a̱kku̱ vu̱rrte̱ cinanni, ommogja enne annita, iróng wo̱ye̱ anna ke̱e̱ni̱ du̱ca̱i̱t
         cinne.’26“Gotonogga, doolik Aburahami, ki ol wak iróng een Ya̱u̱d o̱ngo̱o̱le̱ Ta̱mu̱ta̱dde̱n
         ko̱, izikttang da̱ ju̱rru̱m, i̱tto̱na̱i̱t Manyi agit do̱o̱k kaviyak cik ti̱ri̱ze̱nto̱
         ko̱. 27Imma zin olli Jerusalemi ki lo̱ddi̱ki̱re̱ cigge̱k iróng elemna Ye̱su̱, abarik abure
         nonno, akat zin zoz bali u̱du̱kta̱ a̱rri̱tto̱wa̱ ikeb ol odohize I̱i̱te̱ne̱ wa Yu̱bze̱nto̱
         ko̱ mo̱o̱le̱t. 28Iróng zin nege amuda zoz ci gerze kar ku̱ru̱kte̱ Ye̱su̱ ka̱da̱k, i̱jji̱nne̱t zin abarik
         nege Pilato abunna ming a̱ru̱k Ye̱su̱ ka̱da̱k. 29Baling ovvo nege a̱ru̱k Ye̱su̱ keete ci een ta̱la̱ke̱c ka̱da̱k kar zin nege kartik
         nonno ilomi. 30Ma̱i̱je̱ zin Ta̱mu̱ta̱dde̱n itingawe nonno daiza, 31imma i̱i̱nya̱ cik meelek i̱ye̱le̱k enne ele cinne ol balik orkor ki nonno lo̱o̱ce̱
         ci Ga̱li̱li̱ rok Jerusalem. E̱e̱ggi̱n zin i̱yo̱ko̱ ol ne̱ko̱ bbacak cik ol cigga̱c.32“Ka̱du̱wa̱kku̱ng kaviyak cik abunna: Zoz bali u̱du̱wa̱k Ta̱mu̱ta̱dde̱n ji̱ji̱ti̱gga̱c
         ke̱, 33i̱ki̱ya̱ akat mo̱o̱le̱t ngatinna dooli ciginnek, eci itingawe enne Ye̱su̱ daiza. Ki
         i̱yo̱ko̱ ming e̱he̱rye̱ buwe wa Caliwono zoc rama, azi Ta̱mu̱ta̱dde̱n ne:“‘E̱e̱ni̱ i̱nna̱ Ngeranni;kiize anna wazin cu Baatunne.’-34De̱de̱, itingawe Ta̱mu̱ta̱dde̱n Ye̱su̱ daiza, iróng a̱da̱i̱ udut ku̱mu̱ lo̱o̱wa̱,
         e̱he̱rye̱ zoz necu azi Ta̱mu̱ta̱dde̱n ne:“‘Ka̱a̱nyu̱ng atin anna i̱ge̱t zoz ci a̱li̱le̱ ki ma̱yu̱we̱ne̱t ci een de̱de̱ bali
         ku̱du̱wa̱ha̱ anna Da̱vi̱de̱ ke̱.’-35E̱he̱rye̱ zin bo̱do̱k ngamani azi ne:“‘Iróng i̱nna̱ anyik ele ci E̱e̱t wa A̱li̱le̱ O̱de̱ ṯok ku̱mu̱ lo̱o̱wa̱.’-36“U̱tu̱gu̱ Da̱vi̱de̱ li̱ngli̱ngo̱n ci Ta̱mu̱ta̱dde̱no̱ baling ngen enne aruge ke̱,
         baling okko enne a̱da̱i̱, a̱da̱ye̱k ol nonno ki bali ming a̱da̱ ol ji̱ji̱ti̱gi̱nne̱k
         ke̱, kar zin enne ka̱da̱k ku̱mu̱ iloma. 37Imma E̱e̱ti̱ ci ingane Ta̱mu̱ta̱dde̱n daiza ko̱, iróng atin ele cinne a̱mu̱we̱ iloma.38“I̱yo̱ko̱ zin, niga gotonogga, korongi abunna ming a̱gga̱yyu̱ alalnek Ta̱mu̱ta̱dde̱n
         mu̱nye̱n cigga̱c zo̱ze̱ ci Ye̱su̱. 39Imma zin ngati e̱e̱t ci a̱tu̱ nonno i̱zze̱c mu̱nye̱na̱, iróng lo̱ti̱nno̱wa̱ cik Musesi
         uule kar kalaleung. 40U̱zu̱tte̱ e̱le̱tti̱, egenyyit, ma anyikku zoz bali u̱du̱kta̱ a̱rri̱tto̱wa̱ ke̱ kize
         ci i̱na̱ku̱ng i̱ge̱ta̱:41“‘Izikto niga wak aminyu ol ko̱,u̱ku̱lte̱k je̱e̱n kar a̱da̱i̱to̱,eci anna Ta̱mu̱ta̱dde̱n kokko kogonni gi̱i̱ imma i̱i̱nya̱we̱ ne̱ko̱iróng atin niga a̱tu̱yyu̱,ming u̱du̱wa̱u̱ng e̱e̱ti̱ imma i̱ge̱t nu̱nu̱n.’-”42Baling edeca Pa̱u̱lo̱ zoz, itingazzo ki Barnabas, utungtek Ce̱e̱z wa Lawinto lo̱o̱c,
         kar zin ol ku̱du̱kta̱k nogo ki̱vi̱ta̱ kozozit dee kaale cik ozoz Pa̱u̱lo̱ I̱i̱te̱ne̱
         wa Yu̱bze̱nto̱ okko atin a̱kku̱ ke̱. 43Baling ovvo ol azanne, unuwet ol cik meelek e̱e̱ggi̱n Ya̱u̱d ki i̱do̱ngi̱ wak utuhuye
         kizeto Ya̱u̱d ko̱ nogo, kar zin Pa̱u̱lo̱ ki Barnabas izektek nogo ne, “A̱vvu̱t labak
         detente ci Ta̱mu̱ta̱dde̱no̱.”44Imma I̱i̱te̱ne̱ wa Yu̱bze̱nto̱ reng, i̱vi̱ta̱ ol cik meelek iziyyet zoz ci Manyi Ye̱su̱.
         45Baling ovvo Ya̱u̱di̱ acin koole, anyait meder kar zin kozozit gerzet zo̱ze̱ ci ozoz
         Pa̱u̱lo̱.46O̱bo̱dde̱k zin bo̱do̱k Pa̱u̱lo̱ ki Barnabas mazeta: Korongnya arrak naga ku̱du̱ktta̱u̱ng
         i̱ge̱t zoz ci Ta̱mu̱ta̱dde̱no̱. Ma i̱yo̱ko̱ ming aburnnu ko̱, i̱ye̱la̱ zoz necu azi
         ne, iróng niga orongnyu baiz wa aave udut, kovvo zin naga kuwaheka ol cik iróng e̱e̱ggi̱n
         Ya̱u̱d. 47Een zoz necu ci a̱du̱wa̱kke̱t agit Manyi Ta̱mu̱ta̱dde̱n:“‘Kaanyi i̱nne̱t+ ize tukulec ci ol cik iróng e̱e̱ggi̱n Ya̱u̱d,kar i̱nna̱ nyahak ti̱ri̱ze̱ne̱t lo̱o̱cco̱k do̱o̱k.’”-48Baling iziyyet ol cik iróng e̱e̱ggi̱n Ya̱u̱d zoz necu, ataltto oroot kar zin ki̱di̱ngdi̱nga̱ni̱t
         zoz ci Manyi; kar ol do̱o̱k wak atahalak Ta̱mu̱ta̱dde̱n kurubta baiz ci aave udut
         ko̱, ku̱tu̱we̱t. 49Iddera zoz ci Manyi lo̱o̱c do̱o̱k.50Ma̱i̱je̱ olli Ya̱u̱do̱ oot ulutet odot wak riilik ki ngaai wak riilik o̱ngo̱o̱le̱
         Ta̱mu̱ta̱dde̱n. Elemtta nege kar ki̱gi̱de̱t Pa̱u̱lo̱ ki Barnabas, kar zin kotoit nogo
         lo̱o̱ce̱ cinne̱ng. 51U̱tu̱ru̱rta̱ zin nege todowa zone kize neci gi̱i̱ ci i̱ye̱la̱ ming abure nege nong
         ngatinne̱ng, kar zin nege koot o̱rge̱ ci een zara Iconium. 52Anyait zin nuyaha talninet ki Vongiz ci A̱li̱le̱.
         
            
               	Ki̱ya̱yo̱: Aavtte ol cik Ya̱u̱do̱ gon i̱i̱nya̱ u̱gge̱ ne̱ko̱ cik iróng bu̱k adak rok da̱i̱ne̱t
                     u̱gge̱ abarik orong kar nege kanycik e̱le̱tti̱ cigge̱k kize cik alawe nege Ta̱mu̱ta̱dde̱n.

               	Jon: Awu ol Jon bu̱k zare cik een Marko, abunge oowa buwe ci To̱ni̱a̱u̱ 12:12. Eher enne
                     bu̱k buk ci Marko.

               	I̱i̱te̱n wa Yu̱bze̱nto̱: Een i̱i̱te̱ni̱ ci a̱yu̱bze̱ olli Ya̱u̱do̱ kar kalac gon Ta̱mu̱ta̱dde̱n. Okko bo̱do̱k
                     gon i̱i̱te̱ne̱ cu a̱a̱dda̱ nege Ta̱mu̱ta̱dde̱n kize Tehenyait ki Ti̱ri̱zo̱i̱t cinne̱ng.
                     Awu olli Ya̱u̱do̱ i̱i̱te̱n necu kize i̱i̱te̱n ci een turgerem biranoca, ma̱i̱je̱ Tenneti
                     awu i̱i̱te̱n necu kize i̱i̱te̱n ci een torkonom biranoca. IkebLu̱ge̱z 20:8-11; Deuteronomy 5:12-16.

               	13:33 Caliwon 2:7

               	13:34 Isaya 55:3

               	13:35 Caliwon 16:10

               	13:41 Habakkuk 1:5

               	Kaanyi i̱nne̱t: Ozozik Ta̱mu̱ta̱dde̱n ngatu Ye̱su̱.

               	13:47 Isaya 49:6

Pa̱u̱lo̱ ki Barnabas o̱rge̱ ci een Iconium1Imma o̱rge̱ ci een Iconium, oot Pa̱u̱lo̱ ki Barnabas Ce̱e̱ze̱ wa Lawinto kiwagon la̱du̱n.
         Uwaktek ol zoz ci Ye̱su̱ ju̱rru̱m ku̱tu̱we̱t Ya̱u̱di̱ ki ol cik iróng e̱e̱ggi̱n Ya̱u̱d
         meelek giir. 2Ma̱i̱je̱ Ya̱u̱d wak iróng a̱tu̱we̱, alabta ol cik iróng e̱e̱ggi̱n Ya̱u̱d kitingta
         kavaraccit ngati ol wak a̱tu̱we̱. 3A̱vvu̱to̱ Pa̱u̱lo̱ ki Barnabas nginati i̱i̱nya̱ cik meelek, uwahek nege ol zoz ci
         Manyi Ye̱su̱, aanyik enne nogo ku̱tu̱gu̱zzo̱ kaal cik a̱vu̱la̱ meelek giir, i̱ye̱la̱
         necu een kaviyaha ciginnek de̱de̱. 4Engerto ol cik Iconiumi; unuwet uggak Ya̱u̱d cik iróng a̱tu̱we̱, ovvo uggak annu to̱ni̱a̱k.
         5Ozoza ol wak e̱e̱ggi̱n i̱do̱ngi̱ ki Ya̱u̱d, ki lo̱ddi̱ki̱re̱ cigge̱k nga̱to̱de̱ zoz
         ci adawe nege Pa̱u̱lo̱ ki Barnabas, orong kar kovoccit nogo biyene. 6Iziyyet Pa̱u̱lo̱ ki Barnabas zoz neci kar zin ki̱vi̱re̱t koot lo̱o̱ce̱ ci Lycaonian
         o̱ro̱gjo̱we̱ cik een zara Lystra ki Derbe ki o̱ro̱gjo̱k ne̱k aburuk ne̱ke̱ do̱o̱k,
         7ngati uwahek nege ol kaviyak cik abunna.Pa̱u̱lo̱ ki Barnabas o̱rge̱ ci een Lystra ki Derbe8Imma o̱rge̱ ci een Lystra ko̱, anyak da̱ e̱e̱t ci nyangnyangi zoona ngen koto udut,
         a̱rri̱ta̱i̱ da̱ enne ogon niko la̱du̱n. 9Baling uwak Pa̱u̱lo̱ azikne da̱ enne. Baling icin Pa̱u̱lo̱ nonno een e̱e̱t ci anyak
         tu̱we̱ne̱t orong kangaruwe, 10kar zin kutu nonno, izek ne, “Tinga je̱e̱na̱ zoone cigunnek!” Baling okko e̱e̱ti̱
         aziye, itinga je̱e̱na̱ ingoz kar zin koto labak.11Baling icinnet koole neci gi̱i̱ ci ogon Pa̱u̱lo̱, ozozzit utuge cinne̱ng Lycaonian,
         azi ne, “I̱vi̱tta̱k ta̱mu̱ta̱dde̱ne̱ta̱ lo̱o̱c kiwagon ol cik diirik!” 12A̱ka̱tte̱k zin nege Barnabas zar cik ta̱mu̱ta̱dde̱n cinne̱ng Zeos, ovvo akannek Pa̱u̱lo̱
         zar cik ta̱mu̱ta̱dde̱n cinne̱ng Hermes. 13Okko e̱e̱ti̱ ci wawaco Zeosi, ci aave bali ce̱e̱z cinne lawinto orog abanyca, anyahak
         enne o̱le̱nya̱ cik aimek enne erec aran, eci enne ki koole orong kapaktek wawa Pa̱u̱lo̱
         ki Barnabas.14Baling iziyyet to̱ni̱a̱ha̱ Barnabasi ki Pa̱u̱lo̱ zoz necu, omozte kar zin kereccit
         ru̱u̱ma̱ni̱ cigge̱k, imma ngatu egerenyit oroot, azi ne, 15“Gotonogget! Ma ogonnu kaal ne̱ko̱. Ke̱e̱ggi̱nna̱ naga ol cik diirik ki i̱yo̱ko̱ niga
         ko̱. Kanyahakung kaviyak cik abunna, kar utungtek kaal cik gerzek ko̱ lo̱o̱c, u̱tu̱gu̱z
         kaal cik abunna Ta̱mu̱ta̱dde̱no̱, wa bali eenyca ta̱mu̱-keng ki lo̱o̱c, eenyca nyatapar
         ci a̱ddi̱ki̱re̱ ki kaal cik aavtte ecito do̱o̱k. 16Aanyik ba̱li̱ye̱ Ta̱mu̱ta̱dde̱n ol cik lo̱o̱tu̱ do̱o̱k ku̱tu̱gu̱zzo̱ kaal cik orong
         zi̱nze̱tti̱ cigge̱k ku̱tu̱gu̱zzo̱. 17Ma̱i̱je̱ nu̱nu̱n ming iróng niga a̱gga̱yyu̱ nonno; u̱tu̱gu̱ enne kaal cik abunna,
         a̱a̱nyu̱ng ta̱mu̱ ci i̱i̱na̱ ta̱mu̱-kenga ko̱, a̱a̱nyu̱ng da̱i̱ne̱t cik meelek, nonno
         bo̱do̱k ci a̱a̱nyu̱ng ataltto.” 18Imma zin zo̱ze̱ necu, uulet to̱ni̱a̱ha̱ kar kalamit ol ngati oronge kar kapaktek nogo
         wawac.19Ulutet lo̱ddi̱ki̱re̱ uggak cik een Ya̱u̱d a̱vvu̱ o̱ro̱gjo̱we̱ cik een Antiyok ki Iconium
         kar ku̱tu̱yya̱ o̱o̱tti̱ cik ollu. Ovvocit zin ol Pa̱u̱lo̱ biyene kar ku̱tu̱gu̱rte̱k
         orog abanyca, i̱no̱n nege azi ne, a̱da̱ha̱. 20Baling ovvo nuyaha abile aburuk nonno, itinga Pa̱u̱lo̱ i̱mi̱re̱ uk orgato. Okko i̱i̱te̱n
         ci reng, itingazzo enne ki Barnabas oot o̱rge̱ ci een Derbe.I̱mi̱rrte̱ Pa̱u̱lo̱ ki Barnabas oot rok Antiyok Syriakte21Uwait kaviyak cik abunna ngati een Derbe, kar ol cik meelek ku̱tu̱we̱t zoz ci Manyi
         Ye̱su̱. I̱mi̱rrte̱ zin Pa̱u̱lo̱ ki Barnabas oot o̱ro̱gjo̱we̱ cik Lystra, ki Iconium
         ki Antiyok, 22edemez nuyak kar bo̱do̱k ku̱du̱kta̱k nogo kokkomit kak tu̱we̱nte̱ cinne̱ng. A̱nne̱k
         nege nuyak ne, “Abunna la̱du̱n ming kamuda pirnanet ci a̱ppwe̱ kar ki̱tto̱z ba̱a̱li̱ne̱t
         ci Ta̱mu̱ta̱dde̱no̱.” 23Atahaltta Pa̱u̱lo̱ ki Barnabas lo̱ddi̱ki̱re̱ u̱gge̱ ke̱le̱ci̱a̱nya̱i̱ do̱o̱k kabalit
         gonoggi, kar zin nege kalayo ki̱ya̱yo̱ ngati alawek nogo Manyi ci aarik nege zi̱nze̱tti̱
         cigge̱k ko̱. 24Iyoit Pa̱u̱lo̱ ki Barnabas lo̱o̱ce̱ ci een Pisidia oot lo̱o̱ce̱ ci een zara Pamphylia,
         25oot uwaktek ol zoz ci Ye̱su̱ o̱rge̱ ci een Perga, kar zin bo̱do̱k ku̱lu̱ce̱ oot o̱rge̱
         ci een Attalia.26Imma bali vu̱rrta̱, o̱bo̱dda̱ i̱bo̱wa̱ Attaliakte kar koot o̱rge̱ ci een Antiyok lo̱o̱ce̱
         ci een Syria, ngin bali atahala nogo Vongizi ci A̱li̱le̱ de̱ti̱nte̱ ci Ta̱mu̱ta̱dde̱no̱
         kar kaanyik nogo ku̱tu̱gu̱zzo̱ li̱ngli̱ngo̱n ci i̱yo̱ko̱ e̱de̱cca̱ nege ko̱. 27Baling a̱ra̱yya̱ nege Antiyok, u̱tu̱yya̱ ol wak a̱tu̱we̱ do̱o̱k kar ku̱du̱kta̱k kaal
         cik u̱tu̱gu̱we̱k Ta̱mu̱ta̱dde̱n nogo ki bo̱do̱k ol wak iróng een Ya̱u̱d u̱tu̱we̱t
         Ye̱su̱. 28A̱vvu̱to̱ zin nege ki nuyak i̱i̱nya̱ cik meelek giir Antiyokte.

Uwai Jerusalema1U̱lu̱ca̱i̱ zin ol uggak lo̱o̱ce̱ ci Ju̱de̱ya̱ a̱vvu̱na̱k orog ci een Antiyok kar ki̱vi̱ta̱
         ke̱de̱me̱zi̱t gotonogget, a̱nne̱k ne, “Ming iróng niga etteddu wucic vi̱ca̱vi̱cce̱t+ ki baling edemez Musesi lo̱ti̱nno̱we̱ ke̱, iróng amudannu ti̱ri̱ze̱ne̱t.” 2Utuburet Pa̱u̱lo̱ ki Barnabas nong oroot kar kadangto ki nogo. Atahaltta zin lo̱ddi̱ki̱re̱
         cik ke̱le̱ci̱a̱k Pa̱u̱lo̱ ki Barnabas ki ol u̱gge̱ wak a̱tu̱we̱, kar ki̱tto̱nni̱t
         nogo koot rok Jerusalem, koot kicinnet to̱ni̱a̱k ki lo̱ddi̱ki̱re̱ zo̱ze̱ necu. 3Baling ovvo ol cik atahaltai ko̱ ovvo, iyok nege go̱o̱le̱ ci lo̱o̱c ci Phoenicia ki
         Samariya, a̱du̱wa̱k ol zoz ci elemtta ol cik iróng e̱e̱ggi̱n Ya̱u̱d Ye̱su̱. Aanyik
         kaviyaha ne̱ko̱ ol wak a̱tu̱we̱ do̱o̱k katalto. 4Baling i̱vi̱tta̱k Pa̱u̱lo̱ ki Barnabas Jerusalem, a̱gga̱mtta̱ zin ol cik ke̱le̱ci̱a̱k,
         to̱ni̱a̱k ki lo̱ddi̱ki̱re̱ nogo, kar zin ku̱du̱kta̱k nogo kaal do̱o̱k cik ogonik Ta̱mu̱ta̱dde̱n
         ol cik iróng e̱e̱ggi̱n Ya̱u̱d li̱ngli̱ngo̱ne̱ ci ogon nege.5Ma̱i̱je̱ ol uggak wak a̱tu̱we̱ wak annu zoz ci Varacis, itingazzo je̱e̱na̱ kar kizeto
         ne, “Aanycik ol cik iróng e̱e̱ggi̱n Ya̱u̱d do̱o̱k la̱du̱n kettedit wucic vi̱ca̱vi̱cce̱t,
         kar bo̱do̱k ko̱to̱ngo̱o̱ltte̱ lo̱ti̱nno̱k wak Musesi.”6U̱lu̱tte̱ zin to̱ni̱a̱ha̱ ki lo̱ddi̱ki̱re̱ wak ke̱le̱ci̱a̱ Jerusalema kar kozozit
         zoz neci. 7Baling ozozit ol zoz necu oroot, itinga Peturu je̱e̱na̱ kar kozozek nogo, a̱nne̱k
         ne, “Gotonogga, a̱gga̱yyu̱ niga ba̱li̱ye̱ atahala Ta̱mu̱ta̱dde̱n annit orgene cunno̱ng
         kar ol wak iróng e̱e̱ggi̱n Ya̱u̱d kiziyet kaviyak cik abunna Ye̱su̱ kar ku̱tu̱we̱t.
         8Imma Ta̱mu̱ta̱dde̱n wa a̱gga̱ zi̱nze̱tti̱ cik ollu do̱o̱k, i̱ye̱le̱kke̱t agit ngati
         bali anyike enne ol wak iróng e̱e̱ggi̱n Ya̱u̱d Vongiz ci A̱li̱le̱, ki baling aanyet
         enne agit ke̱. 9Katubo naga do̱o̱k ngu̱me̱ cinne, eci enne adiman zi̱nze̱tti̱ cigge̱k kizeto caale
         tu̱we̱nte̱ ci anyak nege. 10I̱yo̱ko̱ zin, nya ming atimanu Ta̱mu̱ta̱dde̱n anyikku nuyak kaal cik a̱di̱ngdi̱nge̱,
         iróng wo̱ye̱ naga icima ji̱ji̱ti̱gga̱c uule ko̱? 11Iróng zin een niko! Ka̱tu̱yya̱ naga eci zo̱ze̱ ci deten ci Manyitinna Ye̱su̱ kurubta
         naga ti̱ri̱ze̱ne̱t, ki i̱yo̱ko̱ nege bu̱k.”12Ijjakte ol do̱o̱k li̱i̱m, ngati azzikne nege Pa̱u̱lo̱ ki Barnabas a̱du̱wa̱k nogo kaal
         cik a̱vu̱la̱ u̱tu̱gu̱we̱k Ta̱mu̱ta̱dde̱n ol cik iróng e̱e̱ggi̱n Ya̱u̱d li̱ngli̱ngo̱ne̱
         ci u̱tu̱gu̱zzo̱ nege. 13Baling e̱de̱cca̱ Pa̱u̱lo̱ ki Barnabas zoz, itinga Je̱mi̱si̱ je̱e̱na̱ ozoza: “Gotonogget,
         izikttang. 14Oobekket Si̱mo̱ne̱ zoz wa a̱kku̱na̱ke̱ Ta̱mu̱ta̱dde̱n ol cik iróng een Ya̱u̱d, orong
         kanyaha ol ne̱ko̱ u̱gge̱ kizeto ciginnek. 15Orkor zo̱zo̱wa̱ cik a̱ri̱tto̱u̱ ki zoz cu, ki ming e̱he̱rye̱ u̱du̱wa̱ Ta̱mu̱ta̱dde̱n:16“‘Okko vu̱rrta̱ kokko atin anna koboda,kar kidiman alaanzet ci Da̱vi̱de̱ bo̱do̱k.Ming egerzanne ba̱li̱ye̱ nu̱nu̱n, kadimani atin anna dee,kar atin anna kidiman ju̱rru̱m,17kar ol wak ngen aavtte, ovvo atin orong Manyi,kar ol wak iróng een Ya̱u̱d do̱o̱k a̱gga̱ zar cigannik,azi Manyi ci ogon kaal ciko’-18a̱gga̱ bu̱u̱llo̱wa̱ zoz necu bali reena.19“Een zin necu zoz cinanni, gerza ming kaanyik ol wak iróng een Ya̱u̱d no̱ngi̱tto̱n
         ming orong ku̱tu̱we̱t Ta̱mu̱ta̱dde̱no̱. 20Abarik ku̱du̱kta̱k nogo gerza ming adak da̱i̱ne̱t cik aanyik ol to̱do̱yyo̱k ki bo̱do̱k
         a̱li̱ya̱kze̱t, ki da̱i̱ne̱t e̱le̱gi̱t ci adale icima ci anyak bi̱ye̱. 21Eci lo̱ti̱nno̱wa̱ cik Musesi uwakte ba̱li̱ye̱ e̱rki̱nya̱ cik meelek o̱ro̱gjo̱we̱ do̱o̱k,
         ngen zin ol rok i̱yo̱ko̱ ikeb Ce̱e̱zi̱nne̱ wak Lawinto, I̱i̱te̱ne̱ wa Yu̱bze̱nto̱
         odohize dee.”Waraga ci i̱tto̱na̱k ol wak a̱tu̱we̱ iróng e̱e̱ggi̱n Ya̱u̱d22Odolta zin to̱ni̱a̱ha̱ ki lo̱ddi̱ki̱re̱ ki ol cik ke̱le̱ci̱a̱k do̱o̱k, kar katahalta
         ol u̱gge̱ cigge̱k kar ki̱tto̱nni̱t koot o̱rge̱ ci een Antiyok ki Pa̱u̱lo̱ ki Barnabas.
         Ahala nege Judas wa een zara uggak ne Barsabbas ki Silas, e̱e̱ggi̱n nege lo̱ddi̱ki̱re̱
         cik ol wak a̱tu̱we̱. 23Anyak nege ki waraga ci e̱he̱rye̱ azi ne:To̱ni̱a̱k ki lo̱ddi̱ki̱re̱, gotonoggu,Keherakkung i̱ge̱t ol wak iróng een Ya̱u̱d a̱tu̱we̱ o̱rge̱ ci Antiyok, ki lo̱o̱c ci
         Syria ki Cilicia:Kizzayung do̱o̱k!24Kazikna niko zoz ci ovvo ol uggak ba̱li̱ye̱ a̱a̱nyu̱ng utuburet nong de̱mzi̱nte̱ cinne̱ng,
         amire agit cik ki̱tto̱na̱nna̱ nogo! 25Kelemtta zin naga do̱o̱k kar katahalta ol u̱gge̱ ngatinna̱ng kar ki̱tto̱ntta̱ ki̱vi̱ta̱
         ki gonogget cik zi̱nze̱tti̱ cigga̱k Barnabas ki Pa̱u̱lo̱, 26balik abaza e̱le̱tti̱ cigge̱k li̱ngli̱ngo̱nte̱ ci Manyitinna Ye̱su̱ Ki̱ri̱sto̱. 27I̱yo̱ko̱ zin, ki̱tto̱na̱nna̱ Judas ki Silas abunna oobekkung keng ci waraga ci keherya
         naga ko̱. 28Abarik kazi ne, abunna ngati Vongiz ci A̱li̱le̱ ki ngatinna ming iróng ka̱a̱nyu̱ng
         lo̱ti̱nno̱k ci okkomi kommog ciko: 29Ma adakku da̱i̱ne̱t cik amuci ol ta̱mu̱ta̱dde̱n ci adimanai azzine, ma adakku i̱di̱ng
         ci ngen anyak bi̱ye̱ icima e̱le̱gi̱t ci adal ol, ma e̱e̱ggi̱nnu̱ a̱li̱ya̱k. Ogonnu
         atin ju̱rru̱m ming azunnu lo̱ti̱nno̱k ne̱ko̱.Oot labak.30U̱lu̱cce̱ ol ciko oot o̱rge̱ ci een Antiyok ngin bali i̱tto̱ne̱ ol nogo ke̱, u̱tu̱ya̱
         olli ke̱le̱ci̱o̱ kar kaanycik waraga bali anyaha nege ke̱. 31Baling ovvo ol ikeb waraga neci, atalne nege oroot.32Ozozzit zin Judasi ki Silas balik e̱e̱ggi̱n a̱ri̱tto̱k ke̱ oroot, i̱lo̱t nogo kar
         abunna okkomi tu̱we̱nta̱. 33Baling a̱vvu̱to̱ nege nginati i̱i̱nya̱ u̱gge̱ cik meelek, i̱tto̱ni̱t zin ol nogo ki̱mi̱rte̱
         koot Jerusalema labak. 34Ma̱i̱je̱ Silasi a̱vvu̱ iróng ngen a̱mi̱re̱. 35A̱vvu̱to̱ zin Pa̱u̱lo̱ ki Barnabas Antiyokte, kar nege ki ol u̱gge̱ cik meelek ke̱de̱me̱zi̱t
         ol kar bo̱do̱k kuwaktek nogo zoz ci Manyi Ye̱su̱.Engerto Pa̱u̱lo̱ ki Barnabas36Imma bali i̱i̱nya̱ u̱gge̱, a̱nne̱k Pa̱u̱lo̱ Barnabas ne, “Ize we̱t ki̱mi̱rte̱ koo
         o̱ro̱gjo̱we̱ balik kuwahek ol kaviyak wak Manyi Ye̱su̱ abunna ke̱, koo kicinnet gotonogget
         ki ngonogget ming aavtte ucca nege tu̱we̱nta̱ ku̱.” 37Orong zin Barnabasi kar kuwe Jon wa een zara uggak ne Marko bu̱k, 38imma zin Pa̱u̱lo̱ abure eci bali Joni odotek nogo lo̱o̱c, lo̱o̱ce̱ ci Pamphylia, ngen
         enne ki̱li̱ngli̱nge̱t ki nogo nga̱to̱de̱. 39Adangto zin nege oroot, kengerto. Uwe Barnabasi Marko, otoddit i̱bo̱ oot lo̱o̱ce̱
         ci aburuk maama een Cyprus, 40Alayek ol cik a̱tu̱we̱ nogo Ta̱mu̱ta̱dde̱n kar zin Pa̱u̱lo̱ kengera Silas kar zin
         korkorrit bu̱k. 41Iyok nege lo̱o̱co̱we̱ cik Syria ki Cilicia, a̱du̱wa̱k olli Ta̱mu̱ta̱dde̱no̱ kokkomit
         tu̱we̱nta̱ kak.
         
            
               	Etteddu wucic vi̱ca̱vi̱cce̱t: Azi olli Ya̱u̱do̱ ne anyik ol wak iróng een Ya̱u̱d a̱tu̱ zoz ci Ye̱su̱ kettedit wucic
                     vi̱ca̱vi̱cce̱t, ki baling u̱du̱wa̱k Ta̱mu̱ta̱dde̱n Aburaham ke̱. IkebKananet 17:1-14.

               	15:17 Amos 9:11-12

I̱li̱ngli̱nge̱t Ti̱mo̱te̱yo̱ ki Pa̱u̱lo̱ ki Silas nga̱to̱de̱1Oot Pa̱u̱lo̱ ki Silas rok orog ci een Derbe kar bo̱do̱k koot rok orog ci een Lystra
         abahe nuyaiti ci een zara Ti̱mo̱te̱yo̱, een yaatinne Ya̱u̱d kar bo̱do̱k a̱tu̱we̱,
         okko baatinne een Gi̱ri̱k. 2Atali ol wak a̱tu̱we̱ aavtte o̱ro̱gjo̱we̱ cik Lystra ki Iconium Ti̱mo̱te̱yo̱ oroot.
         3Orong zin Pa̱u̱lo̱ Ti̱mo̱te̱yo̱ korkorrit ki nogo kar zin ketted nonno vi̱ca̱vi̱ca̱+ zo̱ze̱ wa a̱du̱wa̱ keer ci Ya̱u̱do̱, eci ol do̱o̱k a̱gga̱ een baatinne e̱e̱t ci een
         Gi̱ri̱k. 4Baling eronit nege o̱ro̱gjo̱we̱, oobtek ol waraga bali i̱tto̱na̱ to̱ni̱a̱ha̱ ki lo̱ddi̱ki̱re̱+ Jerusalema ke̱, abunna ming azunne. 5Ovvo zin ol cik a̱tu̱we̱ okkomi kak tu̱we̱nta̱, kar ol kotorte ke̱le̱ci̱a̱nya̱i̱ odohize
         kizeto meele.O̱no̱zzo̱k cik Pa̱u̱lo̱ o̱rge̱ ci een Troas6Eronit Pa̱u̱lo̱ ki Silas ki Ti̱mo̱te̱yo̱, iyok nege lo̱o̱ce̱ ci Phrygia ki Ga̱la̱ti̱a̱,
         eci Vongizi ci A̱li̱le̱ a̱nne̱k nogo ne, ma anyik nogo kuwaktek zoz ci Ye̱su̱ lo̱o̱c
         ci Asia. 7Baling a̱ra̱yya̱ nege lokore ci lo̱o̱c ci een Mysia, orong nege ki̱tto̱zzo̱ lo̱o̱c
         ci Bithynia, ma̱i̱je̱ bo̱do̱k Vongizi ci Ye̱su̱ iróng anyike nogo koot. 8Etteddit zin nege ozoroc lo̱o̱c ci Mysia kar ku̱lu̱ce̱ koot o̱rge̱ ci een Troas. 9Imma bali ba̱a̱l, acin Pa̱u̱lo̱ o̱no̱zo̱we̱ e̱e̱t ci lo̱o̱c ci een zara Macedonia,
         ilalek nonno, a̱nne̱k ne, “I̱jja̱k Macedonia kar eelaweta.” 10Baling icin enne o̱no̱zzo̱k ne̱ke̱, kodoltawa naga+ lak co̱de̱ korongnya ko̱o̱tta̱ lo̱o̱ce̱ ci Macedonia. Ka̱gga̱yya̱ niko ming awuyet
         Ta̱mu̱ta̱dde̱n agit kar kuwakteya kaviyak cik abunna nogo.Elema ngaa ci een Lydia zoz ci Ye̱su̱11Kotodda naga i̱bo̱ Troakte kozoroya ko̱o̱tta̱ lo̱o̱ce̱ ci aburuk maama een Samothrace,
         kar i̱i̱te̱n ci reng ka̱ra̱yya̱ orog ci Neapolis. 12Imma nginati ko̱o̱tta̱ o̱rge̱ ci een zara Philippi, ngin bali aavtte ol cik een Roma
         orog ci a̱ddi̱ki̱re̱ aave lo̱o̱ce̱ ci Macedonia. Ka̱vvu̱ta̱ nginati i̱i̱nya̱ u̱gge̱.13Imma I̱i̱te̱ne̱ wa Yu̱bze̱nto̱, ko̱o̱tta̱ naga ti̱ti̱me̱ ci moru, korongnya nginti
         lawinto. Ka̱vvu̱tta̱ lo̱o̱ta̱ kozozikka ngaai wak alute nginati ke̱. 14Ngaane ne̱k azikne ke̱, een imma zara Lydia ci orog ci een Thyatira, utene da̱ gon
         ru̱u̱ma̱ni̱ cik een lo̱ddi̱ng adak o̱ro̱bi̱ya̱ cik meelek. Een da̱ gon enne ngaa ci
         ala Ta̱mu̱ta̱dde̱n, oo Manyi zinin cinne abunna aziye zoz ci a̱du̱wa̱ Pa̱u̱lo̱. 15Baling a̱gga̱mte̱k nege nonno ki ol cik ce̱e̱z cinne do̱o̱k ba̱ti̱ti̱mo̱, utuwet zin
         enne agita ce̱e̱ze̱ cinne. A̱nne̱kke̱t ne, “Ming aanyang niga annit kize e̱e̱t ci
         a̱tu̱ Manyi Ye̱su̱, i̱vi̱ta̱ a̱vvu̱t ce̱e̱ze̱ cinanni.” Kelemtta naga zoz cinne, kar
         ko̱o̱tta̱ i̱ye̱ niko.E̱ce̱bi̱t ol Pa̱u̱lo̱ ki Silas16Bali i̱i̱te̱n imma goola ngati kovvoya ngin wa lawinto, kurumtowa ki du̱ca̱i̱t ci
         nga̱a̱ye̱ anyak kuuloc ci anyike nonno ku̱du̱wa̱ zoz ci okko atin reena i̱i̱na̱. Amuda
         enne li̱ngli̱ngo̱ne̱ necu o̱ro̱bi̱ya̱ cik meelek aanyik ma̱ci̱gi̱. 17Unu do̱le̱c necu Pa̱u̱lo̱ ki agita, egereny je̱e̱na̱, azi ne, “E̱e̱ggi̱n ol ciko du̱cca̱k
         cik Ta̱mu̱ta̱dde̱n wa Ommog Veelek, a̱du̱wa̱kku̱ng gool ci ti̱ri̱ze̱nto̱.” 18Ozoz enne niko i̱i̱nya̱ cik meelek. U̱u̱c zinin ci Pa̱u̱lo̱ kar kutuhuwe kizek kuuloc
         ne, “Zare cik Ye̱su̱ Ki̱ri̱sto̱, ka̱du̱wa̱ki̱, iyowa ngati do̱le̱c cu!” Iyowa kuuloci
         neci ataman niko.19Baling iróng ma̱ci̱gi̱ du̱ca̱i̱t ci nga̱a̱ye̱ ko̱ ngen aruba o̱ro̱bi̱ya̱, a̱gga̱mi̱t
         Pa̱u̱lo̱ ki Silas kar ko̱o̱tte̱ ngati lo̱ddi̱ki̱re̱ baala. 20Anyakttak nogo ol wak a̱ddi̱ki̱re̱ etted lo̱ki̱ko̱, kar izektek ne, “E̱e̱ggi̱n ol
         ciko Ya̱u̱d, aanycik nege orog cinna kanyak nyi̱li̱. 21Anyahakket keerani cik gerzek kizeto cigga̱c olli Romi, abunna ming kelemi icima ka̱li̱ngli̱nge̱.”22Ulutai koole do̱o̱k kar kodomit Pa̱u̱lo̱ ki Silas, kar zin ol wak a̱ddi̱ki̱re̱ etted
         lo̱ki̱ko̱ ko̱ ku̱du̱kta̱k koole kaarta ru̱u̱ma̱ni̱ cigge̱k, kar ku̱ru̱we̱t keene.
         23Baling u̱ru̱we̱t nege Pa̱u̱lo̱ ki Silas oroot, okolttek zin nogo lagam. Kar zin ku̱du̱kta̱k
         ddi̱ki̱ryo̱i̱t ci lagamo kebek nogo ju̱rru̱m. 24Baling a̱gga̱ma̱ enne zoz neci, u̱ju̱ke̱k zin enne nogo lagam kar keceb zo̱o̱ cigge̱k
         oroot.25Imma ba̱a̱li̱n kenga, alac Pa̱u̱lo̱ ki Silas Ta̱mu̱ta̱dde̱n kar bo̱do̱k ke̱be̱ni̱t
         lo̱ngnyo̱k, ma̱i̱je̱ gonoggja lagama aziye niko. 26Ataman niko, i̱ki̱ya̱ ki̱ri̱ki̱ri̱ otomowe lolanya cik lagamo. O̱o̱ye̱ tatugeta cik
         lagamo do̱o̱k, artai baru balik e̱ce̱bi̱ne̱ nege ke̱ do̱o̱k. 27Ming okko ddi̱ki̱ryo̱i̱ti̱ ci ebek ol lagama ingazi orong kicin ol, amuda tatuget
         ming o̱o̱ye̱. I̱no̱n azi ne i̱vi̱re̱t ol wak e̱ce̱bje̱ ecito ko̱ do̱o̱k, idima zin
         nya̱tu̱ba̱t cinne orong kakat ele. 28Ma̱i̱je̱ da̱ Pa̱u̱lo̱ acin niko, kar zin kegerenyek nonno, a̱nne̱k ne, “Ma a̱ru̱i̱
         ele cunne! Kaavtiya naga do̱o̱k ngatu.”29I̱jji̱n zin ddi̱ki̱ryo̱i̱ti̱ urez ci atukule lagam, a̱yi̱k enne ngati a̱bba̱ri̱te̱
         kar zin ku̱yu̱we̱ kakatek u̱zu̱ngti̱nne̱ ngati Pa̱u̱lo̱ ki Silas. 30Kar zin enne kanyahak nogo re̱e̱nu̱n, kar ki̱jji̱n kize ne, “Ddi̱ki̱ryyo̱k, ku̱tu̱gu̱
         ucca anna nya kar kumuda ti̱ri̱ze̱ne̱t?” 31O̱bo̱dde̱k nege, a̱nne̱k ne, “Nyak tu̱we̱ne̱t ngati Manyi Ye̱su̱, kar i̱nna̱ ki ol
         wak ce̱e̱z cunne urubta ti̱ri̱ze̱ne̱t.” 32Uwaktek zin nege nonno zoz ci Manyi ki ol wak abak ce̱e̱ze̱ cinne do̱o̱k. 33Imma ba̱a̱li̱n neci ele, utuny ddi̱ki̱ryo̱i̱ti̱ ngoddocet cigge̱k, kar nege ka̱gga̱mte̱k
         nonno ba̱ti̱ti̱mo̱ ki ol ciginnek do̱o̱k. 34Anyahak zin ddi̱ki̱ryo̱i̱ti̱ neci nogo ce̱e̱z cinne kar kaanyik da̱i̱ne̱t. Atalo oroot,
         eci enne ki ol ciginnek do̱o̱k u̱tu̱we̱t Ta̱mu̱ta̱dde̱n.35Imma nge̱rre̱ti̱n ci reng, i̱tto̱nta̱ lo̱ddi̱ki̱re̱ wak etted lo̱ki̱ko̱ ko̱ aciir
         u̱gge̱ ki̱vi̱ta̱ ku̱du̱kta̱k ddi̱ki̱ryo̱i̱t ci lagamo, izektek ne, “Ooga ol wak e̱ce̱bje̱
         ko̱.” 36U̱du̱wa̱k ddi̱ki̱ryo̱i̱ti̱ Pa̱u̱lo̱, a̱nne̱k ne, “Oogttaung olli lo̱ki̱ko̱, i̱yo̱ko̱
         oot labak.”37Ma̱i̱je̱ Pa̱u̱lo̱ izek nonno ne: “I̱bi̱cce̱t ol agita zu̱wa̱ ci ngen kettedit lo̱ki̱ko̱
         cinna, ming nu̱nu̱n ke̱e̱ggi̱nna̱ naga olli Romi,+ kar ku̱ju̱kte̱t lagam. Orong i̱yo̱ko̱ nege koogtaita agit lo̱mu̱k? Iróng een niko!
         Anyik nogo e̱le̱tti̱ne̱ ki̱vi̱ta̱ ki̱nya̱ma̱nte̱ta̱.”38Oot aciiri ne̱ke̱ u̱du̱kta̱k lo̱ddi̱ki̱re̱ cik lo̱ki̱ko̱, u̱ku̱lte̱k nege je̱e̱n ming
         ovvo a̱gga̱ e̱e̱ggi̱n Pa̱u̱lo̱ ki Silas ol cik Romi. 39Kar zin ki̱vi̱ta̱ kilaltek Pa̱u̱lo̱ ki Silas kalalek nogo. I̱nya̱ma̱ni̱t zin nogo
         lagama koot kutungttek orog lo̱o̱c. 40Baling ovvo Pa̱u̱lo̱ ki Silas iyowa lagama, oot ce̱e̱ze̱ ci Lydia, ngin wa ovvo nege
         arumo ki ol wak a̱tu̱we̱, kar zin nege ki̱ti̱lo̱zo̱ nogo. Kar zin koot niko.
         
            
               	Etted Pa̱u̱lo̱ vi̱ca̱vi̱ca̱ ci Ti̱mo̱te̱yo̱: Ogon Pa̱u̱lo̱ zoz necu eci bali e̱e̱ti̱ Ti̱mo̱te̱yo̱ een Ya̱u̱do̱c imma baatinne een
                     Gi̱ri̱k. Iróng olli Gi̱ri̱yo̱ etted vi̱ca̱vi̱ca̱ ci dooli cik macik. Ming een e̱e̱ti̱
                     yaatinne Ya̱u̱d, elemna Ya̱u̱di̱ nonno kize Ya̱u̱d. Nonno zin ci anyik Pa̱u̱lo̱ Ti̱mo̱te̱yo̱
                     ketted vi̱ca̱vi̱ca̱ kar Ya̱u̱di̱ kelemtta nonno.

               	Waraga bali i̱tto̱na̱ to̱ni̱a̱ha̱ ki lo̱ddi̱ki̱re̱: Ikeb waraga cu buwe ci To̱ni̱a̱u̱ 15:23-29.

               	Naga: Ozoz Lu̱ka̱ zoz necu eci enne i̱yo̱ko̱ akate eroni ki Pa̱u̱lo̱ ki ol u̱gge̱, zee kuṯurei
                     bui icu. Lu̱ka̱ ci eher buk ci To̱ni̱a̱u̱.

               	Ke̱e̱ggi̱nna̱ naga olli Romi: Imma i̱i̱te̱ne̱ bali Ye̱su̱ ke̱, abal alaani wa a̱ddi̱ki̱re̱ Romi ol cik meelek lo̱o̱co̱we̱
                     do̱ do̱. Abarik zin ol cikidik Romi ko̱ riile oroot. Ebek alaani wa a̱ddi̱ki̱re̱ nogo
                     oroot. Zoz zin ci bali azi Pa̱u̱lo̱ ne, ke̱e̱ggi̱nna̱ naga olli Romi.

Pa̱u̱lo̱ ki Silas Te̱se̱lo̱ni̱ka̱kte̱1Eronit zin Pa̱u̱lo̱ ki Silas, iyok o̱rge̱ ci een Amphipolis ki Apollonia ku̱lu̱ce̱
         koot o̱rge̱ ci een Te̱se̱lo̱ni̱ka̱ nginti anyak Ce̱e̱z wa Lawinto Ya̱u̱do̱. 2Kiwagon keere cinne la̱du̱n, uk Pa̱u̱lo̱ Ce̱e̱ze̱ wa Lawinto, imma I̱i̱te̱ne̱ wa Yu̱bze̱nto̱
         een i̱i̱yo̱, u̱du̱wa̱k enne ol ungec ci zoz wa e̱he̱rye̱ Warage ci Ta̱mu̱ta̱dde̱no̱,
         3oobek nogo pirnanet ci Ki̱ri̱sto̱ ki nginti okko enne ingazi daiza. A̱nne̱k nogo ne,
         “Ye̱su̱ ci ka̱du̱wa̱kku̱ng anna ko̱, een enne Ki̱ri̱sto̱.” 4Elemtta ol uggak cik e̱e̱ggi̱n Ya̱u̱d balik aziye Pa̱u̱lo̱ ki Silas ke̱ zoz ci Ye̱su̱,
         ki bo̱do̱k koole ci a̱ppwe̱ iróng e̱e̱ggi̱n Ya̱u̱d cik o̱ngo̱o̱le̱ Ta̱mu̱ta̱dde̱n
         ki ngaai u̱gge̱ wak riilik.5Anyait zin Ya̱u̱di̱ uggak meder, u̱lu̱tta̱ ol wak gerzek go̱o̱lo̱we̱, kar zin ki̱vi̱ta̱
         kize koole, oyok ol orgato cabak. Oot ce̱e̱ze̱ ci Jason eci nege orong kar kanyaktak
         Pa̱u̱lo̱ ki Silas zu̱we̱. 6Baling iróng nege ngen amuda nogo, u̱tu̱gu̱rre̱t zin Jason ki ol u̱gge̱ wak a̱tu̱we̱
         kar ko̱o̱tte̱ ngati ddi̱ki̱ryyo̱k cik o̱rgu̱, egereny azi ne, “Pa̱u̱lo̱ ki Silas wak
         a̱lu̱t ol lo̱o̱co̱we̱ do̱o̱k ko̱ cik i̱vi̱ta̱ ngintu, 7abarik een Jason ci bali ivata nogo ce̱e̱ze̱ cinne. Ibbez nege lo̱ti̱nno̱k cik alaan
         ci a̱ddi̱ki̱re̱ Romi+ do̱o̱k, azi nege ne, anyak alaan imma ci een zara Ye̱su̱.”8Baling iziyyet ddi̱ki̱ryo̱wa̱ cik o̱rgu̱ ki ol do̱o̱k zoz neci, utuburet zin nong
         oroot. 9Aanycik zin Jason ki ol wak a̱tu̱we̱ ko̱ ku̱ru̱we̱t o̱ro̱bi̱ya̱ ming ngen nege koogtai.Elemtta olli Berea zoz ci Ye̱su̱10Okko ba̱a̱li̱n neci ele, i̱tto̱ni̱t ol wak a̱tu̱we̱ Pa̱u̱lo̱ ki Silas, koot o̱rge̱
         ci een Berea. Baling a̱ra̱yya̱ nege ngin neci, oot Ce̱e̱ze̱ wa Lawinto Ya̱u̱do̱. 11Abunna da̱ ol cik Berea oroot ommog cik Te̱se̱lo̱ni̱ka̱, elemtta nege zoz ci Ta̱mu̱ta̱dde̱no̱
         talninta oroot. Ikebit zin nege Waraga ci Ta̱mu̱ta̱dde̱no̱ odohize, acin kaal cik
         edemez Pa̱u̱lo̱ ko̱ ming een de̱de̱. 12U̱tu̱we̱t zin olli Ya̱u̱di̱ cik meelek zoz ci Ye̱su̱, kar bo̱do̱k ngaai cik riilik
         iróng e̱e̱ggi̱n Ya̱u̱d ki odot cik iróng e̱e̱ggi̱n Ya̱u̱d.13Baling iziyyet olli Ya̱u̱do̱ Te̱se̱lo̱ni̱ka̱kte̱ ming uwak Pa̱u̱lo̱ zoz ci Ye̱su̱
         Bereakte, oot nege nginati bu̱k, kar zin nege kovolongte Pa̱u̱lo̱ ki Silas zu̱wa̱,
         utuburet zin nege nong. 14I̱tto̱ni̱t ol wak a̱tu̱we̱ ko̱ Pa̱u̱lo̱ ku̱lu̱ce̱ kunu liil ci a̱ddi̱ki̱re̱ ti̱ti̱m,
         imma Silas ki Ti̱mo̱te̱yo̱ irahek Bereakte. 15Ma̱i̱je̱ ol balik i̱nya̱ma̱n Pa̱u̱lo̱ ke̱, anyakttak nonno orog ci a̱ddi̱ki̱re̱ een
         Athens kar zin ki̱mi̱rte̱ ki zoz bali a̱du̱wa̱k nogo Pa̱u̱lo̱, a̱nne̱k ne, aanycik
         Silas ki Ti̱mo̱te̱yo̱ ki̱vi̱ta̱ ataman ngintu.Pa̱u̱lo̱ o̱rge̱ ci a̱ddi̱ki̱re̱ een Athens16Baling ngen Pa̱u̱lo̱ ere Silas ki Ti̱mo̱te̱yo̱ o̱rge̱ ci a̱ddi̱ki̱re̱ een Athens,
         a̱u̱ce̱ nonno zinin oroot, eci enne icin Athens ming anyak to̱do̱yyo̱k cik meelek
         ala ol. 17Uk Ce̱e̱ze̱ wa Lawinto, ozozo ki olli Ya̱u̱do̱ ki ol cik iróng e̱e̱ggi̱n Ya̱u̱d cik
         o̱ngo̱o̱le̱ Ta̱mu̱ta̱dde̱n, ki ngin wa utene ol kaal, ozoz enne odohize ki ol wak
         aavtte nginati. 18A̱ka̱tte̱ zin koole ci Epicurean ki Stoic wak a̱gga̱ zoz ko̱ adangto ki nonno. I̱jji̱nto̱
         uggak ngatinne̱ng, “Orong e̱e̱ti̱ ci ozoz darace ko̱ kize ne?” Ovvo uggak azi ne,
         “Ogon ki e̱e̱ti̱ ci ozoz ta̱mu̱ta̱dde̱ne̱t cik i̱do̱ngi̱nnu̱.” A̱du̱wa̱ nege zoz necu
         eci Pa̱u̱lo̱ uwahek ol kaviyak cik abunna obod ki Ye̱su̱ ki ngazi daiza. 19O̱o̱tte̱ nege Pa̱u̱lo̱ kar kanyaktak nyakanganet cik Areopagus, kar kizettek ne, “I̱jja̱
         da̱ du̱wa̱kke̱t de̱mzi̱ne̱t ci edemezi i̱nna̱ ko̱? 20Anyahakket i̱nna̱ zo̱zzo̱k cik aavtte do̱, korongnya ka̱gga̱yya̱ ke̱ngti̱ cigge̱k.”
         21Eci ol cik abak o̱rge̱ ci a̱ddi̱ki̱re̱ een Athens ki i̱do̱ngi̱ ko̱ do̱o̱k, aavtte
         gaganiko abarik ozoz kar kiziyet kaviyak cik een jor odohize.22Itinga zin Pa̱u̱lo̱ je̱e̱na̱ kar kozoz ngu̱me̱ ci lo̱ddi̱ki̱re̱ cik Areopagus, a̱nne̱k
         nogo ne, “Niga ol cik Athens, kacinni e̱e̱ggi̱nnu̱ ol cik a̱tu̱yyu̱ ta̱mu̱ta̱dde̱ne̱t
         oroot. 23Baling kowo anna ngintu do̱o̱k ke̱, kacinni ta̱mu̱ta̱dde̱ne̱t cuggo̱k, karuba i̱te̱le̱
         ci e̱he̱rye̱ zoz cu: NGATI TA̱MU̱TA̱DDE̱N CI IRÓNG NAGA KA̱GGA̱. I̱yo̱ko̱ zin, korongi
         ku̱du̱wa̱u̱ng zoz ci Ta̱mu̱ta̱dde̱n cu, ci iróng niga a̱gga̱yyu̱ ko̱.24“Ta̱mu̱ta̱dde̱n ci eenyca ta̱mu̱-keng ki lo̱o̱c ki kaal cik aavtte ngatu ko̱ een Manyi
         ci lo̱o̱tu̱ ki ta̱mu̱-keng, iróng zin abak ce̱e̱zi̱nne̱ wak eenyca e̱e̱ti̱ ci diiri
         azzine. 25Iróng e̱e̱ti̱ ci diiri adimana nonno azzine, iróng enne orong kar keelta ol nonno,
         eci een nonno ele ci aanyyet ruget ki vongiz do̱o̱k. 26Eteehenya Ta̱mu̱ta̱dde̱n ol do̱o̱k ngati e̱e̱t co̱de̱, kar i̱ki̱ya̱ e̱e̱ti̱ neci ki̱ti̱ra̱
         ol cik lo̱o̱tu̱ ko̱ do̱o̱k. Baling ngen Ta̱mu̱ta̱dde̱n eteehenya e̱e̱t, a̱gga̱ ngintik
         atin abahe ol ki e̱rki̱nya̱ cik ovvo atin nege abahe. 27Ogon Ta̱mu̱ta̱dde̱n zoz necu do̱o̱k, kar naga koronggit nonno kar kurubta. Iróng enne
         aave reena ngatinna. 28‘Eci ngatinne, kabak naga kar bo̱do̱k kotoz ka̱vvu̱t to, ki i̱yo̱ko̱ ming kaavtte
         ko̱.’ Azi be̱ni̱nno̱wa̱ ciggo̱k uggak ne, ‘Ke̱e̱ggi̱n naga dooli ciginnek.’29“Eci ke̱e̱ggi̱n naga dooli cik Ta̱mu̱ta̱dde̱no̱ ko̱, gerza ming ki̱no̱n, kazi ne,
         ogon enne ki zi̱i̱ti̱ ci ataltali icima dhahab icima bee ci adimanai arizeta. 30Eci ba̱li̱ye̱ Ta̱mu̱ta̱dde̱n ibbez ol kaale cik iróng nege a̱gga̱, abarik zin i̱yo̱ko̱
         enne orongnyet agit lo̱o̱co̱we̱ do̱o̱k kuturta mu̱nye̱n cigga̱c do̱o̱k. 31Eci aarik enne i̱i̱te̱n ci okko atin enne ettede lo̱ki̱ko̱ ju̱rru̱m ngati E̱e̱t wa
         atahala enne. Okko atin E̱e̱ti̱ bali atahala enne ke̱ etted lo̱ki̱ko̱ neci, kar zin
         Ta̱mu̱ta̱dde̱n ki̱ye̱le̱k ol do̱o̱k ming een zoz neci de̱de̱, ngati ingane enne E̱e̱t
         neci daiza.”32Baling ovvo aziye Pa̱u̱lo̱ ming ozoz tingawinet daiza, atararit ol uggak, ma̱i̱je̱
         uggak azi ne, “Korongnya kizikta zoz necu atidic dee.” 33Imma nginati, utungek Pa̱u̱lo̱ ol lo̱ki̱ka̱ lo̱o̱c. 34U̱tu̱we̱t ol cikidik zoz ci Pa̱u̱lo̱. Imma olle ne̱k elemtta zoz ci Ye̱su̱ ko̱, anyak
         e̱e̱t ci een zara Dionysius ci een ddi̱ki̱ryo̱i̱t co̱de̱ lo̱ddi̱ki̱re̱i̱ cik Areopagus
         ki bo̱do̱k ngaa ci een zara Damaris ki ol u̱gge̱.
         
            
               	Alaan ci a̱ddi̱ki̱re̱ Romi: Een enne alaan ci a̱ddi̱ki̱rne̱ alaat cik lo̱o̱cco̱k u̱gge̱ ki bo̱do̱k Ju̱de̱ya̱ ki
                     Ga̱li̱li̱ lo̱o̱ce̱ ci Ya̱u̱do̱. Awu olli Romi alaan ci a̱ddi̱ki̱re̱ kize Kesari.

Pa̱u̱lo̱ Ko̱ri̱nto̱kte̱1Bali vu̱rrta̱, utungek Pa̱u̱lo̱ Athens lo̱o̱c kar kuk o̱rge̱ ci een zara Ko̱ri̱nto̱.
         2Imma nginati u̱ru̱mto̱ enne ki Akuila e̱e̱t ci Ya̱u̱do̱, a̱rri̱ta̱i̱ lo̱o̱ce̱ ci azi
         zar ne Pontus, a̱kku̱ enne jor ki ngaa cinne Priscilla lo̱o̱ce̱ ci azi zar ne Italiya,
         eci bali Claudiusi alaani ci a̱ddi̱ki̱re̱ Romi ottok olli Ya̱u̱do̱ do̱o̱k kutungttek
         Roma lo̱o̱c. Okko bali Pa̱u̱lo̱ acin Akuila ki Priscilla, 3eci bali enne een e̱e̱t ci adiman ti̱te̱t ru̱u̱ma̱ni̱ne̱ ki nege, a̱vvu̱to̱ ki nogo
         kar zin ki̱li̱ngli̱nge̱t bu̱k. 4Okko i̱i̱nya̱we̱ wak Yu̱bze̱nto̱, okko enne Ce̱e̱ze̱ wa Lawinto kar kozoz ki olli
         Ya̱u̱do̱ ki Gi̱ri̱k, oobek zoz ci Ye̱su̱.5Baling i̱vi̱ta̱ ciko Silasi ki Ti̱mo̱te̱yo̱ lo̱o̱ce̱ ci een Macedonia, uwahek Pa̱u̱lo̱
         olli Ya̱u̱do̱ zoz ci Ta̱mu̱ta̱dde̱no̱ odohize, a̱nne̱k ne, een bali Ye̱su̱, Ki̱ri̱sto̱.
         6Adangit zin ol Pa̱u̱lo̱ kar kodomit nonno, u̱du̱l Pa̱u̱lo̱ keet, kar kize ne, “Adakkung
         bi̱ye̱ta̱ cuggo̱k i̱ge̱ta̱! Kedecca anna li̱ngli̱ngo̱n cinanni. Akane wazin cu, kokko
         anna kuwahek ol cik iróng e̱e̱ggi̱n Ya̱u̱d zoz ci Ye̱su̱.”7Utungek zin Pa̱u̱lo̱ Ce̱e̱z wa Lawinto lo̱o̱c kar kuk ce̱e̱ze̱ ci e̱e̱t ci een Ti̱to̱
         Justus ala Ta̱mu̱ta̱dde̱n.+8Een bali Crispus ddi̱ki̱ryo̱i̱t ci Ce̱e̱z wa Lawinto, kar ol ciginnek do̱o̱k ku̱tu̱we̱t
         Manyi Ye̱su̱; kar ol cik meelek Ko̱ri̱nto̱ balik aziye nonno ke̱ ku̱tu̱we̱t zoz ci
         Ye̱su̱ kar ka̱gga̱mta̱ ba̱ti̱ti̱mo̱.9Ozozek Manyi Pa̱u̱lo̱ ba̱a̱li̱n co̱de̱ o̱no̱zo̱we̱, a̱nne̱k ne, “Ma o̱ngo̱o̱le̱, zoz
         i̱nna̱ niko, ma ijakce li̱i̱m. 10Kaave anna ngatunne, i̱llo̱i̱ e̱e̱t imma ci kar ku̱ru̱wi̱n, eci kanyai anna ol cik
         meelek o̱rge̱ cu.” 11Abak zin Pa̱u̱lo̱ o̱rge̱ neci e̱rki̱t co̱de̱ ki nyelowi torkonom, edemez ol zoz ci
         Ta̱mu̱ta̱dde̱no̱.12Baling ize Gallio ddi̱ki̱ryo̱i̱t ci gaala ci lo̱o̱c ci een zara Achaia,+ urumte olli Ya̱u̱do̱ nga̱to̱de̱ kar ka̱gga̱mi̱t Pa̱u̱lo̱ kar kanyaktak lo̱ki̱ko̱.
         13A̱du̱wa̱k nege ol a̱nne̱k ne, “Anyike e̱e̱ti̱ cu ol kalac Ta̱mu̱ta̱dde̱n go̱o̱le̱
         ci iróng orkor ki lo̱ti̱nno̱k.”14Baling orong Pa̱u̱lo̱ kozoz, izek zin Gallio Ya̱u̱d ne̱ke̱ ne, “Ming anyahannu niga
         zoz ci gerze ogon e̱e̱ti̱ cu, kaziknung wo̱ye̱. 15Abarik een ji̱ne̱ne̱t, zar ki lo̱ti̱nno̱k ciggo̱k, oot ozozit niga do̱. Iróng anna
         kettedi zoz ci ogon niko.” 16Ottok zin enne nogo lo̱ki̱ka̱. 17A̱gga̱mi̱t zin koole Sosthenes ddi̱ki̱ryo̱i̱t ci Ce̱e̱z wa Lawinto, kar ku̱ru̱we̱t
         nonno lo̱ki̱ka̱ ele. Iróng zin Gallio edeconik nogo zo̱ze̱ neci.Obodak Pa̱u̱lo̱ orog ci een Antiyok18A̱vvu̱ Pa̱u̱lo̱ i̱i̱nya̱ u̱gge̱ o̱rge̱ ci Ko̱ri̱nto̱. Kar zin kutungek ol wak a̱tu̱we̱
         lo̱o̱c kar ko̱tto̱di̱t i̱bo̱ koot lo̱o̱ce̱ ci Syria, orkor ki Priscilla ki Akuila.
         Ma̱i̱je̱ bali ngen enne kuk, uk enne odota oo o̱rge̱ ci een Cenchrea, eci edeccai
         olomi, akaka ba̱li̱ye̱ oo cinne. 19Baling a̱ra̱yya̱ orog ci een Ephesus, utungek enne Priscilla ki Akuila ngin neci.
         Uk enne Ce̱e̱ze̱ wa Lawinto kar kozozek olli Ya̱u̱do̱ zoz ci Ye̱su̱. 20I̱jji̱nne̱t zin olli Ya̱u̱do̱ Pa̱u̱lo̱, abunna anyak i̱i̱nya̱ u̱gge̱ ki nogo, utubur
         zin Pa̱u̱lo̱. 21Baling uk enne, u̱du̱wa̱k nogo, a̱nne̱k ne, “Ming aanya Ta̱mu̱ta̱dde̱n gool, kokko
         atin anna koboda.” Ottod zin Pa̱u̱lo̱ i̱bo̱ Ephesuskte kar kuk. 22Baling okko enne arawa orog ci een zara Kesarea, ottod enne uk ta̱dde̱na̱ kar kizza
         ol cik ke̱le̱ci̱o̱ kar bo̱do̱k kuluce kuk o̱rge̱ ci een Antiyok.+23Baling a̱vvu̱ Pa̱u̱lo̱ i̱i̱nya̱ u̱gge̱ Antiyokte, itinga bo̱do̱k uk oto lo̱o̱co̱we̱
         ciko Ga̱la̱ti̱a̱ ki Phrygia, a̱du̱wa̱k nuyak do̱o̱k kar kokkomit zo̱ze̱ ci Ye̱su̱.24Anyak zin da̱ e̱e̱t imma ci een Ya̱u̱do̱c, een zara Apollos, a̱rri̱ta̱i̱ enne o̱rge̱
         ci een Alikzandria lo̱o̱ce̱ ci Masiro, a̱kku̱nna̱k enne Ephesus. Een enne e̱e̱t ci
         a̱gga̱ zoz oroot kar bo̱do̱k a̱gga̱ uwai Waraga ci Ta̱mu̱ta̱dde̱no̱ oroot. 25Edemez da̱ e̱e̱ti̱ imma nonno zoz ci Manyi, ozoz enne oroot talninta, uwak zoz ci
         Ye̱su̱ ju̱rru̱m, abarik da̱ enne a̱gga̱ ba̱ti̱ti̱mo̱ wa Joni do̱ niko. 26Ozoz gon enne kokkom oo Ce̱e̱ze̱ wa Lawinto. Baling iziyyet Priscilla ki Akuila zoz
         cinne, u̱tu̱yya̱ nonno ce̱e̱z cinne̱ng kar koobtek nonno gool ci Ta̱mu̱ta̱dde̱no̱
         ju̱rru̱m.27Baling orong Apollos kuk Achaiakte, atalit ol wak a̱tu̱we̱ kar zin keteherit waraga
         ci aanyik nuyak kar abunna ivata Apollos. Ming okko Apollos arawa, ize enne ma̱yu̱we̱ne̱t
         ngati ol wak a̱tu̱we̱ zo̱ze̱ ci deten ci Ta̱mu̱ta̱dde̱no̱. 28Adango enne oroot ki olli Ya̱u̱do̱ zu̱wa̱, oo Waraga ci Ta̱mu̱ta̱dde̱no̱ kar ki̱ye̱le̱k
         kizek nogo ne, een Ye̱su̱, Ki̱ri̱sto̱.
         
            
               	Ti̱to̱ Justus ala Ta̱mu̱ta̱dde̱n: Iróng bali Ti̱to̱ een Ya̱u̱do̱c abarik ala Ta̱mu̱ta̱dde̱n ci olli Israilo.

               	Lo̱o̱c ci een zara Achaia: Aave orogi ci Ko̱ri̱nto̱ lo̱o̱ce̱ ci een Achaia.

               	O̱rge̱ ci een Antiyok: Aave orogi ci een Antiyok lo̱o̱ce̱ ci een Syria.

Pa̱u̱lo̱ Ephesuskte1Baling ngen Apollos aave o̱rge̱ ci een Ko̱ri̱nto̱, eron Pa̱u̱lo̱ lo̱o̱co̱we̱ kuk kuzuca
         orog ci Ephesusi. Uk uruba nginati nuyak u̱gge̱ 2kar ki̱jji̱n nogo, a̱nne̱k ne, “Baling ming a̱tu̱we̱nu̱ ke̱, urubtau Vongiz ci A̱li̱le̱?”O̱bo̱dde̱k zin nege, a̱nne̱k ne, “I̱llo̱i̱, iróng ka̱gga̱yya̱ ming anyak Vongiz ci
         A̱li̱le̱.”3I̱jji̱n bo̱do̱k Pa̱u̱lo̱ nogo, a̱nne̱k ne, “Ba̱ti̱ti̱mo̱ zin jang ci amudannu niga
         ko̱?”O̱bo̱dde̱k bo̱do̱k nege, azi ne, “Ba̱ti̱ti̱mo̱ wa Joni.”4Ize zin Pa̱u̱lo̱ ne, “Een ba̱ti̱ti̱mo̱ ci Joni ci kar kuturta mu̱nye̱n. A̱du̱wa̱k
         bali enne ol kar ku̱tu̱we̱t e̱e̱t ci ngen a̱kku̱ vu̱rrte̱ cinne, een zara Ye̱su̱.”
         5Baling ovvo nege aziye zoz necu niko, a̱gga̱mi̱t ba̱ti̱ti̱mo̱ zare cik Manyi Ye̱su̱.
         6Baling atadek Pa̱u̱lo̱ azzin o̱o̱tti̱ cigge̱k, i̱ki̱ya̱k Vongizi ci A̱li̱le̱ nogo,
         kar zin nege kozozit u̱tu̱ge̱tti̱ne̱ cik aavtte do̱ do̱ ki zoz ci atin okko a̱kku̱.
         7E̱e̱ggi̱n da̱ i̱yo̱ko̱ nege do̱o̱k omoto ki rama.8I̱tto̱ Pa̱u̱lo̱ Ce̱e̱z wa Lawinto kar kuwahek ol zoz ci Ta̱mu̱ta̱dde̱no̱ kokkom oo
         kak nyelowi i̱i̱yo̱, a̱du̱wa̱k ol zoz ci obod ki ba̱a̱li̱ne̱t ci Ta̱mu̱ta̱dde̱no̱.
         9Abarik a̱vi̱r ol u̱gge̱ o̱o̱tti̱, utuburet iróng a̱tu̱ zoz ci Ye̱su̱ orgene ci ollu
         kar kozozit gerzet zo̱ze̱ necu. Utungek zin Pa̱u̱lo̱ nogo lo̱o̱c. Orkorrit Pa̱u̱lo̱
         ki nuyak kar gon ke̱de̱me̱zi̱t zoz ci Ta̱mu̱ta̱dde̱no̱ odohize ce̱e̱ze̱ ci Tyrannosi
         a̱ddi̱ki̱re̱. 10Uwahek enne ol zoz ci Ta̱mu̱ta̱dde̱no̱ e̱rki̱nya̱ rama nginati, kar abunna Ya̱u̱di̱
         ki Gi̱ri̱k wak abak o̱ro̱gjo̱we̱ cik Asia aziye zoz ci Manyi Ye̱su̱. 11U̱tu̱gu̱ Pa̱u̱lo̱ kaal cik a̱vu̱la̱ komize ci Ta̱mu̱ta̱dde̱no̱, 12ming u̱u̱m ol cik omori ru̱u̱ma̱ni̱ cik Pa̱u̱lo̱, angaruyye nege niko, kar kuulo cik
         lo̱rye̱nta̱k+ kutungttek nogo lo̱o̱c.13Anyak Ya̱u̱d u̱gge̱ cik owo lo̱o̱co̱we̱ ottok kuulo olle zare cik Manyi Ye̱su̱. Azi
         nege ne, “Zare cik Ye̱su̱, wa bali uwak Pa̱u̱lo̱, ka̱du̱wa̱kku̱ng iyokta re̱e̱nu̱n.”
         14Een Sceva alaan ci olli wawaco, een enne Ya̱u̱do̱c, anyak enne dooli turgerem, ogon
         nege kaal ne̱ko̱. 15Imma i̱i̱te̱n imma, i̱jji̱n kuuloci nogo, a̱nne̱k ne, “Ka̱gga̱ anna Ye̱su̱, kar bo̱do̱k
         ka̱gga̱ Pa̱u̱lo̱, abarik zin e̱e̱ggi̱nnu̱ niga ciko ngene?” 16Kar e̱e̱ti̱ ci anyak kuuloc ko̱ kingozik nogo kar kommog nogo do̱o̱k. A̱ru̱k nogo
         oroot ki̱vi̱re̱t kiyokta ce̱e̱za̱ nga̱dhi̱ri̱r ki ngoddocet.17Baling iziyyet Ya̱u̱di̱ ki Gi̱ri̱k cik aavtte Ephesuskte zoz neci, o̱to̱ngo̱o̱ltte̱
         nege lo̱o̱c oroot kar ol ko̱to̱ngo̱o̱ltte̱ zar cik Manyi Ye̱su̱ oroot. 18Imma ol balik u̱tu̱we̱t zoz ci Ta̱mu̱ta̱dde̱no̱ i̱yo̱ko̱ ke̱, i̱vi̱ta̱ uturtta mu̱nye̱n
         cigge̱k kicinnet ebere cik ollu. 19Ovvo ol wak ogon kaal cik aguranu, anyaktta waraganya cigge̱k kar kutuzet eberene
         cik ollu. Adak waraganya ne̱ko̱ o̱ro̱bi̱ya̱ cik meelek, e̱e̱ggi̱n ziik+ i̱bbo̱nge̱t moten tu̱r (50,000). 20Iddera zin zoz ci Manyi Ye̱su̱ lo̱o̱c komize cinne.21Bali vu̱rrta̱, odola Pa̱u̱lo̱ kuk Jerusalema, iyok eci lo̱o̱c ci Macedonia ki Achaia.
         Kar zin Pa̱u̱lo̱ kize ne, “Ming kuzuca Jerusalem, korongi anna la̱du̱n kuzuca Roma
         bu̱k.” 22I̱tto̱n zin ol wak gon eela nonno een rama Ti̱mo̱te̱yo̱ ki Erastus, koot lo̱o̱ce̱
         ci Macedonia, baling ngen enne aave arrak do̱yo̱i̱t lo̱o̱ce̱ ci Asia.Jo̱o̱re̱ o̱rge̱ ci een Ephesus23Ma̱i̱je̱ i̱i̱te̱ne̱ neci anyait ol jo̱o̱re̱ ci a̱ppwe̱ oroot zo̱ze̱ ci obod ki zoz
         ci Manyi Ye̱su̱. 24Anyak e̱e̱t ci een zara Demetrius, adiman gon aduwet ziiye cik ataltali kize ce̱e̱z
         ci ta̱mu̱ta̱dde̱n ci een Artemis, anyahak gon aduweta ne̱ke̱ o̱ro̱bi̱ya̱ cik meelek
         nonno ki ol wak a̱li̱ngli̱ng ki nonno. 25Utuwa enne nogo ngi̱nto̱de̱, ki ol wak a̱li̱ngli̱ng li̱ngli̱ngo̱n wa a̱du̱wo̱ ko̱,
         kar kize ne: “Gotonogga, a̱gga̱yyu̱ niga kurubta naga o̱ro̱bi̱ya̱ cik meelek li̱ngli̱ngo̱nte̱
         cinna ko̱. 26Iziktu niga kar bo̱do̱k icinntu niga zoz ci a̱ti̱ye̱ Pa̱u̱lo̱ ol cik meelek tu̱ Ephesuskte
         lo̱o̱ce̱ ci Asia do̱o̱k. Azi enne ne, ta̱mu̱ta̱dde̱ne̱t cik adimana e̱e̱ti̱ ci diiri
         ko̱, iróng een ta̱mu̱ta̱dde̱ne̱t cik een de̱de̱. 27Anyak zin abarik zoz ci gerze a̱kku̱, iróng zin een li̱ngli̱ngo̱nte̱ cinna ko̱ do̱,
         abarik ki ce̱e̱z wa ta̱mu̱ta̱dde̱n wa a̱ddi̱ki̱re̱ een Artemis ko̱ bu̱k, iróng atin
         ol ngen edeconik ta̱mu̱ta̱dde̱n wa ala ol cik lo̱o̱c ci een Asia ki lo̱o̱co̱we̱ do̱o̱k
         ko̱, iróng atin ngen a̱gga̱ ta̱mu̱ta̱dde̱n cinna a̱ddi̱ki̱re̱ ko̱.”28Baling iziyyet ol zoz necu, utuburet nege nong oroot, kar zin kegerenyit kizeto ne,
         “A̱ddi̱ki̱re̱ ta̱mu̱ta̱dde̱n wa olli Ephesus een Artemis!” 29Ataman niko u̱la̱le̱ orogi. A̱gga̱mi̱t ol Gaius ki Aristarkas, wak bali orkora ki
         Pa̱u̱lo̱ Macedoniakte ke̱, kar ko̱o̱tte̱ nogo ngati a̱ddi̱ki̱re̱ uwahe ol zoz. 30Orong zin Pa̱u̱lo̱ ki̱tto̱ orgen ci ollu, imma nuyaha alam nonno. 31Imma ddi̱ki̱ryo̱wa̱ cik orog neci uggak wak een gonoggi Pa̱u̱lo̱ i̱tto̱nta̱ zoz, ilalttek
         nonno a̱nne̱k ne, ma i̱i̱zo̱ ngin neci.32A̱ma̱li̱ltte̱ ol o̱o̱tti̱: Awalwal ol uggak zoz imma, ovvo uggak zoz imma do̱. Iróng
         ol uggak cik meelek a̱gga̱ a̱vvu̱ nege ngin neci ku̱. 33Iyotit ol uggak cik een Ya̱u̱d e̱e̱t ci een zara Alizanduru kuk oowa. Ibilizan zin
         enne ol kijakte kar enne koobek nogo zoz. 34Baling a̱gga̱c nege een enne Ya̱u̱do̱c, egerenyit nege do̱o̱k sanya rama. Azi ne,
         “A̱ddi̱ki̱re̱ Artemis wa olli Ephesusi do̱!”35Imma bali vu̱rrta̱, i̱ti̱va̱n zin e̱e̱ti̱ ci gaalau zu̱we̱ kar kizek ne, “Niga ol
         cik Ephesusi, ma dim ol cik lo̱o̱c cu do̱o̱k iróng a̱gga̱ anyak orogi cinna ce̱e̱z
         ci ta̱mu̱ta̱dde̱n wa een Artemis a̱ddi̱ki̱re̱ ki ri̱ri̱to̱n cinne bali i̱i̱na̱ ta̱mu̱-kenga
         ke̱? 36Iróng zin wo̱ye̱ kadango gaganiko, abarik ijaktte, ma ogonnu zoz imma ataman. 37Anyakttau niga ol ne̱ko̱ ngintu, ngen zin kogorozit gi̱i̱ imma ce̱e̱zi̱nne̱ cik ta̱mu̱ta̱dde̱ne̱t
         ciggo̱k icima odom ta̱mu̱ta̱dde̱n cinna. 38Ming anyak Demetriusi ki ol wak a̱li̱ngli̱ng ki nonno zoz ki e̱e̱t imma, anyik kanyahak
         lo̱ki̱ko̱, ovvo ol etted zoz neci. 39Ming aavtte zo̱zo̱wa̱ uggak cik aburnnu niga nong oroot, anyik ol kidimanit baala.
         40Ming aave ki i̱yo̱ko̱ zo̱ze̱ necu ko̱, ovvo ol azi ne korongnya naga koyokta ol wazin
         cu. Iróng wo̱ye̱ naga kalit zoz necu, eci iróng naga ka̱gga̱ keng ci zozo.” 41Baling ozoz enne zoz necu, kar kizek ol ne, azantte.
         
            
               	Kuulo cik Lo̱rye̱nta̱k: E̱e̱ggi̱n bali nege anjilonya ki Ta̱mu̱ta̱dde̱n ta̱mu̱-kenga ngati alaan cinne̱ng
                     wa een Sitan ko̱ kar bali nege kutuburret Ta̱mu̱ta̱dde̱n kar zin Ta̱mu̱ta̱dde̱n kottok
                     nogo ta̱mu̱-kenga. Kar zin nege kizeto kuulo cik lo̱rye̱nta̱k cik atiza ol lo̱o̱ta̱
                     ngatu ko̱. IkebO̱no̱zzo̱k 12:7-9.

               	O̱ro̱bi̱ya̱ cik e̱e̱ggi̱n ziik: Een o̱ro̱bi̱ya̱c co̱de̱ ci een zi̱i̱t ci a̱li̱ngli̱nge̱ e̱e̱ti̱ i̱i̱te̱n co̱de̱.

Iyok Pa̱u̱lo̱ eci Macedonia ki Gi̱ri̱k1Ma baling ijaktte olli Ephesusi li̱i̱m, utu zin Pa̱u̱lo̱ nuyak, kar ki̱ti̱lo̱ nogo,
         kiza, kar kizek nogo ne, “Abunna kuwa anna.” Kar zin kuk lo̱o̱ce̱ ci Macedonia. 2Imma goola i̱lo̱t ol wak a̱tu̱we̱ o̱ro̱gjo̱we̱ ne̱k owoye enne ke̱ zee kuzuca lo̱o̱c
         ci een Gi̱ri̱k, 3ngin wa aave enne nyelowi i̱i̱yo̱. Orong bali enne keeron i̱bo̱wa̱ rok lo̱o̱c ci Syria,
         abarik zin Ya̱u̱di̱ uggak orong da̱ ku̱ru̱we̱t nonno, i̱mi̱re̱ zin enne go̱o̱le̱ ci
         Macedonia. 4Orkor enne ki Sopater ngerrti Pyrrhus o̱rge̱ ci een Berea, ki Aristarkas ki Secundus
         o̱rge̱ ci Te̱se̱lo̱ni̱ka̱, ki Gaius o̱rge̱ ci een Derbe, ki Ti̱mo̱te̱yo̱ bu̱k ki Tychicos
         ki Trophimos lo̱o̱ce̱ ci Asia. 5Ovvo ol ne̱ko̱ oowa ovvo e̱re̱ye̱t agita o̱rge̱ ci een Troas. 6Baling edeccai i̱i̱te̱ni̱ wa adahe ol Kwo̱o̱r wa Umunet wak iróng Amukcari, kar kotodda
         i̱bo̱ o̱rge̱ ci een Vilipi, kar bali i̱i̱nya̱ tu̱r kurumtowa ki nogo o̱rge̱ ci een
         Troas kar ka̱vvu̱ta̱ nginati i̱i̱nya̱ turgerem.Aruguz Pa̱u̱lo̱ Eutychus daiza7Imma i̱i̱te̱ne̱ wa een Dominika,+ ka̱vvu̱ta̱ naga do̱o̱k nga̱to̱de̱ kar kadakta umune wa ka̱a̱da̱nna̱ daiz bali Ye̱su̱
         ke̱. Uwak Pa̱u̱lo̱ zee kize ba̱a̱li̱n keng, eci bali orong kar koto nge̱rre̱ti̱n ci
         reng. 8Ma̱i̱je̱ ce̱e̱zi̱ wak ta̱dde̱na̱ ko̱, anyak urezwa cik meelek atukul ngin wanai kalutene
         naga ke̱. 9Baling ngen Pa̱u̱lo̱ uwak niko, anyak da̱ lo̱gu̱t imma ci een zara Eutychus adunge
         oroot lopildinge ci ce̱e̱zu̱. Imma vu̱rrta̱, u̱yu̱we̱ meer ta̱dde̱na̱ ce̱e̱ze̱ wa
         atadonik ce̱e̱zi̱ uggak i̱i̱yo̱ ko̱ ka̱da̱k. 10Uluce zin Pa̱u̱lo̱ uk lo̱o̱ta̱, kar zin katabonga nonno azzine. Kar kizek ol ne, “Ma
         o̱ngo̱o̱li̱nnu̱, aruge enne!” 11Kar zin ki̱mi̱rte̱ do̱o̱k otoddit oot ce̱e̱z ta̱dde̱na̱, kar kadait da̱i̱ne̱t wak
         aadane nege daiz bali Ye̱su̱ ke̱ nga̱to̱de̱. Ozozik bo̱do̱k Pa̱u̱lo̱ nogo ba̱a̱li̱n
         do̱o̱k kaala looci, kar zin kuk. 12O̱o̱tte̱ zin ol lo̱gu̱t wanai i̱i̱na̱ ke̱ ce̱e̱za̱ labak, atalit zin ol oroot eci
         enne uruga.Izza Pa̱u̱lo̱ ddi̱ki̱rze̱t ci Ephesusi13Ko̱o̱tta̱ naga oowa i̱bo̱wa̱ rok orog ci een zara Assos, nginti kovvo naga karumo
         ki Pa̱u̱lo̱, okko atin enne nginati zoone. 14Baling urubait enne agita Assos, ko̱o̱tta̱ zin naga ki nonno i̱bo̱wa̱ rok orog ci
         een zara Mitylene. 15Imma i̱i̱te̱n ci reng, ko̱o̱tta̱ i̱bo̱wa̱ rok lo̱o̱c ci aburuk maama een zara Kios.
         Ma bo̱do̱k i̱i̱te̱n co̱de̱ ke̱, ko̱o̱tta̱ lo̱o̱ce̱ ci aburuk maama dee een zara Samos,
         kar i̱i̱te̱ne̱ ci reng kuzuca orog ci een zara Miletus. 16Odola zin Pa̱u̱lo̱ kozoro orog ci Ephesusi kar abunna ming iróng okkoye i̱i̱nya̱ cik
         meelek lo̱o̱ce̱ ci Asia, eci enne orong kuk ataman rok Jerusalem, ming amuda enne
         gool, I̱i̱te̱ne̱ wa Pentakosi.17Baling arawa Pa̱u̱lo̱ orog ci een zara Miletus, i̱tto̱ne̱k enne waraga lo̱ddi̱ki̱re̱
         cik ke̱le̱ci̱a̱k o̱rge̱ ci Ephesusi. 18Baling i̱vi̱tta̱k nege nonno, iizek zin nogo ne: “A̱gga̱yyu̱ niga gool ci kabahe anna
         nginti bali kabak ki i̱ge̱t i̱i̱nya̱ do̱o̱k, i̱i̱te̱ne̱ wa een oo ka̱kku̱na̱k anna
         lo̱o̱c ci Asia. 19Ki̱li̱ngli̱nga̱ anna ngati Manyi ci iróng kodongi ele cinanni ki ti̱la̱lo̱ eberene,
         ming nu̱nu̱n ka̱ggi̱de̱ anna oroot zo̱ze̱ ci adawana olli Ya̱u̱do̱, 20ka̱du̱wa̱kku̱ng zoz ci een de̱de̱ odohize zu̱wa̱ ki bo̱do̱k ce̱e̱zi̱nne̱ ciggo̱k.
         21Ku̱du̱wa̱ha̱ olli Ya̱u̱do̱ ki Gi̱ri̱k kar kuturtak mu̱nye̱n cigge̱k Ta̱mu̱ta̱dde̱n
         kar bo̱do̱k ku̱tu̱we̱t Manyitinna Ye̱su̱.22“I̱yo̱ko̱ zin, a̱du̱wa̱ka̱ Vongizi ci A̱li̱le̱ abunna la̱du̱n ming kokko anna Jerusalema,
         ci iróng ka̱gga̱ gi̱i̱ ci i̱i̱na̱ka̱ atin nginati. 23Ka̱gga̱ anna eci a̱du̱wa̱ka̱ Vongizi ci A̱li̱le̱ o̱no̱zo̱we̱ o̱ro̱gjo̱we̱ cik kokkoye,
         azi ne, okko atin gi̱de̱ne̱t ki piryanzet i̱i̱na̱ka̱ annit lagama. 24Abarik zin anna iróng karik zinin zoz ci atin okko i̱i̱na̱k baiz cinanni, ming kedeca
         anna li̱ngli̱ngo̱n bali aanya Manyi Ye̱su̱ ke̱, kar kuwahek ol kaviyak cik abunna
         anyak deten ci Ta̱mu̱ta̱dde̱no̱.25“I̱yo̱ko̱, ka̱gga̱ anna iróng atin niga ngen acinnang udut, ommogje niga ol balik
         kuwaheke anna nogo ba̱a̱li̱ne̱t ci Ta̱mu̱ta̱dde̱no̱ ke̱. 26I̱yo̱ko̱ zin, ka̱du̱wa̱kku̱ng i̱ge̱t do̱o̱k, iróng bo̱do̱k bi̱ye̱ta̱ cik ollu adaka
         annit. 27Eci anna ku̱du̱wa̱u̱ng i̱ge̱t zoz do̱o̱k kaviyahe cik abunna Ta̱mu̱ta̱dde̱no̱. 28U̱zu̱tte̱ e̱le̱tti̱ ciggo̱k ki ol wak a̱a̱nyu̱ng Vongizi ci A̱li̱le̱, abunna ming
         aballu nogo. Izet tuwayok cik ke̱le̱ci̱a̱ ci Ta̱mu̱ta̱dde̱no̱, wak balik uuta Ye̱su̱
         bi̱ye̱te̱ ciginnek ke̱. 29Ka̱gga̱ anna niko ming kutungeung anna i̱ge̱t lo̱o̱c, anyak atin ol cik gerzek ogon
         kiwagon gu̱zu̱le̱ ovvo atin ottok ol cik ke̱le̱ci̱e̱ ci Ta̱mu̱ta̱dde̱no̱. 30Anyak atin ol orgene cunno̱ng cik ovvo uhu zoz wa een de̱de̱ kize volong, kar ku̱lu̱te̱t
         ol cik Ta̱mu̱ta̱dde̱no̱. 31U̱zu̱tte̱ zin e̱le̱tti̱ ciggo̱k, a̱a̱dda̱ zin e̱rki̱nya̱ balik een i̱i̱yo̱ ke̱, ngen
         anna kibiliz ti̱lo̱wi̱ne̱t i̱ge̱t ba̱a̱li̱n ki wazin ki ti̱la̱lo̱ eberene.32“I̱yo̱ko̱ zin karikku̱ng a̱zzi̱t ci Ta̱mu̱ta̱dde̱no̱ ki zoz ci deten cinne, eci eelanung
         atin kar aragizet niga bu̱k bunnat ki ol cik a̱li̱le̱ Ta̱mu̱ta̱dde̱no̱. 33Ngen anna katamatek ziik cik ataltali icima dhahab icima ru̱u̱ma̱ni̱ cik e̱e̱t imma.
         34A̱gga̱yyu̱ niga ju̱rru̱m ka̱li̱ngli̱ngo̱ni̱k anna ele cinanni ki gonogga azzine cigannik.
         35Imma kaale cik kogonni anna do̱o̱k, ki̱ye̱le̱u̱ng anna i̱ge̱t gool ci ka̱li̱ngli̱nge̱
         naga oroot kar keelta ol cik amati, ka̱a̱da̱ zoz ci a̱du̱wa̱kke̱t Manyi Ye̱su̱ enne
         ele, azi ne: ‘A̱ma̱yu̱we̱ e̱e̱ti̱ ci aanyik e̱e̱t gi̱i̱ kommog e̱e̱t ci a̱gga̱ma̱
         gi̱i̱ neci.’”36Baling edeca enne zoz necu, kar zin enne kakatek u̱zu̱ngtti̱ ki nogo do̱o̱k kar zin
         kalayo. 37U̱tu̱lu̱zzo̱ zin nege, kar zin kizzac Pa̱u̱lo̱. 38Gi̱i̱ zin ci aanyik nogo komozte oroot, zoz ci azi enne ne, iróng atin nege acin nonno
         udut. Kar zin ki̱nya̱ma̱nte̱k nonno gool kuluce kuk i̱bo̱wa̱.
         
            
               	I̱i̱te̱ne̱ wa een Dominika: Eci ngati olli Ya̱u̱do̱ akane i̱i̱nya̱ cik biranocak ngatinne̱ng i̱i̱te̱ne̱ ci een
                     oo kar kuṯurei i̱i̱te̱ne̱ ci een turgerem biranoca, nonno ci een I̱i̱te̱n wa Yu̱bze̱nto̱.
                     Kovvo naga Tenneti kikeb i̱i̱nya̱ cigga̱c biranocak do̱ ngati olli Ya̱u̱do̱. Kazi
                     naga ne I̱i̱te̱n wa Yu̱bze̱nto̱ ci een i̱i̱te̱n ci een torkonom kar i̱i̱te̱n ci annu
                     I̱i̱te̱n wa Yu̱bze̱nto̱ ko̱ kawu naga kize i̱i̱te̱n turgerem. Kawu naga bo̱do̱k i̱i̱te̱n
                     cinne̱ng oowu ko̱ kize Dominika icima I̱i̱te̱n ci Lawinto ming ka̱a̱da̱ naga i̱i̱te̱n
                     bali ingane Ye̱su̱ daiza.

Uk Pa̱u̱lo̱ Jerusalema1Ma baling kengertowa naga ki nogo mozinta, ko̱o̱tta̱ naga i̱bo̱wa̱ rok nyatapar ci
         a̱ddi̱ki̱re̱ kar ko̱o̱tta̱ ṯop ki lo̱o̱c ci aburuk maama een zara Cos. Imma i̱i̱te̱n
         ci reng, ko̱o̱tta̱ lo̱o̱ce̱ ci aburuk maama een zara Rhodes, kar bo̱do̱k nginati ko̱o̱tta̱
         ki lo̱o̱c ci aburuk maama een zara Patara. 2Kurubta i̱bo̱ ci okko lo̱o̱ce̱ ci Phoenicia, kar zin naga ko̱o̱tta̱ niko. 3Ma baling ize ojon nginti aburuk maama een Cyprus ko̱, kar ko̱o̱tta̱ o̱to̱ne̱ ci i̱do̱li̱yo̱
         rok lo̱o̱c ci een Syria. Kar kibiltta o̱rge̱ ci een Tyre, okko nginati i̱bo̱ a̱ti̱ye̱k
         i̱jjo̱ lo̱o̱c. 4Ma baling ku̱mu̱dda̱ nuyak nginati, ka̱vvu̱tta̱ ki nogo i̱i̱nya̱ turgerem. U̱du̱ktta̱k
         nege Pa̱u̱lo̱ Vongize ci A̱li̱le̱, a̱nne̱k ne, ma okko Jerusalema. 5Ma̱i̱je̱ baling edeccai i̱i̱nya̱ cik kaavtiya naga nginati ke̱, kutungteya naga orog
         lo̱o̱c. I̱nya̱ma̱nte̱t nuyaha ki ngaai ki dooli rok orog abanyca, kar nginati nyatapare
         ci a̱ddi̱ki̱re̱ ti̱ti̱ma̱ ka̱ka̱te̱ya̱ naga u̱zu̱ngtti̱ lo̱o̱c kar kalayya Ta̱mu̱ta̱dde̱n.
         6Ma baling kizayowa naga goola ki nogo, kotodda naga i̱bo̱, ma̱i̱je̱ nege i̱mi̱rrte̱
         oot olo.7Keerona naga o̱rge̱ ci Tyre kar kibiltta o̱rge̱ ci een Ptolemais, ngin wa kizaya naga
         gotonogget, kar zin ka̱vvu̱ta̱ ki nogo i̱i̱te̱n co̱de̱. 8Kitingazza i̱i̱te̱n ci reng, ko̱o̱tta̱ rok orog ci een Kesarea, kar ka̱vvu̱ta̱ ce̱e̱ze̱
         ci Vilipi wa uwahek ol zoz ci Ta̱mu̱ta̱dde̱no̱ ko̱, e̱e̱t co̱de̱ olle balik e̱e̱ggi̱n
         turgerem.+9Anyak enne dooli we̱c cik nga̱a̱ye̱k ngen ki̱tti̱kte̱, a̱du̱wa̱ nege arizet ci zoz
         ci Ta̱mu̱ta̱dde̱no̱.10Ma baling ka̱vvu̱tta̱ naga nginati i̱i̱nya̱ u̱gge̱, i̱ki̱ya̱ a̱ri̱to̱i̱ti̱ ci azi
         zara ne Agabas aluccai lo̱o̱ce̱ ci Ju̱de̱ya̱. 11Ma baling i̱ki̱ya̱ rok agita, idima nyakadingo ci Pa̱u̱lo̱ kar zin kecebe azzin ki
         zo̱o̱ ciginnek, kar zin kize ne, “Azi Vongizi ci A̱li̱le̱ ne, ‘Eceb atin Ya̱u̱di̱
         cik Jerusalemo manyi nyakadingo cu ki i̱yo̱ko̱, kar zin kaanycik ol wak iróng een
         Ya̱u̱d.’”12Ma baling kizikta naga zoz necu, kilalteya naga ki ol balik nginati ke̱ Pa̱u̱lo̱ gerze
         ming okko enne rok Jerusalem.13A̱nne̱kke̱t zin Pa̱u̱lo̱ agit ne, “Nyaa niga ming a̱lu̱yyu̱ egerzannu zinin cinanni
         ko̱? Iróng anna korongi kecebe niko, abarik korongi ka̱da̱k zo̱ze̱ ci Manyi Ye̱su̱
         Jerusalema.” 14Baling iróng enne ngen aziye zoz cinna̱ng, kutungteya naga nonno do̱, kar kizetta
         ne, “Manyi, anyik li̱ngli̱ngo̱n cunne ku̱tu̱gu̱we̱.”15Ma baling ke̱de̱cca̱ zoz necu, kitingazza ko̱o̱tta̱ Jerusalema. 16I̱nya̱ma̱nte̱t nuyaha uggak cik orog ci een Kesarea rok ce̱e̱z ci Mnason, nginti kaavtiya
         naga. Een enne e̱e̱t ci nginti aburuk maama een Cyprus kar bo̱do̱k kize nuyait co̱de̱
         nuyahe balik o̱o̱tti̱nu̱ ke̱.Arawa Pa̱u̱lo̱ Jerusalem17Baling ka̱ra̱yya̱ naga Jerusalem, a̱gga̱mta̱i̱t olli Ta̱mu̱ta̱dde̱no̱ ju̱rru̱m. 18Kar i̱i̱te̱n ci reng, ko̱o̱tta̱ naga uggak ki Pa̱u̱lo̱ kovvo kacinna Je̱mi̱s ki lo̱ddi̱ki̱re̱
         do̱o̱k. 19Izza zin Pa̱u̱lo̱ nogo do̱o̱k kar zin koobek nogo kaal cik ogonik Ta̱mu̱ta̱dde̱n ol
         cik iróng e̱e̱ggi̱n Ya̱u̱d li̱ngli̱ngo̱nte̱ ci u̱tu̱gu̱ Pa̱u̱lo̱.20Baling iziyyet nege zoz necu, innatit nege Ta̱mu̱ta̱dde̱n. Kar zin kizettek Pa̱u̱lo̱
         ne, “Gotonet acinni i̱nna̱, e̱e̱ggi̱n olli Ya̱u̱do̱ wak a̱tu̱ zoz ci Ye̱su̱ i̱bbo̱nge̱t
         cik meelek giir, annu zin nege lo̱ti̱nno̱k cik Musesi zi̱nze̱tti̱nne̱ cigge̱k do̱o̱k.
         21Iziyyet bali nege zoz ci azi ne, edemezi i̱nna̱ Ya̱u̱d wak abak ki ol wak e̱e̱ggi̱n
         i̱do̱ngi̱ kutuburret lo̱ti̱nno̱k wak Musesi, a̱nne̱k zin i̱nna̱ nogo ne, ma etteddu
         dooli wucic vi̱ca̱vi̱cce̱t, icima abak go̱o̱le̱ ci keer cinna̱ng. 22Kogon wo̱ye̱ naga nyaa? Eci nege iziyyet azi ne, i̱ki̱ya̱ i̱nna̱. 23I̱yo̱ko̱ zin, tu̱gu̱ gi̱i̱ ci ka̱du̱wa̱ki̱ naga ko̱. Anyak ol we̱c cik u̱tu̱gu̱zzo̱
         olom ngati Ta̱mu̱ta̱dde̱no̱.+24Dima ol ne̱ko̱, kar urumte ki nogo u̱tu̱gu̱z keer ci ogonnu e̱le̱tti̱ ki̱li̱le̱c kar
         i̱nna̱ ru̱k o̱ro̱bi̱ya̱ cik odote nege o̱o̱tti̱ cigge̱k. Kar ol do̱o̱k atin ka̱gga̱c
         i̱llo̱i̱ zoz ci een de̱de̱ obod ki i̱nne̱t zo̱ze̱ necu, abarik i̱nna̱ eliya abai ngati
         o̱ngo̱o̱li̱nne̱ lo̱ti̱nno̱k cik Musesi. 25Ma̱i̱je̱ ngati ol cik iróng e̱e̱ggi̱n Ya̱u̱d wak a̱tu̱we̱, keteherteya ba̱li̱ye̱ naga
         nogo kar iróng adak i̱di̱ng ci apahek ol ta̱mu̱ta̱dde̱ne̱t, ma auddu bi̱ye̱, ma adakku
         e̱le̱gi̱t ci adal ol kar bo̱do̱k ma e̱e̱ggi̱nnu̱ a̱li̱ya̱k.”26Imma i̱i̱te̱n ci reng, uwe Pa̱u̱lo̱ ol ne̱ke̱ kar nege kidimanit e̱le̱tti̱ kubunnta
         ki nogo nga̱to̱de̱. Kar zin enne kuk Ce̱e̱ze̱ wa Ta̱mu̱ta̱dde̱no̱ ku̱du̱wa̱k ol i̱i̱te̱n
         ci okko aṯurneke dimaninet e̱le̱tti̱ kar kapahozik ol ne̱ke̱ do̱o̱k wawaci e̱co̱de̱
         e̱co̱de̱.Ecebe Pa̱u̱lo̱27Baling ngen i̱i̱nya̱ cik e̱e̱ggi̱n turgerem kedeccai, kar zin Ya̱u̱di̱ uggak edenyca
         Pa̱u̱lo̱ Ce̱e̱ze̱ wa Ta̱mu̱ta̱dde̱no̱ lo̱o̱ce̱ ci Asia. U̱lu̱tta̱ koole ci a̱ppwe̱
         kar ka̱gga̱mi̱t nonno, 28egerenyit izeto ne, “Ol wak Israilo, eeletu agita! Een necu e̱e̱t ci edemez ol lo̱o̱co̱we̱
         do̱o̱k kutuburret ol cigga̱c lo̱ti̱nno̱k ki ngintu. Anyahak bo̱do̱k enne ol cik een
         Gi̱ri̱k re̱e̱nu̱n ci Ce̱e̱z wa Ta̱mu̱ta̱dde̱no̱ kar ku̱tu̱wu̱le̱t nginti a̱li̱le̱
         ko̱” 29Icinnet nege ba̱li̱ye̱ Trophimos ci orog ci een Ephesus orkor ki Pa̱u̱lo̱ orgato,
         i̱no̱n nege azi ne, Pa̱u̱lo̱ ci anyaha nonno re̱e̱nu̱n ci Ce̱e̱z wa Ta̱mu̱ta̱dde̱no̱.30A̱vi̱ra̱ ol do̱o̱k orgato go̱o̱lo̱we̱ do̱ do̱. Baling a̱gga̱mi̱t nege Pa̱u̱lo̱, u̱tu̱gu̱rta̱
         nonno Ce̱e̱ze̱ wa Ta̱mu̱ta̱dde̱no̱, ki aran ming anyuge ataman. 31Ma baling orong nege kar ku̱ru̱we̱t nonno ka̱da̱k, uzuca zoz ddi̱ki̱ryo̱i̱t wa a̱ddi̱ki̱re̱
         aciiru Romi,+ azi ne, akate jo̱o̱re̱ Jerusalema. 32Idima ddi̱ki̱ryo̱i̱ti̱ wa a̱ddi̱ki̱re̱, ddi̱ki̱ryyo̱k ki aciir u̱gge̱ kar kuluce koot
         ngati koole neci. Baling icinnet nege ddi̱ki̱ryo̱i̱t ki aciir ciginnek, iróng nege
         ngen a̱ru̱k Pa̱u̱lo̱.33I̱ki̱ya̱ ddi̱ki̱ryo̱i̱ti̱ wa a̱ddi̱ki̱re̱ eceb Pa̱u̱lo̱ kar zin enne ku̱du̱wa̱k ol
         kecebit nonno diditai cik e̱e̱ggi̱n rama. Kar zin enne ki̱jji̱no̱, een enne ngene,
         u̱tu̱gu̱ enne nyaa? 34Egerenyit koole do̱o̱k, egereny uggak zoz cinne̱ng, ovvo bo̱do̱k uggak ngatinne̱ng
         egereny zoz ci aave do̱, iróng zin ddi̱ki̱ryo̱i̱ti̱ wa a̱ddi̱ki̱re̱ ngen a̱gga̱ keng
         ci zoz ci een de̱de̱ eci ol awalwali, u̱du̱wa̱k zin aciir ko̱o̱tte̱ Pa̱u̱lo̱ ngati
         aavtte nege. 35Baling uzucca Pa̱u̱lo̱ lo̱ti̱ti̱nya̱, izeto ol moote oroot kar zin aciiri kodongit
         Pa̱u̱lo̱ niko. 36Imma koole bali ngen annu nonno ke̱, azi ne, “U̱ru̱we̱t nonno ka̱da̱k!”Ozozik zin Pa̱u̱lo̱ koole37Ma baling orong aciiri ko̱o̱tte̱ Pa̱u̱lo̱ ngati aavtte nege, i̱jji̱n zin enne ddi̱ki̱ryo̱i̱t
         wa a̱ddi̱ki̱re̱, a̱nne̱k ne, “Aanya ucca ku̱du̱wa̱i̱ zoz imma i̱nne̱ta̱?”O̱bo̱de̱k zin ddi̱ki̱ryo̱i̱ti̱ Pa̱u̱lo̱, a̱nne̱k ne, “Ozozi i̱nna̱ Gi̱ri̱k?” 38“Iróng i̱nna̱ e̱e̱ni̱ Masirenit bali akane jo̱o̱re̱, kar kaanyik ol cik e̱e̱ggi̱n
         i̱bbo̱nge̱t we̱c ki̱tto̱zo̱ balal e̱rki̱nya̱ balik ke̱?”39O̱bo̱de̱k Pa̱u̱lo̱ nonno, a̱nne̱k ne, “I̱llo̱i̱, ke̱e̱ni̱ anna Ya̱u̱do̱c o̱rge̱ ci
         Tarasis, orog ci riili lo̱o̱ce̱ ci Cilicia. Inya bai kozozek ol ke̱.”40Ma baling anyik ddi̱ki̱ryo̱i̱ti̱ wa a̱ddi̱ki̱re̱ nonno kozoz, ibil Pa̱u̱lo̱ abanyca,
         kar zin ki̱ti̱va̱n koole. Baling ijaktte nege do̱o̱k, ozozek zin enne nogo utuge ci
         Aramaik, a̱nne̱k ne:

1“Gotonogget ki be̱e̱ti̱ga̱ni̱k, izikttang annita, korongi koobekkung zoz cinanni ju̱rru̱m.”
         2Baling iziyyet nege nonno ming ozoz utuge cinne̱ng ci een Aramaik, ijaktte li̱i̱m.Ize zin Pa̱u̱lo̱ ne, 3“Ke̱e̱ni̱ anna Ya̱u̱do̱c, ka̱rri̱ta̱i̱ o̱rge̱ ci een Tarasis lo̱o̱ce̱ ci Cilicia,
         kar kedemeze o̱rge̱ cu. Edemeza bali Gamalieli annit oroot zo̱ze̱ ci lo̱ti̱nno̱k cik
         be̱e̱ti̱gga̱c, korongi bali anna bo̱do̱k ki̱li̱ngli̱ngo̱zi̱k Ta̱mu̱ta̱dde̱n zinine
         cinanni do̱o̱k ki i̱yo̱ko̱ niga ko̱. 4Ka̱gi̱di̱ bali anna ol wak annu Ye̱su̱ ka̱da̱i̱to̱, karik ngaai ki odot lagam kecebte,
         5a̱du̱wa̱kku̱ng wo̱ye̱ alaani ci a̱ddi̱ki̱re̱ wawaco ki lo̱ddi̱ki̱re̱ cik lo̱ki̱ko̱
         do̱o̱k zoz cinanni. Kuruba anna bu̱k waraganya cik kecebe ol ngatinne̱ng, kar kanyaha
         gotonogget o̱rge̱ ci een Damascus, kar anna keceb nogo kar kuwe lagama Jerusalema,
         kar atin kettedozik nogo lo̱ki̱ko̱.6“Imma bali wazin kenga ngati kiize anna ojon ki Damascus, ataman niko utukula tukuleci
         ci voori per ta̱mu̱-kenga annita. 7Ku̱yu̱we̱ anna kar zin kizik muluk ci a̱nne̱ka̱ ne, ‘Saul! Saul! Nyaa ming a̱gi̱dda̱
         i̱nna̱ annita ko̱?’8“Ki̱jji̱na̱ anna nonno, ‘I̱nne̱t ngene, ddi̱ki̱ryo̱i̱t?’“O̱bo̱de̱ka̱ enne azi ne, ‘Ke̱e̱ni̱ anna Ye̱su̱ wa Nazareth, wa a̱gi̱ddu̱ niga ko̱,’
         9Ma̱i̱je̱ ol balik korkorya ke̱, icinnet tukulec, abarik zin nege iróng a̱gga̱ keng
         ci zoz ci ozozika annit ko̱.10“Ki̱jji̱na̱ anna nonno dee, ‘Ku̱tu̱gu̱ wo̱ye̱ anna nyaa, Manyi?’“O̱bo̱de̱ka̱ Manyi azi ne, ‘Tinga je̱e̱na̱ bit ngati een Damascus. Ming uzuca, ka̱du̱wa̱ki̱
         atin kaal cik okko i̱nna̱ ogoni.’ 11A̱gu̱ru̱ta̱ ol balik orkora ke̱, rok Damascus, eci vooriten ci tukuleco, aanya annit
         kize ru̱be̱n.12“I̱ki̱ya̱ e̱e̱ti̱ ci een zara Ananiyas okko acinnan. Een enne e̱e̱t ci annu lo̱ti̱nno̱k,
         o̱ngo̱o̱le̱ olli Ya̱u̱di̱ wak abak nginati nonno do̱o̱k. 13I̱ki̱ya̱ enne ibil abanyce cinanni kar kize ne, ‘Gotona Saul, cine!’ Kar saa neci
         ele, kicine anna niko.14“Kar enne kize ne: ‘Atahalai bali Ta̱mu̱ta̱dde̱n wa ji̱ji̱ti̱gga̱c i̱nne̱ta̱ kar gga̱
         zoz cinne kar cin E̱e̱t wa O̱de̱ Abunna+ kar bo̱do̱k zik zoz utuge cinne. 15E̱e̱ni̱ atin i̱nna̱ bbacait ci ollu do̱o̱k gi̱i̱ye̱ ci icinnu kar bo̱do̱k zik ko̱.
         16Ere i̱yo̱ko̱ i̱nna̱ nyaa? Tinga je̱e̱na̱ gga̱m ba̱ti̱ti̱mo̱ kar Manyi kutunya mu̱nye̱n
         cigunnek, kar laa nonno.’17“Baling ki̱mi̱re̱ anna kuwa Jerusalema kar kalawo Ce̱e̱ze̱ wa Ta̱mu̱ta̱dde̱no̱, konoze
         anna 18kar kicina Manyi Ye̱su̱ ozozi. A̱nne̱ka̱ ne, ‘Tinga ataman tungek Jerusalem lo̱o̱c,
         eci atin nege iróng aziye zoz ci oobek i̱nna̱ nogo zoz ci obod ki annita.’19“Kobodek anna nonno, ‘Manyi, a̱gga̱ ol ciko zoz bali kokkoye anna Ce̱e̱zi̱nne̱ wak
         Lawinto kar keceb kar bo̱do̱k ku̱ru̱k ol wak a̱tu̱yi̱ i̱nne̱ta̱. 20Baling kokko anna kacinni bi̱ye̱ cik Stephen a̱ddu̱te̱, abarik bali anna katalne ming
         a̱ru̱k ol nonno ka̱da̱k kar bo̱do̱k ka̱gga̱me̱k nogo ru̱u̱ma̱ni̱ cigge̱k.21“Kar zin Manyi, kizeya ne, ‘Bito; ki̱tto̱ni̱ atin anna i̱nne̱t bit ngati reeni many
         ngati i̱do̱ngi̱nnu̱.’”Ize Pa̱u̱lo̱ e̱e̱t ci Romi22Aziye nege Pa̱u̱lo̱ zee ku̱du̱wa̱ enne zoz necu. Egerenyit zin nege oroot izeto ne,
         “Amadanit nonno ki̱zzi̱! Eci enne iróng agano ki ruget!”23Baling egerenyit nege ki nginti avicek ru̱u̱ma̱ni̱ cigge̱k ta̱dde̱n avicek bo̱do̱k
         tu̱du̱wa̱c ta̱mu̱-keng, 24u̱du̱wa̱k ddi̱ki̱ryo̱i̱ti̱ wa a̱ddi̱ki̱re̱ aciir ko̱o̱tte̱ Pa̱u̱lo̱ ngati aavtte nege
         gon ko̱. A̱du̱wa̱k nogo ki̱bi̱cce̱t nonno kar ki̱jji̱nne̱t nyaa ming egerenyek ol
         ne̱ko̱ nonno ko̱. 25Baling e̱ce̱bi̱t aciiri Pa̱u̱lo̱ kar orong ki̱bi̱cce̱t, izek Pa̱u̱lo̱ ddi̱ki̱ryo̱i̱t
         wa aciiru bali abile ke̱ ne, “Abunna dim ming a̱bi̱ccu̱ e̱e̱t ci Romi ngati ngen urubta
         ba̱ci̱ imma ci u̱tu̱gu̱ enne?”26Ma baling izik ddi̱ki̱ryo̱i̱ti̱ zoz necu, uk ngati ddi̱ki̱ryo̱i̱t wa a̱ddi̱ki̱re̱
         aciiru do̱o̱k kar zin kizek ne, “Okko i̱nna̱ ogoni nyaa ngati e̱e̱t ci Romi ko̱.”27Uk zin ddi̱ki̱ryo̱i̱ti̱ wa a̱ddi̱ki̱re̱ ngati Pa̱u̱lo̱ kar ki̱jji̱n nonno, a̱nne̱k
         ne, “Du̱wa̱ka̱ da̱, e̱e̱ni̱ i̱nna̱ e̱e̱t ci Romi?”O̱bo̱de̱k zin Pa̱u̱lo̱ nonno, a̱nne̱k ne, “I̱i̱ny.”28Iizek ddi̱ki̱ryo̱i̱ti̱ wa a̱ddi̱ki̱re̱ nonno ne, “Ka̱ru̱i̱ bali anna o̱ro̱bi̱ya̱ cik
         meelek kar kize e̱e̱t ci Romi.”O̱bo̱de̱k zin Pa̱u̱lo̱ nonno, “Ka̱ri̱ta̱i̱ anna ke̱e̱ni̱ e̱e̱t ci Romi.”29Ataman niko, utungtek zin ol balik orong ki̱jji̱nne̱t nonno ke̱ lo̱o̱c, iróng ngen
         a̱jji̱nne̱. O̱to̱ngo̱o̱le̱ zin ddi̱ki̱ryo̱i̱ti̱ wa a̱ddi̱ki̱re̱ ko̱ bu̱k lo̱o̱c baling
         umuda enne eceb da̱ enne Pa̱u̱lo̱, e̱e̱t ci Romi.Pa̱u̱lo̱ lo̱ki̱ka̱30I̱i̱te̱n ci reng, orong zin ddi̱ki̱ryo̱i̱ti̱ wa a̱ddi̱ki̱re̱ ka̱gga̱ ju̱rru̱m nyaa
         olli Ya̱u̱do̱ ming a̱gi̱d Pa̱u̱lo̱ ko̱, kar zin enne kooga nonno, kar bo̱do̱k kutu
         alaat cik olli wawaco ki olli lo̱ki̱ko̱ ku̱lu̱tte̱. Kar enne kanyaha Pa̱u̱lo̱ ki̱ki̱ya̱
         kibil ngu̱me̱ cinne̱ng.

1Egelem Pa̱u̱lo̱ ol wak lo̱ki̱ko̱ kar kize ne, “Gotonogga, ku̱tu̱gu̱ anna li̱ngli̱ngo̱n
         ci Ta̱mu̱ta̱dde̱no̱ zinine ci abunna rok wazin cu.” 2Okko zin zo̱ze̱ necu, u̱du̱wa̱k Ananiyasi alaani ci a̱ddi̱ki̱re̱ wawaco ol wak abile
         abanyce ci Pa̱u̱lo̱ kapannit nonno utug. 3Izek Pa̱u̱lo̱ nonno ne, “Edezi atin Ta̱mu̱ta̱dde̱n, ogoni i̱nna̱ ki ce̱e̱z ci a̱di̱le̱
         eci re̱e̱nu̱no̱ imma ecito a̱mu̱we̱! Aave i̱nna̱ ngatu kar tedeka annit lo̱ki̱ko̱
         go̱o̱le̱ ci lo̱ti̱nno̱u̱, abarik zin i̱nna̱ u̱du̱lu̱ lo̱ti̱nno̱k eci u̱du̱wa̱u̱ i̱nna̱
         ol kapanta annita.”4Ma̱i̱je̱ ol balik abile abanyce ci Pa̱u̱lo̱ ojonun ke̱ izeto ne, “Nyaa i̱nna̱ ming
         odomi alaan ci a̱ddi̱ki̱re̱ wawaco Ta̱mu̱ta̱dde̱no̱ ko̱?”5O̱bo̱de̱k Pa̱u̱lo̱ nogo izek ne, “Gotonogga, iróng anna ka̱gga̱ ming een e̱e̱ti̱ cu
         alaan ci a̱ddi̱ki̱re̱ wawaco; eci e̱he̱rye̱ azi ne: ‘Ma ozozi gerzet ngati ddi̱ki̱ryo̱i̱t
         ci abal ol cigunnek.’”-6A̱gga̱ Pa̱u̱lo̱ e̱e̱ggi̱n ol ciko uggak Saddocis, ovvo uggak e̱e̱ggi̱n Varacis, egerenyik
         olli lo̱ki̱ko̱, a̱nne̱k ne, “Gotonogga, ke̱e̱ni̱ anna Varacis, ngerrti Varacisoc.
         Kabili anna lo̱ki̱ka̱, eci karik anna zinin ngazi ci atin ingane ol wak a̱da̱i̱to̱.”
         7Baling u̱du̱wa̱ enne zoz necu, adangto Varacisi ki Saddocis, kengerto ol orgena. 8Azi Saddocis ne, a̱zze̱ ngazi to, kar bo̱do̱k kizeto ne, a̱zze̱ rok anjilonya icima
         vongizzok, ma̱i̱je̱ Varacisi azi ne, aavtte kaala ne̱ko̱ do̱o̱k to.9A̱vvu̱ zoz ci aburne ol nong oroot to, kar de̱me̱zzo̱wa̱ wak lo̱ti̱nno̱u̱ uggak wak
         een Varacis, ibilet je̱e̱na̱ kar zin kadangto oroot, azi nege ne, “I̱llo̱i̱ gi̱i̱
         ci gerze kamudanna ngati e̱e̱t cu. Nyaa ming ozozik vongizi icima anjilo nonno ko̱?”
         10Adangto ol oroot ko̱to̱ngo̱o̱le̱ ddi̱ki̱ryo̱i̱ti̱ wa a̱ddi̱ki̱re̱ aciiru, i̱no̱n enne
         azi ne a̱ru̱k atidic ol Pa̱u̱lo̱ ka̱da̱k. U̱du̱wa̱k zin aciir koot kanyakta nonno
         nginati i̱ba̱ti̱ne̱ kar kanyaktak ngin wa aavtte nege.11Imma bali ba̱a̱li̱n ci reng, ibil Manyi abanyce ci Pa̱u̱lo̱ kar kize ne, “Anyik zinin
         cunne kokkom! Ki i̱yo̱ko̱ baling iize i̱nna̱ bbacait Jerusalema ke̱, abunna zin la̱du̱n
         ming e̱e̱ni̱ bbacait Roma.”Orong ol kumunyet Pa̱u̱lo̱12Kar nge̱rre̱ti̱n ci reng, u̱lu̱tte̱ Ya̱u̱di̱ uggak kar zin kuwait ku̱tu̱gu̱zzo̱ olom
         ci azi nege ne, iróng arrak adakce icima aud maam zee ku̱ru̱we̱t Pa̱u̱lo̱ ka̱da̱k.
         13Ommog ol cik orong ku̱ru̱we̱t Pa̱u̱lo̱ ko̱ moten we̱c. 14Oot nege ngati alaat cik olli wawaco ki lo̱ddi̱ki̱re̱ kar kizek nogo ne, “Ku̱tu̱gu̱zza̱
         naga olom ci iróng kadaina zee ku̱ru̱kta̱ Pa̱u̱lo̱ ka̱da̱k. 15I̱yo̱ko̱ zin, niga ki olli lo̱ki̱ko̱, alabta ddi̱ki̱ryo̱i̱t wa a̱ddi̱ki̱re̱ kar kanyaha
         Pa̱u̱lo̱, izektek nonno ne, korongnya naga ki̱jji̱nta̱ zoz cinne ju̱rru̱m. Kereya
         naga nonno goola kar ku̱ru̱kta̱ ka̱da̱k ming ngen ku̱zu̱cca̱ ngintu.”16Baling izik ngerrti ngooni Pa̱u̱lo̱ zoz necu, uk ngati aavtte aciiri ko̱ kar ku̱du̱wa̱k
         Pa̱u̱lo̱ zoz necu.17Utu zin Pa̱u̱lo̱ ddi̱ki̱ryo̱i̱t co̱de̱ ci aciiru kar kizek ne, “Bite lo̱gu̱t cu ngati
         ddi̱ki̱ryo̱i̱t wa a̱ddi̱ki̱re̱ ko̱, anyak zoz ci orong enne ku̱du̱wa̱k nonno.” 18Uwe zin enne nonno rok ddi̱ki̱ryo̱i̱t wa a̱ddi̱ki̱re̱.Kar zin ddi̱ki̱ryo̱i̱ti̱ kizek nonno ne, “I̱tto̱na̱na̱ Pa̱u̱lo̱ wa e̱ce̱bje̱ ko̱,
         a̱jji̱nna̱ bo̱do̱k annita kar kanyaha lo̱gu̱t cu rok i̱nne̱ta̱ eci enne anyak zoz
         ci okko a̱du̱wa̱ki̱ i̱nne̱ta̱.”19A̱gga̱m ddi̱ki̱ryo̱i̱ti̱ wa a̱ddi̱ki̱re̱ a̱zzi̱t ci lo̱gu̱t neci kar kuwe abanyca
         kar ki̱jji̱n nonno a̱nne̱k ne, “Nyaa ci orongi i̱nna̱ du̱wa̱ka̱ ko̱?”20Ize zin enne ne: “Elemtta olli Ya̱u̱do̱ kar ki̱jji̱nti̱n kar nyaha Pa̱u̱lo̱ lo̱ki̱ko̱
         loza, eci nege a̱ru̱k talaben, azi ne korongnya ka̱gga̱yya̱ zoz ci Pa̱u̱lo̱ ju̱rru̱m.
         21Ma edeconik ngati anyike nogo Pa̱u̱lo̱, eci anyak ol cik meelek giir aavtte goola
         orong ku̱ru̱we̱t nonno. Ogon bali nege olom ci i̱ya̱ye̱ iróng aud rok maam zee ku̱ru̱we̱t
         nege Pa̱u̱lo̱ ka̱da̱k. A̱vvu̱to̱ abarik nege goola, ngen ere i̱nne̱t oogak nogo Pa̱u̱lo̱.”22Aanyik zin ddi̱ki̱ryo̱i̱ti̱ wa a̱ddi̱ki̱re̱ lo̱gu̱t neci kuk kar ki̱ti̱lo̱ nonno,
         “Ma zin a̱du̱wa̱k e̱e̱t imma, azi ne, u̱du̱wa̱ i̱nna̱ annit zoz necu.”U̱lu̱gte̱ ol Pa̱u̱lo̱ rok orog ci Kesarea23Utu zin ddi̱ki̱ryo̱i̱ti̱ wa a̱ddi̱ki̱re̱ ko̱ ddi̱ki̱ryyo̱k ciginnek rama kar ku̱du̱wa̱k
         nogo, a̱nne̱k ne, “Idimtta aciir cik een obet rama, aciir cik ottod vartange moten
         turgerem ki aciir cik illanyau obet rama koot o̱rge̱ ci een Kesarea ming ize saa torkoc
         atidic ba̱a̱l. 24O̱o̱tte̱ vartange kar Pa̱u̱lo̱ kotod zee kuzuca Ve̱li̱ce̱ ddi̱ki̱ryo̱i̱t ci gaalau
         labak.”25Eher enne waraga ci ogon ke̱te̱:26Eher Claudius Lysias,Keherik ddi̱ki̱ryo̱i̱t, Ve̱li̱ce̱ ddi̱ki̱ryo̱i̱t ci gaalau:Zawinet.27A̱gga̱mi̱t ba̱li̱ye̱ ol wak Ya̱u̱di̱ e̱e̱t necu, orong abarik ku̱ru̱we̱t nonno ka̱da̱k,
         ki̱ki̱ya̱ zin anna ki aciir cigannik kokko keela nonno, eci anna kamuda een enne e̱e̱t
         ci Romi. 28Korongi anna ka̱gga̱ nyaa ming aburnek nege nonno nong, kar zin anna kanyahak nonno
         lo̱ki̱ko̱ cinne̱ng. 29Kumuda zin abure nege nong zo̱ze̱ ci obod ki lo̱ti̱nno̱k cigge̱k, imma zin zo̱ze̱
         necu, kacinni i̱llo̱i̱ ba̱ci̱ imma kar anna kettedik nonno daiz icima karike lagam.
         30Ma baling kiziya anna zoz ci adawane ol nonno orong ku̱ru̱we̱t ka̱da̱k, ki̱tto̱na̱i̱
         zin anna i̱nne̱t nonno lak co̱de̱ niko. Ku̱du̱wa̱ha̱ bo̱do̱k anna ol balik abure nong
         ngatinne ke̱ kar kanyaktai i̱nne̱t zoz cinne̱ng.31U̱tu̱gu̱zzo̱ zin aciiri zoz bali a̱du̱wa̱k ddi̱ki̱ryo̱i̱ti̱ nogo ke̱, o̱o̱tte̱ zin
         Pa̱u̱lo̱ bali ba̱a̱l rok orog ci een zara Antipatris. 32Kar nge̱rre̱ti̱n ci reng, o̱bo̱dda̱ aciiri wak balik owo zoone ke̱ rok nginti aavtte
         nege, i̱nya̱ma̱ni̱t ol wak ottod vartange ke̱ Pa̱u̱lo̱. 33Baling u̱zu̱cca̱ nege Kesarea, aanycik zin waraga ddi̱ki̱ryo̱i̱t ci gaalau kar bo̱do̱k
         kaanycik nonno Pa̱u̱lo̱. 34Ikeb zin enne waraga kar ki̱jji̱nno̱ aave da̱ enne lo̱o̱ce̱ jang. Eci enne uruba,
         aave da̱ Pa̱u̱lo̱ lo̱o̱ce̱ ci een Cilicia, 35kar kizek nonno ne, “A̱vvu̱ i̱nna̱, koobi atin anna zoz cunne ming u̱zu̱cca̱ ol balik
         abili i̱nne̱t ke̱ ngintu.” Kar zin enne ku̱du̱wa̱k ol wak ebekce ko̱ ku̱zu̱tte̱ Pa̱u̱lo̱
         ce̱e̱ze̱ ci a̱ddi̱ki̱re̱ alaan He̱ro̱d ko̱ ju̱rru̱m.

Lo̱ki̱ko̱ ci Pa̱u̱lo̱ ngati Ve̱li̱ce̱1Baling edeccai i̱i̱nya̱ cik een tu̱r, uluce alaani ci a̱ddi̱ki̱re̱ wawaco een Ananiyas
         ki lo̱ddi̱ki̱re̱ u̱gge̱ ki e̱e̱t wa lo̱ti̱nno̱u̱ een Tertulias oot o̱rge̱ ci een Kesarea,
         ovvo a̱du̱wa̱k ddi̱ki̱ryo̱i̱t ci gaalau zoz ci gerze u̱tu̱gu̱ Pa̱u̱lo̱. 2Utuwet ol Pa̱u̱lo̱ ki̱ki̱ya̱ lo̱ki̱ko̱ ecito, akate Tertuliasi ooba no̱ngi̱tto̱n ngu̱me̱
         ci Ve̱li̱ce̱: “Kabakta naga bali alaanzete cunne labak necu do̱o̱k, anyaha genyizi
         cunne bunnat lo̱o̱c cu. 3A̱ddi̱ki̱ri̱ i̱nna̱ oroot, Ve̱li̱ce̱, ka̱du̱wa̱nna̱ naga zoz cu ngati kaanyi i̱nne̱ta̱
         zany oroot, lo̱o̱co̱we̱ ki go̱o̱lo̱we̱ do̱o̱k. 4Ma̱i̱je̱ gerza ming kaanyi i̱nne̱t wu̱ce̱z ci zinino, korongi zin anna abunna ming
         aziknet arrak do̱yo̱i̱t.5“Kurubta naga e̱e̱t cu, een e̱e̱ti̱ cu e̱e̱t ci a̱vi̱r oo, arumuz Ya̱u̱d lo̱o̱co̱we̱
         do̱o̱k. Een enne ddi̱ki̱ryo̱i̱t ci koole imma ci annu Ye̱su̱ wa Nazarethi 6orong ba̱li̱ye̱ enne ku̱tu̱l Ce̱e̱z wa Ta̱mu̱ta̱dde̱no̱; kar zin naga ka̱gga̱mta̱
         nonno. 7I̱ki̱ya̱ zin ddi̱ki̱ryo̱i̱ti̱ wa a̱ddi̱ki̱re̱ aciiru een zara Lysias a̱gga̱ma̱i̱t
         nonno ngatinna̱ng i̱ba̱ti̱ne̱. 8Ji̱n da̱ i̱nna̱ nonno eliya, okko i̱nna̱ aruba zoz cinne gerze kanyahana naga ko̱
         ming een de̱de̱.”9Elemtta Ya̱u̱di̱ do̱o̱k, azi ne, een zo̱zo̱wa̱ ne̱ko̱ do̱o̱k de̱de̱.10Baling u̱du̱wa̱k ddi̱ki̱ryo̱i̱ti̱ ci gaalau Pa̱u̱lo̱ kozoz, ize zin Pa̱u̱lo̱ ne, “Ka̱gga̱yi̱
         uuwe e̱rki̱nya̱ cik meelek ming e̱e̱ni̱ i̱nna̱ e̱e̱t ci ettedi no̱ngi̱tto̱n cik lo̱o̱c
         cu; i̱yo̱ko̱ zin katalne anna oroot kar ku̱du̱wa̱i̱ i̱nne̱t zoz cinanni. 11Kar i̱nna̱ muda zoz cinanni ju̱rru̱m, ngen kuwe i̱i̱nya̱ cik e̱e̱ggi̱n omoto ki rama
         ngati bali kokko anna ka̱di̱ngdi̱nga̱ni̱ Ta̱mu̱ta̱dde̱n Jerusalema. 12Ngen Ya̱u̱di̱ ku̱mu̱dda̱ ming kadangona ki e̱e̱t imma Ce̱e̱ze̱ wa Ta̱mu̱ta̱dde̱no̱
         icima kanyik ol koyokto Ce̱e̱zi̱nne̱ wak Lawinto, icima ucca orgato Jerusalema. 13Iróng wo̱ye̱ nege i̱ye̱le̱ki̱ zoz ci gerze ku̱tu̱gu̱ anna. 14Abarik zin, kelemna ngati kala Ta̱mu̱ta̱dde̱n wa ji̱ji̱ti̱gga̱c kize nuyait ci kanu
         gool ci Manyi Ye̱su̱, ci i̱yo̱ko̱ azi nege ne kanu anna gool ci gerze. Ka̱tu̱ anna
         do̱o̱k kaal wak orkor ki Lo̱ti̱nno̱k ki wak a̱ri̱tto̱u̱, 15karik anna zinin cinanni Ta̱mu̱ta̱dde̱n ki i̱yo̱ko̱ ol ciko, zoz wa azi ne, ingazi
         atin ol do̱o̱k wak abunna ki wak gerzek daiza. 16Kar zin zo̱ze̱ necu odohize korongi kanyik zinin cinanni kubunna ngu̱me̱ ci Ta̱mu̱ta̱dde̱no̱
         ki bo̱do̱k ngati ol cik diirik.17“Baling ka̱vvu̱ e̱rki̱nya̱ cik meelek oroot reena, ka̱ku̱nni̱ zin anna Jerusalem,
         kar ki̱ki̱ya̱ kanyahak ol cigannik amati muci kar kapahek wawac Ta̱mu̱ta̱dde̱n. 18Baling arubana nege annit re̱e̱ne̱ ci Ce̱e̱z wa Ta̱mu̱ta̱dde̱no̱, kanyiya bali anna
         ele cinanni ki̱li̱li̱. I̱llo̱i̱ bali koole ci kaavtiya ki annita icima kadangona ki
         e̱e̱t imma. 19Anyak bali Ya̱u̱d u̱gge̱ lo̱o̱ce̱ ci Asia, abunna abarik ming a̱vvu̱ nege e̱le̱tti̱ne̱
         kar ki̱vi̱ta̱ ku̱du̱kta̱ ming ku̱tu̱gu̱ anna gi̱i̱ ci gerze. 20Icima anyik ol cik aavtte ngatu ko̱ ku̱du̱kta̱ ba̱ci̱ cinanni i̱i̱te̱ne̱ bali kabile
         anna lo̱ki̱ka̱ ke̱ 21a̱du̱wa̱ wo̱ye̱ nege gi̱i̱ co̱de̱ ko̱, kawalwala bali anna ngu̱me̱ cinne̱ng lo̱ki̱ka̱,
         ka̱nne̱k nogo ne, ‘Kabili lo̱ki̱ka̱ zo̱ze̱ ci ol cik a̱da̱i̱ ovvo atin ingazi daiza.’”22Kar zin Ve̱li̱ce̱, wa a̱gga̱ gool ci Manyi Ye̱su̱ ju̱rru̱m, ibiliz ro̱ni̱. Kar enne
         kizek ol ne, “Ming i̱ki̱ya̱ ddi̱ki̱ryo̱i̱ti̱ wa a̱ddi̱ki̱re̱ aciiru een Lysias, kokko
         atin anna kettedi zoz cunno̱ng.” 23Kar zin enne ku̱du̱wa̱k ddi̱ki̱ryo̱i̱t wa aciiru kebek Pa̱u̱lo̱ kar kaanyik nonno
         koto labak kar bo̱do̱k kanyik gonoggi kanyaktak gi̱i̱ ci ette orong enne.24Baling e̱de̱cca̱ i̱i̱nya̱ u̱gge̱, i̱vi̱ta̱ Ve̱li̱ce̱ ki ngaa cinne een zara Drusilla,
         een enne Ya̱u̱do̱c. I̱tto̱n ol koot kanyakta Pa̱u̱lo̱ ki̱ki̱ya̱ kuwahek nogo zoz ci
         obod ki tu̱we̱ne̱t ngati Ye̱su̱ Ki̱ri̱sto̱. 25Ma baling ozoz Pa̱u̱lo̱ zoz ci obod ki bunnat, ki zoz ci anyahe ol urutoit baiza,
         ki lo̱ki̱ko̱ ci atin a̱kku̱, o̱to̱ngo̱o̱le̱ zin Ve̱li̱ce̱ lo̱o̱c kar zin kize ne,
         “Ke̱le̱zo̱wa̱ anna ki zoz cunne i̱yo̱ko̱! Okko wo̱ye̱ i̱nna̱ labak. Ming karuba anna
         i̱i̱te̱n, kawuyi wo̱ye̱ atin anna i̱nne̱t dee.” 26Abarik da̱ Ve̱li̱ce̱ arik zinin, azi ne, aanya atidic Pa̱u̱lo̱ o̱ro̱bi̱ya̱ kar enne
         kooga nonno, awu enne Pa̱u̱lo̱ odohize kar kozozit ki nonno.27Ma baling edeccai e̱rki̱to̱wa̱ cik e̱e̱ggi̱n rama, aragiz ddi̱ki̱ryo̱i̱ti̱ ci gaalau
         imma lo̱o̱c, ci een zara Porcius Vestus, eci bali Ve̱li̱ce̱ orong Ya̱u̱d katalit nonno,
         utungek zin enne Pa̱u̱lo̱ kecebe lagama.

Lo̱ki̱ko̱ ci Pa̱u̱lo̱ ngu̱me̱ ci Vestusi1Baling a̱vvu̱ enne i̱i̱nya̱ i̱i̱yo̱ alaanzete cinne, uk Vestusi o̱rge̱ ci een Kesarea
         rok Jerusalem, 2ngin wa ovvoye alaata cik olli wawaco ki lo̱ddi̱ki̱re̱ cik Ya̱u̱do̱ ovvo oobek nonno
         zoz ci ovolonge nege Pa̱u̱lo̱. 3U̱du̱kta̱k nege Vestus kar kanyahak nogo Pa̱u̱lo̱ ataman Jerusalema, eci nege orong
         kar ku̱ru̱we̱t Pa̱u̱lo̱ goola ka̱da̱k. 4O̱bo̱de̱k Vestusi nogo, a̱nne̱k ne, “E̱ce̱bje̱ Pa̱u̱lo̱ Kesareakte, kokko anna ele
         nginati, i̱i̱nya̱ ne̱ko̱. 5Anycik ddi̱ki̱ryyo̱k u̱gge̱ cuggo̱k ko̱o̱tta̱ ki annita kar ku̱du̱kta̱ ba̱ci̱ cinne
         nginati, ming u̱tu̱gu̱ enne gi̱i̱ imma ci gerze.”6Ma baling edeca enne i̱i̱nya̱ tu̱rge̱ icima omoto ki nogo, uluce uk Kesareakte, kar
         nge̱rre̱ti̱n ci reng, uk lo̱ki̱ka̱ kar ku̱du̱wa̱k ol kanyakta Pa̱u̱lo̱. 7Baling i̱ki̱ya̱ Pa̱u̱lo̱, ibilet Ya̱u̱di̱ balik a̱vvu̱ Jerusalema ke̱ uburuwet nonno,
         a̱du̱wa̱ no̱ngi̱tto̱n cik gerzek oroot obod ki Pa̱u̱lo̱, ci iróng nege bu̱k anyak
         rok bbacak.8U̱du̱wa̱ zin Pa̱u̱lo̱ zoz cinne, azi ne, “Ngen anna ku̱du̱l lo̱ti̱nno̱k cik olli Ya̱u̱do̱
         icima kadanga zoz ci obod ki Ce̱e̱z wa Ta̱mu̱ta̱dde̱no̱ icima alaan ci a̱ddi̱ki̱re̱
         Romi.” 9Orong alaani Vestusi olli Ya̱u̱do̱ kar kirezit nonno, i̱jji̱n Pa̱u̱lo̱, a̱nne̱k ne,
         “Elemna i̱nna̱ kar bit Jerusalema kar anna kuk ketted zoz cunne ko̱ nginati?”10O̱bo̱de̱k Pa̱u̱lo̱ nonno, a̱nne̱k ne, “Kabili anna lo̱ki̱ko̱ ci alaan ci a̱ddi̱ki̱re̱
         Romi, nginti kar ol kapakteya ba̱ci̱. Ngen anna ku̱tu̱gu̱we̱k olli Ya̱u̱di̱ gi̱i̱
         imma ci gerze, a̱gga̱ i̱nna̱ bu̱k eliya ju̱rru̱m. 11Ming da̱ kabaca zoz imma, abarik zin iróng wo̱ye̱ ko̱ngo̱o̱le̱ daiz. Ma̱i̱je̱ ming
         een zoz ci anyaha ol cik e̱e̱ggi̱n Ya̱u̱d ko̱ volong, i̱llo̱i̱ e̱e̱t imma ci wo̱ye̱
         okkoyya annit ngatinne̱ng. Kalayi i̱nne̱t to̱nna̱ annit kuk rok alaan ci a̱ddi̱ki̱re̱
         Romi!”12Baling edeca Vestusi ki ol ciginnek zoz, kar zin kize ne: “I̱jji̱nu̱ i̱nna̱ orongi
         bit ngati alaan ci a̱ddi̱ki̱re̱ Romi. Okko atin i̱nna̱ rok nonno!”Oobek Vestusi alaan Agirippa zoz ci Pa̱u̱lo̱13Ma bali i̱i̱nya̱ u̱gge̱ vu̱rrta̱, i̱ki̱ya̱ alaani Agirippa ki Bernice,+ a̱vvu̱na̱k Kesarea, ovvo izza Vestus. 14Baling ovvo nege anyak i̱i̱nya̱ cik meelek nginati, ozoz zin Vestusi zoz ci Pa̱u̱lo̱
         ki alaan. Azi enne ne, “Anyak e̱e̱t imma ngatu ci ungnek ddi̱ki̱ryo̱i̱ti̱ ci gaalau
         een Ve̱li̱ce̱ ko̱ lagam. 15Baling kokko anna Jerusalema, anyaktta alaata cik olli wawaco ki lo̱ddi̱ki̱re̱ cik
         Ya̱u̱do̱ zoz ci abaci e̱e̱ti̱ neci kar kizeto ne, anyik annit ketted lo̱ki̱ko̱ ci
         e̱e̱t necu gerzet.16“Ka̱du̱wa̱k anna nogo a̱nne̱k ne, iróng gon keere ci olli Romi etted lo̱ki̱ko̱ ci
         e̱e̱to̱ ming ngen enne kozoz zoz cinne ngati aavtte ol balik eceb nonno ke̱, kar abunna
         enne anyak gool ci ozoze bu̱k. 17Baling i̱vi̱ta̱ nege annit ngatu ngen zin ka̱vvu̱ oroot abarik ku̱du̱wa̱ha̱ aciir
         kanyakta nonno ngintu. 18Baling itingazzo ol balik ovvoye nonno lo̱ki̱ka̱ ke̱, iróng zin nege a̱du̱wa̱ ba̱ci̱
         imma, kere bali anna nogo ku̱du̱kta̱. 19Abarik da̱ nege anyak zoz ci adangone ki nonno zo̱ze̱ ci obod ki tu̱we̱ne̱t cinne̱ng
         ki bo̱do̱k e̱e̱t ci da̱ a̱da̱k een zara Ye̱su̱ ci azi Pa̱u̱lo̱ ne ngen aruge. 20A̱ma̱li̱le̱ zin oo cinanne kar anna iróng ka̱gga̱ kar ku̱cu̱b zoz ci ogon ki i̱yo̱ko̱
         necu ko̱. Ki̱jji̱na̱ zin anna Pa̱u̱lo̱ ming elemna kuk rok Jerusalem kar kuk kibil
         lo̱ki̱ko̱ nginati. 21Abarik zin Pa̱u̱lo̱ a̱jji̱nna̱, azi ne, kaanyik anna nonno ka̱vvu̱ lagama zee kozozik
         enne alaan ci a̱ddi̱ki̱re̱ Romi zoz cinne. Kar zin anna ku̱du̱wa̱k aciir kebeit nonno
         zee ki̱ki̱ya̱ atin ki̱tto̱n nonno kuk ngati alaan ci a̱ddi̱ki̱re̱.”22Iizek zin Agirippa Vestus ne, “Korongi kizik e̱e̱t neci anna eliya.”O̱bo̱de̱k Vestusi nonno a̱nne̱k ne, “Okko i̱nna̱ aziyi nonno loza.”Anyakttak ol Pa̱u̱lo̱ alaan Agirippa23Okko i̱i̱te̱n ci reng, i̱vi̱ta̱ Agirippa ki Bernice ki koole ci a̱ppwe̱ kar ki̱tto̱zzo̱
         lo̱ki̱ko̱ ki ddi̱ki̱ryyo̱k wak aciiru ki wak o̱rgu̱ ko̱. Kar zin Vestusi ku̱du̱wa̱k
         aciir kanyakta Pa̱u̱lo̱. 24Ozoz zin Vestusi ize ne, “Alaan Agirippa ki ol cik aavtte ngatu ko̱ do̱o̱k, icinntu
         e̱e̱t cu! I̱vi̱ta̱ zu̱we̱ cik Ya̱u̱do̱ do̱o̱k Jerusalema a̱vvu̱na̱k Kesarea zo̱ze̱
         cinne, egereny nege azi ne, anyik nonno ku̱ru̱we̱ ka̱da̱k. 25Abarik zin i̱llo̱i̱ gi̱i̱ ci gerze karuba ogon e̱e̱ti̱ cu, kar wo̱ye̱ enne ku̱ru̱we̱
         ka̱da̱k. Ma baling i̱jji̱nna̱ enne annita azi ne, korongi zoz cinanni kozoz alaani
         ci a̱ddi̱ki̱re̱ Romi, kodola zin anna kar ki̱tto̱na̱ nonno kuk Romakte. 26A̱zze̱ zin zoz ci kar anna keteherek alaan wa a̱ddi̱ki̱re̱ Romi. I̱yo̱ko̱ zin, kanyahakung
         anna la̱du̱n nonno i̱ge̱ta̱, ommogje i̱nne̱t alaan Agirippa, kar ming edeca i̱nna̱
         ji̱ne̱ne̱t nonno, kar wo̱ye̱ anna keteher zoz ci obod ki nonno. 27Abarik zin anna ki̱no̱ni̱ iróng abunna kar ki̱tto̱n e̱e̱t ci e̱ce̱bje̱ ngati i̱llo̱i̱
         rok zoz imma ci abaci enne.”
         
            
               	Bernice: Een enne ngooni alaan Agirippa.

U̱du̱wa̱k Pa̱u̱lo̱ zoz cinne alaan Agirippa1Iizek zin Agirippa Pa̱u̱lo̱ ne, “Kaanyi zoz zoz cunne eliya.” Odong Pa̱u̱lo̱ a̱zzi̱t
         kar zin enne ku̱du̱wa̱ zoz cinne: 2“Alaan Agirippa, katalne anna oroot ngati kabili ngu̱me̱ cunne wazin cu ki i̱yo̱ko̱
         kokko anna ka̱du̱wa̱ nyaa olli Ya̱u̱do̱ ming ecebja annita ko̱, 3eci i̱nna̱ a̱gga̱ keerani cik Ya̱u̱do̱ ki go̱o̱llo̱k cik engere nege e̱le̱tti̱. I̱yo̱ko̱
         zin, kalayi ziya annit ju̱rru̱m.4“A̱gga̱ olli Ya̱u̱do̱ do̱o̱k baiz cinanni baling ngen ke̱e̱ni̱ anna idica ke̱, akane
         baizi cinanni o̱rge̱ cinanni ele kar bo̱do̱k Jerusalema. 5A̱gga̱ya̱ nege annit ba̱li̱ye̱ la̱du̱n, a̱du̱wa̱ ucca nege bu̱k zoz cinanni ming orong
         nege kozozit zoz ci een de̱de̱, go̱o̱le̱ wa kazunne anna lo̱ti̱nno̱k wak Varaciso
         oroot. 6Imma zin i̱yo̱ko̱, eci karik anna zinin zoz bali u̱du̱wa̱k Ta̱mu̱ta̱dde̱n ji̱ji̱ti̱gga̱c,
         eci zo̱ze̱ neci kabili zin anna lo̱ki̱ko̱ i̱yo̱ko̱ niko ko̱. 7Een necu zoz ci u̱du̱ya̱i̱ ere booryowa cik e̱e̱ggi̱n omoto ki rama, arike zi̱nze̱tti̱
         cigge̱k abunna kaala ne̱ko̱ ming ogone ming a̱li̱ngli̱nge̱k nege Ta̱mu̱ta̱dde̱n wazin
         ki ba̱a̱li̱n. Oh alaan, eci zo̱ze̱ ci karikka naga zi̱nze̱tti̱ ko̱, adawana zin olli
         Ya̱u̱do̱ annita. 8Nyaa ming odoi zi̱nze̱tti̱ cuggo̱k ko̱, ming ingane Ta̱mu̱ta̱dde̱n ol wak a̱da̱i̱to̱
         daiza ko̱?9“Kelema bali anna bu̱k kar kadang ol balik a̱tu̱ Ye̱su̱ wa Nazereti. 10Een zin zoz necu ci ku̱tu̱gu̱ anna Jerusalema. Imma komize ci alaat cik olli wawaco
         kariya anna ol cik meelek a̱tu̱we̱ lagam. Kelema anna kettedek nogo daiz. 11Kokko anna Ce̱e̱zi̱nne̱ wak Lawinto+ odohize eci korongi ol ke̱de̱zi̱t nogo. Kadangek nogo abunna atizik zar cik Manyi
         Ye̱su̱. Ka̱bu̱ri̱ bali anna nong oroot, kokko gon anna rok lo̱o̱cco̱k cik i̱do̱ngi̱nnu̱
         kokko ka̱gi̱di̱ nogo.12“Imma i̱i̱nya̱we̱ ne̱ke̱ co̱de̱ balik kerone ke̱, kokko bali o̱rge̱ ci een Damascus
         komize ci alaat cik olli wawaco. 13Ma̱i̱je̱ ngati okko ki yo̱mo̱n, Oh alaan, bali kaave goola, kicina tukulec ta̱mu̱-kenga,
         voora kommog i̱i̱, kedenya tukulec ci ataran ebere cigannik ki ol balik korkorya ke̱
         bu̱k. 14Kudukta naga do̱o̱k lo̱o̱c, kar zin kizik muluk ci ozozika utuge ci Aramaik azi ne,
         ‘Saul, Saul, nyaa ming a̱gi̱dda̱ niko ko̱? Okkomi ngatunne kar ru̱k ele cunne coola.’15“Ki̱jji̱na̱ zin anna, ‘I̱nne̱t ngene ddi̱ki̱ryo̱i̱t?’“Abariz zin Manyi, azi ne, ‘Ke̱e̱ni̱ anna Ye̱su̱, wa a̱gi̱ddi̱ i̱nna̱ gon ko̱. 16I̱yo̱ko̱ tinga je̱e̱na̱ bil zoone cigunnek. Ka̱kku̱nna̱ki̱ anna i̱nne̱t kar katahalai
         ize du̱ca̱i̱t ki bbacait ci kaal ne̱k icinnu i̱nna̱ ko̱ ngatinanni ki kaal cik kokko
         anna ki̱ye̱le̱ki̱ i̱nne̱ta̱. 17Keelani atin anna i̱nne̱ta̱ ngati ol cigunnek kar bo̱do̱k ngati ol cik e̱e̱ggi̱n i̱do̱ngi̱.
         Ki̱tto̱ni̱ki̱ anna i̱nne̱t nogo 18kar oo ebere cigge̱k, tuhu nogo ngati mu̱hu̱ri̱ kicinnet nginti voori. Ooga nogo komize
         ci Sitano ki̱vi̱ta̱k Ta̱mu̱ta̱dde̱n, kar enne kalalek nogo mu̱nye̱n cigge̱k kar nege
         kidongte ki ol cik Ta̱mu̱ta̱dde̱no̱ a̱li̱le̱ zo̱ze̱ ci a̱tu̱ya̱ nege annita.’19“Alaan Agirippa, Iróng zin anna ka̱bu̱ri̱ zoz ci a̱kku̱ o̱no̱zo̱we̱ ta̱mu̱-kenga.
         20Arrak oowa kuwaheya olli Damascusi kar bo̱do̱k olli Jerusalemo, ki olli Ju̱de̱ya̱
         do̱o̱k ki i̱do̱ngi̱ne̱ bu̱k. Kuwahek anna nogo kar kutungttek ba̱ci̱nno̱k lo̱o̱c kar
         kunuwet Ta̱mu̱ta̱dde̱n ku̱tu̱gu̱zzo̱ kaal wak i̱ye̱la̱ utungtek nege mu̱nye̱n lo̱o̱c.
         21Een necu zoz wa a̱gga̱mnya̱ olli Ya̱u̱do̱ reene ci Ce̱e̱z wa Ta̱mu̱ta̱dde̱no̱ ko̱
         nenen necu, kar orong ku̱ru̱kta̱ annita. 22Eelanna Ta̱mu̱ta̱dde̱n i̱i̱nya̱ ne̱ko̱ do̱o̱k. I̱yo̱ko̱ kabili ngatu, ka̱du̱wa̱i̱
         zoz cinanni ol veelek cikidik ki ol cik a̱ddi̱ki̱re̱ nga̱to̱de̱. Een zoz ci ka̱du̱wa̱
         ko̱ bali u̱du̱kta̱ a̱ri̱tto̱wa̱ wak zoz ci Ta̱mu̱ta̱dde̱no̱ ki Muses azi ne, akati
         atin zoz necu mo̱o̱le̱t, 23okko atin Ki̱ri̱sto̱ apirna kar kize oo ngati ingane enne daiza. Uwahek atin enne
         ol ciginnek ki i̱do̱ngi̱ ka̱gga̱c tukulec ci Ta̱mu̱ta̱dde̱no̱.”24Baling ngen Pa̱u̱lo̱ ozozi, etteddek Vestusi Pa̱u̱lo̱ zoz, egerenyek a̱nne̱k ne, “Adaki
         ngamoni Pa̱u̱lo̱! Aanyi de̱mzi̱ne̱t ci a̱ppwe̱ ko̱ ngamon.”25Abariz zin Pa̱u̱lo̱, “Vestus ddi̱ki̱ryo̱i̱t wa a̱ddi̱ki̱re̱ oroot, iróng annit adaka
         ngamoni. Een zoz ci ka̱du̱wa̱ anna ko̱ zoz ci caale een de̱de̱. 26A̱gga̱ alaani Agirippa zoz necu, koobek wo̱ye̱ anna nonno labak. Ka̱gga̱ anna a̱gga̱
         enne e̱e̱ggi̱n kaala ne̱ko̱ de̱de̱, eci iróng ba̱li̱ye̱ ogone lo̱mu̱k. 27Alaan Agirippa, a̱tu̱ i̱nna̱ a̱ri̱tto̱k? Ka̱gga̱ anna a̱tu̱ i̱nna̱.”28Kar zin Agirippa kizek Pa̱u̱lo̱ ne, “Iróng wo̱ye̱ i̱nna̱ aanya annit kize Kiristian+ i̱i̱te̱n co̱de̱?”29Iizek Pa̱u̱lo̱ nonno ne, “Ma̱i̱je̱ nu̱nu̱n ming een i̱i̱te̱n co̱de̱ icima i̱i̱nya̱
         cik meelek, kalaweki i̱nne̱t ki ol cik azikna ko̱ do̱o̱k Ta̱mu̱ta̱dde̱n kar kizeto
         Kiristian ki i̱yo̱ko̱ anna ko̱, iróng korongi ming e̱ce̱bje̱ nege lagama.”30Itinga alaani ki ddi̱ki̱ryo̱i̱t ci gaalau ki Bernice ki ol wak aavtte ki nogo. 31Utungtek lo̱ki̱ko̱ lo̱o̱c, ma baling ngen nege ozozo e̱le̱tti̱ne̱, izeto ne, “Ngen
         e̱e̱ti̱ cu ku̱tu̱gu̱ gi̱i̱ imma ci wo̱ye̱ eleno ki daiz icima ce̱bi̱ne̱t lagama.”32Iizek Agirippa Vestus ne, “Oogjai weete e̱e̱ti̱ cu, ming ngen enne ki̱jji̱n zoz ci
         okkoye ngati alaan ci a̱ddi̱ki̱re̱ Romi.”
         
            
               	Ce̱e̱z wa Lawinto: Anyak Ya̱u̱di̱ Ce̱e̱zi̱ cik meelek giir lawintak o̱ro̱gjo̱we̱ cigge̱k. Arumo nege
                     Ce̱e̱ze̱ wa Lawinto I̱i̱te̱ne̱ wa Yu̱bze̱nto̱ kar kalac Ta̱mu̱ta̱dde̱n kar bo̱do̱k
                     kikebit Zoz cinne.

               	Kiristian: Ol cik annu zoz ci Ki̱ri̱sto̱ awu ol nogo azi ne, Kiristian eci nege elemtta nonno
                     kize Manyi ki ti̱ri̱zo̱i̱t cinne̱ng.

I̱nya̱ma̱ni̱t aciiri Pa̱u̱lo̱ i̱bo̱wa̱ kuk Romakte1Baling odolta nege kar ki̱tto̱nnte̱t i̱bo̱wa̱ rok lo̱o̱c ci een Italiya, anyozik Pa̱u̱lo̱
         ki ol u̱gge̱ wak e̱ce̱bje̱ lagama ko̱, ddi̱ki̱ryo̱i̱t ci een zara Julius. “Een enne
         ddi̱ki̱ryo̱i̱t ci aciiru balik akannek ol zar cik alaan wa Romi.” 2Kotodda naga i̱bo̱ ngati een Adramitam, i̱bo̱ ci da̱ orong kuk o̱ro̱gjo̱we̱ cik aavtte
         nyatapare ci a̱ddi̱ki̱re̱ ti̱ti̱ma̱ lo̱o̱ce̱ ci Asia. Korkorya ki e̱e̱t ci een Aristarkas
         ci orog ci Te̱se̱lo̱ni̱ka̱ lo̱o̱ce̱ ci Macedonia.3Imma i̱i̱te̱n ci reng ka̱ra̱yya̱ naga orog ci een Sidon; kar Juliusi bunnate cinne
         aanyik Pa̱u̱lo̱ kuk ki̱vo̱n gonoggi abunna ming anyik kaal cik orong enne. 4Imma nginati ko̱o̱tta̱ nyatapare ci a̱ddi̱ki̱re̱ dee kar ki̱li̱tta̱ ngoot ci a̱ppwa̱
         kar zin kiyokta abanyce ci lo̱o̱c ci een Cyprus aburuk maama ko̱. 5Baling kettedda nyatapar ci a̱ddi̱ki̱re̱ ki lo̱o̱cco̱k cik een Cilicia ki Pamphylia,
         ko̱o̱tta̱ naga o̱rge̱ ci een Mira aave lo̱o̱ce̱ ci een Lasiya. 6Uruba ddi̱ki̱ryo̱i̱ti̱ i̱bo̱ ci a̱kku̱ Alikzandria lo̱o̱ce̱ ci Masiro okko lo̱o̱ce̱
         ci een Italiya kar zin enne arikket i̱bo̱. 7Kanyakta i̱i̱nya̱ cik meelek goola ngati kowoya i̱bo̱wa̱, kizetta ojone o̱rge̱ ci
         een Cnidus. Baling ize a̱ppwa̱ ngooti, ko̱o̱tta̱ ki lo̱o̱c ci een Crete aburuk maama
         ko̱, kowoya Crete lo̱o̱ta̱ ngati ojono ki Salmone. 8Kowoya ti̱ti̱ma̱ piryanzeta kar ki̱vi̱tta̱ orog ci awu ol azi ne, Nginti Maye, ojono
         ki orog ci een zara Lasea.9Ke̱de̱cca̱ i̱i̱nya̱ cik meelek oroot. Ize we̱t liila i̱bo̱wa̱ gerza oroot eci i̱yo̱ko̱
         ozoro I̱i̱te̱ni̱ wa I̱ya̱wi̱ne̱+ Ya̱u̱di̱. I̱ti̱lo̱ Pa̱u̱lo̱ nogo, a̱nne̱k ne, 10“Lo̱o̱ko̱, kacinni zee uk atin we̱t cinna ize gerza i̱bo̱wa̱, egerzan atin kaal cik
         meelek ki i̱bo̱ ki ruget cinna bu̱k.” 11Ma̱i̱je̱ ddi̱ki̱ryo̱i̱ti̱, aziye zoz ci e̱e̱t ci i̱bo̱wo̱ ki e̱e̱t wa amacuce kommog
         zoz ci Pa̱u̱lo̱. 12Imma nginti abile i̱bo̱ ko̱, iróng een nginti abunna ming ize tagiz+, izeto ol cik meelek ne, kotozo eci korong naga ku̱zu̱cca̱ orog ci een Phoenis ming
         ngen kize tagiz. Een necu bali nginti abunna abilne i̱be̱tta̱ ngati een Crete, edevo
         ki o̱to̱n ci i̱do̱li̱yo̱ ki nyege ki bo̱do̱k i̱do̱ ki nyege.Ngoot ci een borowoc13Baling akate ngooti imma cidici u̱vu̱wa̱n o̱to̱ne̱ ci i̱do̱li̱yo̱, i̱no̱ni̱t ol wak
         a̱li̱ngli̱ng i̱bo̱wa̱ izeto ne kar kotozzo. Odongta zin i̱bo̱le̱ni̱t bali abiliz i̱bo̱
         ke̱ ta̱dde̱n, kar zin naga ko̱o̱tta̱ zee kize ojon ti̱ti̱m ci Crete. 14Imma ataman niko, u̱vu̱wa̱n ngooti ci een borowoc a̱kku̱ orgene ci o̱to̱n ci “I̱do̱wa̱
         ki je̱e̱na̱,” alucak lo̱o̱c ngati aburuk maama. 15Baling ommoget ngooti, kanyciya ki̱ti̱k i̱bo̱ go̱o̱le̱ ci okkoye ngooti nonno. 16Kozoroya naga i̱do̱li̱yo̱ ci lo̱o̱c cidici een zara Kauda aburuk maama, okkomi zin
         ba̱li̱ye̱ ngati kodongnyya i̱bo̱ cidici ko̱ rok i̱bo̱ ci a̱ddi̱ki̱re̱ ko̱. 17Baling odongttek nege i̱bo̱ cidici ko̱ ta̱dde̱n, e̱ce̱bi̱t zin nege barune cik okkomi
         ku̱lu̱cce̱t i̱bo̱ ci a̱ddi̱ki̱re̱ ko̱ ju̱rru̱m kokkom kak. O̱ngo̱o̱le̱ bali nege lo̱o̱c
         azi ne icima wo̱ye̱ a̱ti̱kke̱t ngooti rok ti̱ti̱m ci anyak azac lo̱o̱ce̱ ci een Syrtis.
         U̱lu̱co̱i̱ zin nege ru̱u̱m ci e̱ce̱bje̱ i̱bo̱wa̱ kar kaanyik i̱bo̱ koto idic, kar
         ngooti ki̱tti̱k i̱bo̱. 18U̱vu̱wa̱n zin ngooti ci een borowoc bali nge̱rre̱ti̱n ci reng, okolttek zin nege i̱jjo̱
         wak i̱ba̱ ko̱ maam. 19Baling e̱de̱cca̱ nege i̱i̱nya̱ i̱i̱yo̱, u̱ju̱ktte̱k zin kaal u̱gge̱ maam kar kaanyik
         i̱bo̱ koto. 20Iróng ngen kacinna i̱i̱ ki munyuny i̱i̱nya̱ cik meelek giir, ma̱i̱je̱ ngooti abarik
         otorye a̱vu̱wa̱n niko. Ma bali vu̱rrta̱, i̱llo̱i̱ gi̱i̱ imma ci ki̱no̱na̱, i̱zzi̱
         rugeti to.21Baling a̱ta̱gu̱zzo̱ ol magizet i̱i̱nya̱ cik meelek, ibil Pa̱u̱lo̱ je̱e̱na̱ ngu̱me̱
         cinne̱ng kar zin kize ne, “Lo̱o̱ko̱, ming izikttang, iróng weda ungneku Crete lo̱o̱c
         oot u̱mu̱dda̱ zoz ci gerze i̱na̱ku̱ng i̱yo̱ko̱ ko̱. 22I̱yo̱ko̱ zin, ka̱nne̱kku̱ng ne aanycik zi̱nze̱tti̱ kokkomit kak, i̱llo̱i̱ atin e̱e̱t
         imma ci a̱da̱i̱ ngatinno̱ng udut. A̱li̱be̱ atin i̱bo̱ do̱. 23Imma be̱le̱ja̱ a̱kku̱nna̱ka̱ anjilo ngati Ta̱mu̱ta̱dde̱n ci kala anna ko̱ kar bo̱do̱k
         ki̱li̱ngli̱nge̱k nonno, i̱ki̱ya̱ ibil abanyca ngatinanni, 24kar kize ne, ‘Ma o̱ngo̱o̱le̱ lo̱o̱c, Pa̱u̱lo̱! Okko atin i̱nna̱ la̱du̱n abili lo̱ki̱ko̱
         ngu̱me̱ ci alaan ci a̱ddi̱ki̱re̱ Romi, ma̱i̱je̱ zin Ta̱mu̱ta̱dde̱n bunnate cinne,
         aanyik ol do̱o̱k wak i̱bo̱wa̱ ka̱vvu̱to̱ labak.’ 25I̱yo̱ko̱ zin, lo̱o̱ko̱, aanycik zi̱nze̱tti̱ kokkomit. Eci anna kanyai tu̱we̱ne̱t ngati
         Ta̱mu̱ta̱dde̱no̱, okko atin zoz necu ogone ki ming bali a̱du̱wa̱ka̱ enne annit ke̱.
         26Abunna la̱du̱n naga ming kazuca lo̱o̱c ngati aburuk maama.”27Baling izeto ja̱ti̱no̱wa̱ omoto ki we̱c, ngen ngooti a̱ti̱kke̱t nyatapare ci a̱ddi̱ki̱re̱
         een zara Adriyatik dee niko. Imma bali ba̱a̱li̱n kenga, a̱gga̱c ol cik a̱li̱ngli̱ng
         i̱bo̱wa̱ ko̱ ming ize ojon looci. 28Itimanit zin u̱u̱nze̱t ci maamu, amuda e̱e̱ggi̱n maama caazzok o̱bo̱n co̱de̱ ki moten
         rama, ngen da̱ nege aavtte buluc orgena. Baling ovvo azuca ngin imma, itimanit bo̱do̱k
         dee, u̱mu̱dda̱ caazzok moten torkoc a̱vvu̱to̱ nege ngati uturi. 29O̱to̱ngo̱o̱ltte̱ nege okko wo̱ye̱ i̱bo̱ ovocek ele biyen, u̱ju̱ktte̱k kaal cik a̱di̱ngdi̱nge̱
         ki biyena cik een we̱c kar zin kecebtek i̱bo̱ abunna ming abile maame, kar zin nege
         kalac Ta̱mu̱ta̱dde̱n zee ba̱a̱li̱n do̱o̱k kaala looci. 30Ma̱i̱je̱ ol wak a̱li̱ngli̱ng i̱bo̱wa̱ ko̱ orong ki̱vi̱re̱t. Idimtta zin i̱bo̱ cidici
         ko̱ ngati gooni ci a̱ddi̱ki̱re̱ ke̱ kar zin ku̱ju̱ktte̱k maam. U̱ru̱we̱t talaben ngati
         otod i̱bo̱ azi ne, ovvo nege arike gi̱i̱ ci a̱di̱ngdi̱nge̱ abiliz i̱bo̱ oowa. 31Iizek Pa̱u̱lo̱ ddi̱ki̱ryo̱i̱t ki aciir ciginnek ne, “Ming iróng ol ne̱ko̱ aavtte i̱bo̱wa̱,
         iróng niga arugnu.” 32Kar zin aciiri etteddit baru i̱bo̱we̱ cidici ke̱ kar kaanycik katavane kuk maame orgena.33Ma baling ize ojon alizi, u̱du̱wa̱k Pa̱u̱lo̱ nogo do̱o̱k kadakto kar kize ne, “Eci
         i̱i̱nya̱we̱ balik e̱e̱ggi̱n omoto ki we̱c ke̱, aavtiyyu niga magizet ngen adait rok
         gi̱i̱ imma. 34I̱yo̱ko̱ zin, ka̱du̱wa̱kku̱ng adait á̱há̱t imma. Abunna arugnu. Kar ki̱zzi̱ e̱e̱ti̱
         ci apirna atin ngatinno̱ng.” 35Baling u̱du̱wa̱ Pa̱u̱lo̱ zoz necu, idima zin enne umune kar zin kaanyik Ta̱mu̱ta̱dde̱n
         zany ngu̱me̱ cinne̱ng do̱o̱k ngati alawine kiziyet nege do̱o̱k, u̱bu̱nya̱n umune neci,
         kar kadaho. 36Ma baling u̱tu̱gu̱ niko, okkomit zin nogo do̱o̱k zi̱nze̱tti̱, adait zin nege á̱há̱t.
         37Ke̱e̱ggi̱nna̱ bali naga do̱o̱k i̱bo̱wa̱ obet rama ki moten turgerem ki torkonom (276).
         38Ma baling adakto nege do̱o̱k ke̱le̱zzo̱, u̱ju̱ktte̱k zin labi maam orgen abunna ming
         ovolvoli i̱bo̱.39Bali nge̱rre̱ti̱n ci reng, iróng nege ngen a̱gga̱ lo̱o̱c, kar zin abarik edenyca nginti
         abunna abilne i̱bo̱. Odolta orong ko̱o̱tte̱ i̱bo̱ rok nginti odoi ti̱ti̱ma̱ ming uule
         nege. 40Etteddit zin baru ne̱k a̱gga̱m kaal wak a̱di̱ngdi̱nge̱ aanyik i̱bo̱ kibil ko̱, kar
         kutungttek maam kar bo̱do̱k koogit gi̱i̱ ci amacuce nege i̱bo̱ ko̱. Odongit zin ru̱u̱m
         ci a̱ddi̱ki̱re̱ aave i̱bo̱wa̱ ta̱dde̱na̱ kar ku̱vu̱wa̱n ngooti i̱bo̱ kuk ti̱ti̱ma̱.
         41Uguman i̱bo̱ azac ci da̱ alute maame ngati okko ki ti̱ti̱m. A̱gga̱m azac i̱bo̱ kodok
         kak iróng ngen owo. Ma̱i̱je̱ vu̱rru̱t ci i̱bo̱wo̱ u̱du̱le̱t maama cik apalpalana ngooti.42I̱no̱ni̱t aciiri orong ku̱ru̱we̱t ol wak e̱ce̱bje̱ lagama ka̱da̱i̱to̱ gerza ming etted
         maam koot ti̱ti̱ma̱ kar ki̱vi̱re̱t. 43Imma ddi̱ki̱ryo̱i̱ti̱ wa aciiru orong keela Pa̱u̱lo̱ kurug. Alam zin enne aciir ngati
         orong ku̱ru̱kte̱ nogo. U̱du̱wa̱k zin enne ol cik a̱gga̱ du̱nye̱ne̱t anyik ki̱ta̱za̱k
         maam kar koot ti̱ti̱ma̱. 44Ovvo uggak annu nogo vu̱rrta̱, ngati a̱gga̱me̱ keen balik a̱du̱la̱i̱ i̱bo̱wa̱ ke̱.
         Kar zin go̱o̱le̱ necu uzucca ol do̱o̱k ti̱ti̱m labak.
         
            
               	I̱i̱te̱n wa I̱ya̱wi̱ne̱: A̱kku̱ I̱i̱te̱ni̱ wa I̱ya̱wi̱ne̱ nye̱lo̱we̱ ci een torkoc icima nye̱lo̱we̱ ci een
                     omoto e̱rki̱ta̱. Een i̱i̱nya̱ ne̱ko̱ cik gerzek oroot ming eron ol i̱bo̱wa̱, eci a̱ppwe̱
                     ngooti oroot. Een necu i̱i̱te̱n co̱de̱ e̱rki̱ta̱ ci okkoye alaani ci a̱ddi̱ki̱re̱
                     wawaco Ngati A̱li̱le̱ Oroot Ce̱e̱ze̱ wa Ta̱mu̱ta̱dde̱no̱, okko azacek bi̱ye̱ kar abunna
                     alalnek ol cik Israilo mu̱nye̱n cigge̱k. I̱ya̱ye̱ olli Israilo i̱i̱te̱n cu kar ki̱ye̱lta̱
                     azi ne uturtta nege mu̱nye̱n cigge̱k. Ikeb Leviticus 16;  To̱ni̱a̱k 27:9; I̱bu̱ru̱ 9-10.

               	Tagiz: Een icu i̱i̱te̱n ci e̱rki̱to̱ okkomi kak ming olli Israilo orong keronit eci ngatinne̱ng
                     aṯile ta̱mu̱, alali kar bo̱do̱k a̱ppwa̱ ngooti oroot. Iróng i̱bo̱ ngatu owo. Imma
                     Tenneta e̱rki̱te̱ cu, een ci odoi looci.

Zoz ci i̱i̱na̱k Pa̱u̱lo̱ ngati een Malta1Ma baling ka̱vvu̱tta̱ naga ti̱ti̱ma̱, a̱nne̱kke̱t ol cik abak nginati ne azi zar cik
         lo̱o̱c ci aburuk maama ko̱ ne Malta. 2Eeltawet ol ne̱k abak nginati ke̱, i̱ye̱lta̱ bunnat cinne̱ng. Ma baling akate ta̱mu̱
         itil kar bo̱do̱k looci kalal, avaddet ol ne̱ke̱ agit do̱o̱k gwo̱o̱ kar naga ka̱vvu̱tte̱ya̱.
         3Uluta Pa̱u̱lo̱ rimma kar karik gwo̱o̱, otowa a̱bu̱re̱zi̱ uwat kiyowa, kar zin ku̱lu̱ce̱k
         ele cinne a̱zzi̱t ci Pa̱u̱lo̱. 4Baling icinnet nege uwat adak Pa̱u̱lo̱ kar ki̱ri̱me̱ a̱tte̱ cinne, izektek e̱le̱tti̱
         cigge̱k do̱ ne, “U̱ru̱k i̱yo̱ko̱ e̱e̱ti̱ cu e̱e̱t imma; ming a̱vi̱ra̱ enne maame nu̱nu̱n,
         iróng ta̱mu̱ta̱dde̱n cinna ci etted zoz ju̱rru̱m ko̱ aanyik nonno kurug.” 5U̱tu̱ru̱ra̱k Pa̱u̱lo̱ uwat neci ki̱ta̱k gwo̱o̱ iróng zin nyigita cik uwato ogon nonno
         gerzet. 6I̱no̱n ol azi ne okko ele cinne i̱i̱ve̱ atidic icima aduk atidic enne lo̱o̱c ka̱da̱k.
         Ma̱i̱je̱ baling e̱re̱yyo̱ nege u̱u̱mu̱c, i̱llo̱i̱ rok gi̱i̱ ci i̱i̱na̱k Pa̱u̱lo̱ kar
         zin kutuhuwet zoz izeto ne, een e̱e̱ti̱ necu ta̱mu̱ta̱dde̱n.7Okko nginati ojonun, anyak lo̱o̱c ci e̱e̱t ci een zara Publius, een enne ddi̱ki̱ryo̱i̱t
         ci Malta. Atalet enne agita oroot. Kaavtiya kizetta e̱re̱nno̱k ciginnek i̱i̱nya̱ i̱i̱yo̱
         ju̱rru̱m. 8Ma̱i̱je̱ i̱i̱nya̱we̱ ne̱ke̱ omor be̱e̱ti̱ Publius a̱bu̱re̱ ele kar kanyak ve̱rtti̱.
         Uk Pa̱u̱lo̱ ngatinne kar zin kuk katadek a̱zzi̱t kalawek Ta̱mu̱ta̱dde̱n, bak acin
         abarik angaruwe enne niko. 9Ma baling u̱tu̱gu̱we̱ zoz necu niko, i̱vi̱ta̱ ol balik omori lo̱o̱ce̱ ci aburuk maama
         ko̱, kar zin nege kangaruye do̱o̱k. 10I̱di̱ngdi̱nga̱nte̱t nege agit go̱o̱lo̱we̱ cik meelek oroot. Ma baling kotodda naga
         i̱bo̱ korongnya kar ko̱o̱tta̱, aanycet zin nege agit kaal cik meelek.A̱ra̱yya̱ ciko Pa̱u̱lo̱ Roma11Baling ke̱de̱cca̱ nyelowi i̱i̱yo̱ cik kaavtiya naga lo̱o̱ce̱ ci aburuk maama ke̱,
         kotodda i̱bo̱ nginati ci da̱ a̱kku̱ o̱rge̱ ci een Alikzandria. Anyak ri̱ri̱to̱n ci
         ta̱mu̱ta̱dde̱ne̱t wak e̱e̱ggi̱n cuudenit, een zar cigge̱k Castor ki Polluc. 12Ki̱vi̱ta̱ naga ka̱ra̱yya̱ orog ci een Syracuse, kar zin komonta i̱i̱nya̱ i̱i̱yo̱ nginati.
         13Kar zin nginati ko̱o̱tta̱ naga zee rok orog ci een Regiyam. Imma i̱i̱te̱n ci reng,
         i̱ki̱ya̱ ngooti ci i̱do̱li̱yo̱, kar zin ku̱zu̱cca̱ orog ci een Puteoli. 14Kurubta gotonogget u̱gge̱ wak a̱tu̱ zoz ci Ye̱su̱, awuyet agit ka̱vvu̱ta̱ ki nogo
         i̱i̱nya̱ turgerem. Kar zin naga ko̱o̱tta̱ ki Roma. 15Baling iziyyet gotonoggeti cik abak Roma ming ka̱vvu̱nna̱ naga, i̱vi̱ta̱ u̱ru̱mte̱t
         gool o̱rge̱ ci een zara Appius, kar ngintik een i̱i̱yo̱ adaine ol. Baling icin Pa̱u̱lo̱
         nogo, aanyik Ta̱mu̱ta̱dde̱n zany kar zin kokkom zinin cinne. 16Baling ku̱zu̱cca̱ naga Roma, aanyik zin ddi̱ki̱ryo̱i̱ti̱ Pa̱u̱lo̱ kabak do̱, kar zin
         aciiroc kebek nonno.Uwak Pa̱u̱lo̱ Roma ngati ebehe aciiroci nonno17Baling edeca Pa̱u̱lo̱ i̱i̱nya̱ i̱i̱yo̱, utu zin enne lo̱ddi̱ki̱re̱ cik Ya̱u̱do̱. Baling
         ovvo nege alute, izek zin enne nogo ne, “Gotonogga, ming nu̱nu̱n ngen anna ku̱tu̱gu̱we̱k
         gi̱i̱ ci gerze ol cigga̱c icima keerani cik ji̱ji̱ti̱gga̱c, kecebje anna ba̱li̱ye̱
         Jerusalema kar ol kanyakta annit bo̱do̱k olli Romi. 18U̱cu̱bta̱ nege annita kar koronggit koogtan, eci ngen anna ku̱tu̱gu̱ ba̱ci̱ imma kar
         wo̱ye̱ ke̱le̱zzo̱wa̱ ki daiz. 19Ma̱i̱je̱ baling utuburet ddi̱ki̱ryo̱wa̱ cik Ya̱u̱di̱, kommoge anna, korongi zin ki̱ki̱ya̱
         kozozik alaan ci a̱ddi̱ki̱re̱ Romi zoz cinanni, iróng anna kanyai zoz ci kabilne ol
         cigannik lo̱ki̱ka̱. 20Eci zo̱ze̱ necu, korongi anna kurumto ki i̱ge̱t kar kozoziung ko̱ nenen necu. Kecebje
         anna zo̱ze̱ ci arike olli Israilo do̱o̱k zi̱nze̱tti̱ cigge̱k.”21O̱bo̱dde̱k nege nonno, “Ngen naga ka̱gga̱mta̱ waraganya u̱gge̱ lo̱o̱ce̱ ci Ju̱de̱ya̱
         cik ozoz zoz cunne, i̱llo̱i̱ rok gotonogget u̱gge̱ cik a̱vvu̱ nginati kar ku̱du̱kta̱
         zoz ci gerze zo̱ze̱ cunne. 22Abarik zin i̱yo̱ko̱ korongnya kar kizikta i̱no̱ni̱ cunne, eci ka̱gga̱yya̱ ozoz ol
         zoz ci gerze obod ki ol wak a̱tu̱ Ye̱su̱ lo̱o̱co̱we̱ do̱o̱k.”23Elemtta nege kar kurumto ki Pa̱u̱lo̱ wazin imma, a̱vvu̱ koole ci a̱ppwe̱ ovvo i̱vo̱n
         Pa̱u̱lo̱ ngati bali aave enne ke̱. U̱du̱wa̱k enne nogo gool ci ba̱a̱li̱ne̱t ci Ta̱mu̱ta̱dde̱no̱,
         kar zin ku̱du̱wa̱k zoz necu ju̱rru̱m nginti nge̱rre̱ti̱nu̱ tu̱p kize yo̱mo̱n. Oobek
         nogo kar kiziyet zoz ci a̱du̱wa̱k enne nogo zoz ci obod ki Ye̱su̱ lo̱ti̱nno̱we̱ wak
         Musesi ki a̱ri̱tto̱k. 24Elemtta ol uggak zoz ci u̱du̱wa̱ Pa̱u̱lo̱, ovvo uggak iróng elemi. 25Adangto zin nege e̱le̱tti̱ne̱, ma baling ngen nege koot, iizek zin Pa̱u̱lo̱ nogo ne,
         “Ozoz Vongizi ci A̱li̱le̱ zoz ci een de̱de̱ ngati ji̱ji̱ti̱ggo̱k baling a̱du̱wa̱k
         enne a̱ri̱to̱i̱t wa een Isaya a̱nne̱k ne:26“‘Bit ngati ol ciko kar izek ne,“Aziknnu atin niga zoz ci a̱du̱ya̱i̱, abarik iróng i̱i̱zo̱ o̱o̱tti̱ ciggo̱k;acinnu atin niga gi̱i̱ ci kogonni anna, abarik zin iróng a̱gga̱yyu̱ keng ci zoz neci
         de̱de̱.”27Eci a̱da̱i̱to̱ zi̱nze̱tti̱ cigge̱k;iróng iina cigge̱k ngen azikne,kar zin kunyuget ebere cigge̱k.Ming acine nege eberene cigge̱k,azikne iine cigge̱k,azikne zi̱nze̱tti̱nne̱ cigge̱kkar ki̱vi̱ta̱ annita, kangaru wo̱ye̱ anna nogo.’-28“I̱yo̱ko̱ zin korongi anna ku̱du̱wa̱u̱ng i̱ge̱t a̱gga̱c uk ti̱ri̱ze̱ne̱t ngati ol
         cik iróng e̱e̱ggi̱n Ya̱u̱d, ovvo atin nege aziye!” 29Baling u̱du̱wa̱ enne zoz necu, oot zin Ya̱u̱di̱ kar kadangto nege e̱le̱tti̱ne̱.30Abak Pa̱u̱lo̱ e̱rki̱nya̱ rama ce̱e̱ze̱ wa a̱ru̱we̱ enne o̱ro̱bi̱ya̱ nye̱lo̱wa̱, kar
         zin kivata ol do̱o̱k wak ovvo acin nonno. 31Uwahek Pa̱u̱lo̱ ol ba̱a̱li̱ne̱t ci Ta̱mu̱ta̱dde̱no̱ ngati iróng o̱ngo̱o̱li̱nne̱ zoz
         imma, kar bo̱do̱k kedemez zoz ci obod ki Manyi Ye̱su̱ Ki̱ri̱sto̱.- TennetRomaWaraga wa eherik Pa̱u̱lo̱ ol cik RomiRomaRomWaraga wa eherik Pa̱u̱lo̱ ol cik RomiKananet zozEherik Pa̱u̱lo̱ to̱na̱i̱ti̱ ci Ye̱su̱ Ki̱ri̱sto̱ waraga cu, Kiristian cik aavtte o̱rge̱
         ci Romi, eci orong enne koobek nogo zoz bali uwahek enne ol lo̱o̱co̱we̱ cik aavtte
         do̱ do̱ ke̱. Oobek enne nogo a̱nne̱k ne kaviyaha cik abunna Ye̱su̱ i̱ye̱la̱ aarik
         Ta̱mu̱ta̱dde̱n ol do̱o̱k kubunnta ki nonno zo̱ze̱ ci tu̱we̱ne̱t ci anyak nege, gi̱i̱ye̱
         ci u̱tu̱gu̱we̱k Ye̱su̱ nogo. Imma ngati ol cik Ya̱u̱do̱ e̱e̱ggi̱n Kiristian, i̱ye̱la̱
         azi ne ozoz lo̱ti̱nno̱wa̱ cik Musesi ki a̱ri̱tto̱k Olome wa Reeni zoz ci Ye̱su̱ Ki̱ri̱sto̱.
         Okko ngati ol cik iróng e̱e̱ggi̱n Ya̱u̱d, i̱ye̱la̱ gool ci anyahak Ye̱su̱ nogo kizeto
         olli Ta̱mu̱ta̱dde̱no̱. Oob azi ne, idimanet Ta̱mu̱ta̱dde̱n agit kar kizet ol cik abunna
         ngu̱me̱ cinne go̱o̱le̱ ci a̱da̱kne̱ Ye̱su̱ zo̱ze̱ cinna. Ma̱i̱je̱ ming kaanyik naga
         Vongiz ci A̱li̱le̱ kize ci abal baiz cinna, kar kaanyyet doiz ci kabahe atin naga
         baiz ci orong Ta̱mu̱ta̱dde̱n.Okko vu̱rrte̱ ci waraga cu, zo̱o̱ 12-15, a̱du̱wa̱k Pa̱u̱lo̱ ti̱lo̱wi̱ne̱t ci a̱ppwe̱
         ol go̱o̱le̱ ci kar nege kabaito kizeto Kiristian. Ozoz enne zoz ci ireze ol e̱le̱tti̱
         ki ol wak abure nong ngati gonogginnu, icima ol wak a̱gi̱dde̱t nogo, abunna ming o̱ngo̱o̱le̱
         ddi̱ki̱ryyo̱k cigge̱k. Okko vu̱rrte̱ ci waraga cu, zoc 16, izza enne gonoggi Roma
         zare co̱de̱ co̱de̱.

Zawinet ci Pa̱u̱lo̱1Annita Pa̱u̱lo̱ wa ke̱e̱ni̱ du̱ca̱i̱t ci Ye̱su̱ Ki̱ri̱sto̱ ci keheri waraga cu, atahala
         Ta̱mu̱ta̱dde̱n annit kize to̱ni̱a̱t+ kar kuwahek ol kaviyak cik abunna.+2I̱ye̱la̱ Ta̱mu̱ta̱dde̱n ba̱li̱ye̱ kaviyak ne̱k abunna ke̱, go̱o̱le̱ ci anyike a̱ri̱tto̱k
         cik zoz cinne keteherttek waraga wainne a̱li̱le̱. 3Een kaviyaha ne̱k a̱li̱le̱ ko̱ zoz ci obod ki Ngerinne wa a̱rri̱ta̱i̱ kize e̱e̱t ci
         diiri tatuge ci alaan wa een Da̱vi̱de̱+. 4I̱ye̱la̱ Vongizi ci Ta̱mu̱ta̱dde̱no̱ een Ye̱su̱ Ki̱ri̱sto̱,+ Manyitinna Ngerrti Ta̱mu̱ta̱dde̱no̱ bali itingawe enne nonno daiza. 5Imma zin ngati Ye̱su̱ Manyi bunnat, aanya enne annit deten ci keene to̱ni̱a̱t ci kar
         kuwahek ol kaviyak waginnek abunna, kar ol wak iróng een Ya̱u̱d do̱o̱k ku̱tu̱we̱t
         nonno, kar ku̱zu̱tte̱ zoz neci. 6Atahalaung Ta̱mu̱ta̱dde̱n i̱ge̱ta̱ bu̱k ol cik a̱tu̱we̱ abak lo̱o̱ce̱ ci Romi izet
         ol cik Ye̱su̱ Ki̱ri̱sto̱.7Keherik anna waraga cu ol cik a̱li̱le̱ irez Ta̱mu̱ta̱dde̱n abak lo̱o̱ce̱ ci Romi,
         kar bo̱do̱k Ta̱mu̱ta̱dde̱n katahala nogo kizeto ol ciginnek.Anyik Ta̱mu̱ta̱dde̱n Be̱e̱ti̱nna̱ ki Manyi Ye̱su̱ Ki̱ri̱sto̱ ka̱a̱nyu̱ng i̱ge̱t do̱o̱k
         gano ki deten.Innat Pa̱u̱lo̱ Ta̱mu̱ta̱dde̱n8Arrak oowa, kanyike anna Ta̱mu̱ta̱dde̱n zany zare cik Ye̱su̱ Ki̱ri̱sto̱ zo̱ze̱ cunno̱ng
         ol wak a̱tu̱we̱ Roma; eci ol do̱o̱k lo̱o̱co̱we̱ ozoz tu̱we̱ne̱t cunno̱ng. 9A̱gga̱ Ta̱mu̱ta̱dde̱n ming kalawekku̱ng anna i̱ge̱t Ta̱mu̱ta̱dde̱n zinine cinanni
         do̱o̱k odohize, kuwahek ol kaviyak cik abunna obod ki Ngerinne. 10Kala anna Ta̱mu̱ta̱dde̱n odohize kar kaanya gool ci ki̱vo̱nnu̱ng.11Korongi anna oroot kar ki̱ki̱ya̱ kicinung, kar kedemezung arizet ci riili Vongizo,
         kar okkomit kak, 12kar anna ki i̱ge̱t do̱o̱k kizocet tu̱we̱ne̱t cinna kokkomit ne kak. 13Gotonogga ki ngonogga tu̱we̱nta̱, korongnyung abunna ming a̱gga̱yyu̱ kodola anna kar
         ki̱ki̱ya̱ ki̱vo̱nnu̱ng lak cik meelek giir, abarik anyak kaal cik alamnyan. Korongi
         gon gool ci kokko ka̱li̱ngli̱nge̱ ju̱rru̱m ngatinno̱ng kar ol ki̱vi̱ta̱k Ta̱mu̱ta̱dde̱n
         ki bali ming ka̱li̱ngli̱nge̱k ol wak iróng een Ya̱u̱d ke̱, kar kelemtta Ye̱su̱ Ki̱ri̱sto̱.
         14Aanya Ta̱mu̱ta̱dde̱n kuwahek kaviyak ne̱k abunna ko̱ ol cik een Gi̱ri̱k ki cik iróng
         een Gi̱ri̱k, kar bo̱do̱k kuwahek ol wak egenyi ki wak tarbalik. 15Korongi zin anna oroot kar ku̱du̱wa̱u̱ng kaviyak cik abunna i̱ge̱t ol cik Romi.16Iróng anna ko̱ngo̱o̱le̱ kar kuwahek ol kaviyak cik abunna, eci kaviyaha anyak doiz
         ci Ta̱mu̱ta̱dde̱no̱ anyike ol wak elemi nonno do̱o̱k ti̱ri̱ze̱ne̱t. Kuwahek anna kaviyak
         ne̱ko̱ arrak Ya̱u̱d, kar zin ol wak iróng een Ya̱u̱d. 17Eci kaviyahe cik abunna Ye̱su̱ i̱ye̱la̱ ming a̱kku̱ bunnati ngati Ta̱mu̱ta̱dde̱no̱,
         aara zin ol balik u̱tu̱gu̱zzo̱ mu̱nye̱n ke̱ kizeto ol cik abunna, a̱kku̱ bunnati neci
         tu̱we̱nta̱ arrak oowa okko rok vu̱rru̱t, ki i̱yo̱ko̱ ming e̱he̱rye̱, azi ne, “Abak
         atin e̱e̱ti̱ ci abunna tu̱we̱nta̱.”-Mozinet ci Ta̱mu̱ta̱dde̱no̱18I̱ye̱la̱i̱ mozinet ci aburne Ta̱mu̱ta̱dde̱n nong ngati ol wak abure zoz wainne een
         de̱de̱ ta̱mu̱-kenga, okko atin enne edez nogo. Anyike nege zoz ci gerze kize ci ommog
         zoz ci een de̱de̱. 19Edez atin Ta̱mu̱ta̱dde̱n ol ne̱ke̱, eci nege a̱gga̱ Ta̱mu̱ta̱dde̱n, i̱ye̱la̱i̱ zoz
         cinne kicinnet ebere do̱o̱k, nonno ele ci adiman ki̱ye̱la̱i̱ ju̱rru̱m. 20Akane kanante ci lo̱o̱tu̱, a̱gga̱ ol komiz ci Ta̱mu̱ta̱dde̱no̱ ngati idimane enne
         kaal cik aavtte udut, ki doiz cinne. Ming nu̱nu̱n iróng naga kacin komiz cinne zinino
         eberene, iróng e̱e̱ti̱ imma anyak gool ci amikzene komiz cinne wa aave udut, kacin
         naga kaale cik eenyca enne ko̱.21A̱gga̱ ol ne̱ke̱ ming aave Ta̱mu̱ta̱dde̱n to, iróng zin nege a̱di̱ngdi̱nga̱n nonno,
         icima anyike zany. Abarik anyait i̱no̱ni̱ ci gerze, iditet zi̱nze̱tti̱ cigge̱k ne
         pit. 22Ming i̱no̱n nege azi ne, kegenya nu̱nu̱n, abarik izeto tarbale oroot. 23Utunget nege iróng ngen ala Ta̱mu̱ta̱dde̱n de̱de̱ wa aruge udut, abarik i̱di̱ngdi̱nga̱nni̱t
         to̱do̱yyo̱k wak oova ol keene iróng aruge, ki i̱yo̱ko̱, iballi, elegje, ki elegje
         wak a̱vu̱vu̱t lo̱o̱ta̱, aanyik e̱e̱ti̱ ci diiri kaal ne̱ko̱ kizeto ta̱mu̱ta̱dde̱ne̱t
         cigge̱k.24Utungek zin Ta̱mu̱ta̱dde̱n nogo ku̱tu̱gu̱zzo̱ kaal cik gerzek irez zi̱nze̱tti̱ cigge̱k,
         a̱wu̱l e̱le̱tti̱, ottodo kiwagon elegje. 25Eci utuhuwet nege zoz ci Ta̱mu̱ta̱dde̱no̱ wa een de̱de̱ kize volong, ala kaal wak
         eenyca Ta̱mu̱ta̱dde̱n, abarik weda nege innat Manyi udut. Nonno nenen.26Imma zin gi̱i̱ye̱ neci gerze ogon nege ko̱, utung zin Ta̱mu̱ta̱dde̱n nogo ku̱tu̱gu̱zzo̱
         kaal cik gerzek amin zi̱nze̱tti̱ cigge̱k. Iróng ngaai ngen orong baiz ki ol cik macik,
         ottodo abarik ngaai nege e̱le̱tti̱ne̱. 27Ovvo ol cik macik ogon niko bu̱k, iróng ngen oogin ki ngaai, abarik ottodo ol cik
         macik nege do̱ e̱le̱tti̱ne̱. Ogon kaal cik iróng ol cik diirik acin eberene. Edez
         Ta̱mu̱ta̱dde̱n nogo kaale cik gerzek ogon nege ko̱.28Imma go̱o̱le̱ ci iróng ol ne̱ke̱ orong ka̱gga̱c Ta̱mu̱ta̱dde̱n, icinnek zin enne nogo
         kabalit e̱le̱tti̱ cigge̱k zi̱nze̱tti̱nne̱ cik vangvangik ko̱, zoz zin ci ogon nege
         kaal cik gerzek ko̱ necu. 29E̱e̱ggi̱n kaala ne̱k gerzek aavtte zi̱nze̱tti̱nne̱ cigge̱k ko̱, gerziten, ki meder,
         ki zi̱nze̱tti̱ cik a̱ppi̱nte̱k, ki munyenet ol, ki dangonet, ki gool ci alabane ol
         kaal, ki etteddo ki ol zo̱o̱, omomot ol, 30a̱du̱wa̱k ol zoz ci gerze, amarine Ta̱mu̱ta̱dde̱n. A̱ppi̱k e̱le̱tti̱, ozozik ol gerzet,
         odong e̱le̱tti̱, i̱no̱n odohize gi̱i̱ imma ci gerze een jor. Iróng ol ne̱ko̱ o̱ngo̱o̱le̱
         be̱e̱ti̱gge̱k. 31Aavtte o̱o̱tti̱ pad, iróng anyak tu̱we̱ne̱t, iróng wo̱ye̱ eelannet gi̱i̱ imma, iróng
         irez icima amanik ol u̱gge̱ cik apirna. 32Ming a̱gga̱ nege nu̱nu̱n ju̱rru̱m edez lo̱ti̱nno̱wa̱ cik abunna Ta̱mu̱ta̱dde̱no̱ ol
         daiza zo̱zzo̱we̱ cik ogon nege, ma̱i̱je̱ nege ogon oroot kar kelemtta ol cik ogon
         niko bu̱k.
         
            
               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

               	Da̱vi̱de̱: Atahala Ta̱mu̱ta̱dde̱n nonno kize alaan ci Israilo kar bo̱do̱k a̱kku̱ atin alaani
                     ci riili boore cinne, ci atin abal lo̱o̱c udut. Een alaani neci Ye̱su̱ Ki̱ri̱sto̱.
                     Ikeb Caliwon 132:11-12; To̱na̱i̱t 2:30. Abak bali Da̱vi̱de̱ e̱rki̱nya̱ i̱bbo̱ng co̱de̱ baling ngen Ye̱su̱
                  ki̱ti̱rra̱i̱. Ikeb 1 Samwel 16-30; 2 Samwel 1-24; 1 Alaat 1-2.

               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	1:17 Habakkuk 2:4

Lo̱ki̱ko̱ ci Ta̱mu̱ta̱dde̱no̱1I̱yo̱ko̱ zin, iróng i̱nna̱ anyai gool ci a̱vi̱re̱, i̱nna̱ e̱e̱ti̱ ci ettedik e̱e̱t
         imma lo̱ki̱ko̱ ko̱, eci go̱o̱le̱ ci ettede i̱nna̱ lo̱ki̱ko̱ ko̱, edezi i̱nna̱ ele
         cunne, eci i̱nna̱ ogoni kaal ne̱ke̱ ele. 2Ka̱gga̱ naga ilem Ta̱mu̱ta̱dde̱n oroot ngati apahek ol wak ogon mu̱nye̱n do̱o̱k lo̱ki̱ko̱.
         3Ming ettedik i̱nna̱ e̱e̱t ci diiri lo̱ki̱ko̱, imma ngatu ogoni kaal ne̱k gerzek ke̱,
         i̱no̱ni̱ i̱nna̱ de̱de̱ iróng atin Ta̱mu̱ta̱dde̱n ettedeki lo̱ki̱ko̱ ki ol ne̱ke̱ do̱o̱k
         nga̱to̱de̱? 4I̱no̱ni̱ i̱nna̱ bunnat ci Ta̱mu̱ta̱dde̱no̱ a̱ppwe̱, icima ki zinin cinne alali ci
         iróng atin enne aburneki nong? Iróng i̱nna̱ a̱gga̱ zoz ci orong Ta̱mu̱ta̱dde̱n ngatunne
         abunna ming ungnek mu̱nye̱n lo̱o̱c kar bodak nonno?5Abarik odoi i̱nne̱t oo kak, iróng orongi bodak Ta̱mu̱ta̱dde̱n. U̱tu̱gu̱ zin i̱nna̱
         zoz ci gerze, i̱ta̱k zin mozinet ci Ta̱mu̱ta̱dde̱no̱ oo cunne, okko atin enne ettedeki
         lo̱ki̱ko̱ ming uk looci uṯurehe. 6Okko atin Ta̱mu̱ta̱dde̱n, “Aanyik ngenngene kaal go̱o̱le̱ ci u̱tu̱gu̱ enne.”-7Aanyik atin enne baiz ci aave udut e̱e̱t wa anime no̱ngi̱tto̱n, ogon kaal cik abunna,
         kar atin enne ki̱tto̱ di̱ngdi̱ngo̱n ci Ta̱mu̱ta̱dde̱no̱, ki baiz ci aave udut. 8Imma ngati ol wak a̱ppi̱nte̱k zi̱nze̱tti̱, ogon kaal cik gerzek, i̱ye̱la̱ atin enne
         mozinet cinne ngati e̱e̱t ci abure zoz ci een de̱de̱. 9Edez atin Ta̱mu̱ta̱dde̱n ol wak abak mu̱nye̱ne̱ kipirta oroot. Iróng enne ahal ol
         wak een Ya̱u̱d icima ol wak iróng een Ya̱u̱d, edez do̱o̱k. 10Ma̱i̱je̱ ol wak ogon kaal cik abunna, amuc atin Ta̱mu̱ta̱dde̱n nogo, aanyik di̱ngdi̱ngo̱n,
         ki gano, ming e̱e̱ggi̱n nege Ya̱u̱d icima ol cik iróng een Ya̱u̱d. 11Iróng Ta̱mu̱ta̱dde̱n irez ol u̱gge̱ do̱.12Imma ol wak abaccit iróng e̱e̱ggi̱n Ya̱u̱d eci nege iróng a̱gga̱ lo̱ti̱nno̱k wak Musesi,
         ngen Ta̱mu̱ta̱dde̱n ettedik nogo lo̱ki̱ko̱ dee iróng een go̱o̱le̱ ci lo̱ti̱nno̱u̱.
         Ma̱i̱je̱ ol wak ogon mu̱nye̱n ngati a̱gga̱we̱ lo̱ti̱nno̱k, okko enne ettedik nogo
         lo̱ki̱ko̱ go̱o̱le̱ ci lo̱ti̱nno̱u̱. 13Elemi Ta̱mu̱ta̱dde̱n ol wak o̱ngo̱o̱le̱ lo̱ti̱nno̱k ciginnek, iróng enne elemi ol
         wak aziye gaganiko.14Anyak ol u̱gge̱ cik iróng een Ya̱u̱d, ol cik iróng anyak lo̱ti̱nno̱k wak Musesi, ma̱i̱je̱
         ngatu o̱ngo̱o̱le̱ lo̱ti̱nno̱k cik Ta̱mu̱ta̱dde̱no̱ ming ngen kicinnet, anyak nege
         zi̱nze̱tti̱nne̱. 15Imma kaala cik ogon nege niko, i̱ye̱la̱ ming a̱gga̱ nege lo̱ti̱nno̱k cik Ta̱mu̱ta̱dde̱no̱,
         eci ming ogon nege kaal cik gerzek icima cik abunna, i̱ye̱la̱ zoz ci aave zi̱nze̱tti̱nne̱
         cigge̱k zoz neci ming abunna icima gerza. 16Ming okko atin Ta̱mu̱ta̱dde̱n ettedik ol lo̱ki̱ko̱, i̱tto̱na̱ atin enne Ye̱su̱ Ki̱ri̱sto̱
         kettedik ol lo̱ki̱ko̱ kaale cik ogon nege lo̱mu̱k ki i̱yo̱ko̱ ming e̱he̱rye̱ warage
         cu ko̱.Ya̱u̱d ki Lo̱ti̱nno̱k17Ming anyak ol u̱gge̱ ngatinno̱ng, niga Ya̱u̱di̱ cik a̱nnu̱ ne ka̱gga̱yya̱ Ta̱mu̱ta̱dde̱n,
         ming arikku zi̱nze̱tti̱ lo̱ti̱nno̱k kar ngatu odongnyu e̱le̱tti̱; 18ming a̱gga̱yyu̱ niga zoz cinne kar u̱tu̱gu̱z gi̱i̱ ci een de̱de̱ eci lo̱ti̱nno̱k cik
         i̱ye̱le̱kku̱ng; 19ming a̱gga̱yyu̱ e̱e̱ggi̱nnu̱ niga ol cik i̱ye̱le̱kku̱ ol wak iróng a̱gga̱ zoz ci Ta̱mu̱ta̱dde̱no̱
         gool, izet urez ci ol wak abak mu̱hu̱ra̱. 20Annu niga ne, a̱gga̱yyu̱ lo̱ti̱nno̱k cik Ta̱mu̱ta̱dde̱no̱ wak anyak genyiz ki zoz
         ci een de̱de̱, i̱lo̱ti̱kku̱ wo̱ye̱ ol cik adite iina kar edemezit dooli cikidik.21Abarik edemezu niga ol u̱gge̱ ming ngen edemezit e̱le̱tti̱ cuggo̱k? Uwahekku ol a̱nnu̱
         ne, ma ogorzinnu. Ma̱i̱je̱ ngatu e̱e̱ggi̱nnu̱ niga ogoryak. 22A̱du̱wa̱kku̱ ol a̱nnu̱ ne, abunna iróng ol orooto ki ngaai. Ma i̱yo̱ko̱ niga iróng
         a̱wu̱lu̱ e̱le̱tti̱? Amarinnu niga ol wak ala to̱do̱yyo̱k wak oova ol kizeto ta̱mu̱ta̱dde̱ne̱t
         cigge̱k, imma ngatu niga ogorozzu Ce̱e̱z wa Ta̱mu̱ta̱dde̱no̱+. 23Odongnyu niga e̱le̱tti̱ zo̱ze̱ ci lo̱ti̱nno̱u̱, imma ngatu iróng o̱ngo̱o̱li̱nnu̱ lo̱ti̱nno̱k,
         abarik anyakttau Ta̱mu̱ta̱dde̱n a̱li̱ya̱n. 24E̱he̱rye̱ Warage ci Ta̱mu̱ta̱dde̱no̱ azi ne, “Anyikku niga ol wak iróng een Ya̱u̱d
         kodomit zar cik Ta̱mu̱ta̱dde̱no̱ zo̱ze̱ ci u̱tu̱gu̱zzu̱ niga.”-25Abunna keer cunno̱ng ci ettede ol vi̱ca̱vi̱cce̱t+ ko̱, ming azunnu niga lo̱ti̱nno̱k cik Ta̱mu̱ta̱dde̱no̱. Ming iróng niga o̱ngo̱o̱li̱nnu̱
         lo̱ti̱nno̱k, ogonnu ki ol cik iróng a̱gga̱ lo̱ti̱nno̱k. 26Ming azunne ol wak iróng etted vi̱ca̱vi̱cce̱t ko̱ lo̱ti̱nno̱k de̱de̱, ubunntta nege
         ogon ki ol wak etteddit vi̱ca̱vi̱cce̱t. 27Imma e̱e̱ti̱ ci iróng een Ya̱u̱d kar ku̱tu̱gu̱ kaal cik orong Ta̱mu̱ta̱dde̱n, ettedekkung
         atin enne lo̱ki̱ko̱ ol balik etteddit vi̱ca̱vi̱cce̱t ko̱. Ming etteddu niga vi̱ca̱vi̱cce̱t
         nu̱nu̱n, kar bo̱do̱k kanyait zoz ci Ta̱mu̱ta̱dde̱no̱ e̱he̱rye̱, iróng niga o̱ngo̱o̱li̱nnu̱
         de̱mzi̱ne̱t neci.28Ki i̱yo̱ko̱ ming abak e̱e̱ti̱ ki olli Ya̱u̱do̱ kar etteddit vi̱ca̱vi̱cce̱t ko̱, iróng
         zoz necu aanyik nonno kize Ya̱u̱do̱c de̱de̱. 29Abunna e̱e̱ti̱ ming een Ya̱u̱do̱c de̱de̱, etted wucic vi̱ca̱vi̱ca̱, o̱ngo̱o̱le̱ lo̱ti̱nno̱k
         cik Ta̱mu̱ta̱dde̱no̱. Amuda e̱e̱ti̱ rezinet ci Ta̱mu̱ta̱dde̱no̱ de̱de̱ go̱o̱le̱ ci
         aanyik enne Manyi zinin cinne, iróng een go̱o̱le̱ ci ettede ol vi̱ca̱vi̱cce̱t, een
         abarik Vongiza. Anyik Ta̱mu̱ta̱dde̱n ka̱ma̱yu̱k e̱e̱t, iróng een ol cik diirik.
         
            
               	2:6 Caliwon 62:12; Proverbs 24:12

               	Ce̱e̱z wa Ta̱mu̱ta̱dde̱no̱: Anyak Ce̱e̱z wa Ta̱mu̱ta̱dde̱no̱ co̱de̱ ṯok Jerusalema, otodongek ol cik wawaco Ta̱mu̱ta̱dde̱n
                     muci nginati ki bali ming a̱du̱wa̱ lo̱ti̱nno̱wa̱ cik Musesi ke̱. Aave Ta̱mu̱ta̱dde̱n
                     Ce̱e̱ze̱ wa Ta̱mu̱ta̱dde̱no̱ Ngati A̱li̱le̱ Oroot di̱ngdi̱ngo̱nta̱. Alaan ci a̱ddi̱ki̱re̱
                     wawaco do̱ ci okko Ngati A̱li̱le̱ Oroot Ce̱e̱ze̱ wa Ta̱mu̱ta̱dde̱no̱, okko anyaha
                     bi̱ye̱ cik unye mu̱nye̱n cik ollu ngu̱me̱ ci Ta̱mu̱ta̱dde̱no̱, e̱rki̱ta̱ lak co̱de̱.
                     IkebLeviticus 16; I̱bu̱ru̱ 9:1-7.

               	2:24 Isaya 52:5; Ezekiel 36:22

               	Etted vi̱ca̱vi̱ca̱: U̱du̱wa̱k bali Ta̱mu̱ta̱dde̱n Aburaham a̱nne̱k ne, ming anyait dooli cigunnek macik
                     i̱i̱nya̱ tu̱rge̱, anyik ol kettedit wucic vi̱ca̱vi̱cce̱t kar ki̱ye̱la̱ azi ne, e̱e̱ggi̱n
                     nege dooli cik Ta̱mu̱ta̱dde̱no̱. IkebKananet 17:9-14.

Ngen Ta̱mu̱ta̱dde̱n azunne ol1I̱yo̱ko̱ zin “Nya ci riili ming ize e̱e̱ti̱ Ya̱u̱do̱c? Nya bo̱do̱k ci abunna ming
         etted e̱e̱ti̱ wucic vi̱ca̱vi̱ca̱? 2Ming ize e̱e̱ti̱ Ya̱u̱do̱c, riile nege go̱o̱lo̱we̱ cik meelek giir: Arrak oowa, a̱du̱wa̱k
         Ta̱mu̱ta̱dde̱n kaviyak ciginnek wak abunna ol utuge ci ol cik een Ya̱u̱d.3“Anyak ol u̱gge̱ cik meelek ngatinne̱ng wak iróng a̱tu̱ kaviyak ne̱ke̱. Azi ungec
         ci zoz necu ne iróng zin ngen karike zi̱nze̱tti̱ Ta̱mu̱ta̱dde̱n, iróng zin Ta̱mu̱ta̱dde̱n
         ngen azunne zoz bali u̱du̱wa̱ enne ke̱? 4Iróng een niko! A̱du̱wa̱ Ta̱mu̱ta̱dde̱n zoz ci een de̱de̱, ming nu̱nu̱n ovolong ol
         do̱o̱k, aalna zoz cinne een de̱de̱ udut. E̱he̱rye̱ Warage ci Ta̱mu̱ta̱dde̱no̱ zoz
         ci obod ki Ta̱mu̱ta̱dde̱n, azi ne,“I̱ye̱la̱i̱ atin zoz cunne een de̱de̱ ming ozozi i̱nna̱,ommogi atin i̱nna̱ ol wak orong kadayi i̱nne̱t lo̱ki̱ka̱.”-5Ja ku̱du̱wa̱ go̱o̱le̱ ci ozoze ol, ming anyaha zoz ci gerze kogon naga ko̱ ol ka̱gga̱c
         bunnat ci Ta̱mu̱ta̱dde̱no̱, kozoz wo̱ye̱ naga nya zo̱ze̱ necu? Abaci Ta̱mu̱ta̱dde̱n
         ngati ettedekket lo̱ki̱ko̱? Iróng Ta̱mu̱ta̱dde̱n abaci. 6Ka̱nne̱kku̱ng zin ne, i̱llo̱i̱, iróng een niko! Ming iróng enne abunna oroot, iróng
         wo̱ye̱ Ta̱mu̱ta̱dde̱n ettedik olli lo̱o̱tu̱ lo̱ki̱ko̱ ju̱rru̱m. 7Azi wo̱ye̱ e̱e̱ti̱ imma ne, “Ming kovolongi, kar kanyahak volong cinanni ko̱ ol ka̱gga̱c
         Ta̱mu̱ta̱dde̱n ming a̱du̱wa̱ zoz ci een de̱de̱, kar ol ki̱di̱ngdi̱nga̱ni̱t nonno oroot.
         Ovvo uggak a̱jji̱nne̱, nya ming azi Ta̱mu̱ta̱dde̱n ne ke̱e̱ni̱ anna e̱e̱t ci mu̱nye̱nu̱?”
         8Azi gon ol uggak volonga ne agit cik ka̱du̱wa̱nna̱ zoz cu, “Ku̱tu̱gu̱z mu̱nye̱n, kar
         ol kicinnet kengerta zoz ci abunna ju̱rru̱m.” Abunna zin ming edez Ta̱mu̱ta̱dde̱n
         atin nogo do̱o̱k.I̱llo̱i̱ e̱e̱t ci abunna ngu̱me̱ ci Ta̱mu̱ta̱dde̱no̱9Kazi wo̱ye̱ naga ne? Kommogja naga olli Ya̱u̱do̱ ol do̱o̱k? Iróng een niko. Ku̱du̱kta̱
         wanai arrak naga oowa, kizeto ne abaccit ol do̱o̱k ngu̱me̱ ci Ta̱mu̱ta̱dde̱no̱, ming
         een e̱e̱ti̱ Ya̱u̱do̱c icima iróng een Ya̱u̱d. 10Azi Waraga ci Ta̱mu̱ta̱dde̱no̱ ne,“I̱llo̱i̱ rok e̱e̱t co̱de̱ ṯok ci abunna ngu̱me̱ ci Ta̱mu̱ta̱dde̱no̱;11i̱llo̱i̱ rok e̱e̱t imma ci a̱gga̱ zoz cinne een de̱de̱,i̱llo̱i̱ e̱e̱t imma ci orong Ta̱mu̱ta̱dde̱n.12Utuhuyek ol do̱o̱k bo̱i̱ci̱ zoz ci Ta̱mu̱ta̱dde̱no̱,izeto nege ol cik gerzek;i̱llo̱i̱ rok e̱e̱t co̱de̱ ṯok ci abunna.”-13“Ogon u̱tu̱ge̱tti̱ cigge̱k ki e̱le̱gi̱ti̱ ci a̱da̱k i̱ri̱ya̱,a̱du̱wa̱ a̱ha̱tti̱ cigge̱k zoz ci een volong.”-“A̱du̱wa̱ bo̱do̱k u̱tu̱ge̱tti̱ cigge̱k zoz ci a̱du̱l emmen ci e̱e̱to̱ ogon ki ming
         adak uwat e̱e̱t.”-14“Abbize zoz ci een to̱ri̱ne̱t ki mozinet u̱tu̱ge̱tti̱ cigge̱k do̱ niko.”-15“Irez nege kumunyet ol ataman.16Imma ngati ovvoye, egerzan ngin neci kize gerza.17Iróng nege a̱gga̱ kar kabaito labak.”-18“Iróng nege o̱ngo̱o̱le̱ rok Ta̱mu̱ta̱dde̱n.”-19Ka̱gga̱yya̱ e̱he̱rye̱ lo̱ti̱nno̱wa̱ kar kozozik ol wak elemi ku̱zu̱tte̱. Kar ming
         ovvo lo̱ti̱nno̱wa̱ ettedik olli Ya̱u̱do̱ lo̱ki̱ko̱, ettedik atin Ta̱mu̱ta̱dde̱n ol
         do̱o̱k lo̱ki̱ko̱. I̱llo̱i̱ e̱e̱t co̱de̱ ṯok ci aliti. 20Iróng Ta̱mu̱ta̱dde̱n elemi e̱e̱t imma eci azunne lo̱ti̱nno̱k. Anyak gi̱i̱ co̱de̱ ṯok
         ci ogon lo̱ti̱nno̱wa̱, i̱ye̱le̱k ol ming abaccit zoz ci ogone nege mu̱nye̱n.Aanyik Ta̱mu̱ta̱dde̱n e̱e̱t kubunna tu̱we̱nta̱21I̱yo̱ko̱ kicinnet naga gool ci adimannet Ta̱mu̱ta̱dde̱n kubunnta, iróng een go̱o̱le̱
         ci kazunne lo̱ti̱nno̱k cik Musesi. U̱du̱kta̱ lo̱ti̱nno̱wa̱ cik Musesi ki zo̱zzo̱k
         balik eher a̱ri̱tto̱wa̱ gool ci karubane naga bunnat ci Ta̱mu̱ta̱dde̱no̱. 22A̱kku̱ gool ci zoz ci abunna ko̱ ngati Ta̱mu̱ta̱dde̱no̱, kar ol do̱o̱k kubunnta, elemi
         enne e̱e̱t ming a̱tu̱ Ye̱su̱ Ki̱ri̱sto̱ kize ti̱ri̱zo̱i̱t cinne. 23Eci ol do̱o̱k anyak ba̱ci̱nno̱k cik mu̱nye̱nu̱, iróng zin naga ngen kazuca di̱ngdi̱ngo̱n
         ci Ta̱mu̱ta̱dde̱no̱. 24Imma zin abarik Manyi bunnate cinne aanyik ol kubunnta ngu̱me̱ cinne ollin zo̱ze̱
         ci Ye̱su̱ Ki̱ri̱sto̱, wa bali a̱da̱i̱ keete ci een ta̱la̱ke̱c. 25I̱tto̱na̱ Ta̱mu̱ta̱dde̱n Ye̱su̱ Ki̱ri̱sto̱ kar kize ci a̱vi̱la̱ ol mu̱nye̱n bi̱ye̱te̱
         ciginnek, ming a̱tu̱ nege nonno. I̱ye̱la̱ zoz neci ming abunna Ta̱mu̱ta̱dde̱n, eci
         alali nonno zinin mu̱nye̱ne̱ cik ollu ba̱li̱ye̱, ngen zin kedez ol. 26I̱ye̱la̱i̱ zin bo̱do̱k zoz necu i̱yo̱ko̱ abunna Ta̱mu̱ta̱dde̱n, eci enne aanyik e̱e̱t
         imma ci a̱tu̱ zoz ci Ye̱su̱ kubunna, zoz zin ci ka̱gga̱we̱ abunna Ta̱mu̱ta̱dde̱n ko̱
         neci.27Aanyyet zin i̱yo̱ko̱ Ta̱mu̱ta̱dde̱n bunnate cinne go̱o̱le̱ ci aarane ba̱ci̱nno̱k cigga̱c.
         Kanyak zin i̱yo̱ko̱ naga gool ci kadihize e̱le̱tti̱ zo̱ze̱ necu? I̱llo̱i̱ udut, aarannet
         enne mu̱nye̱n ming ka̱tu̱ naga Ye̱su̱, iróng een go̱o̱le̱ ci kazunne lo̱ti̱nno̱k.
         28Ka̱gga̱c naga elemi Ta̱mu̱ta̱dde̱n ol eci nege anyak tu̱we̱ne̱t, iróng een go̱o̱le̱
         ci o̱ngo̱o̱li̱nne̱ nege lo̱ti̱nno̱k. 29Een Ta̱mu̱ta̱dde̱n ci Ya̱u̱do̱ do̱? Iróng een niko, iróng een ci ol u̱gge̱ bu̱k? De̱de̱,
         een ci olli Ya̱u̱do̱ ki ol cik iróng een Ya̱u̱d bu̱k. 30O̱de̱ Ta̱mu̱ta̱dde̱n ṯok, elemi enne Ya̱u̱d wak etted vi̱ca̱vi̱cce̱t tu̱we̱nta̱, elemi
         bo̱do̱k ol wak iróng etted vi̱ca̱vi̱cce̱t tu̱we̱nta̱. 31Kegerezanit naga lo̱ti̱nno̱k wak Musesi tu̱we̱nte̱ cinna? Iróng een niko! Kaanycik
         abarik naga lo̱ti̱nno̱k kokkomit kak.
         
            
               	3:4 Caliwon 51:4

               	3:12 Caliwon 14:1-3; Caliwon 53:1-3; Ecclesiastes 7:20

Abunna Aburahami ngu̱me̱ ci Ta̱mu̱ta̱dde̱no̱ tu̱we̱nta̱1Ki̱no̱ni̱ zoz ci ji̱ji̱ti̱nna̱ Aburaham,+ elemi Ta̱mu̱ta̱dde̱n nonno kubunna go̱o̱le̱ jang? 2Ming elema Ta̱mu̱ta̱dde̱n Aburaham kubunna kaale cik u̱tu̱gu̱ enne, anyak wo̱ye̱ enne
         gi̱i̱ imma ci odonge ele. Iróng wo̱ye̱ enne odong ele ngu̱me̱ ci Ta̱mu̱ta̱dde̱no̱.
         3E̱he̱rye̱ Warage ci Ta̱mu̱ta̱dde̱no̱ zoz ci azi ne, “Elema zin Aburahami zoz ci Ta̱mu̱ta̱dde̱no̱
         kar enne kaanyik nonno kize e̱e̱t ci abunna.”-4Imma gon ming a̱li̱ngli̱ng e̱e̱ti̱, a̱ru̱we̱k ol nonno o̱ro̱bi̱ya̱, iróng een muci.
         5Imma e̱e̱ti̱ ci iróng a̱li̱ngli̱ng ma̱i̱je̱ ngatu a̱tu̱ Ta̱mu̱ta̱dde̱n ci alalnek
         ol mu̱nye̱n, eci Ta̱mu̱ta̱dde̱n elemi tu̱we̱ne̱t cinne kize bunnat. 6E̱he̱rye̱ Warage ci Ta̱mu̱ta̱dde̱no̱ ozoz Da̱vi̱de̱ ma̱yu̱we̱ne̱t ci e̱e̱t wa elema
         Ta̱mu̱ta̱dde̱n nonno kize bunnat, iróng een go̱o̱le̱ ci li̱ngli̱ngo̱n cinne. Azi Da̱vi̱de̱
         ne,7“U̱mu̱yu̱k Ta̱mu̱ta̱dde̱n olbalik alalek enne nogo mu̱nye̱n,utung enne kaal wak gerzek u̱tu̱gu̱zzo̱ nege.8Amuda e̱e̱ti̱ ci i̱ti̱vi̱lta̱i̱ mu̱nye̱na̱ ciginnek veelek ma̱yu̱we̱ne̱t, iróng atin
         Manyi edez nonno.”-9Ma i̱yo̱ko̱ een ma̱yu̱we̱ne̱t ci ol balik etted vi̱ca̱vi̱cce̱t een Ya̱u̱d ko̱ do̱,
         iróng een ci ollu do̱o̱k? Iróng een niko, azi bali Warage ci Ta̱mu̱ta̱dde̱no̱ ne,
         elema Ta̱mu̱ta̱dde̱n Aburaham kubunna eci enne a̱tu̱ nonno. 10Akane zoz necu vonga? Akane baling ngen Aburahami ketted wucic vi̱ca̱vi̱ca̱ yo, icima
         ngati ettede? Akane baling ngen enne ketted. 11Aanyik Aburahami ele cinne kettede kar ki̱ye̱la̱ bunnat cinne eci enne a̱tu̱ Ta̱mu̱ta̱dde̱n
         ki bali ming ngen enne ketted wucic vi̱ca̱vi̱ca̱ ke̱ nu̱nu̱n. Aanyik zin zoz necu
         Aburaham kize be̱e̱ti̱ ol wak elemi Ta̱mu̱ta̱dde̱n tu̱we̱nte̱ cinne̱ng, ming iróng
         nege etted nu̱nu̱n. 12Een enne bo̱do̱k be̱e̱ti̱ ol do̱o̱k wak etted wucic vi̱ca̱vi̱ca̱, iróng nege ettede
         do̱, abarik annu gool ci tu̱we̱nto̱ ci owoye be̱e̱ti̱nna̱ Aburahami baling ngen enne
         kettede.Amuda ol kaal cik u̱du̱wa̱ Ta̱mu̱ta̱dde̱n tu̱we̱nta̱13U̱du̱wa̱k Ta̱mu̱ta̱dde̱n Aburaham ki dooli cik dooli cigge̱k, okko atin enne aanyik
         nogo lo̱o̱c. Iróng enne a̱du̱wa̱ zoz necu eci Aburahami uzute lo̱ti̱nno̱k balik Musesi
         ke̱, abarik Ta̱mu̱ta̱dde̱n acin bunnat ci a̱kku̱ tu̱we̱nte̱ cinne. 14Ming aanyik Ta̱mu̱ta̱dde̱n ol kaal ciginnek eci azunne nege lo̱ti̱nno̱k, okko ucca
         tu̱we̱ne̱t een gi̱i̱tareng, okko bo̱do̱k zoz ci u̱du̱wa̱ Manyi ogonik atin ol ko̱,
         een rara. 15Ming iróng e̱e̱ti̱ azunne lo̱ti̱nno̱k, aanyik Ta̱mu̱ta̱dde̱n komoze; gool co̱de̱ ci
         iróng anyike Ta̱mu̱ta̱dde̱n komoze, abunna ming iróng kanyak lo̱ti̱nno̱k.16U̱du̱wa̱ Ta̱mu̱ta̱dde̱n, a̱mu̱yu̱k atin enne ol wak a̱tu̱ nonno, eci enne i̱i̱rke̱,
         anyak deten, irez ol, iróng een zo̱ze̱ ci azunne nege lo̱ti̱nno̱k. Ming anyak e̱e̱ti̱
         tu̱we̱ne̱t ki ci Aburahami, a̱mu̱yu̱k atin Manyi nonno, iróng een ol wak azunne lo̱ti̱nno̱k
         do̱, abarik ki ol wak a̱tu̱ Ta̱mu̱ta̱dde̱n ki Aburahami, wa een be̱e̱ti̱nna̱ tu̱we̱nta̱.
         17E̱he̱rye̱ Warage ci Ta̱mu̱ta̱dde̱no̱ zoz ci obod ki Aburaham, azi ne, “Ma̱rri̱t ming
         kaanyi i̱nne̱t ize be̱e̱ti̱ i̱do̱ngi̱ cik meelek.”- U̱du̱wa̱k Ta̱mu̱ta̱dde̱n nonno zoz necu eci enne anyak tu̱we̱ne̱t. Manyi ci aanyik
         ol wak a̱da̱i̱to̱ kuruget, kar kidiman kaal cik een jor.18U̱du̱wa̱k Ta̱mu̱ta̱dde̱n Aburaham zoz ci okko enne een be̱e̱ti̱ i̱do̱ngi̱ cik meelek,
         ming acin ize enne ma̱ti̱yo̱c nu̱nu̱n, ngen Aburahami arike zinin Ta̱mu̱ta̱dde̱n dee,
         ki baling u̱du̱ya̱i̱ ke̱, “I̱yo̱ko̱ zin ovvo atin dooli cigunnek e̱e̱ggi̱n niko.”-19Ma baling ize Aburahami ma̱ti̱yo̱c anyak e̱rki̱nya̱ moten omoto, ngen enne a̱tu̱ Ta̱mu̱ta̱dde̱n
         zo̱ze̱ bali u̱du̱wa̱ enne ke̱. A̱gga̱ Aburahami ele niko ize ma̱ti̱yo̱c ere daiz,
         okko Sarah+ ngaa cinne ize ma̱ti̱yo̱c bu̱k, iróng ngen a̱ri̱ti̱. 20Iróng zin Aburahami i̱no̱n icima ebezbezan zoz bali u̱du̱wa̱ Manyi ke̱. Aanyik tu̱we̱ne̱t
         cinne nonno kokkom kak, aanyik zany Ta̱mu̱ta̱dde̱n. 21A̱gga̱ enne anyak Ta̱mu̱ta̱dde̱n komiz kar ku̱tu̱gu̱ kaal balik u̱du̱wa̱ enne ke̱.
         22Zoz zin ci “elemane Ta̱mu̱ta̱dde̱n Aburaham kar enne kanyik nonno kize e̱e̱t ci abunna.”-23Ki i̱yo̱ko̱ ming kikeb naga Warage ci Ta̱mu̱ta̱dde̱no̱ ko̱. Iróng zin zoz een ci Aburaham
         do̱ ci elemi Ta̱mu̱ta̱dde̱n kize e̱e̱t ci abunna zo̱ze̱ ci tu̱we̱ne̱t cinne, 24abarik Ta̱mu̱ta̱dde̱n elemnyet kizet ol cik abunna ming karike naga nonno zinin, e̱e̱t
         bali ingane Manyitinna Ye̱su̱ Ki̱ri̱sto̱ daiza. 25Aanyyet Ta̱mu̱ta̱dde̱n Ye̱su̱ kar ka̱da̱k mu̱nye̱ne̱ cigga̱c, kar kitingawe nonno
         daiza, kar naga kizet ol cik abunna ngu̱me̱ ci Ta̱mu̱ta̱dde̱no̱.
         
            
               	Aburaham: Awu Ta̱mu̱ta̱dde̱n nonno abunna ming uungnek boor ki lo̱o̱c cinne lo̱o̱c kar kunu
                     Ta̱mu̱ta̱dde̱n rok lo̱o̱c ci een jor. I̱ki̱ya̱ enne ize be̱e̱ti̱ olli Ya̱u̱do̱. Abak
                     enne e̱rki̱nya̱ i̱bbo̱ng co̱de̱ ki obet tu̱rge̱ (1,800) baling ngen Ye̱su̱ ki̱ti̱rra̱i̱
                     ke̱. IkebKananet 12-26.

               	Sarah: Een Sarah ngaa ci Aburahami kar bo̱do̱k kize e̱e̱ti̱ I̱sa̱ko̱. Ikeb zoz cu buwe ciKananet 12-25.

Kanyait naga gano ki Ta̱mu̱ta̱dde̱n1I̱yo̱ko̱ zin, elemnyet Ta̱mu̱ta̱dde̱n tu̱we̱nte̱ cinna, kanyait zin naga gano ki Ta̱mu̱ta̱dde̱n
         ngati Manyitinna Ye̱su̱ Ki̱ri̱sto̱. 2I̱ye̱le̱i̱t zin Ye̱su̱ Ki̱ri̱sto̱ agit wak ka̱tu̱ nonno ko̱ gool ci kar Ta̱mu̱ta̱dde̱n
         kelemaita eci enne anyak deten, ka̱tu̱ bo̱do̱k naga nonno. Katalninna karikka zi̱nze̱tti̱
         i̱i̱te̱n ci okko Manyi odongnyet okkoyyet ta̱dde̱na̱, kar ka̱vvu̱t ki nonno udut ngati
         a̱di̱ngdi̱nga̱ne̱ ol nonno. 3Iróng zin ogon niko do̱o̱k! Katalne naga piryanzete ci kamuda eci ka̱gga̱ aanyyet
         piryanzet kinimet no̱ngi̱tto̱n, 4okko nimenet no̱ngi̱tto̱n amad e̱e̱t ju̱rru̱m, kar kaanyyet kartik zi̱nze̱tti̱ Ta̱mu̱ta̱dde̱n.
         5Iróng zoz ci karike naga zi̱nze̱tti̱ Ta̱mu̱ta̱dde̱n ko̱ unyaneta, eci Ta̱mu̱ta̱dde̱n
         aanyyet agit rezinet cinne zi̱nze̱tti̱nne̱ cigga̱c go̱o̱le̱ ci Vongiz ci A̱li̱le̱+, ci aanyet enne agita.6Ma baling i̱zzi̱ gool ci kar naga keelttai e̱le̱tti̱ cigga̱c, i̱ki̱ya̱ zin Ki̱ri̱sto̱
         ti̱ri̱zo̱i̱ti̱ i̱i̱te̱ne̱ ci odola Ta̱mu̱ta̱dde̱n kar ka̱da̱k mu̱nye̱ne̱ cigga̱c.
         7I̱llo̱i̱ wo̱ye̱ e̱e̱t imma ci orong kar ka̱da̱k zo̱ze̱ ci e̱e̱t ci azunne lo̱ti̱nno̱k,
         orong wo̱ye̱ e̱e̱ti̱ imma ka̱da̱k zo̱ze̱ ci e̱e̱t ci abunna. 8Ma̱i̱je̱ ba̱li̱ye̱, u̱tu̱gu̱ Ta̱mu̱ta̱dde̱n zoz necu, i̱ye̱la̱ bunnat cinne, baling
         ngen ke̱e̱ggi̱n naga ol cik mu̱nye̱nu̱, a̱da̱k zin Ki̱ri̱sto̱ zo̱ze̱ cinna.9Idimantet zin bi̱ye̱ta̱ cik Ye̱su̱ wak a̱ddu̱ta̱i̱ ko̱ kubunnta ju̱rru̱m, eelawet
         mozinte ci Ta̱mu̱ta̱dde̱no̱, kar Manyi kelemait zo̱ze̱ necu. 10Baling ngen ke̱e̱ggi̱n mo̱ddo̱ cik Ta̱mu̱ta̱dde̱no̱ nu̱nu̱n, aganizet zin enne, eci
         a̱da̱k Ngerinne zo̱ze̱ cinna. I̱yo̱ko̱ zin, baling kaganto ki nonno, ka̱gga̱ naga
         kamuda atin baiz ci aave udut eci i̱ti̱ri̱zze̱t bi̱ye̱ta̱ cik Ngerinne Ye̱su̱. 11Katalninna zin oroot kaale do̱o̱k, eci Ta̱mu̱ta̱dde̱n i̱tto̱na̱i̱t Manyitinna Ye̱su̱
         Ki̱ri̱sto̱ kar kanyait gano naga ol balik ke̱e̱ggi̱n mo̱ddo̱ cik Ta̱mu̱ta̱dde̱no̱
         ke̱.Zoz ci obod ki Adam ki Ye̱su̱12Akane e̱e̱ti̱ co̱de̱ ṯok mu̱nye̱n kar mu̱nye̱na̱ ne̱ke̱ kanyaktak olli lo̱o̱tu̱ daiz.
         Bak kacin u̱tu̱gu̱zzo̱ ol do̱o̱k mu̱nye̱n, a̱da̱i̱ atin ol do̱o̱k zo̱ze̱ ci mu̱nye̱nu̱.
         13Anyak looci mu̱nye̱n baling ngen lo̱ti̱nno̱wa̱ cik Musesi ki̱vi̱ta̱. I̱llo̱i̱ gi̱i̱
         ci i̱ye̱le̱k ol ming anyak nege mu̱nye̱n, eci a̱zze̱ lo̱ti̱nno̱wa̱ ba̱li̱ye̱ to. 14Anyak daizi komiz ngati e̱e̱t ci diiri, akane ba̱li̱ye̱ i̱nya̱we̱ balik Adami+ ke̱ rok Muses.+ Okko daizi rok ol wak ngen ku̱tu̱gu̱zzo̱ mu̱nye̱n ki bali u̱tu̱gu̱ Adami ke̱.15Imma bo̱do̱k Adami ki Ye̱su̱ engero go̱o̱lo̱we̱ cik ogone nege kaal. A̱kku̱nna̱k daizi
         lo̱o̱c mu̱nye̱ne̱ cik Adami kar kuruma ol do̱o̱k. Okko zin Ye̱su̱ Ki̱ri̱sto̱ anyahak
         ol do̱o̱k muci ci een deten ci Ta̱mu̱ta̱dde̱no̱. 16Anyak kaal cik aavtte do̱ mu̱nye̱ne̱ cik u̱tu̱gu̱ Adami cik iróng ogon ki muci ci
         Ta̱mu̱ta̱dde̱no̱. Anyaha Adami de̱zi̱ne̱t e̱e̱ti̱ co̱de̱ ci arrak akane mu̱nye̱n.
         Ma̱i̱je̱ muci ci Ta̱mu̱ta̱dde̱no̱ i̱ki̱ya̱ vu̱rrta̱ ngati kanyahe naga mu̱nye̱n cik
         meelek, kar enne keelawet kubunnta ngu̱me̱ cinne. 17Abalet daizi ki i̱yo̱ko̱ alaani ko̱, eci Adami abaca. Iróng zin zoz necu atubo ki
         gi̱i̱ ci ogon Ye̱su̱ Ki̱ri̱sto̱. I̱i̱rke̱ Ta̱mu̱ta̱dde̱n ngatinna oroot, kar kaanyyet
         bunnat cinne ka̱vvu̱ baize cinna zo̱ze̱ ci e̱e̱t co̱de̱ ṯok, Ye̱su̱ Ki̱ri̱sto̱.18Okko atin Ta̱mu̱ta̱dde̱n edez ol do̱o̱k mu̱nye̱ne̱ cik e̱e̱t co̱de̱, wa een zara Adam.
         Imma zin zo̱ze̱ ci e̱e̱t co̱de̱, u̱tu̱gu̱ Ye̱su̱ Ki̱ri̱sto̱ ko̱, ngati a̱da̱kne̱ ta̱la̱ke̱ca̱,
         elema zin Ta̱mu̱ta̱dde̱n ol do̱o̱k kubunnta kar kurubta ruget wa aave udut. 19Iróng ba̱li̱ye̱ Adami ngen azunne zoz ci Ta̱mu̱ta̱dde̱no̱ kar kanyahak ol do̱o̱k mu̱nye̱n.
         Imma Ye̱su̱ uzute zoz ci Ta̱mu̱ta̱dde̱no̱, anyahak ol zoz ci abunna, kar Ta̱mu̱ta̱dde̱n
         kelema ol do̱o̱k.20Aanyik Ta̱mu̱ta̱dde̱n Muses lo̱ti̱nno̱k, kar ki̱ye̱la̱ ba̱ci̱nno̱k cik ollu meelek,
         ming ovvo ba̱ci̱no̱wa̱ e̱e̱ggi̱n meele giir, okko zin deteni ci Ta̱mu̱ta̱dde̱no̱ okkomi
         kak, i̱ye̱la̱ bunnat cinne. 21Ki i̱yo̱ko̱, ming anyahak zin mu̱nye̱na̱ ol daiz lo̱o̱ta̱ ngatu; imma zin deteni abal
         ol bunnate ci Ta̱mu̱ta̱dde̱no̱ kar kaanyyet baiz wa aave udut ngati Ye̱su̱ Ki̱ri̱sto̱
         Manyitinna.
         
            
               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. IkebJon 1:1-18; 8:41-42; Buk wa To̱ni̱a̱u̱ 5:3-4.

               	Adam: Een bali enne e̱e̱t ci eenyca Ta̱mu̱ta̱dde̱n bali oowa kar bo̱do̱k kize be̱e̱ti̱ ollu
                     do̱o̱k. Okko ngaa cinne Eva een e̱e̱ti̱ ollu do̱o̱k lo̱o̱ta̱ ngatu. IkebKananet 1-5.

               	Muses: Baling okko Yosevo a̱da̱i̱, izeto dooli cik Israilo du̱cca̱k Masira, edeca e̱rki̱nya̱
                     cik e̱e̱ggi̱n obet we̱c (400). Atahala Ta̱mu̱ta̱dde̱n Muses kize e̱e̱t ci a̱lu̱ge̱
                     olli Israilo ngati e̱e̱ggi̱n du̱cca̱k Masire. Aanyik Ta̱mu̱ta̱dde̱n olli Israilo lo̱ti̱nno̱k
                     ngati Musesi, nonno ci azi ol ne, Lo̱ti̱nno̱k cik Musesi. Abak i̱yo̱ko̱ da̱ Musesi
                     e̱rki̱nya̱ i̱bbo̱ng co̱de̱ ki obet we̱c (1,400) bali ngen Ye̱su̱ ki̱ti̱rra̱i̱ ke̱.
                     IkebLu̱ge̱z 2-24.

            

         
      
   
      
         6
Karuba naga ruget ngati Ye̱su̱1Kazi wo̱ye̱ naga ne, “Kogon wo̱ye̱ naga mu̱nye̱n odohize kar bunnati cinna kotore
         kize a̱ppwa̱?” 2Iróng een niko! Ming iróng mu̱nye̱na̱ ngen abalet ko̱, nya bo̱do̱k ming kobodonik
         naga mu̱nye̱n ko̱? 3Abunna zin ming a̱gga̱yyu̱ kozol naga ki Ye̱su̱ Ki̱ri̱sto̱ gool ci ka̱gga̱me̱ ba̱ti̱ti̱mo̱,
         kozol naga bu̱k ki nonno daiz cinne, kizeto zin naga ol co̱de̱ ki nonno. 4Baling ka̱gga̱mi̱t naga ba̱ti̱ti̱mo̱, ka̱da̱i̱to̱ ki Ki̱ri̱sto̱ bu̱k iloma, kar atin
         naga bu̱k kabait baiz ci een jor, ki bali ming ingane baatinne nonno daiza komize
         cinne ke̱.5Imma ming kozol naga ki Ye̱su̱ daiz cinne go̱o̱le̱ ci ka̱gga̱me̱ ba̱ti̱ti̱mo̱, kingazi
         atin naga daiza ki nonno. 6Ka̱gga̱ naga odode baizi cinna bali reeni ke̱ ki Ye̱su̱ keete ci een ta̱la̱ke̱c, kar
         mu̱nye̱na̱ iróng aruba gool ci abaleta, 7eci e̱e̱ti̱ ci a̱da̱ha̱ i̱zzi̱ enne mu̱nye̱ne̱.8Ka̱gga̱ naga ki i̱yo̱ko̱ ming ka̱da̱i̱ ki ti̱ri̱zo̱i̱t Ki̱ri̱sto̱ ko̱, karuge atin
         bu̱k ki nonno. 9Ka̱gga̱ ju̱rru̱m iróng daizi anyak komiz ngati ti̱ri̱zo̱i̱t Ki̱ri̱sto̱. A̱da̱k enne
         ba̱li̱ye̱ kar Ta̱mu̱ta̱dde̱n kitingawe nonno daiza, iróng atin enne a̱da̱i̱ dee udut.
         10Imma daizi ci Ye̱su̱ ko̱, a̱da̱i̱ kar kaara mu̱nye̱n cik ollu do̱o̱k lak co̱de̱. Imma
         i̱yo̱ko̱ zin, aruge enne, abak zo̱ze̱ ci Ta̱mu̱ta̱dde̱no̱.11Abunna zin niga ming a̱gga̱yyu̱ niko, iróng mu̱nye̱na̱ ngen abalung bo̱do̱k, urumteu
         niga ki Ta̱mu̱ta̱dde̱n zo̱ze̱ ci Ye̱su̱ Ki̱ri̱sto̱. 12I̱yo̱ko̱ zin, ma anyikku mu̱nye̱n kutuwaung o̱o̱tti̱ ciggo̱k kar unuwet kaal cik orong
         zi̱nze̱tti̱ ciggo̱k. 13Ma anyikku o̱o̱tti̱ ciggo̱k koottung go̱o̱le̱ ci gerze kar anyait mu̱nye̱n, abarik
         aanycik zi̱nze̱tti̱ ciggo̱k do̱o̱k Ta̱mu̱ta̱dde̱n ki i̱yo̱ko̱ ol wak balik ingane
         Ta̱mu̱ta̱dde̱n daiza ke̱. I̱yo̱ko̱ zin, u̱tu̱gu̱z kaal cik abunna. 14Ma anyikku mu̱nye̱n kanyait doiz ngatinno̱ng, eci lo̱ti̱nno̱wa̱ balik reentik Musesi
         ke̱ iróng ngen bo̱do̱k abalung, abarik aanycik de̱ti̱ne̱t ci Ta̱mu̱ta̱dde̱no̱ kabalung.Du̱cca̱k cik zoz ci Ta̱mu̱ta̱dde̱no̱15Ka̱gga̱ naga niko aanyyet de̱ti̱ne̱t ci Ta̱mu̱ta̱dde̱no̱ ka̱vvu̱t labak, aanyyet wo̱ye̱
         zoz necu ke̱me̱dda̱k mu̱nye̱n eci iróng lo̱ti̱nno̱wa̱ abaleta? I̱llo̱i̱! 16Abarik zin abunna ming ka̱gga̱ niko ke̱e̱ggi̱n naga du̱cca̱k cik ol wak ko̱ngo̱o̱le̱
         naga. Ming ke̱e̱ggi̱n du̱cca̱k cik mu̱nye̱nu̱, okkoyet daiza, abarik zin abunna ke̱e̱ggi̱n
         du̱cca̱k cik Ta̱mu̱ta̱dde̱no̱ okkoyet bak karuba bunnat cinne. 17E̱e̱ggi̱nnu̱ niga ba̱li̱ye̱ du̱cca̱k cik mu̱nye̱nu̱, abarik aanycik Ta̱mu̱ta̱dde̱n
         zany, eci niga iziktu de̱mzi̱ne̱t cinne, kar u̱zu̱tte̱ de̱mzi̱ne̱t neci zi̱nze̱tti̱nne̱
         cuggo̱k. 18I̱yo̱ko̱ zin, iróng niga ngen anyakku mu̱nye̱n, abarik izetu niga du̱cca̱k cik bunnat
         ci Ta̱mu̱ta̱dde̱no̱.19Katubuzei anna zoz necu niko ko̱, eci ngen niga e̱e̱ggi̱nnu̱ tarbale ngen a̱gga̱c
         zoz imma. Anyikku niga e̱le̱tti̱ ciggo̱k kizeto du̱cca̱k kaale cik gerzek, ngati abarik
         weete anyikku e̱le̱tti̱ ciggo̱k kizeto du̱cca̱k cik bunnat ci Ta̱mu̱ta̱dde̱no̱ kar
         izet dooli ciginnek a̱li̱le̱. 20Ecebannung i̱ge̱t do̱o̱k mu̱nye̱na̱ o̱o̱tti̱, iróng ngen i̱no̱nnu̱ gi̱i̱ ci abunna
         ngu̱me̱ ci Ta̱mu̱ta̱dde̱no̱. 21Amudannu i̱yo̱ko̱ niga nya ci abunna kaale cik anyahakku̱ng a̱li̱ya̱n ko̱? Ovvoyyung
         zin kaala ne̱ko̱ do̱o̱k go̱o̱le̱ ci daizo. 22I̱yo̱ko̱ zin, aara Ta̱mu̱ta̱dde̱n mu̱nye̱n ciggo̱k, abaktu labak, izetu niga du̱cca̱k
         cik Ta̱mu̱ta̱dde̱no̱. A̱a̱nyu̱ng zin zoz necu izet ol cik a̱li̱le̱ kar bo̱do̱k kuyung
         baize ci aave udut. 23Aanyyet mu̱nye̱na̱ daiz, okko zoz ci Ta̱mu̱ta̱dde̱no̱ aanyyet baiz ci aave udut ngati
         Manyitinna Ye̱su̱ Ki̱ri̱sto̱.

Oogjai ol wak a̱tu̱we̱ komize ci lo̱ti̱nno̱u̱1Gotonogga ki ngonogga tu̱we̱nta̱, a̱gga̱yyu̱ niga abal lo̱ti̱nno̱wa̱ e̱e̱t ming ngen
         aruge. 2Ki i̱yo̱ko̱ e̱he̱rye̱ lo̱ti̱nno̱wa̱ azi ne, anyik ngaa kodowozik mac cinne do̱ niko
         ming ngen enne aruge. Ming a̱da̱k e̱e̱ti̱ cinne, arume wo̱ye̱ ki e̱e̱t imma labak.
         3Ming okko enne arume ki e̱e̱t imma ming ngen e̱e̱ti̱ cinne aruge, orooto enne ki e̱e̱t
         neci. Abarik ming a̱da̱k mac, iróng wo̱ye̱ lo̱ti̱nno̱wa̱ alam nonno, a̱ti̱k wo̱ye̱
         e̱e̱ti̱ imma nonno labak.4Gotonogga ki ngonogga tu̱we̱nta̱, aave baizi ci ogon niko bu̱k ngatinno̱ng. Iróng
         lo̱ti̱nno̱wa̱ bo̱do̱k anyak ngatinno̱ng komiz ci kar kabalung, eci bali a̱da̱kne̱
         Ye̱su̱ ke̱, ogon ki i̱yo̱ko̱ bu̱k a̱da̱kttu̱ niga ki nonno lo̱ti̱nno̱we̱. Anyakku
         zin niga gool ci arumenu ki Ki̱ri̱sto̱ bali ingazi daiza kurug ke̱, abunna zin ka̱li̱ngli̱nge̱k
         Ta̱mu̱ta̱dde̱n. 5Baling ngen ku̱tu̱we̱t zoz ci Ta̱mu̱ta̱dde̱no̱, kogon naga mu̱nye̱n cik irez e̱le̱tti̱
         cigga̱c do̱ niko, mu̱nye̱n cik i̱ye̱la̱ lo̱ti̱nno̱wa̱ cik Ta̱mu̱ta̱dde̱no̱, anyahakket
         atin daiz. 6Ma̱i̱je̱ ngatu, iróng lo̱ti̱nno̱wa̱ ngen abaleta. Ku̱tu̱gu̱zzo̱ naga kiwagon ol wak
         a̱da̱i̱to̱ baling ngen abalet lo̱ti̱nno̱wa̱, i̱llo̱i̱ zin komiz ci anyak lo̱ti̱nno̱wa̱
         ngatinna. I̱yo̱ko̱, ka̱li̱ngli̱nge̱k naga Ta̱mu̱ta̱dde̱n go̱o̱le̱ ci Vongiz ci een
         jor, iróng een go̱o̱le̱ bali reeni ko̱ngo̱o̱li̱ne̱ lo̱ti̱nno̱k balik e̱he̱rye̱ ke̱.I̱ye̱le̱kke̱t lo̱ti̱nno̱wa̱ zoz ci mu̱nye̱nu̱7I̱yo̱ko̱ zin kazi wo̱ye̱ naga ne? Een lo̱ti̱nno̱wa̱ mu̱nye̱n? Iróng een niko! Ming
         iróng lo̱ti̱nno̱wa̱ i̱ye̱le̱kke̱t mu̱nye̱n, iróng wo̱ye̱ da̱ anna ka̱gga̱ mu̱nye̱n
         de̱de̱. Iróng bo̱do̱k wo̱ye̱ anna ka̱gga̱ gi̱i̱ ci e̱e̱to̱ amanik zinin cinne gerze,
         eci azi lo̱ti̱nno̱wa̱ ne, “Ma anyai zinin ci a̱ppwe̱ ce̱e̱ze̱ ci e̱e̱t imma.”-8Abarik zin mu̱nye̱n cik a̱ki̱v gool ci lo̱ti̱nno̱u̱ kar anna ku̱tu̱gu̱ kaal cik gerzek
         orong zinin cinanne. Een mu̱nye̱na̱ daiz ngati a̱zze̱ne̱ lo̱ti̱nno̱wa̱ to. 9Baling ngen anna ka̱gga̱ lo̱ti̱nno̱k ke̱, kabai bali ju̱rru̱m. Ma baling kokko anna
         ka̱gga̱ lo̱ti̱nno̱k vu̱rrta̱, i̱vi̱ta̱ mu̱nye̱na̱ anyait komiz ngatinanni, 10Baling kokko kacinni niko, abarik lo̱ti̱nno̱wa̱ wak balik abunna weda kamudane ruget
         ke̱, anyaktta daiz.11Aanya mu̱nye̱na̱ kozorzore baizi cinanni go̱o̱le̱ ci lo̱ti̱nno̱u̱. Imma zin go̱o̱le̱
         ci mu̱nye̱nu̱ kuruba daiz. 12I̱yo̱ko̱ zin, i̱li̱le̱c lo̱ti̱nno̱wa̱ ki zoz ci a̱du̱wa̱ do̱o̱k abunna. 13Ming abunna lo̱ti̱nno̱wa̱, nya zin ci ozorzoran baiz cinanni kize gerza? Mu̱nye̱n
         cik aanya annit daiz ngati kogonne gi̱i̱ ci abunna lo̱ti̱nno̱we̱. Iróng een lo̱ti̱nno̱k
         de̱de̱ cik anyik baiz cinanni kize gerza.14Ka̱gga̱ naga niko, a̱vvu̱ lo̱ti̱nno̱wa̱ ngati Ta̱mu̱ta̱dde̱no̱, ki i̱yo̱ko̱ anna ming
         kazunne lo̱ti̱nno̱k balik reentik baize cinanni ke̱, ecebta annit bu̱k mu̱nye̱na̱.
         15De̱de̱, iróng anna ka̱gga̱ gi̱i̱ ci kogonni. Eci gi̱i̱ wa korongi anna ku̱tu̱gu̱ ko̱,
         ngen abarik ku̱tu̱gu̱, abarik ku̱tu̱gu̱ gi̱i̱ ci abure zinin cinanni oroot. 16Ma̱i̱je̱ nu̱nu̱n ming ku̱tu̱gu̱ gi̱i̱ ci iróng anna korongi kar ku̱tu̱gu̱, ngen anna
         kelemi niko een lo̱ti̱nno̱wa̱ kaal cik abunna. 17Iróng een annit ci kogonni kaal cik gerzek mu̱nye̱nu̱, abarik een mu̱nye̱n cik abak
         eliya cinanni ko̱, cik ogon kaal ne̱ko̱ do̱o̱k. 18Ka̱gga̱ niko i̱llo̱i̱ gi̱i̱ imma eliya cinanni ci aanya kar ku̱tu̱gu̱ kaal cik abunna.
         Ma̱i̱je̱ nu̱nu̱n ming korongi ku̱tu̱gu̱ kaal cik abunna abarik ogone kaala cik gerzek.
         19Imma anna korongi ku̱tu̱gu̱ gi̱i̱ ci abunna, abarik karuba ele kogonni kaal cik gerzek
         iróng anna korongi ku̱tu̱gu̱. 20I̱yo̱ko̱ zin, ming kogonni anna gi̱i̱ ci iróng zinin cinanni orong ku̱tu̱gu̱, abarik
         zin iróng een annit ci kogonni, een mu̱nye̱n wak abak ngatinanni cik ogoni.21Ming orong zinin cinanne ku̱tu̱gu̱ gi̱i̱ ci abunna, abarik kamuda ele cinanni ku̱tu̱gu̱
         gi̱i̱ ci gerze, lo̱ti̱nno̱k cik aanya annit ku̱tu̱gu̱ niko. 22Kelemi zin anna zinine cinanni do̱o̱k lo̱ti̱nno̱k cik Ta̱mu̱ta̱dde̱no̱. 23Kacinni zinine cinanni, anyak kaal u̱gge̱ cik ooro zinine cinanni, kecebe lagame ci
         lo̱ti̱nno̱k cik mu̱nye̱nu̱, alamte kaala wak ki̱no̱ni̱ korongi ku̱tu̱gu̱. 24Kiize anna e̱e̱t ci kamati! Ngene wo̱ye̱ ci eelanna daiza? 25Kanyike Ta̱mu̱ta̱dde̱n zany ngati Manyitinna Ye̱su̱ Ki̱ri̱sto̱!I̱yo̱ko̱ zin, ke̱e̱ni̱ anna zinine cinanni du̱ca̱i̱t ci lo̱ti̱nno̱k cik Ta̱mu̱ta̱dde̱no̱,
         imma go̱o̱le̱ ci mu̱nye̱nu̱ ke̱e̱ni̱ du̱ca̱i̱t ci lo̱ti̱nno̱k wak mu̱nye̱nu̱.
         
            
               	7:7 Lu̱ge̱z 20:17; Deuteronomy 5:21

Anyik Vongiz ci Ta̱mu̱ta̱dde̱no̱ kabalin1I̱yo̱ko̱ zin, ming arume e̱e̱ti̱ ki Ye̱su̱ Ki̱ri̱sto̱, iróng atin Ta̱mu̱ta̱dde̱n ngen
         edez e̱e̱t neci, i̱i̱te̱ne̱ ci okko enne ettede lo̱ki̱ko̱. 2Eci Vongizi ci Ta̱mu̱ta̱dde̱no̱ arawa annit lo̱ti̱nno̱we̱ wak mu̱nye̱nu̱ ki wak daizak,
         kar kanyaha ruget ci een jor ngati Ye̱su̱ Ki̱ri̱sto̱. 3Iróng lo̱ti̱nno̱wa̱ balik aanyik Ta̱mu̱ta̱dde̱n Muses ke̱ aruguzeta eci mu̱nye̱na̱
         amunyeta, ki i̱yo̱ko̱, eci naga ol cik diirik iróng kanime ku̱zu̱tte̱ nogo. Abarik
         zin Ta̱mu̱ta̱dde̱n aanyyet ruget ngati i̱tto̱na̱ne̱ Ngerinne kize e̱e̱t ci diiri ki
         olli mu̱nye̱nu̱ kar ki̱ki̱ya̱ kize wawac ci aara ol mu̱nye̱n. Aanyik Ta̱mu̱ta̱dde̱n
         ele ci Ye̱su̱ kize ci edeze enne mu̱nye̱n. 4Ogon Ta̱mu̱ta̱dde̱n zoz neci niko kar naga ku̱tu̱gu̱z kaal cik abunna a̱du̱wa̱ lo̱ti̱nno̱wa̱
         do̱o̱k, abunna naga ko̱ngo̱o̱le̱ Vongiz ci Ta̱mu̱ta̱dde̱no̱, iróng kanu kaal cik gerzek
         irez zi̱nze̱tti̱ cigga̱c.5I̱no̱n ol wak abak kaale cik orong zi̱nze̱tti̱ cigge̱k, kaal cik obod ki ele do̱ niko.
         Imma ol wak abak Vongize ci Ta̱mu̱ta̱dde̱no̱, i̱no̱n kaal cik obod ki Vongiz. 6Ming kabal naga e̱le̱tti̱ kaale ci gerzek balik reentik amin zi̱nze̱tti̱ ke̱, kamuda
         atin daiz. Imma ming kabal e̱le̱tti̱ Vongize ci Ta̱mu̱ta̱dde̱no̱, kanyak atin baiz
         ci abunna ki gano. 7Okko e̱e̱ti̱ ci i̱no̱n kaal cik gerzek amin zinin cinne ko̱, ooro enne ki Ta̱mu̱ta̱dde̱n,
         eci iróng enne o̱ngo̱o̱le̱ lo̱ti̱nno̱k ciginnek, iróng o̱ngo̱o̱le̱ i̱yo̱ko̱ niko,
         icima iróng bo̱do̱k enne o̱ngo̱o̱le̱ atin udut. 8Imma ol wak aanyik kaal cik gerzek irez zi̱nze̱tti̱ kabal baiz cinne̱ng, iróng Ta̱mu̱ta̱dde̱n
         atalne zo̱ze̱ cinne̱ng.9Imma niga ol ne̱k anyakku Vongiz ci Ta̱mu̱ta̱dde̱no̱ zi̱nze̱tti̱nne̱ ciggo̱k ko̱,
         iróng zin niga ngen aballu e̱le̱tti̱ kaale cik gerzek irez zi̱nze̱tti̱ cuggo̱k, iróng
         ucca bo̱do̱k annuyu kaal ne̱ke̱. Ovvo ol wak iróng anyak Vongiz ci A̱li̱le̱ iróng
         nege e̱e̱ggi̱n ol cik Ki̱ri̱sto̱. 10Ming abak Ki̱ri̱sto̱ zi̱nze̱tti̱nne̱ cuggo̱k, a̱da̱i̱to̱ e̱le̱tti̱ cuggo̱k do̱ zo̱ze̱
         ci mu̱nye̱nu̱, ma̱i̱je̱ vongizzowa cuggo̱k aruge zo̱ze̱ ci bunnat ci Ta̱mu̱ta̱dde̱no̱.
         11Imma Vongizi ci Ta̱mu̱ta̱dde̱no̱ bali ingane Ye̱su̱ daiza abak ngatinno̱ng do̱o̱k,
         nonno ci ingane Ki̱ri̱sto̱ daiza, a̱a̱nyu̱ng atin enne baiz ci een jor e̱le̱tti̱ne̱
         cik daizak ko̱, Vongize cinne.12Gotonogga ki ngonogga tu̱we̱nta̱, iróng kaala cik gerzek mu̱nye̱nu̱ irez zi̱nze̱tti̱
         ko̱ ngen abaleta, abunna kogon gi̱i̱ wa a̱du̱wa̱kke̱t Vongizi ci Ta̱mu̱ta̱dde̱no̱,
         gerza ming kogon kaal cik gerzek amin zi̱nze̱tti̱ cigga̱c. 13Ming ogonnu kaal cik gerzek ko̱, ovvoyyu atin daiza. Abarik ming eelaung Vongizi ci
         A̱li̱le̱, utungttu kaal ne̱ke̱ amin zi̱nze̱tti̱ ko̱ do̱o̱k, urugttu zin atin niga.
         14Imma ol ne̱k aanyik Vongiz ci Ta̱mu̱ta̱dde̱no̱ kabal nogo ko̱, e̱e̱ggi̱n nege dooli
         cik Ta̱mu̱ta̱dde̱no̱. 15Iróng Vongizi ci Ta̱mu̱ta̱dde̱no̱ aanyyet kizet du̱cca̱k kar ko̱to̱ngo̱o̱ltte̱ lo̱ki̱ko̱
         ci Ta̱mu̱ta̱dde̱no̱. Abarik Vongizi aanyyet kizet dooli ciginnek bak kawu Ta̱mu̱ta̱dde̱n
         kize Be̱e̱ti̱nna̱. 16A̱du̱wa̱kke̱t Vongizi ci Ta̱mu̱ta̱dde̱no̱ de̱de̱ ke̱e̱ggi̱n naga dooli cik Ta̱mu̱ta̱dde̱no̱.
         17A̱du̱wa̱kke̱t Vongizi cinne zoz bak ka̱gga̱ naga ki Ye̱su̱ Ki̱ri̱sto̱, aanyyet atin
         Ta̱mu̱ta̱dde̱n zoz ci u̱du̱wa̱ enne, kozol atin naga di̱ngdi̱ngo̱n ci Ye̱su̱, ming
         kipirta naga ki nonno.Di̱ngdi̱ngo̱n ci atin a̱kku̱18Idica pirnanet ci kamuda naga lo̱o̱ta̱ ngatu ko̱, ming katubuz ki bunnat ci kovvo
         atin kamuda i̱i̱te̱n neci. 19Ma kaala cik eenyca Ta̱mu̱ta̱dde̱n lo̱o̱ta̱ ngatu ko̱ do̱o̱k, e̱re̱ye̱ talninta, orong
         nege i̱i̱te̱n ci atin okko Ta̱mu̱ta̱dde̱n i̱ye̱le̱k ciko ngene cik e̱e̱ggi̱n nege
         dooli ciginnek. 20A̱ma̱li̱ltte̱ o̱o̱tti̱ cik kaal ne̱k eenycai ko̱ do̱o̱k, iróng een kaal ne̱ke̱ cik
         orong kar ka̱ma̱li̱ltte̱ nogo o̱o̱tti̱. Adiman Ta̱mu̱ta̱dde̱n zoz necu ku̱tu̱gu̱ niko
         eci enne orongi, eci naga kere zoz ci karike zi̱nze̱tti̱ ko̱, 21ovvo atin kaala ne̱k idimana Manyi ko̱ angaryai baize ci e̱e̱ggi̱nne̱ nege du̱cca̱k,
         kar kozolit nege di̱ngdi̱ngo̱n ci abahe dooli cik Ta̱mu̱ta̱dde̱no̱ labak.22Ka̱gga̱ naga do̱o̱k anyak kaala cik lo̱o̱tu̱ piryanzet ogon ki ngaa ci orong kutuyai
         a̱wu̱cne̱k do̱le̱c. 23Abarik iróng pirnanet neci aave kaale cik eenycai do̱, aave pirnanet bu̱k ngatinna,
         ol balik aanyyet Ta̱mu̱ta̱dde̱n Vongiz arrak oowa ke̱; kabalac zin naga zi̱nze̱tti̱nne̱,
         ngati kerewe e̱le̱tti̱ cik een jor ko̱, kar Manyi ki̱ye̱le̱t ke̱e̱ggi̱n naga dooli
         ciginnek. 24Eci zo̱ze̱ ci karikka naga zi̱nze̱tti̱ ko̱ ci aanyet ti̱ri̱ze̱ne̱t. Ma̱i̱je̱ ngatu,
         iróng zin naga karike zi̱nze̱tti̱ kaal cik kacin eberene ko̱. Ngene ci arike zinin
         gi̱i̱ ci anyak enne la̱du̱n? 25I̱yo̱ko̱ zin, ming karikka naga zi̱nze̱tti̱ kaal cik ngen naga kicinnet, kere zin
         zi̱nze̱tti̱nne̱ cik alali.26Eelannet atin Vongizi ci Ta̱mu̱ta̱dde̱no̱ bu̱k agita, eci naga iróng ka̱gga̱ gool
         ci kalawe Ta̱mu̱ta̱dde̱n. Alawonekket Vongizi oroot, ilalek Ta̱mu̱ta̱dde̱n go̱o̱le̱
         ci iróng naga ka̱gga̱. 27A̱gga̱ Ta̱mu̱ta̱dde̱n kaal cik ki̱no̱n naga do̱o̱k, a̱gga̱ bo̱do̱k zoz ci a̱du̱wa̱
         Vongizi, eci Vongizi alawek ol cik Ta̱mu̱ta̱dde̱no̱ go̱o̱le̱ ci orong Manyi.Iróng gi̱i̱ imma engeryet rezinte ci Ta̱mu̱ta̱dde̱no̱28Ka̱gga̱ bo̱do̱k naga ogon Ta̱mu̱ta̱dde̱n zoz ci abunna kaale cik i̱i̱na̱k ol wak irez
         nonno. E̱e̱ggi̱n ne̱ko̱ ol wak engera enne kizeto ol cik orong enne, 29a̱gga̱ enne odohize ol wak engera enne. Kar kaanyik ku̱tu̱gu̱zzo̱ ki dooli ciginnek,
         u̱tu̱gu̱zzo̱ ki Ngerinne Ye̱su̱, kar Ye̱su̱ kize a̱bu̱ cinne̱ng orgene ci dooli cik
         meelek. 30Utu zin Ta̱mu̱ta̱dde̱n ol balik odola atahala enne, imma ol ne̱k awu enne ko̱, elema
         enne kize ol wak abunna, kar kaanyik nogo kozolit komiz cinne.31Kozoz wo̱ye̱ naga bo̱do̱k nya zo̱zzo̱we̱ ne̱k odola Manyi ko̱ do̱o̱k? Ming aave Ta̱mu̱ta̱dde̱n
         de̱de̱ o̱to̱ne̱ cinna, ngene wo̱ye̱ bo̱do̱k ci acinnet gerzet? 32Aanyyet Ta̱mu̱ta̱dde̱n Ngerinne agit kize wawac. Baling aanyyet enne muci ci a̱ddi̱ki̱re̱
         ko̱, ma i̱yo̱ko̱ naga ming ki̱no̱n do̱o̱k, iróng wo̱ye̱ enne aanyyet gi̱i̱ imma ci
         korong naga? 33Ming elema Ta̱mu̱ta̱dde̱n ol balik atahala enne ke̱, anyak wo̱ye̱ e̱e̱t imma ci ettedik
         ol ne̱ko̱ lo̱ki̱ko̱? I̱llo̱i̱ wo̱ye̱ e̱e̱t imma ci ettedik nogo lo̱ki̱ko̱. 34Baling a̱da̱k Ye̱su̱ Ki̱ri̱sto̱, kitinga daiza kar naga ka̱vvu̱ta̱ labak zo̱ze̱ ci
         ettedekket Ta̱mu̱ta̱dde̱n lo̱ki̱ko̱, ngene wo̱ye̱ ci anyak komiz ci edezetta? Iróng
         Ye̱su̱ a̱da̱i̱ zo̱ze̱ cinna do̱, abarik itinga daiza kar ka̱vvu̱ a̱tte̱ ci a̱zzo̱
         Ta̱mu̱ta̱dde̱no̱, ngati anyahe enne komiz, alawakket Ta̱mu̱ta̱dde̱n. 35I̱llo̱i̱ gi̱i̱ imma ci engeryet rezinte ci Ki̱ri̱sto̱. Engeryet wo̱ye̱ no̱ngi̱tto̱na̱,
         icima piryanzet ngati kamuda gi̱de̱ne̱t, icima magiz, icima ngati kowoye nga̱dhi̱ri̱r,
         icima ngati a̱li̱be̱ne̱ looci, icima daiza? 36E̱he̱rye̱ Buwe ci Ta̱mu̱ta̱dde̱no̱, azi ne,“Kaavtte naga daiza odohize zo̱ze̱ cunne Ta̱mu̱ta̱dde̱n.Kogon kiwagon a̱zza̱ cik ovvo ol otodongi.”-37Ming kabak naga no̱ngi̱tto̱ne̱ nu̱nu̱n, kommog naga kaal do̱o̱k doize ci Ki̱ri̱sto̱
         wa irezet ko̱. 38Ka̱gga̱ anna ju̱rru̱m, i̱llo̱i̱ gi̱i̱ imma ci engeryet agit rezinte ci Ta̱mu̱ta̱dde̱no̱,
         iróng een ruget, icima daiz, iróng een anjilonya+ cik Ta̱mu̱ta̱dde̱no̱, icima kuulo cik lo̱rye̱nta̱k,+ iróng een kaal cik i̱yo̱ko̱ niko, icima kaal cik atin a̱vvu̱ vu̱rrta̱, icima doiz,
         39icima kaal cik aavtte ta̱mu̱-kenga, icima cik aavtte lo̱o̱ta̱. I̱llo̱i̱ kaale cik
         eenyca Ta̱mu̱ta̱dde̱n ko̱ cik engeryet agit rezinte ci Ta̱mu̱ta̱dde̱no̱ ngati Manyitinna
         Ye̱su̱ Ki̱ri̱sto̱.
         
            
               	8:36 Caliwon 44:22

               	Anjilonya: E̱e̱ggi̱n nege vongizzok cik aavtte ki Ta̱mu̱ta̱dde̱n ta̱mu̱-kenga kar bo̱do̱k iróng
                     nege anyak e̱le̱tti̱ cik okkomi. I̱tto̱n gon Ta̱mu̱ta̱dde̱n nogo i̱i̱te̱n imma koot
                     lo̱o̱ta̱ kanyaktak ol zoz cinne.

               	Kuulo cik lo̱rye̱nta̱k: E̱e̱ggi̱n bali nege anjilonya ki Ta̱mu̱ta̱dde̱n ta̱mu̱-kenga ngati alaan cinne̱ng
                     wa een Sitan ko̱ kar bali nege kutuburret Ta̱mu̱ta̱dde̱n kar zin Ta̱mu̱ta̱dde̱n kottok
                     nogo ta̱mu̱-kenga. Kar zin nege kizeto kuulo cik lo̱rye̱nta̱k cik atiza ol lo̱o̱ta̱
                     ngatu ko̱. IkebO̱no̱zzo̱k 12:7-9.

Atahala Ta̱mu̱ta̱dde̱n olli Israilo1Kozozi anna zoz ci een de̱de̱ zare cik Ye̱su̱ Ki̱ri̱sto̱, iróng ka̱du̱wa̱ zoz ci een
         volong, eci Vongizi ci A̱li̱le̱ i̱ye̱le̱ka̱ zoz wa een de̱de̱. 2Kanyai anna matiz ki ciriton ci a̱ppwe̱ oroot zinina. 3-4Korongi wo̱ye̱ anna Ta̱mu̱ta̱dde̱n kotoran kar kengertowa ki Ki̱ri̱sto̱, ming een
         annit ci kalami ol cigannik Israilo ngati arubane ti̱ri̱ze̱ne̱t ci Ki̱ri̱sto̱. Aburka
         atin Ta̱mu̱ta̱dde̱n nogo kizeto dooli ciginnek; een di̱ngdi̱nga̱ni̱ne̱t ci Ta̱mu̱ta̱dde̱no̱
         cinne̱ng, ki olom ci ogon Ta̱mu̱ta̱dde̱n ki e̱e̱t ci diiri, ki lo̱ti̱nno̱k balik eher
         Musesi, ki Ce̱e̱z wa Ta̱mu̱ta̱dde̱no̱ zoz ci u̱du̱wa̱ Ta̱mu̱ta̱dde̱n. 5A̱rri̱ta̱ nogo alaata wak a̱ddi̱ki̱re̱, a̱vvu̱ ji̱ji̱ti̱k Ki̱ri̱sto̱ tatuge necu,
         wa een Ta̱mu̱ta̱dde̱n ci kaal do̱o̱k. Kinnatit zar cik Ta̱mu̱ta̱dde̱no̱ udut. Amen.6Iróng anna kazi ne egerzan Ta̱mu̱ta̱dde̱n zoz bali u̱du̱wa̱ enne ke̱, eci ol ne̱k
         een ji̱ji̱ti̱nne̱ng Aburaham ko̱ do̱o̱k, eci iróng olli Israilo do̱o̱k e̱e̱ggi̱n olli
         Israilo. 7Iróng dooli cik dooli cik Aburahami do̱o̱k a̱tu̱ Ta̱mu̱ta̱dde̱n ki bali Aburahami
         ke̱. E̱he̱rye̱ buwe ci Ta̱mu̱ta̱dde̱no̱, azi ne, “Eci zo̱ze̱ ci I̱sa̱ko̱ okko i̱nna̱
         a̱va̱dde̱ ki bali ku̱du̱wa̱ anna ke̱.+”-8Azi keng ci zoz necu ne, iróng biileti ci Aburahami do̱o̱k een dooli cik Ta̱mu̱ta̱dde̱no̱
         de̱de̱. Abarik dooli cik dooli cik ngerinne wa een zar I̱sa̱ko̱ bali a̱rri̱ta̱i̱ zo̱ze̱
         ci u̱du̱wa̱ Ta̱mu̱ta̱dde̱n ko̱ cik een dooli cik Aburahami de̱de̱. 9A̱gga̱c zoz ci u̱du̱wa̱k Ta̱mu̱ta̱dde̱n Aburaham, icu, “Kobodaki atin lola nye̱lo̱we̱
         cu kar atin Sarah kanyak do̱le̱c ci maci.”-10Ngen zin zoz necu kuṯurehe niko, i̱ye̱la̱ zin Ta̱mu̱ta̱dde̱n dooli ciginnek de̱de̱,
         anyak ba̱li̱ye̱ ngaa ci een zara Rebekah a̱lle̱n, a̱ri̱to̱ni̱k nonno I̱sa̱ko̱ wa een
         ji̱ji̱ti̱nna̱. 11-12Baling ngen cuudena ne̱ke̱ ki̱ti̱rtta̱i̱, ngen bu̱k ka̱gga̱c gi̱i̱ ci abunna ki ci
         gerze, kar tahalinet ci Ta̱mu̱ta̱dde̱no̱ ki̱ye̱la̱i̱, a̱nne̱k Ta̱mu̱ta̱dde̱n e̱e̱ti̱nne̱ng
         ne, “Okko atin ngerunne wa een a̱bu̱ ko̱ a̱li̱ngli̱nge̱k gooni wa dici.”-13E̱he̱rye̱ zin buwe ci Ta̱mu̱ta̱dde̱no̱ azi ne, “Kirezi anna cuudenit wa dici een zara
         Ya̱ko̱bo̱,+ imma I̱sa̱u̱ iróng anna kirezi.”-14Ma i̱yo̱ko̱ kazi wo̱ye̱ naga ne? Anyak Ta̱mu̱ta̱dde̱n meder zo̱ze̱ necu? Iróng een
         niko! 15A̱nne̱k ba̱li̱ye̱ Ta̱mu̱ta̱dde̱n Muses ne,“Kanyike atin anna deten ol cik korongi anna kanyik deten.Kar bo̱do̱k keela e̱e̱t ci kamanik korongi anna keela.”-16Iróng Ta̱mu̱ta̱dde̱n a̱mu̱yu̱k ol li̱ngli̱ngo̱nte̱ ci ogon nege, icima orong nege
         oroot, abarik enne u̱mu̱yu̱k ol wak orong zinin cinne eci enne e̱de̱te̱. 17E̱he̱rye̱ Warage ci Ta̱mu̱ta̱dde̱no̱ zoz ci obod ki alaan ci Masiro,+ azi ne, “Kidimani anna i̱nne̱t ize alaan kar ki̱ye̱le̱i̱ doiz cinanni kar ol ko̱to̱ngo̱o̱lte̱ya̱
         annit lo̱o̱co̱we̱ do̱o̱k.”-18Aanyik Ta̱mu̱ta̱dde̱n deten e̱e̱t ci odola enne orong kaanyik, kar kidit o̱o̱tti̱
         cik ol wak iróng aziye zoz cinne.19Okko e̱e̱ti̱ co̱de̱ ngatinno̱ng a̱nne̱ka̱ ne, “Ming odola Ta̱mu̱ta̱dde̱n gi̱i̱ye̱
         ci ogonik enne e̱e̱t ci diiri, nya bo̱do̱k Ta̱mu̱ta̱dde̱n ming anganyet agit ko̱?
         Eci ngene ci wo̱ye̱ abure zoz wa orong Ta̱mu̱ta̱dde̱n e̱e̱t ci diiri kar ku̱tu̱gu̱?”
         20Gotonogga ki ngonogga tu̱we̱nta̱, ka̱jji̱nnu̱ng, “Ngene ngatinno̱ng wo̱ye̱ ci a̱cu̱b
         Ta̱mu̱ta̱dde̱n zo̱ze̱ necu? A̱jji̱n wo̱ye̱ todowaci e̱e̱t ci adiman i̱jjo̱? Azi ne,
         ‘Nya ming adimana i̱nna̱ ki i̱yo̱ko̱ ko̱?’-” 21Ogon Ta̱mu̱ta̱dde̱n ki e̱e̱ti̱ ci eenyet i̱jjo̱nyya̱, imma e̱e̱ti̱ wa eenyet i̱jjo̱nyya̱
         ko̱, eenyet go̱o̱le̱ ci orong zinin cinne, adiman u̱gge̱ kize cik a̱li̱ngli̱nge̱ ol
         kaal cik riilik, okko adiman u̱gge̱ kize cik oboda to.22Orong Ta̱mu̱ta̱dde̱n ki̱ye̱la̱ mozinet ki doiz cinne ka̱gga̱we̱, ngati ol wak gerzek
         agano ki ru̱we̱ne̱t. Abarik enne alalnek ol ne̱ko̱ dee. 23Ogon Ta̱mu̱ta̱dde̱n niko i̱ye̱la̱ di̱ngdi̱ngo̱n cinne, ngati amanik ol ne̱k atahala
         enne ke̱ kar kozolit ki nonno di̱ngdi̱ngo̱n cinne. 24I̱yo̱ko̱ ke̱e̱ggi̱n naga ol balik atahala Ta̱mu̱ta̱dde̱n kar ki̱ye̱le̱t deten cinne,
         iróng een olli Ya̱u̱do̱ do̱ abarik ki ol wak iróng een Ya̱u̱d bu̱k. 25Azi Manyi buwe ci a̱ri̱to̱i̱t ci zoz cinne, een zara Hoseyya ne,“Kawu atin anna nogo kizeto ‘ol cigannik’ ming iróng nege e̱e̱ggi̱n ol cigannik nu̱nu̱n,kawu atin anna nonno ‘e̱e̱t co̱de̱ ci kirezi’ ming iróng enne een e̱e̱t co̱de̱ ci
         kirezi anna,”-26Azi bo̱do̱k Hoseyya ne,“U̱du̱ya̱i̱ ba̱li̱ye̱ zoz necu:‘Iróng niga e̱e̱ggi̱nnu̱ ol cigannik,’awu atin ol nogo kizeto ‘dooli cik Ta̱mu̱ta̱dde̱no̱.’-”27Icu zin zoz ci eher a̱ri̱to̱i̱ti̱ ci zoz ci Ta̱mu̱ta̱dde̱no̱ een zara Isaya, obod
         ki olli Israilo, azi ne,“Ming nu̱nu̱n meele olli Israilo giir ku̱tu̱gu̱zzo̱ ki azac ci aave nyatapar ci a̱ddi̱ki̱re̱
         ti̱ti̱ma̱,amuda atin ol cikidik ngatinne̱ng ti̱ri̱ze̱ne̱t ci Ta̱mu̱ta̱dde̱no̱.28Ogon atin Manyi zoz cu:kar kedecak kettedik ol ciginnek lo̱o̱ta̱ ngatu lo̱ki̱ko̱ ataman.”-29U̱du̱wa̱ ba̱li̱ye̱ a̱ri̱to̱i̱ti̱ ci een zara Isaya, azi ne,“Ming iróng Manyi Ta̱mu̱ta̱dde̱n wa anyak doizanyigza dooli cigga̱c u̱gge̱,ku̱tu̱gu̱zzo̱ weda naga ki olli orog ci een Sodom,+kutubto weete ki orog ci een Gomorrah.”-Iróng olli Israilo a̱tu̱we̱30Azi ungec ci zoz necu ne? Iróng ol wak iróng een Ya̱u̱d ko̱ elemi bunnat ci Ta̱mu̱ta̱dde̱no̱,
         elemi enne nogo kubunnta ngu̱me̱ ci cinne eci nege a̱tu̱ Ye̱su̱. 31Imma olli Israilo wak orong kubunnta ngu̱me̱ ci Ta̱mu̱ta̱dde̱n go̱o̱le̱ ci azunne
         nege lo̱ti̱nno̱k balik Musesi ke̱, iróng Ta̱mu̱ta̱dde̱n elemi nogo kubunnta ngu̱me̱
         cinne. 32Iróng een niko nya? Eci olli Ya̱u̱do̱ iróng a̱tu̱ Ye̱su̱ ti̱ri̱rzo̱i̱t, abarik nege
         ogon zoz ci azunne lo̱ti̱nno̱k ki li̱ngli̱ngo̱n. Ogon ki ci adir bee nogo. 33Ki i̱yo̱ko̱ ming a̱du̱wa̱ Ta̱mu̱ta̱dde̱n buwe cinne, azi ne,“Icinnet, kabaik anna bee nginti een Zion+ kar kidir ol,bee ci aanyik nogo ku̱yu̱kte̱,Ma̱i̱je̱ e̱e̱ti̱ ci a̱tu̱ nonno,+ iróng atin adak a̱li̱ya̱ni̱.”-
            
               	I̱sa̱ko̱: Een enne do̱le̱c ci bali u̱du̱wa̱ Ta̱mu̱ta̱dde̱n azi ne, kanyik Aburaham. IkebKananet 17-35.

               	9:7 Kananet 21:12

               	9:9 Kananet 18:10,14

               	9:11-12 Kananet 25:23

               	Ya̱ko̱bo̱: Een enne ngerrti do̱le̱c ci Aburahami wa bali anyak dooli cik macik omoto ki rama.
                     Utuhu Ta̱mu̱ta̱dde̱n zar ciginnek kize Israil. Awu ol dooli ciginnek kizeto olli Israilo,
                     imma i̱i̱te̱ne̱ ci Ye̱su̱ awu ol nogo kizeto Ya̱u̱d. IkebKananet 25-50.

               	9:13 Malachi 1:2-3

               	9:15 Lu̱ge̱z 33:19

               	Alaan ci Masiro: Awu ol alaan ci Masiro utuge ci ol cik ozoz Ingilic ko̱ azi ne Pharaoh.

               	9:17 Lu̱ge̱z 9:16

               	9:20 Isaya 29:16; Isaya 45:9

               	9:25 Hoseyya 2:23

               	9:26 Hoseyya 1:10

               	9:28 Isaya 10:22-23

               	Sodom: Azan Ta̱mu̱ta̱dde̱n orog cu eci bali mu̱nye̱na̱ cik ollu izeto meele oroot i̱i̱te̱ne̱
                     bali Aburahami ke̱. IkebKananet 18:20 rok 19:28.

               	9:29 Isaya 1:9

               	Zion: Een zar u̱gge̱ cik Jerusalem.

               	Nonno: Een zoz cu ci obod ki Ye̱su̱ Ki̱ri̱sto̱.

               	9:33 Isaya 8:14; Isaya 28:16

1Gotonogga ki ngonogga tu̱we̱nta̱, orong zinin cinanni kar kalawek olli Israilo Ta̱mu̱ta̱dde̱n
         kar nege kurubta ti̱ri̱ze̱ne̱t. 2Ka̱gga̱ niko anyak nege zi̱nze̱tti̱ cik oronge zoz ci Ta̱mu̱ta̱dde̱no̱, abarik zin
         go̱o̱le̱ ci oronge nege zoz ci Ta̱mu̱ta̱dde̱no̱ iróng een gool ci abunna. 3Eci iróng nege a̱gga̱ bunnat ci a̱kku̱ ngati Ta̱mu̱ta̱dde̱no̱ eleme nogo ko̱, orongit
         zin bunnat go̱o̱le̱ cinne̱ng. Iróng zin nege arike bunnat ci Ta̱mu̱ta̱dde̱no̱ zi̱nze̱tti̱.
         4Aṯurneke lo̱ti̱nno̱wa̱ baling i̱ki̱ya̱ Ki̱ri̱sto̱, kar ol do̱o̱k kurubta bunnat ci
         Ta̱mu̱ta̱dde̱no̱ eleme enne ol cik a̱tu̱we̱.5Azi Musesi ne, elemi Ta̱mu̱ta̱dde̱n e̱e̱t kubunna ming azunne enne lo̱ti̱nno̱k, “Ming
         ogon e̱e̱ti̱ kaal ne̱ko̱, abak atin enne kaale ne̱ko̱.”-6Ma̱i̱je̱ ol wak ubunntta ngu̱me̱ ci Ta̱mu̱ta̱dde̱no̱ tu̱we̱nta̱ azi ne, “Ma a̱du̱wa̱
         zinine cunne, ‘Ngene ci atin ottod okko ta̱mu̱-kenga (kuk kanyahak Ki̱ri̱sto̱ lo̱o̱c)?’”-7“Icima ‘Ngene ci atin okko todowai lo̱o̱ta̱ mininge kar kitingawe nonno daiza kurug?’”
         (Een necu kar e̱e̱ti̱ kanyaha Ki̱ri̱sto̱ todowai kurug)-8Abarik ol wak a̱tu̱ Ye̱su̱ a̱du̱wa̱ zoz ci azi ba̱li̱ye̱ bo̱do̱k Musesi ne, “Ojon
         zoz ci Ta̱mu̱ta̱dde̱no̱ ngatinno̱ng, anyakku niga u̱tu̱ge̱tti̱ne̱ icima zi̱nze̱tti̱nne̱,”- kozoz zoz neci odohize. Een necu zoz ci tu̱we̱nto̱ kuwaheka naga ol. 9Ming a̱du̱wa̱ e̱e̱ti̱ utuge cinne zoz ci azi ne, “Een Ye̱su̱ Manyi cinne,” kar bo̱do̱k
         e̱e̱ti̱ kelema zinine cinne zo̱ze̱ ci ingane Ta̱mu̱ta̱dde̱n Ye̱su̱ daiza, amuda atin
         enne ti̱ri̱ze̱ne̱t. 10Eci ming a̱tu̱we̱ i̱nna̱ zinine cunne, elemnyi atin Ta̱mu̱ta̱dde̱n ize e̱e̱t ci abunna,
         kar bo̱do̱k ming a̱du̱wa̱ utuge cunne een Ye̱su̱ Manyi cunne, aruba atin i̱nna̱ ti̱ri̱ze̱ne̱t.
         11E̱he̱rye̱ Warage ci Ta̱mu̱ta̱dde̱no̱ zoz ci azi ne, “Ming arik e̱e̱ti̱ imma zinin
         cinne Ti̱ri̱zo̱i̱t, iróng atin a̱li̱ya̱ni̱ adak nonno.”-12I̱llo̱i̱ zoz imma ci gerze. Ming een e̱e̱ti̱ Ya̱u̱d icima iróng een Ya̱u̱d, kanyak
         Manyi co̱de̱ ṯok, i̱i̱rke̱ enne ngati ol wak a̱jji̱n nonno do̱o̱k. 13Ki i̱yo̱ko̱ ming e̱he̱rye̱ Warage ci Ta̱mu̱ta̱dde̱no̱ ko̱, azi ne, “Imma e̱e̱ti̱ ci
         awu zar cik Manyi, okko atin enne amuda ti̱ri̱ze̱ne̱t.”-14Ma̱i̱je̱ ngatu, a̱jji̱n wo̱ye̱ ol Ye̱su̱ kar keela nogo ming iróng nege a̱tu̱ nonno?
         A̱tu̱we̱ wo̱ye̱ nege ku̱ ming ngen kiziyet zoz cinne? Aziye wo̱ye̱ nege ku̱ ming iróng
         e̱e̱ti̱ imma uwahek nogo? 15Uwahek wo̱ye̱ e̱e̱ti̱ imma nogo kaviyak cik abunna ko̱ ming ngen Ta̱mu̱ta̱dde̱n kodola
         ki̱tto̱n e̱e̱t neci? E̱he̱rye̱ waraga ci Ta̱mu̱ta̱dde̱no̱ azi ne “A̱zi̱ze̱ zoona cik
         ol wak anyahak ol kaviyak cik abunna.”-16Abarik iróng olli Israilo do̱o̱k cik elemi kaviyak cik abunna. Eci azi a̱ri̱to̱i̱ti̱
         ci zoz ci Ta̱mu̱ta̱dde̱no̱ een Isaya ne, “Manyi, ngene ci a̱tu̱ kaviyak cigga̱c?”-17A̱kku̱ tu̱we̱ne̱t ming aziye e̱e̱ti̱ kaviyak, kaziye kaviyak ne̱ko̱ zo̱ze̱ ci Ki̱ri̱sto̱.
         18Abarik ka̱jji̱ne̱: Ngen olli Israilo kiziyet kaviyak? Iziyyet zin ba̱li̱ye̱:“Uzuca mului cinne̱ng lo̱o̱cco̱k do̱o̱k,ki zo̱zzo̱k cigge̱k bu̱k.”-19Ka̱jji̱ne̱ anna bo̱do̱k: Iróng olli Israilo azikne? Arrak eher Musesi zoz ci Ta̱mu̱ta̱dde̱no̱,
         azi ne,“Ka̱a̱nyu̱ng anyait meder zo̱ze̱ ci ol cik iróng anyak lo̱o̱c. Ka̱a̱nyu̱ng omozte
         ngati lo̱o̱c ci iróng azikne.”-20Kar Isaya mazeta ku̱du̱wa̱ zoz ci azi Ta̱mu̱ta̱dde̱n ne,“Urubta ol balik iróng orongnyan annit ke̱;ki̱ye̱le̱ya̱ zin anna ele cinanni ol wak iróng a̱jji̱nna̱n.”-21Ma̱i̱je̱ zo̱ze̱ ci olli Israilo, ize enne bo̱do̱k ne,“Kabanyik anna Ta̱mu̱ta̱dde̱n azzin cigannikol wak adite iina abure iróng o̱ngo̱o̱le̱ gi̱i̱ imma.”-

Uruguz Ta̱mu̱ta̱dde̱n olli Ya̱u̱do̱1Ize zin Pa̱u̱lo̱ ne, ja ki̱jji̱nnu̱ng: Utubur Ta̱mu̱ta̱dde̱n ol ciginnek? Iróng een
         niko! Ke̱e̱ni̱ anna eliya e̱e̱t ci Israilo, ke̱e̱ni̱ do̱le̱c ci biilet ci Benjamini
         ci a̱kku̱ olle cik Aburahami. 2Ngen zin Ta̱mu̱ta̱dde̱n kutubur ol ciginnek balik atahala enne ke̱. A̱gga̱yyu̱ niga
         zoz ci eher a̱ri̱to̱i̱ti̱ ci Waraga ci Ta̱mu̱ta̱dde̱no̱ wa een zara E̱li̱ja̱+ ngati a̱jji̱nne̱ Ta̱mu̱ta̱dde̱n zo̱ze̱ ci olli Israilo, a̱nne̱k ne, 3“Manyi, u̱ru̱we̱t olli Ya̱u̱do̱ a̱ri̱tto̱k cik zoz cunne, egerzanit i̱te̱le̱nya̱ cigunnek.
         Ize annit do̱ niko ci karugi, imma i̱yo̱ko̱, orongit nege ku̱ru̱kta̱ annit bu̱k.”-4O̱bo̱de̱k ba̱li̱ye̱ Ta̱mu̱ta̱dde̱n E̱li̱ja̱ zoz ci azi ne? “Kanyikzaki ol cik een
         i̱bbo̱nge̱t turgerem (7,000) kize ja̱mi̱te̱n cik ngen kalac ta̱mu̱ta̱dde̱n ci een
         Ba̱a̱l+ adimana e̱e̱ti̱ azzine.”-5Ogon i̱yo̱ko̱ bu̱k niko. Anyak ol wak anyigzai ahala Ta̱mu̱ta̱dde̱n manyi deten. 6Ming ahala Ta̱mu̱ta̱dde̱n ol ngati anyike deten, iróng zin ngen een go̱o̱le̱ ci li̱ngli̱ngo̱nto̱,
         ming een go̱o̱le̱ ci li̱ngli̱ngo̱nto̱ de̱de̱, iróng deteni ci Ta̱mu̱ta̱dde̱n ngen
         een deten bo̱do̱k.7I̱yo̱ko̱ zin i̱ye̱le̱kke̱t zoz necu agit nya? I̱ye̱le̱kke̱t zoz necu zoz ci olli Israilo
         do̱o̱k, anyak u̱gge̱ ngatinne̱ng cik u̱mu̱dda̱ gi̱i̱ ci aara nogo mu̱nye̱n. Ovvo uggak
         ngatinne̱ng odoi zi̱nze̱tti̱ ci iróng aziye zoz ci Ta̱mu̱ta̱dde̱no̱, 8ki i̱yo̱ko̱ ming e̱he̱rye̱ Warage ci Ta̱mu̱ta̱dde̱no̱, azi ne,“Aanyik Ta̱mu̱ta̱dde̱n o̱o̱tti̱ cigge̱k kudunget,iróng ebere ngen acine,ovvo iina iróng ngen aziye,rok i̱yo̱ko̱ niko.”-9Azi zin ba̱li̱ye̱ a̱ri̱to̱i̱ti̱ wa Ta̱mu̱ta̱dde̱no̱ een Da̱vi̱de̱ ne,“Maya ming amuda nong da̱i̱nte̱ ne̱k adak nege ko̱,anyik kize gi̱i̱ ci adir nogo baiza.10Maya ming a̱gi̱da̱nga̱n gi̱i̱ nogo ebere kar iróng nege acin gi̱i̱ imma,maya ming amuda piryanzet ci akane nege culum udut.”-Amuda atin ol cik iróng een Ya̱u̱d ti̱ri̱ze̱ne̱t ci Ta̱mu̱ta̱dde̱no̱11I̱yo̱ko̱ zin, ka̱jji̱ne̱ kazi ne: Ming abaccit olli Ya̱u̱do̱ ko̱, iróng atin Ta̱mu̱ta̱dde̱n
         ngen elemi nogo? Iróng een niko! Aanyik zoz ci olli Ya̱u̱do̱ mu̱nye̱nu̱ ko̱ ol cik
         iróng een Ya̱u̱d kurubta ti̱ri̱ze̱ne̱t ci Ta̱mu̱ta̱dde̱no̱, anyak atin olli Ya̱u̱do̱
         meder zo̱ze̱ necu, orong ti̱ri̱ze̱ne̱t necu kize ci e̱le̱tti̱ cigge̱k do̱. 12Abarik ming ize mu̱nye̱n cik olli Ya̱u̱do̱ cik anyahak olli lo̱o̱tu̱ eezet, okko atin
         gool ci aanyik nege bo̱i̱c Ta̱mu̱ta̱dde̱n ko̱, een eezet ngati ol wak iróng een Ya̱u̱d.
         Ommog atin eezet cinne̱ng veelek ming o̱bo̱dda̱k nege Ta̱mu̱ta̱dde̱n.13Korongi kozozeung i̱ge̱t ol cik iróng e̱e̱ggi̱nnu̱ Ya̱u̱d ko̱, i̱tto̱na̱na̱ Ta̱mu̱ta̱dde̱n
         kar kize to̱ni̱a̱t ci Ye̱su̱, ka̱li̱ngli̱ngi̱ zoz cinne orgene ci ol cik iróng e̱e̱ggi̱n
         Ya̱u̱d. Katalne anna oroot li̱ngli̱ngo̱ne̱ necu. 14Korongi zin gool neci kanyike ol wak iróng e̱e̱ggi̱n Ya̱u̱d kaviyak cik abunna kar
         ol uggak cigannik kanyait meder kar ki̱vi̱ta̱k Ta̱mu̱ta̱dde̱n bak amuda ti̱ri̱ze̱ne̱t.
         15Ming utuburet olli Ya̱u̱do̱ Ta̱mu̱ta̱dde̱n ko̱, kize gi̱i̱ ci aganiz olli lo̱o̱tu̱
         ki Ta̱mu̱ta̱dde̱n, ming elemtta olli Israilo Ta̱mu̱ta̱dde̱n, ogon atin ki ci itinga
         e̱e̱ti̱ ci a̱da̱ha̱ daiza kurug. 16Ming aanyik ol a̱vu̱ca̱c ci ngen e̱e̱ti̱ imma katar ki̱li̱li̱, a̱li̱le̱ zin merte
         do̱o̱k; ming a̱li̱le̱ egero cik keetak, a̱li̱le̱ alawo do̱o̱k.17Ming u̱du̱lte̱ alawo uggak cik keet ci i̱ngi̱ro̱u̱,+ ogon olli Ya̱u̱do̱ ki alawo wak ettedonik tu̱. Ovvo zin alawo wak alize ko̱, aragiz
         gonoggi u̱tu̱gu̱zzo̱ nege ki ol wak iróng een Ya̱u̱d, i̱yo̱ko̱ zin, u̱mu̱dda̱ ma̱yu̱we̱ne̱t
         keete necu nege bu̱k, 18ma odongnyu e̱le̱tti̱ zo̱ze̱ ci alawo ne̱ko̱. Ming odongtu e̱le̱tti̱, abunna ming
         ogonnu zoz cu: Iróng i̱nne̱t ci eela egero, abarik egero cik eelanin. 19Azi atin i̱nna̱ ne, “U̱du̱lta̱i̱ alawo cik ke̱e̱tu̱ cik ogon ki olli Ya̱u̱do̱ kar
         naga i̱do̱ngi̱ karagizet ngintinne̱ng.” 20Anyozik ba̱li̱ye̱ zoz necu de̱de̱ nogo. Abarik u̱du̱lto̱zi̱k nege tu̱ eci iróng nege
         a̱tu̱we̱, imma niga abilnnu niga tu̱we̱nta̱. Ma e̱e̱ggi̱nnu̱ moote, abarik o̱to̱ngo̱o̱ltte̱.
         21Eci Ta̱mu̱ta̱dde̱n utubur olli Ya̱u̱do̱ wak iróng a̱tu̱ zoz ci Ye̱su̱ wa een boor
         cinne̱ng, aburnnung atin enne i̱ge̱t bu̱k ol wak iróng e̱e̱ggi̱n Ya̱u̱d wak iróng
         a̱tu̱ Ye̱su̱.22Ka̱gga̱ zin naga anyak Ta̱mu̱ta̱dde̱n zinin ci alali, kar bo̱do̱k gon kutubur nong.
         Abure nong oroot ngati olli Ya̱u̱do̱ wak iróng a̱tu̱we̱, okko alalnek ol wak iróng
         een Ya̱u̱d wak a̱tu̱we̱. Ming iróng niga odolnannu tu̱we̱nta̱, aburnnung atin enne
         i̱ge̱t bu̱k. 23Baling ovvo olli Ya̱u̱do̱ oboda a̱tu̱ Ye̱su̱ bo̱do̱k, anyak Ta̱mu̱ta̱dde̱n komiz ci
         anyike nogo kizeto boor cinne. 24Ka̱gga̱ zin naga u̱tu̱gu̱ Ta̱mu̱ta̱dde̱n gi̱i̱ ci abunna, anyahaung enne i̱ge̱t ol
         wak iróng a̱tu̱we̱ kar izet ol cik a̱tu̱we̱, obowe atin ngati Ta̱mu̱ta̱dde̱no̱ kar
         kobodai olli Israilo ki̱vi̱ta̱ ku̱tu̱we̱t nonno keete ci i̱ngi̱ro̱u̱.A̱ti̱ri̱z atin Ta̱mu̱ta̱dde̱n olli Ya̱u̱do̱ do̱o̱k25Gotonogga ki ngonogga wak tu̱we̱nta̱ iróng een Ya̱u̱d, korongnyung a̱gga̱c zoz ci
         riili oroot icu a̱kku̱ Ta̱mu̱ta̱dde̱na̱, kar abunna iróng odongnyu e̱le̱tti̱. Iróng
         atin olli Israilo abure zoz ci Ta̱mu̱ta̱dde̱no̱ udut. Aanyik arrak Ta̱mu̱ta̱dde̱n
         u̱gge̱ ngatinne̱ng kutuburret zoz cinne zee kar ol cik iróng een Ya̱u̱d ki̱vi̱ta̱k
         nonno. 26Kar zin atin vu̱rrta̱, i̱vi̱ta̱ olli Israilo do̱o̱k urubta ti̱ri̱ze̱ne̱t. Ki i̱yo̱ko̱
         e̱he̱rye̱ Warage ci Ta̱mu̱ta̱dde̱no̱, azi ne,“A̱kku̱ atin e̱e̱ti̱ imma ci okko a̱ti̱ri̱z ol do̱o̱k o̱rge̱ ci een Zion.Okko atin enne aara ol wak iróng elemi Ta̱mu̱ta̱dde̱n olle wak aavtte ki Ya̱ko̱bo̱.27Een necu olom cinanni ki nogo,ming kokko atin kaara nogo mu̱nye̱n.”-28Imma zo̱ze̱ ci aburne nege kaviyak cik abunna Ta̱mu̱ta̱dde̱no̱ ko̱, amarto zin nege
         ki Ta̱mu̱ta̱dde̱n. Irez Ta̱mu̱ta̱dde̱n nogo zo̱ze̱ ci ji̱ji̱ti̱gge̱k. 29Iróng Ta̱mu̱ta̱dde̱n uhu zinin cinne, kar kobodai muci ciginnek balik aanyik enne
         nogo ke̱. 30Anyak i̱i̱te̱n imma ba̱li̱ye̱ ci aburnnu niga ol cik iróng een Ya̱u̱d zoz ci Ta̱mu̱ta̱dde̱no̱,
         imma i̱yo̱ko̱ urubtau niga deten eci utuburet nege zoz cinne. 31I̱yo̱ko̱ zin, utuburet nege bu̱k zoz ci Ta̱mu̱ta̱dde̱no̱, kar atin nege bu̱k kurubta
         bunnat ci Ta̱mu̱ta̱dde̱no̱ ki ming i̱ye̱le̱kku̱ng enne i̱ge̱t bunnat cinne ko̱. 32Aanyik Ta̱mu̱ta̱dde̱n ol do̱o̱k ka̱vvu̱to̱ ki i̱yo̱ko̱ ol cik e̱ce̱bje̱ lagama eci
         nege utuburet iróng ngen azunne zoz cinne. Ogon enne niko kar atin ki̱ti̱ri̱z nogo
         do̱o̱k bunnate cinne.Lo̱ng ci ke̱be̱ni̱k Ta̱mu̱ta̱dde̱n33Eeh, ngene ci wo̱ye̱ atiman genyiz ki jainzet ci Ta̱mu̱ta̱dde̱no̱?Ngene ci wo̱ye̱ a̱gga̱ zoz ci odola enne,icima oobiket zoz ci ogon enne?34Ki i̱yo̱ko̱ e̱he̱rye̱ Warage ci Ta̱mu̱ta̱dde̱no̱ zoz ci azi ne, “I̱llo̱i̱ e̱e̱t co̱de̱
         ci a̱gga̱ i̱no̱ni̱ ci Manyi Ta̱mu̱ta̱dde̱no̱.Icima, i̱llo̱i̱ e̱e̱t imma ci i̱lo̱t nonno.-35I̱llo̱i̱ e̱e̱t imma ci aanyik Ta̱mu̱ta̱dde̱n gi̱i̱ imma kize nga̱bo̱lo̱,kar atin enne la̱du̱n ku̱ru̱k nga̱bo̱lo̱ neci.”-36Ta̱mu̱ta̱dde̱n ci eenyca kaal do̱o̱k, kar kaanyik nogo do̱o̱k kuruget, azunne enne
         kaal ne̱ke̱ do̱o̱k komize cinne kizeto kaal ciginnek.Abunna zin ka̱di̱ngdi̱nga̱n naga do̱o̱k nonno udut. Nonno nenen.

Baiz ci abunna abahe e̱e̱ti̱ ci Ta̱mu̱ta̱dde̱no̱1Gotonogga ki ngonogga tu̱we̱nta̱, eci Ta̱mu̱ta̱dde̱n i̱ti̱ri̱zze̱t bunnate cinne,
         kilalekkung zin aanycik e̱le̱tti̱ ciggo̱k do̱o̱k nonno, aanycik kizeto caale kar kubunnta
         ki wawa cik kapahek Ta̱mu̱ta̱dde̱n kar enne katalo ngatinno̱ng. Een necu gool ci a̱di̱ngdi̱nga̱nnu̱
         niga Ta̱mu̱ta̱dde̱n. 2Ma abakku baiz ci abahe ol cik lo̱o̱tu̱ ko̱, abarik aanycik Ta̱mu̱ta̱dde̱n kutuhu
         zi̱nze̱tti̱ ciggo̱k ki gool ci i̱no̱nnu̱ niga, kar izet ol cik ogon kaal cik abunna
         irez enne.3Ka̱gga̱wa̱ bunnat ci Ta̱mu̱ta̱dde̱no̱ aanya kize to̱ni̱a̱t cinne. Ka̱nne̱k zin ol
         do̱o̱k ne: Ma odongnyu e̱le̱tti̱ aniyyu ne, ke̱e̱ggi̱nna̱ ol cik riilik oroot. Abarik
         abunna gon e̱e̱ti̱ angamnik ele cinne go̱o̱le̱ ci abunna. Abunna gon ming iyab e̱e̱ti̱
         ci riili ele cinne tu̱we̱nte̱ ci aanyik Ta̱mu̱ta̱dde̱n nonno. 4A̱gga̱yyu̱ niga adimanai ele ci e̱e̱t ci diiri o̱de̱ ṯok niko, kar kanyak ngintik
         meelek giir. Iróng ngin ne̱ko̱ do̱o̱k anyak li̱ngli̱ngo̱n co̱de̱. 5Kogon zin bo̱do̱k naga niko, anyak ol cik meelek ngatinna, ke̱e̱ggi̱n naga ele co̱de̱
         ngati Ki̱ri̱sto̱. Ka̱vvu̱to̱ naga ki i̱yo̱ko̱ ngintik ele co̱de̱ ko̱.6Aanyyet zin Ta̱mu̱ta̱dde̱n arizet ci aave do̱ do̱, aanyyet Ta̱mu̱ta̱dde̱n de̱ti̱ne̱t
         cinne. Ming anyak e̱e̱ti̱ arizet ci a̱du̱wa̱ne̱ kaviyak cik Ta̱mu̱ta̱dde̱no̱, anyik
         nonno ki̱li̱ngli̱nge̱ tu̱we̱nte̱ cinne. 7Ming anyak e̱e̱ti̱ arizet ci a̱li̱ngli̱nge̱k ol, abunna ming a̱li̱ngli̱nge̱k ol ju̱rru̱m.
         Ming anyak e̱e̱ti̱ arizet ci de̱mzi̱nto̱, abunna ming edemez ol ju̱rru̱m. 8Ming anyak e̱e̱ti̱ arizet ci i̱lo̱te̱ ol, abunna ming i̱lo̱t ol ju̱rru̱m. Ming anyak
         e̱e̱ti̱ arizet ci amuce enne ol, anyik kumuc ol ju̱rru̱m. Ming anyak e̱e̱ti̱ arizet
         ci abale ol, abunna ming abal ol ju̱rru̱m. Ming anyak e̱e̱ti̱ zinin ci a̱ti̱ri̱ze̱
         ol, abunna ming a̱ti̱ri̱z ol ju̱rru̱m.Irez ol9Abunna ming irezzu ol rezinet wa een de̱de̱ zi̱nze̱tti̱nne̱ cuggo̱k. Amartoi gi̱i̱
         ci gerze; odokta gi̱i̱ye̱ ci abunna. 10Irezto niga do̱o̱k oroot, irez ol wak a̱tu̱we̱ oroot kommog ele cunne. 11Ma abilizzu gool ci irezzu niga Ta̱mu̱ta̱dde̱n, kar i̱li̱ngli̱nge̱t zoz ci Manyi oroot.
         12Abunna ming atalninnu ngati arikku zi̱nze̱tti̱ Ta̱mu̱ta̱dde̱n. Ming apirnannu, inimet
         no̱ngi̱tto̱n, alayo odohize. 13Ming anyakku kaal, eelta ol cik Ta̱mu̱ta̱dde̱no̱ amati, anyik e̱re̱nno̱k ki̱vi̱ta̱
         ce̱e̱zi̱ cuggo̱k.14Alac Ta̱mu̱ta̱dde̱n kar ka̱ma̱yu̱k ol wak gon a̱gi̱ddu̱ng; a̱ma̱yu̱we̱t nogo, ma otoryu.
         15Ming atalne ol, ataltto niga bu̱k ki nogo. Ming anyak e̱e̱ti̱ u̱lu̱wa̱, u̱tu̱lu̱z
         niga bu̱k. 16Abait ki ol do̱o̱k zi̱nze̱tti̱nne̱ cik voorik. Ma odongnyu e̱le̱tti̱ ki ci a̱gga̱yyu̱
         niga kaal do̱o̱k, abarik izet gonen ki ol do̱o̱k.17Ming ogonekku̱ng e̱e̱ti̱ imma i̱ge̱t zoz ci gerze, ma acacannu zo̱ze̱ ci gerze. Abarik
         u̱tu̱gu̱z kaal cik abunna cik acin ebere do̱o̱k een de̱de̱. 18Itimanit ju̱rru̱m gool ci abakku ki ol do̱o̱k yahe. 19Gonogga wak zinino, ma acacannu gi̱i̱ ci gerze ogoniki e̱e̱ti̱ imma, abarik tungek
         Ta̱mu̱ta̱dde̱n kedez e̱e̱t neci, eci e̱he̱rye̱ Warage ci Ta̱mu̱ta̱dde̱no̱, azi Manyi
         ne, “Kacaca atin anna kaal cik gerzek ogonekku̱ng ol i̱ge̱ta̱.”-20Azi bo̱do̱k Warage ci Ta̱mu̱ta̱dde̱no̱ ne,“Ming adak mo̱dde̱ni̱t cunne magiz, anyik nonno da̱i̱ne̱t.Ming a̱ru̱k koor, anyik nonno maam.Eci ming ogonnei i̱nna̱ nonno kaal niko, adak atin nonno a̱li̱ya̱ni̱ kaale balik gerzek
         ogoneki enne i̱nne̱t ke̱.”-21Ma anyikku zoz ci gerze mu̱nye̱nu̱ kukuwaung, abarik ommogit zoz ci gerze zo̱ze̱ ci
         abunna.
         
            
               	12:19 Deuteronomy 32:35

               	12:20 Proverbs 25:21-22

Abunna ming ko̱ngo̱o̱le̱ alaat1Abunna ol do̱o̱k ming aziye zoz ci ddi̱ki̱ryyo̱k wak abal nogo, eci i̱llo̱i̱ e̱e̱t
         imma ci aanyik ele cinne do̱ alaanzet ming ngen Ta̱mu̱ta̱dde̱n kaanyik nonno. 2Ming ibbez e̱e̱ti̱ alaanzet ci alaano, ibbez enne zoz ci u̱tu̱gu̱ Ta̱mu̱ta̱dde̱n ele,
         anyahak ol cik ibbez alaan ko̱ e̱le̱tti̱ de̱zi̱ne̱t ci Ta̱mu̱ta̱dde̱no̱. 3Imma alaata wak abal ol go̱o̱le̱ ci abunna ko̱, iróng ol cik abunna o̱ngo̱o̱le̱ nogo.
         Ma̱i̱je̱ ol cik ogon kaal cik gerzek, o̱ngo̱o̱le̱ alaan. Iróng i̱nna̱ orongi kar to̱ngo̱o̱lle̱
         ol wak aavtte alaanzeta? Tu̱gu̱ zin gi̱i̱ ci abunna kar abunna alaani irezi i̱nne̱ta̱.
         4E̱e̱ggi̱n alaata du̱cca̱k cik Ta̱mu̱ta̱dde̱no̱ kar ku̱tu̱gu̱zze̱k ol kaal cik abunna.
         Imma ming i̱i̱na̱ zoz ci gerze, to̱ngo̱o̱lle̱ zin, eci alaata anyak komiz ci edeze
         ol cik abaci. 5Imma zin zo̱ze̱ necu, abunna ol do̱o̱k ming aziye zoz ci alaat wak abal nogo, eci
         a̱gga̱yyu̱ niga zoz ci een de̱de̱ kar e̱e̱ti̱ ku̱tu̱gu̱, iróng een zo̱ze̱ ci aburne
         Ta̱mu̱ta̱dde̱n nong. 6Abunna zin ming a̱ru̱we̱kku̱ mucuru alaat. Een alaata du̱cca̱k cik Ta̱mu̱ta̱dde̱no̱,
         een li̱ngli̱ngo̱ni̱ cinne̱ng ci a̱li̱ngli̱nge̱k Ta̱mu̱ta̱dde̱n ngati abale ol ciginnek.
         7Abunna zin ming a̱ru̱we̱kku̱ e̱e̱t kaal cik orong nege ngatinno̱ng. Ming orong mucuru,
         u̱ru̱ktte̱k. Abunna bu̱k niga ming o̱ngo̱o̱li̱nnu̱ ol wak agano ki to̱ngo̱o̱li̱ne̱t,
         abunna bo̱do̱k a̱di̱ngdi̱nga̱nnu̱ ol wak agano ki di̱ngdi̱nga̱ni̱ne̱t.Abunna ol wak a̱tu̱we̱ ming irezzo8Ru̱k ngabolet cigunnek olle do̱o̱k. Ogon rezinet ki ci kanyak naga nga̱bo̱lo̱, abunna
         zin kirez naga ol do̱o̱k, ming irez e̱e̱ti̱ imma gooni, azunne enne lo̱ti̱nno̱k cik
         Ta̱mu̱ta̱dde̱no̱. 9Anyak lo̱ti̱nno̱wa̱ kaal cik meelek cik orong Ta̱mu̱ta̱dde̱n ku̱tu̱gu̱ e̱e̱ti̱ ci
         diiri, ki i̱yo̱ko̱ ciko: “Ma orootonu ki ngaai cik ollu. Ma amunyi e̱e̱t ci diiri.
         Ma ogorze. Ma anyai zinin ci a̱ppwe̱ ce̱e̱ze̱ ci e̱e̱t imma.” Urumte lo̱ti̱nno̱u̱
         ne̱ke̱ do̱o̱k odowe ṯok,- azi ne, “Irez e̱e̱t ci locariyo+ ki i̱yo̱ko̱ ming irezi i̱nna̱ ele cunne ko̱.”-10Ming irez e̱e̱ti̱ ol do̱o̱k, iróng rezinet aanyi tu̱gu̱ zoz ci gerze. Adiman rezinet
         zoz ci lo̱ti̱nno̱u̱ kakat mo̱o̱le̱t.I̱i̱te̱n ci okko Ye̱su̱ obodane11U̱tu̱gu̱z kaal ne̱ko̱ do̱o̱k, a̱gga̱c i̱i̱te̱n necu ju̱rru̱m, eci i̱i̱te̱ni̱ necu
         ci kar ki̱ti̱ri̱ze̱t Ta̱mu̱ta̱dde̱n agita ize ojon oroot kommog i̱i̱te̱n bali ka̱tu̱we̱
         naga Ye̱su̱ arrak oowa ke̱. 12Ogon i̱i̱te̱ni̱ ci kabahe naga lo̱o̱ta̱ ngatu kiwagon ba̱a̱li̱ni̱ ci okko aliz looci
         ataman. Abunna kabiliz mu̱nye̱n cik ogon ol ba̱a̱l, kar ku̱tu̱gu̱z kaal cik abunna
         ogon ol waz. 13Abunna kabak baiz ci abunna ki i̱yo̱ko̱ ol wak abak vooritene ci wazino ko̱. Ma ovvoyyu
         ngati alutene ol cik aud merten kar kibbakte. Ma owowonu ki a̱li̱ya̱k. Ma oyohonu
         ki ol. Ma anyikku zi̱nze̱tti̱ kizeto a̱ppi̱nte̱k kaale cik ollu. 14Abarik abunna ming arikku baiz ci Manyi Ye̱su̱ Ki̱ri̱sto̱ zi̱nze̱tti̱ cuggo̱k, kar
         abait baiz ci abunna, ma i̱no̱nnu̱ kaal cik lo̱o̱tu̱ gerzek orong e̱le̱tti̱ cuggo̱k
         wak anyaha mu̱nye̱n.
         
            
               	13:9 Lu̱ge̱z 20:13-17; Deuteronomy 5:17-19; 5:21

               	E̱e̱t ci locariyo: Oob Ye̱su̱ keng ci ireze i̱nna̱ locari cunne. IkebLu̱ka̱ 10:27-37.

               	13:9 Leviticus 19:18

E̱e̱t cidici tu̱we̱ne̱t ki e̱e̱t ci a̱ppwe̱ tu̱we̱ne̱t1Elemtta e̱e̱t ci anyak tu̱we̱ne̱t ci dici, ma adangnyu nonno eci enne i̱no̱n kaal
         cik aavtte do̱ ngati kaal cik i̱no̱nnu̱ niga. 2Anyak ol u̱gge̱ cik a̱tu̱we̱ aanyik tu̱we̱ne̱t cinne̱ng kadait kaal do̱o̱k, imma ol
         uggak wak anyak tu̱we̱ne̱t ci dici, adak zin nege jati do̱.+3Imma e̱e̱ti̱ ci adak kaal do̱o̱k, gerza ming ibbez enne ol wak iróng adak kaal u̱gge̱
         ko̱. Imma e̱e̱ti̱ ci abure kaal u̱gge̱ ko̱, gerza ming apahek enne gerziten ol wak
         adak kaal do̱o̱k ko̱, eci Ta̱mu̱ta̱dde̱n elema nogo do̱o̱k. 4E̱e̱ni̱ i̱nna̱ ngene kar pahek du̱ca̱i̱t ci e̱e̱t imma zoz ko̱? Manyi du̱cca̱k do̱
         niko ci odola zoz ci du̱cca̱k ciginnek, kar atin Ta̱mu̱ta̱dde̱n keela nogo ku̱tu̱gu̱zzo̱
         ju̱rru̱m.5Azi gon ol uggak ne, riil i̱i̱te̱ni̱ imma kommog i̱i̱te̱n co̱de̱ ke̱. Ovvo ol uggak
         azi ne, atubo i̱i̱te̱ni̱ do̱o̱k. Abarik abunna e̱e̱ti̱ ming a̱gga̱ zoz necu zinine
         cinne ju̱rru̱m, i̱i̱te̱n jang ci riili, icima jang ci labak. 6Imma e̱e̱ti̱ ci a̱tu̱we̱ ci aanyik i̱i̱te̱n co̱de̱ kize ci riili, ogon Manyi bu̱k
         niko. Imma e̱e̱ti̱ ci adak i̱di̱ng, adahek enne Manyi, eci enne adahek Ta̱mu̱ta̱dde̱n
         go̱o̱le̱ necu. Imma e̱e̱ti̱ ci iróng adak i̱di̱ng, ogonik enne Manyi kar kaanyik Ta̱mu̱ta̱dde̱n
         zany kaale cik aanyik nonno kadak ko̱. 7I̱llo̱i̱ e̱e̱t ci aruge zo̱ze̱ ci ele cinne do̱, i̱llo̱i̱ bo̱do̱k e̱e̱t ci a̱da̱i̱
         zo̱ze̱ ci ele cinne do̱. 8Ming karuge, karuge naga zo̱ze̱ Manyi; ming ka̱da̱i̱ naga, ka̱da̱i̱ naga zo̱ze̱ ci
         Manyi. I̱yo̱ko̱ zin, ming karuge, icima ka̱da̱i̱, ke̱e̱ggi̱n naga olli Manyi.9Eci zin zo̱ze̱ necu, a̱da̱k Ki̱ri̱sto̱ kar kitinga daiza kurug, kar enne kize Manyi
         ci olli daizo ki ci olli rugeto. 10I̱nne̱t ele, nya ming apahek i̱nna̱ gonoggu wak a̱tu̱we̱ ki i̱nna̱ zoz ko̱? Icima
         nya ming ibbezi i̱nna̱ goonu? A̱kku̱ atin i̱i̱te̱ni̱ ci kovvo naga do̱o̱k kabile ngu̱me̱
         ci Ta̱mu̱ta̱dde̱no̱, kar kapahekket agit do̱o̱k lo̱ki̱ko̱. 11E̱he̱rye̱ Warage ci Ta̱mu̱ta̱dde̱no̱ zoz ci azi Manyi ne,“‘Ki̱tto̱ni̱k ele cinanni,akanneka atin ol do̱o̱k u̱zu̱ngti̱nne̱;innat atin ol do̱o̱k Ta̱mu̱ta̱dde̱n.’-”12Kabile atin naga e̱co̱de̱ e̱co̱de̱ i̱i̱te̱ne̱ neci ngu̱me̱ ci Ta̱mu̱ta̱dde̱no̱, bak
         koobek nonno kaal cik abunna ki kaal cik gerzek kogon ba̱li̱ye̱ naga lo̱o̱ta̱ ngatu.13Orong ibilizet zoz ci apahekku ol u̱gge̱ lo̱ki̱ko̱ ko̱. Abarik, odolta zi̱nze̱tti̱nne̱
         cuggo̱k, ma e̱e̱ggi̱nnu̱ ol cik adiryu gotonogget ki ngonogget cik a̱tu̱we̱ no̱ngi̱tto̱ne̱
         baize cinne̱ng. 14Ka̱gga̱ anna ju̱rru̱m, eci ka̱vvu̱ta̱ ki Manyi Ye̱su̱, i̱llo̱i̱ da̱i̱ne̱t cik ngoronyik,
         nege do̱ e̱le̱tti̱ne̱. Ma̱i̱je̱ ming ize e̱e̱ti̱ ne, ngoronye da̱i̱ne̱t ne̱ko̱, ngoronye
         zin de̱de̱ ngatinne. 15Ming iróng zinin ci gotonogget icima ngonogget tu̱we̱nta̱ orong da̱i̱ne̱t cik adai
         i̱nna̱ ko̱, iróng i̱nna̱ anyai rezinet zinine cunne. Ma egerzanni goonu da̱i̱nte̱
         cik adai i̱nna̱ ko̱, eci Ki̱ri̱sto̱ u̱ru̱we̱ ka̱da̱k zo̱ze̱ cinne. 16Ma anyike ol kozozit da̱i̱nte̱ cik adai i̱nna̱ a̱gga̱ ming abunna ko̱, kizeto ne kaal
         cik mu̱nye̱nu̱. 17Eci ba̱a̱li̱ne̱t ci abale Ta̱mu̱ta̱dde̱n ol ko̱, iróng een da̱i̱ne̱t ki kaal cik kaudi.
         Abarik obod ki bunnat ci kabunanne naga ngu̱me̱ ci Ta̱mu̱ta̱dde̱no̱ ki gano ki talninet
         ci a̱kku̱ Vongize ci A̱li̱le̱. 18Eci ming a̱li̱ngli̱nge̱k e̱e̱ti̱ Ki̱ri̱sto̱ go̱o̱le̱ necu, atalne atin Ta̱mu̱ta̱dde̱n
         kar ol bu̱k kelemtain.19Abunna zin gon odohize kogon kaal cik abunna kar kabait yahe ki ol wak a̱tu̱we̱ do̱o̱k,
         kar tu̱we̱ne̱t cinna̱ng kuk oowa. 20Ma egerzannu zoz ci Ta̱mu̱ta̱dde̱no̱ zo̱ze̱ ci da̱i̱nto̱. Abunna da̱i̱ne̱t do̱o̱k
         ngu̱me̱ ci Ta̱mu̱ta̱dde̱no̱, gerza zin ming adak e̱e̱ti̱ da̱i̱ne̱t cik anyike gotonogget
         ki ngonogget tu̱we̱nta̱ kurubta no̱ngi̱tto̱n. 21Abunna zin ming iróng adai i̱di̱ng icima audi merte icima ogoni gi̱i̱ imma ci anyike
         gotonogget ki ngonogget tu̱we̱nta̱ ki̱tto̱zo̱ mu̱nye̱n.22Ming anyai i̱nna̱ kaal cik a̱tu̱ i̱nna̱, anyike kaal cigunnek ki Ta̱mu̱ta̱dde̱n. U̱mu̱yu̱k
         Ta̱mu̱ta̱dde̱n e̱e̱t ci ogon gi̱i̱ ci a̱gga̱ enne een gi̱i̱ ci abunna. 23Imma e̱e̱ti̱ ci a̱ti̱ko̱ ki zinin kaale cik adak enne, edez atin Ta̱mu̱ta̱dde̱n nonno,
         eci enne adakce ci iróng a̱tu̱ Ta̱mu̱ta̱dde̱n, eci kaala cik ogon e̱e̱ti̱ ongorko
         ki tu̱we̱ne̱t cinne, anyaha mu̱nye̱n.
         
            
               	Adak zin nege jati do̱: A̱du̱wa̱k lo̱ti̱nno̱wa̱ cik Musesi olli Ya̱u̱do̱, azi ne, anyak elegje u̱gge̱ cik
                     iróng een da̱i̱ne̱t, eci nege e̱e̱ggi̱n ngoronye. IkebLeviticus 11:1-32.

U̱tu̱gu̱z kaal cik atali ol uggak1Imma naga ol wak ka̱tu̱we̱ ju̱rru̱m ko̱, abunna bu̱k ka̱ti̱ri̱z ol wak ngen tu̱we̱ne̱t
         cinne̱ng idica. Gerza ming kogon kaal cik katalne naga do̱. 2Abunna naga ol cik okkomit tu̱we̱nta̱ ko̱ ming kogon kaal cik abunna anyike locari
         katalo tu̱we̱nta̱, kar keela nonno kanyak tu̱we̱ne̱t ci okkomi kak. 3Eci Ki̱ri̱sto̱ eliya ngen ku̱tu̱gu̱ kaal cik anyike nonno katalo do̱, ki i̱yo̱ko̱
         ming e̱he̱rye̱ Warage ci Ta̱mu̱ta̱dde̱no̱, azi ne, “Eeh Ta̱mu̱ta̱dde̱n, dominet ci
         odomnyi ol i̱nne̱ta̱, i̱ta̱ha̱ annita bu̱k.”-4Eci kaala ne̱k e̱he̱rye̱ Warage ci Ta̱mu̱ta̱dde̱no̱ do̱o̱k ko̱, e̱he̱rye̱ kar kedemezet
         agit zoz wa een de̱de̱, kar naga go̱o̱le̱ ci kanime no̱ngi̱tto̱n ki zoz ci a̱du̱wa̱kke̱t
         zoz ci Ta̱mu̱ta̱dde̱no̱, kar atin kartik zi̱nze̱tti̱ zoz ci atin a̱kku̱ ke̱.5Abunna bai ming aanyi Ta̱mu̱ta̱dde̱n zinin ci alali ki tu̱we̱ne̱t ci okkomi, kar bo̱do̱k
         niga o̱do̱ye̱ do̱o̱k ngati annuyu Ye̱su̱ Ki̱ri̱sto̱, 6kar zin zinine co̱de̱ inatit Ta̱mu̱ta̱dde̱n wa een be̱e̱ti̱ Manyitinna Ye̱su̱ Ki̱ri̱sto̱.7Abunna kelemi e̱le̱tti̱ cigga̱c, ki bali ming elemnyi i̱nne̱t Ki̱ri̱sto̱ ke̱, kar
         ol do̱o̱k kinnatit Ta̱mu̱ta̱dde̱n. 8Ka̱du̱wa̱kku̱ng a̱kku̱ bali Ki̱ri̱sto̱ kar ki̱ki̱ya̱ kize du̱ca̱i̱t ci a̱li̱ngli̱nge̱k
         olli Ya̱u̱do̱, go̱o̱le̱ ci i̱ye̱le̱ke̱ nogo zoz ci een de̱de̱ Ta̱mu̱ta̱dde̱no̱ bali
         u̱du̱wa̱k enne ji̱ji̱ti̱gge̱k+ ke̱, 9kar zin ol cik iróng een Ya̱u̱d ki̱di̱ngdi̱nga̱ni̱t Ta̱mu̱ta̱dde̱n zo̱ze̱ ci anyahak
         enne deten ol. E̱he̱rye̱ Warage ci Ta̱mu̱ta̱dde̱no̱ zoz ci azi ne,“Kinnati atin zar cigunnek orgene ci ol cik iróng een Ya̱u̱d;ke̱be̱ni̱k atin be̱ni̱nno̱k zare cigunnek.”-10Azi bo̱do̱k Warage ci Ta̱mu̱ta̱dde̱no̱ ne,“Ataltto niga ol cik iróng een Ya̱u̱d, ki ol ciginnek.”-11Azi bo̱do̱k waraga neci dee ne,“Inatit Manyi, niga ol wak iróng een Ya̱u̱d,e̱be̱nte̱k nonno be̱ni̱nno̱k, niga olli lo̱o̱tu̱ do̱o̱k.”-12Eher bo̱do̱k a̱ri̱to̱i̱ti̱ ci zoz ci Ta̱mu̱ta̱dde̱no̱ een zara Isaya, azi ne,“Ingazi atin Egeroci ci e̱e̱t ci een Jesse,kar ki̱ki̱ya̱ kize alaan ci abal lo̱o̱cco̱k do̱o̱k;kar atin ol cik iróng een Ya̱u̱d do̱o̱k kartik zi̱nze̱tti̱ nonno.”-13Anyik bai Ta̱mu̱ta̱dde̱n wa karike naga zi̱nze̱tti̱ ko̱ ka̱a̱nyu̱ng talninet ki gano
         gi̱i̱ye̱ ci a̱tu̱yyu̱ niga nonno ko̱, kar zin niga aartik zi̱nze̱tti̱ cuggo̱k nonno
         komize ci Vongiz ci A̱li̱le̱.Uwahek Pa̱u̱lo̱ ol cik iróng e̱e̱ggi̱n Ya̱u̱d kaviyak cik abunna14Gotonogga ki ngonogga tu̱we̱nta̱, ka̱gga̱yyu̱ng abunnanu niga go̱o̱lo̱we̱ do̱o̱k,
         eci a̱gga̱yyu̱ zoz ci Ta̱mu̱ta̱dde̱n wa een de̱de̱ ju̱rru̱m, anyakku arizet ci edemezu
         e̱le̱tti̱ cuggo̱k. 15Imma zin warage necu, anyak zo̱zzo̱k u̱gge̱ cik keherakkung anna i̱ge̱t mozinta, abunna
         kobodekku̱ng bo̱do̱k, eci aanya Ta̱mu̱ta̱dde̱n deten cinne. 16Ahalana Ta̱mu̱ta̱dde̱n kar abunna ka̱li̱ngli̱nge̱k Ye̱su̱ Ki̱ri̱sto̱ kize tuwayoit
         orgene ci ol wak iróng een Ya̱u̱d, kar ki̱ye̱le̱k nogo kaviyak cik abunna. Ogon Ta̱mu̱ta̱dde̱n
         niko kar ol wak iróng een Ya̱u̱d kumucet Ta̱mu̱ta̱dde̱n, bak elemi enne muci ci aanyik
         nogo Vongizi ci A̱li̱le̱.17Imma zo̱ze̱ ci Ye̱su̱ Ki̱ri̱sto̱, ka̱di̱ngdi̱nga̱ni̱ anna Ta̱mu̱ta̱dde̱n li̱ngli̱ngo̱nte̱
         cinne. 18Iróng atin anna kozozi zoz imma, kozozi zoz ci kaal cik ogon Ki̱ri̱sto̱ li̱ngli̱ngo̱nte̱
         cinanni, kanyahak ol wak iróng een Ya̱u̱d ki̱vi̱ta̱ ko̱to̱ngo̱o̱ltte̱ Ta̱mu̱ta̱dde̱n,
         gi̱i̱ye̱ ci kogonni anna icima kozozi utuga. 19Ku̱tu̱gu̱ra̱ anna nogo kaale cik a̱vu̱la̱ ogon Ye̱su̱ Vongize ci A̱li̱le̱. Kuwaheya
         nogo kaviyak cik abunna Ki̱ri̱sto̱, kakane Jerusalema kuk rok lo̱o̱c ci een zara Illyricum.
         20Korongi gon la̱du̱n kuwahek ol kaviyak cik abunna ngati ngen kaviyaha cik Ki̱ri̱sto̱
         kuzuca. Iróng anna korongi keteehenyek ce̱e̱z ngati adawek e̱e̱ti̱ lolanya ciginnek.
         21Ogon ki i̱yo̱ko̱ ming e̱he̱rye̱ Warage ci Ta̱mu̱ta̱dde̱no̱, azi ne,“Ovvo ol wak ngen kiziyet nonno ovvo atin acinni,kar ol wak ngen kiziyet zoz cinne, ovvo atin a̱gga̱.”-22Korongi gon la̱du̱n kar ki̱vo̱nnu̱ng ngati een Roma, alamnya li̱ngli̱ngo̱ne̱ cinanni
         ko̱.Orong Pa̱u̱lo̱ keronnak Roma23I̱yo̱ko̱ zin, kedeca anna li̱ngli̱ngo̱n ci Ye̱su̱ lo̱o̱co̱we̱ balik kotowe anna ke̱
         do̱o̱k, korongi ba̱li̱ye̱ ki̱vo̱nnu̱ng izeto e̱rki̱nya̱ meele. 24Korongi anna ku̱tu̱gu̱ zoz cu ming kokko anna lo̱o̱ce̱ ci een Spain. Aave zin zoz
         ci kokko anna kadiranung zinine cinanni, kar eeltawang eronta, ngati arrak anna ka̱vvu̱to̱
         ki i̱ge̱t do̱yo̱i̱t. 25I̱yo̱ko̱, ngen anna kokko Jerusalema, kokkoye kaal cik eelanne ol cik a̱tu̱we̱ gonoggi
         nginati. 26Oowa ol cik a̱tu̱we̱ lo̱o̱co̱we̱ cik Macedonia ki Achaia kaal cik i̱tto̱ni̱k ol wak
         a̱tu̱we̱ amati Jerusalema. 27Ogon nege zoz necu do̱ zi̱nze̱tti̱nne̱ cik voorik. Agano nege ming ogon zoz necu.
         Ming ozol olli Ya̱u̱do̱ ki ol wak iróng een Ya̱u̱d ma̱yu̱we̱ne̱t ci Vongizo, ozol
         nege bu̱k ki olli Ya̱u̱do̱ kaal cik a̱ma̱yu̱we̱ Ta̱mu̱ta̱dde̱n nogo. 28Ming kuzuca Jerusalem kanyiha ol ne̱ke̱ kaal labak, kokko atin anna kadiranung goola
         ming kokko lo̱o̱ce̱ ci een Spain. 29Ka̱gga̱ ming kokko ki̱vo̱nnu̱ng, a̱ma̱yu̱kke̱t atin Ki̱ri̱sto̱ agit do̱o̱k.30Gotonogga ki ngonogga tu̱we̱nta̱, kilalekkung zare cik Manyitinna Ye̱su̱ Ki̱ri̱sto̱
         ki bo̱do̱k rezinte wa a̱kku̱ Vongize ci A̱li̱le̱, abunna ming kozol piryanzet cinanni
         ki i̱ge̱ta̱, ngati gon alawekkang Ta̱mu̱ta̱dde̱n. 31Alayeang Ta̱mu̱ta̱dde̱n abunna ming eelanna azzine cik ol wak iróng a̱tu̱we̱ lo̱o̱ce̱
         ci Ju̱de̱ya̱, kar ol cigannik Jerusalema katalit li̱ngli̱ngo̱n ci kogonni anna ko̱.
         32Alayeang Ta̱mu̱ta̱dde̱n keelawan kar anna ki̱vo̱nnu̱ng ngati katalnine kar niga bu̱k
         atalit. 33Kala Ta̱mu̱ta̱dde̱n wa aanyyet gano, anyik bai gano ka̱vvu̱ ngatinno̱ng do̱o̱k. Nonno
         nenen.
         
            
               	15:3 Caliwon 69:9

               	Ji̱ji̱ti̱gge̱k: E̱e̱ggi̱n nege ciko Aburaham, I̱sa̱ko̱ ki Ya̱ko̱bo̱.

               	15:9 2 Samwel 22:50; Caliwon 18:49

Izza Pa̱u̱lo̱ olli Romi1Ka̱du̱wa̱kku̱ng zin olli Romi warage cu zoz ci abunna obod ki ngoonet tu̱we̱nta̱ ci
         een zara Poibe, wa a̱li̱ngli̱ng ke̱le̱ci̱e̱+ ci Cenchrea. 2Ming okko enne arawanung, a̱gga̱mtta̱ nonno ju̱rru̱m kiwagon ming a̱gga̱m ol wak a̱tu̱we̱
         e̱re̱nno̱i̱t cinne̱ng zare cik Manyi. Eelta nonno kaale cik orong enne, eci enne gon
         eela ol cik meelek giir, rok annit bu̱k.3Izayeang Priscilla ki mac cinne Akuila balik ka̱li̱ngli̱ngnya̱ ki nogo nga̱to̱de̱
         zo̱ze̱ ci Ye̱su̱ Ki̱ri̱sto̱ bu̱k ke̱. 4Abazai ba̱li̱ye̱ baizi cinne̱ng zo̱ze̱ cinanni. Iróng een annit do̱ ci kanyike nogo
         zany eci eeltawang, anyike olli ke̱le̱ci̱a̱k ki ol cik iróng een Ya̱u̱d bu̱k nogo
         zany.5Izzac goona ci een Epenetus, bali elema Ki̱ri̱sto̱ lo̱o̱ce̱ ci een Asia ko̱.Izayeang goona Epenetus, wa bali elema Ta̱mu̱ta̱dde̱n oowa lo̱o̱ce̱ ci een Asia.6Izayeang Ma̱ri̱ya̱ wa bali a̱li̱ngli̱nge̱kku̱ng oroot ko̱.7Izayeang e̱e̱t ci een Andronikas ki ngaa cinne Junias, ol wak Ya̱u̱do̱ balik kecebina
         bu̱k lagama. A̱gga̱ye̱ nege li̱ngli̱ngo̱nte̱ ci Ki̱ri̱sto̱ oroot orgene ci to̱ni̱a̱u̱,
         elemtta nege ba̱li̱ye̱ Ki̱ri̱sto̱ tu̱we̱nta̱ oowa ngatinanni.8Izayeang goona Ampliatus wa kirezi anna tu̱we̱nte̱ ci anyak enne ngati Manyi.9Izayeang Urbanos wa ka̱li̱ngli̱ngnya̱ ki nonno nga̱to̱de̱ zoz ci Manyi Ki̱ri̱sto̱.
         Izayeang bo̱do̱k goona ci zinino Stachys.10Izayeang Apelles wa anyak genyiz tu̱we̱nta̱ anime no̱ngi̱tto̱n zo̱ze̱ ci Ki̱ri̱sto̱.Izayeang ol cik ce̱e̱z ci Aristobulos, kiza anna nogo do̱o̱k.11Izayeang Herodion wa een boorit cinanni ko̱.Izayeang bo̱do̱k ol wak a̱tu̱ Manyi ce̱e̱ze̱ ci Narcissusi.12Izayeang Tryphena ki Tryphosa, ngaai wak gon a̱li̱ngli̱ng oroot zo̱ze̱ ci Ta̱mu̱ta̱dde̱no̱
         ko̱.Izayeang goona ci zinino, Persis, ngaa bali a̱li̱ngli̱ng oroot zo̱ze̱ ci Manyi.13Izayeang Ruvos, e̱e̱t ci atahala Manyi, izayeang yaatinne bu̱k wa bali u̱tu̱gu̱ ki
         yaatanni.14Izayeang bu̱k Asyncritus, Phlegon, Hermes, Patrobas, Hermas ki bo̱do̱k ol wak a̱tu̱we̱
         arume ki nogo do̱o̱k.15Izzac Philologus, Julia, Nereus ki ngooni, ki Olyampas ki ol do̱o̱k wak a̱tu̱we̱ arume
         ki nogo ko̱.16Izzac e̱le̱tti̱ zi̱nze̱tti̱nne̱ wak a̱li̱le̱ voorik.I̱tto̱na̱kku̱ng zin ol wak ke̱le̱ci̱a̱nya̱i̱ cik Ki̱ri̱sto̱ ko̱ do̱o̱k zawinet cinne̱ng
         i̱ge̱ta̱.I̱lo̱t Pa̱u̱lo̱ ol wak a̱tu̱we̱17Gotonogga ki ngonogga tu̱we̱nta̱, kilalekkung kar icinnet ju̱rru̱m ol wak adiryung
         zoza baiza, anyaha ngero orgene cunno̱ng, kar bo̱do̱k ki̱ti̱tu̱ng tu̱ go̱o̱le̱ ci
         de̱mzi̱ne̱t ci tu̱we̱nto̱. A̱vvu̱t reena ngatinne̱ng. 18Iróng ol ne̱k ogon niko ko̱ a̱li̱ngli̱nge̱k Manyitinna Ki̱ri̱sto̱, abarik a̱li̱ngli̱ng
         gi̱i̱ ci orong zi̱nze̱tti̱ cigge̱k. A̱lu̱t ol zo̱ze̱ ci a̱ru̱we̱ nege muluk lo̱o̱c
         kar ku̱lu̱te̱t ol wak iróng a̱gga̱ zoz. 19Iziyyet ol wak a̱tu̱we̱ do̱o̱k zoz ci azunnu niga zoz ci Ta̱mu̱ta̱dde̱no̱, katalne
         zin anna oroot ngatinno̱ng zo̱ze̱ necu; abarik korongnyung abunna ming egenyyu zo̱ze̱
         ci een de̱de̱, abunna bo̱do̱k ming edewannu e̱le̱tti̱ zo̱ze̱ ci gerze.20A̱du̱l atin Ta̱mu̱ta̱dde̱n wa anyak gano ko̱ Sitan+ kar korocek nonno lo̱o̱c zone cigunnek.Anyik deten ci Manyitinna Ye̱su̱ ka̱vvu̱ ngatinno̱ng.21Izayung Ti̱mo̱te̱yo̱ wa ka̱li̱ngli̱ngnya̱ bu̱k ko̱. Izayung bo̱do̱k ol wagannik een
         Ya̱u̱d, Lucius ki Jason ki Sosipater.22I̱tto̱na̱ zin bo̱do̱k Tertiyas zawinet cinne bu̱k zare cik Manyi, nonno ci bali eelanna
         annit te̱he̱ri̱nta̱ waraga cu.23I̱tto̱na̱kku̱ng e̱e̱ti̱ ci een Gaius zawinet cinne, een enne e̱e̱t ci abunna, kabai
         ba̱li̱ye̱ ce̱e̱ze̱ cinne, aanyet enne da̱i̱ne̱t ki olli ke̱le̱ci̱o̱. Okko e̱e̱ti̱
         ci een Erastus wa a̱ddi̱ki̱rne̱ li̱ngli̱ngo̱n ci o̱rgu̱, i̱tto̱na̱ zin enne zawinet
         cinne. Izayung bo̱do̱k oroot gotoneti wa tu̱we̱nto̱ een zara Guartus. 24Anyik deten ci Manyi Ye̱su̱ Ki̱ri̱sto̱ ka̱vvu̱ ngatinno̱ng do̱o̱k. Amen.Unyug Pa̱u̱lo̱ zoz lawinta25Abunna kinnat Ta̱mu̱ta̱dde̱n kanyike zany, eci anyak enne komiz ci anyike zi̱nze̱tti̱
         cuggo̱k kodoit tu̱we̱nte̱ ci kaviyak cik abunna, obod ki Ye̱su̱ Ki̱ri̱sto̱, zo̱ze̱
         wa een de̱de̱ bali a̱lu̱gnye̱, ngen e̱e̱ti̱ imma ka̱gga̱ ngati bali akanane looci
         bu̱u̱llo̱we̱ balik reentik abak udut ke̱. 26Ma̱i̱je̱ i̱yo̱ko̱ zin, i̱ye̱la̱i̱ zoz bali eher a̱ri̱tto̱wa̱ balik reentik ke̱ zo̱ze̱
         bali u̱du̱wa̱ Ta̱mu̱ta̱dde̱n udut ke̱. Kar ol do̱o̱k lo̱o̱ta̱ ngatu ku̱tu̱we̱t zo̱zzo̱k
         ne̱ke̱ kar ko̱to̱ngo̱o̱ltte̱ nonno. 27Abunna kinnat Ta̱mu̱ta̱dde̱n wa o̱de̱ ṯok niko, a̱gga̱ kaal do̱o̱k, ki̱di̱ngdi̱nga̱ni̱t
         nonno udut zo̱ze̱ ci Ye̱su̱ Ki̱ri̱sto̱. Nonno nenen.-TennetKo̱ri̱nto̱ 1Waraga wa een oo eherik Pa̱u̱lo̱ ol cik Ko̱ri̱nto̱1 Ko̱ri̱nto̱1Ko̱rWaraga wa een oo eherik Pa̱u̱lo̱ ol cik Ko̱ri̱nto̱Kananet zozEherik Pa̱u̱lo̱ to̱na̱i̱ti̱ ci Ye̱su̱ Ki̱ri̱sto̱ waraga cu Kiristian cik aavtte o̱rge̱
         ci a̱ddi̱ki̱re̱ een Ko̱ri̱nto̱, lo̱o̱ce̱ ci een Gi̱ri̱k. Uwahek bali Pa̱u̱lo̱ ol kaviyak
         cik abunna ngati een Ko̱ri̱nto̱ e̱rki̱t co̱de̱ ki nyelowi u̱gge̱ (To̱ni̱a̱k 18), i̱vi̱ta̱
         ol cik meelek u̱tu̱we̱t Ye̱su̱. Baling utungek Pa̱u̱lo̱ Ko̱ri̱nto̱ lo̱o̱c, a̱ka̱tte̱
         no̱ngi̱tto̱na̱ cik meelek orgene ci ol wak een Kiristian, kar zin enne keteher waraga
         cu, kar keela nogo no̱ngi̱tte̱ne̱ wak anyak nege.Okko zo̱o̱ 1-4, oobek Pa̱u̱lo̱ ol nya ming gerza ngati ol cik een Kiristian ming engero
         kar kadangto nege e̱le̱tti̱ne̱. Okko zo̱o̱ 5-6, itizik zin enne bo̱do̱k ol u̱gge̱
         eci nege abak baiz ci gerze ki ol cik iróng a̱gga̱ Ta̱mu̱ta̱dde̱n. Okko zoc 7, edemez
         enne gool ci kar ol cik een Kiristian kabakte ki ngaai, macwa ki boor cigge̱k. Okko
         zoc 8, i̱lo̱t bo̱do̱k enne nogo kar kabaito ku̱ ki ol wak ala ta̱mu̱ta̱dde̱ne̱t cik
         aavtte do̱. Okko zo̱o̱ 9-12, edemez enne nogo gool ci alawe nege Ta̱mu̱ta̱dde̱n ming
         urumte nege nga̱to̱de̱. Oobek bo̱do̱k enne nogo gool ci aanyik Vongizi ci A̱li̱le̱
         ol arizet kaale cik meelek. Okko zoc 13, ommogje arizet ci ireze nege ol, kar koobek
         gool ci alawe nege Ta̱mu̱ta̱dde̱n kar kabaito kizeto Kiristian. Okko zoc 15, u̱du̱wa̱k
         enne nogo ingazi Ki̱ri̱sto̱ daiza ku̱, okko atin bo̱do̱k Ta̱mu̱ta̱dde̱n ingane ol
         wak a̱tu̱ Ye̱su̱ bu̱k daiza.
         
            
               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

               	Sitan: Awu ol nonno azi ne, lo̱rye̱ni̱t wa een alaan ci anjilonyau wak bali abure Ta̱mu̱ta̱dde̱n
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-9.

Zawinet ki lawinet ci Pa̱u̱lo̱1Annita Pa̱u̱lo̱ wa bali atahala Ta̱mu̱ta̱dde̱n zo̱ze̱ cinne kize to̱ni̱a̱t+ ci Ye̱su̱ Ki̱ri̱sto̱+ ki gotonet tu̱we̱nta̱ wa een zara Sosthenes ci keherakkung waraga necu i̱ge̱t olli
         Ta̱mu̱ta̱dde̱no̱.2Keherakkung i̱ge̱t waraga cu olli ke̱le̱ci̱a̱k+ Ta̱mu̱ta̱dde̱no̱ wak abak lo̱o̱ce̱ ci een Ko̱ri̱nto̱. Atahalaung Ta̱mu̱ta̱dde̱n i̱ge̱t
         izet ol ciginnek a̱li̱le̱ zo̱ze̱ ci oromtoziu niga Ye̱su̱ Ki̱ri̱sto̱. Ki bo̱do̱k ol
         wak lo̱o̱tu̱ do̱o̱k balik atahala Manyi, kar nege bu̱k ki̱di̱ngdi̱nga̱ni̱t zar cik
         Manyitinna Ye̱su̱ Ki̱ri̱sto̱ wa een Manyi cinne̱ng ki agit bu̱k.3Abunna bai Ta̱mu̱ta̱dde̱n wa een Be̱e̱ti̱nna̱ ki Manyi Ye̱su̱ Ki̱ri̱sto̱ ming a̱a̱nyu̱ng
         deten ki gano.Aanyik Pa̱u̱lo̱ Ta̱mu̱ta̱dde̱n zany4Kanyik gon anna odohize Ta̱mu̱ta̱dde̱n zany eci enne a̱a̱nyu̱ng deten cinne ngati
         Ye̱su̱ Ki̱ri̱sto̱. 5Eci ngatinne izetu niga do̱o̱k ol cik a̱gga̱yyu̱ zoz cinne ngati ozozu ki bo̱do̱k
         ke̱bi̱nta̱, 6eci zoz cinna̱ng wa obod ki Ki̱ri̱sto̱ uzucaung i̱ge̱ta̱. 7I̱yo̱ko̱ zin, i̱llo̱i̱ ma̱yu̱we̱ne̱t imma ci iróng niga anyakku ngati e̱re̱yyu̱ niga
         de̱de̱ Manyi Ye̱su̱ Ki̱ri̱sto̱ kar kobodak lo̱o̱c. 8Azunnung atin enne i̱ge̱t okkomit kak zee ki̱ki̱ya̱ Ye̱su̱ Ki̱ri̱sto̱, kar abait baiz
         ci a̱li̱le̱ rok i̱i̱te̱ne̱ ci okko Manyi Ye̱su̱ obodak lo̱o̱c. 9Ogonekku̱ng atin Ta̱mu̱ta̱dde̱n zoz necu de̱de̱, ogon gon enne zoz ci u̱du̱wa̱ enne,
         nonno ci a̱a̱nyu̱ng gool ci owowonu ki Ngerinne Ye̱su̱ Ki̱ri̱sto̱ wa een Manyitinna.Ngero Ce̱e̱ze̱ wa Ta̱mu̱ta̱dde̱no̱10Kilalekkung gotonogga ki ngonogga tu̱we̱nta̱, zare cik Manyitinna Ye̱su̱ Ki̱ri̱sto̱,
         abunna ming owowonu niga do̱o̱k kar ki̱zzi̱ zoz ci anyaha ngero orgen cunno̱ng kar
         abait baiz ngati arumenu nga̱to̱de̱ ki i̱no̱ni̱ co̱de̱. 11Gotonogga, ka̱du̱wa̱ zoz necu ko̱ eci anyak gotonogget ce̱e̱ze̱ ci Kaleo cik a̱du̱wa̱ka̱
         annit ming anyakku niga dango orgene cunno̱ng. 12Kazi ne, azi keng ci zozo ne: Azi e̱e̱ti̱ co̱de̱ ngatinno̱ng ne, “Kanu anna Pa̱u̱lo̱”;
         okko imma azi ne, “Kanu anna Apollos”; okko imma azi ne, “Kanu anna Cephas+”; okko imma azi ne, “Kanu anna Ki̱ri̱sto̱.”13Imma zin go̱o̱le̱ necu, gerza ming engeryu niga Ki̱ri̱sto̱. Iróng een annit Pa̱u̱lo̱
         ci ba̱li̱ye̱ ka̱da̱i̱ keete ci een ta̱la̱ke̱c kar keelaung i̱ge̱ta̱ mu̱nye̱ne̱. Iróng
         ba̱li̱ye̱ niga a̱gga̱mnyu̱ ba̱ti̱ti̱mo̱ zare cik Pa̱u̱lo̱. 14Kanyike anna Ta̱mu̱ta̱dde̱n zany oroot, eci ngen anna ka̱gga̱me̱k e̱e̱t imma ngatinno̱ng
         ba̱ti̱ti̱mo̱ udut, ka̱gga̱me̱k ba̱li̱ye̱ anna Crispus ki Gaius ba̱ti̱ti̱mo̱ do̱ niko.
         15I̱llo̱i̱ zin e̱e̱t imma ngatinno̱ng ci azi ne a̱gga̱ma̱ enne ba̱ti̱ti̱mo̱ zare cigannik.
         16(De̱de̱, ka̱gga̱me̱ya̱ anna olli ce̱e̱z ci Stephanas ba̱ti̱ti̱mo̱; iróng zin anna
         ka̱gga̱ ming ka̱gga̱me̱ya̱ anna e̱e̱t imma ba̱ti̱ti̱mo̱ ngamani.) 17Eci iróng bali Ki̱ri̱sto̱ i̱tto̱na̱na̱ kar ka̱gga̱me̱k ol ba̱ti̱ti̱mo̱, abarik i̱tto̱na̱na̱
         kar kuwahek ol kaviyak cik abunna,+ iróng een zo̱zzo̱k cik e̱e̱t ci diiri genyizak, kar kaanyik ta̱la̱ke̱c+ ci Ki̱ri̱sto̱ kutunga komiz cinne.Een Ki̱ri̱sto̱ genyiz ki komiz ci Ta̱mu̱ta̱dde̱no̱18Eci een kaviyaha cik ta̱la̱ke̱ca̱k ko̱ tarbalzet ngati ol wak izeto daizzok, ma̱i̱je̱
         ngati ol wak u̱mu̱dda̱ ti̱ri̱ze̱ne̱t, een komiz ci Ta̱mu̱ta̱dde̱no̱. 19Azi Ta̱mu̱ta̱dde̱n warage cinne ne,“Kegerezani atin anna arizet ci e̱e̱t ci diiri;kegerezani atin anna genyiz ci ol wak azi ne kegenya ko̱.”-20I̱nno̱ genyiz ci e̱e̱t ci diiri? I̱nno̱ e̱e̱t ci edemez ol waraganya? I̱nno̱ e̱e̱t
         ci a̱gga̱ waraganya kar gon kadang ol kaale cik lo̱o̱tu̱ ko̱? Aanyik Ta̱mu̱ta̱dde̱n
         genyiz ci lo̱o̱tu̱ kize tarbal. 21Eci genyizi ci Ta̱mu̱ta̱dde̱no̱ aave lo̱o̱ta̱ ngatu, iróng zin olli lo̱o̱tu̱ a̱gga̱
         nonno genyize cinne̱ng. Atalne zin Ta̱mu̱ta̱dde̱n eci ol cik lo̱o̱tu̱ wak a̱tu̱we̱
         u̱mu̱dda̱ ti̱ri̱ze̱ne̱t go̱o̱le̱ ci tarbali uwahek ol nogo kaviyak cik abunna.Abarik zin Ta̱mu̱ta̱dde̱n atahala ol wak a̱tu̱ kaviyak wak uwahek ol nogo ko̱ tarbalun.
         22Orong olli Ya̱u̱do̱ kaal cik a̱vu̱la̱, ovvo ol cik e̱e̱ggi̱n Gi̱ri̱k orong genyiz,
         23abarik kuwaheka naga ol kaviyak cik ododine Ki̱ri̱sto̱ ta̱la̱ke̱ca̱: Een necu gi̱i̱
         ci alam olli Ya̱u̱do̱, okko ngati olli Gi̱ri̱yo̱, een tarbalzet. 24Imma ngati ol wak i̱ti̱ri̱z Ta̱mu̱ta̱dde̱n, ngati olli Ya̱u̱do̱ ki Gi̱ri̱k, een Ki̱ri̱sto̱
         komiz ki genyiz ci Ta̱mu̱ta̱dde̱no̱. 25Eci tarbalzet ci Ta̱mu̱ta̱dde̱no̱ ommog genyiz ci e̱e̱t ci diiri, okko zin go̱o̱le̱
         ci amuje Ta̱mu̱ta̱dde̱n, ommog doiz ci e̱e̱ti̱ ci diiri.26Gotonogga ki ngonogga tu̱we̱nta̱, i̱no̱ni̱t baiz bali reeni baling atahalaung Ta̱mu̱ta̱dde̱n.
         Iróng ol cik meelek ngatinno̱ng anyak genyiz; iróng ol cik meelek ngatinno̱ng anyak
         li̱ngli̱ngo̱no̱k cik a̱ddi̱ki̱re̱. Iróng bo̱do̱k ol cik meelek ngatinno̱ng a̱rri̱ta̱
         ol cik riilik. 27Abarik Ta̱mu̱ta̱dde̱n atahala ol wak tarbalik lo̱o̱tu̱ kar a̱li̱ya̱ni̱ kadak ol wak
         anyak genyiz; atahala Ta̱mu̱ta̱dde̱n e̱e̱t ci amuje lo̱o̱ta̱ ngatu kar a̱li̱ya̱ni̱
         kadait e̱e̱t ci okkomi. 28Atahala Ta̱mu̱ta̱dde̱n kaal wak iróng anyak doiz ki wak ibbez ol lo̱o̱ta̱ ngatu, kar
         kegerzan kaal cik i̱no̱n olli lo̱o̱tu̱, een gi̱i̱ ci riili oroot, 29kar iróng e̱e̱ti̱ imma odong ele cinne ngatinne.30E̱e̱ggi̱nnu̱ niga dooli cik Ta̱mu̱ta̱dde̱no̱, urumteu zin niga ki Ye̱su̱ Ki̱ri̱sto̱,
         wa a̱kku̱ ngati Ta̱mu̱ta̱dde̱no̱ ki̱ki̱ya̱ ki̱ti̱ri̱ze̱t kar enne kanyaha genyiz ci
         abunna kar bo̱do̱k ki̱li̱li̱. 31Ki i̱yo̱ko̱ ming e̱he̱rye̱ Warage ci Ta̱mu̱ta̱dde̱no̱ ko̱; azi ne, “Ming odong e̱e̱ti̱
         ele, anyik kodong ele zo̱ze̱ ci Manyi.”-
            
               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

               	Cephas: Cephas anyak zar u̱gge̱ cik Si̱mo̱ne̱ Peturu. IkebJon 1:42.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

               	Ta̱la̱ke̱c: Ododek olli Romi ol ta̱la̱ke̱c ci een keet abunna ming edez u̱ce̱zi̱ e̱e̱t idic idic
                     zee ka̱da̱k e̱e̱ti̱.

               	1:19 Isaya 29:14

               	1:31 Jeremiah 9:24

Zoz ci obod ki Ki̱ri̱sto̱ ki ta̱la̱ke̱c1Gotonogga ki ngonogga tu̱we̱nta̱, baling ka̱kku̱na̱ku̱ng anna i̱ge̱t ke̱, iróng anna
         ka̱du̱wa̱ zo̱zzo̱k cik okkomi icima genyiz ci ommog veelek ngati kuwahekkung zoz ci
         Ta̱mu̱ta̱dde̱no̱. 2De̱de̱, baling ngen kaavtte ki i̱ge̱ta̱, kozozi zoz ci obod ki Ye̱su̱ Ki̱ri̱sto̱ do̱
         niko, zoz ci ododike ol nonno ta̱la̱ke̱c.3Imma arrak bali oowa, ka̱kku̱na̱ku̱ng ke̱e̱ni̱ e̱e̱t ci kamuji ka̱bba̱ri̱ti̱ ko̱ngo̱o̱le̱
         oroot. 4Okko zoz bali Ta̱mu̱ta̱dde̱no̱ kuwahekkung anna i̱ge̱t ke̱, iróng anyak genyiz ki
         zoz ci kommogekung zoz neci, abarik ka̱du̱wa̱kku̱ng go̱o̱le̱ ci doiz ci Vongiz ci
         A̱li̱le̱, 5kar abunna tu̱we̱ne̱t cunno̱ng, iróng aave genyize ci e̱e̱t ci diiri, abarik aave
         komize ci Ta̱mu̱ta̱dde̱no̱.Genyiz ci a̱kku̱ Vongize ci Ta̱mu̱ta̱dde̱no̱6Imma ol wak a̱gga̱ zoz ci Ta̱mu̱ta̱dde̱no̱, a̱gga̱ nege uwai cinna̱ng ko̱ ming anyak
         genyiz wa een de̱de̱. Kar genyizi neci iróng een genyiz ci lo̱o̱c necu, iróng bu̱k
         een genyiz ci alaat wak anyak doiz ci abale lo̱o̱c necu, eci doizi ci anyak nege ko̱
         aṯurneke atin. 7I̱llo̱i̱, imma genyizi ci kozoz ko̱, een genyiz ci Ta̱mu̱ta̱dde̱no̱ bali arrak a̱lu̱gnye̱
         ke̱, orong Ta̱mu̱ta̱dde̱n kaanyik ol cik diirik kize ci a̱di̱ngdi̱nga̱n Ta̱mu̱ta̱dde̱n
         nogo baling ngen enne kakate teheenyinet lo̱o̱c. 8Iróng alaata cik bu̱u̱l cu lo̱o̱ta̱ ngatu ko̱ a̱gga̱ zoz neci. Ming a̱gga̱c weda,
         iróng weda nege ododike Manyi ci di̱ngdi̱ngo̱nto̱ ko̱ ta̱la̱ke̱c. 9Ki i̱yo̱ko̱ ming e̱he̱rye̱ warage wa Ta̱mu̱ta̱dde̱no̱ azi ne:“Ngen e̱be̱re̱ci̱ imma kicin,ngen itati imma kizik,ngen e̱e̱ti̱ imma ki̱no̱na̱,kaal cik idimanek Ta̱mu̱ta̱dde̱n ol wak irez nonno”-10I̱ye̱le̱i̱t zin Ta̱mu̱ta̱dde̱n agit zoz ci a̱lu̱gnye̱ Vongize cinne.Orongnye Vongizi orong kaal do̱o̱k, orong rok kaal cik riilik Ta̱mu̱ta̱dde̱no̱. 11I̱llo̱i̱ e̱e̱t imma ci a̱gga̱ i̱no̱ni̱ ci e̱e̱t ci diiri, vongiz cinne do̱ niko ci
         a̱gga̱. Ogon zin bo̱do̱k niko, i̱llo̱i̱ e̱e̱t imma ci a̱gga̱ i̱no̱ni̱ ci Ta̱mu̱ta̱dde̱no̱,
         Vongiz cinne do̱ niko ci a̱gga̱. 12Iróng Ta̱mu̱ta̱dde̱n aanyet vongiz ci lo̱o̱tu̱, aanyet Vongiz ci a̱kku̱ Ta̱mu̱-kenga
         kar naga ka̱gga̱c gi̱i̱ ci aanyet Ta̱mu̱ta̱dde̱n ollin.13Okko zoz ci kozoz naga ko̱ do̱o̱k, iróng een de̱mzi̱ne̱t ci anyaha genyizi ci e̱e̱t
         ci diiri, abarik edemezet Vongizi ci Ta̱mu̱ta̱dde̱no̱, edemezet zoz ci Vongizo wa
         een de̱de̱. 14Ming anyak e̱e̱t ci iróng anyak Vongiz ci Ta̱mu̱ta̱dde̱no̱, iróng enne elemi kaal
         cik a̱vvu̱ Vongize ci Ta̱mu̱ta̱dde̱no̱, e̱e̱ggi̱n kaala ne̱ke̱ darace ngatinne, iróng
         kaala ne̱ke̱ i̱i̱zo̱ oo cinne, eci e̱e̱ggi̱n kaal cik Vongizo. 15Imma e̱e̱ti̱ ci anyak Vongiz ci Ta̱mu̱ta̱dde̱no̱ zinine cinne, a̱gga̱ gool ci kaal
         ne̱ke̱ do̱o̱k, etteddek enne ol do̱o̱k lo̱ki̱ko̱, i̱llo̱i̱ e̱e̱t imma ci kar kapahek
         nonno gerziten kaale ne̱ko̱ do̱o̱k. A̱jji̱nne̱ zoz ci Ta̱mu̱ta̱dde̱no̱:16“Eci i̱llo̱i̱ e̱e̱t co̱de̱ci a̱gga̱ i̱no̱ni̱ ci Manyi Ta̱mu̱ta̱dde̱no̱kar wo̱ye̱ enne ki̱ti̱lo̱we̱k nonno zoz.”-Abarik zin, ka̱gga̱ naga i̱no̱ni̱ ci Ki̱ri̱sto̱.

Ngero Ce̱e̱ze̱ wa Ta̱mu̱ta̱dde̱no̱1Gotonogga ki ngonogga tu̱we̱nta̱, i̱i̱te̱ne̱ bali kaavtte ki i̱ge̱t ke̱, iróng bali
         anna kozozikkung i̱ge̱t go̱o̱le̱ wa gon kozozike ol wak anyak Vongiz ci Ta̱mu̱ta̱dde̱no̱
         zi̱nze̱tti̱nne̱ cigge̱k de̱de̱, eci niga ogonnu ki i̱yo̱ko̱ dooli cikidik baize cunno̱ng
         ngati Ki̱ri̱sto̱. 2Kedemezung ba̱li̱ye̱ anna i̱ge̱t zoz ci een de̱de̱ go̱o̱le̱ ci iróng okkomi ki i̱yo̱ko̱
         gon kanyik dooli cikidik i̱ra̱ ko̱, iróng een a̱ha̱t ci okkomi ko̱, eci ngen niga
         uulet zoz ci odoi. De̱de̱ iróng niga u̱u̱lu̱. 3Ngen zin niga abakku baiz ci olli lo̱o̱tu̱, eci ngen anyakku meder, adangonu e̱le̱tti̱ne̱
         cuggo̱k. Imma zin go̱o̱le̱ necu abakku ko̱, o̱do̱wi̱nu̱ niga ki olli lo̱o̱tu̱. Ogonnu
         kaal cik ogon olli lo̱o̱tu̱. 4Azi e̱e̱ti̱ imma ngatinno̱ng ne, “Kanu anna Pa̱u̱lo̱,” kar imma azi ne, “Kanu anna
         Apollos,” iróng zoz necu i̱ye̱la̱ ming ngen niga e̱e̱ggi̱nnu̱ olli lo̱o̱tu̱?5Ma i̱yo̱ko̱ ming ki̱no̱n ju̱rru̱m, een Apollos ngene? Ma Pa̱u̱lo̱ een ngene? Ke̱e̱ggi̱n
         naga do̱o̱k du̱cca̱k, i̱tto̱na̱ne̱t Manyi kar ki̱vi̱ta̱ kaanycung i̱ge̱t elemtta zoz
         ci Ki̱ri̱sto̱. Imma gon e̱e̱ti̱ imma ngatinna̱ng a̱li̱ngli̱ng li̱ngli̱ngo̱n ci aanyik
         Manyi nonno ki̱li̱ngli̱ng. 6Kirira ba̱li̱ye̱ anna ma̱na̱, okko Apollosi a̱ddu̱te̱k maam, ma̱i̱je̱ Ta̱mu̱ta̱dde̱n
         anyak li̱ngli̱ngo̱n ci riili oroot, eci enne aanyik ma̱na̱ kitiliz. 7Imma li̱ngli̱ngo̱ni̱ ci e̱e̱t ci arire ki bo̱do̱k li̱ngli̱ngo̱n ci e̱e̱t ci azacek
         ma̱na̱ maam ko̱, i̱llo̱i̱ nogo zoz ci riili ma̱ne̱ necu. Abarik zin li̱ngli̱ngo̱n
         ci Ta̱mu̱ta̱dde̱no̱ do̱ ci riili oroot, eci enne aanyik i̱nyo̱mo̱ ki̱ti̱li̱zza̱. 8Riil li̱ngli̱ngo̱ni̱ ci e̱e̱t ci arir ma̱na̱ ko̱ ki ci e̱e̱t ci a̱ddu̱te̱k maam ma̱na̱
         ko̱, a̱ru̱wo̱ni̱k atin ngenngene kaal cik li̱ngli̱ngo̱n cinne. 9Ke̱e̱ggi̱nna̱ naga ol cik ka̱li̱ngli̱nge̱ka̱ Ta̱mu̱ta̱dde̱n; ovvo niga e̱e̱ggi̱nnu̱
         ma̱na̱ ci Ta̱mu̱ta̱dde̱no̱ ki ce̱e̱z cinne.10Imma detente ci Ta̱mu̱ta̱dde̱no̱ ko̱, aanya annit kize e̱e̱t ci ka̱li̱ngli̱ngi̱ ki
         i̱yo̱ko̱ e̱e̱ti̱ ci eenyet ce̱e̱z ko̱, kogonni zin anna ki i̱yo̱ko̱ e̱e̱ti̱ ci adawek
         ce̱e̱z lo̱o̱c go̱o̱le̱ ci abunna kodok kak, kar e̱e̱ti̱ imma ki̱ki̱ya̱ keteeheny ce̱e̱z
         neci kuk ta̱dde̱na̱. Abunna zin e̱e̱ti̱ ming azunne gool ci eenycine enne ko̱ ju̱rru̱m.
         11Eci Ta̱mu̱ta̱dde̱n aanyik Ye̱su̱ Ki̱ri̱sto̱ do̱ niko kize lolac ci abilne ce̱e̱z,
         i̱llo̱i̱ bo̱do̱k lolac imma ci abilne ce̱e̱z ki i̱yo̱ko̱ enne ko̱. 12Ming eenyet e̱e̱ti̱ imma ce̱e̱z lolace ci een dhahab, icima ziik cik ataltali, icima
         biyene cik odoi tuwenta, ovvo uggak eenyce keene icima arte icima tabarai, 13abarik zin atin li̱ngli̱ngo̱ne̱ cinne i̱ye̱la̱ gi̱i̱ ci ogon enne, eci atin i̱i̱te̱n
         imma i̱ye̱la̱i̱ atin kaala nginti voori. I̱ye̱la̱i̱ atin li̱ngli̱ngo̱ni̱ cinne gwo̱o̱ya̱
         ngati atuzene ce̱e̱z neci, kar atin gwa̱a̱ kitiman li̱ngli̱ngo̱n cinne̱ng e̱co̱de̱
         e̱co̱de̱. 14Ming iróng atuze kaala cik eenycine enne ce̱e̱z ko̱, anyonik atin nonno muci. 15Ming atuze kaala ne̱k eenycine enne ke̱ do̱o̱k, oboda atin enne azzine i̱llo̱i̱ muci
         ci anyonike nonno. Ma̱i̱je̱ enne eliya amuda ruget go̱o̱le̱ ci ogon ki i̱yo̱ko̱ e̱e̱ti̱
         ci a̱vi̱r a̱ha̱ti̱ ci gwo̱o̱yo̱ ko̱.16A̱gga̱yyu̱ e̱e̱ggi̱nnu̱ niga e̱le̱tti̱ne̱ Ce̱e̱z wa Ta̱mu̱ta̱dde̱no̱ kar Vongizi ci
         Ta̱mu̱ta̱dde̱no̱ kabak ngatinno̱ng. 17Ming egerzan e̱e̱ti̱ imma Ce̱e̱z wa Ta̱mu̱ta̱dde̱no̱, egerzan atin Ta̱mu̱ta̱dde̱n
         nonno; eci a̱li̱le̱ Ce̱e̱z wa Ta̱mu̱ta̱dde̱no̱, e̱e̱ggi̱nnu̱ zin niga e̱le̱tti̱ne̱
         ce̱e̱z neci.18Ma a̱lu̱tu̱ e̱le̱tti̱ cuggo̱k. Ming i̱no̱n e̱e̱ti̱ imma ngatinno̱ng azi ne kegenyi
         kaale cik baiz cu, abunna zin abarik ming aanyik ele kize tarbal, kar enne kumuda
         genyiz. 19Eci genyizi ci lo̱o̱tu̱ een tarbalzet ngu̱me̱ ci Ta̱mu̱ta̱dde̱no̱. Ki i̱yo̱ko̱ ming
         e̱he̱rye̱ Warage ci Ta̱mu̱ta̱dde̱no̱, “A̱gga̱m Ta̱mu̱ta̱dde̱n ol wak aanyik e̱le̱tti̱
         genyiz ko̱ ming orong nege egenye nonno;”-20kar bo̱do̱k kize ne, “A̱gga̱ Manyi i̱no̱ni̱ ci e̱e̱t ci aanyik ele genyiz ko̱ kize
         darace.”-21I̱yo̱ko̱ zin, i̱llo̱i̱ e̱e̱t imma ngatinno̱ng ci odong ele zo̱ze̱ ci ol cik diirik!
         A̱gga̱c e̱e̱ggi̱n kaala do̱o̱k kaal cuggo̱k, 22ogon ki i̱yo̱ko̱ anna Pa̱u̱lo̱ icima Apollos, icima Cephas icima lo̱o̱c cu, icima
         ruget, icima daiz, icima zoz ci i̱yo̱ko̱, icima zoz ci loza, e̱e̱ggi̱n ne̱ko̱ do̱o̱k
         cuggo̱k, 23kar niga e̱e̱ggi̱nnu̱ olli Ki̱ri̱sto̱, okko Ki̱ri̱sto̱ een ci Ta̱mu̱ta̱dde̱no̱.

To̱ni̱a̱k cik Ki̱ri̱sto̱1Abunna ming a̱gga̱yyu̱ niga do̱o̱k, ke̱e̱ggi̱nna̱ naga du̱cca̱k cik Ki̱ri̱sto̱, eci
         bali Ta̱mu̱ta̱dde̱n aanyyet agit zoz cinne bali a̱lu̱gnye̱. 2Abunna zin ol ne̱k anyonik li̱ngli̱ngo̱ni̱ ko̱, ming ogon li̱ngli̱ngo̱n ju̱rru̱m zi̱nze̱tti̱nne̱
         cik alali. 3Iróng anna karike zinin gi̱i̱ ci apahekang niga annita lo̱ki̱ko̱ ci gerze ko̱; i̱llo̱i̱
         gi̱i̱ imma ci kapaheke anna ele cinanni. 4I̱llo̱i̱ gi̱i̱ ci gerze kanyai anna zinina. Iróng zin anna kazi ne kabunna. Manyi
         do̱ niko ci apaheka lo̱ki̱ko̱. 5Iróng abunna ming apahekku niga ol ba̱ci̱nno̱k, aanycik nogo kerec i̱i̱te̱n wa ettede
         ol lo̱ki̱ko̱; e̱re̱yyo̱ ki̱ki̱ya̱ Manyi. Imma i̱i̱te̱ne̱ ci okko Manyi obodane, i̱ye̱la̱
         atin enne kaal cik a̱lu̱gnye̱ ki̱ye̱lta̱i̱ ngati voori veelek, kar ki̱ti̱ri̱wa̱ kaal
         cik aavtte zi̱nze̱tti̱nne̱ cik ol cik diirik. I̱i̱te̱n neci okko Ta̱mu̱ta̱dde̱n irez
         e̱e̱t go̱o̱le̱ ci abahe enne.6I̱yo̱ko̱, gotonogga ki ngonogga tu̱we̱nta̱, kozozi anna zoz ci obod ki ele cinanni
         ki Apollos, eci korongnyung i̱ge̱t a̱gga̱c ke̱ngti̱ cik zo̱zzo̱k cik ka̱du̱wa̱ anna
         ko̱ ju̱rru̱m, kar zin a̱gga̱c keng ci zoz cu, “Unuwet lo̱ti̱nno̱k cik e̱he̱rye̱ ko̱.”
         Kar atin iróng odongnyu e̱le̱tti̱ zo̱ze̱ ci e̱e̱t co̱de̱ kommog gooni co̱de̱ ke̱.
         7Nya ci a̱a̱nyu̱ng i̱ge̱t a̱vvu̱t do̱ koola? Nya ci anyai i̱nna̱ ci iróng aruba ko̱?
         Gi̱i̱ta̱zi̱ zin ci ngen i̱nna̱ ruba baiza ko̱? Ming a̱a̱nyu̱ng Ta̱mu̱ta̱dde̱n kaal
         veelek, nya ming odongi i̱nna̱ ele ki ci ngen enne kaanyi i̱nne̱t ko̱?8I̱no̱nnu̱ niga anyakku kaal cik orongnyu niga do̱o̱k! Izetu niga i̱i̱tto̱k! Izetu
         niga alaat ngati ka̱zze̱na̱ naga to! Korongnya wo̱ye̱ ming izetu niga alaat, kar kabalit
         alaanzet necu ki i̱ge̱ta̱ nga̱to̱de̱! 9Eci zin ngatinna̱ng to̱ni̱a̱k, ogon ki ci arikket Ta̱mu̱ta̱dde̱n nginti gerze vu̱rrte̱
         ci ollu do̱o̱k, ku̱tu̱gu̱zza̱ naga kiwagon ol cik etteddek ol lo̱ki̱ko̱ ovvo atin
         a̱ru̱we̱ ka̱da̱i̱to̱. Ka̱vvu̱ta̱ naga ngati acinnet ebere do̱o̱k, anjilonya+ ki ol bu̱k.10Kogon naga ki i̱yo̱ko̱ ol wak tarbalik ko̱ zo̱ze̱ ci obod ki Ki̱ri̱sto̱! Ma̱i̱je̱
         niga egenyyu zo̱ze̱ ci Ki̱ri̱sto̱. Kamujna naga, ma̱i̱je̱ niga okkomnu kak. O̱ngo̱o̱li̱nnu̱ng
         ol, imma ol ibbezeta! 11Kowoya gon naga magizet, kowoya bo̱do̱k kooret, kar kuburucca ru̱u̱ma̱ni̱ cik zorzorik,
         ogonet ol gerzet, i̱llo̱i̱ rok ce̱e̱z ci kabaka. 12Ka̱li̱ngli̱ngnya̱ naga oroot azzine cigga̱k. Kar gon ming otoryet ol, ka̱ma̱yu̱ka̱
         nogo; ming a̱gi̱dde̱t ol, kanimnya gi̱de̱ne̱t cinne̱ng. 13Ming odomnyet ol agita, abarik kabarizeka nogo zoz muluwe ci alali. Acinnet ol agit
         ki i̱yo̱ko̱ kaala cik a̱ju̱ko̱ni̱k tu̱.14Iróng anna keherakkung zin i̱ge̱t zo̱zzo̱k ne̱ko̱ ko̱ kar kadaung a̱li̱ya̱ni̱, abarik
         ki̱lo̱tu̱ng, eci niga e̱e̱ggi̱nnu̱ dooli cigannik kirezung. 15Ming anyakku niga nu̱nu̱n ol cik meelek Ki̱ri̱sto̱ edemezung, iróng niga anyakku be̱e̱ti̱ggo̱k
         i̱bbo̱nge̱t omoto, eci kiize anna be̱e̱ti̱nno̱ng zo̱ze̱ ci Ki̱ri̱sto̱ Ye̱su̱ go̱o̱le̱
         ci kuwaheka ol kaviyak cik abunna Ta̱mu̱ta̱dde̱no̱. 16I̱yo̱ko̱ zin, kilalekkung anna, i̱ye̱zta̱ng annita baize cunno̱ng. 17Imma zin zo̱ze̱ necu ki̱tto̱na̱kku̱ng anna i̱ge̱t Ti̱mo̱te̱yo̱ wa een ngeranni tu̱we̱nta̱,
         kirezi anna nonno eci alali zinin zo̱ze̱ ci Manyi. A̱du̱wa̱kku̱ng atin enne i̱ge̱t
         baiz cinanni ngati Ki̱ri̱sto̱ Ye̱su̱, a̱du̱wo̱ baizi cinanni ki de̱mzi̱ne̱t ci kedemeze
         anna ol ke̱le̱ci̱a̱nya̱i̱ lo̱o̱co̱we̱ do̱o̱k.18Izeto ol uggak ngatinno̱ng moote, ogon ki ci iróng atin anna ka̱kku̱na̱ku̱ng. 19Abarik ka̱kku̱na̱ku̱ng atin anna i̱ge̱ta̱ ataman, ming elema Manyi, kar atin kuruba
         ozoz ol cik mootik ko̱ ku̱, anyak nege doiz ci ogon ku̱. 20Iróng ba̱a̱li̱ne̱t ci Ta̱mu̱ta̱dde̱no̱ een zoz ci kozoz utuga do̱, abarik een baiz
         ci abahe e̱e̱ti̱ komize ci Ta̱mu̱ta̱dde̱no̱. 21I̱yo̱ko̱ zin, orongnyu niga jang? Orongnyang niga annit ki̱ki̱ya̱u̱ng i̱ge̱t kanyaha
         ki a̱lli̱, icima rezinta ki muluwe ci alali?
         
            
               	Anjilonya: E̱e̱ggi̱n nege vongizzok cik aavtte ki Ta̱mu̱ta̱dde̱n ta̱mu̱-kenga kar bo̱do̱k iróng
                     nege anyak e̱le̱tti̱ cik okkomi. I̱tto̱n gon Ta̱mu̱ta̱dde̱n nogo i̱i̱te̱n imma koot
                     lo̱o̱ta̱ kanyaktak ol zoz cinne.

Zoz ci obod ki a̱li̱ya̱kze̱t baize ci tu̱we̱nto̱1Kiziya anna zoz ci azi ne, anyak ol u̱gge̱ cik een a̱li̱ya̱k orgene cunno̱ng, a̱li̱ya̱kze̱t
         ci gerze oroot ommog ol cik iróng a̱gga̱ zoz ci Ta̱mu̱ta̱dde̱no̱. Orooto e̱e̱ti̱ ki
         ngaa ci baatinne. 2Kar abarik odongnyu e̱le̱tti̱ zo̱ze̱ necu. Omozinnu weete abarik, kar iróng ngen owowonu
         ki e̱e̱t ci ogon kaal cik gerzek ko̱.3Ma̱i̱je̱ nu̱nu̱n ming iróng anna kaave orgene cunno̱ng, kaave anna ki i̱ge̱t vongiza.
         Imma ngati e̱e̱t ci u̱tu̱gu̱ zoz necu, kapaheya anna nonno lo̱ki̱ko̱, ogon ki ci karume
         anna ki i̱ge̱ta̱. 4Ming arumenu niga zare cik Manyitinna Ye̱su̱, kaave anna bu̱k ki i̱ge̱ta̱ vongiza,
         kar doizi ci Manyitinna Ye̱su̱, ka̱vvu̱to̱ ngatinna. 5Aanycik zin e̱e̱t neci a̱zzi̱t ci Sitano+ kar enne kuk kulal nonno oo do̱. Ma̱i̱je̱ atin vongizi cinne a̱ti̱ri̱z nonno ming
         i̱ki̱ya̱ i̱i̱te̱ni̱ ci okko Manyi Ye̱su̱ obodak lo̱o̱c.+6Gerza zin zoz ci odongnyu niga e̱le̱tti̱. A̱gga̱yyu̱ niga nyigit cik meertak cikidik
         ming adak lata do̱o̱k? 7Abunna zin ming aarannu e̱le̱tti̱ cuggo̱k baize bali reeni ci ogon ki nyigita cik
         meertak balik reentik ke̱, kar abunna ming abakku baiz ci abunna ci iróng anyak nyigit
         cik meertak. Ka̱tu̱we̱ naga a̱da̱i̱ Ki̱ri̱sto̱ zo̱ze̱ cinna. Ogon enne ki i̱yo̱ko̱
         nyoon+ ci anyaha ol kize wawac ci I̱i̱te̱n wa Va̱rda̱ngi̱nto̱.+8I̱yo̱ko̱ zin, ma adakku kwo̱o̱r go̱o̱le̱ ci anyakku marnonet ki mu̱nye̱n ki i̱yo̱ko̱
         nyigita cik meertak+ reentik ko̱, abarik adait kwo̱o̱r go̱o̱le̱ ci abunna een de̱de̱ ci iróng anyak nyigit
         cik meertak.9Keherakkung waraga bali nanni een oo ke̱ ka̱nne̱kku̱ng ne, “Ma owowonu ki ol cik een
         a̱li̱ya̱k.” 10Imma zoz necu iróng akati ol cik lo̱o̱tu̱ e̱e̱ggi̱n a̱li̱ya̱k, anyak zi̱nze̱tti̱ cik
         a̱ppi̱nte̱k kaale, e̱e̱ggi̱n ogoryak, ala to̱do̱yyo̱k kize ta̱mu̱ta̱dde̱n cinne̱ng.
         Anyak ol cik iróng a̱tu̱we̱ meelek lo̱o̱co̱we̱ do̱o̱k, i̱llo̱i̱ gool ci aarannu niga
         e̱le̱tti̱ cuggo̱k. 11Ma̱i̱je̱ i̱yo̱ko̱, ka̱du̱wa̱kku̱ng, ma owowonu ki e̱e̱t imma ci azi ne, ka̱tu̱we̱
         enne kar ngatu kize a̱li̱ya̱i̱t icima anyak zinin ci a̱ppwe̱ kaale, ala to̱do̱yyo̱k
         kize ta̱mu̱ta̱dde̱n, e̱e̱t ci otor ol, e̱e̱t ci een bba̱kco̱i̱t, icima e̱e̱t ci alaba
         ol kaal. Ma adainu ki e̱e̱t ci abak baiz ci ogon niko.12Iróng een li̱ngli̱ngo̱n cinanni kar anna kapahek ol wak iróng a̱tu̱we̱ lo̱ki̱ko̱.
         Kapahek naga ol wak a̱tu̱we̱ lo̱ki̱ko̱ do̱ niko. 13Eci Ta̱mu̱ta̱dde̱n atin ci apahek ol wak iróng a̱tu̱we̱ ko̱ lo̱ki̱ko̱. E̱he̱rye̱ Warage
         ci Ta̱mu̱ta̱dde̱no̱ azi ne, “Ottoit e̱e̱t ci mu̱nye̱nu̱ orgene cunno̱ng.”-
            
               	Sitan: Awu ol nonno azi ne, lo̱rye̱ni̱t wa een alaan ci anjilonyau wak bali abure Ta̱mu̱ta̱dde̱n
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-9.

               	I̱ki̱ya̱ i̱i̱te̱ni̱ ci okko Manyi Ye̱su̱ obodak lo̱o̱c: Oob zoz necu zoz ci okko Ye̱su̱ obodak lo̱o̱c, kar Ta̱mu̱ta̱dde̱n ketted lo̱ki̱ko̱
                     ci ol wak aruge ki wak a̱da̱i̱to̱. IkebBuk wa To̱ni̱a̱u̱ 2:20; 1 Ko̱ri̱nto̱ 5:5; 2 Ko̱ri̱nto̱ 1:14; 1 Te̱se̱lo̱ni̱ka̱ 4:13-18;
                     2 Te̱se̱lo̱ni̱ka̱ 2:2; 2 Peturu 3:10.

               	Nyoon: Aanyik Ta̱mu̱ta̱dde̱n lo̱ti̱nno̱k Muses kar ku̱du̱wa̱k olli Israilo kapaktek nyoon
                     kar Ta̱mu̱ta̱dde̱n kicin bi̱ye̱ abanyce ci tatuget cik ce̱e̱zi̱ cigge̱k Masire I̱i̱te̱ne̱
                     wa Va̱rda̱ngi̱nto̱. Azi zoz necu ne okko atin Ye̱su̱ een Nyoon ci Ta̱mu̱ta̱dde̱no̱
                     ci okko a̱vi̱la̱ mu̱nye̱n cik ol wak elemtta nonno lo̱o̱ta̱ ngatu ko̱ do̱o̱k. IkebLu̱ge̱z 12:13-15; Marko 14:12; Lu̱ka̱ 22:7; Jon 1:29-36; 1 Ko̱ri̱nto̱ 5:7; 1 Peturu
                     1:19.

               	I̱i̱te̱n wa Va̱rda̱ngi̱nto̱: A̱a̱dda̱ olli Ya̱u̱do̱ i̱i̱te̱n bali arike ji̱ji̱ti̱gge̱k bi̱ye̱ tatuget cigge̱k kar
                     Ta̱mu̱ta̱dde̱n ka̱va̱rda̱ng ce̱e̱zi̱ cigge̱k lo̱o̱ce̱ ci Masiro ke̱. Een i̱i̱te̱n
                     cu i̱i̱te̱n bali adahe nege umunet balik iróng amukcari ke̱. Een i̱i̱te̱n cu ci i̱ye̱la̱
                     i̱i̱te̱n ci a̱kku̱nne̱ atin Ye̱su̱ ki Nyoon ci Ta̱mu̱ta̱dde̱no̱, eci bi̱ye̱ta̱ ciginnek
                     utunyca mu̱nye̱n cigga̱c. IkebLu̱ge̱z 12:17-28; Marko 14:12; Lu̱ka̱ 22:7; Jon 1:9-35; 1 Ko̱ri̱nto̱ 5:7; 1 Peturu
                     1:19.

               	Umune ci iróng anyak nyigit cik meertak: Adima olli Ya̱u̱do̱ umune tu̱ ngati nyigit cik meertak ce̱e̱zi̱nne̱ cigge̱k I̱i̱te̱ne̱
                     ci Va̱rda̱ngi̱nto̱. IkebLu̱ge̱z 12:1-16.

               	5:13 Deuteronomy 22:21-24; Deuteronomy 24:7

Zoz ci obod ki ol wak a̱tu̱we̱ lo̱ki̱ka̱1Ming anyak e̱e̱t imma ngatinno̱ng ci aburneke gooni ci a̱tu̱we̱ nong, abunna ming
         okkoye enne gooni necu olle wak a̱tu̱ Ta̱mu̱ta̱dde̱n, eci iróng agano ol wak tu̱we̱nto̱
         ngati ovvo olle wak lo̱o̱tu̱ kar kapahek lo̱ki̱ko̱ ol wak iróng a̱tu̱we̱ ki i̱yo̱ko̱
         niga ko̱. 2Iróng niga a̱gga̱yyu̱ ovvo atin ol wak a̱tu̱we̱ apahek olli lo̱o̱tu̱ do̱o̱k lo̱ki̱ko̱?
         Ma zin ming ovvo nege apahek olli lo̱o̱tu̱ lo̱ki̱ko̱, okkomnekung zo̱zzo̱wa̱ cikidik
         ngati etteddu lo̱ki̱ko̱? 3Iróng niga a̱gga̱yyu̱, kovvo atin naga kapahek anjilonya cik Ta̱mu̱ta̱dde̱no̱ lo̱ki̱ko̱?
         Ming kapahek atin naga anjilonya cik Ta̱mu̱ta̱dde̱no̱ lo̱ki̱ko̱, obokce zin atin ming
         kovvo naga kapahek lo̱ki̱ko̱ kaal cik baiz cu! 4I̱yo̱ko̱ zin, ming anyakku dango zo̱ze̱ ci ogon niko, nya ming ovvoyyu niga zoz necu
         rok ol wak iróng a̱tu̱ zoz ci Ta̱mu̱ta̱dde̱no̱ ju̱rru̱m ko̱? 5Ma ovvoyyu gonoggu lo̱ki̱ka̱ ngati ol wak iróng a̱tu̱we̱, anyahaku wo̱ye̱ e̱le̱tti̱
         a̱li̱ya̱n. Eci wo̱ye̱ nu̱nu̱n egenyyu niga do̱o̱k, i̱llo̱i̱ ngatinno̱ng e̱e̱t co̱de̱
         ṯok ci egenyi, kar kapahek ol cik a̱tu̱we̱ ko̱ zoz ci dango cinne̱ng. 6Abarik e̱e̱ti̱ ci a̱tu̱we̱ okkoye gooni lo̱ki̱ka̱ ngati ol wak iróng a̱tu̱we̱.7Ming anyakku jooret cik ovvoyyu lo̱ki̱ka̱ orgene cunno̱ng, i̱ye̱la̱ necu zoz ci azi
         ne iróng niga abakku baiz ci abunna ngu̱me̱ ci Ta̱mu̱ta̱dde̱no̱. Ma̱i̱je̱ nu̱nu̱n
         ming ogonekku̱ng gonoggu wak a̱tu̱we̱ kaal cik gerzek, alaltek nogo labak, ma ovvoyyu
         nogo lo̱ki̱ka̱. 8Abarik niga e̱le̱tti̱ne̱ idhanyu ol kar bo̱do̱k ogorozit kaal cik ol wak a̱tu̱we̱.9Iróng niga a̱gga̱yyu̱ iróng atin olli mu̱nye̱nu̱ aragiz ba̱a̱li̱ne̱t ci Ta̱mu̱ta̱dde̱no̱.
         Ma anyikku ol kalabtaung! Iróng atin ol cik e̱e̱ggi̱n a̱li̱ya̱k, icima ol cik a̱di̱ngdi̱nga̱n
         to̱do̱yyo̱k kizeto ta̱mu̱ta̱dde̱ne̱t cik lo̱o̱tu̱, icima ngaai wak een a̱li̱ya̱k ki
         ol cik macik ogon e̱le̱tti̱ kizeto ngaai, icima ol cik macik oonge gonoggi, 10icima ol cik een ogoryak, icima ol cik anyak zi̱nze̱tti̱ cik a̱ppi̱nte̱k kaale cik
         ollu, icima bba̱kco̱k, icima ol wak akati gonoggi volonga, ki ol wak adawa gonoggi
         lo̱o̱ta̱, iróng nege do̱o̱k amuda ba̱a̱li̱ne̱t ci Ta̱mu̱ta̱dde̱no̱. 11I̱yo̱ko̱ orgene cunno̱ng ngatu, anyak ol u̱gge̱ ba̱li̱ye̱ cik ogon kaal ne̱ko̱. Uburuca
         zin abarik Manyitinna Ye̱su̱ Ki̱ri̱sto̱ ki Vongiz ci Ta̱mu̱ta̱dde̱no̱ mu̱nye̱n cuggo̱k,
         kar ka̱a̱nyu̱ng izet dooli cik a̱li̱le̱ Ta̱mu̱ta̱dde̱no̱.Abait baiz ci abunna Ta̱mu̱ta̱dde̱no̱12Azi ol uggak ngatinno̱ng ne, “Kogonni wo̱ye̱ anna kaal do̱o̱k ming korongi.” Abarik
         ka̱du̱wa̱kku̱ng iróng kaala do̱o̱k agano ming kogon naga. Kutubura zin anna iróng
         kaala do̱o̱k anyak doiz ngatinanni. 13Azi i̱yo̱ko̱ e̱e̱ti̱ imma ne, “Adiman Ta̱mu̱ta̱dde̱n da̱i̱ne̱t kize cik kadak naga.”
         Een zin zoz necu de̱de̱, abarik atin Manyi egerzan da̱i̱ne̱t ki ol cik adak da̱i̱ne̱t
         ko̱ do̱o̱k. Iróng Ta̱mu̱ta̱dde̱n eenyca e̱le̱tti̱ cik ol cik diirik kize ci a̱li̱ya̱kze̱ti̱nu̱,
         abarik kanyak e̱le̱tti̱ kar ki̱li̱ngli̱ngto̱zi̱k Manyi Ye̱su̱, kar zin enne kuzute
         e̱le̱tti̱ cigga̱c. 14Ingannet atin Ta̱mu̱ta̱dde̱n agit bu̱k do̱o̱k daiza doize cinne ki bali ming ingane
         enne Manyi Ye̱su̱ daiza ke̱.15Iróng niga a̱gga̱yyu̱ e̱e̱ggi̱n e̱le̱tti̱ cuggo̱k cik Ki̱ri̱sto̱? Kadima anna wo̱ye̱
         ele ci ize ci Ki̱ri̱sto̱ kar kurumte ki a̱li̱ya̱i̱t? Iróng een niko udut! 16Iróng niga a̱gga̱yyu̱ ming arume e̱e̱ti̱ ki a̱li̱ya̱i̱t, o̱do̱ye̱ nege e̱le̱tti̱ne̱?
         Eci azi Warage ci Ta̱mu̱ta̱dde̱no̱ ne, “E̱e̱ggi̱n ol ne̱k een ram ko̱ ele co̱de̱.”-17Ma̱i̱je̱ e̱e̱ti̱ ci arumek ele cinne Manyi, o̱do̱ye̱ enne ki nonno go̱o̱le̱ ci i̱no̱n
         enne.18E̱de̱yya̱ e̱le̱tti̱ baize ci a̱li̱ya̱kze̱ti̱nu̱. Imma mu̱nye̱na̱ cik ogon e̱e̱ti̱
         ci diiri ko̱ do̱o̱k aavtte eliya eci re̱e̱nu̱no̱, ma̱i̱je̱ e̱e̱ti̱ icima ngaa ci een
         a̱li̱ya̱i̱t ogonik mu̱nye̱n ele cinne. 19A̱gga̱yyu̱ niga e̱e̱ggi̱n e̱le̱tti̱ cuggo̱k ce̱e̱z ci Ta̱mu̱ta̱dde̱no̱, anyak Vongiz
         ci A̱li̱le̱+ ci abak ngatinno̱ng, bali a̱gga̱ma̱nnu̱ ngati Ta̱mu̱ta̱dde̱no̱? Iróng niga abakku
         baiz cunno̱ng do̱. 20Utuwaung bali Ta̱mu̱ta̱dde̱n i̱ge̱t daize ci Ye̱su̱ Ki̱ri̱sto̱. Abunna zin niga ming
         a̱di̱ngdi̱nga̱nnu̱ Ta̱mu̱ta̱dde̱n e̱le̱tti̱ne̱ cuggo̱k.
         
            
               	6:16 Kananet 2:24

               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. Ikeb Jon 1:1-18; 8:41-42; To̱na̱i̱t 5:3-4.

Zoz ci obod ki rucenet1I̱yo̱ko̱ zin, korongi ku̱du̱wa̱u̱ng zoz bali obod ki waraga bali i̱tto̱na̱kka̱ng niga
         ke̱, a̱jji̱nna̱ng zoz ci rucento. Abunna ming iróng e̱e̱ti̱ ci maci aruce. 2Abarik zin anyak a̱li̱ya̱kze̱t ci a̱ppwe̱ oroot, anyik e̱e̱t kuruco kanyak ngaa cinne,
         anyik bo̱do̱k ngaa kanyak mac cinne. 3Abunna e̱e̱ti̱ ci maci ming abak ki ngaa cinne ju̱rru̱m, okko bo̱do̱k ngaa abak baiz
         ci ireze nege e̱le̱tti̱, iróng etteddo ebere cabak. 4Iróng ele ci ngaawo een cinne do̱, een ci e̱e̱t cinne bu̱k. Ogon bo̱do̱k ci maci niko,
         iróng ele ci e̱e̱t ci maci een ele cinne do̱, een ci ngaa cinne bu̱k. 5Ma aburnnu e̱le̱tti̱ ngati ooginu nga̱to̱de̱, abunna ming a̱ju̱ra̱nu̱ e̱le̱tti̱ ming
         ngen alayu Ta̱mu̱ta̱dde̱n arrak do̱yo̱i̱t. Kar zin vu̱rrta̱, urumte ki ngaa cunne,
         gerza ming okko sitani atimanin, eci iróng e̱e̱ti̱ ci diiri anyak komiz ci azunne
         ele cinne. 6Een necu zoz ci ka̱du̱wa̱ anna bu̱k, iróng kadangekkung. 7Korongi wo̱ye̱ anna ol do̱o̱k ku̱tu̱gu̱zzo̱ ki anna. Abarik anyak gon e̱e̱ti̱ arizet
         ci aanyik Ta̱mu̱ta̱dde̱n nonno; anyak e̱e̱ti̱ imma arizet cu, okko imma anyak arizet
         ci aave do̱.8I̱yo̱ko̱ zin, ki̱lo̱tu̱ng ol wak iróng anyak ngaai ki ngaai cik boyek, ka̱nne̱kku̱ng
         ne: Abunna ming abak nege buwarun ki i̱yo̱ko̱ anna ko̱. 9Ma̱i̱je̱ ming iróng nege azunne e̱le̱tti̱ cigge̱k zo̱ze̱ ci ngaanu, anyik nogo kurucco,
         abunna ming aruce e̱e̱ti̱ kar kabak baiz ci abunna, gerza ming abak e̱e̱ti̱ baiz ci
         amanik enne ngaai.10Ka̱nne̱k zin ol wak uruco ko̱ ne, iróng een zoz cinanni, abarik zoz ci Manyi, azi
         ne: Akaka ming engero ngaa ki mac cinne. 11Ming engerto ngaa ki e̱e̱t cinne, anyik nonno kabak buwarun, icima abunna ming agano
         ki e̱e̱t cinne. Ma anyikku e̱e̱t ci maci koog ngaa cinne.+12Imma ol wak iróng a̱gga̱ zoz ci Manyi zo̱ze̱ ci rucento ko̱, ka̱nne̱k nogo ne: Ming
         anyak gotoneti ngaa ci iróng a̱tu̱we̱, kar enne orong kabaito ki e̱e̱t ci a̱tu̱we̱
         ko̱ labak, ma oogi ngaa neci. 13Imma ming anyak ngaa mac ci iróng a̱tu̱we̱, kar enne orong kabaito ki ngaa neci labak,
         ma engeronnu ki e̱e̱t neci. 14Eci mac ci iróng a̱tu̱we̱, a̱ma̱yu̱we̱ baizi cinne zo̱ze̱ ci ngaa cinne a̱tu̱we̱ ko̱,
         okko ngaa ci iróng a̱tu̱we̱ ko̱, a̱ma̱yu̱we̱ baizi cinne zo̱ze̱ ci mac ci a̱tu̱we̱
         ko̱. Ovvo dooli cuggo̱k ngoronye, imma zin zo̱ze̱ necu, e̱e̱ggi̱n caale ne paz.15Ming orong e̱e̱ti̱ icima ngaa ci iróng a̱tu̱we̱ ko̱ koog gooni, anyik koog labak.
         Eci go̱o̱le̱ ci edemezet lo̱ti̱nno̱wa̱ cik Ta̱mu̱ta̱dde̱no̱, iróng ol wak a̱tu̱we̱
         odoknonik rucenet ci ogon niko. Orongnyet Ta̱mu̱ta̱dde̱n abunna kabak yahe. 16Niga ngaai wak a̱tu̱we̱nu̱, abunna ming a̱gga̱yyu̱ a̱ti̱ri̱z atin Ta̱mu̱ta̱dde̱n macwa
         cuggo̱k zo̱ze̱ ci tu̱we̱ne̱t cunno̱ng.+ Ogon bo̱do̱k niko, niga macwana cik a̱tu̱we̱nu̱ ko̱, a̱ti̱ri̱z atin Ta̱mu̱ta̱dde̱n
         ngaai cuggo̱k zo̱ze̱ ci tu̱we̱ne̱t cunno̱ng.O̱to̱ngo̱o̱ltte̱ Manyi odohize17Abunna e̱e̱ti̱ ci diiri ming elema baiz ci aanyik Manyi nonno kabahe, go̱o̱le̱ ci
         orong Ta̱mu̱ta̱dde̱n nonno ki̱li̱ngli̱ng. Een necu ti̱lo̱wi̱ne̱t ci karike anna ke̱le̱ci̱a̱nya̱
         veelek. 18Ming etteda e̱e̱ti̱ wucic vi̱ca̱vi̱ca̱ baling okko enne elema Manyi, iróng wo̱ye̱
         ol obodane vi̱ca̱vi̱ca̱ cinne. Ming iróng e̱e̱ti̱ etted vi̱ca̱vi̱ca̱+ baling elema enne Manyi, ma ngen etteddu wucic vi̱ca̱vi̱ca̱ cinne. 19Eci zo̱ze̱ ci ettede ol vi̱ca̱vi̱ca̱ icima iróng etted ko̱, i̱llo̱i̱ zoz imma ci gerze.
         Riil zoz ci azunne e̱e̱ti̱ zoz ci Ta̱mu̱ta̱dde̱no̱ do̱ niko. 20Abunna ming aave e̱e̱ti̱ a̱vvu̱ze̱t cinne bali la̱du̱n aave enne i̱i̱te̱ne̱ bali awenne
         Ta̱mu̱ta̱dde̱n nonno kar ki̱ki̱ya̱ ku̱tu̱ zoz ci Manyi Ye̱su̱. 21Baling awuyi Ta̱mu̱ta̱dde̱n ke̱, e̱e̱ni̱ da̱ i̱nna̱ du̱ca̱i̱t? Ma anyike zoz necu
         ku̱u̱c zinina, ming aanyi enne i̱nne̱t bak labak, bak zin go̱o̱le̱ ci orongi i̱nna̱
         ke̱. 22Eci e̱e̱ti̱ bali awu Manyi baling ngen enne een du̱ca̱i̱t ko̱, ize e̱e̱t ci abak labak
         i̱llo̱i̱ mu̱nye̱n; ogon bo̱do̱k niko, okko e̱e̱ti̱ ci iróng een du̱ca̱i̱t ko̱ baling
         awu Manyi nonno, ize enne du̱ca̱i̱t ci Ki̱ri̱sto̱. 23Utuwaung bali Ta̱mu̱ta̱dde̱n i̱ge̱t bi̱ye̱te̱ cik Ye̱su̱; iróng ngen e̱e̱ggi̱nnu̱
         du̱cca̱k cik ol cik diirik. 24Gotonogga ki ngonogga tu̱we̱nta̱, anyik ol do̱o̱k cik elemtta Ta̱mu̱ta̱dde̱n kabaito
         ki bali ming abak nege ke̱ baling awu Ta̱mu̱ta̱dde̱n nogo.Zoz ci obod ki ol wak ngen kurucco25Okko zo̱ze̱ ci e̱e̱t ki ngaa ci ngen kuruco, i̱llo̱i̱ zoz imma ci a̱du̱wa̱ Manyi zo̱ze̱
         necu, abarik anna ka̱a̱nyu̱ng zoz ci kettede lo̱ki̱ko̱ eci anna ke̱e̱ni̱ e̱e̱t ci
         kanyai deten ci Manyi. 26Eci i̱yo̱ko̱ u̱la̱le̱ looci, abunna zin abarik ming abakku niko. 27Ming uruco da̱ e̱e̱ti̱ la̱du̱n, gerza zin ming oog e̱e̱ti̱ ngaa cinne. Imma ming ngen
         da̱ e̱e̱ti̱ een buwarenit la̱du̱n, ma ngen orongi ngaa. 28Abarik ming orong e̱e̱ti̱ kuruco, abunna bu̱k labak, i̱llo̱i̱ mu̱nye̱n. Ming orong
         do̱le̱c ci nga̱a̱ye̱ ngen ka̱ta̱gu̱zzo̱ ki e̱e̱t imma ki̱ti̱ye̱, abunna a̱ti̱ye̱ labak,
         iróng enne ogon zoz ci gerze. Abarik ol cik aruce ko̱ amuda atin no̱ngi̱tto̱n cik
         meelek baize necu, korongi anna kalamung zo̱ze̱ necu.29Gotonogga ki ngonogga tu̱we̱nta̱, ka̱du̱wa̱kku̱ng zoz cu, eci izeto idice i̱i̱nya̱
         oroot cik kar looci kuṯurei. Imma zin i̱yo̱ko̱, anyik ol wak anyak ngaai kabaito ki
         ci iróng nege anyak ngaai, ci iróng nege arike zi̱nze̱tti̱ cigge̱k nogo do̱ oroot.
         30Imma ol cik anyak u̱lu̱wa̱, gerza ming arike nege zi̱nze̱tti̱ cigge̱k u̱lu̱wa̱ do̱
         niko. Ovvo ol cik anyak talninet, gerza ming arike nege zi̱nze̱tti̱ cigge̱k talninet
         do̱ niko. Imma ol cik utene kaal, gerza ming arike nege zi̱nze̱tti̱ do̱o̱k kaal cik
         utene nege ko̱ do̱. 31Ovvo ol wak anyak kaal cik meelek kaale cik lo̱o̱tu̱ ko̱, abunna ming abak nege ki
         i̱yo̱ko̱ iróng nege anyak kaal ne̱ko̱, eci looci ize ojon ngati okko aṯurneke.32Korongnyung anna i̱ge̱t a̱vvu̱t labak ki̱zze̱c rok kaal cik i̱no̱nnu̱ niga zi̱nze̱tti̱nne̱
         cuggo̱k. Imma e̱e̱ti̱ ci ngen kuruco, arik zinin li̱ngli̱ngo̱n ci Manyi, eci ogon
         enne li̱ngli̱ngo̱n lo̱o̱ta̱ ngatu aanyik Manyi katalo zo̱ze̱ cinne. 33Ma̱i̱je̱ e̱e̱ti̱ ci uruco, i̱no̱n enne kaal cik lo̱o̱tu̱ ko̱ oroot, eci orong enne
         kaanyik ngaa cinne katalo. 34Aanyik zin zoz necu e̱e̱t necu kengerto go̱o̱le̱ ci ogone enne kaal. Imma ngaa ci
         i̱llo̱i̱ mac, icima ngaa ci ngen ka̱ta̱gu̱zzo̱ ki e̱e̱t ci maci, arike nege zi̱nze̱tti̱
         li̱ngli̱ngo̱n ci Manyi oroot. Ma̱i̱je̱ ngaa ci i̱ti̱ye̱, aave zinin cinne kaale cik
         lo̱o̱tu̱ ko̱ do̱ niko, orong bo̱do̱k ku̱tu̱gu̱we̱k e̱e̱t cinne kaal cik aanyik nonno
         katalo. 35Ka̱du̱wa̱kku̱ng zin anna i̱ge̱t kaal ne̱ko̱, eci korongi kar keelaung. Iróng korongi
         kar keceba o̱o̱tti̱ cuggo̱k zo̱zzo̱we̱ ne̱ko̱. Abarik korongnyung abait labak kar
         bo̱do̱k u̱tu̱gu̱z kaal cik abunna, kar aartik zi̱nze̱tti̱ cuggo̱k do̱o̱k li̱ngli̱ngo̱n
         ci Manyi.36I̱yo̱ko̱ korongi kozoz zoz ci e̱e̱t ci amiciz do̱le̱c ci orong enne ki̱ti̱k. Ming
         orong enne do̱le̱c ci owo enne ko̱ oroot, abunna ming a̱ti̱k enne nonno ming ngen
         kurumte kize ngaa ki mac, iróng nege anyak mu̱nye̱n, eci rucenet ci ogon niko abunna
         oroot. 37Ma̱i̱je̱ e̱e̱ti̱ ci orong ki̱ti̱k do̱le̱c odola enne zinina, imma bo̱do̱k vu̱rrta̱
         i̱no̱n enne o̱o̱we̱ cinne do̱ zoz ci abunna rucente necu, abunna ming uunge ci iróng
         a̱ti̱k do̱le̱c neci. Ming ogon enne niko, u̱tu̱gu̱ enne zoz ci abunna. 38Imma zin e̱e̱ti̱ ci a̱ti̱k do̱le̱c ci ngen e̱e̱ti̱ imma ki̱ti̱k, abunna. Ma̱i̱je̱
         e̱e̱ti̱ ci iróng a̱ti̱k do̱le̱c ci ngen ki̱ti̱ye̱, iróng a̱gga̱ e̱e̱t ci maci, abunna
         oroot.39Imma ngaa ci i̱ti̱ye̱, abunna ming aave e̱e̱te̱ cinne ming ngen enne aruge. Ming a̱da̱k
         e̱e̱ti̱ cinne, kar enne bo̱do̱k orong ki̱ti̱ye̱ ngati e̱e̱t imma, abunna a̱ti̱ye̱
         labak. Abunna zin e̱e̱ti̱ neci ming a̱tu̱ Manyi Ye̱su̱. 40Ma̱i̱je̱ i̱no̱ni̱nte̱ cinanni, atalne ngaa neci oroot ngati weda iróng a̱ti̱ye̱ bo̱do̱k.
         Imma zin zoz necu ka̱du̱wa̱ anna ko̱, ka̱du̱wa̱ ngati kanyahe Vongiz ci Ta̱mu̱ta̱dde̱no̱.
         
            
               	E̱e̱t ci maci koog ngaa cinne: Ozoz Ye̱su̱ zoz ci obod ki rucenet ki ooginnet buwanine ciko:Ma̱te̱yo̱ 5:31-32; Ma̱te̱yo̱ 19:3-9; Marko 10:1-12; Lu̱ka̱ 16:18.

               	A̱gga̱yyu̱ a̱ti̱ri̱z atin Ta̱mu̱ta̱dde̱n macwa cuggo̱k zo̱ze̱ ci tu̱we̱ne̱t cunno̱ng:
                     Azi keng ci zoz necu ne, eela wo̱ye̱ ngaa e̱e̱t cinne kelema Ki̱ri̱sto̱, ming acin
                     enne Ki̱ri̱sto̱ aanyik nonno kirez e̱e̱t cinne.

               	Etted vi̱ca̱vi̱ca̱: U̱du̱wa̱k bali Ta̱mu̱ta̱dde̱n Aburaham a̱nne̱k ne, ming anyait dooli cigunnek macik
                     i̱i̱nya̱ tu̱rge̱, anyik ol kettedit wucic vi̱ca̱vi̱cce̱t kar ki̱ye̱la̱ azi ne, e̱e̱ggi̱n
                     nege dooli cik Ta̱mu̱ta̱dde̱no̱. IkebKananet 17:9-14.

Da̱i̱ne̱t cik apahek ol ta̱mu̱ta̱dde̱ne̱t cik adimanai azzine1Korongi ku̱du̱wa̱u̱ng zoz ci obod ki da̱i̱ne̱t wak aanyik ol ta̱mu̱ta̱dde̱ne̱t wak
         adimanai azzine. Ka̱gga̱ naga do̱o̱k kanyak naga genyiz. Aanyyet genyizi kodongit
         e̱le̱tti̱. Ma̱i̱je̱ rezinet aanyyet ka̱vvu̱t labak kodoit kak. 2Imma e̱e̱ti̱ ci odong ele, azi ne kegenyi ka̱gga̱ kaal do̱o̱k, iróng enne a̱gga̱ gi̱i̱
         imma, ki ming i̱no̱n enne ko̱. 3Imma e̱e̱ti̱ ci irez Ta̱mu̱ta̱dde̱n, a̱gga̱ Ta̱mu̱ta̱dde̱n nonno.4I̱yo̱ko̱ zin, imma zo̱ze̱ ci obod ki da̱i̱ne̱t cik kadak naga apahek ol to̱do̱yyo̱k
         cik e̱e̱ggi̱n ta̱mu̱ta̱dde̱ne̱t cigge̱k, ka̱gga̱ naga to̱do̱yyo̱k ne̱ko̱ e̱e̱ggi̱n
         kaal cik iróng anyak doiz. Anyak Ta̱mu̱ta̱dde̱n co̱de̱ ṯok lo̱o̱ta̱ ngatu. 5Ma wo̱ye̱ nu̱nu̱n ming anyak kaal cik meelek a̱di̱ngdi̱nga̱n ol kize ta̱mu̱ta̱dde̱ne̱t
         cigge̱k, icima ta̱mu̱-kenga ki lo̱o̱ta̱, 6ka̱gga̱ naga anyak Ta̱mu̱ta̱dde̱n wa een Be̱e̱ti̱nna̱ o̱de̱ ṯok niko. A̱vvu̱ kaala
         do̱o̱k ngatinne, kabak naga do̱o̱k zo̱ze̱ cinne; anyak Manyi Ye̱su̱ Ki̱ri̱sto̱ co̱de̱
         ṯok niko, a̱vvu̱ kaala do̱o̱k ki ruget ci kabahe naga ko̱ do̱o̱k zo̱ze̱ cinne.7Ma̱i̱je̱ i̱yo̱ko̱, iróng ol do̱o̱k a̱gga̱ zoz necu. Ngen ol uggak irez to̱do̱yyo̱k
         wak adimanai azzine kize ta̱mu̱ta̱dde̱ne̱t cigge̱k, ming ovvo adak da̱i̱ne̱t cigge̱k,
         i̱no̱n nege apahek ta̱mu̱ta̱dde̱ne̱t cik aruge. A̱gga̱ zi̱nze̱tti̱nne̱ cigge̱k abaccit
         nege, eci ngen i̱no̱ni̱ cinne̱ng iróng okkomi. 8Abarik iróng zin da̱i̱ne̱t anyahannet kizet ojontte ki Ta̱mu̱ta̱dde̱n; iróng naga
         kapirna ming iróng naga kadak da̱i̱ne̱t ne̱ke̱, i̱llo̱i̱ gi̱i̱ imma ci abunna ming
         kadak naga da̱i̱ne̱t ne̱ke̱.9Abunna zin ming egenyyu, u̱tu̱gu̱z kaal cik acinnu niga abunna ngatinno̱ng go̱o̱le̱
         ci iróng anyike ol cik amuje o̱o̱tti̱ ku̱tu̱gu̱zzo̱ mu̱nye̱n. 10Ming anyak e̱e̱t ci iróng zinin cinne anime ku̱tu̱gu̱ kaal ne̱ko̱, ming okko enne
         acinnin, i̱nne̱ta̱ ci anyai genyiz ko̱ ci aave ngati gon atuve ol ta̱mu̱ta̱dde̱ne̱t
         cik adimanai azzine ko̱, kar bo̱do̱k adait da̱i̱ne̱t cik atuve ol ta̱mu̱ta̱dde̱ne̱t
         niko, kar enne bu̱k kodola kadak da̱i̱ne̱t cik atuveku ta̱mu̱ta̱dde̱ne̱t cik adimanai
         keene ko̱. 11Baling okko adak da̱i̱ne̱t wak i̱no̱n enne gerzek ko̱ zo̱ze̱ ci acinni enne i̱nne̱ta̱,
         egerzannu zin i̱nna̱ nonno. Iróng zin abunna ming okolozi gotonnu bali a̱da̱i̱ Ye̱su̱
         Ki̱ri̱sto̱ zo̱ze̱ cinne ko̱. 12Ma go̱o̱le̱ necu abaccu niga ngati anyikku gotonogget cik amuje o̱o̱tti̱ kabaccit,
         u̱tu̱gu̱zzu̱ niga mu̱nye̱n ngati Ki̱ri̱sto̱. 13I̱yo̱ko̱ zin, ming kanyike anna gotona tu̱we̱nta̱ kadak gi̱i̱ ci iróng enne orong
         kar ku̱tu̱gu̱ mu̱nye̱n, iróng bo̱do̱k anna ngen kadai da̱i̱ne̱t ne̱ke̱ udut, gerza
         ming kanyike nonno ku̱tu̱gu̱ mu̱nye̱n.

Kaal cik agano ki to̱ni̱a̱k cik Ki̱ri̱sto̱1Abunna zin niga ming a̱gga̱yyu̱ kowo anna labak i̱llo̱i̱ gi̱i̱ ci adiryan kaale cik
         lo̱o̱tu̱. Ke̱e̱ni̱ anna to̱ni̱a̱t ci Manyi Ye̱su̱ Ki̱ri̱sto̱. Kicina anna Ye̱su̱ Manyitinna.
         E̱e̱ggi̱nnu̱ niga ol balik kuwahekkung kaviyak cik Manyi ke̱ bak elemannu zoz cinne.
         2Ma wo̱ye̱ nu̱nu̱n ming iróng ol uggak aanya annit kize to̱ni̱a̱t ci Manyi Ye̱su̱,
         ke̱e̱ni̱ zin anna to̱na̱i̱t de̱de̱ ngatinno̱ng. Ma̱i̱je̱ niga, ka̱gga̱ anna aanyang
         annit kize to̱na̱i̱t cinne, eci niga a̱tu̱yyu̱ Ye̱su̱ go̱o̱le̱ ci kedemezung anna
         ngati keene to̱na̱i̱t cinne.3Een necu zoz ci eelanna ngati ol wak adangnya. 4Abunna ming aanyet ol da̱i̱ne̱t. 5Een zoz ci een de̱de̱ ngatinna ming keeron ki ngaai cigga̱c a̱tu̱we̱ ko̱, ki i̱yo̱ko̱
         to̱ni̱a̱ha̱ uggak ki gotonoggi Manyi ki Cephas. 6Imma anna ki Barnabas agano wo̱ye̱ ka̱li̱ngli̱ngnya̱ li̱ngli̱ngo̱n ci Manyi kar bo̱do̱k
         ki̱li̱ngli̱ngta̱ zoz ci elem cinna̱ng? 7I̱llo̱i̱ aciirenit ci a̱li̱ngli̱ng kar ku̱ru̱k o̱ro̱bi̱ya̱ ciginnek manyi. I̱llo̱i̱
         e̱e̱t ci a̱li̱ngli̱ng manatoto kar ngatu iróng adak kaal cik a̱bbi̱rna̱ ma̱ne̱ neci.
         I̱llo̱i̱ e̱e̱t ci a̱li̱ngli̱ng angid tiin, kar ngatu iróng aam i̱ra̱ cik tiin ne̱ke̱.8Iróng anna ka̱du̱wa̱ zoz necu i̱no̱ni̱nte̱ ci e̱e̱t ci diiri do̱, abarik gon lo̱ti̱nno̱wa̱
         cik Musesi bu̱k a̱du̱wa̱ gon zoz necu ele. 9Eci e̱he̱rye̱ lo̱ti̱nno̱we̱ cik Musesi,+ azi ne, “Ma ecebi utug ci tango ngati u̱u̱rte̱ labi zone.+” Iróng Ta̱mu̱ta̱dde̱n ozoz zoz necu tiine cik u̱u̱rta̱ labi do̱.-10Abarik zoz necu bu̱k ozoz zoz cinna ele. E̱he̱rye̱ zoz necu zo̱ze̱ cinna, a̱li̱ngli̱ng
         e̱e̱ti̱ eev ma̱na̱ kar atin kuruba gi̱i̱ imma, okko e̱e̱ti̱ ci etted ma̱na̱ ko̱ orong
         kar kuruba gi̱i̱ imma. Abunna zin ming arike nege zi̱nze̱tti̱ cigge̱k, kar nege ku̱mu̱dda̱
         da̱i̱ne̱t cigge̱k li̱ngli̱ngo̱ne̱ necu.11Ming ki̱ye̱le̱u̱ng naga i̱ge̱t arizet ci Vongiz ci Ta̱mu̱ta̱dde̱no̱ orgene cunno̱ng,
         abunna zin niga ming aanyyet agit bu̱k kaal cik korongnya naga. 12Ming een zoz cinne̱ng de̱de̱ ci eelannu niga ol balik uwahekkung zoz ci Ta̱mu̱ta̱dde̱no̱,
         agano zin de̱de̱ ming eelannet niga agit bu̱k oroot. Abarik iróng zin naga korongnya
         ki̱ti̱za̱u̱ng. Kanimnya baiz cinna̱ng ko̱, gerza ming kanyahak no̱ngi̱tto̱n kaviyak
         cik Ki̱ri̱sto̱.13A̱gga̱yyu̱ niga ol ne̱k a̱li̱ngli̱ng Ce̱e̱ze̱ wa Ta̱mu̱ta̱dde̱no̱+ ko̱, ming amuda da̱i̱ne̱t cigge̱k kaale cik aanyik ol Ta̱mu̱ta̱dde̱n. Ovvo ol wak
         a̱li̱ngli̱ng i̱te̱le̱+ ci Ce̱e̱z wa Ta̱mu̱ta̱dde̱no̱, amuda nege da̱i̱ne̱t cigge̱k kaale cik atuve ol i̱te̱le̱
         neci. 14Azi zin bo̱do̱k Manyi ne, anyik ol wak uwahek ol kaviyak cik abunna kurubta da̱i̱ne̱t
         cigge̱k li̱ngli̱ngo̱ne̱ necu.15Abarik zin, ngen anna ki̱jji̱n e̱e̱t imma gi̱i̱ ci korongi ki ming a̱du̱wa̱ zoz ci
         Ta̱mu̱ta̱dde̱no̱ ko̱. Iróng anna keheri waraga cu kar aanycang kaal cik korongi. Ma
         nu̱nu̱n ming ka̱da̱i̱, iróng wo̱ye̱ ka̱jji̱nni̱ gi̱i̱ imma ci korongi udut kar e̱e̱ti̱
         imma ki̱ki̱ya̱ kodong ele zo̱ze̱ necu. 16Ming kuwahek ol kaviyak cik abunna, iróng anna kodongi ele, eci een necu li̱ngli̱ngo̱n
         cinanni. O̱lle̱ nonga cigannik ming iróng anna kuwahek ol kaviyak cik abunna. 17Ming kuwahek ol zoz ci Ta̱mu̱ta̱dde̱no̱ gi̱i̱ ci orong zinin cinanni do̱, iróng zin
         agano ming kamuda o̱ro̱bi̱ya̱ ngati ka̱li̱ngli̱ngi̱ zoz ci kuwahek ol kaviyak cik
         abunna ko̱. Iróng zin een niko, eci Ta̱mu̱ta̱dde̱n ci aanya annit ku̱tu̱gu̱ li̱ngli̱ngo̱n
         necu. 18Karuba zin atin anna nya? Karuba zin atin gool ci kuwaheke kaviyak cik abunna ki̱zzi̱
         rok gi̱i̱ ci a̱ru̱we̱ka̱ ol annita. Iróng zin anna Ka̱jji̱nni̱ nogo kar kanyca nege
         annit kaal cik agano ming aanya nege.19Ma wo̱ye̱ nu̱nu̱n iróng anna ke̱e̱ni̱ du̱ca̱i̱t ci e̱e̱t imma lo̱o̱ta̱ ngatu ko̱,
         abarik ku̱tu̱gu̱ ele cinanni kize du̱ca̱i̱t ci ol do̱o̱k kar kanyaha ol cik meelek
         ki̱vi̱ta̱ ku̱tu̱we̱c Ye̱su̱ Ki̱ri̱sto̱. 20Imma ngati kaave ki ol wak een Ya̱u̱d kogonni anna zin ki nege, kar kanyahak nogo
         ku̱tu̱we̱c zoz ci Ye̱su̱. Imma ming kaave ki ol cik lo̱ti̱nno̱u̱, kogonni anna ki
         nege ming nu̱nu̱n iróng anna kelemi zoz ci lo̱ti̱nno̱u̱, kar kanyahak ol cik lo̱ti̱nno̱u̱
         ka̱gga̱c zoz ci Ki̱ri̱sto̱. 21Imma bo̱do̱k ngati ka̱li̱ngli̱nge̱ ki ol wak iróng anyak lo̱ti̱nno̱k, kaave anna ki
         ci i̱llo̱i̱ lo̱ti̱nno̱k (ming nu̱nu̱n iróng anna kaave reena lo̱ti̱nno̱we̱ cik Ta̱mu̱ta̱dde̱no̱
         abarik kazunne lo̱ti̱nno̱k cik Ki̱ri̱sto̱), kar kalaba ol wak iróng azunne lo̱ti̱nno̱k.
         22Imma ming ka̱li̱ngli̱ngnya̱ ki e̱e̱t ci iróng a̱tu̱we̱ ju̱rru̱m, kobodane anna ele
         cinanni kar kanyahak nonno tu̱we̱ne̱t ci okkomi. Ku̱tu̱gu̱ anna kaal do̱o̱k kar ki̱ti̱ri̱z
         ol u̱gge̱ ki̱vi̱ta̱k Ki̱ri̱sto̱ kanyait tu̱we̱ne̱t ci okkomi. 23Kogonni anna kaal ne̱ko̱ do̱o̱k kar kaviyaha cik abunna katakuza ol do̱o̱k. Kar anna
         bu̱k kozol ki nogo ma̱yu̱we̱ne̱t ci Ta̱mu̱ta̱dde̱no̱.24A̱gga̱yyu̱ niga ming ovvo ol a̱vi̱ri̱, a̱vi̱r ol do̱o̱k, okko zin e̱e̱ti̱ co̱de̱ ijar
         ol do̱o̱k. Imma zin bu̱k go̱o̱le̱ necu abunna ming a̱vi̱ri̱ kar ize oo kar ruba muci.25Ming orong e̱e̱ti̱ kize ti̱i̱r, orong ming edemez enne ele arrak ngati a̱vi̱re̱ kar
         kize ti̱i̱r. Ogon enne niko kar ming anyak gi̱i̱ ci irawone ol kar enne kize oo. Abarik
         gon ol wak a̱vi̱r kar kurubta kaal, aruba gi̱i̱ ci iróng aave udut, ovvo ol wak a̱tu̱we̱
         aruba gi̱i̱ ci atin aave udut. 26I̱yo̱ko̱ zin, iróng anna ka̱vi̱ri̱ ki i̱yo̱ko̱ e̱e̱ti̱ ci diiri ci a̱vi̱r gaganiko;
         iróng anna Pa̱u̱lo̱ kogonni ki e̱e̱ti̱ ci ogon kaal cik een kaalakreng. 27Korongi anna kedemez ele cinanni ko̱ kokkom kak kar kuwahek ol kaviyak cik Ta̱mu̱ta̱dde̱no̱
         ju̱rru̱m. Kar atin anna ki nogo bu̱k kurubta ma̱yu̱we̱ne̱t ngati Ta̱mu̱ta̱dde̱no̱.
         
            
               	Muses: Baling okko Yosevo a̱da̱i̱, izeto dooli cik Israilo du̱cca̱k Masira, edeca e̱rki̱nya̱
                     cik e̱e̱ggi̱n obet we̱c (400). Atahala Ta̱mu̱ta̱dde̱n Muses kize e̱e̱t ci a̱lu̱ge̱
                     olli Israilo ngati e̱e̱ggi̱n du̱cca̱k Masire. Aanyik Ta̱mu̱ta̱dde̱n olli Israilo lo̱ti̱nno̱k
                     ngati Musesi, nonno ci azi ol ne, Lo̱ti̱nno̱k cik Musesi. Abak i̱yo̱ko̱ da̱ Musesi
                     e̱rki̱nya̱ i̱bbo̱ng co̱de̱ ki obet we̱c (1,400) bali ngen Ye̱su̱ ki̱ti̱rra̱i̱ ke̱.
                     Ikeb Lu̱ge̱z 2-24.

               	Tang ngati u̱u̱rte̱ labi zone: A̱li̱ngli̱nge̱ Ya̱u̱di̱ tiin cigge̱k kiyotek kaal cik a̱di̱ngdi̱nge̱ kar kengerit
                     lotulany labine.

               	9:9 Deuteronomy 25:4

               	Ce̱e̱z wa Ta̱mu̱ta̱dde̱no̱: Anyak Ce̱e̱z wa Ta̱mu̱ta̱dde̱no̱ co̱de̱ ṯok Jerusalema, otodongek ol cik wawaco Ta̱mu̱ta̱dde̱n
                     muci nginati ki bali ming a̱du̱wa̱ lo̱ti̱nno̱wa̱ cik Musesi ke̱. Aave Ta̱mu̱ta̱dde̱n
                     Ce̱e̱ze̱ wa Ta̱mu̱ta̱dde̱no̱ Ngati A̱li̱le̱ Oroot di̱ngdi̱ngo̱nta̱. Alaan ci a̱ddi̱ki̱re̱
                     wawaco do̱ ci okko Ngati A̱li̱le̱ Oroot Ce̱e̱ze̱ wa Ta̱mu̱ta̱dde̱no̱, okko anyaha
                     bi̱ye̱ cik unye mu̱nye̱n cik ollu ngu̱me̱ ci Ta̱mu̱ta̱dde̱no̱, e̱rki̱ta̱, lak co̱de̱.
                     IkebLeviticus 16; I̱bu̱ru̱ 9:1-7.

               	I̱te̱la̱: Anyak i̱te̱le̱ reene ci Ce̱e̱z wa Ta̱mu̱ta̱dde̱no̱, nginti apahek olli wawaco Ta̱mu̱ta̱dde̱n
                     wawac kar abunna enne alalnek nogo mu̱nye̱n. Anyak bo̱do̱k i̱te̱le̱ imma ci atuze
                     olli wawaco lotagong ecito Ngati A̱li̱le̱ Ce̱e̱ze̱ wa Ta̱mu̱ta̱dde̱no̱ odohize nge̱rre̱t
                     ki yo̱mo̱na̱ i̱i̱ ci lawinto.

Aarta e̱le̱tti̱ ta̱mu̱ta̱dde̱ne̱te̱ wak adimanai azzine1Gotonogga ki ngonogga tu̱we̱nta̱, korongnyung i̱ge̱t abunna ming a̱gga̱yyu̱ gi̱i̱
         bali ogonik Ta̱mu̱ta̱dde̱n ji̱ji̱ti̱gga̱c balik annu Muses ke̱. A̱bu̱ng bali nogo
         di̱i̱z zee kettedit nyatapar labak. 2E̱e̱ggi̱n nege do̱o̱k nuyak cik Musesi, a̱gga̱mto̱zi̱k zin nogo ba̱ti̱ti̱mo̱ di̱i̱za̱
         ki nyatapara.+3Adait nege do̱o̱k da̱i̱ne̱t cik Vongizak a̱vvu̱ ta̱mu̱-kenga, 4kar kuudet maam cik aanyik Ta̱mu̱ta̱dde̱n nogo. Iyowa maama ne̱ke̱ biya,+ een bee neci Ki̱ri̱sto̱. 5Abarik zin kaale ne̱ko̱ do̱o̱k, iróng zin Ta̱mu̱ta̱dde̱n atalne ngati ol cik meelek
         ngatinne̱ng; imma zin zo̱ze̱ necu, a̱da̱i̱to̱ zin wazin neci ol cik meelek kazantozik
         e̱le̱tti̱ cigge̱k balal.6Ma kaala ne̱ko̱ ogone ko̱ kar kize de̱mzi̱ne̱t ci aanyet agit kegenyit, kar iróng
         naga kogon kaal cik gerzek ki bali ji̱ji̱ti̱gga̱c ke̱. 7Ma a̱di̱ngdi̱nga̱nnu̱ to̱do̱yyo̱k wak e̱e̱ggi̱n ta̱mu̱ta̱dde̱ne̱t wak adimanai azzine
         ki bali ol uggak ngatinne̱ng ke̱. Azi Waraga ci Ta̱mu̱ta̱dde̱no̱ zo̱ze̱ ci obod ki
         nogo ne, “A̱vvu̱to̱ ol lo̱o̱ta̱ kar kadakto bak aude, imma vu̱rrta̱ u̱tu̱gu̱zzo̱ a̱li̱ya̱kze̱t.”-8Iróng zin abunna ming kabak naga baiz ci a̱li̱ya̱kze̱ti̱nu̱ ki bali ming ogon ol uggak
         ngatinne̱ng, kar zin Ta̱mu̱ta̱dde̱n ku̱ru̱k ol cik meelek giir e̱e̱ggi̱n i̱bbo̱nge̱t
         moten ram ki i̱i̱yo̱ (23,000) ka̱da̱i̱to̱ i̱i̱te̱n co̱de̱ ṯok. 9Gerza ming katiman Ki̱ri̱sto̱ ki bali ol uggak ming ogon ngatinne̱ng ke̱, kar uwanya+ ketengedit nogo ka̱da̱i̱to̱. 10Ma adangonu ki bali ol uggak ngatinne̱ng, kar anjilo ci daizo+ ku̱ru̱k nogo ka̱da̱i̱to̱.11Imma kaala ne̱k ogononik nogo ko̱ do̱o̱k ogone kar kedemez ol u̱gge̱ abunna iróng
         ogon kaal cik gerzek ki bali ne̱ke̱. E̱he̱rye̱ kaala ne̱ko̱ kar ki̱ye̱lto̱zi̱k agit
         ki i̱yo̱ko̱, eci kabak naga wazine ci okko looci aṯurneke. 12Ming i̱no̱n e̱e̱ti̱ azi ne okkomi enne tu̱we̱nta̱ kak, zuute ele ju̱rru̱m, gerza ming
         okko a̱yu̱we̱. 13Imma timaninet ci a̱kku̱na̱kku̱ng ko̱, a̱kku̱nna̱k gon ol do̱o̱k. Abarik zin gon Ta̱mu̱ta̱dde̱n
         azunne zoz ci u̱du̱wa̱ enne ngatinna, iróng anyike gi̱i̱ imma kitimannung kommog doiz
         cunno̱ng, abarik a̱a̱nyu̱ng i̱ge̱t doiz ci ommogju timaninet neci.Da̱i̱ne̱t cik tuventak ki da̱i̱ne̱t cik ka̱a̱da̱ne̱ Manyi14Gotonogga ki ngonogga tu̱we̱nta̱, e̱de̱yya̱ e̱le̱tti̱ to̱do̱yo̱we̱ cik e̱e̱ggi̱n ta̱mu̱ta̱dde̱ne̱t
         cik adimanai azzine. 15Kozozik anna ol cik anyak genyiz, ovvo a̱gga̱ zoz ci kozozi anna ko̱. 16Gon ming kaanyik Ta̱mu̱ta̱dde̱n zany kaale wak kaud i̱i̱te̱ne̱ ci ka̱a̱da̱ne̱ daiz
         bali Ki̱ri̱sto̱, kozol naga do̱o̱k ma̱yu̱we̱ne̱t wa a̱kku̱ bi̱ye̱te̱ ciginnek. Ming
         kadak umune wa ka̱a̱da̱ne̱ ele cinne i̱i̱te̱ne̱ neci, kozol naga do̱o̱k ma̱yu̱we̱ne̱t
         wa a̱kku̱ eliye cinne. 17Ma wo̱ye̱ nu̱nu̱n ke̱e̱ggi̱n meele, kozol naga do̱o̱k umune co̱de̱ ṯok niko. Imma
         zin go̱o̱le̱ necu ku̱tu̱gu̱zzo̱ naga do̱o̱k ki i̱yo̱ko̱ ele co̱de̱ ko̱.18I̱no̱ni̱t da̱ niga keerani cik olli Israilo. Anyak ol u̱gge̱ ngatinne̱ng cik adak
         kaal cik apahek ol Ta̱mu̱ta̱dde̱n i̱te̱la̱. 19A̱gga̱yyu̱ niga kazi anna ne iróng to̱do̱yo̱wa̱ ne̱k adimanai azzine ko̱ e̱e̱ggi̱n
         ta̱mu̱ta̱dde̱ne̱t de̱de̱. 20Abarik zin gon ol wak aanyik kaal ta̱mu̱ta̱dde̱n cik adimanai azzine ko̱, iróng een
         Ta̱mu̱ta̱dde̱n de̱de̱. Iróng zin anna korongnyung i̱ge̱t kar i̱li̱ngli̱nge̱t ki kuulo
         cik lo̱rye̱nta̱k.+21Iróng wo̱ye̱ abunna ming audenu niga uduce ci Manyi Ye̱su̱ ki bo̱do̱k uduce ci kuulo
         cik lo̱rye̱nta̱k. Iróng abunna ming adakku umune ci a̱a̱di̱k ol kize ele ci Manyi,
         kar bo̱do̱k adakku da̱i̱ne̱t cik atuvek ol kuulo. 22Iróng abunna ming kogon naga kaal ne̱ko̱, gerza ming kaanyik Manyi cinna kutubur nong,
         eci anyak enne doiz kommoget agit do̱o̱k.To̱ngo̱o̱lle̱ Ta̱mu̱ta̱dde̱n odohize23Azi ol uggak ngatinno̱ng ne, “Kogon wo̱ye̱ naga kaal cik korong naga ku̱tu̱gu̱z labak.”
         De̱de̱, ogonnu wo̱ye̱ ki i̱yo̱ko̱, abarik zin iróng kaala do̱o̱k cik kogon naga ko̱
         eelanneta, ma bo̱do̱k anyak kaal cik iróng aanyet koo oowa tu̱we̱nta̱. 24Gerza ming adimanek e̱e̱ti̱ ele cinne kaal cik abunna do̱, abunna abarik ming adimanek
         ol u̱gge̱ bu̱k.25Ming adakku niga i̱di̱ng ci atalannu cuwa, adait labak ki̱zzi̱ ji̱ne̱ne̱t zo̱ze̱ ci
         obod ki ngo̱li̱ne̱t ci da̱i̱ne̱t cik atuvek wo̱ye̱ ol ta̱mu̱ta̱dde̱ne̱t wak adimanai
         azzine. 26E̱he̱rye̱ warage wa Ta̱mu̱ta̱dde̱no̱ zoz ci azi ne, “Een looci ki kaal wak lo̱o̱tu̱
         do̱o̱k, kaal cik Manyi Ta̱mu̱ta̱dde̱no̱.”-27Ming awekung e̱e̱ti̱ ci iróng a̱tu̱we̱ da̱i̱ne̱t o̱rge̱ cinne kar orongnyu niga oto,
         adait da̱i̱ne̱t cik a̱a̱nyu̱ng enne i̱ge̱t ko̱ do̱o̱k labak, ma a̱jji̱nnu̱ nonno zoz
         imma. 28Abarik ming a̱nne̱kku̱ng e̱e̱ti̱ imma ne, “Etted ol i̱di̱ng necu kize ci ta̱mu̱ta̱dde̱ne̱t
         wak adimanai azzine,” ma adakku, kar e̱e̱ti̱ ci a̱du̱wa̱kku̱ng ko̱ iróng ogon mu̱nye̱n,
         kar bu̱k enne ki i̱ge̱t iróng anyakku i̱no̱ni̱ ci gerze zi̱nze̱tti̱nne̱. 29Abunna ming ungneku niga i̱di̱ng neci lo̱o̱c. Iróng een zo̱ze̱ ci o̱ngo̱o̱li̱nnu̱
         niga zi̱nze̱tti̱nne̱ ciggo̱k, abarik utungtek i̱di̱ng neci lo̱o̱c zo̱ze̱ ci obod ki
         nonno.I̱yo̱ko̱ zin, nya ming ettedeka e̱e̱ti̱ lo̱ki̱ko̱ zo̱ze̱ ci e̱e̱t ci anyak ngo̱li̱ne̱t
         zinine cinne ko̱? 30Ming kadai anna da̱i̱ne̱t ngati kanyike Ta̱mu̱ta̱dde̱n zany, nya ming anganya ol uggak
         annita ko̱ zo̱ze̱ necu?31Ka̱nne̱kku̱ng zin anna i̱ge̱t ne, ming adakce icima aude icima ogoni gi̱i̱ imma ci
         aave do̱, tu̱gu̱ kize ci a̱di̱ngdi̱nga̱ni̱ Ta̱mu̱ta̱dde̱n. 32Abait baiz ci abunna, ci iróng acazu e̱e̱t imma, icima olli Ya̱u̱do̱, icima olli Gi̱ri̱yo̱,
         icima ol wak a̱tu̱ Ta̱mu̱ta̱dde̱n. 33Korongi gon anna ol do̱o̱k katalto kaale wak kogonni anna ko̱ go̱o̱lo̱we̱ do̱o̱k.
         Iróng anna korongi ku̱tu̱gu̱ kaal cik ele cinanni do̱, abarik korongi ku̱tu̱gu̱we̱k
         ol do̱o̱k kaal cik abunna, kar atin nege kurubta ti̱ri̱ze̱ne̱t ci Ta̱mu̱ta̱dde̱no̱.
         
            
               	Ba̱ti̱ti̱mo̱ di̱i̱za̱ ki nyatapara: Ikeb zoz ci di̱i̱zo̱ ming etted liila buwe ci Lu̱ge̱zo̱ 14:10-29.

               	Iyowa maama ne̱ke̱ biya: Eela Ta̱mu̱ta̱dde̱n Muses kiyowai maam biya lak rama. IkebLu̱ge̱z 17:1-7; Nambars 20:2-17.

               	10:7 Lu̱ge̱z 32:6

               	Uwat: U̱du̱wa̱k Ta̱mu̱ta̱dde̱n Muses balala abunna ming arike keet uwat ci adimanai zu̱rte̱nta̱
                     kar ming okko e̱e̱ti̱ ci adak uwat acinni, alali ngo̱do̱co̱ neci ataman. IkebNambars 21:4-9.

               	Anjilo ci daizo: Ikeb zoz ci u̱tu̱gu̱ anjilo ci daizo warage ciNambars 16:41-49.

               	Kuulo cik lo̱rye̱nta̱k: E̱e̱ggi̱n bali nege anjilonya ki Ta̱mu̱ta̱dde̱n ta̱mu̱-kenga ngati alaan cinne̱ng
                     wa een Sitan ko̱ kar bali nege kutuburret Ta̱mu̱ta̱dde̱n kar zin Ta̱mu̱ta̱dde̱n kottok
                     nogo ta̱mu̱-kenga. Kar zin nege kizeto kuulo cik lo̱rye̱nta̱k cik atiza ol lo̱o̱ta̱
                     ngatu ko̱. IkebO̱no̱zzo̱k 12:7-9.

               	10:26 Caliwon 24:1

1Abunna ming anuyang annit kaale wak gon kogonni anna ko̱, ki i̱yo̱ko̱ ming kanu anna
         kaal cik ogon Ki̱ri̱sto̱ ko̱.Gool ci abunna ka̱di̱ngdi̱nga̱ne̱ Ta̱mu̱ta̱dde̱n ki baiz ci ke̱le̱ci̱o̱2Katalne anna ngatinno̱ng oroot, go̱o̱le̱ ci aadanang niga annit ko̱, kar bo̱do̱k u̱zu̱tte̱
         de̱mzi̱ne̱t bali kedemezung anna i̱ge̱t ke̱ do̱o̱k.3I̱yo̱ko̱ zin, korongi ku̱du̱wa̱u̱ng, Ki̱ri̱sto̱ ci abal ol cik macik do̱o̱k, okko
         e̱e̱ti̱ ci maci abal ngaa, ma̱i̱je̱ Ta̱mu̱ta̱dde̱n nonno ci abal Ki̱ri̱sto̱. 4Ming alaye e̱e̱ti̱, icima ozoz a̱ri̱to̱i̱ti̱ ci zoz ci Ta̱mu̱ta̱dde̱no̱, kar bo̱do̱k
         ku̱bu̱ng oo, iróng enne o̱ngo̱o̱le̱ Ki̱ri̱sto̱ de̱de̱. 5Imma ngaa ci alaye, icima ozoz arizet ci zoz ci Ta̱mu̱ta̱dde̱no̱ kar ngatu iróng ecebek
         ru̱u̱m oo cinne, iróng enne o̱ngo̱o̱le̱ e̱e̱t cinne de̱de̱. Ogon ki ci enget enne
         ima ciginnek. 6Ming iróng ngaa eceb oo cinne ru̱u̱ma̱, abunna ming odota ima oowa do̱o̱k, ming een
         gi̱i̱ ci gerze ngati ngaawo ming odota ima, abunna ming ecebek ru̱u̱m oo. 7Iróng abunna ming a̱bu̱ng e̱e̱ti̱ ci maci oo, eci e̱e̱ti̱ ci maci eenycai kize ri̱ri̱to̱n
         ci i̱ye̱la̱ di̱ngdi̱ngo̱n ci Ta̱mu̱ta̱dde̱no̱; imma ngaa een enne di̱ngdi̱ngo̱n ci
         e̱e̱t ci maci. 8Eci e̱e̱ti̱ ci maci iróng a̱kku̱ ngaawa, abarik ngaa ci a̱kku̱ e̱e̱te̱ ci maci. 9Iróng e̱e̱ti̱ ci maci eenycai eliye ci ngaawo, abarik ngaa ci eenycai eliye ci e̱e̱t
         ci maci. 10Eci zin zo̱ze̱ necu, kar bo̱do̱k zo̱ze̱ ci anjilonyau, anyik ngaa ku̱bu̱ng oo ru̱u̱ma̱
         kize gi̱i̱ ci een doiz cinne.11Imma ngati Manyi Ye̱su̱, iróng ngaa abak do̱ kutungek e̱e̱t ci maci lo̱o̱c, icima
         e̱e̱ti̱ ci maci abak do̱ kutungek ngaa lo̱o̱c. 12Eci ngaa a̱kku̱ ngati e̱e̱t ci maci, a̱rri̱ta̱ bo̱do̱k ngaa e̱e̱t ci maci. Ma̱i̱je̱
         ngatu a̱vvu̱ kaala do̱o̱k ngati Ta̱mu̱ta̱dde̱no̱. 13I̱no̱ni̱t zoz necu e̱le̱tti̱ne̱ cuggo̱k: Abunna yo gerza da̱ ming abile ngaa olle
         orgena, kar kala Ta̱mu̱ta̱dde̱n ki̱zzi̱ rok gi̱i̱ ci a̱bu̱nge̱ oo? 14Ka̱gga̱ naga keer cinna, ming aanyik e̱e̱ti̱ ci maci ima ciginnek kizeto wunte, een
         zoz necu a̱li̱ya̱n ngatinne. 15Abarik ming anyak ngaa ima cik wuntik, een necu di̱ngdi̱ngo̱n cinne. Eci Ta̱mu̱ta̱dde̱n
         aanyik nonno ima cik meelek kize ci a̱bu̱nge̱ oo cinne. 16Ming anyak e̱e̱t ci orong kadang zoz necu, iróng naga kanyak gool ci kogonne kaal,
         een necu gool ci kogonne kaal ke̱le̱ci̱a̱nya̱i̱ cik Ta̱mu̱ta̱dde̱no̱.Da̱i̱ne̱t wak aadane ol daiz wa Ye̱su̱17I̱yo̱ko̱ niko, iróng anna korongi kirezung bo̱do̱k zo̱zzo̱we̱ cik korongi ku̱du̱wa̱u̱ng
         ko̱, eci ming ovvo alutenu nga̱to̱de̱ zo̱ze̱ ci alawinu, abarik lutenet cunno̱ng ko̱
         anyahakku̱ng zoz ci gerze. 18Kazii azi ol ne arrak oowa, ming ovvo niga alutenu izet ol cik ke̱le̱ci̱a̱k, anyakku
         niga ngero orgene cunno̱ng, ka̱gga̱ zin anna ogon zoz necu niko de̱de̱. 19Abarik bo̱do̱k ngero cunno̱ng ko̱ iróng gerza, kar abunna ka̱gga̱ elemi Ta̱mu̱ta̱dde̱n
         ollik jang ngatinno̱ng.20Ming urumteu niga nga̱to̱de̱ kar adait da̱i̱ne̱t wak a̱a̱da̱nnu̱ niga Manyi, iróng
         niga a̱a̱da̱nnu̱ daiz cinne go̱o̱le̱ ci abunna. 21Ming ovvo niga adainu, adakce ol uggak iróng ere gonoggi. Erahek ol uggak magizet,
         ovvo uggak aud merte do̱ kebakte. 22Iróng niga anyakku ce̱e̱zi̱ cik adainu kar uudet merten nginati? Ma ibbezzu ke̱le̱ci̱a̱
         ci Ta̱mu̱ta̱dde̱no̱, kar etezit ol cik iróng anyak da̱i̱ne̱t. Ku̱tu̱gu̱we̱u̱ng wo̱ye̱
         anna i̱ge̱t nya? Abunna kirezung zo̱ze̱ necu? Iróng een niko.Kwo̱o̱r ci da̱i̱ne̱t cik Manyi(Ma̱te̱yo̱ 26:26-29; Marko 14:22-25; Lu̱ka̱ 22:14-20)23Eci bali Manyi Ye̱su̱ i̱ye̱le̱ya̱ annit kaal balik kedemezung anna i̱ge̱t ke̱. Idima
         Manyi Ye̱su̱ umune ba̱a̱li̱n bali adawane ol nonno ke̱, 24baling aanyik enne Ta̱mu̱ta̱dde̱n zany, u̱du̱l umune kar kize ne, “Een necu ele cinanni,
         anyoziung i̱ge̱ta̱, u̱tu̱gu̱z niko ngati aadanang.” 25Imma go̱o̱le̱ neci ele baling uduttet da̱i̱nte̱, idima uduc ci merto (vi̱no̱wo̱),
         kar kize ne, “Een necu olom ci een jor bi̱ye̱te̱ cigannik, u̱tu̱gu̱z zoz necu, ming
         ovvo auddu, abunna ming aadanang.” 26Ming adakku umune cu kar uudet merte cu, uwakku niga zoz ci daiz ci Manyi Ye̱su̱ zee
         kobodak enne lo̱o̱c.27Ming adak e̱e̱ti̱ umune neci icima aud merte (vi̱no̱) go̱o̱le̱ ci gerze, u̱tu̱gu̱
         enne mu̱nye̱n eliya ki bi̱ye̱te̱ cik Manyi. 28Anyik e̱e̱t kicin kaal cik anyak enne zinina ju̱rru̱m ming ngen kadak umune icima
         kuud merte uduca. 29Ming adak e̱e̱ti̱ imma umune icima aud merte (vi̱no̱) ngati iróng enne elemne ele
         ci Manyi, adahek icima audek ele cinne lo̱ki̱ko̱ ci okko atin ettedonik nonno. 30Imma zin zo̱ze̱ necu, anyak ol u̱gge̱ orgene cunno̱ng cik omori kar korbboit, a̱da̱i̱to̱
         zin ol cik meelek orgene cunno̱ng. 31Ma̱i̱je̱ ming katiman naga zi̱nze̱tti̱ cigga̱c kaale cik kogon ko̱, i̱llo̱i̱ atin
         lo̱ki̱ko̱ ci ettedoniketa. 32Ming apahekket Manyi lo̱ki̱ko̱, amad enne baiz cinna, kar iróng atin apahoniket lo̱ki̱ko̱
         ki ol cik lo̱o̱tu̱.33I̱yo̱ko̱ zin, gotonogga ki ngonogga tu̱we̱nta̱, ming ovvo niga alutenu nga̱to̱de̱
         da̱i̱nte̱, e̱re̱yya̱ gonoggu do̱o̱k ki̱vi̱ta̱. 34Ming anyak e̱e̱t ci adak magiz, anyik nonno kadaho ce̱e̱za̱, kar abunna iróng anganyu
         e̱le̱tti̱ cuggo̱k ngati ovvo alutenu.Kar ming ki̱ki̱ya̱ anna kokko atin ka̱du̱wa̱kku̱ng kaal u̱gge̱.

Arizet ci aanyik Vongizi ci Ta̱mu̱ta̱dde̱no̱ ol wak a̱tu̱we̱1I̱yo̱ko̱ gotonogga ki ngonogga tu̱we̱nta̱, kozozi zoz ci arizet ci aanyyet Vongizi
         ci Ta̱mu̱ta̱dde̱no̱, korongnyung abunna ming a̱gga̱yyu̱ kaale ne̱ko̱ do̱o̱k. 2A̱gga̱yyu̱ baling ngen niga a̱gga̱c zoz ci Ta̱mu̱ta̱dde̱no̱, alabanung ba̱li̱ye̱ lo̱rye̱nti̱
         i̱ge̱t kar unuwet to̱do̱yyo̱k cik e̱e̱ggi̱n ta̱mu̱ta̱dde̱ne̱t wak adimanai azzine
         iróng ozozi. 3Korongi zin ku̱du̱wa̱u̱ng, i̱llo̱i̱ e̱e̱t imma ci ozoz Vongize ci Ta̱mu̱ta̱dde̱no̱
         azi ne, “Anyik Ye̱su̱ kotore,” i̱llo̱i̱ zin e̱e̱t imma ci azi ne, “Een Ye̱su̱ Manyi,”
         Vongiz ci A̱li̱le̱ do̱ niko ci ozoz niko.4Anyak arizet cik meelek oroot, aanyik Vongizi ci A̱li̱le̱ ol wak a̱tu̱we̱, a̱vvu̱
         arizet ne̱ko̱ do̱o̱k Vongize co̱de̱. 5Anyak li̱ngli̱ngo̱no̱k cik aavtte do̱ do̱, a̱vvu̱ ngati Manyi co̱de̱ ṯok. 6Anyak bo̱do̱k ol do̱o̱k li̱ngli̱ngo̱no̱k cik aavtte do̱ do̱, abarik zin Ta̱mu̱ta̱dde̱n
         co̱de̱ ci aanyik ol ki̱li̱ngli̱nge̱t li̱ngli̱ngo̱no̱k ne̱ke̱ ngati ol do̱o̱k.7I̱ye̱la̱ Vongizi ci A̱li̱le̱ ele olle do̱o̱k go̱o̱lo̱we̱ cik aavtte do̱ do̱ abunna
         ming eela nogo do̱o̱k. 8Aanyik Vongizi ci A̱li̱le̱ e̱e̱t doiz ci kar enne kozoz arizet ci obod ki zoz ci genyizo.
         Okko bo̱do̱k ngati e̱e̱t imma aanyik doiz ci a̱gga̱we̱ zoz ci abunna a̱du̱wa̱k ol.
         9Aanyik bo̱do̱k Vongizi ci A̱li̱le̱ ol u̱gge̱ doiz ci tu̱we̱nto̱. Aanyik bo̱do̱k ol
         u̱gge̱ doiz ci alawek nege ol cik omori Ta̱mu̱ta̱dde̱n kar kubunnta mo̱ri̱zo̱we̱.
         10Aanyik Vongizi ci A̱li̱le̱ ol u̱gge̱ komiz ci ogone kaal cik a̱vu̱la̱. Aanyik ol u̱gge̱
         bo̱do̱k komiz ci uwahek nege ol zoz ci Ta̱mu̱ta̱dde̱no̱ ju̱rru̱m. Okko aanyik ol u̱gge̱
         ka̱gga̱c vongiz ci abunna ki vongiz ci gerze. Aanyik ol u̱gge̱ doiz ci ozoze nege
         u̱tu̱ge̱tti̱ne̱ cik aavtte do̱ do̱, kar kaanyik ol u̱gge̱ doiz ci oobek nege ol u̱nge̱tti̱
         cik zo̱zzo̱k ne̱ke̱. 11E̱e̱ggi̱n ne̱ko̱ do̱o̱k li̱ngli̱ngo̱n ci e̱e̱t co̱de̱ ki Vongiz neci ele, aanyik enne
         nogo do̱o̱k e̱co̱de̱ e̱co̱de̱ ki ci orong enne.Ele co̱de̱ ki ngintiginnek meelek giir12A̱gga̱yyu̱, o̱de̱ ele ci e̱e̱t ci diiri ṯok niko, ming adimanai kanyak ngintik meelek
         giir; ming anyak ngintik meelek nu̱nu̱n, e̱e̱ggi̱n ne̱ke̱ alawo do̱o̱k cik ele co̱de̱.
         Ogon Ki̱ri̱sto̱ ki i̱yo̱ko̱ ele ko̱. 13Kogon naga bu̱k niko. A̱gga̱mto̱zi̱k ba̱li̱ye̱ ol ba̱ti̱ti̱mo̱ Vongize co̱de̱ ki ele
         co̱de̱, ming e̱e̱ggi̱nnu̱ Ya̱u̱d icima Gi̱ri̱k, ol cik e̱e̱ggi̱n du̱cca̱k icima ol
         cik iróng e̱e̱ggi̱n du̱cca̱k. Abarik Vongizi ci Ta̱mu̱ta̱dde̱no̱ a̱gga̱me̱t ba̱ti̱ti̱mo̱
         eliye ci Ki̱ri̱sto̱, Vongize co̱de̱. I̱yo̱ko̱ kaude naga do̱o̱k Vongize co̱de̱.14Adimanai ele kanyak ngintik meelek, abarik ngen een ele co̱de̱ ṯok niko. 15Ming azi zoci wo̱ye̱ ne, “Eci iróng anna ke̱e̱ni̱ a̱zzi̱t, iróng anna karumena ki
         ele,” Iróng zin i̱yo̱ko̱ zoci ngen arume ki ele? 16Kar ming azi itati ne, “Eci iróng anna ke̱e̱ni̱ e̱be̱re̱c, iróng ke̱e̱ni̱ alawoc ci
         eliyo,” iróng zin itati engeryai eliya zo̱ze̱ necu? 17Ming wo̱ye̱ een ele do̱o̱k e̱be̱re̱c, amuda wo̱ye̱ ele gool ci aziknene nga? Ming
         ize ele do̱o̱k ci een itat, amuda wo̱ye̱ da̱ ele gi̱i̱ ci ocowe kaal nga? 18Abarik zin Ta̱mu̱ta̱dde̱n idiman kaal cik eliyak veelek, adiman do̱o̱k e̱co̱de̱ e̱co̱de̱
         go̱o̱le̱ ci oronge enne ele ci e̱e̱to̱ ki̱li̱ngli̱ng. 19Ming weda kaale ne̱ko̱ do̱o̱k ketenyce kize o̱to̱ne̱ co̱de̱ ci eliyo, iróng weda een
         ele de̱de̱. 20Anyak zin ele ngintik meelek giir, ma̱i̱je̱ ngatu ele o̱de̱ ṯok.21Iróng wo̱ye̱ e̱be̱re̱ci̱ a̱nne̱k a̱zzi̱t ne, “Iróng anna korongnyin!” Kar wo̱ye̱ oo
         a̱nne̱k zo̱o̱ ne, “Iróng anna korongnyung!” 22Abarik ngintik eliyak kacin naga kazi ne iróng okkomi ko̱ nogo cik riilik eliya oroot.
         23Kar ngintik eliyak wak kacin iróng riilik ko̱, ka̱gga̱m naga nogo ju̱rru̱m. Ma̱i̱je̱
         ngintik eliya a̱li̱le̱ ko̱, e̱e̱ggi̱n ngintik abunna riilik oroot. 24Abunna kazunne nogo kommog ngintik a̱zi̱ze̱ eliya. Adimana Ta̱mu̱ta̱dde̱n kaal cik
         eliyak do̱o̱k kar kuzute o̱to̱n wa acin enne iróng riili oroot. 25Iróng wo̱ye̱ ele anyak ngero, abarik aanyik o̱to̱n imma ka̱vvu̱to̱ labak ki kaal cik
         eliyak do̱o̱k. 26Ming apirna o̱to̱ni̱ co̱de̱, apirna o̱to̱ do̱o̱k ki nonno, ming atalne o̱to̱ni̱ co̱de̱,
         atalne o̱to̱ do̱o̱k ki nonno.27I̱yo̱ko̱ e̱e̱ggi̱nnu̱ niga ele ci Ki̱ri̱sto̱, e̱e̱ggi̱nnu̱ niga do̱o̱k o̱to̱ cik ele
         neci. 28Kar zin ke̱le̱ci̱a̱, atahala arrak Ta̱mu̱ta̱dde̱n to̱ni̱a̱k, ol wak a̱li̱ngli̱ng zoz
         cinne, kar bo̱do̱k katahala a̱ri̱tto̱k cik zoz cinne, kar bo̱do̱k katahala de̱me̱zzo̱k
         wak edemez zoz cinne, kar bo̱do̱k katahala ol wak ogon kaal cik a̱vu̱la̱, ki ol wak
         anyak arizet ci alaweke Ta̱mu̱ta̱dde̱n ol wak omori ki̱zzi̱ morizi to, ki ol wak i̱i̱rke̱
         eela ol kaale, ki ol wak anyak arizet ci abale ol, ki ol wak anyak arizet ci a̱gga̱we̱
         u̱tu̱ge̱tti̱ cik aavtte do̱ do̱. 29Iróng ol do̱o̱k e̱e̱ggi̱n to̱ni̱a̱k. Iróng ol do̱o̱k e̱e̱ggi̱n a̱ri̱tto̱k, icima de̱me̱zzo̱k,
         icima ogon kaal cik a̱vu̱la̱. 30Anyak ol do̱o̱k arizet ci alawek ol cik omori Ta̱mu̱ta̱dde̱n kubunnta? Anyak ol do̱o̱k
         arizet ci ozoze u̱tu̱ge̱tti̱ne̱ cik aavtte do̱ do̱? Anyak ol do̱o̱k arizet ci a̱du̱wa̱ne̱
         u̱nge̱tti̱ cik zozzak? 31Abarik nege orong arizet ci a̱ppwe̱ oroot.Ki̱ye̱le̱ku̱ng atin gool ci abunna ngatu.

Rezinet ol cik diirik1Ming kanyai anna komiz ci kozozeu̱tu̱ge̱tti̱ne̱ cik ollu do̱o̱kki cik anjilonyau bu̱k,imma ngatu i̱llo̱i̱ annit rezinet ci kireze ol,een zoz cinanni ko̱ du̱wa̱ du̱wa̱ gaganiko,i̱llo̱i̱ zoz ci een de̱de̱.2Ming kanyai anna arizet ci ka̱du̱wa̱ne̱ zoz ci i̱ye̱le̱ka̱ Ta̱mu̱ta̱dde̱n annit,icima kanyai doiz ci ka̱gga̱we̱ kaal do̱o̱k,kedeca kaal wak a̱lu̱gu̱ny Ta̱mu̱ta̱dde̱n iróng i̱ye̱le̱k ol bu̱k,icima kanyai tu̱we̱ne̱tci kanyike bee ki̱pi̱ya̱ ele kuk ngamani, ma̱i̱je̱ ngatu i̱llo̱i̱ rezinet ngatinanni
         ci kireze ol,kaave anna gaganiko.Maya ming kirezi ol.3Ma wo̱ye̱ nu̱nu̱n kanyikekaal cigannik ol wak amati ko̱ do̱o̱k,icima ka̱da̱i̱ ngati katuzene gwo̱o̱ya̱+ kar keelai e̱e̱t imma, imma ngatu i̱llo̱i̱ rezinet ci kireze ol,i̱llo̱i̱ atin gi̱i̱ ci karuba anna.Maya ming kirezi ol.4Ming anyak e̱e̱ti̱ rezinet zinina, rezinet ci aanyik zinin ci e̱e̱to̱ kalal, een rezinet
         bunnat.Iróng rezinet aanyik e̱e̱t kaarik zinin cinne kaal cik ollu,okko e̱e̱ti̱ ci anyak rezinet, iróng odong ele icima a̱ppi̱k ele. 5Imma e̱e̱ti̱ ci anyak rezinet zinina, iróng egerenyek ol mootiza,iróng bo̱do̱k irezek kaal ele cinne do̱ niko,iróng omoze ataman,iróng azunne zininazoz ci gerze ogonik ol nonno.6Iróng e̱e̱ti̱ ci anyak rezinet atalne ming ogon ol zoz ci gerze,abarik atalne ming ogon nege zoz ci een de̱de̱.7Eela rezinet ol, alam kaal cik gerzek a̱vvu̱na̱k e̱e̱t ci anyak rezinet zinina.Iróng tu̱we̱ne̱t ci e̱e̱t ci anyak rezinet aṯurneke.Aanyik rezinet nonno karik zinin deten ci Ta̱mu̱ta̱dde̱no̱ kar kanyik bo̱do̱k kinim
         no̱ngi̱tto̱n cik a̱vvu̱na̱k nonno.8Iróng rezinet aanyik ol cik anyak rezinet zi̱nze̱tti̱nne̱ ku̱yu̱kte̱.Abarik okko atin zoz ci ozoz ol arizete ci zoz ci Ta̱mu̱ta̱dde̱no̱ ko̱okko atin aṯurneke,ki u̱tu̱ge̱tti̱ cik aavtte do̱ do̱,+iróng atin ngenozoze.Imma kaala cik ka̱gga̱ naga do̱o̱k,erehek atin ol.9Iróng naga ka̱gga̱ arizet do̱o̱k,ki arizet ci zoz ci Ta̱mu̱ta̱dde̱no̱ ka̱du̱wa̱ naga ko̱,iróng naga ka̱gga̱ veelek.10Imma ming okko zoz ci caale a̱kku̱,okko atin i̱ye̱la̱i̱,kar zoz ci iróng naga ka̱gga̱ ko̱,okko atin a̱zze̱ ne dakdak.11Baling ngen ke̱e̱ni̱ do̱le̱c cidici ke̱,kozoziki i̱yo̱ko̱ do̱le̱c cidici ko̱.Ma̱i̱je̱ baling ka̱gga̱wa̱ zoz,kibiliza zoz ci doolizetu.12I̱yo̱ko̱ kacinna naga de̱de̱ Ta̱mu̱ta̱dde̱nogon ki ri̱ri̱to̱ni̱ ci di̱i̱zo̱ming kacin miraya.Imma vu̱rrta̱ kacin atin nonnoeberene.Iróng naga ka̱gga̱ kaal do̱o̱k,kovvo atin naga ka̱gga̱,ki i̱yo̱ko̱ Ta̱mu̱ta̱dde̱n ming a̱gga̱yye̱tagit do̱o̱k ko̱.13I̱yo̱ko̱ anyak zin tu̱we̱ne̱t,ki zinin ci erewe gi̱i̱ imma ngati Ta̱mu̱ta̱dde̱no̱ ki rezinet zinine cunne.Ma̱i̱je̱ kaale ne̱k e̱e̱ggi̱n i̱i̱yo̱ ko̱,rezinet ci a̱ddi̱ki̱re̱ kommog veelek.
         
            
               	Ka̱da̱i̱ ngati katuzene gwo̱o̱ya̱: A̱ru̱k ol uggak Kiristian ka̱da̱i̱to̱ go̱o̱le̱ necu, eci nege iróng abure zoz ci Ki̱ri̱sto̱.

               	U̱tu̱ge̱tti̱ cik aavtte do̱ do̱: Oob Pa̱u̱lo̱ oroot zoz ci u̱tu̱ge̱tti̱ cik aavtte do̱ do̱, ci aanyik Vongizi ci A̱li̱le̱
                     ol cik diirik. Ikeb1 Ko̱ri̱nto̱ 12:10-31; 14:1-25.

Arizet ci aanyik Vongizi ci Ta̱mu̱ta̱dde̱no̱ ol1Abunna zin ming annuyu zoz ci rezinto oroot, kar orongit arizet ci Vongizo, ommogje
         arizet ci a̱du̱wa̱k ol zoz ci Ta̱mu̱ta̱dde̱no̱. 2Imma e̱e̱ti̱ ci ozoz utuge ci iróng enne a̱gga̱, iróng enne ozozek ol, abarik ozozek
         Ta̱mu̱ta̱dde̱n do̱. I̱llo̱i̱ e̱e̱t ci a̱gga̱ zoz ci ozoz enne ke̱; ozoz enne kaal
         cik a̱gga̱ Vongizi do̱ niko. 3Ma̱i̱je̱ e̱e̱ti̱ ci ozoz arizet ci zoz ci Ta̱mu̱ta̱dde̱no̱, ozozik enne ol wak diirik,
         kar kaanyik nogo doiz, i̱lo̱t nogo kar kidihiz nogo kokkomit tu̱we̱nta̱ kak. 4Imma e̱e̱ti̱ ci ozoz utuge ci iróng enne a̱gga̱, eela enne ele cinne do̱; imma e̱e̱ti̱
         ci uwahek ol arizet ci zoz ci Ta̱mu̱ta̱dde̱no̱, eela enne ol do̱o̱k ke̱le̱ci̱a̱. 5Korongi wo̱ye̱ anna ol do̱o̱k ngatinno̱ng kozozit utuge ci iróng nege a̱gga̱, abarik
         korongnyung ming uwahekku ol arizet ci zoz ci Ta̱mu̱ta̱dde̱no̱ oroot. Eci e̱e̱ti̱
         ci uwahek ol arizet ci zoz ci Ta̱mu̱ta̱dde̱no̱, abunna oroot kommog e̱e̱t ci ozoz
         utuge ci iróng enne a̱gga̱, ma̱i̱je̱ ming a̱du̱wa̱k enne ol u̱nge̱tti̱ cik zozak,
         ovvo zin atin ollik ke̱le̱ci̱a̱k eelai.6I̱yo̱ko̱ zin, gotonogga ki ngonogga tu̱we̱nta̱, ming ka̱kku̱na̱ku̱ng kar kozoz utuge
         ci iróng niga a̱gga̱yyu̱, abunna ni̱i̱ ngatinno̱ng? Maya ming ka̱du̱wa̱kku̱ng arizet
         ci zoz ci a̱du̱wa̱ Ta̱mu̱ta̱dde̱n, icima gga̱wa̱ne̱t ci zoz ci Ta̱mu̱ta̱dde̱no̱ icima
         de̱mzi̱ne̱t. 7I̱no̱ni̱t da̱ kaal wak iróng anyak vongiz, ngen anyaha mulukwa cik aavtte do̱ do̱,
         ki i̱yo̱ko̱ te̱te̱li̱ icima lokombe, iróng wo̱ye̱ e̱e̱ti̱ imma a̱gga̱ lo̱ng ming ngen
         kutubuwe icima ku̱ru̱we̱ ju̱rru̱m. 8Imma ming iróng tu̱le̱le̱ oroi ju̱rru̱m, ngene ci ingazi kuk keela ol tivili? 9Ogon zin bo̱do̱k zoz necu ngatinno̱ng niko. Ming ozozu u̱tu̱ge̱tti̱ne̱ cik iróng ol
         a̱gga̱, i̱llo̱i̱ e̱e̱t imma ci a̱gga̱ zoz ci ozozu niga ko̱, abarik ozozu niga zoz
         ci a̱ti̱k ngooti. 10Anyak u̱tu̱ge̱tti̱ cik meelek giir cik ozoz ol lo̱o̱ta̱ ngatu, i̱llo̱i̱ zin zoz imma
         ci iróng anyak keng. 11Ming iróng anna ka̱gga̱ zoz ci a̱du̱wa̱ e̱e̱ti̱ imma utuge ci iróng ka̱gga̱, ke̱e̱ni̱
         anna i̱do̱nge̱ni̱t ngati e̱e̱t neci, een enne bu̱k i̱do̱nge̱ni̱t ngatinanni. 12Ogon zin bo̱do̱k zoz necu ngatinno̱ng niko. Eci niga orongnyu oroot urubta arizet
         ci Vongizo, abunna ming ogonnu ju̱rru̱m arizet ci eela ol do̱o̱k ke̱le̱ci̱a̱ kar tu̱we̱ne̱t
         cinne̱ng kokkom kak.13Eci zin zo̱ze̱ necu, anycik e̱e̱t ci ozoz utuge ci iróng enne a̱gga̱ ko̱ kala Ta̱mu̱ta̱dde̱n
         kar kaanyik nonno gool ci a̱du̱wa̱k ol u̱nge̱tti̱ cik zoz ci a̱du̱wa̱ enne ko̱. 14Eci ming kala anna Ta̱mu̱ta̱dde̱n utuge ci iróng anna ka̱gga̱, vongiz cinanni ci ala
         Ta̱mu̱ta̱dde̱n, imma oo cinanni iróng a̱gga̱. 15I̱yo̱ko̱ zin, ku̱tu̱gu̱ nya? Kala atin anna Ta̱mu̱ta̱dde̱n vongize cinanni, ma̱i̱je̱
         atin bo̱do̱k kala anna nonno bu̱k zinine cinanni; ke̱be̱ne̱ atin vongize cinanni,
         imma ngatu ke̱be̱ne̱ atin bo̱do̱k zinina. 16Ming inati i̱nna̱ Ta̱mu̱ta̱dde̱n vongize cunne, iróng wo̱ye̱ e̱e̱ti̱ ci aavtiyyu ki
         i̱nne̱t ojonun ko̱ a̱gga̱ gool kar kize ne, “Amen” eci enne iróng a̱gga̱ inati i̱nna̱
         Ta̱mu̱ta̱dde̱n zo̱ze̱ ci niyo. 17Anyike i̱yo̱ko̱ i̱nna̱ Ta̱mu̱ta̱dde̱n zany lawinta go̱o̱le̱ ci abunna, abarik zin
         zoz necu iróng eela e̱e̱t neci.18Kanyike anna Ta̱mu̱ta̱dde̱n zany oroot, kozozi u̱tu̱ge̱tti̱ne̱ cik aavtte do̱ do̱
         cik iróng anna ka̱gga̱ kommogung i̱ge̱t do̱o̱k. 19Abarik ming kalayye ke̱le̱ci̱a̱ ki ol, maya ming kozozi zo̱zzo̱k cik een tu̱r a̱gga̱
         ol do̱o̱k ke̱ngti̱, ngati wo̱ye̱ kozoze zo̱zzo̱k i̱bbo̱nge̱t omoto (10,000) utuge
         ci iróng ol a̱gga̱ ke̱ngti̱.20Gotonogga ki ngonogga tu̱we̱nta̱, ma i̱no̱nnu̱ kaal cik gerzek ki i̱yo̱ko̱ dooli cikidik
         ko̱. Utungtek i̱no̱ni̱ ci gerze lo̱o̱c, abarik abunna ming anyakku i̱no̱ni̱ ci abunna
         ki ol wak a̱ddi̱ki̱re̱. 21Azi Manyi Ta̱mu̱ta̱dde̱n Warage cinne ne:“Kanyike atin anna i̱do̱ngi̱ u̱gge̱ kozozit ol cikozo̱ze̱ cinanni u̱tu̱ge̱tti̱ne̱ cik aavtte do̱ do̱,ma̱i̱je̱ nu̱nu̱n iróng nege aziknan.”-22Imma zin zo̱ze̱ ci ozoze ol u̱tu̱ge̱tti̱ne̱ cik aavtte do̱ do̱ ko̱ iróng nege a̱gga̱
         ke̱ngti̱ ko̱, een baayenit ci ol cik iróng a̱tu̱we̱, iróng een baayenit ci ol wak
         a̱tu̱we̱. Ma̱i̱je̱ e̱e̱ti̱ ci ozoz arizet ci zoz ci Ta̱mu̱ta̱dde̱no̱ ko̱, een ci ol
         wak a̱tu̱we̱, iróng een ci ol wak iróng a̱tu̱we̱. 23Ming urumte olli ke̱le̱ci̱o̱ do̱o̱k nga̱to̱de̱, kar ol kozozit u̱tu̱ge̱tti̱ne̱ cik
         iróng nege a̱gga̱, kar ol uggak cik iróng a̱tu̱we̱ ki̱tto̱zo̱ orgen cinne̱ng, iróng
         atin nege azi ne adak ol ne̱ko̱ ngamoni? 24Ma̱i̱je̱ ming i̱tto̱ e̱e̱ti̱ ci iróng a̱tu̱we̱ orgen ci ol wak a̱tu̱we̱ kar kizik
         zoz ci a̱du̱wa̱ ol ne̱ko̱, okko atin Ta̱mu̱ta̱dde̱n ogoni, elemi atin enne een ba̱ci̱
         cinne kar ka̱gga̱ apahek atin Ta̱mu̱ta̱dde̱n nonno lo̱ki̱ko̱ zo̱ze̱ ci kaal balik
         aziye enne ke̱ do̱o̱k. 25I̱ye̱le̱k atin zo̱zzo̱wa̱ ne̱ko̱ kaal cik a̱lu̱gnye̱ zinine cinne ko̱ do̱o̱k, kar
         atin enne kakatek u̱zu̱ngtti̱ lo̱o̱c kar ki̱di̱ngdi̱nga̱n Ta̱mu̱ta̱dde̱n kize ne,
         “Aave Ta̱mu̱ta̱dde̱n de̱de̱ to orgene cunno̱ng!”Gool ci abunna kalawe Ta̱mu̱ta̱dde̱n26Gotonogga ki ngonogga tu̱we̱nta̱, kazi zin naga ne? Ming urumteu niga nga̱to̱de̱,
         anyak e̱e̱t ci orong keben lo̱ng, icima zoz ci ti̱lo̱wi̱nto̱, icima zoz ci i̱ye̱le̱k
         Ta̱mu̱ta̱dde̱n nonno, icima zoz ci iróng ol a̱gga̱, icima arizet ci a̱du̱wa̱ne̱ u̱nge̱tti̱
         cik zozzak. Abunna kaala ne̱ko̱ do̱o̱k ming ogone kar keela ol cik een e̱re̱nno̱k
         ke̱le̱ci̱a̱. 27Ming anyak ol cik orong kozozit u̱tu̱ge̱tti̱ne̱ cik iróng ol a̱gga̱, aanycik e̱e̱t
         co̱de̱ kozoz, iróng ol rama icima i̱i̱yo̱ ozoz lak co̱de̱, aanycik bo̱do̱k e̱e̱t imma
         ku̱du̱wa̱ ke̱ngti̱ cik zo̱zzo̱k ne̱ke̱. 28Ming i̱llo̱i̱ e̱e̱t ci kar ku̱du̱wa̱ zoz neci keng cinne, anyik e̱e̱t ci ozoz utuge
         ci aave do̱ ko̱ kijahe ke̱le̱ci̱a̱, kar kozozik ele cinne do̱ ki Ta̱mu̱ta̱dde̱n.29Aanycik ol cik e̱e̱ggi̱n a̱ri̱tto̱k rama kozozit zoz ci i̱ye̱le̱k Ta̱mu̱ta̱dde̱n nogo,
         kar ol do̱o̱k kiziyet idic zoz ci a̱du̱wa̱ nege. 30Ming i̱ye̱le̱k Ta̱mu̱ta̱dde̱n e̱e̱t imma ngatinne̱ng olle ne̱k aavtte lo̱o̱ta̱ ko̱
         zoz ci a̱du̱wa̱ nege ko̱, anyik e̱e̱t wanai ozoz oowa ke̱ kibil zoza. 31Abunna niga do̱o̱k ozozu zo̱zzo̱k wak Ta̱mu̱ta̱dde̱no̱ e̱co̱de̱ e̱co̱de̱, kar ki̱ti̱lo̱u̱ng
         bak eelanung. 32Imma e̱e̱ti̱ ci een a̱ri̱to̱i̱t ko̱ anyak doiz ci abilize enne ele cinne kar kaanyik
         e̱e̱t imma kozoz. 33Eci Ta̱mu̱ta̱dde̱n iróng orong ngotaninet, abarik enne orongnyet agit ka̱vvu̱t labak
         ganonta.Ming ovvo olli Ta̱mu̱ta̱dde̱no̱ arume nga̱to̱de̱ ke̱le̱ci̱a̱, 34abunna ngaai ming aavtte li̱i̱m ke̱le̱ci̱a̱nya̱i̱. Iróng ol aanyik nogo kozozit, abunna
         ming elemi zoz ki ming a̱du̱wa̱ lo̱ti̱nno̱wa̱ balik eher Musesi ke̱. 35Ming orong ngaa ki̱jji̱n gi̱i̱ ci orong enne kar ka̱gga̱, abunna ming a̱jji̱n mac
         cinne ce̱e̱za̱; eci gerza oroot ming ozoz ngaa ke̱le̱ci̱a̱.36Iróng zoz ci Ta̱mu̱ta̱dde̱no̱ akane ngatinno̱ng, amire ki i̱ge̱t do̱ cik uzucaung
         zoz ci Ta̱mu̱ta̱dde̱no̱. 37Ming i̱no̱n e̱e̱ti̱ imma azi ne ke̱e̱ni̱ a̱ri̱to̱i̱t, icima kanyai arizet ci vongizo,
         abunna enne ming a̱gga̱ zoz ci keherakkung anna i̱ge̱t ko̱ een zoz ci Manyi Ye̱su̱
         Ki̱ri̱sto̱. 38Ming ibbez enne zoz necu, ibbeze atin enne bu̱k.39Gotonogga ki ngonogga tu̱we̱nta̱, abunna niga arikku zi̱nze̱tti̱ zoz ci Ta̱mu̱ta̱dde̱no̱
         uwak ol ciginnek, ma alamnyu ol wak ozoz u̱tu̱ge̱tti̱ne̱ wak iróng ol a̱gga̱. 40Abarik abunna kaala do̱o̱k ming ogone go̱o̱le̱ ci abunna.

Ngazi ci Ki̱ri̱sto̱ daiza1I̱yo̱ko̱ gotonogga ki ngonogga tu̱we̱nta̱, korongi ka̱a̱da̱u̱ng zo̱ze̱ ci kaviyak
         cik abunna balik kuwahekkung anna ke̱, kaviyak balik elemttau niga ke̱ kar u̱tu̱we̱t
         rok i̱yo̱ko̱ ko̱. 2Amudannu atin niga ti̱ri̱ze̱ne̱t zo̱ze̱ ci kaviyak ne̱ko̱, ming a̱gga̱mnyu̱ niga kaviyak
         balik ku̱du̱wa̱u̱ng anna i̱ge̱t ke̱. Ming ngen elemtta kaviyak ne̱ke̱ de̱de̱, i̱llo̱i̱
         gi̱i̱ imma ci amudannu.3Eci zoz ci ka̱gga̱ma̱ anna ngati Ki̱ri̱sto̱, ka̱du̱wa̱kku̱ng anna i̱ge̱t bu̱k zoz
         ci riili zo̱ze̱ neci. A̱da̱i̱ Ki̱ri̱sto̱ zo̱ze̱ ci mu̱nye̱n cigga̱c, ki ming e̱he̱rye̱
         Warage ci Ta̱mu̱ta̱dde̱no̱, 4a̱da̱ye̱k ol nonno ilomi, kar i̱i̱nya̱we̱ cik een i̱i̱yo̱, itinga enne daiza kurug,
         ki ming a̱du̱wa̱ Waraga ci Ta̱mu̱ta̱dde̱no̱. 5I̱ye̱le̱k Ki̱ri̱sto̱ arrak ele cinne Cephas, kar zin bo̱do̱k ki̱ye̱le̱k ele nuyak
         wak een omoto ki ram ko̱ do̱o̱k. 6Imma bali vu̱rrta̱, i̱ye̱le̱k ele cinne lak co̱de̱, ol cik meelek e̱e̱ggi̱n obet tu̱r
         (500) ol wak annu zoz cinne. Ngen ol ne̱ke̱ cik meelek aruge, imma ol uggak a̱da̱i̱to̱.
         7I̱ye̱le̱k bo̱do̱k enne ele Je̱mi̱s, kar zin bo̱do̱k ki̱ye̱le̱k ele to̱ni̱a̱k do̱o̱k.8Kar zin vu̱rrta̱ i̱ki̱ya̱ Ye̱su̱ i̱ye̱le̱ya̱ ele cinne annita+ bu̱k. Ming kacinni anna ele cinanni, ku̱tu̱gu̱ ki do̱le̱c ci a̱rri̱ta̱i̱ ming ngen
         i̱i̱nya̱ ciginnek kutubte.9Eci anna ke̱e̱ni̱ vu̱rru̱t ci to̱ni̱a̱u̱ veelek, iróng agano ming awuya ol kize to̱na̱i̱t,
         eci anna ki̱gi̱da̱ ol wak a̱tu̱we̱ Ce̱e̱ze̱ wa Ta̱mu̱ta̱dde̱no̱. 10Abarik kiize anna e̱e̱t imma bu̱k eci Ta̱mu̱ta̱dde̱n aanya deten cinne, iróng deteni
         ci Ta̱mu̱ta̱dde̱no̱ aave gaganiko ngatinanni. Ming ki̱li̱ngli̱nga̱ anna nu̱nu̱n oroot
         kommog to̱ni̱a̱k veelek, deten ci Ta̱mu̱ta̱dde̱no̱ ci a̱ma̱yu̱ka̱n. 11I̱llo̱i̱ zoz imma ci gerze, ming een annit ci kuwahekkung kaviyak cik abunna icima
         nuyak. Elemannu niga do̱o̱k kaviyak cik abunna atubo veelek.Ingazi atin ol wak a̱tu̱we̱ daiza12Ming kuwahek naga ol zoz ci ingane Ki̱ri̱sto̱ daiza, nya ming azi ol uggak ngatinno̱ng
         ne iróng atin ol wak a̱da̱i̱to̱ ingazi daiza ko̱? 13Ming iróng ol ingazi daiza, ngen zin da̱ Ki̱ri̱sto̱ kitinga daiza. 14Ming ngen Ki̱ri̱sto̱ kitinga daiza de̱de̱, een zoz ci kuwaheka ol kaviyak cik abunna
         ko̱ darace, ogon tu̱we̱ne̱t cunno̱ng bu̱k niko. 15Ming iróng ol balik a̱da̱i̱to̱ ke̱ ingazi daiza kuruget, kuwakteya naga ol zoz ci
         een volong obod ki Ta̱mu̱ta̱dde̱n, ku̱du̱kta̱ ol zoz ci ingane Ta̱mu̱ta̱dde̱n Ki̱ri̱sto̱
         daiza, iróng enne ingane nonno de̱de̱ daiza, ming iróng ol ingazi daiza. 16Eci ming iróng ol wak a̱da̱i̱to̱ ingazi daiza, ngen zin Ki̱ri̱sto̱ bu̱k kitinga daiza.
         17Ming ngen Ki̱ri̱sto̱ kitinga daiza, een tu̱we̱ne̱t cunno̱ng gi̱i̱tareng, ngen niga
         abakku mu̱nye̱ne̱. 18Kar ol wak a̱da̱i̱to̱ zo̱ze̱ ci Ki̱ri̱sto̱, e̱de̱nyce̱ nege do̱o̱k. 19Ming een zo̱ze̱ ci baiz cu do̱ ci karike naga zi̱nze̱tti̱ Ki̱ri̱sto̱, kapirna wo̱ye̱
         naga kommogit ol wak lo̱o̱tu̱ do̱o̱k.20Abarik itingawe Ta̱mu̱ta̱dde̱n Ki̱ri̱sto̱ de̱de̱ daiza. I̱ye̱le̱kke̱t ingazi atin
         ol balik a̱da̱i̱to̱ ke̱ daiza bu̱k kuruget. 21Eci a̱kku̱ daizi zo̱ze̱ ci e̱e̱t co̱de̱ een Adam, a̱kku̱ zin bo̱do̱k zoz ci ingane
         ol daiza ko̱ go̱o̱le̱ ci e̱e̱t co̱de̱, Ki̱ri̱sto̱, kingazi atin daiza kuruget de̱de̱.
         22Anyahak e̱e̱ti̱ ci een Adam+ daiz ol do̱o̱k, kar zin zo̱ze̱ ci Ki̱ri̱sto̱ adiman atin ol do̱o̱k kuruget. 23Ogone atin kaala ne̱ko̱ i̱i̱nya̱we̱ cik aavtte do̱ do̱ olle do̱o̱k. Ki̱ri̱sto̱ bali
         ci ingazi daiza oowa, ovvo zin ol ciginnek a̱tu̱ nonno ko̱ ingazi daiza ming okko
         enne obodak lo̱o̱c. 24Ming idita Ki̱ri̱sto̱ doiz ki alaanzet ci lo̱rye̱nto̱ abale lo̱o̱c ko̱, i̱ki̱ya̱ zin
         atin ṯurnenet ci lo̱o̱tu̱, kar atin enne kaanyik alaanzet Ta̱mu̱ta̱dde̱n Baba. 25Abal atin arrak Ki̱ri̱sto̱ lo̱o̱c do̱o̱k zee kommog Ta̱mu̱ta̱dde̱n ol wak amarine
         nonno do̱o̱k. Aanyik Ta̱mu̱ta̱dde̱n atin Ki̱ri̱sto̱ korocek nogo lo̱o̱c zone. 26Ommog atin enne mo̱dde̱ni̱t ci vu̱rrto̱ wa een daiz. 27Azi Warage ci Ta̱mu̱ta̱dde̱no̱ ne, “Aanyik Ta̱mu̱ta̱dde̱n Ngerinne kabal kaal do̱o̱k.”- Imma zin zo̱ze̱ necu ka̱gga̱ naga niko abal atin Ye̱su̱ Ki̱ri̱sto̱ kaal do̱o̱k. Iróng
         zin zoz necu ci azi ne, kar atin Ye̱su̱ kabal Ta̱mu̱ta̱dde̱n, een abarik Ta̱mu̱ta̱dde̱n
         ci anyik nonno kabal kaal ne̱k lo̱o̱tu̱ ko̱ do̱o̱k. 28Ming okko Ngerrti Ta̱mu̱ta̱dde̱no̱ abal kaal do̱o̱k, arike atin enne ele cinne doiz
         ci Ta̱mu̱ta̱dde̱no̱, kar Ta̱mu̱ta̱dde̱n kabal nogo do̱o̱k.29I̱yo̱ko̱ ming iróng ol balik a̱da̱i̱to̱ ke̱ ingazi kuruget, ogon atin ol balik a̱gga̱me̱k
         ol ba̱ti̱ti̱mo̱ ke̱ ku̱? Ming iróng ol ingazi daiza udut, nya ming ka̱gga̱me̱k ol
         ba̱ti̱ti̱mo̱ zare cik e̱e̱t ci a̱da̱k ko̱? 30Imma ngatinna, nya ming kabazza naga e̱le̱tti̱ odohize ko̱? 31Kacinni daiz odohize. Kanyai zoz ci kinnatung zo̱ze̱ ci Manyitinna Ye̱su̱ Ki̱ri̱sto̱,
         nonno ci aanya annit ku̱du̱wa̱ zoz necu. 32Kamuda anna nya baling kirinya koyok olli Ephesus ogon ki elegje wak mootik ko̱ ngati
         kuwaheke zoz ci Ta̱mu̱ta̱dde̱no̱? Ming iróng ol balik a̱da̱i̱to̱ ko̱ ingazi daiza
         kuruget,“Kadakto bak kaude,eci loza kovvo naga daiza.”-33Ma anyikku ol u̱gge̱ kalabtaung i̱ge̱ta̱, “Ovvo atin gonoggu cik gerzek, egerzannung.”
         34Abunna zin ming i̱no̱nnu̱ ju̱rru̱m kar utunget mu̱nye̱n, eci anyak ol u̱gge̱ ngatinno̱ng
         cik iróng a̱gga̱ Ta̱mu̱ta̱dde̱n. Ka̱du̱wa̱ niko zo̱ze̱ ci adakkung a̱li̱ya̱ni̱.E̱le̱tti̱ cik ol wak ingazi daiza35A̱jji̱nne̱ wo̱ye̱ ol uggak, “Ingazi ol wak a̱da̱i̱to̱ kuruget ku̱? Ingazi nege e̱le̱tti̱ne̱
         cik ogon ku̱?” 36Imma e̱e̱ti̱ ci a̱jji̱n zoz ci ogon niko ko̱, tarbal enne oroot. Eci a̱gga̱yyu̱ niga
         gon ju̱rru̱m, ming karir inyemenit, a̱da̱i̱ arrak do̱yo̱i̱t, kar vu̱rrta̱ kitiliza.
         37Ming ariri inyemenit, iróng i̱nna̱ ariri ele ci keet neci do̱o̱k, abarik ariri bu̱ra̱,
         labitot icima bu̱ra̱co̱c imma ci aave do̱. 38Abarik Ta̱mu̱ta̱dde̱n aanyik inyemenit kitiliza kanyak ele ki ming odola enne ke̱,
         kar kaanyik i̱nyo̱mo̱ do̱o̱k kanyait e̱le̱tti̱ cik aavtte do̱ do̱. 39Iróng e̱le̱tti̱ cik e̱le̱gje̱nnu̱ ki iballi ki u̱lu̱g do̱o̱k atubo. 40Anyak e̱le̱tti̱ cik aavtte ta̱mu̱-kenga, ki e̱le̱tti̱ cik aavtte lo̱o̱ta̱. Imma e̱le̱tti̱
         cik aavtte ta̱mu̱-kenga ko̱ anyak zi̱zi̱wo̱n ci aave do̱ ki e̱le̱tti̱ cik aavtte lo̱o̱ta̱
         ko̱. 41Anyak koor zi̱zi̱wo̱n cinne do̱, okko nyelowi anyak zi̱zi̱wo̱n cinne do̱, ovvo bo̱do̱k
         munyunya anyak zi̱zi̱wo̱n cigge̱k cik aavtte do̱ do̱.42Ogon zin atin niko ming ovvo e̱le̱tti̱ cigga̱c ingazi daiza kuruget. A̱da̱i̱ atin
         e̱le̱tti̱, imma e̱le̱tti̱ cik okko Ta̱mu̱ta̱dde̱n ingane ol daiza ko̱ aruge udut.
         43Ming a̱da̱i̱ e̱e̱ti̱ ci diiri, iróng ele cinne a̱zi̱ze̱ iróng bo̱do̱k okkomi. Imma
         ming ingazi e̱e̱ti̱ daiza, okko ele cinne a̱zi̱ze̱ kar bo̱do̱k kokkom kak. 44Ma̱i̱je̱ ming a̱da̱i̱ e̱e̱ti̱, adawek ol ele ci kanyak naga lo̱o̱ta̱ ngatu ko̱ lo̱o̱c.
         Ming okko atin enne ingazi daiza, okko anyak ele ci vongizo.Ming anyak e̱e̱ti̱ ci diiri ele ci lo̱o̱tu̱ ngatu, aave bo̱do̱k ele ci vongizo to.
         45E̱he̱rye̱ Warage ci Ta̱mu̱ta̱dde̱no̱ azi ne, “Arrak bali oowa ke̱ eenyca Ta̱mu̱ta̱dde̱n
         e̱e̱t wa azi zara Adam, kar kanyik nonno ruget.”- Imma Adami wa a̱kku̱ vu̱rrta̱, een enne Vongiz wa a̱kku̱ kar ki̱ki̱ya̱ kaanyik ol
         ruget. 46Iróng zin arrak naga kanyak e̱le̱tti̱ wak vongizak. Abarik arrak kanyak e̱le̱tti̱
         wak lo̱o̱tu̱ ngatu, imma vu̱rrta̱ kanyait e̱le̱tti̱ wak vongiz ci Ta̱mu̱ta̱dde̱no̱.
         47Eenyca Ta̱mu̱ta̱dde̱n Adam, e̱e̱t wa een oo todowai, okko e̱e̱ti̱ ci vu̱rrto̱ een
         Ye̱su̱, a̱kku̱ ta̱mu̱-kenga. 48Anyak olli lo̱o̱tu̱ do̱o̱k e̱le̱tti̱ cik ogon ki e̱e̱ti̱ wa een oo bali eenyca Ta̱mu̱ta̱dde̱n
         todowai ke̱. Imma ollik ta̱mu̱-kengo ko̱ ogon nege ki e̱e̱ti̱ ci a̱kku̱ ta̱mu̱-kenga.
         49Ki i̱yo̱ko̱ zin ming ka̱du̱wo̱ naga ki e̱e̱t bali eenyca Ta̱mu̱ta̱dde̱n todowai ke̱,
         kovvo atin naga bo̱do̱k ka̱du̱wo̱ ki e̱e̱t bali a̱kku̱ ta̱mu̱-kenga ke̱.50Gotonogga ki ngonogga tu̱we̱nta̱, ka̱du̱wa̱kku̱ng zoz ci e̱le̱tti̱ cik kanyak naga
         lo̱o̱ta̱ ngatu ko̱, iróng atin aragiz ba̱a̱li̱ne̱t ci Ta̱mu̱ta̱dde̱no̱, ovvo e̱le̱tti̱
         cik lo̱o̱tu̱ a̱da̱i̱ atin ko̱, i̱llo̱i̱ nogo ngin imma rugete ci aave udut. 51-52Ijaktte da̱, ja ku̱du̱wa̱u̱ng zoz ci a̱lu̱gnye̱: Iróng atin naga ka̱da̱i̱ veelek,
         abarik uhu atin Ta̱mu̱ta̱dde̱n e̱le̱tti̱ cigga̱c, ku̱tu̱gu̱zzo̱ kiwagon ming acine
         e̱be̱re̱ci̱ wa uturi ko̱. Ming okko ture abuwe ovvo ol wak a̱da̱i̱to̱ ingazi daiza
         kuruget. Ukce zin agit e̱le̱tti̱ do̱o̱k, kar iróng naga ngen ka̱da̱i̱ bo̱do̱k. 53Ma̱i̱je̱ e̱le̱tti̱ cigga̱c kanyak naga amuje ko̱, ovvo atin ukce kize e̱le̱tti̱ cik
         okkomi. Imma e̱le̱tti̱ cigga̱c gon a̱da̱i̱ ko̱, abunna ukce kizeto e̱le̱tti̱ cik aruge.
         54Imma e̱le̱tti̱ cik kanyak naga i̱yo̱ko̱ ko̱, amuje kar bo̱do̱k ovvo atin a̱da̱i̱.
         Abarik ukce atin e̱le̱tti̱ kizeto e̱le̱tti̱ cik abak udut. Kar zin zo̱zzo̱wa̱ cik
         e̱he̱rye̱ Warage ci Ta̱mu̱ta̱dde̱no̱ kizeto de̱de̱, azi ne,“I̱llo̱i̱ daiz komiz.Ommog Ta̱mu̱ta̱dde̱n daiz.-55I̱nno̱ doiz ci daizo?Iróng daizi ngen a̱u̱ce̱?”-56Aanyik mu̱nye̱na̱ daiz wu̱ce̱z cinne, kar lo̱ti̱nno̱wa̱ kanyait komiz ci ommog mu̱nye̱n.
         57Abarik kanycik Ta̱mu̱ta̱dde̱n zany eci aanyyet komiz ngati Manyitinna Ye̱su̱ Ki̱ri̱sto̱.58Gotonogga ki ngonogga tu̱we̱nta̱, ibilet ju̱rru̱m ci iróng gi̱i̱ imma omonung tu̱we̱nta̱.
         Abunna ming anyikku e̱le̱tti̱ cuggo̱k li̱ngli̱ngo̱n ci Manyi, eci li̱ngli̱ngo̱ni̱
         cunno̱ng ngati Manyi iróng e̱de̱nye̱.
         
            
               	I̱ki̱ya̱ Ye̱su̱ i̱ye̱le̱ya̱ ele cinne annita: IkebBuk wa To̱ni̱a̱u̱ 9:1-6.

               	Adam: Een bali enne e̱e̱t ci eenyca Ta̱mu̱ta̱dde̱n bali oowa kar bo̱do̱k kize be̱e̱ti̱ ollu
                     do̱o̱k. Okko ngaa cinne Eva een e̱e̱ti̱ ollu do̱o̱k lo̱o̱ta̱ ngatu. IkebKananet 1-5.

               	15:27 Caliwon 8:6

               	15:32 Isaya 22:13

               	15:45 Kananet 2:7

               	15:54 Isaya 25:8

               	15:55 Hoseyya 13:14

Muci ci ol wak a̱tu̱we̱1I̱yo̱ko̱ zin zo̱ze̱ ci alutane ol o̱ro̱bi̱ya̱ cik eelanne ol wak a̱tu̱we̱ gonoggi
         Jerusalema, abunna ming ogonnu zoz necu go̱o̱le̱ bali ka̱du̱wa̱ke̱ ol wak a̱tu̱we̱
         ke̱le̱ci̱a̱nya̱i̱ cik Ga̱la̱ti̱a̱ ke̱. 2Imma i̱i̱te̱ne̱ wa een Dominika,+ abunna e̱e̱ti̱ ming aarik o̱ro̱bi̱ya̱ u̱gge̱ cik agano ki nonno, kar karik abanyit
         kize ja̱mi̱te̱n, adaz zee ming kokko anna ka̱kku̱ni̱, karuba o̱ro̱bi̱ya̱ ne̱ko̱ ulutai,
         i̱llo̱i̱ o̱ro̱bi̱ya̱ u̱gge̱ bo̱do̱k cik oowanu niga. 3Ming kuk anna kuzucaung, kokko keherik ol wak atahaltau niga ko̱ waraganya cik we̱e̱ta̱k
         kar ko̱o̱tte̱ muci cuggo̱k rok ol wak a̱tu̱we̱ Jerusalema. 4Ming acinnu agano ming kokko anna bu̱k, korkorya atin anna ki nogo.Kaal cik orong Pa̱u̱lo̱ ku̱tu̱gu̱zze̱5Ming kokko go̱o̱le̱ ci lo̱o̱c ci een zara Macedonia, kokko atin ki̱vo̱na̱nnu̱ng, 6kar ka̱vvu̱t ki i̱ge̱t arrak do̱yo̱i̱t, icima kedeca tagiz+ do̱o̱k, kar eeltawang go̱o̱le̱ ci kokkoye. 7Iróng korongi kuk kicinung ngati ulla kadiranung goola, kar kedecek. Korongi karik
         zinin cinanni ka̱vvu̱ta̱ ki i̱ge̱t do̱yo̱i̱t, ming aanya Manyi gool, ogon atin niko.
         8Ma̱i̱je̱ arrak korongi ka̱vvu̱ ngatu Ephesusa zee ki̱ki̱ya̱ I̱i̱te̱ne̱ wa Pentakosi,+9eci kanyai gool ci a̱ppwe̱ ngatu kar arrak ki̱li̱ngli̱ng li̱ngli̱ngo̱n ci Ta̱mu̱ta̱dde̱no̱,
         ming wo̱ye̱ nu̱nu̱n amarina ol cik meelek niko ko̱.10Ming uzucaung i̱ge̱t Ti̱mo̱te̱yo̱, a̱gga̱mtta̱ nonno talninta. A̱li̱ngli̱ng enne li̱ngli̱ngo̱n
         ci Manyi Ye̱su̱ ki i̱yo̱ko̱ anna ko̱. 11Ma anyikku e̱e̱t imma ngatinno̱ng kutubur nonno. Abarik i̱tto̱nta̱ nonno labak kar
         enne ki̱ki̱ya̱ kobodan. Kere zin anna nonno ki gonoggi wak orkora bu̱k ko̱.12I̱yo̱ko̱ zin zo̱ze̱ ci obod ki Apollos, gotonet tu̱we̱nta̱, kilalek anna nonno oroot
         abunna ming i̱vo̱nnu̱ng enne ki gonogget tu̱we̱nta̱. Aarnek enne we̱t i̱yo̱ko̱ niko,
         abarik a̱kku̱na̱kku̱ng atin enne ming orong zinin cinne.Zoz ci Pa̱u̱lo̱ vu̱rrto̱13A̱vvu̱t ju̱rru̱m be̱i̱nta̱. Ibilet okkomit kak tu̱we̱nte̱ cunno̱ng. Abunna ming e̱e̱ggi̱nnu̱
         ol wak animnyu zoz, kar okkomit kak. 14U̱tu̱gu̱z kaal do̱o̱k rezinta.15Abunna ming a̱gga̱yyu̱ Stephanas ki dooli ciginnek arrak cik elemi zoz ci Ta̱mu̱ta̱dde̱no̱
         o̱rge̱ ci een Achaia, kar zin kaarttek zi̱nze̱tti̱ li̱ngli̱ngo̱n ci eelanne nege olli
         Ta̱mu̱ta̱dde̱no̱. Kilalekkung gotonogga ki ngonogga tu̱we̱nta̱, 16abunna ming o̱ngo̱o̱li̱nnu̱ lo̱ddi̱ki̱re̱ cik ogon ki nege, kar uggak ku̱tu̱gu̱zzo̱
         ki i̱yo̱ko̱ ming ogonnu niga ko̱. 17Katalne anna oroot, eci Stephanasi ki Vortunatus ki Achaicus a̱rra̱yya̱ annit ngatu.
         Eci ogon ki ci een i̱ge̱t e̱le̱tti̱ cik a̱vvu̱na̱kka̱ng. 18Aanycik nege zinin cinanni katalo ki cuggo̱k bu̱k. Abunna ming irezzu ol cik ogon
         ki nege.Zawinet ci Pa̱u̱lo̱ vu̱rrto̱19Izayung zin ol wak a̱tu̱we̱ do̱o̱k lo̱o̱ce̱ ci een Asia. I̱tto̱na̱ zin bo̱do̱k Akuila
         ki ngaa cinne Priscilla ki ol wak a̱tu̱we̱ alute ce̱e̱ze̱ cinne̱ng ming ovvo nege
         ala Ta̱mu̱ta̱dde̱n ko̱ zawinet, izayung zin zare cik Manyi Ye̱su̱. 20I̱tto̱na̱kku̱ng ol wak a̱tu̱ Manyi ko̱ do̱o̱k zawinet cinne̱ng zare cik Ta̱mu̱ta̱dde̱no̱.21Keheri anna Pa̱u̱lo̱ ele zawinet cu a̱tte̱ cinanni.22Ming iróng e̱e̱ti̱ imma irez Manyi Ye̱su̱, anyik to̱ri̱ne̱t ki̱tta̱k nonno. Anyik
         bai Manyi ki̱ki̱ya̱ ataman.23Anyik bai deten ci Manyitinna Ye̱su̱ ka̱vvu̱ ngatinno̱ng.24Kirezi anna ol do̱o̱k zare cik Ye̱su̱ Ki̱ri̱sto̱. Nonno nenen amen.- TennetKo̱ri̱nto̱ 2Waraga wa een rama eherik Pa̱u̱lo̱ ol cik Ko̱ri̱nto̱2 Ko̱ri̱nto̱2Ko̱rWaraga wa een rama eherik Pa̱u̱lo̱ ol cik Ko̱ri̱nto̱Kananet zozEherik Pa̱u̱lo̱ to̱na̱i̱ti̱ ci Ye̱su̱ Ki̱ri̱sto̱ waraga cu Kiristian cik aavtte o̱rge̱
         ci a̱ddi̱ki̱re̱ een Ko̱ri̱nto̱, lo̱o̱ce̱ ci een Gi̱ri̱k, baling ngen enne kicin nogo
         ke̱. Pa̱u̱lo̱ ci akane ke̱le̱ci̱a̱ cu ba̱li̱ye̱, kar gon bo̱do̱k kizoc nogo ngati
         okko acine kar bo̱do̱k keteherek waraga arrak, abarik ngen nege anyak jooret dee niko.
         I̱yo̱ko̱ zin eherik enne nogo waraga ci een rama ko̱, kar abunna ming eela nogo, kar
         kidimanit no̱ngi̱tto̱n cigge̱k ming ngen enne ki̱ki̱ya̱k nogo.Okko zo̱o̱ 6-7, ozoz Kiristiani uggak nginati azi ne, ogoroz Pa̱u̱lo̱ o̱ro̱bi̱ya̱
         cik ke̱le̱ci̱a̱k, ming iróng enne nu̱nu̱n een to̱na̱i̱t de̱de̱. Zoz zin ci ehere enne
         zoz ci ele cinne oroot ki li̱ngli̱ngo̱n ci uwahe enne kaviyak cik abunna Ye̱su̱ ci
         aanyik Ta̱mu̱ta̱dde̱n nonno ku̱tu̱gu̱. Okko zo̱o̱ 8-10, edemez bo̱do̱k enne Kiristian
         zoz ci riili obod ki o̱ro̱bi̱ya̱ cik eelanne nege gon ol wak Ta̱mu̱ta̱dde̱no̱ ki li̱ngli̱ngo̱n
         ci ke̱le̱ci̱o̱ lo̱o̱co̱we̱.
         
            
               	I̱i̱te̱ne̱ wa een Dominika: Eci ngati olli Ya̱u̱do̱ akane i̱i̱nya̱ cik biranocak ngatinne̱ng i̱i̱te̱ne̱ ci een
                     oo kar kuṯurei i̱i̱te̱ne̱ ci een turgerem biranoca, nonno ci een I̱i̱te̱n wa Yu̱bze̱nto̱.
                     Kovvo naga Tenneti kikeb i̱i̱nya̱ cigga̱c biranocak do̱ ngati olli Ya̱u̱do̱. Kazi
                     naga ne I̱i̱te̱n wa Yu̱bze̱nto̱ ci een i̱i̱te̱n ci een torkonom kar i̱i̱te̱n ci annu
                     I̱i̱te̱n wa Yu̱bze̱nto̱ ko̱ kawu naga kize i̱i̱te̱n turgerem. Kawu naga bo̱do̱k i̱i̱te̱n
                     cinne̱ng oowu ko̱ kize Dominika icima I̱i̱te̱n ci Lawinto ming ka̱a̱da̱ naga i̱i̱te̱n
                     bali ingane Ye̱su̱ daiza.

               	Tagiz: Een icu i̱i̱te̱n ci e̱rki̱to̱ okkomi kak ming olli Israilo orong keronit eci ngatinne̱ng
                     aṯile ta̱mu̱, alali kar bo̱do̱k a̱ppwa̱ ngooti oroot. Iróng i̱bo̱ ngatu owo. Imma
                     Tenneta e̱rki̱te̱ cu, een ci odoi looci.

               	I̱i̱te̱n wa Pentakosi: A̱kku̱ I̱i̱te̱ni̱ wa Pentakosi ko̱ i̱i̱nya̱we̱ cik e̱e̱ggi̱n moten tu̱r vu̱rrte̱ ci
                     I̱i̱te̱n wa Va̱rda̱ngi̱nto̱, baling uk Ta̱mu̱ta̱dde̱n a̱va̱rda̱ng ce̱e̱zi̱ cik olli
                     Israilo balik e̱e̱ggi̱nne̱ nege du̱cca̱k Masire ke̱. Imma I̱i̱te̱ne̱ wa Pentakosi,
                     anyaha olli Ya̱u̱do̱ da̱i̱ne̱t cigge̱k wak e̱e̱ggi̱n o̱o̱tti̱ etteda manine kar kanycik
                     Ta̱mu̱ta̱dde̱n Jerusalema kar ka̱a̱dda̱ i̱i̱te̱n ci anyik Ta̱mu̱ta̱dde̱n lo̱ti̱nno̱k
                     Muses biye ci een Sinai. A̱a̱dda̱ Kiristian I̱i̱te̱n wa Pentakosi bali a̱kku̱na̱k
                     Vongizi ci A̱li̱le̱ ol wak a̱tu̱ Ye̱su̱ i̱i̱te̱ne̱ neci. IkebNambars 28:26-31; Buk wa To̱ni̱a̱u̱ 2:1-4.

Zawinet ci Pa̱u̱lo̱1Annita Pa̱u̱lo̱ ci bali atahala Ta̱mu̱ta̱dde̱n kize to̱ni̱a̱t+ ci Ye̱su̱ Ki̱ri̱sto̱,+ kar ki̱li̱ngli̱ng zoz cinne, keheri waraga cu ki Ti̱mo̱te̱yo̱ wa een gotonet tu̱we̱nta̱.Keherika waraga cu ol wak ke̱le̱ci̱a̱k+ o̱rge̱ ci een Ko̱ri̱nto̱, ki ol wak a̱tu̱ zoz ci Ta̱mu̱ta̱dde̱no̱ lo̱o̱ce̱ ci Achaia.2Anyik Ta̱mu̱ta̱dde̱n Be̱e̱ti̱nna̱ ki Manyi Ye̱su̱ Ki̱ri̱sto̱ ka̱a̱nyu̱ng de̱ti̱ne̱t
         ki gano ka̱vvu̱to̱ ngatinno̱ng.Anyike Pa̱u̱lo̱ Ta̱mu̱ta̱dde̱n zany3Abunna kinnat Ta̱mu̱ta̱dde̱n Be̱e̱ti̱ Manyi Ye̱su̱ Ki̱ri̱sto̱. Een Baba Ta̱mu̱ta̱dde̱n
         ci e̱de̱tte̱, eelannet agit odohize. 4Eelannet ming i̱ta̱i̱t kaala cik gerzek, abunna ming keela ol u̱gge̱ cik anyak no̱ngi̱tto̱n
         cik a̱u̱ce̱ ko̱ bu̱k, eelante bali aanyyet Ta̱mu̱ta̱dde̱n agit ke̱. 5Kozol naga piryanzet ci Ki̱ri̱sto̱ wa atahalai oroot, kar bo̱do̱k kozol bunnat ci
         eelannet enne agita oroot. 6Kapirnanna naga abunna ming a̱ti̱ri̱zu̱ng Ta̱mu̱ta̱dde̱n, ming eelannet Ta̱mu̱ta̱dde̱n,
         abunna keelannung, kar ka̱a̱nyu̱ng nimenet no̱ngi̱tto̱n cik kapirnanna naga ko̱. 7Karikku̱ng naga i̱ge̱t zi̱nze̱tti̱ cigga̱k oroot, eci ka̱gga̱ naga ozolu niga piryanzet
         cinna, kar zin bo̱do̱k ozolu talninet cinna.8Gotonogget ki ngonogget tu̱we̱nta̱, korongnyya abunna ming a̱gga̱yyu̱ pirnanet bali
         kapirnanna naga lo̱o̱ce̱ ci een Asia. Kapirnanna pirnanet ci a̱u̱ce̱ oroot, kize ojon
         daizi. 9Abarik kizetta ne ko̱o̱tta̱ daiza. Iróng zin ngen ka̱tu̱yya̱ e̱le̱tti̱ cigga̱k, abarik
         kaartiyya zi̱nze̱tti̱ Ta̱mu̱ta̱dde̱n wa ingane ol daiza. 10I̱ti̱ri̱zze̱t Ta̱mu̱ta̱dde̱n agit daiza, ooganet atin enne agita. Karike zin naga
         nonno zi̱nze̱tti̱ kar enne ki̱ti̱ri̱ze̱ta̱, 11ki i̱yo̱ko̱ ming eelannetu niga ngati alawakket Ta̱mu̱ta̱dde̱n. Ovvo atin ol cik meelek
         anyike Ta̱mu̱ta̱dde̱n zany zo̱ze̱ ci lawinet cunno̱ng ngatinna̱ng.Utuhu Pa̱u̱lo̱ zinin12Katalninna gi̱i̱ye̱ co̱de̱ baize cinna, i̱ye̱le̱kke̱t zi̱nze̱tti̱ cigga̱c kabakta
         baiz ci abunna ki̱ti̱ri̱ztta̱ ol ju̱rru̱m, ommogje baling ngen kabak ki i̱ge̱t ke̱.
         Aanyyet Ta̱mu̱ta̱dde̱n deten ci kabahe, iróng een genyize ci lo̱o̱tu̱. 13Eci iróng naga keherakkung zoz imma ci iróng niga ikebju icima a̱gga̱yyu̱. Kar zin
         anna korongi, 14ki i̱yo̱ko̱ ming a̱gga̱yyu̱ zoz cinna̱ng lo̱lo̱i̱t ko̱, ovvo atin niga a̱gga̱yyu̱
         do̱o̱k kar atin niga odongit e̱le̱tti̱ zo̱ze̱ cinna̱ng, kar naga bo̱do̱k kodongta
         e̱le̱tti̱ zo̱ze̱ cunno̱ng i̱i̱te̱ne̱ ci Manyi Ye̱su̱.+15Ka̱gga̱wa̱ zin anna zoz ci atalninnu niga ngatinna̱ng, korongi zin arrak ki̱vo̱nnu̱ng,
         kar atin Ta̱mu̱ta̱dde̱n ka̱mu̱yu̱ng lak rama. 16Ming okko anna kokko lo̱o̱ce̱ ci een zara Macedonia kar bo̱do̱k ming kokko anna koboda
         nginati. Kar atin eeltawang o̱ro̱bi̱ya̱i̱ cik kowoye rok lo̱o̱c ci een Ju̱de̱ya̱.
         17Ma baling kodola zinine cinanni korongi ki̱vo̱nnu̱ng ke̱, kodola de̱de̱, iróng kogonni
         kiwagon ol wak a̱ba̱nne̱ zi̱nze̱tti̱.18Ki i̱yo̱ko̱ ming ka̱tu̱ Ta̱mu̱ta̱dde̱n eci ogon kaal cik een de̱de̱, iróng zin anna
         kanyai zi̱nze̱tti̱ ram, ming ku̱du̱wa̱ zoz iróng bo̱do̱k kuhu zoz neci. 19Eci annit ki Ti̱mo̱te̱yo̱ ki Silas cik kuwahekkung zoz ci Ye̱su̱ Ki̱ri̱sto̱ Ngerrti
         Ta̱mu̱ta̱dde̱no̱ wa een zoz cinne de̱de̱, iróng abaci. Ogon zoz ci een de̱de̱, iróng
         anyak zi̱nze̱tti̱ ram. 20U̱du̱wa̱ Ye̱su̱ zo̱zzo̱k cik Ta̱mu̱ta̱dde̱no̱ do̱o̱k een de̱de̱. Ka̱di̱ngdi̱nga̱n
         zin gon naga nonno ngati ka̱nne̱ke̱ ne Amin. 21Abarik, i̱yo̱ko̱, aanyyet Ta̱mu̱ta̱dde̱n enne eliya agit ki i̱ge̱t do̱o̱k kibilet
         kokkomit kak ngati Ki̱ri̱sto̱. Ta̱mu̱ta̱dde̱n ele ci ahalaneta. 22Aarik zin enne bo̱do̱k Vongiz ci A̱li̱le̱ ka̱vvu̱ baize cinna, kize baayenit ci a̱gga̱we̱
         ol ke̱e̱ggi̱n naga ol cik Ta̱mu̱ta̱dde̱no̱, kar abunna ka̱gga̱, kurubta atin zoz ci
         u̱du̱wa̱ enne obod ki agit do̱o̱k.23Korongi Ta̱mu̱ta̱dde̱n kize bbacait cinanni, abunna ming kaave reena ngatinno̱ng,
         iróng ka̱mi̱re̱ rok Ko̱ri̱nto̱. 24Iróng naga ke̱e̱ggi̱nna̱ ol cik kodongnyya e̱le̱tti̱ kar ki̱ye̱ltte̱u̱ng zoz ci a̱tu̱yyu̱
         Ta̱mu̱ta̱dde̱n. Ka̱li̱ngli̱ng naga do̱o̱k nga̱to̱de̱ abunna ming atalninnu, eci anyakku
         tu̱we̱ne̱t ci okkomi.
         
            
               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

               	I̱i̱te̱ne̱ ci Manyi Ye̱su̱: Oob zoz necu zoz ci okko Ye̱su̱ obodak lo̱o̱c, kar Ta̱mu̱ta̱dde̱n ketted lo̱ki̱ko̱
                     ci ol wak aruge ki wak a̱da̱i̱to̱. Ikeb buk ci To̱ni̱a̱u̱ 2:20; 1 Ko̱ri̱nto̱ 5:5; 2 Ko̱ri̱nto̱ 1:14; 1 Te̱se̱lo̱ni̱ka̱ 4:13-18; 2 Te̱se̱lo̱ni̱ka̱
                     2:2; 2 Peturu 3:10.

1I̱yo̱ko̱ zin, kodola anna zo̱ze̱ cu: Iróng atin anna keronakkung kar i̱vi̱ta̱ utuburet
         nong. 2Ming ka̱a̱nyu̱ng anna eliya utuburet nong, i̱llo̱i̱ e̱e̱t imma ci aanya katalo, i̱ge̱t
         do̱ niko cik ka̱a̱nyu̱ng anna utuburet nong ko̱, i̱ge̱t do̱ niko cik aanyang katalo.
         3Zoz zin ci ketehera waraga ba̱li̱ye̱ ko̱, abunna ming kokko anna ka̱kku̱ni̱, gerza
         ming iróng ol ne̱ke̱ aanya ka̱vvu̱ labak, aburnekka nong. Korongi zin anna abunna
         ming atalninnu niga kar anna bu̱k katalo. Karikku̱ng anna i̱ge̱t zinin do̱o̱k, abunna
         ming kozol talninet cinanni ko̱ ki i̱ge̱t nga̱to̱de̱. 4Baling keherakkung waraga ba̱li̱ye̱ ke̱ ngati acirit zinin oroot, ki ti̱la̱lo̱ eberene,
         iróng korongi kar omozte. Keheri abunna ming a̱gga̱yyu̱ kirezzung anna i̱ge̱t oroot.Lalek e̱e̱t ci ogoniki gi̱i̱ ci gerze5Ming u̱tu̱gu̱ e̱e̱ti̱ gi̱i̱ ci gerze kicirit i̱nne̱t zinin, iróng enne anyike zinin
         cinanni do̱ kicirit, acirit i̱ge̱t do̱o̱k zi̱nze̱tti̱. Iróng anna korongi kodong zoz
         necu oroot. 6Eleno enne ki de̱zi̱ne̱t+ ci edeze nonno ol cik meelek ko̱. 7Abarik lalek nonno, kar keela e̱e̱t neci abaci ke̱, abunna iróng oo cinne a̱ku̱li̱.
         8Kilalekkung zin anna i̱ge̱ta̱, abunna ming i̱ye̱le̱kku̱ baiz ci irezzu niga nonno.
         9Keherakkung anna waraga necu korongi kuruba de̱de̱ ming o̱ngo̱o̱li̱nna̱ng. 10Ming alalneke i̱nna̱ e̱e̱t ba̱ci̱nno̱k, kalalnek anna nonno bu̱k de̱de̱, ming anyak
         gi̱i̱ imma ci orong kalalek anna nonno kaale ne̱k u̱tu̱gu̱ enne ke̱, kalaleya ngati
         Ki̱ri̱sto̱ zo̱ze̱ cunne. 11Kar zin Sitani+ iróng amuda gool ci a̱lu̱te̱tta̱, eci ka̱gga̱ ju̱rru̱m go̱o̱llo̱k cik orong lo̱rye̱nti̱
         kar kegerzan ol.Aanyyet Ye̱su̱ Ki̱ri̱sto̱ li̱ngli̱ngo̱n12Baling kuwa o̱rge̱ ci een Troas kar kuwahek ol kaviyak cik abunna+ Ki̱ri̱sto̱, oo zin Manyi zi̱nze̱tti̱ cik ol ne̱ke̱ kar kuwahek ol kaviyak waginnek,
         13ngen annit odoi zinin eci ngen kuruba Ti̱to̱ gotona tu̱we̱nta̱ nginatu. Baling ka̱a̱vu̱
         do̱yo̱i̱t, kizzawa ol wak a̱tu̱we̱, kar keronnak lo̱o̱c ci Macedonia.14Ming ngen ku̱du̱wa̱ zoz imma bo̱do̱k, korongi ku̱du̱wa̱u̱ng, katalne ngati Ta̱mu̱ta̱dde̱no̱
         kanyike zany zo̱ze̱ ci ogon enne ko̱. Anyike ol wak a̱li̱ngli̱ng ki nonno komiz ci
         ommoge lo̱rye̱ni̱t, eci naga karume ki Ki̱ri̱sto̱. Kar kaanyyet ke̱de̱me̱zi̱t ol zoz
         cinne wa ongooli laala. 15Eci kogon naga ki amanteci ci ongooli laala, anyahakket Ki̱ri̱sto̱ Ta̱mu̱ta̱dde̱n,
         okko ngolizi neci rok ol wak ovvo elemi zoz ci Ta̱mu̱ta̱dde̱no̱ ki ol wak ovvo daiza.
         16Ogon de̱mzi̱ne̱t ci Ye̱su̱ ngati ol u̱gge̱ ki amanteci ci rugeto, ci anyahak nogo
         ruget; okko ngati ol u̱gge̱ een boror ci ongooli ṯa̱ṯi̱, anyaha daiz. I̱llo̱i̱ e̱e̱t
         imma ci anyak komiz do̱ kar ku̱tu̱gu̱we̱k Ta̱mu̱ta̱dde̱n li̱ngli̱ngo̱n cinne. 17Iróng naga kogonna ki ol uggak cik uwahek ol zoz ci Ta̱mu̱ta̱dde̱no̱ go̱o̱le̱ ci oronge
         ba̱a̱li̱ne̱t. Abarik zin naga do̱o̱k iróng kogon niko, kuwahekka ol zoz ci Ye̱su̱
         Ki̱ri̱sto̱ wa een de̱de̱, kogon ki ol wak i̱tto̱na̱i̱ Ta̱mu̱ta̱dde̱na̱.
         
            
               	Eleno enne ki de̱zi̱ne̱t: Ozoz Pa̱u̱lo̱ zoz ci e̱e̱t bali owo ki ngaa ci baatinne. Ikeb1 Ko̱ri̱nto̱ 5:1-5.

               	Sitan: Awu ol nonno azi ne, lo̱rye̱ni̱t wa een alaan ci anjilonyau wak bali abure Ta̱mu̱ta̱dde̱n
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-9.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

            

         
      
   
      
         3
Zoz ci een jor Ta̱mu̱ta̱dde̱no̱ ki ol1Iróng naga kuwahekka ol zoz ci Ta̱mu̱ta̱dde̱no̱ ngati kodongnyya e̱le̱tti̱. Iróng
         korongnya ol u̱gge̱ icima i̱ge̱t ikebit bunnat ci li̱ngli̱ngo̱n cinna̱ng. 2E̱e̱ggi̱nnu̱ niga e̱le̱tti̱ne̱ ol cik ibbacu zoz cinna̱ng, e̱he̱rye̱ zoz cinna̱ng
         zi̱nze̱tti̱nne̱ cuggo̱k, a̱gga̱ ol kar bo̱do̱k kikebit do̱o̱k. 3Ogonnu niga e̱le̱tti̱ne̱ ki waraga ci eher Ki̱ri̱sto̱, agit cik kanyik waraga necu
         ol. Eher enne waraga necu go̱o̱le̱ ci kedemeza nogo. Iróng zin e̱he̱rye̱ waraga, e̱he̱rye̱
         Vongize ci Ta̱mu̱ta̱dde̱n wa abak udut, iróng eheronik bee ci zabali, abarik eheronik
         zi̱nze̱tti̱ cik ol cik diirik.4Ka̱du̱wa̱kku̱ng zoz ci een de̱de̱ karike anna zinin, eci naga karikka zi̱nze̱tti̱
         Ta̱mu̱ta̱dde̱n ngati Ki̱ri̱sto̱. 5Imma o̱to̱ne̱ cinna, iróng naga kanyak doiz ci kuule kaal do̱o̱k, iróng wo̱ye̱ ka̱du̱wa̱
         kazi ne agit cik kanyak doiz. Abarik Ta̱mu̱ta̱dde̱n ci aanyyet doiz. 6Aanyyet enne kizet ol cik ka̱li̱ngli̱ng olom ci een jor Ta̱mu̱ta̱dde̱no̱, iróng een
         lo̱ti̱nno̱k balik e̱he̱rye̱ ke̱. Imma kaale do̱o̱k, aanyyet lo̱ti̱nno̱wa̱ ne̱ke̱ daiz,
         okko Vongizi ci a̱li̱le̱ aanyyet ruget.7Imma zo̱ze̱ bali reeni ke̱ ci anyaha daiz, e̱he̱rye̱ lo̱ti̱nno̱wa̱ balik Musesi+ ke̱ biyene cik zabalik, a̱di̱ngdi̱nga̱n ol lo̱ti̱nno̱k ne̱ke̱ oroot. Bak kacin ngu̱m
         ci Musesi atarane kataltal ci iróng olli Israilo acin nonno. Kar bo̱do̱k do̱yo̱i̱t
         niko, iróng ngu̱m cinne ngen atarane bo̱do̱k. Imma lo̱ti̱nno̱wa̱ ne̱ke̱ vu̱rrta̱ anyakttak
         ol daiz. 8Anyak zoz ci lo̱ti̱nno̱k cik Musesi gool ci u̱tu̱ri̱, imma lo̱ti̱nno̱wa̱ cik een jor
         anyaha Vongizi ci A̱li̱le̱ ko̱, okkomi kommog lo̱ti̱nno̱k balik reentik ke̱. 9Ming anyahak lo̱ti̱nno̱wa̱ balik reentik riilik ke̱ ol daiz, ommog zin atin lo̱ti̱nno̱wa̱
         cik een jor riilik ko̱, anyaha bunnat do̱ niko. 10Anyak lo̱ti̱nno̱wa̱ ne̱k een jor ko̱ di̱ngdi̱ngo̱n oroot ci okkomi kommog balik reentik
         ke̱, i̱llo̱i̱ zin lo̱ti̱nno̱k balik reentik ke̱ di̱ngdi̱ngo̱n. 11Imma ming anyak lo̱ti̱nno̱wa̱ balik reentik ke̱ di̱ngdi̱ngo̱n ci aditai, anyak zin
         lo̱ti̱nno̱wa̱ wak een jor ko̱ di̱ngdi̱ngo̱n oroot ci aave udut.12Ki i̱yo̱ko̱ karike naga zi̱nze̱tti̱ zoz ci kedemez ko̱, iróng naga ko̱ngo̱o̱li̱na̱
         gi̱i̱ imma. 13Iróng naga ka̱du̱wo̱ ki Muses bali a̱bu̱ng ngu̱m ru̱u̱me̱ ci iróng olli Israilo acin
         ngu̱m cinne bali alanyit ke̱, ngati iróng ngen alanyce ju̱rru̱m ki bali arrak oowa
         ke̱ bak kacin iróng ngen alanyiti. 14Abarik zin i̱di̱tte̱ nogo iina, ki bali ming a̱bu̱ng Musesi ngu̱m ke̱, eci iróng orong
         kicinnet olli Israilo nonno. Ngen zin nege abahe olom bali reeni ke̱. Amadane zin
         atin lo̱ti̱nno̱wa̱ ne̱ke̱ zi̱nze̱tti̱nne̱ cigge̱k do̱o̱k ming i̱vi̱ta̱ nege elemtta
         Ki̱ri̱sto̱. 15Ma bali e̱rki̱nya̱ ne̱ke̱ rok i̱yo̱ko̱, ming ikeb olli Israilo lo̱ti̱nno̱k balik eher
         Musesi ke̱, ogon ki ci a̱bu̱ng gi̱i̱ imma zi̱nze̱tti̱ cigge̱k. 16Imma ming anyak ol cik elemi ngatinne̱ng zoz ci Manyi, aara zin Ta̱mu̱ta̱dde̱n gi̱i̱
         neci zi̱nze̱tti̱nne̱ cigge̱k. 17I̱yo̱ko̱ zin, een Manyi Vongiz, ma zin ngati aave Vongizi ci Manyi, kabak yahe. 18U̱tu̱gu̱ ki ci aara Ta̱mu̱ta̱dde̱n gi̱i̱ ci a̱bu̱ng zi̱nze̱tti̱ cigga̱c, alam zoz
         ci Ta̱mu̱ta̱dde̱no̱ ko̱. I̱ye̱lta̱ zi̱nze̱tti̱ cigga̱c di̱ngdi̱ngo̱n ki vooriten ci
         Manyi, utuhuwet agit zin Vongizi neci ku̱tu̱gu̱zzo̱ ki Manyi.
         
            
               	Muses: Baling okko Yosevo a̱da̱i̱, izeto dooli cik Israilo du̱cca̱k Masira, edeca e̱rki̱nya̱
                     cik e̱e̱ggi̱n obet we̱c (400). Atahala Ta̱mu̱ta̱dde̱n Muses kize e̱e̱t ci a̱lu̱ge̱
                     olli Israilo ngati e̱e̱ggi̱n du̱cca̱k Masire. Aanyik Ta̱mu̱ta̱dde̱n olli Israilo lo̱ti̱nno̱k
                     ngati Musesi, nonno ci azi ol ne, Lo̱ti̱nno̱k cik Musesi. Abak i̱yo̱ko̱ da̱ Musesi
                     e̱rki̱nya̱ i̱bbo̱ng co̱de̱ ki obet we̱c (1,400) bali ngen Ye̱su̱ ki̱ti̱rra̱i̱ ke̱.
                     Ikeb Lu̱ge̱z 2-24.

Uwai ci kaviyak cik abunna1I̱yo̱ko̱ zin eci Ta̱mu̱ta̱dde̱n edete kar kaanya gool ci kedemzike ol kaviyak cik
         abunna, ngen i̱i̱te̱n imma kutubur nong kar kibiliz de̱mzi̱ne̱t ol. 2Kodola zin anna abunna ka̱li̱ngli̱ng zi̱nze̱tti̱nne̱ cik voorik kaale do̱o̱k. Kar
         bo̱do̱k iróng kogonna gi̱i̱ imma ci gerze, kar kaanyyet ko̱to̱ngo̱o̱ltte̱ ol. Iróng
         naga korongnyya ku̱lu̱ttu̱ng ki genyizi ci anyakku ko̱, ki i̱yo̱ko̱ ming ogon ol uggak
         ko̱. Iróng korongnyya kutuhuyya zoz ci Ta̱mu̱ta̱dde̱no̱ ki ol uggak. Abarik kedemezza
         ol zoz ci een de̱de̱ obod ki Ye̱su̱ Ki̱ri̱sto̱. Ka̱gga̱yya̱ niko acinnet Ta̱mu̱ta̱dde̱n
         kaale ne̱k kogon zi̱nze̱tti̱nne̱ cik alali ko̱ do̱o̱k, i̱llo̱i̱ zin e̱e̱t imma ci
         wo̱ye̱ azi ne kedemezza naga ol zoz ci gerze. 3Abarik ki i̱yo̱ko̱ ming a̱du̱wa̱ ol uggak ngatinno̱ng ko̱, anyak ol u̱gge̱ cik iróng
         aziye de̱mzi̱ne̱t cinna̱ng, ming anyak gi̱i̱ ci a̱lu̱gnye̱ de̱mzi̱nte̱ cinna̱ng, a̱lu̱gnye̱
         ngati ol wak ovvo go̱o̱le̱ ci daiz ci okko udut. 4Okko lo̱rye̱nti̱ wa een manyi lo̱o̱c cu, eceba o̱o̱tti̱ cik ol wak iróng a̱tu̱we̱.
         Alam nogo gerza ming iróng a̱gga̱ vooriten ci kaviyak cik abunna ka̱di̱ngdi̱nga̱ne̱
         naga Ki̱ri̱sto̱ ko̱. Ogon Ki̱ri̱sto̱ ki Ta̱mu̱ta̱dde̱n kaale do̱o̱k. 5Imma zin go̱o̱le̱ necu, ming kovvo naga kedemeza ol zoz ci obod ki e̱le̱tti̱ cigga̱k.
         Abarik, kedemezung zoz ci een Ye̱su̱ Ki̱ri̱sto̱, Manyi. Ke̱e̱ggi̱nna̱ du̱cca̱k cuggo̱k
         zo̱ze̱ cinne. 6Azi zoz ci Ta̱mu̱ta̱dde̱no̱ ne, “Anyik koor kataran nginti mu̱hu̱ri̱.”- Ta̱mu̱ta̱dde̱n ci adiman zoz cinne obod ki Ye̱su̱, ogon ki vooriten ci alanyit zi̱nze̱tti̱nne̱
         cigga̱c. U̱tu̱gu̱we̱t Ta̱mu̱ta̱dde̱n zoz necu agit do̱o̱k wak a̱tu̱ Ki̱ri̱sto̱. Ogon
         niko abunna a̱gga̱yyu̱ ming ovvo acinnu Ye̱su̱, i̱ye̱la̱ bunnat ci Ta̱mu̱ta̱dde̱no̱
         ele.7Imma li̱ngli̱ngo̱ni̱ ci aanyyet Ta̱mu̱ta̱dde̱n ko̱, atubo ki gi̱i̱ ci riili. Kar bo̱do̱k
         ol ne̱k anyak gi̱i̱ ci riili ko̱, ogon ki i̱jjo̱nyya̱ cik adimanai todowaca, a̱li̱be̱
         wo̱ye̱ ataman. Ogon Ta̱mu̱ta̱dde̱n ki i̱yo̱ko̱ abunna ming a̱gga̱ ol a̱kku̱ doiz ci
         uhu ol ko̱ ngati Ta̱mu̱ta̱dde̱no̱, iróng een doiz cinna̱ng. 8A̱gi̱dde̱t ol odohize o̱to̱ do̱o̱k, iróng zin Ta̱mu̱ta̱dde̱n aanyik nogo komiz ci
         alamnyet li̱ngli̱ngo̱nte̱ ci kedemeza ol kaviyak cik Ye̱su̱. A̱ma̱li̱ltte̱ gon agit
         o̱o̱tti̱, iróng ka̱gga̱yya̱ gi̱i̱ ci wo̱ye̱ kogonna, ma̱i̱je̱ ngatu iróng kungneka
         zoz ci Ta̱mu̱ta̱dde̱no̱ lo̱o̱c; 9Ming a̱gi̱dde̱t ol nu̱nu̱n, iróng zin Ta̱mu̱ta̱dde̱n aanyik e̱e̱t imma ngatinna ku̱ru̱we̱.
         I̱i̱te̱n imma a̱ru̱we̱kke̱t ol utube, iróng zin Ta̱mu̱ta̱dde̱n aanyik nogo gool ci
         a̱ru̱kke̱t kize daiz. 10Ahacet daizi agit e̱le̱tti̱ cigga̱c odohize ki̱ye̱la̱ daiz ci Ye̱su̱, kar rugeti cinne
         ki̱ye̱la̱i̱ e̱le̱tti̱ne̱ cigga̱c. 11Ming ngen karuge nu̱nu̱n, ka̱gga̱ ka̱ru̱we̱ atin eci kedemez zoz ci obod ki Ye̱su̱.
         Aanyyet Ta̱mu̱ta̱dde̱n kipirta abunna ming acin ol ngen Ye̱su̱ aruge e̱le̱tti̱ne̱
         cik atin a̱da̱i̱ ko̱. 12Ming ahacet daizi agit to̱ni̱a̱k cik Ye̱su̱ ko̱ odohize nu̱nu̱n, eci niga elemttau
         baiz ci Ta̱mu̱ta̱dde̱no̱ aave udut.13E̱he̱rye̱ Warage ci Ta̱mu̱ta̱dde̱no̱, “Ka̱tu̱ anna Ta̱mu̱ta̱dde̱n; kozoza zin.”- Ki ming kaavtte zinine co̱de̱ tu̱we̱nta̱ ko̱, ka̱tu̱ naga kar kozozit, 14eci naga ka̱gga̱yya̱ niko Ta̱mu̱ta̱dde̱n ele ci bali ingane Manyi Ye̱su̱ daiza kurug,
         okko atin enne ingannet daiza ki Ye̱su̱, anyahannet atin enne agit ki i̱ge̱t kar ka̱vvu̱t
         ki nonno nga̱to̱de̱. 15Imma pirnante ci kamudanna ko̱ do̱o̱k, a̱kku̱ abunna keelannung. Kapirnanna abunna
         ol cik meelek ovvo a̱gga̱ bunnat ci Ta̱mu̱ta̱dde̱no̱, kar enne kalalek mu̱nye̱n cigge̱k,
         kar kinnatit nonno bak kanyike zany. Kar ko̱to̱ngo̱o̱ltte̱ nonno kar bo̱do̱k kalac
         nonno.Kabait tu̱we̱nta̱16I̱yo̱ko̱ zin, eci naga ka̱gga̱ go̱o̱le̱ ci kapirnane zo̱ze̱ ci kuwahek ol zoz ci Ta̱mu̱ta̱dde̱no̱
         kar ol cik meelek ko̱to̱ngo̱o̱ltte̱ Ta̱mu̱ta̱dde̱n, iróng zin kaburnna nong li̱ngli̱ngo̱ne̱
         necu kar kibilizta de̱mzi̱ne̱t ol zoz ci Ta̱mu̱ta̱dde̱no̱. Ming ize ddi̱ki̱ro̱n nu̱nu̱n,
         eelannet Ta̱mu̱ta̱dde̱n odohize, aanyyet komiz zi̱nze̱tti̱nne̱. 17Ka̱gga̱ kaal ne̱k gerzek i̱nna̱kke̱t ko̱, e̱e̱ggi̱n kaal cik obokce, a̱ra̱gje̱, iróng
         aavtte udut. Ming ki̱no̱n naga kaal cik anyahakket Ta̱mu̱ta̱dde̱n abak atin udut ta̱mu̱-kenga.
         Iróng pirnanet cinna anyaha gi̱i̱ imma. 18Iróng ngen ki̱no̱n zoz ci kapirnane naga i̱yo̱ko̱ niko, imma kaala ne̱k kacin naga
         eberene i̱yo̱ko̱ niko ko̱, iróng aavtte udut. Abunna ki̱no̱n karike zi̱nze̱tti̱ zoz
         ci iróng kacin eberene adimanekket Manyi aavtte ta̱mu̱-kenga, abak atin udut.
         
            
               	4:6 Kananet 1:3

               	4:13 Caliwon 116:10

E̱le̱tti̱ cik een jor1Ka̱gga̱yya̱ naga e̱le̱tti̱ cik kanyak lo̱o̱ce̱ cu ko̱ ogon ki ti̱te̱tta̱ cik a̱ra̱gi̱ne̱
         ol. Iróng zin ko̱ngo̱o̱le̱ gi̱i̱ ci adak e̱le̱tti̱ cigga̱c. Ka̱gga̱ ming ka̱da̱i̱,
         aanyyet atin Ta̱mu̱ta̱dde̱n nginti kaavtte udut ta̱mu̱-kenga. Iróng ngin neci ogon
         ki ce̱e̱zi̱ cik adiman ol azzine ko̱. 2Ming ngen kabak lo̱o̱ta̱ ngatu, kapirna, kabalac odohize eci korong kovvoya ta̱mu̱-kenga,
         ngati kovvo kabak ki Ta̱mu̱ta̱dde̱n ta̱mu̱-kenga. 3Eci ming kovvo naga kaavtte ki Ta̱mu̱ta̱dde̱n ta̱mu̱-kenga, kanyak atin naga kaal
         do̱o̱k. 4Een zin de̱de̱ ming ngen naga karuge, kanyak e̱le̱tti̱ cik ogon ki ti̱te̱tta̱ ko̱,
         kabalac odohize eci korong kutungttek e̱le̱tti̱ ne̱ko̱ lo̱o̱c. Iróng korongnyya ka̱vvu̱tta̱
         ki ci a̱zze̱ e̱le̱tti̱ to, abarik kabalac eci korong nginti kabahe ki Ta̱mu̱ta̱dde̱n
         ta̱mu̱-kenga. Korongnyya zoz necu ku̱tu̱gu̱we̱ ataman abunna e̱le̱tti̱ cik ovvo atin
         a̱da̱i̱ ko̱ kutuhuye kizeto e̱le̱tti̱ cik abak udut. 5Ta̱mu̱ta̱dde̱n ele ci uhu e̱le̱tti̱ cigga̱c kizeto jor. Nonno bo̱do̱k ci a̱du̱wa̱kke̱t
         arrak oowa azi ne akati atin zoz neci mo̱o̱le̱t. I̱ye̱le̱kke̱t ngati i̱tto̱na̱ne̱
         Vongiz ci A̱li̱le̱ karrak li̱ngli̱ngo̱n cinne kar kedecak neci.6I̱yo̱ko̱ zin, ming ka̱gga̱ kabak e̱le̱tti̱ne̱ cik kanyak lo̱o̱ta̱ ngatu ko̱, iróng
         naga kabak ki Manyi ta̱mu̱-kenga. 7Kabak ngati ka̱tu̱we̱ Ta̱mu̱ta̱dde̱n, iróng kabak ngati kacine kaal eberene. 8Ki i̱yo̱ko̱ ming ka̱du̱wa̱ ko̱, karikka naga zi̱nze̱tti̱ Ta̱mu̱ta̱dde̱n, korongnyya
         ko̱do̱tte̱yya̱ e̱le̱tti̱ cik kabahe naga i̱yo̱ko̱ ko̱ lo̱o̱c, kar ka̱vvu̱tta̱ ki Manyi
         ce̱e̱za̱, ta̱mu̱-kenga. 9Ma i̱yo̱ko̱ nu̱nu̱n ming kabak lo̱o̱ta̱ ngatu icima ta̱mu̱-kenga, korongnyya ku̱tu̱gu̱zza̱
         kaal cik anyike Manyi katalo. 10Korong zin naga do̱o̱k ol cik a̱tu̱we̱ abunna kogon kaal cik abunna, eci anyak i̱i̱te̱n
         imma ci kovvo kabile lo̱ki̱ko̱ ci okko Ki̱ri̱sto̱ ettedekket ba̱ci̱nno̱k cik kabaci
         naga baling ngen karuge lo̱o̱ta̱ ngatu, icima abunna icima gerza.Ke̱e̱ggi̱n naga zoc ci Ta̱mu̱ta̱dde̱no̱11Ki i̱yo̱ko̱ ming ka̱gga̱ naga zoz ci ko̱ngo̱o̱li̱ne̱ Manyi ko̱, korongnyya la̱du̱n
         kanyakta ol Manyi. A̱gga̱ Manyi baiz cinna ki kaal cik kedemez naga ko̱, karike zin
         anna zinin a̱gga̱yyu̱ niga bu̱k baiz cinna̱ng. 12Iróng naga korongnyya kar kodongta e̱le̱tti̱ zo̱ze̱ cinna̱ng ngatinno̱ng bo̱do̱k,
         abarik ka̱a̱nyu̱ng gool ci kar niga odongit e̱le̱tti̱ zo̱ze̱ cinna, kar zin atin abarizek
         ol cik odong e̱le̱tti̱ gi̱i̱ye̱ ci acin nege eberene kommog gi̱i̱ ci aave zinina.
         13Ming adakket ngamoni, adakket zo̱ze̱ ci Ta̱mu̱ta̱dde̱no̱; ming kaavtte naga labak,
         kaavtiya zin zo̱ze̱ cunno̱ng. 14Eci rezinet ci Ki̱ri̱sto̱ adangeket zoz cu, ma̱rri̱t naga ka̱gga̱c a̱da̱k e̱e̱ti̱
         co̱de̱ zo̱ze̱ ci ollu do̱o̱k, kar ol do̱o̱k ka̱da̱i̱to̱. 15A̱da̱i̱ Ki̱ri̱sto̱ zo̱ze̱ ci ol do̱o̱k, kar abunna ol wak aruge iróng ngen irez e̱le̱tti̱
         cigge̱k do̱ niko, abarik abunna ming irez Manyi bali a̱da̱i̱ zo̱ze̱ cinne̱ng, kar
         Ta̱mu̱ta̱dde̱n kitingawe nonno daiza kurug bo̱do̱k.16I̱yo̱ko̱ zin, ka̱gga̱yya̱ irez Ki̱ri̱sto̱ ol do̱o̱k, iróng zin naga ngen ki̱no̱na̱
         ki ol do̱o̱k, ngati ol ne̱k ngen kelemtta zoz ci Ta̱mu̱ta̱dde̱no̱ ko̱. Baling ngen
         naga kelemtta zoz ci Ki̱ri̱sto̱, ki̱no̱ni̱ zoz cinne ki ol wak ngen kelemtta. Iróng
         zin naga i̱yo̱ko̱ ngen ki̱no̱na̱ kiwagon ba̱li̱ye̱ ke̱. 17Uhu de̱de̱ Ta̱mu̱ta̱dde̱n baiz ci ol wak a̱tu̱ Ki̱ri̱sto̱ ka̱vvu̱to̱ do̱. Utungtek
         baiz ci reeni ogone kaal cik lo̱o̱tu̱ gerzek ke̱ lo̱o̱c, u̱tu̱gu̱zzo̱ kaal cik een
         jor baize cinne̱ng. 18Ta̱mu̱ta̱dde̱n ci adiman kaal cik een jor baize cinna ko̱ do̱o̱k. I̱tto̱na̱ enne Ki̱ri̱sto̱
         kar ki̱ki̱ya̱ kaganizet agit ki nonno, kar kaanyyet agit li̱ngli̱ngo̱n ci kaganiza
         ol ki nonno. 19Een zin necu zoz ci gon kuwakka naga baling a̱da̱k Ki̱ri̱sto̱ ko̱ necu. Anyike Ta̱mu̱ta̱dde̱n
         ol do̱o̱k lo̱o̱ta̱ ngatu abunna ming anyak gano ki nonno. Iróng enne ngen azunne ba̱ci̱nno̱k
         balik ogon ol wak a̱tu̱we̱ ke̱. Aanyyet enne kaviyak cik kabahe naga labak ki nonno.
         20Ke̱e̱ggi̱nna̱ naga ol cik ka̱li̱ngli̱nge̱kka̱ Ki̱ri̱sto̱ lo̱o̱ta̱ ngatu. Ming kuwahekka
         ol kaviyak cik Ki̱ri̱sto̱, Ta̱mu̱ta̱dde̱n ele ci anyike ol kiziyet zoz cinna̱ng. Kilalekkung
         zin anna i̱ge̱t de̱de̱ zo̱ze̱ ci Ki̱ri̱sto̱, abunna ming anyakku gano ki Ta̱mu̱ta̱dde̱n.
         21Abunna ming a̱tu̱we̱nu̱, ngen Ki̱ri̱sto̱ kabac zoz imma, Ta̱mu̱ta̱dde̱n ci anyaha
         nonno ki̱ki̱ya̱ ki̱ti̱ri̱z mu̱nye̱n cik ogon ol, ogon ki ci een Ye̱su̱ ele ci anyak
         mu̱nye̱n. Kar i̱yo̱ko̱ eci naga kowowo ki Ki̱ri̱sto̱, i̱ti̱vi̱la̱ Ta̱mu̱ta̱dde̱n mu̱nye̱n
         cigga̱c do̱o̱k.

1Imma gi̱i̱ye̱ wa ka̱li̱ngli̱ngo̱ni̱kka̱ naga Ta̱mu̱ta̱dde̱n, kilalekkung zin zo̱ze̱
         cu: Abunna ming a̱li̱ngli̱ngnyu̱ bunnate ci Ta̱mu̱ta̱dde̱no̱ ju̱rru̱m. 2Azi Ta̱mu̱ta̱dde̱n ba̱li̱ye̱ Warage cinne ne,“Baling i̱ki̱ya̱ i̱i̱te̱ni̱ ci keelannung,- kiziwung de̱de̱,imma i̱i̱te̱ne̱ ci ti̱ri̱ze̱nto̱, keelaung.”Ka̱du̱wa̱kku̱ng, i̱yo̱ko̱ een i̱i̱te̱n ci eelanne Ta̱mu̱ta̱dde̱n ol, een i̱i̱te̱ni̱
         necu i̱yo̱ko̱ ci ti̱ri̱ze̱nto̱.Pirnanet ci Pa̱u̱lo̱3Iróng naga kalamnyya ol ngati a̱tu̱we̱ zoz ci Ye̱su̱, abunna iróng ol atin ibbez li̱ngli̱ngo̱n
         cinna ngati ka̱li̱ngli̱nge̱k Ta̱mu̱ta̱dde̱n. 4Abarik ke̱e̱ggi̱n naga du̱cca̱k cik Ta̱mu̱ta̱dde̱no̱ kaale cik ka̱du̱wa̱ kar bo̱do̱k
         kogon naga ko̱, kanimnya kaal cik i̱i̱na̱kke̱t baiza do̱o̱k. Anyahakket ol no̱ngi̱tto̱n,
         kanimnya naga dee niko, 5i̱i̱te̱n imma a̱ru̱kke̱t ol, kokoltet lagam, kar koole ki̱gi̱dde̱tta̱, ka̱li̱ngli̱ngnya̱
         naga oroot, i̱llo̱i̱ rok da̱i̱ne̱t ki ungnyak bu̱k. 6Ma̱i̱je̱ ngatu, ki̱ye̱la̱nna̱ gon naga gi̱i̱ ci kanyakka doize ci Vongiz ci A̱li̱le̱+ Ta̱mu̱ta̱dde̱no̱ ki rezinet cinne wa een de̱de̱ go̱o̱le̱ ci kabaka baiz wa abunna,
         ki genyiz ki i̱rrke̱ne̱t, ki bo̱do̱k kanyakka zi̱nze̱tti̱ cik alali. 7Kar go̱o̱le̱ ci kozoze zoz ci een de̱de̱ ki doiz ci Ta̱mu̱ta̱dde̱no̱; ki doiz ci bunnat
         ci Ta̱mu̱ta̱dde̱no̱ baize cinna. 8Ma̱i̱je̱ go̱o̱le̱ ci a̱di̱ngdi̱nga̱ne̱tta̱ icima otoryyetta, a̱du̱wa̱ ol uggak kogonna
         naga zoz ci abunna kar uggak ku̱du̱kta̱ zoz ci gerze; kogon zoz ci abunna, ming nu̱nu̱n
         azi ol uggak ne ke̱e̱ggi̱nna̱ naga volongnyok. 9Iróng ol uggak a̱gga̱yye̱tta̱, abarik a̱gga̱yye̱ttu̱ niga agit oroot. Ogon ki ci ka̱da̱kta̱,
         abarik ngen karugna, ming edezet ol nu̱nu̱n, ngen ku̱ru̱ktte̱t ka̱da̱kta̱. 10Ming kapirna naga nu̱nu̱n, kaavtte naga talninta. Ming kamati niko, izeto ol bo̱to̱ro̱
         ngati kuwaheka kaviyak cik Ye̱su̱. Ming nu̱nu̱n, iróng kanyak kaal, e̱e̱ggi̱n kaala
         ne̱ko̱ do̱o̱k cigga̱c.11Eehi, olli Ko̱ri̱nto̱ wak a̱tu̱we̱, ka̱du̱wa̱kku̱ng zoz ci een de̱de̱. Ku̱du̱ktta̱u̱ng
         de̱de̱ zoz ci kanyakka zi̱nze̱tti̱nne̱, katalnnung oroot. 12Iróng naga kabaka ki ci iróng kirezzung, abarik i̱ge̱t cik iróng irezettu. 13Kozozikkung ki ming ozozik e̱e̱ti̱ dooli ciginnek. Abunna ming anyakku zi̱nze̱tti̱
         cik voorik ngatinna̱ng.Ma owowonu ki ol cik iróng a̱tu̱ Ye̱su̱14Ma owowonu oroot ki e̱e̱t ci iróng a̱tu̱ zoz ci Ye̱su̱. Ka̱du̱wa̱ niko eci naga ol
         cik a̱tu̱ zoz ci Ye̱su̱ ko̱ ogon kaal cik abunna, iróng korong ku̱tu̱gu̱zzo̱ kaal
         cik ogon olli mu̱nye̱nu̱. Iróng ol ne̱k a̱tu̱ Ye̱su̱ ko̱ arume ki ol wak lo̱rye̱nta̱k.
         15Iróng Ki̱ri̱sto̱ een gooni lo̱rye̱ni̱t wa een zara Belial.+ Iróng zin ol ne̱k a̱tu̱ Ye̱su̱ ko̱ baizi cinne̱ng atubo ki ol wak iróng a̱tu̱ nonno.
         16Iróng to̱do̱yo̱wa̱ ne̱k ala ol ko̱ e̱e̱ggi̱n cik Ce̱e̱z wa Ta̱mu̱ta̱dde̱no̱. Ke̱e̱ggi̱n
         naga e̱le̱tti̱ne̱ Ce̱e̱z wa Ta̱mu̱ta̱dde̱no̱, ki ming a̱du̱wa̱ Ta̱mu̱ta̱dde̱n eliya,
         “Kabaka atin anna ki ol ne̱ko̱ kar koto orgene cinne̱ng. Ke̱e̱ni̱ atin Ta̱mu̱ta̱dde̱n
         cinne̱ng, ovvo nege een ol cigannik.”-17Azi bo̱do̱k Manyi ne,“Engertta zin e̱le̱tti̱ ngati ol ne̱k iróng a̱tu̱we̱ ko̱.Ma u̱u̱mnyu̱ kaal cik anyak mu̱nye̱n gon ngoronyik ko̱.Kar zin atin anna kelemaung.-18Kiize anna be̱e̱ti̱nno̱ng,kar zin niga e̱e̱ggi̱nnu̱ atin dooli cigannik,ka̱du̱wa̱ anna Manyi Ta̱mu̱ta̱dde̱n wa anyak Komiz do̱o̱k.”-
            
               	6:2 Isaya 49:8

               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. IkebJon 1:1-18; 8:41-42; Buk wa To̱ni̱a̱u̱ 5:3-4.

               	Belial: Een Beliali zar u̱gge̱ cik Sitan wa een alaan ci kuulo wak lo̱rye̱nta̱k. IkebO̱no̱zzo̱k 12:7-9.

               	6:16 Jeremiah 32:38; Ezekiel 37:27

               	6:17 Isaya 52:11; Ezekiel 20:34,41

               	6:18 2 Samwel 7:14; 2 Samwel 7:8

1Gotonogga ki ngonogga wak kirezi anna ko̱, eci Ta̱mu̱ta̱dde̱n u̱du̱wa̱ zoz cinne kar
         kaanyyet kizet dooli ciginnek, abunna naga do̱o̱k kabiliz ba̱ci̱nno̱k vongize cinna.
         Gerza ming kogon kaal cik gerzek, gerza ming ki̱no̱n i̱no̱ni̱ ci gerze. Abunna ko̱ngo̱o̱le̱
         Ta̱mu̱ta̱dde̱n, kabak baiz ci caale. Ming ku̱tu̱gu̱zzo̱ naga niko, irezet atin Manyi
         oroot.Atali Pa̱u̱lo̱ zoz ci olli ke̱le̱ci̱o̱2Abunna ming irezettu niga agit zi̱nze̱tti̱nne̱ cuggo̱k do̱o̱k, eci ngen naga ku̱tu̱gu̱zza̱
         e̱e̱t imma gerzet. Ngen bo̱do̱k kalabta e̱e̱t imma gi̱i̱ cinne. 3Iróng ka̱du̱wa̱ zoz necu kar kapahekung zoz ci gerze. Abarik ki baling ku̱du̱wa̱ arrak
         oowa ke̱, ki̱no̱nnu̱ng odohize ngati ka̱da̱kne̱ icima karugne nga̱to̱de̱. 4Karikku̱ng anna i̱ge̱t zinin oroot. Ke̱e̱ni̱ bo̱to̱ro̱c zo̱ze̱ cunno̱ng, imma no̱ngi̱tto̱ne̱
         cik karuba kar kinim ko̱, katalne oroot.5Baling kutungteya naga lo̱o̱c ci een Macedonia lo̱o̱c ke̱, ipirta e̱le̱tti̱ cigga̱c,
         i̱vi̱ta̱ zin bo̱do̱k ol a̱gi̱dde̱t agit oroot. 6Ma̱i̱je̱ Ta̱mu̱ta̱dde̱n wagon eela ol ciginnek odohize ming anyak no̱ngi̱tto̱n, i̱tto̱na̱i̱t
         zin bo̱do̱k Ti̱to̱ kobodaitta, katalta zin. 7Katala zin anna baling kicina Ti̱to̱, imma baling okko enne a̱du̱wa̱ka̱ gool ci a̱gga̱mnyu̱
         niga nonno, katala oroot. U̱du̱wa̱ zoz ci orongnyu niga icintang annita. Bak a̱du̱wa̱kku̱
         gi̱i̱ ci gerze ogonikkang niga annita, u̱du̱ktta̱ng orongnyang niga ming kodolna anna
         kar ki̱li̱ngli̱ng zoz ci Ta̱mu̱ta̱dde̱no̱.8Ming nu̱nu̱n, a̱a̱nyu̱ng zoz ci kehera anna waraga ko̱ i̱ge̱t utuburet nong, iróng
         zin anna kazi ne aanya weda iróng keheri waraga cu ko̱ neci. Ketehera de̱de̱ eci ka̱gga̱
         ovvo atin niga aburnnu nong arrak do̱yo̱i̱t. 9I̱yo̱ko̱ zin, katalne ketehera anna waraga neci. Iróng anna katalne eci utuburtu niga
         nong, abarik eci burnenet ci aburnnu nong ko̱ a̱a̱nyu̱ng gool ci a̱jji̱nnu̱ Ta̱mu̱ta̱dde̱n
         abunna ming alalekkung. Iróng zin zoz ci ka̱du̱wa̱ anna ko̱ egerzan e̱e̱t imma ngatinno̱ng.
         10A̱a̱nyu̱ng matizi ci Ta̱mu̱ta̱dde̱no̱ o̱bo̱dda̱i̱ zi̱nze̱tti̱ cuggo̱k gi̱i̱ye̱ ci
         gerze u̱tu̱gu̱zzu̱ niga, kar utungtek ba̱ci̱nno̱k ne̱ke̱ lo̱o̱c, a̱ti̱ri̱zu̱ng zin
         atin Ta̱mu̱ta̱dde̱n de̱de̱, iróng zin atin ngen ettedekkung zoz ci gerze bali u̱tu̱gu̱zzo̱
         niga ke̱, ma̱i̱je̱ matizi ci lo̱o̱tu̱ anyaha daiz. 11Icinnet gi̱i̱ ci u̱tu̱gu̱ Ta̱mu̱ta̱dde̱n ngati a̱a̱nyu̱ng matiz! Orongnyu niga i̱ye̱lte̱k
         nonno iróng niga anyakku ba̱ci̱. Omozinnu abarik niga, a̱ma̱li̱ltte̱ o̱o̱tti̱ cuggo̱k,
         orongnyu niga lo̱ki̱ko̱ kettede ju̱rru̱m. I̱ye̱la̱nu̱ niga e̱le̱tti̱ cuggo̱k ilemnyyu
         niga zo̱ze̱ necu. 12Imma zin kaale ne̱k keherakkung anna ko̱ do̱o̱k, iróng anna keheri zoz ci e̱e̱t ci
         u̱tu̱gu̱ gi̱i̱ ci gerze ko̱ icima e̱e̱t ci u̱tu̱gu̱we̱k enne gi̱i̱ ci gerze, abarik
         zin ngu̱me̱ ci Ta̱mu̱ta̱dde̱no̱ acinnu niga e̱le̱tti̱ne̱ gool ci irezzu niga agita.
         13Katalninna zin naga zo̱ze̱ necu.Kar talninte cinna̱ng, katalna zin naga oroot ngati zo̱ze̱ ci a̱du̱wa̱ Ti̱to̱ eci
         niga anyakku zinin cinne katalo. 14Ku̱du̱wa̱ anna Ti̱to̱ zoz ci katalne anna ngatinno̱ng. Iróng korongi kadakta a̱li̱ya̱ni̱,
         eci kodongi ele zo̱ze̱ ci ogonnu niga, eci u̱tu̱gu̱zzu̱ kaal cik ka̱gga̱ ovvo niga
         ogonnu. U̱tu̱gu̱zzo̱ de̱de̱ ki bali ming kedemzekung anna ke̱, kar bo̱do̱k ketehereung
         zoz ci een de̱de̱, ogon ki kaala cik abunna bali ka̱du̱wa̱k Ti̱to̱ zoz ci een de̱de̱.
         15I̱yo̱ko̱, atalne Ti̱to̱ oroot eci u̱tu̱gu̱zzu̱ gi̱i̱ ci orongnyung enne abunna ming
         ogonnu. Atalne bo̱do̱k eci i̱ti̱ri̱zttu̱ niga nonno ba̱li̱ye̱ ju̱rru̱m. Ming okko
         enne i̱no̱n zoz neci, irezzung oroot. 16Imma ngatinanni, katalne anna ngatinno̱ng oroot, aave zinin cinanne ngatinno̱ng oroot,
         eci anna ka̱gga̱ ngen niga ogonnu kaal cik abunna.

Aanycik kaal Ce̱e̱z wa Ta̱mu̱ta̱dde̱no̱1Gotonogga ki ngonogga tu̱we̱nta̱, i̱yo̱ko̱ korongnyya ku̱du̱ktta̱u̱ng de̱ti̱ne̱t ci
         Ta̱mu̱ta̱dde̱no̱ ngati ogon ol wak a̱tu̱we̱ ce̱e̱zi̱nne̱ cik Ta̱mu̱ta̱dde̱no̱ lo̱o̱ce̱
         ci Macedonia. 2Ming amati ol ne̱k a̱tu̱we̱ ko̱ nu̱nu̱n, abak talninta odohize, i̱i̱rke̱, eela ol
         u̱gge̱ wak a̱tu̱we̱. 3Ka̱gga̱ een zoz necu de̱de̱, eci kicina anna eliya, oowak ol o̱ro̱bi̱ya̱ cik meelek
         ommog cik anyak nege, eci nege atalne irez ming aanyik ol kaal. 4I̱jji̱nte̱t ol ne̱k a̱tu̱we̱ ke̱ orong kooya o̱ro̱bi̱ya̱ cigge̱k talninta, kar ki̱tto̱ntte̱k
         ollik Ta̱mu̱ta̱dde̱no̱ Jerusalema. 5Iróng zin nege ogon ki bali ki̱no̱n naga ke̱, abarik aanyik e̱le̱tti̱ cigge̱k arrak
         Manyi kar bo̱do̱k agit ngati azunne nege zoz ci Ta̱mu̱ta̱dde̱no̱. 6Kilalekka zin naga Ti̱to̱ baling akate enne i̱ye̱le̱kku̱ng gool ci ooyyu o̱ro̱bi̱ya̱
         ko̱ een gi̱i̱ ci abunna, i̱yo̱ko̱ zin kilalekka nonno kar keelaung e̱de̱cca̱ li̱ngli̱ngo̱n
         ci ooyyu niga o̱ro̱bi̱ya̱ ko̱. 7Ogonnu niga ju̱rru̱m kaale cik meelek. Anyakku tu̱we̱ne̱t ci okkomi. Anyakku ol cik
         uwak ju̱rru̱m, i̱i̱rke̱nnu̱, kar irezettu niga agita oroot. I̱yo̱ko̱, abunna ming
         i̱i̱rke̱nnu̱ ommogit ol do̱o̱k.8Iróng anna kadangekkung abunna ming ogonnu kaal ne̱ke̱. Eci kicina ol wak a̱tu̱we̱
         o̱ro̱gjo̱we̱ ugganik ming anyak zi̱nze̱tti̱ cik voorik orongnyet keeltta ol wak a̱tu̱we̱,
         korongi ku̱du̱wa̱u̱ng katimani anna rezinet cunno̱ng ming irezzu niga ol de̱de̱. 9A̱gga̱yyu̱ een ba̱li̱ye̱ Manyitinna Ye̱su̱ Ki̱ri̱sto̱ bunnatait oroot, utungek baiz
         ci abunna ta̱mu̱-kenga kar ki̱ki̱ya̱ katamat lo̱o̱ta̱ ngatu, abunna ming amuda e̱e̱ti̱
         ci diiri baiz ci abunna Vongize ci A̱li̱le̱.10I̱yo̱ko̱ zin, iziyyet ti̱lo̱wi̱ne̱t cu: E̱rki̱t bali okko ke̱, i̱ge̱t cik oowanu o̱ro̱bi̱ya̱
         oowa, ogonnu zin niko talninta orongnyu umucet Ce̱e̱z wa Ta̱mu̱ta̱dde̱no̱. 11Ki̱no̱ni̱ anna abunna ming edecakku oowinet ci o̱ro̱bi̱ya̱u̱ zo̱ze̱ ci abunna bali
         akannu niga ke̱. Anyik e̱e̱t kanyaha gi̱i̱ ci uule enne. 12Ming orong e̱e̱ti̱ ki̱ti̱ri̱z gonoggi kaale cik anyai, abunna ming anyike nogo kaal
         cik ette anyak enne zinine cinne do̱o̱k. Atalne Ta̱mu̱ta̱dde̱n ngati e̱e̱t ci anyike
         ol kaal talninta, iróng angija.13Iróng anna kazi ne umuc ol kaale cik meelek iróng i̱nna̱ bu̱k anyai. Iróng een niko,
         umuc ol kaale kar i̱nna̱ nyak u̱gge̱ bu̱k, anyik kaal ne̱ke̱ kutubto. 14Ming anyai i̱nna̱ kaal cik meelek, ovvo ol cik a̱tu̱we̱ Ju̱de̱ya̱kte̱ amati, abunna
         kozol ki nogo kar nege bu̱k kanyait kaal u̱gge̱, imma ming een nogo cik anyak cik
         meelek, ozolu niga bu̱k ki nogo. 15Azi Warage ci Ta̱mu̱ta̱dde̱no̱ ne, “Ovvo ol cik aluta da̱i̱ne̱t cik meelek iróng anyak
         cik meelek, ovvo ol cik aluta da̱i̱ne̱t cikidik iróng anyak cikidik.”-Ti̱to̱ ki ol balik i̱tto̱n Pa̱u̱lo̱ ke̱16I̱yo̱ko̱ zin, kanyike Ta̱mu̱ta̱dde̱n zany, eci enne aarik zoz ci abunna zinin ci Ti̱to̱
         ki annita, ci irezzung i̱ge̱t oroot. 17Okko enne nginati, iróng enne eronakku̱ng do̱ eci agit cik kilalekka nonno abunna
         ming okko, odola zinine cinne orong ki̱vo̱nnu̱ng bo̱do̱k dee. 18Ki̱tto̱na̱kku̱ng Ti̱to̱ ki gotonet imma tu̱we̱nta̱ ci irez ke̱le̱ci̱a̱nya̱ do̱o̱k
         nonno, eci enne uwahek nogo ba̱li̱ye̱ kaviyak cik abunna Ki̱ri̱sto̱. 19Ebertta bali ol nonno ke̱le̱ci̱a̱nya̱i̱ kar korkortta bu̱k ngati kovvoya muci ci ovvo
         ol a̱di̱ngdi̱nga̱ne̱ Manyi Ye̱su̱ lo̱o̱ce̱ ci een Jerusalem, ki̱ye̱la̱ gool ci keelane
         ol wak a̱tu̱we̱. 20Korongnya kilita ol cik ovvo adangnyeta go̱o̱le̱ ci ka̱gga̱mnya̱ naga muci ciko. 21Kazi niko eci korongnyya ku̱tu̱gu̱zza̱ kaal cik acin Manyi Ta̱mu̱ta̱dde̱n, kar ol
         uggak kicinnet bu̱k.22Imma bo̱do̱k ki̱tto̱nna̱ gotonet imma ci a̱tu̱we̱ korkorrit ki Ti̱to̱ ki gonoggi u̱gge̱.
         Kicinnta li̱ngli̱ngo̱n ci e̱e̱t necu lak cik meelek giir, anyak zinin ci orong keelai
         ol cik a̱tu̱we̱. I̱yo̱ko̱ eci orong ovvoye muci rok ol wak a̱tu̱we̱, orong zin enne
         kuk bu̱k eci enne arikkung zinin oroot. 23Katahala anna Ti̱to̱ wagon ka̱li̱ngli̱ngnya̱ bu̱k kar ki̱ti̱ri̱zzu̱ng. Imma ol wak
         een rama ko̱, i̱tto̱na̱ ol cik ke̱le̱ci̱a̱nya̱i̱. Irez ol zoz ci Ki̱ri̱sto̱ go̱o̱le̱
         ci ogone nege kaal. 24I̱yo̱ko̱ zin, i̱ye̱lte̱k ol ne̱ko̱ rezinet cunno̱ng, ki zoz ci kirezung naga i̱ge̱ta̱,
         kar ke̱le̱ci̱a̱nya̱ do̱o̱k kicinttung.

O̱ro̱bi̱ya̱ wak oowak ol ol wak a̱tu̱we̱ Jerusalema1I̱yo̱ko̱, iróng korongi ketehereung zoz ci obod ki muci balik oowa ol wak a̱tu̱we̱
         kar ki̱tto̱nto̱zzi̱k ollik Ta̱mu̱ta̱dde̱no̱ lo̱o̱ce̱ ci een Ju̱de̱ya̱, Jerusalema.
         2Ka̱gga̱ anyakku zi̱nze̱tti̱ cik orongnyu de̱de̱ eelta nogo. Kanattung anna oroot ngati
         ka̱du̱wa̱ke̱ olli Ta̱mu̱ta̱dde̱no̱ lo̱o̱c ci Macedonia zoz ci azi ne, ovvo gotonoggeta
         tu̱we̱nta̱ rok lo̱o̱c ci een Achaia, ovvo aanyik muci ol wak amati e̱rki̱t necu. Aanyik
         zin leminet ci anyikku niga ol muci ko̱ nogo koowec muci cinne̱ng bu̱k. 3Zoz zin ci ki̱tto̱na̱kku̱ng Ti̱to̱ ki ol cik e̱e̱ggi̱n rama rok i̱ge̱ta̱ abunna ming
         edecannu lutenet o̱ro̱bi̱ya̱ ne̱ke̱. Kar ming kovvo naga karawana vu̱rrta̱, amudannung
         erewinnu ju̱rru̱m, kar nege kicinnet zoz bali kanattung ke̱ een de̱de̱. 4Ming korkortta ki olli Macedonia u̱gge̱ rok i̱ge̱ta̱, abunna ming kamudanna ulutau
         niga o̱ro̱bi̱ya̱ ne̱ke̱ do̱o̱k. Ming ngen e̱de̱cca̱ lutenet o̱ro̱bi̱ya̱ ne̱ke̱, okko
         adakket a̱li̱ya̱ni̱, abarik adakkung a̱li̱ya̱ni̱ i̱ge̱t oroot. 5Ki̱no̱na̱ zin anna abunna ming kilalek gotonogget tu̱we̱nta̱ ki̱vi̱ta̱ kerontaung
         arrak oowa kar ki̱vi̱ta̱ ke̱de̱cca̱ li̱ngli̱ngo̱n ci alutenu o̱ro̱bi̱ya̱ balik u̱du̱kta̱u̱
         niga ke̱. Kar anycik nogo, eci i̱ge̱t cik anyikku zi̱nze̱tti̱nne̱ cik alali, iróng
         e̱e̱ti̱ imma adangekkung ibawa.6A̱a̱dda̱ zoz cu: Ming eev e̱e̱ti̱ ma̱na̱ cidici, okko etteda atin labi cikidik, ma̱i̱je̱
         e̱e̱ti̱ ci eev ma̱na̱ ci a̱ddi̱ki̱re̱, etteda atin labi cik meelek. 7Abunna zin e̱e̱ti̱ ci a̱tu̱we̱ ming a̱ru̱k o̱ro̱bi̱ya̱ cik eelanne enne ol u̱gge̱
         cik a̱tu̱we̱ zinine ci alali, iróng e̱e̱ti̱ imma adangeki ibawa. Atali Ta̱mu̱ta̱dde̱n
         e̱e̱t ci aanyik ol kaal zinine ci alali. 8A̱ma̱yu̱ki̱n zin atin Ta̱mu̱ta̱dde̱n kaale cik orongi i̱nna̱ do̱o̱k, aanyi atin Ta̱mu̱ta̱dde̱n
         kaal cik meelek kar umuc ol cik meelek kaale cik abunna. 9Azi Waraga ci Ta̱mu̱ta̱dde̱no̱ ne, “A̱mu̱yu̱k atin Ta̱mu̱ta̱dde̱n ol cik amati kaale
         cik abunna, kar ku̱tu̱gu̱ zoz ci ilemi odohize udut.”-10Aanyik Ta̱mu̱ta̱dde̱n ol wak e̱e̱vye̱ i̱nyo̱mo̱ kar keevtto, kar bo̱do̱k kaanyik da̱i̱ne̱t,
         kar kotor bunnat ci anyakku niga kize a̱ppwa̱. 11A̱ma̱yu̱kku̱ng atin Ta̱mu̱ta̱dde̱n go̱o̱lo̱we̱ do̱o̱k, eci niga amuccu nonno ju̱rru̱m.
         Ovvo zin ol cik meelek aanyik Ta̱mu̱ta̱dde̱n zany zo̱ze̱ ci muci ci anyahannu niga
         ko̱, kovvoya naga olle, Ju̱de̱ya̱kte̱.12Abunna ming a̱gga̱yyu̱, ming amuci ol cik Ta̱mu̱ta̱dde̱no̱, iróng i̱nna̱ anyike kaal
         cik orong nege. Een necu gool ci ovvo ol cik meelek aanyik Ta̱mu̱ta̱dde̱n zany. 13Imma go̱o̱le̱ ci eelannu ollik Ta̱mu̱ta̱dde̱no̱ ko̱, ovvo atin nege innat Ta̱mu̱ta̱dde̱n.
         A̱tu̱yyu̱ niga zoz ci Ki̱ri̱sto̱, o̱ngo̱o̱li̱nnu̱ Manyi kar ozolit o̱ro̱bi̱ya̱ ki
         ol cik Ta̱mu̱ta̱dde̱no̱. 14Imma lawinte cinne̱ng ovvo zi̱nze̱tti̱ cigge̱k do̱o̱k ngatinno̱ng, eci Ta̱mu̱ta̱dde̱n
         a̱a̱nyu̱ng deten cinne ommog veelek. 15Kanyikka Ta̱mu̱ta̱dde̱n zany eci enne i̱tto̱na̱i̱t muci ci a̱zi̱ze̱ oroot, iróng wo̱ye̱
         kozozi.

Ikeb Pa̱u̱lo̱ li̱ngli̱ngo̱n cinne1I̱yo̱ko̱, kilalekkung anna Pa̱u̱lo̱ eliya i̱ge̱t go̱o̱le̱ ci kozoze muluwe ci alali
         abunna kiwagon Ki̱ri̱sto̱. Ming kaave anna ki i̱ge̱ta̱, kozozi “dalanzeta” ma̱i̱je̱
         ming kaave reena ngatinno̱ng kozozi iróng “ko̱ngo̱o̱le̱” zoz! 2Anyak ol u̱gge̱ cik azi ne ku̱tu̱gu̱zza̱ naga ki ol cik iróng a̱tu̱we̱. Korongi zin
         kinim zoz kar kovocak atin ol zoz. I̱yo̱ko̱ ming kokko anna koboda, kokko kovocak
         nogo zoz, ma aanyyang kozoziung go̱o̱le̱ necu. 3Eci ming kabak naga lo̱o̱ta̱ ngatu, iróng zin naga kooro kiwagon olli lo̱o̱tu̱. 4Iróng koyoi ol kiwagon aciiri ming oor illa turete lo̱o̱ta̱ ngatu. Abarik, kooryya
         ol wak adang zoz ci Ta̱mu̱ta̱dde̱no̱ go̱o̱le̱ ci aave do̱, iróng ne̱ke̱ e̱e̱ggi̱n
         turet cik lo̱o̱tu̱. Abarik kanyak komiz ci zoz ci Ta̱mu̱ta̱dde̱no̱ ci ommog modden
         do̱o̱k, kidita zin zoz ci adawanet nege agita, 5bak aditai zoz ci odonge nege e̱le̱tti̱ gon go̱o̱le̱ ci alame ol abunna iróng a̱gga̱
         Ta̱mu̱ta̱dde̱n. Kommogta ol wak adangnyyet zo̱ze̱ ci Ta̱mu̱ta̱dde̱no̱ ko̱, kar zin
         ko̱to̱ngo̱o̱ltte̱ Ki̱ri̱sto̱. 6Ming iziyu i̱nna̱ zoz ci ka̱du̱wa̱nna̱ naga ko̱, kedezza zin atin ol wak iróng o̱ngo̱o̱le̱.7Acinnu niga kaal ta̱dde̱n, aniyyu ne ke̱e̱ni̱ anna e̱e̱t ci diiri niko. Ming i̱no̱nnu̱,
         i̱ge̱t do̱ cik e̱e̱ggi̱nnu̱ olli Ki̱ri̱sto̱? Abunna ming a̱gga̱yyu̱ ke̱e̱ggi̱nna̱
         naga bu̱k olli Ki̱ri̱sto̱ ki i̱yo̱ko̱ niga ko̱. 8Egerebo, kodonga i̱yo̱ko̱ gon anna ele idic komize bali aanya Manyi ke̱, abunna ming
         keelannung kar kidiman tu̱we̱ne̱t cunno̱ng kuk oowa, iróng kegerezani tu̱we̱ne̱t cunno̱ng,
         iróng zin adaka a̱li̱ya̱ni̱ ngati ka̱li̱ngli̱nge̱ komize cinanni. 9Iróng anna korongnyung izet ne eherakket Pa̱u̱lo̱ waraga necu ko̱ orong kar ko̱to̱ngo̱o̱ltte̱
         naga nonno. 10Ovvo uggak ngatinno̱ng azi ne, “Egernyeket Pa̱u̱lo̱ waraga cinne ko̱ ozoz zoz ci okkomi.
         Abarik ming okko enne arume ki agit ngatu, acin ol een tarbal, iróng a̱gga̱ zoz.”
         11Imma ol ne̱k azi ne ming a̱gga̱ zoz cinanni ko̱, ming kobodaung, kogonni atin zoz
         ci e̱he̱rye̱ waraga bali ki̱tto̱na̱kku̱ng ke̱ ele.12Imma ol ne̱k adangnya annit a̱du̱wa̱k ol u̱gge̱ azi ne kabunanna nege. Ming ommogja
         nege annit de̱de̱, iróng wo̱ye̱ anna kovocak nogo zoz kar kize ne katubonna ki nogo.
         Abarik iróng nege egenyi. 13Iróng atin kodognyya e̱le̱tti̱ gi̱i̱ye̱ ci amire ki agit cik kogonna. Kodongnyya atin
         e̱le̱tti̱ li̱ngli̱ngo̱nte̱ ci i̱tto̱nne̱t Ta̱mu̱ta̱dde̱n kar ku̱tu̱gu̱zza̱ ko̱, een
         li̱ngli̱ngo̱ni̱ necu bu̱k ci ka̱li̱ngli̱ng naga orgene cunno̱ng. 14Iróng kodongnyya e̱le̱tti̱ oroot. Ogon zin niko, kanyaktaung naga i̱ge̱t zoz ci obod
         ki Ki̱ri̱sto̱. 15Iróng naga kodongnyya e̱le̱tti̱ kaale cik idimanit ol uggak, ki ci een agit cik kadimanna
         kaal ne̱ke̱. Abarik karikka zi̱nze̱tti̱ cigga̱c kar tu̱we̱ne̱t cunno̱ng kotore, kar
         li̱ngli̱ngo̱ni̱ cinna̱ng ki̱ddi̱ki̱r orgene cunno̱ng oroot. 16Kar atin anna kuk kuwahek ol kaviyak cik Ki̱ri̱sto̱ wak abunna lo̱o̱cco̱k u̱gge̱ cik
         ngen e̱e̱ti̱ imma kuwe kaviyak ne̱k abunna ko̱. Kar atin anna kozoz li̱ngli̱ngo̱n
         ci lo̱o̱c neci, ngati abarik kodong e̱le̱tti̱ gi̱i̱ye̱ ci u̱tu̱gu̱ e̱e̱ti̱ imma. 17Azi zoz ci Ta̱mu̱ta̱dde̱no̱ ne, “Ming odong e̱e̱ti̱ ele, anyik kodong ele zo̱ze̱ ci
         Manyi.”-18Iróng een ol ne̱ke̱ cik odong e̱le̱tti̱ azi ne kabunanna, iróng een nogo cik elemi
         Manyi azi ne abunna, abarik ol cik elemi Manyi abunna, nogo do̱ niko cik abunna.

Pa̱u̱lo̱ ki To̱ni̱a̱k wak volongak1Korongnyung izikttang annit ju̱rru̱m, ma wo̱ye̱ nu̱nu̱n kozozi kiwagon e̱e̱ti̱ ci
         tarbali, izikttang annit niko. 2Kazunnung anna i̱ge̱t kiwagon Ta̱mu̱ta̱dde̱n ming azunnung i̱ge̱t ko̱. U̱tu̱gu̱zzu̱
         niga kiwagon do̱le̱c ci nga̱a̱ye̱+ ngen ka̱ta̱gu̱zzo̱ ki mac cinne. Ku̱du̱wa̱u̱ng anna i̱ge̱t kar urumtte ki Ye̱su̱
         Ki̱ri̱sto̱. 3Ma̱i̱je̱ i̱yo̱ko̱, ko̱ngo̱o̱le̱ anna alabanung atin uwat ki bali ming alaba ogonikket
         Eva,+ ngaa ci Adami nyaate ci een Eden ke̱. Kar i̱yo̱ko̱, ecebannung atin uwat o̱o̱tti̱
         kar iróng ngen arikku zi̱nze̱tti̱ Ki̱ri̱sto̱ de̱de̱ ki ba̱li̱ye̱. 4Kuwaktteung naga i̱ge̱t zoz ci Ye̱su̱, kar niga a̱gga̱mtta̱u̱ zoz cinna̱ng ki Vongiz
         ci A̱li̱le̱. Ma̱i̱je̱ vu̱rrta̱, i̱vi̱ta̱ ol uggak kuwaktteung i̱ge̱t zoz ci Ki̱ri̱sto̱
         aave do̱, elemttau zin niga kaviyak ne̱ke̱ ki vongiz ci aave do̱. 5Ka̱gga̱ anna azi gon to̱ni̱a̱ha̱ cik volongak ne ke̱e̱ggi̱nna̱ nege to̱ni̱a̱k cik
         Ta̱mu̱ta̱dde̱no̱ riilik do̱o̱k, iróng zin nege ommogja annita. 6Ka̱gga̱ iróng anna ke̱e̱ni̱ e̱e̱t ci ka̱gga̱ uwai, ka̱gga̱ zoz ci Ta̱mu̱ta̱dde̱no̱.
         Ki̱ye̱le̱u̱ng anna i̱ge̱t ba̱li̱ye̱ zoz necu go̱o̱lo̱we̱ do̱o̱k.7Kabaca bong da̱ anna baling kobodane ele kar kodong zar cuggo̱k ngati kuwahekkung
         kaviyak cik abunna Ta̱mu̱ta̱dde̱no̱ ci iróng ka̱gga̱ma̱nnu̱ng o̱ro̱bi̱ya̱? 8Kogoroza abarik anna olli ke̱le̱ci̱a̱nya̱ u̱gge̱ ka̱gga̱ma̱ o̱ro̱bi̱ya̱ cigge̱k kar
         ki̱li̱ngli̱ng ngatinno̱ng. 9Baling kabak ki i̱ge̱t ke̱, ming i̱zzi̱ gi̱i̱ imma to ngatinanni, iróng anna kalayyung.
         Anyak de̱de̱ ollik Ta̱mu̱ta̱dde̱no̱ lo̱o̱ce̱ ci Macedonia cik aanyya o̱ro̱bi̱ya̱ cik
         kadayinne. Iróng zin anna ka̱a̱nyu̱ng elem cinanni i̱ge̱t udut. 10Ka̱du̱wa̱kku̱ng kaal ne̱ko̱ ko̱, eci kozozi zoz ci Ki̱ri̱sto̱ een de̱de̱ ngatinanni.
         I̱llo̱i̱ e̱e̱t imma ci wo̱ye̱ abilizan lo̱o̱ce̱ ci Achaia+ ko̱ ngati kodonge ele zo̱ze̱ necu. 11Kogonni niko ko̱, eci kirezzung, iróng ka̱gga̱ma̱nnu̱ng o̱ro̱bi̱ya̱ cik kuwahekkung
         zoz ci Ta̱mu̱ta̱dde̱no̱. A̱gga̱ Ta̱mu̱ta̱dde̱n kirezzung anna i̱ge̱ta̱ oroot.12Anyak ol u̱gge̱ orgene cunno̱ng cik odong e̱le̱tti̱ azi ne ka̱li̱ngli̱ngnyya̱ ki i̱ge̱ta̱
         ki i̱yo̱ko̱ ming kogonni anna ko̱. Kodola zin anna li̱ngli̱ngo̱ne̱ cinanni, kar zin
         i̱llo̱i̱ gool ci ovvo ol ne̱ke̱ odonge e̱le̱tti̱ ngati ogone li̱ngli̱ngo̱n neci ele
         kogonni anna ko̱. 13Iróng ol ne̱ke̱ e̱e̱ggi̱n to̱ni̱a̱k cik Ki̱ri̱sto̱ de̱de̱. Alaba nege ol azi ne ke̱e̱ggi̱nna̱
         to̱ni̱a̱k cik Ye̱su̱. 14Iróng zin annit a̱ma̱li̱le̱ oo zo̱ze̱ necu, eci Sitani bu̱k ogon ele ki ci een anjilo
         ci Ta̱mu̱ta̱dde̱no̱. 15Iróng wo̱ye̱ ka̱ku̱le̱k je̱e̱n gi̱i̱ye̱ necu, a̱gga̱ to̱ni̱a̱ha̱ cik lo̱rye̱nto̱ uhu
         e̱le̱tti̱ azi ne kogonna kaal cik abunna. Ngen atin Ta̱mu̱ta̱dde̱n apahek anjilonya
         cik lo̱rye̱nta̱k lo̱ki̱ko̱ kaale ne̱ko̱ i̱i̱te̱n co̱de̱.Apirna Pa̱u̱lo̱ zo̱ze̱ ci Ki̱ri̱sto̱16Iróng anna korongi e̱e̱t imma ngatinno̱ng ci i̱no̱n azi ne ke̱e̱ni̱ anna tarbal. Abarik
         ming anyak e̱e̱t ci i̱no̱n niko, inya zin kize tarbal kar bo̱do̱k kodong ele idic.
         17Ming kodongi anna ele, kodongi kize e̱e̱t ci tarbali, iróng kodongi ele ngati Manyi.
         18Ming anyak ol u̱gge̱ cik orong kodongit e̱le̱tti̱ kaale cik u̱tu̱gu̱zzo̱ nege, kodongi
         atin anna bu̱k ele. 19Ming i̱no̱nnu̱ niga egenyyu oroot niko, abarik atali ngati abakku ki de̱me̱zzo̱k wak
         tarbalik. 20De̱de̱ anyikku niga ol wak a̱vvu̱ orong ku̱tu̱gu̱ze̱u̱ng kaal cik a̱a̱nyu̱ng izet
         du̱cca̱k, ogorozzung, aminyyung, kar kapanttung ngu̱mti̱ cuggo̱k. 21Eci adaka annit a̱li̱ya̱ni̱ kar kizetta ne iróng naga kokkomna zo̱ze̱ neci.Ming odong nege e̱le̱tti̱, anna bu̱k, ma̱i̱je̱ ngatu, een gi̱i̱ ci tarbali kar ku̱tu̱gu̱.
         22Ming e̱e̱ggi̱n nege olli I̱bu̱ru̱, ke̱e̱ni̱ anna bu̱k ol ne̱ke̱. Ming e̱e̱ggi̱n nege
         olli Israilo, ke̱e̱ni̱ anna bu̱k. Ming e̱e̱ggi̱n nege doolik Aburahami, ke̱e̱ni̱ anna
         bu̱k do̱le̱c ci do̱le̱c ci Aburahami.+23E̱e̱ggi̱n nege de̱de̱ to̱ni̱a̱k cik Ki̱ri̱sto̱? Ke̱e̱ni̱ anna e̱e̱t ci adaka ngamoni
         ming kozozi niko ko̱, abarik ka̱li̱ngli̱ngo̱ni̱k nonno kommog nogo do̱o̱k. Ki̱li̱ngli̱nga̱
         oroot, a̱ju̱ke̱ka̱ ol lagam lak cik meelek giir zo̱ze̱ ci Ki̱ri̱sto̱. Ki̱bi̱ce̱ a̱lle̱ne̱
         kize daizoit. 24U̱ru̱kta̱ olli Ya̱u̱do̱ annit a̱lle̱ne̱ lak moten i̱i̱yo̱ ki torkoc. 25Kar bo̱do̱k aciiri cik Romi ki̱bi̱cca̱ annit lak i̱i̱yo̱, i̱i̱te̱n imma ovoca moddena
         cigannik biyene, apakce i̱bo̱ ci keerona lak i̱i̱yo̱ nyatapare ci a̱ddi̱ki̱re̱ orgena
         ka̱vvu̱ maame ecito, katavane anna maame ba̱a̱li̱n ki wazin. 26Ming keeroni gon kokko o̱ro̱gjo̱we̱, kabaza gon anna ele cinanni. Kamuda pirnanet
         ngati kettede nyatapar ci a̱ddi̱ki̱re̱, karumona gon ki ogoryak wak aam ol kaal. I̱i̱te̱n
         imma karumona ki ol wagannik e̱le̱tti̱ cik aanya pirnanet. I̱i̱te̱n imma olli Ya̱u̱do̱
         e̱le̱tti̱ cik orong a̱ru̱ka̱ annita icima i̱do̱ngi̱ cik iróng een Ya̱u̱d. Kabaza ele
         o̱ro̱gjo̱we̱, ki balala, ki liila, ki bo̱do̱k ngati ol wak alaba ol azi ne ke̱e̱ggi̱nna̱
         olli Ta̱mu̱ta̱dde̱no̱. 27Ka̱li̱ngli̱ngi̱ gon oroot kipira, ki̱zze̱c rok ungnyak. Kowo kodok keng kak i̱llo̱i̱
         rok maam cik kaudi. Audda gon lajo oroot eci i̱llo̱i̱ ru̱u̱m ci kabungenne. 28Imma zo̱ze̱ ci kamuda ko̱ do̱o̱k, bo̱do̱k, kapirna odohize, abile zinin je̱e̱na̱ zo̱ze̱
         ci ol wak a̱tu̱ Ta̱mu̱ta̱dde̱n ke̱le̱ci̱a̱nya̱i̱. 29Ming anyak e̱e̱t imma ci iróng a̱tu̱we̱ ju̱rru̱m, ki̱no̱ni̱ anna nonno oroot, korongi
         keela. Ming anyak e̱e̱t ci a̱tu̱we̱ alaba ol wak a̱tu̱we̱ kabaccit zoz, ka̱bu̱ri̱
         zin anna nong oroot.30Ming korongi kodong ele, kodongi atin ele kaale cik iróng anna kogonni ju̱rru̱m. 31Ka̱du̱wa̱ zoz ci een de̱de̱, i̱tto̱ni̱k Ta̱mu̱ta̱dde̱n Be̱e̱ti̱ Manyi Ye̱su̱, abunna
         kinnat Ta̱mu̱ta̱dde̱n udut, a̱gga̱ enne iróng anna kovolongi. 32Baling kaave o̱rge̱ ci een Damascus ko̱, u̱du̱wa̱k ddi̱ki̱ryo̱i̱ti̱ ci gaalau bali
         aarik alaan Aretas lecer ke̱ aciir ciginnek abunna ming ebek aran ci olli Demascene,
         kar atin ka̱gga̱mtta̱n ming kokko anna kiyowa o̱rge̱ neci. 33Eelttawa gonogga, arika dho̱ngku̱ ci anyak baruc ci wu̱u̱ni̱ kar zin ka̱gga̱mi̱t ta̱dde̱na̱,
         kar kiyoktai lopildinga, bak ungna idic rok lo̱o̱c a̱lu̱wa̱ eci re̱e̱nu̱no̱. Kar anna
         ki̱vi̱r niko.
         
            
               	Do̱le̱c ci nga̱a̱ye̱: Een do̱le̱c ci nga̱a̱ye̱ dici ngen ka̱ta̱gu̱zzo̱ ki e̱e̱t imma ci maci udut.

               	Eva: Een enne ba̱li̱ye̱ ngaa ci Adami kar bo̱do̱k kize e̱e̱ti̱ ollu do̱o̱k. Ikeb gool ci
                     bali a̱lu̱te̱ uwat Eva warage ciKananet 3:1-19.

               	Lo̱o̱c ci Achaia: Aave orogi ci Ko̱ri̱nto̱ lo̱o̱ce̱ ci Achaia.

               	Aburaham: Awu Ta̱mu̱ta̱dde̱n nonno abunna ming uungnek boor ki lo̱o̱c cinne lo̱o̱c kar kunu
                     Ta̱mu̱ta̱dde̱n rok lo̱o̱c ci een jor. I̱ki̱ya̱ enne ize be̱e̱ti̱ olli Ya̱u̱do̱. Abak
                     enne e̱rki̱nya̱ i̱bbo̱ng co̱de̱ ki obet tu̱rge̱ (1,800) baling ngen Ye̱su̱ ki̱ti̱rra̱i̱
                     ke̱. IkebKananet 12-26.

Kaal cik i̱ye̱le̱k Manyi Ye̱su̱ Pa̱u̱lo̱1Anycang kodong ele. I̱llo̱i̱ gi̱i̱ imma ci kar kuruba ngatu, kodongi ele kaale cik
         kicina i̱ye̱le̱ka̱ Manyi o̱no̱zo̱we̱. 2Anyak e̱e̱t imma ci a̱tu̱ Ye̱su̱ Ki̱ri̱sto̱,+ ja ku̱du̱wa̱u̱ng zoz cinne, okkoye Manyi Ye̱su̱ nonno rok ta̱mu̱-keng, ngati aave
         Ta̱mu̱ta̱dde̱n, edeca zoz necu e̱rki̱nya̱ omoto ki we̱c. Iróng ka̱gga̱ ming okkoye
         ele cinne icima vongiz. Ta̱mu̱ta̱dde̱n do̱ niko ci a̱gga̱. 3Ki ming ku̱du̱wa̱ anna ko̱, Ta̱mu̱ta̱dde̱n do̱ niko ci a̱gga̱ ming okkoye ba̱li̱ye̱
         enne ele ci e̱e̱t neci. 4Uwe zin ba̱li̱ye̱ nonno Ta̱mu̱ta̱dde̱n rok ma̱na̱ wa aave ta̱mu̱-kenga orgena, nginti
         acine enne kaal cik a̱zi̱ze̱ iróng wo̱ye̱ e̱e̱ti̱ ci diiri ikebi. 5Kodongi atin anna ele zo̱ze̱ ci e̱e̱t neci, iróng een zo̱ze̱ ci ele cinanni. Abarik
         kodongi ele kaale cik i̱ye̱la̱ pirnanet cinanni do̱ niko. 6Iróng abarik korongi kodong ele, gerza ming ke̱e̱ni̱ tarbal. Korongi kozoz zoz ci
         een de̱de̱. Iróng zin atin kozozi zoz ci a̱ppwe̱. Zoz zin ci iróng e̱e̱ti̱ imma ngatinno̱ng
         i̱no̱n zoz cinanni ko̱ nenen necu, eci acinnu kaal cik kogonni anna ki cik ka̱du̱wa̱.7I̱yo̱ko̱ zin, kozozi anna zoz ci obod ki kaal cik a̱zi̱ze̱ balik kicina anna ke̱.
         I̱tto̱na̱i̱ anjilo ci Sitano kar ki̱ki̱ya̱ kaanya piryanzet, kar atin anna iróng kodongi
         ele.8Ka̱jji̱nni̱ Manyi lak i̱i̱yo̱ abunna ming aara piryanzet eliye cinanni. 9Ma̱i̱je̱ enne a̱nne̱ka̱ ne, “Elenonu i̱nna̱ ki deten cinanni do̱ niko. I̱llo̱i̱ gi̱i̱
         imma ci orongi i̱nna̱, aanyi komizi cinanni i̱nne̱t doiz ming i̱llo̱i̱ i̱nne̱t komiz.”
         Kar zin ming aave Ki̱ri̱sto̱ aanya komiz cinne, katalne kodongi ele ming i̱llo̱i̱
         annit komiz. 10Zoz zin ci katalne ko̱ nenen necu ming i̱llo̱i̱ annit komiz nu̱nu̱n, odomnya ol, icima
         kanyai no̱ngi̱tto̱n cik meelek kar kipira zo̱ze̱ ci Ki̱ri̱sto̱. Eci ming ke̱e̱ni̱
         e̱e̱t ci kamuji, aanya atin Ki̱ri̱sto̱ doiz.I̱no̱n Pa̱u̱lo̱ ol wak a̱tu̱we̱ o̱rge̱ ci een Ko̱ri̱nto̱11Ke̱e̱ni̱ anna tarbal ming kozozi zoz ci ele cinanni niko, abarik i̱ge̱t e̱le̱tti̱
         cik aanyang kozoz niko. Ozozu weete niga e̱le̱tti̱ne̱ zoz cinanni. Kiize i̱yo̱ko̱
         anna gi̱i̱tareng, iróng zin anna ke̱e̱ni̱ gerza, kize vu̱rru̱t ci to̱ni̱a̱k wak volongak,
         ming iróng anna ke̱e̱ni̱ e̱e̱t imma nu̱nu̱n. 12Baling ngen kaavtte bu̱k, ku̱tu̱gu̱ kaal cik i̱ye̱la̱ ke̱e̱ni̱ anna to̱ni̱a̱t ci Ki̱ri̱sto̱
         de̱de̱, go̱o̱le̱ ci ku̱tu̱gu̱ kaal cik meelek giir a̱vu̱la̱. 13Obodanu ba̱li̱ye̱ niga e̱le̱tti̱ ke̱le̱ci̱a̱nya̱i̱, eci iróng anna karikku̱ng baiz
         cinanni i̱ge̱ta̱? Alalteyyang zo̱ze̱ ci kabaca!14Imma bali arrak oowa kicinnung lak rama, i̱yo̱ko̱ zin korongi ki̱ki̱ya̱ kicinnung
         bo̱do̱k. I̱llo̱i̱ zin atin gi̱i̱ ci ka̱jji̱nnu̱ng, ka̱gga̱ elem cinanni manyi. Iróng
         korongi kaal cuggo̱k, korongnyung i̱ge̱t e̱le̱tti̱. Ogonnu niga ki dooli cigannik,
         iróng wo̱ye̱ dooli cikidik atam be̱e̱ti̱nne̱ng, abarik be̱e̱ti̱nne̱ng ci atam dooli.
         15Korongi zin ka̱a̱nyu̱ng i̱ge̱t kaal ne̱k kanyai anna ke̱ do̱o̱k rok ele cinanni bu̱k.
         Ming kirezzung anna i̱ge̱t oroot ke̱, iróng wo̱ye̱ niga irezang annit bu̱k? 16A̱gga̱ ol uggak ngatinno̱ng iróng anna ke̱de̱zi̱ ol ngati aanyya da̱i̱ne̱t. Iróng
         anna kegenyi go̱o̱le̱ ci kalabanne ol o̱ro̱bi̱ya̱ volonga. 17Ku̱tu̱gu̱ anna zoz necu de̱de̱? I̱llo̱i̱! Iróng anna ba̱li̱ye̱ ki̱tto̱na̱kku̱ng ol
         balik ke̱ kar ki̱vi̱ta̱ kalabtaung o̱ro̱bi̱ya̱. 18Kilalek ba̱li̱ye̱ Ti̱to̱ ki gotonet imma tu̱we̱nta̱ kar ki̱vi̱ta̱ ki̱vo̱nttu̱ng. Ma
         baling ki̱tto̱nna̱ nogo ke̱, alabaung Ti̱to̱ o̱ro̱bi̱ya̱ u̱gge̱? I̱llo̱i̱, eci kogonna
         naga do̱o̱k kaal ki i̱yo̱ko̱ vongizi ci Ti̱to̱.19Iróng ka̱gga̱ ming ikebu waraga cu ko̱, i̱no̱nnu̱ keheri anna kaal ne̱ko̱ abunna kacazi
         no̱ngi̱tto̱n ngati ol wak ovolongnya annit ko̱, abaccu zin niga. Azikna Ta̱mu̱ta̱dde̱n
         bu̱k, kozozi niko ke̱e̱ni̱ e̱e̱t ci ka̱tu̱ Ki̱ri̱sto̱. Gonogga, abarik kogonni niko
         kar ubunntta niga. 20Abile zinin je̱e̱na̱, ming kokko anna keronakkung, kamudannung iróng ol uggak abak
         baiz ci korongi anna. Ko̱ngo̱o̱le̱ anyak ol u̱gge̱ ngatinno̱ng cik adang e̱le̱tti̱,
         icima een mederyok, icima adunye zi̱nze̱tti̱, icima irez e̱le̱tti̱ cigge̱k do̱, icima
         ozoz ol, icima odom ol u̱gge̱. Odong uggak e̱le̱tti̱, ovvo uggak ogon kaal cabak.
         21Ko̱ngo̱o̱le̱ ming kokko atin anna ki̱vo̱nnu̱ng, aanya atin Ta̱mu̱ta̱dde̱n a̱li̱ya̱n.
         Acirit atin zinin eci ol cik meelek ngatinno̱ng ngen kutungget baiz bali reeni mu̱nye̱nu̱
         ke̱. Ngen niga ogonnu kaal cik gerzek.
         
            
               	Anyak e̱e̱t imma ci a̱tu̱ Ye̱su̱ Ki̱ri̱sto̱: Ozoz Pa̱u̱lo̱ ngatu zoz ci obod ki ele cinne, ming ozoz enne zoz ci e̱e̱t cu ko̱.

Zoz ci vu̱rrto̱1Bali arrak ki̱vo̱nnu̱ng lak rama, i̱yo̱ko̱ korongi ki̱vo̱nnu̱ng bo̱do̱k. Ki ming azi
         zoz ci Ta̱mu̱ta̱dde̱no̱ ne, “Ming anyak e̱e̱t ci ozoz azi ne u̱tu̱gu̱ e̱e̱ti̱ imma
         gerzet, orong ming anyak bbacak rama icima i̱i̱yo̱+ cik icinnet ba̱ci̱ neci.”-2Baling kokko anna keronakkung lak rama, ku̱du̱wa̱u̱ng kedezzung atin ming iróng e̱e̱ti̱
         imma abiliz mu̱nye̱n. Kaave anna reena ngatinno̱ng i̱yo̱ko̱, ma̱i̱je̱ ngatu ka̱du̱wa̱kku̱ng
         zoz ci okkomi. 3Kozozi anna zoz ci i̱ye̱le̱ka̱ Ki̱ri̱sto̱. Ming okko enne adiman zoz cunne, iróng
         enne alali, een ti̱i̱r. 4Ming alali enne nu̱nu̱n ngati odode ol nonno ta̱la̱ke̱ca̱, itinga daiza, abak komize
         ci Ta̱mu̱ta̱dde̱no̱. Kalali naga ki bali Ki̱ri̱sto̱ ke̱. Abarik atin kabaito naga
         doize ci Ta̱mu̱ta̱dde̱no̱, ki bali Ki̱ri̱sto̱ ke̱, abunna ka̱li̱ngli̱nge̱kku̱ng.5Timan ele cunne kar ruba ming anyai i̱nna̱ tu̱we̱ne̱t de̱de̱. Ming anyai i̱nna̱ tu̱we̱ne̱t
         neci, okko a̱gga̱ aave Ki̱ri̱sto̱ ngatinne. Ming iróng Ye̱su̱ Ki̱ri̱sto̱ abak ngatunne,
         u̱yu̱we̱ i̱nna̱ timaninet neci. 6Ki̱no̱ni̱ anna a̱gga̱yyu̱ atin niga kar zin iróng atin naga kabaci timaninet zo̱ze̱
         ci Ki̱ri̱sto̱. 7Kalayya Ta̱mu̱ta̱dde̱n abunna ming abilizzu niga kaal cik gerzek. Iróng kalayya Ta̱mu̱ta̱dde̱n
         niko ki ci korongnyya ki̱ye̱lte̱yya̱ ol ke̱e̱ggi̱nna̱ naga ol cik kabunanna, abarik
         abunna ming ogonnu kaal cik abunna, ming kabaccit naga timaninet nu̱nu̱n. 8Kogon naga gi̱i̱ co̱de̱ ṯok ci kanuwe kaviyak cik Ki̱ri̱sto̱ abunna, iróng kadang
         zoz ci een de̱de̱, abarik kanu zoz ci een de̱de̱ do̱. 9Ming iróng naga kokkomi nu̱nu̱n, katalninna eci niga okkomnu, kalayya Ta̱mu̱ta̱dde̱n
         abunna ming ogonnu ju̱rru̱m kommog baiz necu. 10Keherakkung anna i̱ge̱t waraga cu ming ngen kuzucaung. Gi̱i̱ ci zin iróng anna kerenyekkung
         doize ci aanya Manyi annita, ming kokko ka̱kku̱na̱ku̱ng. Aanya ba̱li̱ye̱ enne doiz
         neci kar keelaung, iróng kegerezannung.Zawinet ci Pa̱u̱lo̱ vu̱rrto̱11I̱yo̱ko̱ zin, Gotonogga ki ngonogga tu̱we̱nta̱, a̱vvu̱t labak. U̱tu̱gu̱z kaal ju̱rru̱m,
         u̱zu̱tte̱ zoz ci ku̱du̱wa̱ anna ko̱. Abait ki ol labak. Kala Ta̱mu̱ta̱dde̱n wa anyak
         rezinet ki gano kar ka̱vvu̱ ngatinno̱ng.12Izzac ol zi̱nze̱tti̱nne̱ cik voorik a̱li̱le̱. 13I̱tto̱na̱kku̱ng ol wak a̱tu̱we̱ do̱o̱k zawinet cinne̱ng.14Anyik de̱ti̱ne̱t wa Manyi Ye̱su̱ Ki̱ri̱sto̱ ki rezinet wa Ta̱mu̱ta̱dde̱no̱ ki wowonet
         ci Vongiz ci A̱li̱le̱ ka̱vvu̱to̱ ngatinno̱ng do̱o̱k.Ga̱la̱ti̱a̱Waraga wa eherik Pa̱u̱lo̱ ol cik Ga̱la̱ti̱a̱Ga̱la̱ti̱a̱Ga̱lWaraga wa eherik Pa̱u̱lo̱ ol cik Ga̱la̱ti̱a̱Kananet zozEherik Pa̱u̱lo̱ to̱na̱i̱ti̱ ci Ye̱su̱ Ki̱ri̱sto̱ waraga cu Kiristian wak iróng e̱e̱ggi̱n
         Ya̱u̱d lo̱o̱ce̱ ci Ga̱la̱ti̱a̱ ci i̱yo̱ko̱ een lo̱lo̱i̱t ci lo̱o̱c ci een zara Tu̱rki̱ya̱.
         Uwahek bali Pa̱u̱lo̱ ki Barnabas ol kaviyak cik abunna Ye̱su̱ o̱ro̱gjo̱we̱ cik Ga̱la̱ti̱a̱,
         kar ol cik meelek elemtta zoz neci kar kizeto Kiristian, ci e̱he̱rye̱ buwe ci To̱ni̱a̱u̱
         13-14. Ma̱i̱je̱ bali vu̱rrta̱, i̱vi̱ta̱ Kiristiani uggak cik e̱e̱ggi̱n Ya̱u̱d edemezit
         Kiristian wak iróng e̱e̱ggi̱n Ya̱u̱d abunna ming azunne nege lo̱ti̱nno̱k ki keer ci
         Ya̱u̱do̱, kar ol cik macik cigge̱k kettedit vi̱ca̱vi̱cce̱t. Kar zin Pa̱u̱lo̱ ku̱du̱wa̱k
         Kiristian zoz ci azi ne, a̱ti̱ri̱z Ta̱mu̱ta̱dde̱n ol do̱o̱k wak a̱tu̱ Ki̱ri̱sto̱,
         iróng een ol cik annu keerani u̱gge̱, een necu zoz ci elemtta to̱ni̱a̱ha̱ ba̱li̱ye̱
         Jerusalema, ci e̱he̱rye̱ buwe ci To̱ni̱a̱u̱ 15.Okko zo̱o̱ 3-4, oobek Pa̱u̱lo̱ ol, a̱nne̱k ne iróng naga kaanyik Ta̱mu̱ta̱dde̱n katalo
         kaale cik kogon naga do̱ o̱o̱tti̱ne̱ cigga̱c, ki go̱o̱llo̱k cik kaavtte naga ki Ta̱mu̱ta̱dde̱n
         tu̱we̱nta̱ ki bali Aburahami ji̱ji̱ti̱ olli Ya̱u̱do̱ balik reentik ke̱. Okko zo̱o̱
         5-6, oobekket Pa̱u̱lo̱ agita Kiristian abunna baizi cinna ming kanu Vongiz ci A̱li̱le̱,
         kar enne kaanyyet doiz ci ko̱ngo̱o̱li̱ne̱ naga ti̱lo̱wi̱ne̱t ci a̱ddi̱ki̱re̱ Ta̱mu̱ta̱dde̱no̱
         kar kirezit ol.
         
            
               	Bbacak rama icima i̱i̱yo̱: Orong lo̱ti̱nno̱wa̱ cik Musesi bbacak rama icima i̱i̱yo̱ lo̱ki̱ka̱ kar apaktek ol
                     e̱e̱t zoz ju̱rru̱m. IkebDeuteronomy 19:15; Ma̱te̱yo̱ 18:16; 1 Ti̱mo̱te̱yo̱ 5:19; I̱bu̱ru̱ 10:28.

               	13:1 Deuteronomy 19:15

            

         
      
   
      
         Ga̱la̱ti̱a̱

Zawinet ci Pa̱u̱lo̱1Keheri anna Pa̱u̱lo̱ waraga cu, atahala Ta̱mu̱ta̱dde̱n kar ki̱li̱ngli̱ng li̱ngli̱ngo̱n
         cinne, ke̱e̱ni̱ to̱ni̱a̱t+ ci kuwahek ol zoz ci Ye̱su̱. Iróng ahalana e̱e̱ti̱ ci diiri, icima zu̱we̱ cik ahalanan.
         I̱tto̱na̱na̱ annit Ye̱su̱ Ki̱ri̱sto̱+ ele ki Ta̱mu̱ta̱dde̱n wa een Be̱e̱ti̱nna̱ bali ingane Ye̱su̱ daiza ke̱.2Ki̱tto̱na̱nna̱ naga do̱o̱k gotonogget ki ngonogget wak a̱tu̱we̱ waraga cu ke̱le̱ci̱a̱nya̱+ cik lo̱o̱c ci een Ga̱la̱ti̱a̱.3Anyik Ta̱mu̱ta̱dde̱n wa een Be̱e̱ti̱nna̱ ki Manyi Ye̱su̱ Ki̱ri̱sto̱ ka̱a̱nyu̱ng eezet
         ki gano. 4A̱gga̱yyu̱ niko aanyik Ye̱su̱ ele cinne kize wawac ci aara ol mu̱nye̱n ki bali ming
         odola Ta̱mu̱ta̱dde̱n wa een Be̱e̱ti̱nna̱, kar keelawet lo̱o̱ce̱ ci gerze kabahe anyak
         mu̱nye̱n ko̱. 5Ki̱di̱ngdi̱nga̱ni̱t zar cik Ta̱mu̱ta̱dde̱no̱ udut, amin.Zoz ci obod ki ke̱le̱ci̱a̱nya̱ cik Ga̱la̱ti̱a̱6Ka̱ku̱le̱i̱ je̱e̱n zo̱ze̱ cunno̱ng eci utuburtu zoz ci Ta̱mu̱ta̱dde̱no̱ ataman, nonno
         ci a̱a̱nyu̱ng baiz ci abakku eezete ci Ki̱ri̱sto̱. Kanyaktaung ba̱li̱ye̱ kaviyak cik
         Ye̱su̱ abunna, abarik a̱tu̱yyu̱ kaviyak cik aavtte do̱ adarnannu kaviyak cik abunna
         Manyoni. 7Iróng kaviyaha ne̱ko̱ een de̱de̱. Abarik anyak ol cik u̱la̱llu̱ng i̱ba̱ti̱ne̱ orong
         abunna ming uhuyu kaviyak cik abunna+ obod ki Ki̱ri̱sto̱ ko̱. 8Ming anyak e̱e̱t ci uwahekkung kaviyak cik abunna ongorko ki cik kuwahekkung naga
         ko̱, icima ol u̱gge̱ icima anjilo ci a̱kku̱ ta̱mu̱-kenga, i̱i̱na̱k atin to̱ri̱ne̱t
         ci Ta̱mu̱ta̱dde̱no̱ nonno eci enne uwahek ol kaviyak cik aavtte do̱. 9Ku̱du̱wa̱ anna ba̱li̱ye̱, i̱yo̱ko̱ kobodonik bo̱do̱k ka̱du̱wa̱ zoz cu: Ming uwak e̱e̱ti̱
         kaviyak cik aavtte do̱ kaviyahe cik abunna balik iziktu niga ke̱, anyik e̱e̱t neci
         kotore.10Iróng anna ke̱e̱ni̱ e̱e̱t ci ka̱ru̱we̱k ol do̱ldo̱l. Korongi ki̱li̱ngli̱nge̱k Ta̱mu̱ta̱dde̱n
         do̱ niko. Ming kuwahek ol kaviyak cik orong nege do̱ niko, iróng wo̱ye̱ anna ke̱e̱ni̱
         du̱ca̱i̱t ci Ki̱ri̱sto̱.Een Pa̱u̱lo̱ to̱ni̱a̱t ci Ye̱su̱11Gotonogga ki ngonogga tu̱we̱nta̱, korongi ku̱du̱wa̱u̱ng zoz cu, iróng kaviyaha cik
         abunna kuwahekkung ko̱ een zoz ci akane ol cik diirik, a̱vvu̱ kaviyaha ne̱ko̱ ngati
         Ye̱su̱ Ki̱ri̱sto̱. 12Amire ki e̱e̱t ci diiri ci edemzeka annit kaviyak ne̱ko̱, abarik Ye̱su̱ Ki̱ri̱sto̱
         ci aanya kaviyak ne̱ko̱.13A̱gga̱yyu̱ ri̱t niga ba̱li̱ye̱ baiz cinanni kabahe+ kize e̱e̱t ci kazunne keer ci Ya̱u̱do̱. Ki̱gi̱da̱ ba̱li̱ye̱ oroot ol wak a̱tu̱we̱
         Ce̱e̱ze̱ wa Ta̱mu̱ta̱dde̱no̱, korongi kegerzan nogo. 14Ka̱gga̱ keer ci Ya̱u̱do̱ oroot kommog bu̱u̱l cigannik veelek. Kirezi keer ci ji̱ji̱ti̱ga̱nni̱k
         oroot.15Ma̱i̱je̱ baling ngen anna ki̱ti̱rra̱i̱ ke̱, atahala Ta̱mu̱ta̱dde̱n la̱du̱n, een enne
         bunnatait kar kodola zo̱ze̱ ci ahalanan, 16kar ki̱ye̱le̱ya̱ Ngerinne, abunna ming kuwaheke ol wak iróng een Ya̱u̱d kaviyak cik
         abunna. Ngen anna ku̱du̱wa̱k e̱e̱t imma zoz necu. 17Imma bo̱do̱k ngatu ngen anna kuk rok Jerusalem icima kozozik to̱ni̱a̱k balik o̱o̱tti̱nu̱
         ke̱. Abarik kuwa rok lo̱o̱c ci een Arabiya e̱co̱de̱ niko, kar bo̱do̱k kobodak orog
         ci een Damascus.18Ma baling kedeca e̱rki̱nya̱ i̱i̱yo̱, keerona kuwa rok Jerusalem kokko kacinni Peturu,+ kar zin ka̱vvu̱tta̱ ki nonno i̱i̱nya̱ omoto ki tu̱r. 19Ngen zin kurumtowa ki to̱ni̱a̱k do̱o̱k, ka̱vvu̱tta̱ ki Je̱mi̱s+ do̱ niko wa een gotoni Manyitinna Ye̱su̱. 20Ki̱tto̱ni̱k Ta̱mu̱ta̱dde̱n, een zoz ci ka̱du̱wa̱kku̱ng ko̱ de̱de̱, iróng een volong.21Ma bali vu̱rrta̱, kuwa lo̱o̱co̱we̱ cik een Syria ki Cilicia. 22I̱llo̱i̱ rok e̱e̱t co̱de̱ olle ne̱k ala Ta̱mu̱ta̱dde̱n ke̱le̱ci̱a̱nya̱i̱ cik Ju̱de̱ya̱
         ko̱ ci a̱tu̱ Ye̱su̱ Ki̱ri̱sto̱. 23Abarik nege a̱gga̱ zoz ci azi ne, “Abarik e̱e̱ti̱ bali gon a̱gi̱dde̱t ke̱le̱ci̱a̱nya̱i̱
         ke̱ ci uwahek ol kaviyak cik abunna ki tu̱we̱ne̱t bali a̱gi̱d enne ke̱.” 24Innatit zin nege Ta̱mu̱ta̱dde̱n zo̱ze̱ cinanni.
         
            
               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

               	Ba̱li̱ye̱ baiz cinanni kabahe: Ikeb zoz necu buwe ci To̱ni̱a̱u̱ 7:57-8:3; 9:1-6.

               	Peturu: Anyak enne zar u̱gge̱ cik een Cephas. IkebJon 1:42.

               	Je̱mi̱s: Een enne bu̱k gotoni Ye̱su̱ kar kize ddi̱ki̱ryo̱i̱t ci ol wak a̱tu̱ Ye̱su̱ Jerusalema.
                     Eher enne waraga ci Je̱mi̱si̱. IkebBuk wa To̱ni̱a̱u̱ 12:17; 15:12-21; 18-19; Ga̱la̱ti̱a̱ 1:9. Anyak bo̱do̱k Je̱mi̱s imma ci bali een gotoni Jon kar kize to̱ni̱a̱t ci Ye̱su̱,
                  wa bali a̱ru̱k He̱ro̱di̱ ka̱da̱k. IkebBuk wa To̱ni̱a̱u̱ 12:2.

Elemtta to̱ni̱a̱ha̱ de̱mzi̱ne̱t ci Pa̱u̱lo̱1Baling edeccai e̱rki̱nya̱ cik e̱e̱ggi̱n omoto ki we̱c, ki̱mi̱re̱ anna kuwa Jerusalema,+ korkortta ki Barnabas kar kozohota ki Ti̱to̱ bu̱k. 2Kokko rok orog neci eci Ta̱mu̱ta̱dde̱n i̱ye̱le̱ya̱ annit abunna ming kokko. Imma bali
         nginati, kurumtowa ki lo̱ddi̱ki̱re̱ cik ol wak a̱tu̱ Ye̱su̱ lo̱mu̱k, kar koobek nogo
         kaviyak cik abunna kiwagon kuwahek ol wak iróng een Ya̱u̱d do̱o̱k ko̱. Kogonni zoz
         necu niko ko̱ gerza ming amurya de̱mzi̱ne̱t necu. 3Elemtta ol ne̱ke̱ annita, iróng zin ngen a̱jji̱n zoz ci ettede wucic vi̱ca̱vi̱ca̱+ ci gonona Ti̱to̱, ming een enne nu̱nu̱n i̱do̱ngo̱je̱ni̱t niko, iróng zin nege ommogik
         nonno zoz ci ettede wucic vi̱ca̱vi̱ca̱ ming nu̱nu̱n een enne Gi̱ri̱k.4Ize gerza zoz neci eci ol wak a̱ti̱yye̱ ol tu̱ i̱tto̱zzo̱ orgen cinna, a̱vvu̱ kize
         ro̱tto̱k, a̱ru̱k talaben, kar kicinnet baiz ci abunna kanyaka ngati ka̱tu̱yya̱ Ye̱su̱
         Ki̱ri̱sto̱, abarik orong nege kutuhuyyet kizet du̱cca̱k. 5Iróng zin naga kelemnyya zoz cinne̱ng udut. Korongnya kuzutteung kaviyak cik abunna
         een de̱de̱ kize cunno̱ng kar zin iróng atin elemnyyu kaviyak cik aavtte do̱.6Imma Jerusalema, anyak alaat wak riilik Ce̱e̱ze̱ wa Ta̱mu̱ta̱dde̱no̱, i̱llo̱i̱ wo̱ye̱
         gi̱i̱ imma ci otornik nege de̱mzi̱ne̱t cinanni ko̱, eci ol do̱o̱k atubo ngu̱me̱ ci
         Ta̱mu̱ta̱dde̱no̱. 7A̱gga̱ nege niko atahala Ta̱mu̱ta̱dde̱n annit kar kuwahek ol wak iróng een Ya̱u̱d
         kaviyak cik abunna ki bali ming ahala Peturu kize ci uwahek olli Ya̱u̱do̱ kaviyak
         cik abunna ke̱. 8Ta̱mu̱ta̱dde̱n dee niko ci anyike Peturu komiz kize to̱ni̱a̱t ci uwahek Ya̱u̱d zoz
         cinne, kar bo̱do̱k atahalan kize to̱ni̱a̱t ci kuwahek ol wak iróng een Ya̱u̱d kaviyak
         ciginnek.9Elemit ciko Je̱mi̱s ki Peturu ki Jon wak abile ke̱le̱ci̱a̱ kizeto lolanya cik ke̱le̱ci̱a̱k,
         elemtta arizet ci kuwaheke anna ol kaviyak wak aanya Ta̱mu̱ta̱dde̱n. Kar zin nege
         kelemtait annit ki Barnabas kizetta ol cik ka̱li̱ngli̱ngnya̱ bu̱k. A̱nne̱kke̱t ne,
         “Uwakttek ol wak iróng een Ya̱u̱d kaviyak cik Ye̱su̱, ovvo nege uwahek olli Ya̱u̱do̱
         kaviyak ne̱ke̱ bu̱k.” 10A̱jji̱nne̱t abunna keelanna ol wak amati, zoz zin ci aalna zinine cinanni kar ku̱tu̱gu̱
         ko̱ necu.Ibbora Pa̱u̱lo̱ ba̱ci̱ ci Peturu11Ma baling eronak Peturu lo̱o̱c ci een Antiyok, kovoceya oo cinne ba̱ci̱ cinne, eci
         enne a̱ru̱k do̱ldo̱l zo̱ze̱ ci gerze ogon enne i̱yo̱ko̱ niko. 12Icu gi̱i̱ ci ogon enne, baling arawa enne arrak ke̱, adakce labak ki ol wak iróng
         een Ya̱u̱d+ wak a̱tu̱ zoz ci Ta̱mu̱ta̱dde̱no̱. Ma̱i̱je̱ baling ovvo gonoggi Je̱mi̱s wak een Ya̱u̱d+ a̱vvu̱ vu̱rrta̱, utubur Peturu iróng ngen adakce ki ol wak iróng een Ya̱u̱d, o̱ngo̱o̱le̱
         zoz ci olli Ya̱u̱do̱ wa azi ne, anyik ol do̱o̱k kettedit vi̱ca̱vi̱cce̱t+ arrak oowa, kar ku̱tu̱we̱t Ta̱mu̱ta̱dde̱n. 13Imma zin nginati, unuwet olli Ya̱u̱do̱ uggak nonno zo̱ze̱ ci a̱ru̱we̱ enne talaben,
         kar zin zo̱ze̱ ci a̱ru̱we̱ nege talaben ko̱, i̱ti̱k Barnabasi zari.14Baling kicina iróng ol ne̱ke̱ abak zo̱ze̱ ci een de̱de̱ kaviyahe cik abunna, ku̱du̱wa̱
         zin anna Peturu zoz cu orgene ci ollu do̱o̱k, “Ming e̱e̱ni̱ i̱nna̱ ele e̱e̱ti̱ ci
         Ya̱u̱do̱ ci abai baiz ki i̱do̱ngo̱je̱nti̱, nya ming orongi i̱nna̱ abunna ming azunne
         ol cik iróng een Ya̱u̱d ko̱ keer cunno̱ng?”15Kar bo̱do̱k kize ne, “Anna ki i̱ge̱t aritanet ol cik een Ya̱u̱d, iróng ke̱e̱ggi̱n
         olli mu̱nye̱nu̱ ki ol cik iróng een Ya̱u̱d ko̱. 16Abarik ka̱gga̱yya̱ aave e̱e̱ti̱ ju̱rru̱m ngu̱me̱ ci Ta̱mu̱ta̱dde̱no̱ go̱o̱le̱ ci a̱tu̱we̱
         enne Ye̱su̱ Ki̱ri̱sto̱, iróng een go̱o̱le̱ ci kazunne keer. Ka̱tu̱yya̱ zin Ye̱su̱
         Ki̱ri̱sto̱, abunna kaavtte ki Ta̱mu̱ta̱dde̱n ju̱rru̱m eci naga ka̱tu̱ Ki̱ri̱sto̱,
         iróng e̱e̱ti̱ imma aave ju̱rru̱m ki Manyi go̱o̱le̱ ci azunne lo̱ti̱nno̱k cik Musesi.17“Ma̱i̱je̱ nu̱nu̱n ming korong naga ka̱vvu̱t ki Ta̱mu̱ta̱dde̱n ju̱rru̱m go̱o̱le̱ ci
         ka̱tu̱we̱ Ye̱su̱ Ki̱ri̱sto̱, kar zin ngatu kabaccit naga. Kazi wo̱ye̱ ne Ye̱su̱ ci
         okkoyyet mu̱nye̱ne̱? Iróng wo̱ye̱ kazi niko. 18Ming ka̱mi̱ro̱ni̱k de̱mzi̱ne̱t bali keer wa Ya̱u̱do̱ kutungeya ke̱, ke̱e̱ni̱ atin
         anna e̱e̱t ci mu̱nye̱nu̱ dee. 19Eci ming korongi kuzute keer neci, egerzan baiz cinanni. Imma i̱yo̱ko̱, kutunga lo̱ti̱nno̱k
         cik Musesi, koronga baiz ci Ta̱mu̱ta̱dde̱no̱ de̱de̱. 20Ogon baizi bali nanni reeni ke̱ ki ci ka̱da̱ha̱ ki bali Ye̱su̱ Ki̱ri̱sto̱ ta̱la̱ke̱ca̱.
         Iróng ngen kabai baiz ki bali reena, abarik Ki̱ri̱sto̱ ci abak ngatinanni. I̱yo̱ko̱
         zin kabai baiz ci karike Ngerrti Ta̱mu̱ta̱dde̱no̱ zinin tu̱we̱nta̱, ci ireza annit
         kar kutungek lo̱o̱c baiz ci abunna ta̱mu̱-kenga kar ki̱ki̱ya̱ keelawan. 21Iróng anna kanyike deten ci Ta̱mu̱ta̱dde̱no̱ kize rara. Ming elemi Ta̱mu̱ta̱dde̱n
         e̱e̱t ci diiri kubunna ngati azunne lo̱ti̱nno̱k cik Musesi do̱, iróng weda Ki̱ri̱sto̱
         a̱da̱i̱ gaganiko.”
         
            
               	Ki̱mi̱re̱ anna kuwa Jerusalema: Ikeb zoz necu buwe ci To̱ni̱a̱u̱ 11:27-30.

               	Etted vi̱ca̱vi̱ca̱: U̱du̱wa̱k bali Ta̱mu̱ta̱dde̱n Aburaham a̱nne̱k ne, ming anyait dooli cigunnek macik
                     i̱i̱nya̱ tu̱rge̱, anyik ol kettedit wucic vi̱ca̱vi̱cce̱t kar ki̱ye̱la̱ azi ne, e̱e̱ggi̱n
                     nege dooli cik Ta̱mu̱ta̱dde̱no̱. IkebKananet 17:9-14.

               	Adakce labak ki ol wak iróng een Ya̱u̱d: A̱du̱wa̱k lo̱ti̱nno̱wa̱ cik Musesi olli Ya̱u̱do̱, azi ne, anyak elegje u̱gge̱ cik
                     iróng een da̱i̱ne̱t, eci nege e̱e̱ggi̱n ngoronye. IkebLeviticus 11:1-32.

               	Gonoggi Je̱mi̱s wak een Ya̱u̱d: Ikeb zoz necu buwe ci To̱ni̱a̱u̱ 15:1-2.

               	Anyik ol do̱o̱k kettedit vi̱ca̱vi̱cce̱t: Ikeb zoz ci obod ki zoz cu buwe ci To̱ni̱a̱u̱ 15:1-35.

Tu̱we̱ne̱t Ta̱mu̱ta̱dde̱n ci a̱ti̱ri̱ze̱t iróng een lo̱ti̱nno̱k1Eehi olli Ga̱la̱ti̱a̱, aditennung iina, nya ci ecebannung o̱o̱tti̱? I̱ye̱la̱i̱ keng
         ci daiz ci Ye̱su̱ Ki̱ri̱sto̱ ju̱rru̱m ngatinno̱ng, ogon ki ci icinntu nonno ming odode
         keete ci een ta̱la̱ke̱c ka̱da̱k. 2I̱yo̱ko̱, ja ki̱jji̱nnu̱ng zoz co̱de̱: A̱gga̱mtta̱u̱ Vongiz ci A̱li̱le̱+ ngati azunnu lo̱ti̱nno̱k cik Musesi? I̱llo̱i̱, a̱gga̱mtta̱u̱ niga Vongiz ci A̱li̱le̱
         tu̱we̱nta̱ kaviyak cik abunna obod ki Ye̱su̱. 3E̱e̱ggi̱nnu̱ tarbale niko nya? Arrak ba̱li̱ye̱ a̱ka̱tta̱u̱ baiz ci abunna amudannu
         Vongize ci A̱li̱le̱ Ta̱mu̱ta̱dde̱no̱. I̱yo̱ko̱ zin, ma ngen abakku baiz ci akannu
         niga ci aave do̱, kar u̱tu̱gu̱z kaal cik adimannu o̱o̱tti̱ne̱ cuggo̱k kar izet ol
         cik abunna ngu̱me̱ ci Ta̱mu̱ta̱dde̱no̱. 4Ipirrtau ba̱li̱ye̱ niga oroot zo̱ze̱ ci a̱tu̱yyu̱ Ye̱su̱, gerza ming amurya pirnanet
         cunno̱ng.5I̱yo̱ko̱ a̱a̱nyu̱ng Ta̱mu̱ta̱dde̱n Vongiz ci A̱li̱le̱, kar ku̱tu̱gu̱ kaal cik a̱vu̱la̱
         orgene cunno̱ng, iróng enne ogon kaal ne̱ke̱ eci niga azunnu lo̱ti̱nno̱k, a̱a̱nyu̱ng
         eci niga a̱tu̱yyu̱ kaviyak balik iziktu ke̱.6I̱no̱ni̱t zoz ci Aburahami:+ “Elema enne zoz ci Ta̱mu̱ta̱dde̱no̱, kar enne kanyik nonno kize e̱e̱t ci abunna.”-7Abunna zin ming a̱gga̱yyu̱, een ol wak a̱tu̱we̱ ko̱ dooli cik Aburahami de̱de̱ tu̱we̱nta̱.8Anyak zoz ci e̱he̱rye̱ Warage ci Ta̱mu̱ta̱dde̱no̱ ci okko atin Ta̱mu̱ta̱dde̱n a̱du̱wa̱
         kar kanyik ol wak iróng een Ya̱u̱d do̱o̱k kizeto ol cik abunna ngu̱me̱ cinne tu̱we̱nta̱.
         Zoz zin bali a̱du̱wa̱k Ta̱mu̱ta̱dde̱n Aburaham kaviyak cik abunna, azi ne, “Kar ol
         lo̱o̱ta̱ ngatu do̱o̱k ku̱mu̱dda̱ atin ma̱yu̱we̱ne̱t zo̱ze̱ cunne.”-9Imma zin ngatu, ozol ol wak a̱tu̱ Ye̱su̱ ma̱yu̱we̱ne̱t bali Aburahami ke̱ bu̱k eci
         enne umuda ma̱yu̱we̱ne̱t neci tu̱we̱nta̱.10Ma̱i̱je̱ ol wak orong kar kubunnta ngu̱me̱ ci Ta̱mu̱ta̱dde̱no̱ ngati azunne lo̱ti̱nno̱k
         wak Ya̱u̱do̱, otorte nege baize cinne̱ng. E̱he̱rye̱ zin bo̱do̱k lo̱ti̱nno̱we̱, azi
         ne, “Ming iróng e̱e̱ti̱ azunne lo̱ti̱nno̱k wak eher Musesi ko̱ do̱o̱k, otor atin Ta̱mu̱ta̱dde̱n
         nonno.”-11Een de̱de̱, iróng e̱e̱ti̱ imma abak baiz ci abunna ngu̱me̱ ci Ta̱mu̱ta̱dde̱no̱ ming
         azunne enne lo̱ti̱nno̱k do̱, eci e̱he̱rye̱ Warage ci Ta̱mu̱ta̱dde̱no̱ azi ne, “Abak
         atin e̱e̱ti̱ ci abunna tu̱we̱nta̱.”-12Iróng tu̱we̱ne̱t abile lo̱ti̱nno̱we̱ do̱, abarik azi ne, “Ming ogon e̱e̱ti̱ kaal ne̱ko̱,
         abak atin enne kaale ne̱ko̱.”-13Ma̱i̱je̱ i̱yo̱ko̱ zin, eelawet Ki̱ri̱sto̱ to̱ri̱nte̱ ci anyaha lo̱ti̱nno̱wa̱ cik Musesi.
         Ogon enne zoz necu go̱o̱le̱ ci a̱da̱kne̱ enne keete wa een ta̱la̱ke̱c zo̱ze̱ ci gerze
         kogon naga, eci e̱he̱rye̱ lo̱ti̱nno̱we̱, azi ne, “Otore e̱e̱ti̱ ci a̱ru̱we̱k ol keet
         ci een ta̱la̱ke̱c.+”-14Imma zin i̱yo̱ko̱, aanyyet daizi ci Ye̱su̱ Ki̱ri̱sto̱ ngati a̱da̱kne̱ ngatinna ol
         wak iróng een Ya̱u̱d ma̱yu̱we̱ne̱t ki bali aanyik Ta̱mu̱ta̱dde̱n Aburaham oowa ke̱,
         kar zin ka̱mu̱yu̱k ol cik lo̱o̱tu̱ do̱o̱k. Kar ol wak a̱tu̱we̱ ku̱mu̱dda̱ Vongiz ci
         A̱li̱le̱ bali u̱du̱wa̱ Manyi ke̱ go̱o̱le̱ ci a̱tu̱we̱ne̱ nege.Kazunne lo̱ti̱nno̱k icima zoz ci u̱du̱wa̱ Manyi15Gotonogga ki ngonogga tu̱we̱nta̱, ja i̱yo̱ko̱ ku̱du̱wa̱ gi̱i̱ ci i̱ya̱bzo̱ni̱k e̱e̱t
         ci diiri baiza zo̱ze̱ necu. Imma ming u̱tu̱gu̱zzo̱ ol cik een ram olom cinne̱ng kiwagon
         ming etted to̱o̱le̱c, iróng atin e̱e̱ti̱ co̱de̱ ngatinne̱ng uhu icima egerzan olom
         neci. 16U̱du̱wa̱k zin Ta̱mu̱ta̱dde̱n Aburaham ki ngerinne ma̱yu̱we̱ne̱t ci okko enne a̱ma̱yu̱we̱
         nogo. Icinnet iróng Waraga ci Ta̱mu̱ta̱dde̱no̱ azi ne, “Dooli ciginnek,” abarik azi
         ne, “do̱le̱c cunne,”- een zin do̱le̱c neci Ki̱ri̱sto̱. 17Icu ungec ci zoz ci ka̱du̱wa̱ ko̱: Iróng atin olomi ci u̱tu̱gu̱we̱k Ta̱mu̱ta̱dde̱n
         Aburaham ko̱ uukce ki i̱yo̱ko̱ ming etted ol cik een rama to̱o̱le̱c ko̱, u̱du̱wa̱
         enne olom neci, i̱yo̱ko̱ edeca e̱rki̱nya̱ obet we̱c ki moten i̱i̱yo̱ (430). Iróng
         zin lo̱ti̱nno̱wa̱ cik Musesi uhu olom bali u̱du̱wa̱k Ta̱mu̱ta̱dde̱n Aburaham ke̱.
         18I̱yo̱ko̱, ming okko Ta̱mu̱ta̱dde̱n a̱mu̱yu̱k ol baize ci aave udut zo̱ze̱ ci azunne
         nege lo̱ti̱nno̱k cik Musesi, iróng zin een go̱o̱le̱ bali u̱du̱wa̱ Ta̱mu̱ta̱dde̱n ke̱.
         Abarik zin Ta̱mu̱ta̱dde̱n a̱mu̱yu̱k baiz ci Aburahami go̱o̱le̱ bali u̱du̱wa̱ enne
         ke̱.19Een zin li̱ngli̱ngo̱ni̱ ci lo̱ti̱nno̱u̱ ko̱ ni̱i̱? De̱de̱, anyonikket lo̱ti̱nno̱wa̱
         vu̱rrta̱ kize ci i̱ye̱la̱ mu̱nye̱n, eci e̱e̱ti̱ ci diiri i̱ti̱k tu̱. E̱e̱ggi̱n lo̱ti̱nno̱wa̱
         ne̱ke̱ cik abak zee kuruba do̱le̱c ci Aburahami+ bali u̱du̱wa̱ Ta̱mu̱ta̱dde̱n i̱i̱na̱k atin zoz neci nonno ke̱. Ta̱mu̱ta̱dde̱n ci
         adiman lo̱ti̱nno̱k kar kanyik anjilonya+ ciginnek ta̱mu̱-kenga kanyaktak lo̱o̱c, okko Musesi een zoc ci a̱gga̱m zoz ci Ta̱mu̱ta̱dde̱no̱
         kar ku̱du̱wa̱k ol. 20Kanyak naga Ta̱mu̱ta̱dde̱n co̱de̱, iróng enne eliye cinne orong e̱e̱t ci een zoc.21Iróng lo̱ti̱nno̱wa̱ balik anyike Ta̱mu̱ta̱dde̱n Muses ke̱ ongorko ki zoz ci u̱du̱wa̱k
         enne ba̱li̱ye̱ Aburaham ke̱. Ming aanyyet lo̱ti̱nno̱wa̱ baiz ci aave udut, kamuda
         bunnat ngu̱me̱ ci Ta̱mu̱ta̱dde̱no̱ ngati kazunne lo̱ti̱nno̱k. 22Imma zin Waraga ci Ta̱mu̱ta̱dde̱no̱ a̱nne̱kke̱t ne, kecebte naga do̱o̱k mu̱nye̱ne̱.
         Kamuda gool ci kiyowanne go̱o̱le̱ ci ka̱tu̱we̱ Ye̱su̱ Ki̱ri̱sto̱ do̱ niko.Ke̱e̱ggi̱n naga dooli cik Ta̱mu̱ta̱dde̱no̱ tu̱we̱nta̱23Baling ngen tu̱we̱ne̱t ki̱ki̱ya̱ ke̱, kaavtte ngati ebekket lo̱ti̱nno̱wa̱ cik Musesi.
         Ogon ki ci kecebje naga lagama zee, ki̱ki̱ya̱ gool ci tu̱we̱nto̱ ki̱ye̱la̱i̱ ngati
         Ye̱su̱ Ki̱ri̱sto̱.24Ebekket lo̱ti̱nno̱wa̱ zee ki̱ki̱ya̱ Ki̱ri̱sto̱; azunnet lo̱ti̱nno̱wa̱ zee ki̱ki̱ya̱
         Ye̱su̱ kidimanet kubunnta ngu̱me̱ ci Ta̱mu̱ta̱dde̱no̱ tu̱we̱nta̱. 25I̱yo̱ko̱ zin, i̱ki̱ya̱ gool ci tu̱we̱nto̱ ngati Ye̱su̱, iróng lo̱ti̱nno̱wa̱ wak Musesi
         ngen ebekketa.26Ke̱e̱ggi̱n naga do̱o̱k doolik Ta̱mu̱ta̱dde̱no̱ ngati ka̱tu̱we̱ Ye̱su̱ Ki̱ri̱sto̱.
         27Ming a̱gga̱mtta̱u̱ ba̱ti̱ti̱mo̱, izetu ol cik Ki̱ri̱sto̱, u̱tu̱gu̱zzu̱ ki enne, ogon
         ki ci aim e̱e̱ti̱ ru̱u̱m ci een jor. 28Ming anyakku tu̱we̱ne̱t ci Ye̱su̱ Ki̱ri̱sto̱ niko, i̱zzi̱ zoz ci bo̱do̱k kazi ne,
         e̱e̱ggi̱n ciko olli Ya̱u̱d, ovvo ciko e̱e̱ggi̱n ol wak een Gi̱ri̱k, icima uggak e̱e̱ggi̱n
         du̱cca̱k, ovvo uggak een jain, icima e̱e̱ggi̱n uggak ngaai, icima odot; eci naga do̱o̱k
         ke̱e̱ggi̱n ol co̱de̱ ngati Ye̱su̱. 29Ming izetu ol cik Ki̱ri̱sto̱ niko ko̱, izetu zin niga bu̱k doolik Aburahami, een zin
         zoz bali u̱du̱wa̱k Ta̱mu̱ta̱dde̱n Aburaham ke̱ cunno̱ng bu̱k.
         
            
               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. IkebJon 1:1-18; 8:41-42; Buk wa To̱ni̱a̱u̱ 5:3-4.

               	Aburaham: Awu Ta̱mu̱ta̱dde̱n nonno abunna ming uungnek boor ki lo̱o̱c cinne lo̱o̱c kar kunu
                     Ta̱mu̱ta̱dde̱n rok lo̱o̱c ci een jor. I̱ki̱ya̱ enne ize be̱e̱ti̱ olli Ya̱u̱do̱. Abak
                     enne e̱rki̱nya̱ i̱bbo̱ng co̱de̱ ki obet tu̱rge̱ (1,800) baling ngen Ye̱su̱ ki̱ti̱rra̱i̱
                     ke̱. IkebKananet 12-26.

               	3:6 Kananet 15:6

               	3:8 Kananet 12:3; Kananet 18:18; Kananet 22:18

               	3:10 Deuteronomy 27:26

               	3:11 Habakkuk 2:4

               	3:12 Leviticus 18:5

               	Ta̱la̱ke̱c: Ododek olli Romi ol ta̱la̱ke̱c ci een keet abunna ming edez u̱ce̱zi̱ e̱e̱t idic idic
                     zee ka̱da̱k e̱e̱ti̱.

               	3:13 Deuteronomy 21:23

               	3:16 Kananet 12:7; Kananet 13:15; Kananet 24:7

               	Do̱le̱c ci Aburahami: Een do̱le̱c necu Ye̱su̱ Ki̱ri̱sto̱. IkebGa̱la̱ti̱a̱ 3:16.

               	Anjilonya: E̱e̱ggi̱n nege vongizzok cik aavtte ki Ta̱mu̱ta̱dde̱n ta̱mu̱-kenga kar bo̱do̱k iróng
                     nege anyak e̱le̱tti̱ cik okkomi. I̱tto̱n gon Ta̱mu̱ta̱dde̱n nogo i̱i̱te̱n imma koot
                     lo̱o̱ta̱ kanyaktak ol zoz cinne.

Karagiz ma̱yu̱we̱ne̱t ci Ta̱mu̱ta̱dde̱no̱1I̱yo̱ko̱ i̱no̱ni̱t zoz cu: Ming a̱da̱k be̱e̱ti̱ doolinnu kar kutungek kaal cik aragiz
         dooli ciginnek lo̱o̱c ming ngen idice, ogon zin nege ki du̱cca̱ha̱, ming nu̱nu̱n ovvo
         atin nege aragiz kaal cik be̱e̱ti̱nne̱ng. 2Iróng dooli wo̱ye̱ aragiz kaal cik be̱e̱ti̱nne̱ng, abak nege arrak a̱tte̱ ci e̱e̱t
         ci a̱gga̱m nogo kar kuzute kaal ne̱ke̱ zee ki̱ddi̱ki̱rre̱t nege, kar zin ki̱vi̱ta̱
         karagizet kaal cik be̱e̱ti̱nne̱ng vu̱rrta̱. 3Kabak naga bu̱k go̱o̱le̱ neci baling ngen Ye̱su̱ ki̱ki̱ya̱. Kogonna ki dooli cikidik
         ke̱, ke̱e̱ggi̱n du̱cca̱k cik kanu kaal cik lo̱o̱tu̱.4Baling utube i̱i̱te̱ni̱ ci odola Ta̱mu̱ta̱dde̱n, i̱tto̱na̱ zin Ngerinne, a̱rri̱ta̱i̱
         ngati e̱e̱t ci diiri, kar enne bu̱k ko̱to̱ngo̱o̱le̱ lo̱ti̱nno̱k. 5I̱tto̱na̱ Ta̱mu̱ta̱dde̱n kar ki̱ki̱ya̱ karawet zo̱ze̱ wa lo̱ti̱nno̱u̱, kar kuburuwet
         kizet dooli ciginnek. 6I̱yo̱ko̱ zin, eci naga ke̱e̱ggi̱n dooli cik Ta̱mu̱ta̱dde̱no̱, i̱tto̱na̱ zin enne Vongiz
         wa Ngerinne ka̱vvu̱ zi̱nze̱tti̱nne̱ cigga̱c. Okko Vongizi neci aanyyet kutuwet Ta̱mu̱ta̱dde̱n
         kize, Be̱e̱ti̱nna̱. 7I̱yo̱ko̱ zin, iróng niga ngen e̱e̱ggi̱nnu̱ du̱cca̱k bo̱do̱k, abarik izetu dooli cik
         Ta̱mu̱ta̱dde̱no̱, eci niga e̱e̱ggi̱nnu̱ dooli ciginnek, a̱a̱nyu̱ng atin aragizet kaal
         ciginnek do̱o̱k.Abile Pa̱u̱lo̱ zo̱ze̱ ci olli Ga̱la̱ti̱o̱ kokkom kak8Olli Ga̱la̱ti̱o̱, baling ngen niga i̱do̱ngi̱ a̱gga̱c Ta̱mu̱ta̱dde̱n, e̱e̱ggi̱nnu̱
         du̱cca̱k cik ta̱mu̱ta̱dde̱ne̱t cik lo̱o̱tu̱, cik iróng bu̱k i̱ye̱la̱i̱. 9I̱yo̱ko̱ zin, a̱gga̱yyu̱ niga Ta̱mu̱ta̱dde̱n, abarik Ta̱mu̱ta̱dde̱n a̱gga̱yyu̱ng oroot,
         ma ngen a̱mi̱re̱nnu̱ ki vu̱rru̱t, izet bo̱do̱k du̱cca̱k wak lo̱ti̱nno̱u̱, iróng atin
         a̱ti̱ri̱zu̱ng. 10Nya ming adakku kwo̱o̱r ci Ya̱u̱do̱ nyelowine, icima e̱rki̱nya̱i̱, icima lo̱lo̱yo̱we̱
         ko̱? 11Ko̱to̱ngo̱o̱le̱u̱ng, kicina umurya li̱ngli̱ngo̱ni̱ cinanni ngatinno̱ng.12Kilalekkung, gotonogga ki ngonogga tu̱we̱nta̱, abait baiz ci aave do̱, iróng idongze
         ki kaal u̱gge̱, eci anna kabai baiz ki i̱yo̱ko̱ niga i̱do̱ngi̱ ko̱, kabai baiz ci
         abano ki lo̱ti̱nno̱k, iróng zin anna kadango ki i̱ge̱ta̱. 13A̱gga̱yyu̱ niga ba̱li̱ye̱ anyak ele cinanni ariz i̱i̱te̱ne̱ bali oowa kanyakku̱ng
         kaviyak cik abunna ke̱. 14Ma ba̱li̱ye̱ anyak ele ariz ke̱ nu̱nu̱n, anyahakku̱ng piryanzet oroot, iróng zin niga
         ibbezang icima ottokkang. Abarik adimannang arikkang ce̱e̱z to, eelannang ku̱tu̱gu̱
         ki anjilo ci Ta̱mu̱ta̱dde̱no̱, icima Ye̱su̱ Ki̱ri̱sto̱ ele. 15Uk talninet cunno̱ng nga? Ka̱du̱wa̱ zin ming u̱tu̱gu̱zzu̱ niga niko, aarannu wo̱ye̱
         niga ebere cuggo̱k kar aanycang annita. 16I̱yo̱ko̱ kiize mo̱dde̱ni̱t cunno̱ng ngati ka̱du̱wa̱kku̱ng zoz wa een de̱de̱?17Imma de̱me̱zzo̱wa̱ wak a̱ti̱yye̱ ol tu̱, orong kar elemtta niga zoz cinne̱ng, ma̱i̱je̱
         ngatu zoz ci anyak nege zi̱nze̱tti̱nne̱ iróng abunna. Orong nege kengerttaung ngatinanni
         kar u̱zu̱tte̱ zoz cinne̱ng do̱ niko. 18Ming orong e̱e̱ti̱ imma ku̱tu̱gu̱we̱u̱ng i̱ge̱t gi̱i̱ ci abunna, iróng gerza, abarik
         anyik ku̱tu̱gu̱ odohize, anyik ku̱tu̱gu̱ zinine ci voori ming iróng karume ki i̱ge̱ta̱.
         19Eeh, dooli cigannik tu̱we̱nta̱, kapirna zo̱ze̱ cunno̱ng kiwagon ngaa ci anyakce a̱u̱ce̱
         do̱le̱c ngati orong ukcane. Kapirna zo̱ze̱ necu zee kar zoz ci Ki̱ri̱sto̱ ka̱vvu̱
         zi̱nze̱tti̱nne̱ cuggo̱k. 20Korongi wo̱ye̱ ka̱vvu̱ orgene cunno̱ng i̱yo̱ko̱ niko, kar kozoz ju̱rru̱m, eci reen
         looci, iróng anna ka̱gga̱ gool ci wo̱ye̱ keelannung.Zoz ci i̱ya̱bzo̱ni̱k ngaa ci een Hagar ki Sarah21I̱yo̱ko̱ zin, anyak ol u̱gge̱ ngatinno̱ng orong ku̱zu̱tte̱ lo̱ti̱nno̱k wak Musesi.
         A̱gga̱yyu̱ keng ci lo̱ti̱nno̱k ne̱ke̱? 22E̱he̱rye̱ bo̱do̱k zoz cu Warage ci Ta̱mu̱ta̱dde̱no̱, azi ne, anyak Aburahami logoz
         rama, a̱rri̱ta̱ do̱le̱c co̱de̱ buuwecci ci een du̱ca̱i̱t, een zara Hagar,+ okko co̱de̱ a̱rri̱ta̱ ngaawe cinne Sarah+. 23A̱rri̱ta̱i̱ ngerrti du̱ca̱kto̱ ko̱ go̱o̱le̱ ci orong e̱e̱ti̱ ci diiri, okko ngerrti
         ngaa ci ce̱e̱zu̱ ko̱, a̱rri̱ta̱i̱ go̱o̱le̱ ci u̱du̱wa̱ Ta̱mu̱ta̱dde̱n.24Anyak zoz necu ungec ci aave do̱. Een olomi ci ngaai ne̱k e̱e̱ggi̱n rama ko̱ yabzinet.
         Een Hagari wa een du̱ca̱i̱t i̱ya̱bzo̱ni̱k olomnya balik o̱o̱wu̱ u̱tu̱gu̱we̱k Ta̱mu̱ta̱dde̱n
         Muses biye ci een Sinai. Ovvo dooli cik a̱rri̱ta̱ enne ko̱ e̱e̱ggi̱n du̱cca̱k. 25Ogon buuwecci ci een Hagar ki bee ci een Sinai bali aanyik Ta̱mu̱ta̱dde̱n ol lo̱ti̱nno̱k
         ke̱, lo̱o̱ce̱ ci een zara Arabiya, i̱ya̱bzo̱ni̱k orog ci Jerusalemi, eci ol ne̱ke̱
         do̱o̱k e̱e̱ggi̱n du̱cca̱k. 26Ma̱i̱je̱ ngaa ci een zara Sarah ko̱, i̱ya̱bzo̱ni̱k nonno orogi ci een Jerusalem tu̱we̱nta̱
         ci aave ta̱mu̱-kenga, ci i̱llo̱i̱ e̱e̱t imma ci een du̱ca̱i̱t. Een enne e̱e̱ti̱nna̱,
         ol wak a̱tu̱ Ye̱su̱ do̱o̱k, 27eci eher a̱ri̱to̱i̱ti̱ wa een zara Isaya zoz ci azi ne,“Talo, i̱nna̱ ngaa ci abili ba̱li̱ye̱ ko̱, a̱li̱lo̱,i̱nna̱ ngaa ci ngen i̱i̱te̱n imma nyak do̱le̱c, i̱yo̱ko̱,okko atin i̱nna̱ anyai dooli cik meelekommogi atin ngaa wa a̱rri̱t bali reena.”-28Imma niga gotonogget ki ngonogget tu̱we̱nta̱, kogon naga ki dooli cik Sarah, ki i̱yo̱ko̱
         I̱sa̱ko̱,+ eci a̱rri̱ta̱i̱ go̱o̱le̱ ci u̱du̱wa̱k Ta̱mu̱ta̱dde̱n Aburaham. 29Imma i̱yo̱ko̱, okko do̱le̱c ci a̱rri̱ta̱i̱ go̱o̱le̱ ci orong e̱e̱ti̱ ci diiri, a̱gi̱d
         atin do̱le̱c ci a̱rri̱ta̱i̱ Vongize ci A̱li̱le̱. Ogon ol kaal ne̱ko̱ rok i̱yo̱ko̱.30E̱he̱rye̱ zoz necu Warage ci Ta̱mu̱ta̱dde̱no̱ azi ne, “Ottok la̱ngi̱ze̱ni̱t cu ki
         ngerinne koot, eci ngerrti ngaa ci een du̱ca̱i̱t ko̱ iróng atin okko ozol kaal cik
         okko ngerrti ngaa wa een manyi ce̱e̱z ko̱ aragizi.”-31Izikto zin ju̱rru̱m, gotonogga ki ngonogga tu̱we̱nta̱, ke̱e̱ggi̱n naga dooli cik ngaa
         ci een manyi ce̱e̱z, Sarah, iróng ke̱e̱ggi̱n dooli cik ngaa bali een du̱ca̱i̱t ke̱.
         
            
               	Hagar: Ikeb zoz ci obod ki Hagar buwe ciKananet 16:1-16; 21:7-17.

               	Sarah: Een Sarah ngaa ci Aburahami kar bo̱do̱k kize e̱e̱ti̱ I̱sa̱ko̱. Ikeb zoz cu buwe ciKananet 12-25.

               	4:27 Isaya 54:1

               	I̱sa̱ko̱: Een enne do̱le̱c ci bali u̱du̱wa̱ Ta̱mu̱ta̱dde̱n azi ne, kanyik Aburaham. IkebKananet 17-35.

A̱vvu̱ze̱t yahe ngati Ye̱su̱ Ki̱ri̱sto̱1I̱yo̱ko̱ zin iróng naga ngen kecebje, eci oogawet Ki̱ri̱sto̱ kotozzo labak. Ibilet
         okkomit kak baize ci a̱tu̱yyu̱ Ye̱su̱, ma ngen a̱mi̱ro̱ni̱kku̱ lo̱ti̱nno̱k wak Musesi,
         kar izet du̱cca̱k bo̱do̱k ki ba̱li̱ye̱.2Izikto da̱, annita Pa̱u̱lo̱ ci ka̱du̱wa̱kku̱ng zoz cu: Ming etteddu vi̱ca̱vi̱cce̱t
         abunna Ta̱mu̱ta̱dde̱n a̱gga̱mnyu̱ng, iróng zin amudannu gi̱i̱ imma ngati Ki̱ri̱sto̱.
         3Ja ku̱du̱wa̱ bo̱do̱k, ming anyak e̱e̱t imma ci elemi zoz ci ettede ol vi̱ca̱vi̱cce̱t,
         anyik zin kuzute lo̱ti̱nno̱k ne̱k Musesi ko̱ do̱o̱k. 4Imma niga ol cik orongnyu ubunntta ngu̱me̱ ci Ta̱mu̱ta̱dde̱no̱ ngati azunnu lo̱ti̱nno̱k
         wak Musesi, engerttau e̱le̱tti̱ ciggo̱k ngati Ki̱ri̱sto̱, de̱de̱, u̱yu̱ktte̱u̱ utungtteu
         deten ci Ta̱mu̱ta̱dde̱no̱ lo̱o̱c.5Imma tu̱we̱nta̱, kerewina naga talninta go̱o̱le̱ ci Vongiz ci A̱li̱le̱, bunnate ci
         karike naga zi̱nze̱tti̱ ko̱. 6Ming ke̱e̱ggi̱n ol wak ka̱tu̱ Ye̱su̱ Ki̱ri̱sto̱, i̱llo̱i̱ gi̱i̱ ci kamuda ming ketted
         wucic vi̱ca̱vi̱ca̱, icima iróng kettedi. Tu̱we̱ne̱t zin ci aanyyet kirezit ol.7Azunnu ba̱li̱ye̱ niga zoz ci Ye̱su̱ ju̱rru̱m, nya ci uhu o̱o̱tti̱ cuggo̱k bak odotekku
         zoz ci een de̱de̱ lo̱o̱c? 8Iróng gi̱i̱ ci ecebannung o̱o̱tti̱ ko̱ a̱kku̱ ngati Ta̱mu̱ta̱dde̱no̱, nonno ele ci
         awuyyung kar abait labak. 9Izikto ju̱rru̱m, ogon ki i̱yo̱ko̱ nyigita cik meertak ming idice nu̱nu̱n, abarik zin
         edeca ele do̱o̱k. 10Ka̱gga̱ iróng atin niga elemnyyu zoz ci de̱me̱zzo̱k wak volongak, eci naga ka̱tu̱
         Ta̱mu̱ta̱dde̱n. Okko atin Manyi etted lo̱ki̱ko̱ ci ol wak a̱ti̱kku̱ng tu̱.11Gotonogga ki ngonogga tu̱we̱nta̱, ming ngen anna ke̱de̱me̱zi̱ ol zoz ci ettede ol
         vi̱ca̱vi̱cce̱t kize gool ci amudanne ol baiz ci abunna Ta̱mu̱ta̱dde̱no̱, inya bo̱do̱k
         ming a̱gi̱dda̱ ol ko̱? Ka̱gga̱ ngen ol a̱gi̱dda̱ annit eci kuwahek ol zoz ci a̱ti̱ri̱ze̱
         Ta̱mu̱ta̱dde̱n nogo go̱o̱le̱ ci a̱da̱kne̱ Ye̱su̱ ta̱la̱ke̱ca̱ do̱ niko kar kaara ol
         mu̱nye̱n. 12Korongi wo̱ye̱ anna ol wak a̱a̱nyu̱ng utuburet nong zo̱ze̱ ci ettede ol vi̱ca̱vi̱cce̱t
         ko̱, abunna ming egerzan e̱le̱tti̱ cigge̱k.13Gotonogga ki ngonogga tu̱we̱nta̱, atahalaung Ta̱mu̱ta̱dde̱n abunna ming abakku baiz
         ci abunna, kar aanyyait kaal. Ma zin anyikku kaal ne̱ko̱ kize ci ogonnu mu̱nye̱n.
         Abarik aanyyait kaal ne̱ko̱ kize ci irezzu ol. 14Ming karum lo̱ti̱nno̱k do̱o̱k nga̱to̱de̱, azi ne, “Irez e̱e̱t ci locariyo+ ki i̱yo̱ko̱ ming irezi i̱nna̱ ele cunne ko̱.”-15Ma̱i̱je̱ ming oronnu niga e̱le̱tti̱ne̱ adawanu gonoggu, u̱zu̱tte̱ e̱le̱tti̱, ma egerzannu
         gonoggu.Bak baiz Vongize ci A̱li̱le̱16Ka̱du̱wa̱kku̱ng abunna ming azunnu Vongiz ci A̱li̱le̱ baize cunno̱ng, kar zin iróng
         ngen abakku mu̱nye̱ne̱ cik amin zi̱nze̱tti̱ cuggo̱k. 17Ka̱du̱wa̱ zoz necu niko eci baizi ci kabahe Vongize ci Ta̱mu̱ta̱dde̱no̱ ongorko ki
         baiz ci gerze amin zi̱nze̱tti̱ cigga̱c. Iróng zin niga amudannu gool ci ogonnu kaal
         cik abunna orongnyu u̱tu̱gu̱zzo̱. 18Ma̱i̱je̱ i̱yo̱ko̱, ming een Vongiz ci A̱li̱le̱ ci abahe i̱nna̱, iróng i̱nna̱ e̱e̱ni̱
         du̱ca̱i̱t ci lo̱ti̱nno̱k cik Musesi.19A̱gga̱ ol do̱o̱k baiz ci mu̱nye̱nu̱, i̱ye̱la̱i̱, nogo ciko: A̱li̱ya̱kze̱t (wangi),
         rotinet ki ngaai, amanik e̱e̱ti̱ ngaa icima ngaa amanik e̱e̱t ci maci, 20ala e̱e̱ti̱ to̱do̱yyo̱k, owo e̱e̱ti̱ ngarrete, anyak e̱e̱ti̱ mootiz, amarine e̱e̱ti̱
         dango, a̱ppwa̱ e̱e̱t zinin kaale cik ollu, adunye zinin ci e̱e̱to̱ ataman, anyak e̱e̱ti̱
         meder, irez e̱e̱ti̱ ele cinne do̱, enger e̱e̱ti̱ lo̱o̱c, abak ki ol wak elemi zoz
         cinne, 21e̱e̱t ci aarik zinin kaal cik ollu, e̱e̱t ci ibbakce, e̱e̱t ci i̱i̱zo̱ rugumon ci
         anyak a̱li̱ya̱kze̱t kar ku̱tu̱gu̱zzo̱ kaal cik gerzek. Kobodekku̱ng ki ba̱li̱ye̱ ming
         ka̱du̱wa̱kku̱ng oowa ke̱, imma ol wak ogon kaal ne̱ko̱ ko̱, iróng atin i̱i̱zo̱ ba̱a̱li̱ne̱t
         ci Ta̱mu̱ta̱dde̱no̱.22Ma̱i̱je̱ baizi Vongiza, een rezinet, ki talninet, ki baiz yahe, ki niimenet no̱ngi̱tto̱n,
         ki i̱rrke̱ne̱t, ki bunnat, ki tu̱we̱ne̱t Ta̱mu̱ta̱dde̱n, 23ki gool ci kozozik ol muluwe ci alali, aanyyet kanyait urutoit zoza. I̱llo̱i̱ lo̱ti̱nno̱k
         cik ongorko ki kaal ne̱ko̱.24Imma ol cik elemtta Ye̱su̱ Ki̱ri̱sto̱, utungtek kaal balik gerzek irez nege ke̱ do̱o̱k
         korkorrit ki daiz ci Ye̱su̱ keete ci een ta̱la̱ke̱c bali ododine enne ke̱. 25Ming kabak naga Vongize ci A̱li̱le̱ ko̱, abunna zin ming kanu Vongiz ci A̱li̱le̱ baize
         cinna do̱o̱k. 26Gerza ming kodong e̱le̱tti̱, icima kanyike e̱e̱t imma kutubur nong. Gerza ming kanyak
         meder kaale cik ollu.
         
            
               	E̱e̱t ci locariyo: Oob Ye̱su̱ keng ci ireze i̱nna̱ locari cunne. IkebLu̱ka̱ 10:27-37.

Tu̱gu̱we̱k ol do̱o̱k kaal cik abunna1Gotonogga ki ngonogga, ming i̱ta̱k e̱e̱ti̱ imma mu̱nye̱n, imma niga ol ne̱k okkomnu
         Vongize ci Ta̱mu̱ta̱dde̱no̱ ko̱, o̱zo̱zze̱k nonno idic kar enne kobodak orgen cunno̱ng.
         Ming okko e̱e̱ti̱ adiman zoz neci, zuute ele cunne, gerza ming i̱i̱na̱k i̱nna̱ bu̱k
         mu̱nye̱n. 2Eelta ol cik anyak no̱ngi̱tto̱n orgene cunno̱ng, ming u̱tu̱gu̱zzu̱ niko, u̱zu̱ttu̱
         zin niga lo̱ti̱nno̱k cik Ki̱ri̱sto̱. 3Ming i̱no̱n e̱e̱ti̱ ele azi ne ke̱e̱ni̱ e̱e̱t ci riili ngati keelane ol, a̱lu̱t e̱e̱ti̱
         neci ele cinne. Iróng e̱e̱ti̱ neci een riil.4Abunna ming acinni li̱ngli̱ngo̱n cunne ju̱rru̱m, kar zin ruba talninet ci li̱ngli̱ngo̱n
         neci, ma atubuzi ele cunne ki e̱e̱t imma. 5Anyik ngengene kuk atin ngu̱me̱ ci Ta̱mu̱ta̱dde̱no̱ ki kaal cik ogon enne manyi.6Anyik ol wak edemez ol nogo kozolit ki de̱me̱zzo̱k wak edemez nogo zoz ci Ta̱mu̱ta̱dde̱no̱
         kaal.7Ma anyike e̱e̱t imma ki̱ti̱kttu̱ng tu̱, i̱llo̱i̱ e̱e̱t imma ci alaba Ta̱mu̱ta̱dde̱n.
         Kazi niko, eci obodak e̱e̱t gi̱i̱ ci u̱tu̱gu̱ enne baize cinne. 8Imma e̱e̱ti̱ ci ogon kaal cik gerzek irez zinin cinne, amuda atin enne zoz ci gerze.
         Ma̱i̱je̱ e̱e̱ti̱ ci ogon kaal Vongize ci Ta̱mu̱ta̱dde̱no̱, amuda atin baiz wa aave
         udut. 9Ma arnannu ngati ogonnu zoz ci abunna. Ming emenannu li̱ngli̱ngo̱ne̱ ci Ta̱mu̱ta̱dde̱no̱,
         amuccu̱ng atin Ta̱mu̱ta̱dde̱n i̱i̱te̱ne̱ ci a̱gga̱ enne. 10I̱yo̱ko̱ zin, ming aanyyet Ta̱mu̱ta̱dde̱n gool imma, ku̱tu̱gu̱zze̱k ol do̱o̱k kaal
         cik abunna, ommogje ol wak a̱tu̱ zoz ci Ki̱ri̱sto̱. Ti̱lo̱wi̱ne̱t ci Pa̱u̱lo̱ vu̱rrto̱11Icinnet, ketehera anna waraga cu a̱tte̱ cinanni kizeto poloze abacanya niko.12Anyak ol cik orong kubunnta ngu̱me̱ ci ollu ommogkkung zo̱ze̱ ci ettede ol vi̱ca̱vi̱cce̱t.
         Ogon nege zoz neci niko gerza ming a̱gi̱d ol nogo zo̱ze̱ ci edemeze nege ol zoz ci
         azi ne, amuda ol ti̱ri̱ze̱ne̱t ngati a̱da̱kne̱ Ye̱su̱ Ki̱ri̱sto̱ ta̱la̱ke̱ca̱ do̱
         niko. 13Imma ol wak Ya̱u̱do̱ orong kettedit ol vi̱ca̱vi̱cce̱t ko̱, iróng azunne lo̱ti̱nno̱k
         wak Musesi do̱o̱k; abarik orong ol kettedit vi̱ca̱vi̱cce̱t, kar zin kodongit e̱le̱tti̱
         kizeto ne annu ol ne̱ko̱ zoz cinne̱ng.14Imma ngatinanni, iróng anna kodongi ele gi̱i̱ye̱ emani, daiz ci Manyi Ye̱su̱ Ki̱ri̱sto̱
         keete wa een ta̱la̱ke̱c do̱ niko ci ka̱gga̱. Eci zo̱ze̱ ci a̱da̱kne̱ enne keete wa
         een ta̱la̱ke̱c, iditai zin zoz ci irez zinin cinanne, kar bo̱do̱k zoz ci lo̱o̱tu̱
         kiditai ngatinanni. 15Icu zoz imma, ming etted e̱e̱ti̱ wucic vi̱ca̱vi̱ca̱ icima iróng ettedi, iróng ogon
         gi̱i̱ imma. Abarik zoz ci riili do̱o̱k icu, abunna ming anyak e̱e̱ti̱ baiz ci cuulai.
         16Anyik Ta̱mu̱ta̱dde̱n kanyik ol wak abahe zoz cinne de̱de̱ gano ki deten; e̱e̱ggi̱n
         nege olli Israilo cik cuulai Ta̱mu̱ta̱dde̱no̱.17I̱yo̱ko̱ zin, ma anyikku e̱e̱t imma kucunanna zo̱ze̱ necu, eci kanyaha bboroyyok eliye
         ci i̱ye̱la̱ ke̱e̱ni̱ anna e̱e̱t ci Ye̱su̱.18Gotonogga ki ngonogga tu̱we̱nta̱, anyik deten ci Manyitinna Ye̱su̱ Ki̱ri̱sto̱ ka̱vvu̱
         baize icima vongize cunno̱ng. Nonno nenen, amin.EphesusWaraga wa eherik Pa̱u̱lo̱ ol cik EphesusEphesusEphWaraga wa eherik Pa̱u̱lo̱ ol cik EphesusKananet zozEherik Pa̱u̱lo̱ to̱na̱i̱ti̱ ci Ye̱su̱ Ki̱ri̱sto̱ waraga cu Kiristian o̱rge̱ ci a̱ddi̱ki̱re̱
         Ephesusi, ci i̱yo̱ko̱ aave lo̱o̱ce̱ ci een zara Tu̱rki̱ya̱. Abak bali Pa̱u̱lo̱ nginati
         kar bo̱do̱k kuwahek ol zoz ci Ta̱mu̱ta̱dde̱no̱ e̱rki̱nya̱ i̱i̱yo̱, e̱he̱rye̱ buwe
         ci To̱ni̱a̱u̱ 19, kar ol cik meelek kizeto Kiristian o̱rge̱ neci ki o̱ro̱gjo̱k cik
         aavtte abanyca. Imma vu̱rrta̱, baling ngen enne e̱ce̱bje̱ lagama Roma ke̱, eteherek
         enne nogo waraga cu kar ki̱ye̱le̱k nogo tu̱we̱ne̱t cinne̱ng ngati Ki̱ri̱sto̱. Een
         gool ci odola Ta̱mu̱ta̱dde̱n azi ne, een Ki̱ri̱sto̱ Manyi ci kaal do̱o̱k ta̱mu̱-kenga
         ki lo̱o̱c.Okko zo̱o̱ 1-3, oobek Pa̱u̱lo̱ ol gool bali ahalane Ta̱mu̱ta̱dde̱n ol ciginnek kar
         keela nogo mu̱nye̱ne̱ cigge̱k ngati anyike nogo kurumte ngati Ye̱su̱ Ki̱ri̱sto̱ daize
         cinne ki bo̱do̱k ngati ingane Ta̱mu̱ta̱dde̱n nonno daiza. Imma zo̱o̱ 4-6, i̱lo̱t enne
         Kiristian kabaito kizeto ol cik arume ki Ki̱ri̱sto̱.

1Annita Pa̱u̱lo̱ wa ke̱e̱ni̱ to̱ni̱a̱t+ ci Ye̱su̱ Ki̱ri̱sto̱+ zo̱ze̱ ci odola Ta̱mu̱ta̱dde̱n ci keheri warage cu ko̱.Keherik olli Ta̱mu̱ta̱dde̱no̱ ki ol wak a̱tu̱ zoz ci Ye̱su̱ Ki̱ri̱sto̱ ke̱le̱ci̱e̱
         ci orog ci een Ephesus.2Anyik bai Ta̱mu̱ta̱dde̱n Be̱e̱ti̱nna̱ ki Manyi Ye̱su̱ Ki̱ri̱sto̱ ka̱a̱nyu̱ng deten
         ki a̱vvu̱ze̱t yahe.Ogonikket Ta̱mu̱ta̱dde̱n gi̱i̱ ci abunna zo̱ze̱ ci Ki̱ri̱sto̱3Abunna zin kinnat Ta̱mu̱ta̱dde̱n wa een Be̱e̱ti̱ Manyitinna Ye̱su̱ Ki̱ri̱sto̱. A̱ma̱yu̱kke̱t
         enne agit bali ta̱mu̱-kenga ngati i̱tto̱na̱ne̱ Ki̱ri̱sto̱ kar kurubta ma̱yu̱we̱ne̱t
         ci Vongizo zo̱ze̱ cinne. 4Atahalait enne agit la̱du̱n baling ngen looci keteehenyai, kar kizet ol cik a̱li̱le̱
         ki̱zze̱c mu̱nye̱na̱ ngu̱me̱ cinne kar naga kabait rezinta. 5Imma rezinte ci irezet enne agit ko̱, aanyet kizet dooli ciginnek ngati Ye̱su̱ Ki̱ri̱sto̱
         go̱o̱le̱ ci odola enne kar katal ku̱tu̱gu̱. 6Ogon Ta̱mu̱ta̱dde̱n niko ko̱ kar kinnatit naga deten ki bunnat cinne wa a̱ddi̱ki̱re̱
         bali aanyet enne agita ollin zo̱ze̱ ci Ngerinne wa irez enne ko̱. 7Imma zo̱ze̱ ci Ki̱ri̱sto̱, ku̱mu̱dda̱ naga eelannet bi̱ye̱te̱ ciginnek, alalneket
         mu̱nye̱n, go̱o̱le̱ ci anyahe Ta̱mu̱ta̱dde̱n deten oroot. 8Ogonikket Ta̱mu̱ta̱dde̱n zoz necu agit genyize ci a̱ddi̱ki̱re̱ ngati a̱gga̱we̱ enne
         kaal do̱o̱k. 9I̱ye̱le̱kke̱t enne talninta gi̱i̱ bali a̱lu̱gu̱ny enne zinina la̱du̱n ke̱. Orong enne
         la̱du̱n gi̱i̱ neci kar ki̱ki̱ya̱ ku̱tu̱gu̱we̱ ngati Ki̱ri̱sto̱. 10I̱ye̱le̱kke̱t Ta̱mu̱ta̱dde̱n gi̱i̱ ci arike enne i̱i̱te̱n ci atin kar kidongte kaala
         waginnek eenyca ta̱mu̱-kenga ki lo̱o̱ta̱ do̱o̱k ko̱do̱ye̱ kar Ki̱ri̱sto̱ kabal nogo
         do̱o̱k.11Ogone kaala do̱o̱k go̱o̱le̱ wa i̱no̱n Ta̱mu̱ta̱dde̱n, zoz ci ahalane enne Ye̱su̱,
         kar enne katahalait agit bu̱k, aanyik enne kaal do̱o̱k ku̱tu̱gu̱zze̱ go̱o̱le̱ ci orong
         enne. 12Atahalait enne agit olli Ya̱u̱do̱ oowa, abunna zin naga karike zi̱nze̱tti̱ Ki̱ri̱sto̱,
         abunna odohize kinnat nonno kize gool ci ka̱di̱ngdi̱nga̱ne̱ naga nonno. 13Anyahaung bo̱do̱k Ye̱su̱ zoz ci een de̱de̱, een zoz neci kaviyak cik abunna,+ i̱ye̱le̱kku̱ng gool ci a̱ti̱ri̱zu̱ng Ta̱mu̱ta̱dde̱n. Arikku niga zi̱nze̱tti̱ Ye̱su̱
         kar zin Ta̱mu̱ta̱dde̱n ka̱a̱nyu̱ng Vongiz ci A̱li̱le̱+ ki̱ye̱la̱ e̱e̱ggi̱nnu̱ niga ol ciginnek. 14A̱du̱wa̱kke̱t Vongizi ci Ta̱mu̱ta̱dde̱no̱ i̱yo̱ko̱, kanyak naga ko̱ kaal cik kamuda
         atin naga adazek Ta̱mu̱ta̱dde̱n ol ciginnek ngati Ki̱ri̱sto̱. Abunna zin naga ki̱ye̱la̱
         di̱ngdi̱ngo̱n cinne i̱i̱nya̱ do̱o̱k kaale ne̱ko̱.Ala Pa̱u̱lo̱ Ta̱mu̱ta̱dde̱n kar kaanyik zany15Kiziya anna tu̱we̱ne̱t cunno̱ng a̱tu̱yyu̱ Manyi Ye̱su̱ ki rezinet ci irezzu niga olli
         Ta̱mu̱ta̱dde̱no̱ do̱o̱k. 16Imma zin zo̱ze̱ necu, kanyike gon anna Ta̱mu̱ta̱dde̱n zany odohize zo̱ze̱ cunno̱ng,
         ka̱a̱da̱nnu̱ng zin i̱ge̱t ngati kalawe Ta̱mu̱ta̱dde̱n odohize. 17Ka̱jji̱nni̱ Ta̱mu̱ta̱dde̱n wa Manyitinna Ye̱su̱ Ki̱ri̱sto̱ kar Be̱e̱ti̱nna̱ wa a̱di̱ngdi̱nge̱
         ka̱a̱nyu̱ng Vongiz cinne ci atin a̱a̱nyu̱ng genyiz kar a̱gga̱c zoz ci riili obod ki
         Ta̱mu̱ta̱dde̱n. 18Kalaye anna abunna zi̱nze̱tti̱ cuggo̱k ming o̱o̱ye̱ kar a̱gga̱c zoz ci arikku niga
         zi̱nze̱tti̱ bali atahalaung enne i̱ge̱t ko̱, eezet ki di̱ngdi̱ngo̱n ci okko Ta̱mu̱ta̱dde̱n
         aragiz ngati ol wak a̱tu̱ nonno, 19Korongnyung abunna ming a̱gga̱yyu̱ doiz ci Ta̱mu̱ta̱dde̱no̱ a̱ddi̱ki̱re̱ wa a̱li̱ngli̱ng
         ngatinna ol wak a̱tu̱ zoz cinne. Doiz neci ele ci a̱li̱ngli̱ng zi̱nze̱tti̱nne̱ cigga̱c,
         20imma doizi ci aave zi̱nze̱tti̱nne̱ cigga̱c ko̱, atubo ki doiz ci bali ingane Ta̱mu̱ta̱dde̱n
         Ki̱ri̱sto̱ daiza kar kaanyik ka̱vvu̱ a̱tte̱ cinne a̱zzo̱, ta̱mu̱-kenga. 21Imma nginati, anyak Ki̱ri̱sto̱ doiz ci abale kaal do̱o̱k lo̱o̱ta̱ ngatu ki bo̱do̱k
         atin ta̱mu̱-kenga. 22Aanyik Ta̱mu̱ta̱dde̱n Ki̱ri̱sto̱ kabal kaal do̱o̱k, adima zin Ye̱su̱ kize alaan ci
         a̱ddi̱ki̱re̱ ngati ol wak ke̱le̱ci̱a̱k+ a̱tu̱ nonno do̱o̱k. 23E̱e̱ggi̱n ol wak a̱tu̱we̱ ke̱le̱ci̱a̱ ko̱ ele ci Ki̱ri̱sto̱, abak enne ngatinne̱ng,
         aanyik enne nogo doiz cinne, nonno zin ci adiman kaal do̱o̱k kubunnta.
         
            
               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. Ikeb Jon 1:1-18; 8:41-42; To̱na̱i̱t 5:3-4.

               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

Aanyet Ta̱mu̱ta̱dde̱n kabait ko̱do̱ye̱ ki Ki̱ri̱sto̱1Ogonnu niga ba̱li̱ye̱ ki i̱yo̱ko̱ ol cik a̱da̱i̱to̱ eci niga u̱tu̱gu̱zzu̱ mu̱nye̱n
         kar utuburet zoz ci Ta̱mu̱ta̱dde̱no̱. 2Ogonnu kaal cik gerzek, annuyu olli lo̱o̱tu̱, irezzu lo̱rye̱ni̱t wa een alaan ci abal
         lo̱o̱c kaale do̱o̱k cik iróng nege irez Ta̱mu̱ta̱dde̱n. 3Kabak ba̱li̱ye̱ naga bu̱k ki i̱yo̱ko̱, kabal e̱le̱tti̱ kaale cik kireze e̱le̱tti̱.
         Kaanycik zin naga Ta̱mu̱ta̱dde̱n komoze zo̱ze̱ ci kogon naga ko̱, okko atin enne ettedekket
         lo̱ki̱ko̱ ki ol do̱o̱k. 4-5Ma̱i̱je̱ Ta̱mu̱ta̱dde̱n anyak deten! Ka̱da̱kta̱ ba̱li̱ye̱ mu̱nye̱ne̱ cik kogon naga,
         abarik Ta̱mu̱ta̱dde̱n irezet oroot kar kaanyyet ruget ngati Ki̱ri̱sto̱, eelannet bunnati
         ci Ta̱mu̱ta̱dde̱no̱. 6Ma zin i̱yo̱ko̱ kurumtozik naga ki Ye̱su̱ bali itingawe Ta̱mu̱ta̱dde̱n nonno daiza
         ke̱. Kar kaanyyet nginti aave ojonun ki Ye̱su̱ Ki̱ri̱sto̱, ta̱mu̱-kenga. 7Ogon Ta̱mu̱ta̱dde̱n niko abunna ming i̱ye̱le̱kke̱t bunnat ki i̱rrke̱ne̱t ci lo̱o̱c
         ci atin a̱kku̱ ke̱ zo̱ze̱ ci Ye̱su̱ Ki̱ri̱sto̱. 8Kar zin zo̱ze̱ necu, urubtau niga ruget bunnate ci Ta̱mu̱ta̱dde̱no̱ tu̱we̱nta̱, nonno
         ci a̱ti̱ri̱zu̱ng oroot kommog baiz cunno̱ng. Een necu muci ci Ta̱mu̱ta̱dde̱no̱ ci
         aanyik e̱e̱t ci diiri, iróng aanyik go̱o̱le̱ ci ogone e̱e̱ti̱ kaal. 9Iróng een go̱o̱le̱ ci a̱li̱ngli̱nge̱ e̱e̱ti̱ ci diiri, i̱llo̱i̱ gi̱i̱ imma ci wo̱ye̱
         odonge e̱e̱ti̱ ele zo̱ze̱ necu. 10Aruguzet Ta̱mu̱ta̱dde̱n kar naga ku̱tu̱gu̱z kaal cik abunna ngati Ye̱su̱ Ki̱ri̱sto̱.
         A̱rri̱ta̱nne̱t enne agit kar ki̱li̱ngli̱nge̱t li̱ngli̱ngo̱n cinne wa abunna lo̱o̱ta̱
         ngatu.Urumte ol cik a̱tu̱we̱ iróng een Ya̱u̱d zo̱ze̱ ci Ye̱su̱ Ki̱ri̱sto̱11Abunna zin ming a̱a̱da̱nnu̱ iróng niga e̱e̱ggi̱nnu̱ olli Ya̱u̱do̱. Awuyung ba̱li̱ye̱
         ol wak etted wucic vi̱ca̱vi̱cce̱t+ ko̱ izet ol cik iróng etted wucic vi̱ca̱vi̱cce̱t. 12Imma e̱rki̱te̱ neci, iróng niga a̱gga̱yyu̱ zoz ci obod ki Ki̱ri̱sto̱. E̱e̱ggi̱nnu̱
         niga i̱do̱ngi̱ ki olli Israilo ngati olom bali u̱du̱ya̱i̱ ke̱, iróng niga anyakku
         taban ci aanyik Ta̱mu̱ta̱dde̱n nogo. Abakku ba̱li̱ye̱ niga lo̱o̱ce̱ cu gaganiko, i̱llo̱i̱
         zoz ci a̱kku̱ atin, i̱llo̱i̱ rok Ta̱mu̱ta̱dde̱n bu̱k. 13E̱e̱ggi̱nnu̱ niga ol balik aavtiyyu reena ngati Ta̱mu̱ta̱dde̱no̱, ma̱i̱je̱ i̱yo̱ko̱,
         aanyik Ki̱ri̱sto̱ Ye̱su̱ ele cinne kize wawac kar kidimanung i̱ge̱t izet ol cik Ta̱mu̱ta̱dde̱no̱.14Ye̱su̱ ele ci aganiz olli Ya̱u̱do̱ ki ol cik iróng een Ya̱u̱d, nonno ele ci arum olli
         Ya̱u̱do̱ ki ol cik iróng een Ya̱u̱d kizeto boor co̱de̱. Aara zin enne gi̱i̱ bali anyike
         nogo kamarto ke̱. Ogon enne zoz necu daize bali a̱da̱kne̱ enne keete ci een ta̱la̱ke̱c
         ke̱. 15Aara bo̱do̱k Ye̱su̱ marnonet bali anyaha lo̱ti̱nno̱wa̱ wak Ya̱u̱do̱ eher Musesi ke̱.
         Anyaha enne olli Ya̱u̱do̱ ki modden ka̱vvu̱to̱ nga̱to̱de̱, ku̱tu̱gu̱zzo̱ ki ci e̱e̱ggi̱n
         nege dooli cik e̱e̱t co̱de̱, ming idonget enne ganonte ci anyaha enne ko̱. 16Imma ta̱la̱ke̱ca̱+, i̱ti̱vi̱la̱ Ye̱su̱ zoz ci kamarnone naga do̱o̱k. Anyaha gano orgen cinna ki Ta̱mu̱ta̱dde̱n
         go̱o̱le̱ ci aganize enne olli Ya̱u̱do̱ ki cik iróng een Ya̱u̱d. 17I̱ki̱ya̱ Ye̱su̱ kar kuwaheung i̱ge̱t ol cik iróng een Ya̱u̱d gano, ol balik aavtte
         reena ngati Ta̱mu̱ta̱dde̱no̱, imma naga olli Ya̱u̱do̱ kanyak gano ki Ta̱mu̱ta̱dde̱n
         eci naga kaavtte ojonun ki nonno. 18Eci zo̱ze̱ ci Ki̱ri̱sto̱, kanyak naga do̱o̱k olli Ya̱u̱do̱ ki ol cik iróng een Ya̱u̱d
         gool ci ka̱vvu̱nna̱k naga Be̱e̱ti̱nna̱ Vongize co̱de̱ Ta̱mu̱ta̱dde̱no̱.19Niga ol wak iróng e̱e̱ggi̱n Ya̱u̱d, iróng niga e̱e̱ggi̱nnu̱ mo̱ddo̱ icima i̱do̱ngi̱
         ngu̱me̱ ci Ta̱mu̱ta̱dde̱no̱, abarik izetu niga boor co̱de̱ ki i̱yo̱ko̱ ol wak een
         boor ci Ta̱mu̱ta̱dde̱no̱ a̱tu̱ nonno ko̱. 20Ogonnu niga kiwagon biyena wak eenyce ol ce̱e̱z ko̱. Imma to̱ni̱a̱ha̱ ki a̱ri̱tto̱k
         cik zoz ci Ta̱mu̱ta̱dde̱no̱, ogon nege kiwagon biyena wak akane ol teheenyinet ko̱.
         Ma̱i̱je̱ ngati Ki̱ri̱sto̱ Ye̱su̱, ogon enne kiwagon bee ci riili oroot i̱ti̱re̱ne̱
         ce̱e̱z kodok kak. 21Imma niga ol wak a̱tu̱yyu̱ Ta̱mu̱ta̱dde̱n ki Ki̱ri̱sto̱, urumteu izetu ol co̱de̱ kar
         zin a̱gga̱mi̱t Ce̱e̱z wa Ta̱mu̱ta̱dde̱no̱ kokkom kak ki i̱yo̱ko̱ biyena ne̱k eenyce
         ol ce̱e̱z ko̱, kar izet niga e̱le̱tti̱ne̱ ce̱e̱z ci Manyi a̱li̱le̱. 22E̱e̱ggi̱nnu̱ zin niga lo̱lo̱i̱t ci ce̱e̱z wa eteeheny Ye̱su̱ ko̱ kar Vongizi ci Ta̱mu̱ta̱dde̱no̱
         kabahe.
         
            
               	Etted vi̱ca̱vi̱ca̱: U̱du̱wa̱k bali Ta̱mu̱ta̱dde̱n Aburaham a̱nne̱k ne, ming anyait dooli cigunnek macik
                     i̱i̱nya̱ tu̱rge̱, anyik ol kettedit wucic vi̱ca̱vi̱cce̱t kar ki̱ye̱la̱ azi ne, e̱e̱ggi̱n
                     nege dooli cik Ta̱mu̱ta̱dde̱no̱. IkebKananet 17:9-14.

               	Ta̱la̱ke̱c: Ododek olli Romi ol ta̱la̱ke̱c ci een keet abunna ming edez u̱ce̱zi̱ e̱e̱t idic idic
                     zee ka̱da̱k e̱e̱ti̱.

Pa̱u̱lo̱ ci uwahek ol cik iróng een Ya̱u̱d zoz ci Ta̱mu̱ta̱dde̱no̱1Ku̱tu̱gu̱ anna Pa̱u̱lo̱ ki e̱e̱ti̱ ci kecebje, eci atahala Ye̱su̱ Ki̱ri̱sto̱ annit
         abunna ming keela ol cik iróng een Ya̱u̱d kuwahek nogo zoz ci Ta̱mu̱ta̱dde̱no̱.2Iziktu niga bunnat ci Ta̱mu̱ta̱dde̱no̱ ngati ahalana annit kar keelaung zo̱ze̱ ci
         Ta̱mu̱ta̱dde̱no̱. 3I̱ye̱le̱ya̱ Ta̱mu̱ta̱dde̱n annit zoz bali ninne a̱lu̱gnye̱ ke̱, ki bali ming kehera
         anna arrak do̱yo̱i̱t. 4Ming ikebtu waraga cu, a̱gga̱yyu̱ wo̱ye̱ keng ci zoz wa een de̱de̱ bali a̱lu̱gu̱ny
         Ta̱mu̱ta̱dde̱n ke̱. I̱ye̱le̱ya̱ zin enne annit zoz necu ka̱gga̱ zo̱ze̱ ci Ki̱ri̱sto̱.
         5Imma bali la̱du̱n oowa ke̱, ngen Ta̱mu̱ta̱dde̱n ki̱ye̱le̱k zoz necu e̱e̱t ci diiri,
         kar zin vu̱rrta̱ i̱ye̱le̱k Vongizi cinne zoz necu to̱ni̱a̱k wak a̱li̱le̱ ki a̱ri̱tto̱k
         cik zoz cinne. 6Zoz zin ci i̱ye̱le̱ka̱ annit Ta̱mu̱ta̱dde̱n zoz ko̱ necu, ol wak iróng e̱e̱ggi̱n Ya̱u̱d
         izeto nege bu̱k dooli ciginnek zo̱ze̱ wa utuhu enne kaviyak ne̱ko̱, ozolit zin nege
         bu̱k ki olli Israilo kaal cik Ta̱mu̱ta̱dde̱no̱, urumte zin nege do̱o̱k kizeto ele
         co̱de̱. Ozol zin nege do̱o̱k kaviyak cik abunna bali u̱du̱wa̱ Manyi ngati Ye̱su̱ Ki̱ri̱sto̱
         ke̱.7Imma anna bunnate ci a̱ddi̱ki̱re̱ Ta̱mu̱ta̱dde̱no̱ aanya enne ko̱, kiize du̱ca̱i̱t
         ci kar kuwahek ol kaviyak cik abunna. Aanya enne annit doiz kar ki̱li̱ngli̱ng li̱ngli̱ngo̱n
         necu. 8Ma wo̱ye̱ nu̱nu̱n ming ke̱e̱ni̱ anna vu̱rru̱t oroot ngati olli Ta̱mu̱ta̱dde̱no̱ do̱o̱k,+ anyozia annit deten necu, atahala Ta̱mu̱ta̱dde̱n kar ki̱li̱ngli̱ng li̱ngli̱ngo̱n
         ci a̱di̱ngdi̱nge̱ oroot kar kuwaheung i̱ge̱t ol wak iróng e̱e̱ggi̱n Ya̱u̱d ko̱ kaviyak
         cik abunna Ki̱ri̱sto̱, anyak eezet ci iróng naga ka̱gga̱. 9Ta̱mu̱ta̱dde̱n ci eenyca kaal do̱o̱k, orongnya zin enne annit ki̱li̱ngli̱ng zoz cinne
         kar keela ol do̱o̱k ka̱gga̱c zoz bali ninne a̱lu̱gnye̱ ke̱. 10Kar zin i̱yo̱ko̱, i̱no̱n Ta̱mu̱ta̱dde̱n kar ki̱ye̱la̱k genyiz cinne ol ke̱le̱ci̱a̱nya̱i̱
         kar genyizi cinne kaale do̱o̱k ka̱gga̱we̱ ngati alaat ki anjilonya cik abal kaal ta̱mu̱-kenga.
         11U̱tu̱gu̱ Ta̱mu̱ta̱dde̱n zoz necu niko gi̱i̱ye̱ ci i̱no̱n enne do̱ zinina. Uule zin
         enne ku̱tu̱gu̱ zoz bali i̱no̱n enne ke̱ eci Manyitinna Ye̱su̱ Ki̱ri̱sto̱ u̱tu̱gu̱
         kaal ne̱ke̱ do̱o̱k. 12Eci enne u̱tu̱gu̱ niko, aanyet Ki̱ri̱sto̱ agit kurumte ki nonno, kanime zin naga kotoz
         ngu̱me̱ ci Ta̱mu̱ta̱dde̱no̱ labak ci iróng ko̱ngo̱o̱le̱ gi̱i̱ imma. 13Abarik i̱yo̱ko̱ kilalekkung ka̱nne̱kku̱ng ne ma akannu culum, eci anna kapirna zo̱ze̱
         cunno̱ng. Eci zo̱ze̱ necu, o̱ngo̱o̱li̱nnu̱ng atin ol i̱ge̱ta̱.Alawek bo̱do̱k Pa̱u̱lo̱ olli Ephesus Ta̱mu̱ta̱dde̱n14Eci zin zo̱ze̱ necu, kakanek anna u̱zu̱ngtti̱ lo̱o̱c kala Baba. 15Amuda kaala cik abak ta̱mu̱-kenga ki lo̱o̱ta̱ ngatu ruget do̱o̱k ngatinne. 16Ka̱jji̱nni̱ Ta̱mu̱ta̱dde̱n kar ka̱a̱nyu̱ng doiz vongize cinne kar okkomit zi̱nze̱tti̱
         cuggo̱k, eci anyak doiz do̱o̱k enne. 17Kar zin bu̱k Ki̱ri̱sto̱ kabak zi̱nze̱tti̱nne̱ cuggo̱k zo̱ze̱ ci a̱tu̱yyu̱ niga nonno.
         Inimet no̱ngi̱tto̱n kar anyait rezinet cinne. 18Kala Ta̱mu̱ta̱dde̱n kar niga ki ol ciginnek do̱o̱k anyait doiz ci a̱gga̱yyu̱ ju̱rru̱m
         rezinet ci Ki̱ri̱sto̱ wa a̱ddi̱ki̱re̱ adala lo̱o̱c veelek. 19Korongnyung abunna ming a̱gga̱yyu̱ rezinet ci Ki̱ri̱sto̱, ming nu̱nu̱n iróng ol cik
         diirik a̱gga̱ do̱o̱k zoz ci akati rezinet neci, ngen a̱gga̱yyu̱ niga rezinet neci
         ju̱rru̱m, kar zin atin Ta̱mu̱ta̱dde̱n ka̱a̱nyu̱ng u̱tu̱gu̱z ki i̱yo̱ko̱ enne ko̱.20Kinnatit zin Ta̱mu̱ta̱dde̱n wa anyak doiz ci ogonikket enne agit kaal cik abunna meelek
         oroot kommog kaal cik ka̱jji̱ne̱ naga nonno ki kaal cik ki̱no̱n naga korong nonno
         ku̱tu̱gu̱we̱ta̱ doize cinne a̱li̱ngli̱nge̱ zi̱nze̱tti̱nne̱ cigga̱c. 21Ki̱di̱ngdi̱nga̱ni̱t Ta̱mu̱ta̱dde̱n naga ol wak ka̱tu̱we̱ ko̱ udut, ki̱di̱ngdi̱nga̱ni̱t
         bo̱do̱k Ki̱ri̱sto̱ Ye̱su̱ bu̱u̱llo̱k ki bu̱u̱llo̱k. Nonno nenen.
         
            
               	Ke̱e̱ni̱ anna vu̱rru̱t oroot ngati olli Ta̱mu̱ta̱dde̱no̱ do̱o̱k: Ozoz Pa̱u̱lo̱ ne̱ko̱ eci bali enne edez ol wak a̱tu̱ Ye̱su̱ Ki̱ri̱sto̱. Ikeb buk ci
                     To̱ni̱a̱u̱ 8:1-3.

U̱tu̱gu̱zzo̱ ol wak a̱tu̱we̱ ki ele co̱de̱ ngati Ki̱ri̱sto̱1Eci kaale cik u̱tu̱gu̱we̱u̱ng Manyi Ye̱su̱, kecebje zin anna zo̱ze̱ ci ka̱li̱ngli̱ngo̱ni̱ke̱
         nonno, kilalekkung zin anna i̱ge̱t abait baiz ci ol wak a̱tu̱we̱ balik atahalak Ta̱mu̱ta̱dde̱n
         ele cinne. 2Ma odongnyu e̱le̱tti̱ cuggo̱k, izet gunune. Aanycik zi̱nze̱tti̱ kalalit. Abait ki
         ol rezinta. 3U̱tu̱gu̱z kaal do̱o̱k ju̱rru̱m kar Vongizi ci Ta̱mu̱ta̱dde̱no̱ ka̱a̱nyu̱ng zi̱nze̱tti̱
         cik abakku nga̱to̱de̱. U̱tu̱gu̱z zoz necu ngati abakku labak. 4E̱e̱ggi̱nnu̱ niga do̱o̱k ele co̱de̱. Anyakku niga do̱o̱k Vongiz co̱de̱ ṯok ci Ta̱mu̱ta̱dde̱no̱,
         ogon ki bali arikku niga zi̱nze̱tti̱ zoz co̱de̱ ṯok ci ovvo atin niga arubannu kaal
         wak u̱du̱wa̱ enne kize cunno̱ng ol balik atahala enne ke̱. 5Anyakku niga Manyi co̱de̱ ṯok niko, ki tu̱we̱ne̱t co̱de̱, ki ba̱ti̱ti̱mo̱ co̱de̱.
         6Anyak Ta̱mu̱ta̱dde̱n co̱de̱ wa een Be̱e̱ti̱ ollu do̱o̱k. Abal enne kaal do̱o̱k, abarik
         a̱li̱ngli̱ng enne baize ci ol do̱o̱k.7Ma̱i̱je̱ Ki̱ri̱sto̱ engerek ol deten ci a̱li̱ngli̱nge̱ ngengene baize cinne. 8Ki i̱yo̱ko̱ ming e̱he̱rye̱ Warage ci Ta̱mu̱ta̱dde̱no̱ azi ne:“Baling uk enne ta̱dde̱na̱,uwe ki ol cik meelek giir balik e̱ce̱bje̱ ke̱kar kaanyik ol muci.”-9Ma i̱yo̱ko̱ ming azi ne, “Uk enne ta̱mu̱-kenga.” Azi keng ci zoz necu ne aave da̱
         Ki̱ri̱sto̱ lo̱o̱ta̱ ecito todowai. 10Azi keng ci zoz necu ne, Ye̱su̱ bali ci okko todowai, nonno ci bo̱do̱k dee ci okko
         ta̱mu̱-kenga, ta̱dde̱na̱, kar enne kibbizitan ta̱mu̱-keng ki lo̱o̱c veelek.11Ki̱ri̱sto̱ zin nenen ci aanyik ol u̱gge̱ kizeto to̱ni̱a̱k, ovvo uggak e̱e̱ggi̱n a̱ri̱tto̱k
         cik zoz ci Ta̱mu̱ta̱dde̱no̱, ovvo uggak e̱e̱ggi̱n ol wak eron ovvo uwahek ol kaviyak
         cik Ta̱mu̱ta̱dde̱no̱ i̱do̱ngi̱ne̱, ovvo uggak e̱e̱ggi̱n tuwayok cik zoz ci Ta̱mu̱ta̱dde̱no̱
         ki de̱me̱zzo̱k, 12kar ol ciginnek ke̱de̱me̱zi̱t zoz ci a̱li̱ngli̱nge̱k nege Ta̱mu̱ta̱dde̱n kar ke̱le̱ci̱a̱
         ci Ki̱ri̱sto̱ kanyak ol cik meelek. 13Okko zoz necu zee ka̱vvu̱t naga kizet ol co̱de̱ tu̱we̱nte̱ ci ka̱tu̱we̱ Ta̱mu̱ta̱dde̱n
         ki gga̱wa̱ne̱t ci ka̱gga̱we̱ naga Ngerrti Ta̱mu̱ta̱dde̱no̱. Kar atin naga kegenyit
         ki i̱yo̱ko̱ Ki̱ri̱sto̱ ko̱, kogon zin atin naga ki enne.14Abunna kabiliz baiz ci kabahe ki i̱yo̱ko̱ dooli cikidik ko̱. Gerza ming kelemi ol
         cik volongak kecebtaet o̱o̱tti̱ de̱mzi̱nte̱ cinne̱ng volongo. Ogon ki ngooti ci odong
         kaal okkoye gon ngati okkoye ngooti. 15Abarik gon ming kozoz zoz ci een de̱de̱ rezinta, aanyet ku̱du̱kta̱ zoz ci een de̱de̱.
         Kar zin naga kitilizet ju̱rru̱m ki i̱yo̱ko̱ Ki̱ri̱sto̱ ko̱, ming een oo 16ci eliyo, Ki̱ri̱sto̱ zin ci a̱gga̱ ele do̱o̱k kar kaanyik ki̱li̱ngli̱nge̱t ju̱rru̱m,
         ngati ingane e̱e̱ti̱ kokkom eci enne anyak rezinet.Baiz ci een jor ngati Ye̱su̱ Ki̱ri̱sto̱17Eci anna ke̱e̱ni̱ nuyait ci Manyi, ki̱lo̱tu̱ng oroot, ma ngen abakku ki ol wak iróng
         e̱e̱ggi̱n Ya̱u̱d a̱zze̱ o̱o̱tti̱ ki ol wak iróng a̱gga̱ Ta̱mu̱ta̱dde̱n. 18Iditet ba̱ci̱no̱wa̱ nogo zi̱nze̱tti̱ ki̱zzi̱ ngatinne̱ng rok gool ci a̱gga̱we̱ Ta̱mu̱ta̱dde̱n.
         Engertta zin nege e̱le̱tti̱ cigge̱k rugete ci aanyik Ta̱mu̱ta̱dde̱n ol ko̱, eci odoi
         nogo zi̱nze̱tti̱ kak, kar kutuburret zoz wa een de̱de̱. 19Iróng a̱li̱ya̱ni̱ ngen adak nogo, kar zin kaanycik e̱le̱tti̱ cigge̱k ku̱tu̱gu̱zzo̱
         kaal cik gerzek. Ogon nege kaal cik gerzek do̱o̱k abarik ize baiz cinne̱ng.20Abarik zin niga ngati Ki̱ri̱sto̱ ngen bali edemezit kaal cik ogon niko. 21Iziktu niga zoz ci obod ki Ye̱su̱ ju̱rru̱m, edemeztu gool wainne de̱de̱. 22Edemezung de̱me̱zzo̱wa̱ ba̱li̱ye̱ zoz cu, ibilizet baiz bali reeni ke̱ eci baizi bali
         reeni amin zi̱nze̱tti̱ ciggo̱k ke̱ ecebannung o̱o̱tti̱ kar kegerzan baiz cunno̱ng.
         23Anyik Vongiz kutuhu gool ci i̱no̱nnu̱ niga kaal cik abunna, 24kar ka̱a̱nyu̱ng izet ol cik een jor. A̱ri̱ta̱nnu̱ng Ta̱mu̱ta̱dde̱n kar anyait bunnat
         ki baiz ci a̱li̱le̱ ming ogonnu ki enne zo̱ze̱ ci een de̱de̱.Zo̱zzo̱k cik baiz ci een jor25Imma zin baize ci een jor ko̱, ma ngen bo̱do̱k ovolongnyu, abunna gon ming a̱du̱wa̱k
         e̱e̱ti̱ gooni zoz ci een de̱de̱, eci naga do̱o̱k kurumte kizeto ele co̱de̱ ngati Ye̱su̱.
         26“Imma ming ette aburnnu nong zo̱ze̱ emani, ma anyikku burnenet nong kuwuyung mu̱nye̱ne̱.”
         Ma ovvoyyu ungnyahe ming ngen aburnnu nong,-27eci burnenet nong aanyik lo̱rye̱ni̱t+ gool ci a̱li̱ngli̱nge̱ baize cunne.28Anyik e̱e̱t ci bali gon een ogoryait kutungek ogor lo̱o̱c, abunna akane li̱ngli̱ngo̱n
         eliye cinne kar kumuda kaal cik orong enne go̱o̱le̱ ci abunna, kar gon enne kumuc
         ol u̱gge̱ bu̱k.29Ma anyikku zoz ci gerze kiyowa u̱tu̱ge̱tti̱ne̱ cuggo̱k. U̱du̱kta̱ zoz ci een de̱de̱
         go̱o̱le̱ ci abunna ngati ol cik azikne, kar eelta nogo zo̱ze̱ ci a̱du̱wa̱nnu̱ niga
         ko̱.30Ma anyikku Vongiz ci A̱li̱le̱ Ta̱mu̱ta̱dde̱no̱ komoze, nonno ci a̱a̱nyu̱ng a̱gga̱c
         i̱i̱te̱n imma, ovvo atin niga abakku labak ki̱zze̱c mu̱nye̱na̱ ming okko Ye̱su̱ obodak
         lo̱o̱c.31Utungtek zoz ci avarace e̱e̱ti̱ kutubur nong oroot ko̱ lo̱o̱c. Utungtek gernyi ki
         burnenet nong ki dominet lo̱o̱c. 32Abunna abarik ming irezonu niga do̱o̱k, abunna ming anyakku eezet zi̱nze̱tti̱nne̱,
         alaltek ol, ki i̱yo̱ko̱ ming alalnek Ta̱mu̱ta̱dde̱n ol zo̱ze̱ ci Ki̱ri̱sto̱ ko̱.
         
            
               	4:8 Caliwon 68:18

               	4:26 Caliwon 4:4

               	Lo̱rye̱ni̱t: Een zara ciginnek Sitan. Een enne alaan ci anjilonyau wak balik abure Ta̱mu̱ta̱dde̱n
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-12.

1I̱yo̱ko̱ zin zo̱ze̱ ci e̱e̱ggi̱nnu̱ niga dooli cik Ta̱mu̱ta̱dde̱no̱ irezung enne ko̱,
         abunna zin ming i̱ye̱zu̱ nonno kaale cik abunna ogon enne. 2Abunna ming abakku baiz rezinta ki i̱yo̱ko̱ ming irezet Ki̱ri̱sto̱ ko̱, a̱kku̱ enne
         ta̱mu̱-kenga ki̱ki̱ya̱ kize wawac cinna ka̱da̱k zo̱ze̱ cinna, atalnet zin Ta̱mu̱ta̱dde̱n
         zo̱ze̱ cinne.3Ma oweku e̱le̱tti̱ ngoot kar ol kozozit zoz ci azi ne, e̱e̱ggi̱nnu̱ niga ol cik een
         a̱li̱ya̱k, icima ol cik gerzek, icima ol cik a̱ppi̱nte̱k zi̱nze̱tti̱ eci izetu niga
         ol cik Ta̱mu̱ta̱dde̱no̱. 4Ma ngen a̱du̱wa̱nnu̱ zoz ci gerze ki zoz ci tarbali, zoz ci iróng agano ming kozozi,
         abarik ozozit zoz ci abunna ci anyikku Ta̱mu̱ta̱dde̱n zany. 5Abunna ming a̱gga̱yyu̱ zoz ci een de̱de̱ icu, ming een e̱e̱ti̱ a̱li̱ya̱i̱t, icima
         a̱ppwa̱ zinin, iróng enne anyak ngin imma ba̱a̱li̱nte̱ ci Ki̱ri̱sto̱ ki ci Ta̱mu̱ta̱dde̱no̱.
         Ma zinin ci a̱ppwe̱ atubo ki e̱e̱t ci a̱di̱ngdi̱nga̱n to̱do̱yyo̱k cik orong zinin
         cinne kommog Ta̱mu̱ta̱dde̱n.6Ma anyikku e̱e̱t imma kalabaung zo̱ze̱ ci iróng een de̱de̱. Eci Ta̱mu̱ta̱dde̱n abure
         nong zo̱ze̱ ci een volong, a̱kku̱ de̱zi̱ne̱t ci Ta̱mu̱ta̱dde̱no̱ i̱i̱na̱k e̱e̱t ci
         iróng o̱ngo̱o̱le̱ nonno ming ozoz zoz ci iróng een de̱de̱. 7Ma owowonu ki ol wak iróng a̱du̱wa̱ zoz ci een de̱de̱, iróng o̱ngo̱o̱le̱ Ta̱mu̱ta̱dde̱n.8Abakku gon ba̱li̱ye̱ niga mu̱hu̱ra̱, imma i̱yo̱ko̱ izetu ol cik abakku vooritena,
         eci i̱yo̱ko̱ izetu olli Manyi. Abait ki ol wak abak vooritena. 9Eci baizi vooritena anyaha bunnat ki baiz ci abunna ki zoz ci een de̱de̱. 10U̱tu̱gu̱z kaal cik aanyik Manyi katalo. 11E̱de̱yya̱ e̱le̱tti̱ kaale cik gerzek ogon ol wak abak mu̱hu̱ra̱, abarik i̱ye̱lta̱
         kaal cik gerzek ko̱ vooriten ci Ta̱mu̱ta̱dde̱no̱. 12Imma kaala cik ogon ol mu̱hu̱ra̱ ko̱ anyaha a̱li̱ya̱n oroot, iróng wo̱ye̱ korong kozozit
         u̱tu̱ge̱tti̱ne̱. 13Ma̱i̱je̱ atin vooriten ataran kaal ne̱k gerzek ke̱ do̱o̱k ki̱ye̱lta̱i̱ guulnya cigge̱k.
         14Eci vooriteni aanyik kaal do̱o̱k ki̱ye̱lta̱i̱. Zoz zin ci u̱du̱ya̱i̱ azi ne:“Tinga je̱e̱na̱ i̱nna̱ e̱e̱ti̱ ci adungi ko̱,+tinga daiza,kar atin vooriten ci Ki̱ri̱sto̱ kataranin.”15Egenyyit zin oroot! Ma abakku ki i̱yo̱ko̱ ol wak tarbalik ko̱, abarik abait baiz ci
         ol wak egenyi. 16Ming amudannu gool ci ogonnu kaal cik abunna, u̱tu̱gu̱z e̱co̱de̱ niko, eci i̱i̱nya̱
         ne̱ko̱ izeto gerze. 17Ma e̱e̱ggi̱nnu̱ tarbale, abarik a̱gga̱c kaal cik orong Manyi i̱ge̱t u̱tu̱gu̱z baize
         cunno̱ng. 18Ma egerzannu e̱le̱tti̱ mertene, eci zoz necu okkoyyung go̱o̱le̱ ci gerze. Abarik aanycik
         Vongiz ci Ta̱mu̱ta̱dde̱no̱ ka̱vvu̱ zi̱nze̱tti̱nne̱ cuggo̱k. 19Ming urumteu niga nga̱to̱de̱, e̱be̱nni̱t be̱ni̱nno̱k wak e̱he̱rye̱ warage ci Caliwono
         ki be̱ni̱nno̱k cik olli Manyi inatu nonno zi̱nze̱tti̱nne̱ cuggo̱k. 20Aanycik Ta̱mu̱ta̱dde̱n Be̱e̱ti̱nna̱ zany kaale do̱o̱k odohize zare cik Manyitinna
         Ye̱su̱ Ki̱ri̱sto̱.21Izikto zin niga do̱o̱k zo̱ze̱ ci o̱ngo̱o̱li̱nnu̱ Ki̱ri̱sto̱.Ngaai ki macwa22Ngaai, iziyyet macwa cuggo̱k ki i̱yo̱ko̱ ming aziknnu niga Manyi Ki̱ri̱sto̱ ko̱. 23Eci e̱e̱ti̱ ci maci nonno ci abal ngaa cinne ki i̱yo̱ko̱ Ki̱ri̱sto̱ ming abal ol wak
         a̱tu̱ nonno ke̱le̱ci̱e̱ cinne ko̱, een enne Ti̱ri̱zo̱i̱t cinne̱ng. 24Anyik ngaa kizik zoz ci e̱e̱t cinne arrak oowa odohize, ki i̱yo̱ko̱ ol wak a̱tu̱we̱
         ming aziye zoz ci Ki̱ri̱sto̱ arrak oowa odohize.25Abunna e̱e̱ti̱ ci maci ming irez ngaa cinne ki i̱yo̱ko̱ ming irez Ki̱ri̱sto̱ ol wak
         a̱tu̱we̱ kar kanyik ele cinne kize wawac zo̱ze̱ cinne̱ng. 26Ogon enne zoz necu abunna nege ovvo e̱e̱ggi̱n ol cik abunna doize ci zoz cinne, idiman
         zin enne nogo kizeto ol cik a̱li̱le̱ ngati unye nogo maame. 27Ogon Ki̱ri̱sto̱ zoz necu kar atin ki̱di̱ngdi̱nga̱ni̱t ke̱le̱ci̱a̱ ci a̱li̱le̱ ko̱,
         ki̱zzi̱ rok gi̱i̱ imma ci anganye ol nonno to.28Ogon zin bo̱do̱k niko, anyik e̱e̱t kirez ngaa cinne ki i̱yo̱ko̱ ming irez enne ele
         cinne manyi ko̱. Imma e̱e̱ti̱ ci irez ngaa cinne i̱ye̱la̱ de̱de̱ ming irez enne ele
         cinne. 29I̱llo̱i̱ zin e̱e̱t imma ci abure ele cinne manyi, abarik azunne ele cinne ju̱rru̱m,
         ki i̱yo̱ko̱ Ki̱ri̱sto̱ ming azunne ol wak a̱tu̱we̱, 30eci naga ol wak ka̱tu̱ Ki̱ri̱sto̱ ke̱e̱ggi̱n ol cik ele cinne. 31Ki i̱yo̱ko̱ ming e̱he̱rye̱ Warage ci Ta̱mu̱ta̱dde̱no̱ ko̱: “Eci zo̱ze̱ necu, ungnek
         atin e̱e̱ti̱ ci maci baatinne ki yaatinne lo̱o̱c kar koot kurumet baiz ki ngaa cinne,
         kar ol ne̱k e̱e̱ggi̱n ram ko̱ kizeto ele co̱de̱.”-32Een necu zoz ci okkomi ngati ka̱gga̱we̱, ozoz zoz ci Ki̱ri̱sto̱ ki ol wak a̱tu̱we̱.
         33I̱yo̱ko̱ zin, i̱ya̱bzo̱ni̱ku̱ng abarik zoz necu i̱ge̱t e̱le̱tti̱, abunna e̱e̱ti̱ ming
         irez ngaa cinne ki i̱yo̱ko̱ ming irez enne ele cinne ko̱. Abunna bo̱do̱k ngaa ming
         aziye zoz ci e̱e̱t cinne ju̱rru̱m.
         
            
               	Tinga je̱e̱na̱ i̱nna̱ e̱e̱ti̱ ci adungi ko̱: Ozoz zoz necu zoz ci Kiristianoc ci bali a̱da̱ha̱ kar atin Ki̱ri̱sto̱ kitingawe nonno
                     daiza kurug. Iróng zoz necu e̱he̱rye̱ Olome bali Reeni, e̱e̱ggi̱n ne̱ko̱ zo̱zzo̱k
                     balik eben Kiristiani baling ngen Pa̱u̱lo̱ aruge.

               	5:31 Kananet 2:24

Anyik dooli kiziyet zoz ci be̱e̱ti̱gge̱k ki e̱e̱ti̱gge̱k1Niga dooli, o̱to̱ngo̱o̱ltte̱ be̱e̱ti̱ggo̱k ki e̱e̱ti̱ggo̱k zo̱ze̱ ci Manyi Ye̱su̱,
         eci ming ogonnu niko, abunna oroot. 2Een necu ti̱lo̱wi̱ne̱t wa een oo ki zoz ci u̱du̱ya̱i̱, icu: “To̱ngo̱o̱lle̱ yaatunne
         ki baatunne, 3kar i̱nna̱ bak baiz ci abunna lo̱o̱ta̱ ngatu.”-4Imma niga be̱e̱ti̱k doolinnu, ma ogonikku dooli kaal cik anyike nogo kutuburret nong.
         Abarik demez nogo go̱o̱le̱ ci azikne zoz ci Manyi ju̱rru̱m.E̱e̱t ci een du̱ca̱i̱t ki manyi ce̱e̱z5Niga du̱cca̱ha̱, o̱to̱ngo̱o̱ltte̱ ddi̱ki̱ryyo̱k cuggo̱k lo̱o̱ta̱ ngatu. Abunna ming
         a̱li̱ngli̱nge̱kku̱ nogo zi̱nze̱tti̱nne̱ cik alali ki i̱yo̱ko̱ ming a̱li̱ngli̱nge̱kku̱
         niga Ki̱ri̱sto̱ ko̱. 6Ma a̱li̱ngli̱nge̱kku̱ nogo ming aavtte nege to do̱, abarik i̱li̱ngli̱nge̱t kiwagon
         du̱cca̱ha̱ cik Ki̱ri̱sto̱, u̱tu̱gu̱z li̱ngli̱ngo̱n ci Ta̱mu̱ta̱dde̱no̱ zi̱nze̱tti̱nne̱
         cuggo̱k do̱o̱k. 7I̱li̱ngli̱ngtte̱k nogo talninta ki i̱yo̱ko̱ ming a̱li̱ngli̱nge̱kku̱ niga Manyi Ye̱su̱
         ko̱, ma i̱no̱nnu̱ a̱nnu̱ ne e̱e̱ggi̱n ne̱ko̱ ol cik diirik gaganiko. 8Eci a̱gga̱yyu̱ niga, ming ogon e̱e̱ti̱ kaal cik abunna, okko atin Manyi amuc nonno
         kaale ne̱k abunna u̱tu̱gu̱ enne ke̱, ming een e̱e̱ti̱ nu̱nu̱n du̱ca̱i̱t icima iróng
         een du̱ca̱i̱t.9Imma niga lo̱ddi̱ki̱re̱ cik een ma̱ci̱gi̱ ce̱e̱zi̱, u̱tu̱gu̱zze̱k du̱cca̱k cuggo̱k
         kaal cik abunna. Ma a̱gi̱ddu̱ nogo li̱ngli̱ngo̱na̱ oroot. A̱gga̱c een Ye̱su̱ Manyi
         cunno̱ng okko bo̱do̱k een Manyi cinne̱ng wa aave ta̱mu̱-kenga. Iróng enne enger ol.Abunna ol wak a̱tu̱we̱ ming ooro ki lo̱rye̱ni̱t10I̱yo̱ko̱ zin okkomit kak rumente ci arumenu niga ki Manyi doize wa a̱a̱nyu̱ng enne
         i̱ge̱ta̱. 11A̱gga̱mi̱t i̱be̱n cik Ta̱mu̱ta̱dde̱no̱ kar akatek zo̱o̱ lo̱o̱c kokkomit kak, oorto
         ki lo̱rye̱ni̱t wa een rumuzoit ci iróng niga a̱mi̱re̱nnu̱ ki vu̱rru̱t. 12Eci iróng naga kooro ki mo̱ddo̱ cik anyak e̱le̱tti̱ ki i̱yo̱ko̱ cik kanyak naga ko̱.
         Abarik kooro ki to̱ni̱a̱k cik lo̱rye̱nta̱k ki vongizzok waginnek gerzek abak zara.
         Abal nege lo̱o̱c necu, anyak doiz vatanine cigge̱k, abal nege lo̱o̱cco̱k ne̱ko̱ do̱o̱k
         ku̱ru̱m nginti engerone ta̱mu̱-keng ki lo̱o̱c. 13I̱yo̱ko̱ zin, a̱gga̱mi̱t i̱be̱n cik Ta̱mu̱ta̱dde̱no̱ kar inimet illa ci lo̱rye̱nto̱
         ming i̱ki̱ya̱ i̱i̱te̱ni̱ neci. Akatek zo̱o̱ lo̱o̱c, i̱li̱ngli̱nge̱t kaal cik a̱a̱nyu̱ng
         Ta̱mu̱ta̱dde̱n do̱o̱k, kar ommogit lo̱rye̱ni̱t.14Ibilet ju̱rru̱m, aanycik zoz ci Ta̱mu̱ta̱dde̱no̱ wa een de̱de̱ kize nyakadingo ci
         ecebju ke̱ngti̱. Aanycik baiz wanno̱ng abunna kize i̱li̱b cunno̱ng baiza. 15Uwait kaviyak cik abunna Ta̱mu̱ta̱dde̱no̱ anyaha gano, aanycik ku̱tu̱gu̱zzo̱ ki caava
         cik aimnyu niga zoone. 16Aanycik tu̱we̱ne̱t cunno̱ng ku̱tu̱gu̱ ki i̱li̱b kar atin eeltai e̱le̱tti̱ ilanyai
         cik lo̱rye̱nta̱k meelek giir. 17A̱gga̱mi̱t ti̱ri̱ze̱ne̱t ci bali a̱ti̱ri̱zu̱ng Ta̱mu̱ta̱dde̱n ko̱ ju̱rru̱m, aanycik
         ti̱ri̱ze̱ne̱t neci ku̱tu̱gu̱ ki luluk ci ilau, imma illanya cuggo̱k oroonu ki lo̱rye̱ni̱t
         ko̱, aanycik kize zoz ci Ta̱mu̱ta̱dde̱no̱, kaviyak cik a̱vvu̱ Vongiza.18Ma abilizzu lawinet Ta̱mu̱ta̱dde̱n. U̱tu̱gu̱z kaal ne̱ko̱ do̱o̱k ngati alaweku gonoggu
         wak a̱tu̱we̱ Ta̱mu̱ta̱dde̱n odohize doize ci Vongiz cinne kar enne keelaung.19Alayeang gon annit bu̱k Ta̱mu̱ta̱dde̱n kar kaanya enne annit ku̱du̱wa̱ zo̱zzo̱k cik
         abunna gwo̱o̱nya̱ do̱o̱k ngati kozoze, kar kuwahek mazeta ol do̱o̱k ke̱ngti̱ cik kaviyak
         cik abunna Ta̱mu̱ta̱dde̱no̱ bali arrak a̱lu̱gnye̱ ke̱. 20Eci ke̱e̱ni̱ zin anna to̱na̱i̱t ci kar kuwahek ol kaviyak cik Ta̱mu̱ta̱dde̱no̱ abunna,
         ming kecebje nu̱nu̱n ko̱. Alayeang Ta̱mu̱ta̱dde̱n kar kuwahek ol zoz ci Ta̱mu̱ta̱dde̱no̱
         mazeta labak.Zawinet ci Pa̱u̱lo̱ vu̱rrto̱21-22I̱yo̱ko̱ zin, ki̱tto̱na̱kku̱ng i̱ge̱t gotonet tu̱we̱nta̱ wa een zara Tychicos, e̱e̱t
         ci gon anime zinin cinne li̱ngli̱ngo̱n ci Manyi. Okko atin enne a̱du̱wa̱kku̱ng kaviyak
         cik li̱ngli̱ngo̱n cinanni, ki ol cik karumena ki annit nga̱to̱de̱ ko̱ do̱o̱k. Kar
         zin enne bu̱k ka̱a̱nyu̱ng i̱ge̱t okkomit tu̱we̱nta̱ zo̱ze̱ ci Ta̱mu̱ta̱dde̱no̱.23Kala Ta̱mu̱ta̱dde̱n bai wa een Be̱e̱ti̱nna̱ ki Manyi Ye̱su̱ Ki̱ri̱sto̱, kaanyyet gano
         ki tu̱we̱ne̱t, ki rezinet gotonogget wak tu̱we̱nta̱k do̱o̱k. 24Anyik Ta̱mu̱ta̱dde̱n kanyik deten ol do̱o̱k wak irez Manyitinna Ye̱su̱ Ki̱ri̱sto̱
         rezinte ci iróng a̱da̱i̱.- TennetVilipiaWaraga wa eherik Pa̱u̱lo̱ ol cik VilipioVilipiaVlpWaraga wa eherik Pa̱u̱lo̱ ol cik VilipioKananet zozEherik Pa̱u̱lo̱ to̱na̱i̱ti̱ ci Ye̱su̱ Ki̱ri̱sto̱ waraga cu Kiristian o̱rge̱ ci een
         Vilipio ci aave lo̱o̱ce̱ ci Macedonia, ci een lo̱lo̱i̱t ci lo̱o̱c ci Gi̱ri̱yo̱. Uwak
         bali Pa̱u̱lo̱ zoz ci Ta̱mu̱ta̱dde̱no̱ nginati, kar kakate ke̱le̱ci̱a̱, ci e̱he̱rye̱
         buwe ci To̱ni̱a̱u̱ 16. Imma baling edeca enne e̱rki̱nya̱ u̱gge̱, arozik bali Pa̱u̱lo̱
         lagam kar zin ol cik ke̱le̱ci̱e̱ ci Vilipio ki̱tto̱ntte̱k nonno o̱ro̱bi̱ya̱ cik eelanne
         nege nonno. Eher enne waraga cu kize ci aanyik nogo zany.A̱nne̱k bo̱do̱k Pa̱u̱lo̱ Kiristian warage cu ne, iróng enne o̱ngo̱o̱le̱ daiz, maya
         ming a̱gi̱d ol nogo, anyik nogo kibilet tu̱we̱nta̱ kokkomit kak. U̱du̱wa̱k nogo gerza
         ming odong nege e̱le̱tti̱, abarik anyik kizeto gunune ki bali Ye̱su̱. O̱bo̱de̱k zin
         enne nogo zoz ci baiz cinne̱ng ngati arume ki Ki̱ri̱sto̱, een muci ci aanyik Ta̱mu̱ta̱dde̱n
         nogo, abunna zin nege iróng annu de̱mzi̱ne̱t ci volongo, ci a̱du̱wa̱k nogo azi ne
         abunna la̱du̱n nege ming azunne lo̱ti̱nno̱k balik aanyik Ta̱mu̱ta̱dde̱n Muses ke̱.
         
            
               	6:3 Deuteronomy 5:16

            

         
      
   
      
         Vilipia

Zawinet ci Pa̱u̱lo̱1Annita Pa̱u̱lo̱ ki Ti̱mo̱te̱yo̱ wak ke̱e̱ggi̱nna̱ du̱cca̱k cik Ye̱su̱ Ki̱ri̱sto̱+ ko̱ cik keherya waraga cu.Keherika waraga cu ol wak a̱tu̱ zoz ci Ye̱su̱ Ki̱ri̱sto̱ o̱rge̱ ci een Vilip, keherika
         bu̱k lo̱ddi̱ki̱re̱ cik ke̱le̱ci̱o̱ veelek.2Anyik bai deten ki gano kize cunno̱ng ci a̱kku̱ ngati Ta̱mu̱ta̱dde̱n Be̱e̱ti̱nna̱
         ki Manyi Ye̱su̱ Ki̱ri̱sto̱.Kalac Ta̱mu̱ta̱dde̱n kanycik zany3Ming ka̱a̱da̱nnu̱ng anna i̱ge̱t odohize, kanyike anna Ta̱mu̱ta̱dde̱n cinanni zany.
         4Kala anna Ta̱mu̱ta̱dde̱n odohize talninta, ming kalaye zo̱ze̱ cunno̱ng do̱o̱k. 5Imma zo̱ze̱ ci kozol naga ki i̱ge̱ta̱ ngati kuwahek ol kaviyak cik abunna+ balik iziktu niga bali oowa ke̱. 6Ka̱gga̱ anna zoz ci kozozi ko̱, edeccak atin Ta̱mu̱ta̱dde̱n bali akane zoz ci abunna
         baize cunno̱ng ke̱, li̱ngli̱ngo̱n cinne zee ki̱ki̱ya̱ i̱i̱te̱ni̱ ci okko Ye̱su̱ Ki̱ri̱sto̱
         obodak lo̱o̱c.7Aavtiyyu niga odohize zinine cinanni, kirezung anna i̱ge̱t oroot, abunna zin ming
         kabai anna go̱o̱le̱ necu ngatinno̱ng. Ming kaave ngati kapirnane lagama ko̱ icima
         kuwahek ol kaviyak cik abunna, eeltau niga do̱o̱k li̱ngli̱ngo̱n ci kozol naga ki i̱ge̱t
         deten ci Ta̱mu̱ta̱dde̱no̱ ki annit bu̱k. 8A̱gga̱ Ta̱mu̱ta̱dde̱n bu̱k korongi anna ki̱vo̱nnu̱ng kar kirezung ki i̱yo̱ko̱ ming
         irez Ye̱su̱ Ki̱ri̱sto̱ ol ko̱.9Een necu lawinet cinanni kalawe Ta̱mu̱ta̱dde̱n abunna rezinet cunno̱ng ngatinne kotore
         oroot kar a̱gga̱c zoz cinne ju̱rru̱m, 10kar atin niga a̱gga̱c gi̱i̱ ci abunna kar kize caala ci iróng anyak kaal cik gerzek
         zee ki̱ki̱ya̱ i̱i̱te̱ni̱ ci okko Ki̱ri̱sto̱ obodak lo̱o̱c, 11a̱a̱nyu̱ng atin Ye̱su̱ Ki̱ri̱sto̱ i̱li̱ngli̱nge̱t u̱tu̱gu̱z kaal cik abunna cik aanyik
         ol ki̱di̱ngdi̱nga̱ni̱t kar bo̱do̱k kinnatit Ta̱mu̱ta̱dde̱n.Uwe pirnanet ci Pa̱u̱lo̱ kaviyak cik abunna ta̱dde̱na̱12Gotonogga ki ngonogga, i̱yo̱ko̱ korongnyung a̱gga̱c zoz bali ogonika ol annit ke̱
         ci aanyik kaviyak cik abunna koot oowa. 13I̱yo̱ko̱ zin, i̱ye̱la̱i̱ zoz necu ju̱rru̱m ngati ol wak ebek ce̱e̱z ci alaano ki ol
         do̱o̱k, ming kecebje anna lagama zo̱ze̱ ci Ki̱ri̱sto̱. 14Eci zo̱ze̱ ci kecebine anna ko̱, aanyik zoz necu komiz gotonogget cik meelek a̱tu̱
         Manyi kuwaktek ol zoz ci Ta̱mu̱ta̱dde̱no̱ oroot kodoit zi̱nze̱tti̱ kak, iróng nege
         ngen o̱ngo̱o̱le̱ gi̱i̱ imma.15Een de̱de̱ anyak ol cik uwak zoz ci Ki̱ri̱sto̱ go̱o̱le̱ ci anyahe nege meder ki jooret,
         ma̱i̱je̱ ol uggak uwak zi̱nze̱tti̱nne̱ cik voorik. 16Ogon nege rezinta, a̱gga̱ kecebje anna zo̱ze̱ ci kaviyak cik abunna ko̱. 17Imma ol wak een mederyok ko̱, uwahek ol zoz ci Ki̱ri̱sto̱ go̱o̱le̱ ci oronge nege
         kaal cik orong zi̱nze̱tti̱ cigge̱k, iróng een zoz ci een de̱de̱, orong nege kamarta
         annita nong ming kecebje lagama niko ko̱. 18Abarik iróng zin zoz necu ogon gi̱i̱ imma, zoz ci riili icu, ming uwak ol zoz neci
         zi̱nze̱tti̱nne̱ cik gerzek icima cik abunna, uwahe zoz ci Ki̱ri̱sto̱. Kar zin zo̱ze̱
         necu katalne zin anna.De̱de̱, katalne atin anna udut, 19eci ka̱gga̱ anna lawinte ci alawekkang niga annita Ta̱mu̱ta̱dde̱n, ki bo̱do̱k eelannet
         ci aanyet Vongizi ci Ye̱su̱ Ki̱ri̱sto̱,+ ovvo kaala ne̱k gerzek i̱nna̱ka̱ annita ko̱ ukce atin kizeto kaal cik a̱ti̱ri̱za̱n.
         20Gi̱i̱ zin ci korongi anna oroot ko̱ icu, karike zinin oroot, kar zin iróng adaka a̱li̱ya̱ni̱,
         abarik kanyai komiz ci kanime zoz, kar zoz ci Ki̱ri̱sto̱ ki̱di̱ngdi̱nga̱ne̱ eliye
         cinanni, go̱o̱le̱ ci ngen anna karugi icima ka̱da̱ha̱. 21Eci ngatinanni, een rugeti Ki̱ri̱sto̱ kaale do̱o̱k, kar ming ka̱da̱i̱ ngati ka̱li̱ngli̱nge̱
         zoz cinne ko̱, kamuda atin muci. 22Iróng anna ka̱gga̱ kar katahala nya. Abarik kabai zin anna kar ki̱li̱ngli̱ng zoz ci
         abunna ngu̱me̱ ci Ta̱mu̱ta̱dde̱no̱. 23Abarik odoi kar katahala. Korongi ka̱da̱k kar ka̱vvu̱ta̱ ki Ki̱ri̱sto̱, eci go̱o̱le̱
         necu abunna oroot. 24-25Abarik ka̱gga̱ anna ngen niga do̱o̱k orongnyang annita. Ka̱gga̱ ngen atin kabak ki
         i̱ge̱t bu̱k, kar atin keelaung i̱ge̱t do̱o̱k a̱gga̱c kar a̱vvu̱t talninta tu̱we̱nte̱
         cunno̱ng. 26Kar ming ki̱ki̱ya̱u̱ng anna i̱ge̱t dee, ovvo atin niga a̱gga̱yyu̱ keng ci zoz ci abunna
         odongnyu niga e̱le̱tti̱ ngati Ye̱su̱ Ki̱ri̱sto̱ zo̱ze̱ cinanni.27Ming i̱na̱ku̱ng no̱ngi̱tto̱na̱ uggak, abait baiz ci abunna anyahak bunnat kaviyaha
         cik Ki̱ri̱sto̱. Ming ki̱vo̱nnu̱ng icima iróng ka̱kku̱ni̱, ka̱gga̱ atin anna abakku
         niga baiz ju̱rru̱m nga̱to̱de̱, okkomnu kak, ogon ki e̱e̱ti̱ co̱de̱ ming a̱tu̱ kaviyak
         cik abunna. 28Ma o̱ngo̱o̱li̱nnu̱ udut ol cik amarinnung i̱ge̱ta̱. Een necu zoz ci i̱ye̱la̱ egerzan
         atin Ta̱mu̱ta̱dde̱n nogo, ma̱i̱je̱ niga amudannu atin ti̱ri̱ze̱ne̱t ngati Ta̱mu̱ta̱dde̱no̱.
         29A̱a̱nyu̱ng enne baiz ci ogon niko zo̱ze̱ ci Ki̱ri̱sto̱, ma a̱tu̱yyu̱ nonno do̱ niko,
         abarik bo̱do̱k amudannu atin pirnanet zo̱ze̱ cinne, 30eci niga amudannu pirnanet ki bali ming icinntu niga kapirna anna ke̱, iziyyet zin,
         ngen anna kapirna dee rok i̱yo̱ko̱.
         
            
               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

               	Vongizi ci Ye̱su̱ Ki̱ri̱sto̱: Awu ol Vongiz ci A̱li̱le̱ ko̱ azi ne Vongiz ci Ye̱su̱ Ki̱ri̱sto̱. Een Vongizi ci A̱li̱le̱
                     ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱ azi ne, een Baba
                     Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k Vongizi ci A̱li̱le̱
                     een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege do̱o̱k Ta̱mu̱ta̱dde̱n
                     co̱de̱. Ikeb Jon 1:1-18; 8:41-42; To̱na̱i̱t 5:3-4.

Anycik ol do̱o̱k kalac Ye̱su̱ Ki̱ri̱sto̱1Anyaha baizi cunno̱ng ngati Ki̱ri̱sto̱ zoz ci i̱lo̱ttu̱ niga ol de̱de̱? Anyak rezinet
         cinne zoz ci irezzu niga ol u̱gge̱ de̱de̱? Anyakku niga de̱de̱ wowonet ki Vongiz?
         Anyakku i̱rrke̱ne̱t zi̱nze̱tti̱nne̱ cuggo̱k de̱de̱? 2I̱yo̱ko̱ zin, ming e̱e̱ggi̱n zo̱zo̱wa̱ ne̱ko̱ de̱de̱, katalne zin anna oroot eci niga
         ogonnu ki anna, anyakku rezinet ci kanyai anna ko̱, aavtte zi̱nze̱tti̱ cuggo̱k nga̱to̱de̱
         ki li̱ngli̱ngo̱n ci ogonnu niga ko̱. 3Ma anyakku meder icima zoz ci odongnyu e̱le̱tti̱, abarik izet ol cik gununik kar aanycik
         ol u̱gge̱ kizeto riile kommogit e̱le̱tti̱ cuggo̱k. 4U̱zu̱tte̱ nogo ki ming azunnu niga e̱le̱tti̱ cuggo̱k ko̱.5Abunna ming anyakku i̱no̱ni̱ go̱o̱le̱ ci i̱no̱nnu̱ Ki̱ri̱sto̱ Ye̱su̱ ko̱:6Een bali Ki̱ri̱sto̱ Ta̱mu̱ta̱dde̱n de̱de̱.Iróng zin bali enne atubuz ele cinne ki Ta̱mu̱ta̱dde̱n.7Abarik utungek enne kaal do̱o̱k lo̱o̱c, a̱vvu̱ enne gaganikokar kize abarik du̱ca̱i̱t,a̱rri̱ta̱i̱ ku̱tu̱gu̱ kiwagon e̱e̱ti̱ ci diiri ko̱.8Ogon bali enne ki e̱e̱ti̱ ci diiri,obodane enne ele cinnekar kelema daiz rok keete wa een ta̱la̱ke̱c!+9Kar zin Ta̱mu̱ta̱dde̱n kaanyik Ki̱ri̱sto̱ nginti aave ta̱dde̱na̱,kar zin kakatek nonno zar cik ommog cik ollu do̱o̱k.10Imma zin zare cik Ye̱su̱,akannek ol do̱o̱k u̱zu̱ngtti̱ lo̱o̱c,ol ne̱k aavtte ta̱mu̱-kenga, ki cik aavtte lo̱o̱ta̱, ki cik aavtte lo̱o̱ta̱ ecito
         todowai,11kar ol do̱o̱k u̱tu̱ge̱tti̱ne̱ cigge̱k kizeto ne, een Ye̱su̱ Ki̱ri̱sto̱ Manyi, imma
         zin zo̱ze̱ necua̱di̱ngdi̱nga̱n nege Ta̱mu̱ta̱dde̱n Baba.Atalanyit kiwagon munyunya12Gonogga wak zinino, gon ba̱li̱ye̱ ming kaavtte ki i̱ge̱t ojonun, o̱ngo̱o̱li̱nnu̱ niga
         Ta̱mu̱ta̱dde̱n odohize. I̱yo̱ko̱ zin kaave anna reena, abunna zin ming o̱ngo̱o̱li̱nnu̱
         oroot. Abait zin go̱o̱le̱ ci amudannu niga ti̱ri̱ze̱ne̱t ko̱ ngo̱li̱nta̱ ki baritona,
         13eci Ta̱mu̱ta̱dde̱n ci a̱li̱ngli̱ng baize cunno̱ng kar ka̱a̱nyu̱ng zinin ci ogonnu
         kaal cik abunna ki ming a̱du̱wa̱ zoz cinne.14U̱tu̱gu̱z kaal do̱o̱k ju̱rru̱m ki̱zzi̱ rok zoz ci adangonu, 15kar zin niga izet ol cik anyakku zi̱nze̱tti̱ cik voorik, doolik Ta̱mu̱ta̱dde̱no̱ bu̱u̱le̱
         ci gerze ko̱, kar ataranit baiz ci ollu ki i̱yo̱ko̱ munyunya ko̱. 16Ki i̱yo̱ko̱ ming anyikku niga ol kaviyak cik abunna anyaha zoz ci rugeto, kar atin
         ming okko Ki̱ri̱sto̱ oboda, katalne atin anna zo̱ze̱ cunno̱ng oroot. Kar anna ka̱gga̱
         iróng li̱ngli̱ngo̱ni̱ cinanni okko ollin. 17Een tu̱we̱ne̱t cunno̱ng wawac ci li̱ngli̱ngo̱n ci Ta̱mu̱ta̱dde̱no̱, ming a̱ddu̱te̱
         bi̱ye̱ta̱ cigannik wawac neci, katalne anna kar niga bu̱k ataltto ki anna. 18Kar zin go̱o̱le̱ necu ataltto niga do̱o̱k ki annita.Eher Pa̱u̱lo̱ zoz ci Ti̱mo̱te̱yo̱ ki Epaphroditus19Korongi anna katalo ming kazii kaviyak cik obod ki i̱ge̱ta̱. Ki̱no̱ni̱ anna aanya
         atin Manyi Ye̱su̱ kar ki̱tto̱na̱kku̱ng i̱ge̱t Ti̱mo̱te̱yo̱ ataman. 20I̱llo̱i̱ e̱e̱t imma ngatu ci kaavtiya bu̱k ci anyak zinin ci abunna ki Ti̱mo̱te̱yo̱,
         nonno do̱ niko ci azunne baiz cunno̱ng. 21Eci ol do̱o̱k acin li̱ngli̱ngo̱no̱k cigge̱k, iróng een li̱ngli̱ngo̱n ci Ye̱su̱ Ki̱ri̱sto̱.
         22Imma Ti̱mo̱te̱yo̱, a̱gga̱yyu̱ niga arizet cinne, ka̱li̱ngli̱ngnya̱ ki nonno bu̱k ngati
         kuwaheka ol kaviyak cik abunna, ogon enne ngatinanni ki do̱le̱c ci a̱li̱ngli̱ng ki
         baatinne. 23Korongi atin anna ki̱tto̱na̱kku̱ng nonno i̱ge̱ta̱ ataman, ming ka̱gga̱wa̱ ovvo kaala
         ku̱ baize cinanni. 24Ka̱gga̱ zin anna zare cik Manyi keronakkung atin anna i̱ge̱ta̱ eliya ataman.25Abarik riil oroot ngatinanni ming ki̱tto̱na̱kku̱ng bo̱do̱k Epaphroditus, gotona tu̱we̱nta̱
         bali i̱tto̱na̱kka̱ng niga abunna okko eelanna annita ke̱. Ki̱li̱ngli̱ngta̱ anna ki
         nonno, ogon enne kiwagon aciiroci ci oor illa. 26Ma̱i̱je̱ i̱yo̱ko̱ orong enne oroot kar ki̱vo̱nnu̱ng i̱ge̱ta̱. Abile nonno zinin je̱e̱na̱
         eci iziktu niga omori enne ba̱li̱ye̱. 27Omori bali enne de̱de̱ oroot, kize ojon daizi. Atamatek zin Ta̱mu̱ta̱dde̱n nonno kar
         keela, iróng een abarik nonno do̱, eelawa enne annita bu̱k; ngati uzuta zo̱ze̱ ci
         ki̱no̱ne̱ matiz ci a̱ddi̱ki̱re̱ i̱nna̱ka̱ ko̱. 28Korongi zin anna oroot kar ki̱tto̱na̱u̱ng nonno ataman, kar ming ovvo niga acinnu
         nonno bo̱do̱k, atalninnu atin oroot, kar atin iróng zinin cinanni ngen abile je̱e̱na̱.
         29I̱va̱tta̱ nonno ju̱rru̱m kiwagon gotoneti ci aave zo̱ze̱ ci Ki̱ri̱sto̱, u̱tu̱gu̱z
         nonno kiwagon e̱e̱ti̱ ci a̱tu̱ zoz ci Manyi. 30Eci ize ojon kar enne ka̱da̱k li̱ngli̱ngo̱nte̱ ci zoz ci Ki̱ri̱sto̱, kar bo̱do̱k ku̱ju̱ke̱k
         ele cinne tu̱ ngati a̱li̱ngli̱nge̱ka̱ enne annita li̱ngli̱ngo̱n ci iróng niga wo̱ye̱
         u̱u̱lu̱.
         
            
               	Ta̱la̱ke̱c: Ododek olli Romi ol ta̱la̱ke̱c ci een keet abunna ming edez u̱ce̱zi̱ e̱e̱t idic idic
                     zee ka̱da̱k e̱e̱ti̱.

Tu̱we̱ne̱t ci een de̱de̱1Gotonogga ki ngonogga tu̱we̱nta̱, abunna ming atalninnu oroot ngati Manyi. Iróng een
         zoz ci gerze ming keheri kaal balik keteheraung anna oowa ke̱, abarik een kaal cik
         atin azunnung.2Egenyyit ngati ol cik gerzek ogon kiwagon urzi. Ogon nege mu̱nye̱n, irez te̱di̱ne̱t
         vi̱ca̱vi̱cce̱t cik ollu azi ne abunna ming amuda e̱e̱ti̱ ti̱ri̱ze̱ne̱t. 3Eci naga ol wak kanyak te̱di̱ne̱t wa een de̱de̱ kettede mu̱nye̱n zi̱nze̱tti̱nne̱ cigga̱c,
         cik kinnat Vongize ci Ta̱mu̱ta̱dde̱no̱, ki di̱ngdi̱nga̱ni̱ne̱t Ye̱su̱ Ki̱ri̱sto̱,
         iróng naga karikka zi̱nze̱tti̱ e̱le̱tti̱ cigga̱k, 4ming kanyai anna gool ci karike wo̱ye̱ zinin kaal ne̱ke̱.Ming anyak e̱e̱ti̱ imma ci i̱no̱n arike enne zinin cinne ele eci re̱e̱nu̱no̱, kanyai
         anna cik meelek: 5Ettede vi̱ca̱vi̱ca̱+ cinanni baling izeto i̱i̱nya̱ cigannik tu̱rge̱. Ke̱e̱ni̱ anna e̱e̱t ci Israilo, biilete
         ci Benjamini. Ke̱e̱ni̱ e̱e̱t ci I̱bu̱ru̱ de̱de̱. Ki i̱yo̱ko̱ ming ke̱e̱ni̱ Varacisoc+ ko̱, ko̱ngo̱o̱le̱ anna Lo̱ti̱nno̱k cik Musesi de̱de̱. 6Eci kanyai anna zinin ci kireze li̱ngli̱ngo̱n cinanni, ki̱gi̱da̱ zin olli Ki̱ri̱sto̱
         ke̱le̱ci̱a̱k.+ Imma zo̱ze̱ ci abunna orong lo̱ti̱nno̱wa̱, i̱llo̱i̱ gi̱i̱ imma ci kabaci eci anna
         kazunne Lo̱ti̱nno̱k cik Musesi veelek.7Ma̱i̱je̱ kaala balik ki̱no̱ni̱ anna riilik ke̱, izeto kaal cik iróng ngen riile zo̱ze̱
         ci Ki̱ri̱sto̱. 8I̱llo̱i̱ gi̱i̱ imma ci riili ngati a̱gga̱we̱ e̱e̱ti̱ Ye̱su̱ Ki̱ri̱sto̱ Manyi. Kodotiya
         anna kaal do̱o̱k lo̱o̱c, kanyike kizeto darace. Ki̱ri̱sto̱ do̱ ci korongi anna lo̱o̱ce̱
         cu, 9kar ka̱gga̱ kabai anna zo̱ze̱ cinne. Iróng wo̱ye̱ anna kadimani ele cinanni kubunna
         ngu̱me̱ ci Ta̱mu̱ta̱dde̱no̱ ngati ko̱ngo̱o̱le̱ Lo̱ti̱nno̱k cik Musesi do̱. Elemanna
         Ta̱mu̱ta̱dde̱n go̱o̱le̱ ci tu̱we̱ne̱t ci ka̱tu̱we̱ anna Ki̱ri̱sto̱. 10Een gi̱i̱ ci korongi anna do̱o̱k abunna ka̱gga̱ Ki̱ri̱sto̱ ki doiz ci ingane nonno
         daiza kurug. Korongi kozolta ki nonno pirnanet cinne kar ka̱da̱k ki bali enne ke̱,
         11kar atin anna bu̱k kitinga daiza kurug ki bali enne ke̱.Ki̱vi̱rte̱k naga do̱o̱k baiz ci abunna12Iróng zin anna kazi ne kuzuca anna baiz ci korongi, icima kiize anna e̱e̱t ci caale,
         abarik ka̱vi̱ro̱ni̱k zoz neci kar kuruba baiz ci a̱gga̱mnya̱ Ye̱su̱ Ki̱ri̱sto̱ ko̱.
         13Gotonogga ki ngonogga tu̱we̱nta̱, iróng anna kazi ne, kuzuca anna ruget. Abarik iróng
         ngen ka̱gga̱ kaal balik vu̱rrta̱k ke̱, kapirna zo̱ze̱ ci kaal cik aavtte oowa. 14I̱yo̱ko̱ zin ka̱vi̱ri̱ anna kokko rugeta, kar atin kuruba muci ci awuya Ta̱mu̱ta̱dde̱n
         ta̱mu̱-kenga zo̱ze̱ ci Ye̱su̱ Ki̱ri̱sto̱.15Imma naga ol wak kanyak tu̱we̱ne̱t ci okkomi ko̱, abunna ming ki̱no̱ne̱ go̱o̱le̱ necu
         do̱o̱k. Kar ming anyak ol u̱gge̱ cik iróng elemi zoz necu, okko atin Ta̱mu̱ta̱dde̱n
         i̱ye̱le̱ke̱ nogo gool necu ju̱rru̱m. 16Abunna zin naga ming kemenna kowo go̱o̱le̱ ci baiz ci bali kurubta een de̱de̱ ko̱.17Gonogga tu̱we̱nta̱ do̱o̱k, abunna ming annuyu zoz cinanni, kar edemezta zoz ngati
         ol wak annu baiz ci karikka naga kize cunno̱ng ko̱. 18Ku̱du̱wa̱u̱ng anna i̱ge̱t zoz necu oowa lak cik meelek giir, anyak ol cik meelek abak
         kizeto mo̱ddo̱ cik ta̱la̱ke̱c ci Ki̱ri̱sto̱. Imma i̱yo̱ko̱ ki ti̱la̱lo̱ eberene kobodonik
         ka̱du̱wa̱kku̱ng dee. 19Ovvo ol ne̱k iróng azikne ko̱ een baizi cinne̱ng li̱be̱ne̱t, irez nege ke̱ngti̱ cigge̱k,
         odong abarik e̱le̱tti̱ ci iróng adak a̱li̱ya̱ni̱ nogo, i̱no̱n nege kaal cik lo̱o̱c
         cu do̱ niko. 20Ma̱i̱je̱ naga ke̱e̱ggi̱n ol cik ta̱mu̱-kengo. Kere zin naga oroot Ti̱ri̱zo̱i̱t Manyi
         Ye̱su̱ Ki̱ri̱sto̱ ci atin a̱kku̱ ta̱mu̱-kenga. 21Anyak enne doiz kaale do̱o̱k, kar zin kabal kaal do̱o̱k, uhu atin enne e̱le̱tti̱ cigga̱c
         gerzek ko̱ ku̱tu̱gu̱ ki ele cinne ci anyak di̱ngdi̱ngo̱n ko̱.
         
            
               	Etted vi̱ca̱vi̱ca̱: U̱du̱wa̱k bali Ta̱mu̱ta̱dde̱n Aburaham a̱nne̱k ne, ming anyait dooli cigunnek macik
                     i̱i̱nya̱ tu̱rge̱, anyik ol kettedit wucic vi̱ca̱vi̱cce̱t kar ki̱ye̱la̱ azi ne, e̱e̱ggi̱n
                     nege dooli cik Ta̱mu̱ta̱dde̱no̱. Ikeb Kananet 17:9-14.

               	Varacisoc: E̱e̱ggi̱n Varacisi de̱me̱zzo̱k wak edemez ol lo̱ti̱nno̱k wak Musesi, a̱tu̱ nege vongiz,
                     ki anjilo ci Ta̱mu̱ta̱dde̱no̱, ki bo̱do̱k zoz ci azi ne ingazi atin ol daiza. Ikeb
                     buk wa To̱ni̱a̱u̱ 23:8.

               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

U̱tu̱gu̱z kaal wak edemeztu niga ngatinanni1Gotonogga ki ngonogga wak zinino, korongi gon anna kar kurumte ki i̱ge̱ta̱, eci gon
         aanyang niga annita talninet kar bo̱do̱k anna kodong ele ngatinno̱ng. Ibilet zin ju̱rru̱m
         ngati Manyi.2I̱yo̱ko̱ kilalekkung i̱ge̱t ngonogget cik e̱e̱ggi̱nnu̱ rama ko̱ Euodia ki Syntyche
         abunna ming ungneku dango lo̱o̱c, elemit e̱le̱tti̱ zo̱ze̱ ci Manyi. 3Ka̱jji̱ni̱n goona de̱de̱, kar eela ngaai ne̱k arike e̱le̱tti̱ ki annita li̱ngli̱ngo̱ne̱
         ci kaviyak cik abunna, ki bo̱do̱k e̱e̱t ci een Kelemen ki ol u̱gge̱ wak ka̱li̱ngli̱ngnya̱
         bu̱k, ol wak e̱he̱rye̱ zara cigge̱k buwe ci rugeto.4Ataltto odohize zo̱ze̱ ci Manyi baize cunno̱ng! Kobodonik ka̱du̱wa̱ dee, ataltto.
         5Tu̱gu̱we̱k ol do̱o̱k kaal cik abunna zinine ci alali. Ize ojon i̱i̱te̱ni̱ ci a̱kku̱nne̱
         Manyi. 6Ma anyikku zi̱nze̱tti̱ kibilet je̱e̱na̱ zo̱ze̱ ci kaalu, abarik alac Ta̱mu̱ta̱dde̱n
         kaale do̱o̱k zi̱nze̱tti̱nne̱ cik alali ngati anyikku nonno zany. 7Kar gano ci Ta̱mu̱ta̱dde̱no̱ wa ommog genyiz ci e̱e̱t ci diiri do̱o̱k, kuzute zi̱nze̱tti̱
         ki i̱no̱ni̱ cuggo̱k ngati Ye̱su̱ Ki̱ri̱sto̱.8Gotonogga ki ngonogga tu̱we̱nta̱, aartik zi̱nze̱tti̱ zoz ci een de̱de̱, zoz ci caale,
         zoz ci okko ṯop, zoz ci a̱li̱le̱, ki zoz ci abunna, icima zoz ci a̱zi̱ze̱ orong zi̱nze̱tti̱,
         ki zoz ci abunna kinnat naga. Ma abilizzu i̱no̱ni̱ne̱t kaal ne̱ko̱ do̱o̱k. 9I̱li̱ngli̱ngte̱ kaal cik edemeztu niga icima a̱gga̱ma̱nnu̱ icima iziktu icima icinntu
         ngatinanni. Kar Ta̱mu̱ta̱dde̱n ci een manyi gano ka̱vvu̱ ngatinno̱ng.Aanyik Pa̱u̱lo̱ olli orog ci een Vilipi zany10Katalne anna ngati Manyi eci niga bali vu̱rrta̱ i̱no̱nnta̱u̱ zoz cinanni. De̱de̱ orongnyu
         ba̱li̱ye̱ eeltawang, i̱llo̱i̱ zin gool ci eelannang. 11Iróng anna ka̱du̱wa̱ zoz neci eci anna korongi kaal u̱gge̱ ngatinno̱ng, eci anna ka̱gga̱wa̱
         gool ci baiz cinanni kurteke amut zinin kaale cik kanyai. 12Ka̱gga̱ anna baiz cinanni ming korongi da̱i̱ne̱t, ka̱gga̱ ming kanyai kaal cik meelek.
         Kedemeza anna ele cinanni da̱i̱nte̱ cikidik baiza, ming anyari looci icima adak lo̱o̱c
         magiz. 13Kogonni wo̱ye̱ anna kaal do̱o̱k zo̱ze̱ ci Ki̱ri̱sto̱ nonno ci aanya doiz.14Abarik niga u̱tu̱gu̱zzu̱ zoz ci abunna eci ozoltu pirnanet cinanni. 15Imma niga olli lo̱o̱c ci Vilipi a̱gga̱yyu̱ ri̱t niga ba̱li̱ye̱ zoz ci kaviyak cik
         abunna, baling kokko anna kungnek lo̱o̱c ci een zara Macedonia lo̱o̱c, i̱llo̱i̱ ke̱le̱ci̱a̱
         co̱de̱ ci amucan, i̱ge̱t do̱ niko cik eelannang kaale. 16Ma̱i̱je̱ ming ngen anna kaave o̱rge̱ ci Te̱se̱lo̱ni̱ka̱ ke̱, i̱tto̱na̱kka̱ng niga
         annita muci cuggo̱k odohize odohize ming koronga gi̱i̱ imma. 17Iróng zin anna korongi muci cuggo̱k, abarik korongi kaal cik okko Ta̱mu̱ta̱dde̱n a̱mu̱yu̱kku̱ng.
         18I̱yo̱ko̱ zin, kuruba kaal cik korongi anna do̱o̱k, otorte abarik, aanya e̱e̱ti̱ ci
         een Epaphroditus muci balik i̱tto̱na̱kka̱ng niga ke̱. Ongooli muci ne̱ke̱ mediz ci
         aanyik Ta̱mu̱ta̱dde̱n katalo. 19Kar atin Ta̱mu̱ta̱dde̱n cinanni ka̱a̱nyu̱ng kaal cik orongnyu niga eezet cinne ngati
         Ye̱su̱ Ki̱ri̱sto̱.20Kinnatit Ta̱mu̱ta̱dde̱n Be̱e̱ti̱nna̱ udut. Nonno nenen.Zawinet ci vu̱rrto̱21Izza olli Ta̱mu̱ta̱dde̱no̱ veelek zare cik Ye̱su̱ Ki̱ri̱sto̱. Ovvo bo̱do̱k gotonoggeti
         wak aavtte imma annita i̱tto̱na̱kku̱ng zawinet cinne̱ng. 22Izayung i̱ge̱t bu̱k olli Ta̱mu̱ta̱dde̱no̱ ngatu, ommogje oroot ol wak a̱li̱ngli̱ng
         ce̱e̱ze̱ ci alaan ci a̱ddi̱ki̱re̱ Romi.+23Anyik deten ci Manyi Ye̱su̱ Ki̱ri̱sto̱ ka̱vvu̱ ngatinno̱ng i̱ge̱t do̱o̱k. Amen.- KolosiyaKolosiyaWaraga wa eherik Pa̱u̱lo̱ ol cik KolosiyaKolosiyaKolWaraga wa eherik Pa̱u̱lo̱ ol cik KolosiyaKananet zozEherik Pa̱u̱lo̱ to̱na̱i̱ti̱ ci Ye̱su̱ Ki̱ri̱sto̱ waraga cu Kiristian wak iróng e̱e̱ggi̱n
         Ya̱u̱d o̱rge̱ ci Kolosiya, ci i̱yo̱ko̱ een lo̱o̱c ci een zara Tu̱rki̱ya̱. Ngen ba̱li̱ye̱
         Pa̱u̱lo̱ kuzuca orog neci, a̱u̱ce̱ bali nonno zinin oroot, eci aziye enne, azi ne
         anyak de̱me̱zzo̱k wak volongak ke̱le̱ci̱e̱ neci. U̱du̱kta̱k de̱me̱zzo̱wa̱ ne̱ke̱ Kiristian
         anyik la̱du̱n nogo ku̱tu̱gu̱zzo̱ keerani cik Ya̱u̱do̱, ki i̱yo̱ko̱ ettede ol vi̱ca̱vi̱cce̱t
         ko̱, azunne i̱i̱nya̱ u̱gge̱ cik Ta̱mu̱ta̱dde̱no̱, kar bo̱do̱k kalac anjilonya kar
         abunna ming aanyik Ta̱mu̱ta̱dde̱n katalo. Eteherek zin Pa̱u̱lo̱ waraga cu Kiristian,
         a̱a̱da̱k nogo daiz ci Ki̱ri̱sto̱ wa a̱ti̱ri̱z nogo ko̱, aave enne ta̱mu̱-kenga, abal
         anjilonya ki vongizzok ki kaal ta̱mu̱-kenga ki lo̱o̱co̱we̱ do̱o̱k. Iróng nege orong
         keerani icima de̱mzi̱ne̱t imma, orong abunna ming ala nege Ki̱ri̱sto̱ do̱. A̱a̱da̱k
         bo̱do̱k enne nogo anyik baiz cinne̱ng ki̱ye̱la̱i̱ eci e̱e̱ggi̱n nege ol cik atahala
         Ta̱mu̱ta̱dde̱n.
         
            
               	Alaan ci a̱ddi̱ki̱re̱ Romi: Een enne alaan ci a̱ddi̱ki̱rne̱ alaat cik lo̱o̱cco̱k u̱gge̱ ki bo̱do̱k Ju̱de̱ya̱ ki
                     Ga̱li̱li̱ lo̱o̱ce̱ ci Ya̱u̱do̱. Awu olli Romi alaan ci a̱ddi̱ki̱re̱ kize Kesari.

1Annita Pa̱u̱lo̱ ci keheri waraga cu, ki Ti̱mo̱te̱yo̱ wa een gotona tu̱we̱nta̱, atahala
         annit Ta̱mu̱ta̱dde̱n kar kize to̱na̱i̱t+ ci Ye̱su̱ Ki̱ri̱sto̱.+2Keherya waraga cu keherika ol wak a̱li̱le̱ Ta̱mu̱ta̱dde̱no̱ abak o̱rge̱ ci een Kolosiya,
         e̱e̱ggi̱n nege bo̱do̱k gotonogget wak a̱tu̱ Ki̱ri̱sto̱.Anyik deten ki gano ci Ta̱mu̱ta̱dde̱no̱ Be̱e̱ti̱nna̱ ka̱vvu̱ baize cunno̱ng.Lawinet ci kanyikka Ta̱mu̱ta̱dde̱n zany3Kanyikka odohize Ta̱mu̱ta̱dde̱n Be̱e̱ti̱ Manyitinna Ye̱su̱ Ki̱ri̱sto̱ zany zo̱ze̱
         cunno̱ng ming kalayya nonno, 4eci kizikta naga tu̱we̱ne̱t ci anyakku ngati Ye̱su̱ Ki̱ri̱sto̱, ki rezinet ci irezzu
         niga ol cik Ta̱mu̱ta̱dde̱no̱ do̱o̱k. 5Een tu̱we̱ne̱t necu ki rezinet ci a̱kku̱ zo̱ze̱ ci arikku niga zi̱nze̱tti̱ zoz ci
         e̱re̱yyu̱ niga aave ta̱mu̱-kenga, iziktu niga zoz neci zo̱ze̱ ci een de̱de̱, kaviyahe
         cik abunna+6balik i̱vi̱tta̱u̱ng i̱ge̱ta̱ ke̱. Azawonik kaviyaha ne̱ke̱ lo̱o̱c do̱o̱k, kar kanyak
         o̱ya̱u̱ cik alize orgene cunno̱ng i̱i̱te̱ne̱ bali aziknnu niga ke̱ kar a̱gga̱c deten
         ci Ta̱mu̱ta̱dde̱no̱ zo̱ze̱ ci een de̱de̱. 7Aziknnu niga zoz necu arrak oowa ngati e̱e̱t ci een zara Epaphras, e̱e̱t ci kireza
         naga ka̱li̱ngli̱ngnya̱ bu̱k ki nonno, een enne e̱e̱t ci a̱li̱ngli̱ng zoz ci Ki̱ri̱sto̱
         ngatinna, 8nonno bo̱do̱k ci a̱du̱wa̱kke̱t rezinet ci a̱a̱nyu̱ng Vongiz ci Ta̱mu̱ta̱dde̱no̱.+9Imma zin zo̱ze̱ necu, baling kizikta zoz cunno̱ng, ngen naga kibilizta lawinet Ta̱mu̱ta̱dde̱n
         zo̱ze̱ cunno̱ng kar ka̱a̱nyu̱ng genyiz ci Vongizo ki gga̱wa̱ne̱t zoz. 10Kalayya Ta̱mu̱ta̱dde̱n kar niga abait baiz ci abunna orong Manyi, kar enne katalo
         kaale cik ogonnu niga do̱o̱k: Anyak zoz ci a̱li̱ngli̱ngnyu̱ niga kaale cik abunna,
         amudannu zoz ci a̱gga̱yyu̱ Ta̱mu̱ta̱dde̱n ju̱rru̱m. 11Kalayya nonno bu̱k abunna ming a̱a̱nyu̱ng doiz ci a̱kku̱ di̱ngdi̱ngo̱nte̱ cinne kar
         atin niga anyait zi̱nze̱tti̱ cik alali animnyu no̱ngi̱tto̱n, kar bo̱do̱k abait baiz
         talninta. 12Kar aanycik Baba zany ci elemannu̱ng i̱ge̱t kar ozolit zoz ci u̱du̱wa̱k enne ol cik
         Ta̱mu̱ta̱dde̱no̱ ba̱a̱li̱ne̱t ci abahe ol vooritena. 13Eci enne eelawet agit baize ci mu̱hu̱ri̱ kar kanyait ba̱a̱li̱ne̱t ci Ngerinne irez
         enne ko̱, 14nonno ci a̱da̱i̱ zo̱ze̱ ci mu̱nye̱n cigga̱c kar kaanyyet kabait labak.Alaanzet ci Ki̱ri̱sto̱15Een Ki̱ri̱sto̱ ri̱ri̱to̱n ci Ta̱mu̱ta̱dde̱n ci iróng naga kacin eberene, nonno bo̱do̱k
         ci een a̱bu̱ ci kaal cik eenyca Ta̱mu̱ta̱dde̱n do̱o̱k. 16Eci Ta̱mu̱ta̱dde̱n eenyca kaal do̱o̱k ngatinne, kaal cik aavtte ta̱mu̱-kenga ko̱ ki
         cik aavtte lo̱o̱ta̱, cik kacin naga eberene ki cik iróng kacin eberene, leceret cik
         alaatu icima doiz icima alaat icima alaanzet; eenycai kaala ne̱ko̱ do̱o̱k ngatinne
         kar bo̱do̱k kizeto ciginnek. 17Aave Ngerrti Ta̱mu̱ta̱dde̱no̱ la̱du̱n to baling ngen kaala do̱o̱k keteehenycai, kar
         zin zo̱ze̱ cinne, a̱vvu̱to̱ kaala do̱o̱k nga̱to̱de̱. 18Kar zin i̱yo̱ko̱, nonno ci een oo ci eliyo veelek ki ke̱le̱ci̱a̱;+ nonno ci akanane kaala kar kize a̱bu̱ ci ol cik a̱da̱i̱to̱, kar enne kanyak doiz
         ci abale kaal do̱o̱k. 19Eci Ta̱mu̱ta̱dde̱n atalne ming aave enne do̱o̱k ngati Ki̱ri̱sto̱, 20kar zo̱ze̱ cinne aganto enne eliya ki kaal do̱o̱k, kaal lo̱o̱ta̱ ngatu icima ta̱mu̱-kenga,
         go̱o̱le̱ ci anyahe enne gano bi̱ye̱te̱ ciginnek a̱ddu̱te̱ ta̱la̱ke̱ca̱+.21Edewannu niga ba̱li̱ye̱ e̱le̱tti̱ ngati Ta̱mu̱ta̱dde̱no̱ kar izet mo̱ddo̱ i̱no̱ni̱nte̱
         cunno̱ng ma̱rri̱t niga ogonnu mu̱nye̱n. 22Ma̱i̱je̱ i̱yo̱ko̱, aganizung enne i̱ge̱ta̱ eliye ci Ngerinne Ki̱ri̱sto̱ bali a̱da̱i̱
         keete ci een ta̱la̱ke̱c, kar enne ka̱a̱nyu̱ng izet ol cik abunna a̱li̱le̱ ngu̱me̱
         cinne, iróng anyakku aruwa. 23Abarik abunna ming aalnannu tu̱we̱nte̱ cunno̱ng, abilnnu ṯop, ma ungneku kaviyak cik
         abunna arikku niga zi̱nze̱tti̱ ko̱. E̱e̱ggi̱n ne̱ko̱ kaviyak cik abunna iziktu niga
         ba̱li̱ye̱, uwaktozik ol do̱o̱k lo̱o̱ta̱ ngatu. Ke̱e̱ni̱ zin anna Pa̱u̱lo̱ du̱ca̱i̱t
         ci ka̱li̱ngli̱ngi̱ li̱ngli̱ngo̱n ci kaviyak ne̱ke̱.I̱li̱ngli̱nge̱k Pa̱u̱lo̱ Ke̱le̱ci̱a̱24I̱yo̱ko̱ zin, katalne anna eci kipira zo̱ze̱ cunno̱ng, eci u̱ce̱zi̱ ci eliye cinanni
         ko̱, korongi anna kedecak piryanzet bali apirnane Ki̱ri̱sto̱ zo̱ze̱ ci ol wak a̱tu̱we̱.
         25Kiize anna du̱ca̱i̱t ci ol wak a̱tu̱we̱ eci Ta̱mu̱ta̱dde̱n atahala annita, kar kaanya
         li̱ngli̱ngo̱n necu kar ku̱du̱wa̱u̱ng zoz cinne do̱o̱k. 26A̱lu̱ngnye̱ ba̱li̱ye̱ zoz ci Ta̱mu̱ta̱dde̱no̱ e̱rki̱nya̱ cik meelek giir bu̱u̱llo̱k
         ki bu̱u̱llo̱k, imma i̱yo̱ko̱ i̱ye̱lto̱zi̱k ol cik Ta̱mu̱ta̱dde̱no̱ wak a̱tu̱we̱. 27Ogon Ta̱mu̱ta̱dde̱n niko eci enne orong ki̱ye̱le̱k ol wak iróng een Ya̱u̱d zoz cinne
         a̱lu̱ngnye̱ ko̱, nonno ci een Ki̱ri̱sto̱ ci abak ngatinno̱ng, nonno ci karike naga
         zi̱nze̱tti̱ kar kurubta di̱ngdi̱ngo̱n ci Ta̱mu̱ta̱dde̱no̱.28Kuwaheka zin naga ol zoz ci Ki̱ri̱sto̱, ki̱lo̱tta̱ ol kar bo̱do̱k kedemezta nogo kaal
         cik aanyik nogo genyiz, kar atin ol cik meelek ka̱gga̱c Ta̱mu̱ta̱dde̱n ju̱rru̱m zo̱ze̱
         ci Ki̱ri̱sto̱. 29Kar atin zoz necu ku̱tu̱gu̱we̱, kokko anna kapirna, kar ki̱li̱ngli̱ng oroot doize
         ci aanya enne annita.
         
            
               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

               	Vongiz ci Ta̱mu̱ta̱dde̱no̱: Awu ol Vongiz ci Ta̱mu̱ta̱dde̱no̱ azi ne, Vongiz ci A̱li̱le̱. Een Vongizi ci A̱li̱le̱
                     ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱ azi ne, een Baba
                     Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k Vongizi ci A̱li̱le̱
                     een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege do̱o̱k Ta̱mu̱ta̱dde̱n
                     co̱de̱. Ikeb Jon 1:1-18; 8:41-42; To̱na̱i̱t 5:3-4.

               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

               	Ta̱la̱ke̱c: Ododek olli Romi ol ta̱la̱ke̱c ci een keet abunna ming edez u̱ce̱zi̱ e̱e̱t idic idic
                     zee ka̱da̱k e̱e̱ti̱.

1Korongi anna abunna ming a̱gga̱yyu̱ ka̱li̱ngli̱ngi̱ anna kipira zo̱ze̱ cunno̱ng ki
         ol wak a̱tu̱we̱ abak lo̱o̱ce̱ ci een Laodicea, ki ol cik ngen anna kicin bu̱k. 2Korongi anna ki̱ti̱lo̱ nogo kokkomit zi̱nze̱tti̱ kar urumte nga̱to̱de̱ rezinta, kar
         zin anyait genyiz ci a̱gga̱yyu̱ zoz ju̱rru̱m, kar a̱gga̱c zoz ci Ta̱mu̱ta̱dde̱no̱
         a̱lu̱gnye̱ ci een Ki̱ri̱sto̱ ele. 3A̱lu̱gnye̱ zoz ci genyizo ki arizet do̱o̱k ngatinne. 4Ka̱du̱wa̱kku̱ng zoz neci abunna iróng e̱e̱ti̱ imma alabanung zo̱ze̱ ci a̱lu̱te̱ nege
         ol dangonte ci okkomi. 5Ki i̱yo̱ko̱ ming iróng anna kaavtte imma i̱ge̱t nga̱to̱de̱ ko̱, kaavtte anna imma
         i̱ge̱t vongiza, katalne zin zo̱ze̱ ci adimannu niga kaal cuggo̱k baiza ju̱rru̱m, kar
         ibilet ṯop tu̱we̱nta̱ zo̱ze̱ ci Ki̱ri̱sto̱.Anyaha Ki̱ri̱sto̱ baiz ci een de̱de̱6I̱yo̱ko̱ zin, ming elemttau niga Ye̱su̱ Ki̱ri̱sto̱ kize Manyi cunno̱ng, abunna zin
         ming abakku baize cinne. 7U̱ru̱ktte̱k zo̱o̱ lo̱o̱c ngati Ki̱ri̱sto̱ kar enne kize e̱e̱t ci aanyik tu̱we̱ne̱t
         cunno̱ng kokkom ki ba̱li̱ye̱ edemezung ol ke̱, kar aanycik Ta̱mu̱ta̱dde̱n zany odohize
         oroot.8Ka̱du̱wa̱kku̱ng, ebeit e̱le̱tti̱ ju̱rru̱m, kar i̱llo̱i̱ e̱e̱t imma ci alabanung genyize
         ci anyak volong a̱kku̱ ngati ol cik diirik, de̱mzi̱ne̱t ci olli lo̱o̱tu̱, iróng ozoz
         zoz ci obod ki Ki̱ri̱sto̱.9Eci ngati Ki̱ri̱sto̱, abak Ta̱mu̱ta̱dde̱n eliye cinne do̱o̱k, 10urubtau zin niga baiz ci abunna do̱o̱k go̱o̱le̱ ci urumteziu niga Ki̱ri̱sto̱, nonno
         ci anyak doiz ci ommog vongizzok do̱o̱k. 11Imma zin go̱o̱le̱ ci utungteu niga mu̱nye̱n lo̱o̱c ko̱, urumteziu niga Ki̱ri̱sto̱,
         u̱tu̱gu̱zzu̱ ki ol wak etted wucic vi̱ca̱vi̱cce̱t.+ Iróng zin te̱di̱ne̱t cunno̱ng ogon ol cik diirik azzine, abarik u̱tu̱gu̱ Ki̱ri̱sto̱
         ngati elemannu niga nonno. 12Eci ogon ki ci a̱da̱yo̱zi̱u̱ng ol lo̱o̱k ki bali Ki̱ri̱sto̱ ngati a̱gga̱mnyu̱ niga
         ba̱ti̱ti̱mo̱, kar itingta ki nonno daiza tu̱we̱nta̱ doize ci Ta̱mu̱ta̱dde̱no̱ bali
         ingane nonno daiza ke̱.13U̱tu̱gu̱zzu̱ niga ba̱li̱ye̱ ki ol cik a̱da̱i̱to̱ mu̱nye̱ne̱ cuggo̱k, ogonnu niga ki
         ci ngen mu̱nye̱na̱ cuggo̱k kaartai, a̱a̱nyu̱ng zin Ta̱mu̱ta̱dde̱n ruget zo̱ze̱ ci
         Ki̱ri̱sto̱. Alalek enne mu̱nye̱n cigga̱c agit do̱o̱k. 14Aara zin enne mu̱nye̱n cik aavtte ngatinna zo̱ze̱ ci iróng naga ko̱ngo̱o̱li̱ne̱ Lo̱ti̱nno̱k
         cik Musesi. Idimak enne mu̱nye̱n tu̱ go̱o̱le̱ ci a̱da̱kne̱ Ye̱su̱ keete ci een ta̱la̱ke̱c.
         15Ommog zin Ye̱su̱ ddi̱ki̱ryyo̱k ki alaat cik lo̱o̱tu̱, kar kaara ngatinne̱ng doiz ki
         di̱ngdi̱ngo̱n go̱o̱le̱ ci a̱da̱kne̱ enne ta̱la̱ke̱ca̱. Adak zin a̱li̱ya̱ni̱ nogo orgene
         ci ollu.16I̱yo̱ko̱ zin, ma anyikku e̱e̱t imma kettedeung zoz zo̱ze̱ ci obod ki da̱i̱ne̱t cik
         adakku icima kaal cik auddu, icima zoz ci obod ki kwo̱o̱rnya̱ cik Ya̱u̱do̱, icima
         i̱i̱te̱n ci iyowane nyelowi jor icima I̱i̱te̱n wa Yu̱bze̱nto̱.+17E̱e̱ggi̱n kaala ne̱ko̱ do̱o̱k ri̱ri̱to̱n ci kaal wak ovvo a̱vvu̱, abarik zoz ci een
         de̱de̱ amudai ngati Ki̱ri̱sto̱. 18Ma anyikku e̱e̱t imma ci ozoz volonga a̱ru̱k talaben ngati alawe anjilonya+ kar ka̱a̱nyu̱ng i̱ge̱t imiret zo̱ze̱ ci Ki̱ri̱sto̱. Imma e̱e̱ti̱ ci ogon niko oob
         ke̱ngti̱ cik zo̱zzo̱k ne̱k icin enne ko̱ oroot, kar kodong ele, kar kozoz darace.
         19Okko e̱e̱ti̱ ci ogon niko ko̱, iróng enne ngen arume ki Ki̱ri̱sto̱ wa een oo ngati
         ol wak a̱tu̱ nonno ko̱ do̱o̱k. Kar ele do̱o̱k ka̱gga̱mo̱zi̱k oo, kaanyik ele kurumte
         nga̱to̱de̱, kar Ta̱mu̱ta̱dde̱n kaanyik kitilizet ki ci orong enne.Baiz ci een jor ngati Ki̱ri̱sto̱20Urumteziu niga Ki̱ri̱sto̱ daize cinne, kar aarta e̱le̱tti̱ baize ci lo̱o̱tu̱ ko̱.
         Nya bo̱do̱k ming abakku ki ci ngen o̱ngo̱o̱li̱nnu̱ kaal cik lo̱o̱tu̱ ogon ki ne̱ko̱
         ko̱: 21“Ma a̱gga̱mi̱ gi̱i̱ cu! Ma atari gi̱i̱ cu! Ma u̱u̱mi̱ gi̱i̱ cu!” 22Ovvo kaala ne̱ko̱ do̱o̱k edeccai ngati a̱li̱ngli̱nge̱ ol, eci e̱e̱ggi̱n ne̱ko̱ do̱o̱k
         de̱mzi̱ne̱t ki lo̱ti̱nno̱k cik anyaha e̱e̱ti̱ ci diiri o̱o̱we̱ cinne. 23Ogon lo̱ti̱nno̱wa̱ ne̱ko̱ ki ci anyak genyiz, go̱o̱le̱ ci ommogek nege ol ki̱di̱ngdi̱nga̱ni̱t,
         ki ci a̱ru̱we̱ nege talaben azi ne ke̱e̱ggi̱nna̱ gunune, ki gool ci adimane nege e̱le̱tti̱
         cigge̱k gerzet. Abarik i̱llo̱i̱ gi̱i̱ imma ci abunna kar kalamte zoz ci gerze amin
         zinin ci e̱e̱to̱.
         
            
               	Etted vi̱ca̱vi̱ca̱: U̱du̱wa̱k bali Ta̱mu̱ta̱dde̱n Aburaham a̱nne̱k ne, ming anyait dooli cigunnek macik
                     i̱i̱nya̱ tu̱rge̱, anyik ol kettedit wucic vi̱ca̱vi̱cce̱t kar ki̱ye̱la̱ azi ne, e̱e̱ggi̱n
                     nege dooli cik Ta̱mu̱ta̱dde̱no̱. IkebKananet 17:9-14.

               	Kwo̱o̱rnya̱, icima i̱i̱te̱n ci iyowane nyelowi jor icima I̱i̱te̱n wa Yu̱bze̱nto̱:
                     Kwo̱o̱rnya̱ cik ogon ki I̱i̱te̱n ci Va̱rda̱ngi̱nto̱ ki Pentakos i̱i̱na̱ e̱rki̱ta̱
                     lak co̱de̱, kwo̱o̱r ci nye̱lo̱k ci een jor ko̱ a̱kku̱ nyelowine odohize. A̱kku̱ I̱i̱te̱n
                     ci Yu̱bze̱nto̱ odohize i̱nya̱we̱ cik e̱e̱ggi̱n turgerem. A̱gi̱l Ya̱u̱di̱ odohize nye̱lo̱we̱
                     cik e̱e̱ggi̱n jor ko̱ e̱rki̱ta̱, kar ka̱gga̱c koor ci ogone I̱i̱te̱n ci Va̱rda̱ngi̱nto̱
                     ki Pentakos e̱rki̱ta̱. Ikeb1 Chronicles 23:30-31; 2 Chronicles 2:4; 2 Chronicles 8:12-13; 2 Chronicles 31:3;
                     Nehemiah 10:33; Hoseyya 2:11.

               	Anjilonya: E̱e̱ggi̱n nege vongizzok cik aavtte ki Ta̱mu̱ta̱dde̱n ta̱mu̱-kenga kar bo̱do̱k iróng
                     nege anyak e̱le̱tti̱ cik okkomi. I̱tto̱n gon Ta̱mu̱ta̱dde̱n nogo i̱i̱te̱n imma koot
                     lo̱o̱ta̱ kanyaktak ol zoz cinne.

Baiz ci een jor tu̱we̱nto̱1A̱gga̱yyu̱ itingtau niga ki Ki̱ri̱sto̱ daiza, abunna ming arikku zi̱nze̱tti̱ cuggo̱k
         kaal cik aavtte ta̱mu̱-kenga, ngati aave Ki̱ri̱sto̱ a̱tte̱ ci a̱zzo̱ Ta̱mu̱ta̱dde̱no̱
         ngati doizo. 2Aartik zi̱nze̱tti̱ cuggo̱k kaal cik aavtte ta̱mu̱-kenga, iróng een kaal cik aavtte
         lo̱o̱ta̱ ngatu. 3Eci a̱da̱kttu̱ niga ba̱li̱ye̱, imma i̱yo̱ko̱ a̱lu̱gnye̱ baizi cunno̱ng ki Ki̱ri̱sto̱
         ngati Ta̱mu̱ta̱dde̱no̱. 4Ming okko Ki̱ri̱sto̱ wa een baiz cunno̱ng ko̱ i̱ye̱la̱ ele cinne, ovvo niga bu̱k i̱ye̱la̱nu̱
         e̱le̱tti̱ cuggo̱k ki nonno ngati di̱ngdi̱ngo̱n cinne.5Abunna ming aditannu kaal cik gerzek lo̱o̱tu̱ aavtte orong e̱le̱tti̱ cuggo̱k: rotinet
         ki ngaai ki ol cik macik, ki a̱li̱ya̱kze̱t, ki bo̱do̱k kaal cik gerzek obod ki a̱li̱ya̱kze̱t,
         zi̱nze̱tti̱ cik a̱ppi̱nte̱k kaale cik atubo ki ming a̱di̱ngdi̱nga̱n e̱e̱ti̱ to̱do̱yyo̱k
         cik lo̱o̱tu̱. 6Imma zin kaale cik gerzek anyak ol ko̱, okko atin anyaha zoz ci okko Ta̱mu̱ta̱dde̱n
         aburne nong oroot. 7Ogonnu niga ba̱li̱ye̱ kaal cik gerzek ko̱ baize bali reeni abakku niga ke̱. 8Imma zin i̱yo̱ko̱, abunna ming odotekku kaal ne̱ko̱ do̱o̱k lo̱o̱c: burnenet nong,
         zi̱nze̱tti̱ cik mu̱hu̱ri̱k, baizzok cik a̱mu̱we̱, ki zoz ci volongo a̱mu̱we̱ iyowa
         u̱tu̱ge̱tti̱ne̱ cuggo̱k. 9Ma ovolongnyu e̱le̱tti̱ ciggo̱k, eci utungttu niga baiz bali reeni ke̱ ki kaal ciginnek
         do̱o̱k. 10Anyaktu zin i̱yo̱ko̱ niga baiz ci een jor, kar Manyi ka̱a̱nyu̱ng baiz ci abunna kar
         a̱gga̱c nonno ju̱rru̱m, kar bo̱do̱k ubunntta ki i̱yo̱ko̱ enne ko̱. 11Imma zin zo̱ze̱ cu, i̱llo̱i̱ e̱e̱t ci een Ya̱u̱do̱c icima ci een Gi̱ri̱k, icima e̱e̱t
         ci etted vi̱ca̱vi̱ca̱ icima iróng ettede, icima e̱e̱t ci een i̱do̱nge̱ni̱t icima ol
         cik abak lo̱o̱ce̱ ci een Scythian,+ ki e̱e̱t ci een du̱ca̱i̱t, icima iróng een e̱e̱t ci een du̱ca̱i̱t. Abarik zin olle
         ne̱ko̱ do̱o̱k, Ki̱ri̱sto̱ ci ommog kaal do̱o̱k, kar enne ka̱vvu̱ kaale do̱o̱k.12I̱yo̱ko̱ zin, ki ming atahalaung Ta̱mu̱ta̱dde̱n kar izet ol ciginnek a̱li̱le̱ ko̱,
         irezung zin enne i̱ge̱ta̱. Abunna zin ming amanikku ol, anyait bunnat, izet ol cik
         gununik, kar inimet no̱ngi̱tto̱n. 13Abait ki ol do̱o̱k yahe. Alaltek e̱le̱tti̱ cuggo̱k, ming abac e̱e̱ti̱ zoz imma, ming
         omozinnu niga nu̱nu̱n zo̱ze̱ cinne, alaltek. Alaltek ol ki baling alaleung Manyi i̱ge̱ta̱
         ke̱. 14Imma zin kaale ne̱ko̱ do̱o̱k riil rezinet oroot, eci rezinet arum kaal ne̱ko̱ do̱o̱k
         kodowe.15Anyik gano ci Ki̱ri̱sto̱ kabal zi̱nze̱tti̱ cuggo̱k, eci Ta̱mu̱ta̱dde̱n a̱a̱nyu̱ng
         izet ol co̱de̱ kar anyait gano necu. Kar aanycik nonno zany. 16Aanycik zoz ci Ki̱ri̱sto̱ kabak zi̱nze̱tti̱nne̱ cuggo̱k oroot ming i̱lo̱ttu̱ niga
         e̱le̱tti̱ do̱o̱k genyiza, ki be̱ni̱ne̱t be̱ni̱nno̱k cik a̱di̱ngdi̱nga̱nnu̱ Ta̱mu̱ta̱dde̱n,
         anyikku nonno zany be̱ni̱no̱we̱ zi̱nze̱tti̱nne̱ cuggo̱k do̱o̱k. 17Kar ming ogonnu gi̱i̱ imma, ming ozozu u̱tu̱ge̱tti̱ne̱ icima ogonnu azzine, u̱tu̱gu̱z
         kaal ne̱ke̱ do̱o̱k zare cik Manyi Ye̱su̱. Kar bo̱do̱k go̱o̱le̱ cinne, aanycik Ta̱mu̱ta̱dde̱n
         Baba zany kaale do̱o̱k.Ti̱lo̱wi̱ne̱t ci ol wak a̱tu̱ Ye̱su̱18Aanycik ngaai kiziyet zoz ci macwa cigge̱k, eci necu een gi̱i̱ ci abunna zo̱ze̱ ci
         a̱tu̱yyu̱ niga Manyi Ye̱su̱.19Aanycik ol cik macik kirezit ngaai cigge̱k. Ma odomnyu nogo.20Aanycik dooli kiziyet ti̱lo̱wi̱ne̱t ci be̱e̱ti̱gge̱k ki e̱e̱ti̱gge̱k, eci Manyi atalne
         zo̱ze̱ necu.21Abunna be̱e̱ti̱k doolinnu ming ozozik dooli utuge ci alali, ming ozoz nege mootiza,
         ovvo dooli abure nong.22Imma niga ol cik e̱e̱ggi̱nnu̱ du̱cca̱k ko̱, abunna ming o̱ngo̱o̱li̱nnu̱ ma̱ci̱gi̱
         ce̱e̱zi̱; kar u̱tu̱gu̱z li̱ngli̱ngo̱n ju̱rru̱m, ma ogonnu li̱ngli̱ngo̱n ming acinnu
         ebere cigge̱k do̱ kar nege katalttung, abarik i̱li̱ngli̱nge̱t zi̱nze̱tti̱nne̱ cik
         alali de̱de̱ ngati o̱ngo̱o̱li̱nnu̱ Manyi, iróng een e̱e̱t ci diiri. 23Abunna zin ming a̱gga̱yyu̱ kaale cik ogonnu niga ko̱, i̱li̱ngli̱nge̱t zi̱nze̱tti̱nne̱
         cik abunna, ki ci a̱li̱ngli̱ngngo̱ni̱ku̱ niga Manyi Ye̱su̱ do̱ niko, amire ki ol cik
         diirik. 24Ki i̱yo̱ko̱ ming a̱gga̱yyu̱ niga ko̱ ovvo atin niga amudannu kaal cik aragizu ngati
         Manyi, a̱li̱ngli̱ngngo̱ni̱kku̱ zin niga Manyi Ki̱ri̱sto̱, abunna ming a̱gga̱yyu̱ okko
         atin enne amuccu̱ng. 25Imma ol wak ogon kaal cik gerzek olle, acaca atin Ta̱mu̱ta̱dde̱n kaal ne̱k gerzek
         ogon nege ke̱, eci enne iróng ahal ol.
         
            
               	Scythian: E̱e̱ggi̱n ol ne̱ko̱ ol cik illau, oor gon nege olli Gi̱ri̱yo̱ ki Roma. O̱ngo̱o̱le̱
                     ol nogo oroot.

            

         
      
   
      
         4
1Imma niga ma̱ci̱gi̱ du̱cca̱k, abunna ming a̱ti̱ri̱zu̱ du̱cca̱k cuggo̱k ju̱rru̱m, eci
         a̱gga̱yyu̱ anyakku niga bu̱k Manyi ta̱mu̱-kenga.Alac Ta̱mu̱ta̱dde̱n odohize2Aanycik e̱le̱tti̱ cuggo̱k ke̱me̱dda̱ lawinte ci Ta̱mu̱ta̱dde̱no̱, ming ovvo alawinu,
         u̱zu̱tte̱ e̱le̱tti̱ ju̱rru̱m kar aanycik nonno zany. 3Kar alayettu agit bu̱k Ta̱mu̱ta̱dde̱n, kar enne koowet gool ci kuwaheka ol kaviyak
         cik abunna, kar ku̱du̱kta̱k ol zoz ci Ye̱su̱ Ki̱ri̱sto̱ bali a̱lu̱gnye̱ ke̱. Kecebje
         zin anna lagama zo̱ze̱ necu. 4Alayeang Ta̱mu̱ta̱dde̱n kar anna kuwahek ol kaviyak ciginnek ju̱rru̱m ki ming ka̱du̱wa̱
         anna de̱de̱. 5Abait genyiza ki ol wak iróng a̱tu̱we̱; ming ovvo niga amudannu gool ci uwahekku nogo
         kaviyak, u̱du̱kta̱k ju̱rru̱m. 6Ming ozozonnu ki ol, aanycik zo̱zzo̱k cuggo̱k kizeto zo̱zzo̱k cik abunna atalne ol,
         kar wo̱ye̱ niga a̱gga̱c gool ci abarizekku ol do̱o̱k.Zawinet ci Pa̱u̱lo̱ vu̱rrto̱7A̱du̱wa̱kku̱ng atin e̱e̱ti̱ ci een zara Tychicos kaviyak cik obod ki annita. Een enne
         gotonet ci kirezi anna oroot, azunne zoz ci Manyi, ka̱li̱ngli̱ngnya̱ ki nonno zoz
         ci Manyi ju̱rru̱m. 8Ki̱tto̱na̱kku̱ng anna nonno i̱ge̱ta̱ kar enne ku̱du̱wa̱u̱ng baiz cinna̱ng ngatu kar
         ka̱a̱nyu̱ng talninet zi̱nze̱tti̱nne̱. 9Orkora enne ki Onesimos, een enne e̱e̱t ci abunna kar kize gotonet ci kireza, een
         enne e̱e̱t cunno̱ng. A̱du̱wa̱kku̱ng atin nege kaal do̱o̱k cik ogone ngatinna̱ng ngatu.10I̱tto̱na̱kku̱ng zin bo̱do̱k e̱e̱ti̱ ci een Aristarkas wa kecebina ki annit ko̱ bu̱k
         zawinet cinne, izayung e̱e̱ti̱ ci een Marko bu̱k, een enne ngerrti a̱zi̱ti̱ Barnabasi.
         Ki̱lo̱te̱u̱ng ba̱li̱ye̱ zoz cinne; ming i̱ki̱ya̱u̱ng, a̱gga̱mtta̱ nonno. 11I̱tto̱na̱ e̱e̱ti̱ ci een zara Ye̱su̱ wa azi zar u̱gge̱ bo̱do̱k ne Justus ko̱, zawinet
         cinne. E̱e̱ggi̱n ol ne̱k izayung ko̱ Ya̱u̱d wak a̱tu̱ zoz ci Ye̱su̱, ka̱li̱ngli̱ngnya̱
         zin bu̱k zo̱ze̱ ci ba̱a̱li̱ne̱t ci Ta̱mu̱ta̱dde̱no̱, nogo do̱ cik eelanna annit oroot.12I̱tto̱na̱kku̱ng zin bo̱do̱k e̱e̱ti̱ ci een zara Epaphras zawinet cinne i̱ge̱ta̱, een
         enne e̱e̱t ci orog cunno̱ng kar kize du̱ca̱i̱t ci a̱li̱ngli̱ng zoz ci Ye̱su̱ Ki̱ri̱sto̱.
         Alawekkung gon enne i̱ge̱t Ta̱mu̱ta̱dde̱n odohize kar ibilet ju̱rru̱m tu̱we̱nta̱ zo̱ze̱
         ci Ta̱mu̱ta̱dde̱no̱, ngati ogonnu zoz ci orong enne i̱ge̱t u̱tu̱gu̱z do̱o̱k. 13Ka̱gga̱ anna eliya nonno de̱de̱. A̱li̱ngli̱ng gon enne oroot ngatinno̱ng ki bo̱do̱k
         ol wak a̱tu̱we̱ abak o̱rge̱ ci Laodicea ki Hierapolis.14I̱tto̱na̱kku̱ng gotoneti Lu̱ka̱ wa kireza naga een di̱kto̱r ko̱, zawinet cinne, kar
         bo̱do̱k e̱e̱ti̱ ci een Demas ki̱tto̱na̱ zawinet cinne bu̱k.15Izayeang annit bu̱k gotonogget tu̱we̱nta̱ wak abak o̱rge̱ ci een Laodicea, ki ngoonet
         tu̱we̱nta̱ ci een zara Nympha ki olli ke̱le̱ci̱o̱ a̱tu̱we̱ alaye gon ce̱e̱ze̱ cinne
         ko̱.16Ming ikebtu niga do̱o̱k waraga necu, i̱tto̱nta̱k zin waraga necu bu̱k ol wak a̱tu̱we̱
         abak o̱rge̱ ci een Laodicea kar kikebit nege bu̱k. Kar zin niga bu̱k ikebit waraga
         bali ki̱tto̱nna̱k anna ol wak a̱tu̱we̱ o̱rge̱ ci een Laodicea ke̱.17U̱du̱kta̱k Arkipas abunna ming edecak li̱ngli̱ngo̱n bali aanyik Manyi nonno ku̱tu̱gu̱
         ke̱.18Annita Pa̱u̱lo̱ ci keherakkung i̱ge̱t zawinet cu a̱tte̱ cinanni. Abunna zin ming a̱a̱da̱nnu̱
         ce̱bi̱ne̱t cinanni lagama.Anyik deten ci Ta̱mu̱ta̱dde̱no̱ ka̱vvu̱ ngatinno̱ng.- TennetTe̱se̱lo̱ni̱ka̱ 1Waraga wa een oo eherik Pa̱u̱lo̱ ol cik Te̱se̱lo̱ni̱ka̱1 Te̱se̱lo̱ni̱ka̱1Te̱sWaraga wa een oo eherik Pa̱u̱lo̱ ol cik Te̱se̱lo̱ni̱ka̱Kananet zozEherik Pa̱u̱lo̱ to̱na̱i̱ti̱ ci Ye̱su̱ Ki̱ri̱sto̱ waraga cu Kiristian cik abak o̱rge̱
         ci een zara Te̱se̱lo̱ni̱ka̱, ci bali een orog ci a̱ddi̱ki̱re̱ lo̱o̱ce̱ ci Macedonia,
         ci aave i̱do̱we̱ ci lo̱lo̱i̱t ci lo̱o̱c ci Gi̱ri̱yo̱. Akate zin Pa̱u̱lo̱ ke̱le̱ci̱a̱
         nginati. Utungek zin enne orog neci ataman baling orong Ya̱u̱di̱ uggak ku̱ru̱we̱t
         nonno, e̱he̱rye̱ zoz cu buwe ci To̱ni̱a̱u̱ 17. Imma bali vu̱rrta̱, i̱ki̱ya̱k Ti̱mo̱te̱yo̱
         wa eela nonno ko̱ kar ku̱du̱wa̱k nonno kizek ne, ngen Kiristiani wak aavtte Te̱se̱lo̱ni̱ka̱
         ko̱ a̱tu̱ Ta̱mu̱ta̱dde̱n, ming ngen ol a̱gi̱d nogo niko. Eherik Pa̱u̱lo̱ nogo waraga
         cu kar kaanyik zi̱nze̱tti̱ cigge̱k kokkomit kar bo̱do̱k kabarizek ji̱ne̱ne̱t cinne̱ng.Imma zin warage cu, aanyik Pa̱u̱lo̱ Ta̱mu̱ta̱dde̱n zany zo̱ze̱ ci tu̱we̱ne̱t ki rezinet
         ci ol cik een Kiristian Te̱se̱lo̱ni̱ka̱, kar bo̱do̱k ku̱du̱wa̱k nogo gool ci bali
         abahe enne ki nogo. Kar koobek nogo nya ci atin i̱i̱na̱k Kiristian ming ovvo nege
         a̱da̱i̱, kar nya atin ci i̱i̱na̱k nogo ming okko Ye̱su̱ Ki̱ri̱sto̱ obodak lo̱o̱c.
         Kar vu̱rrta̱, u̱du̱wa̱k zin enne nogo abunna ming abak nege ju̱rru̱m zee ki̱ki̱ya̱
         i̱i̱te̱n neci.

Zawinet ci Pa̱u̱lo̱1Keherikung anna Pa̱u̱lo̱, ki Silas, ki Ti̱mo̱te̱yo̱ waraga cu i̱ge̱t ol wak a̱tu̱we̱
         ke̱le̱ci̱a̱k+ o̱rge̱ ci Te̱se̱lo̱ni̱ka̱, i̱ge̱t ol wak e̱e̱ggi̱nnu̱ ol cik Ta̱mu̱ta̱dde̱n wa een
         Be̱e̱ti̱nna̱ bali eenycanetta ki Manyi Ye̱su̱ Ki̱ri̱sto̱+. Anyait deten ki baiz yahe tu̱we̱nte̱ ci zoz ci Ta̱mu̱ta̱dde̱no̱.2Kanyikka gon Ta̱mu̱ta̱dde̱n zany zo̱ze̱ cunno̱ng do̱o̱k, kabungnya zar ciggo̱k ming
         kalayya Ta̱mu̱ta̱dde̱n odohize. 3Ka̱a̱da̱nnu̱ng gon lawinte ci kalayya Ta̱mu̱ta̱dde̱n Be̱e̱ti̱nna̱ zo̱ze̱ ci li̱ngli̱ngo̱n
         wa ogonnu niga ko̱ ngati a̱tu̱yyu̱ nonno, kar inimet no̱ngi̱tto̱n ngati arikku zi̱nze̱tti̱
         Manyitinna Ye̱su̱ Ki̱ri̱sto̱.4Gotonogga ki ngonogga tu̱we̱nta̱, ka̱gga̱yya̱ niko ming irezzung Ta̱mu̱ta̱dde̱n, kar
         katahalaung izet ol ciginnek. 5Ma̱rri̱t baling kanyaktaung kaviyak cik abunna+ Ta̱mu̱ta̱dde̱no̱ obod ki zoz ci Ye̱su̱ wa atahalai. Iróng ba̱li̱ye̱ een kaviyak cik
         ku̱du̱kta̱ zar ulla ci a̱a̱nyu̱ng elemtta zoz ci Ye̱su̱, een abarik komize ci Ta̱mu̱ta̱dde̱no̱
         ki Vongiz ci A̱li̱le̱+ ci bali a̱li̱ngli̱ng orgene cinna. A̱gga̱yyu̱ ri̱t bo̱do̱k niga bu̱k niko baiz cinna̱ng
         baling kabak ki i̱ge̱t ke̱. 6I̱ye̱zte̱ttu̱ ba̱li̱ye̱ baize cinna̱ng ki baiz ci Manyi Ye̱su̱ bu̱k. Ming apirnannu
         tu̱we̱nta̱ zo̱ze̱ ci Ye̱su̱ niko, elemttau labak, ma̱i̱je̱ Vongizi ci A̱li̱le̱ a̱a̱nyu̱ng
         talninet zo̱ze̱ cinne ngati animnyu no̱ngi̱tto̱n. 7Izetu ol cik i̱ye̱zzu̱ng ol wak elemtta zoz ci Ta̱mu̱ta̱dde̱no̱ lo̱o̱ce̱ ci een zara
         Macedonia ki lo̱o̱c ci Achaia do̱o̱k. 8Eci a̱tu̱we̱nu̱ niga zo̱ze̱ ci Manyi Ye̱su̱, iróng zin zoz neci atakuza lo̱o̱c ci
         Macedonia ki ci Achaia do̱, abarik edera lo̱o̱c do̱o̱k zo̱ze̱ ci a̱tu̱yyu̱ niga zoz
         ci Ta̱mu̱ta̱dde̱no̱, ki̱zzi̱ rok zoz imma ci ka̱du̱wa̱kka̱ nogo. 9U̱du̱ktta̱i̱t ol do̱o̱k gool bali a̱gga̱mnyu̱ niga nogo baling i̱tto̱zzo̱ nege orog
         cunno̱ng, kar zin bo̱do̱k utuburtu gool ci a̱tu̱yyu̱ to̱do̱yyo̱k kar alac Ta̱mu̱ta̱dde̱n
         wa aruge een de̱de̱, 10ngati e̱re̱yyu̱ Ye̱su̱ Ngerinne, wa atin obodak lo̱o̱c ta̱mu̱-kenga, bali ingane enne
         daiza. Eelannet atin agit do̱o̱k kar kilittet mozinet ci Ta̱mu̱ta̱dde̱no̱ ci atin
         okko enne edeze ol cik abure iróng a̱tu̱ zoz ci Ye̱su̱.
         
            
               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. Ikeb Jon 1:1-18; 8:41-42; To̱na̱i̱t 5:3-4.

Li̱ngli̱ngo̱n ci Pa̱u̱lo̱ Te̱se̱lo̱ni̱ka̱kte̱1A̱gga̱yyu̱ ri̱t niga niko gotonogga wak tu̱we̱nta̱k, iróng eroni bali keronakkung
         ke̱ amurya. 2A̱gga̱yyu̱ ri̱t bo̱do̱k niga niko baling ngen ki̱vi̱ta̱u̱ng Te̱se̱lo̱ni̱ka̱, i̱gi̱dde̱t
         ol o̱rge̱ ci een Vilipi kar bo̱do̱k kodomtetta. Baling aburnnet ol ne̱ke̱ nu̱nu̱n,
         aanyyet Ta̱mu̱ta̱dde̱n zi̱nze̱tti̱ cik okkomi kar kuwakteya nogo kaviyak cik abunna
         a̱vvu̱ ngatinne. 3Iróng gool bali kuwahekkung kar a̱gga̱c zoz ci Ta̱mu̱ta̱dde̱no̱ ke̱ een volong, icima
         ki ci ka̱lu̱ta̱nu̱ng kar kalabtaung gi̱i̱ imma ci uturi. 4Kuwaktteung naga i̱ge̱t zoz ci Ta̱mu̱ta̱dde̱no̱ ki bali ming atahalait enne ke̱ kar
         kaanyyet li̱ngli̱ngo̱n ci kuwaheka ol kaviyak cik abunna. Iróng korongnya katanantta
         ol cik diirik, Ta̱mu̱ta̱dde̱n do̱ niko. Eci enne a̱gga̱ zi̱nze̱tti̱ cigga̱k. 5A̱gga̱yyu̱ bo̱do̱k niko iróng ba̱li̱ye̱ kovolongnya zoza, icima ka̱ru̱ka̱ talaben
         kar kalabtaung da̱i̱ne̱t. Ta̱mu̱ta̱dde̱n do̱ niko ci een bbacait cinna̱ng. 6Iróng ba̱li̱ye̱ naga korongnya ol u̱gge̱ icima i̱ge̱t kecebtet ceremi.Ming nu̱nu̱n ke̱e̱ggi̱nna̱ to̱ni̱a̱k+ cik Ki̱ri̱sto̱, iróng korongnya kaanycung nga̱bo̱lo̱ ci e̱le̱me̱tti̱ cigga̱k. 7Abarik baling ki̱vi̱ta̱ kabaito bu̱k, kar bo̱do̱k ke̱e̱ggi̱nna̱ to̱ni̱a̱k cik Ki̱ri̱sto̱,
         e̱e̱t wa atahalai, kuzutung kiwagon e̱e̱ti̱ doolinnu ming azunne dooli ciginnek. 8Ngiwa kirezzung oroot, iróng ba̱li̱ye̱ korongnya koobteung kaviyak cik Ta̱mu̱ta̱dde̱no̱
         abunna do̱, abarik ki̱ti̱ri̱yye̱u̱ng baiz cinna̱ng do̱o̱k. 9Gotonogga wak tu̱we̱nta̱, a̱a̱da̱nnu̱ ri̱t niga bu̱k li̱ngli̱ngo̱n bali gon a̱ppwe̱
         kapirnanna wazin ki ba̱a̱li̱n do̱o̱k kar iróng ka̱ggi̱ddu̱ng kaale cik een da̱i̱ne̱t
         ngati kamitanekkung kaviyak cik abunna Ta̱mu̱ta̱dde̱no̱.10E̱e̱ggi̱nnu̱ niga ki Ta̱mu̱ta̱dde̱n bu̱k bbacak go̱o̱le̱ ci abunna ka̱li̱ngli̱ngnya̱
         naga kaal ne̱ko̱, baling elemttau zoz ci Ye̱su̱ kabaito bu̱k ke̱, kabaka go̱o̱le̱
         ci atali Ta̱mu̱ta̱dde̱n, i̱llo̱i̱ rok ba̱ci̱. 11A̱gga̱yyu̱ bo̱do̱k ming kuzutung naga i̱ge̱ta̱ kiwagon ming a̱gga̱m be̱e̱ti̱ ollu
         dooli ciginnek. 12Ki̱lo̱tu̱ng, kadihizung kar kilalekkung abunna ming abakku baiz ci irez Ta̱mu̱ta̱dde̱n,
         kar atin ka̱a̱nyu̱ng izet ol cik ovvo abakku bu̱k ba̱a̱li̱nte̱ ci okko atin enne abale
         lo̱o̱c.13Kanyikka Ta̱mu̱ta̱dde̱n zany, baling kuwaktteung zoz cinne, iróng niga i̱no̱nnu̱ ming
         een zoz cinna̱ng. Elemttu zoz neci kize ci Ta̱mu̱ta̱dde̱no̱ de̱de̱, abaktte zin ol
         ne̱ke̱ zoz neci a̱tu̱ nege ke̱. 14Imma zin gotonogga ki ngonogga cik tu̱we̱nta̱k, apirnannu marnonet ci amarinnung olli
         lo̱o̱c cunno̱ng. U̱tu̱gu̱zzu̱ icima i̱ye̱zttu̱ ol wak a̱tu̱we̱ ke̱le̱ci̱a̱nya̱i̱ lo̱o̱ce̱
         ci Ju̱de̱ya̱, olle wak Ta̱mu̱ta̱dde̱no̱. Eci elemtta nege zoz ci Ye̱su̱ Ki̱ri̱sto̱,
         amartoi zin ol cigge̱k nogo, ol cik Ya̱u̱do̱. 15U̱ru̱we̱t zin ba̱li̱ye̱ Ya̱u̱di̱ uggak a̱ri̱tto̱k wak zoz ci Ta̱mu̱ta̱dde̱no̱, kar
         kurumttek ki Manyi Ye̱su̱ vu̱rrta̱. I̱yo̱ko̱ amartoitta kar zin kottoktetta. Kar kanycik
         kutuburret nong kar bo̱do̱k kamartoi ol do̱o̱k, 16ngati alamnyet ming iróng kuwaheka ol wak iróng een Ya̱u̱d kaviyak wak Ta̱mu̱ta̱dde̱no̱
         abunna, wak atin eela nogo. Imma go̱o̱le̱ necu, otorte ba̱ci̱no̱wa̱ cigge̱k, utubur
         Ta̱mu̱ta̱dde̱n nong. Edez atin Ta̱mu̱ta̱dde̱n nogo zo̱ze̱ necu vu̱rrta̱.Orong Pa̱u̱lo̱ kuk bo̱do̱k ki̱vo̱n nogo17I̱yo̱ko̱ zin gotonogga ki ngonogga tu̱we̱nta̱, korongi kozoz zoz ci obod ki i̱ge̱ta̱
         ki agita ngin bali kengerone ki i̱nne̱t do̱yo̱i̱t ke̱, iróng abarik een go̱o̱le̱ ci
         kacinni ngu̱m do̱, abarik zi̱nze̱tti̱ cigga̱k i̱no̱nnu̱ng i̱ge̱t odohize. Korongnya
         gon kar keronta rok i̱ge̱t bu̱k eci naga kirezzung oroot, okkomi zin kar ki̱vi̱ta̱u̱ng.
         18Korongnya la̱du̱n kobodaung. Korongi gon anna Pa̱u̱lo̱ ele kobodaung lak cik meelek,
         iróng zin Sitani+ orongnyet kurumto. 19Eci nya ci karike naga zi̱nze̱tti̱, ki talninet cinna, icima luluk ci alaanzetu ci
         atin kovvo naga ka̱di̱ngdi̱nga̱ne̱ Manyitinna Ye̱su̱ ming okko enne a̱kku̱? Iróng
         een i̱nne̱ta̱? 20De̱de̱, i̱ge̱t cik aanyettu agit di̱ngdi̱ngo̱n cinna ki talninet.
         
            
               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Sitan: Awu ol nonno azi ne, lo̱rye̱ni̱t wa een alaan ci anjilonyau wak bali abure Ta̱mu̱ta̱dde̱n
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-9.

1Baling ka̱vvu̱tta̱ u̱u̱mu̱c iróng ngen keronakkung, kerakteyya o̱rge̱ ci een Athens.
         2Ki̱tto̱ntta̱ gotonet Ti̱mo̱te̱yo̱ wa ka̱li̱ngli̱ngnya̱ bu̱k zo̱ze̱ ci Ta̱mu̱ta̱dde̱no̱
         ngati kuwaheka ol kaviyak cik abunna, kar ki̱ki̱ya̱ ki̱ti̱lo̱u̱ng zo̱ze̱ ci Ki̱ri̱sto̱
         kar bo̱do̱k keelaung ibilet ju̱rru̱m tu̱we̱nta̱ zo̱ze̱ ci Ta̱mu̱ta̱dde̱no̱. 3Abunna bo̱do̱k ming iróng e̱e̱ti̱ imma ngatinno̱ng a̱mi̱re̱ ki vu̱rru̱t zo̱ze̱ ci
         amarinnung ol zee ipirta ko̱. A̱gga̱c ju̱rru̱m een pirnanet cu talninet cinna ol wak
         a̱tu̱ zoz ci Ye̱su̱. 4Baling ngen kabak ki i̱ge̱t, kebenakung ba̱li̱ye̱ ka̱nne̱kku̱ng ne kovvo atin kapirna
         marnonet ci ollu eci kelemttai zoz ci Ye̱su̱. I̱i̱ta̱ zin zoz neci de̱de̱ ki i̱yo̱ko̱
         ming kacin ko̱. 5Gi̱i̱ ci zin bali ki̱tto̱na̱ne̱ Ti̱mo̱te̱yo̱ ko̱ nenen necu, baling ommoga zoz ci
         kengerone u̱u̱mu̱c, okko atin enne acinnung ogonnu ku̱ tu̱we̱nte̱ ci a̱tu̱yyu̱ Ye̱su̱
         wa atahalai. A̱wu̱ce̱ gon zinin kazi ne icima lo̱rye̱nti̱ alabaung i̱ti̱ku̱ng tu̱,
         kar kumurya li̱ngli̱ngo̱ni̱ bali nang ke̱.Anyaha Ti̱mo̱te̱yo̱ kaviyak cik abunna6Obodait i̱yo̱ko̱ Ti̱mo̱te̱yo̱ anyahait kaviyak cik abunna obod ki tu̱we̱ne̱t ci a̱tu̱yyu̱
         niga Ye̱su̱ wa atahalai. Ngen bo̱do̱k niga irezzu ol wak a̱tu̱we̱ ki ol u̱gge̱ bu̱k.
         A̱nne̱kke̱t ne i̱no̱nnu̱ gon zi̱nze̱tti̱nne̱, kar orongnyu i̱vo̱nte̱ttu̱ ki i̱yo̱ko̱
         ming korongnya naga bu̱k kicinttung ko̱. 7Ki i̱yo̱ko̱ ming kizikta ngati Ti̱mo̱te̱yo̱ tu̱we̱ne̱t ci odoknannu niga tu̱we̱nte̱
         ci a̱tu̱yyu̱ Ye̱su̱ niko, ming nu̱nu̱n kapirnanna gi̱de̱ne̱t ci ollu oroot, aanyyet
         agit zoz ci azunnu niga zoz ci Ye̱su̱ ko̱ kizeto voore zi̱nze̱tti̱, eci niga ngen
         a̱tu̱yyu̱ zoz cinne. 8Ming odoknannu niga ngati a̱tu̱yyu̱ Manyi Ye̱su̱ niko, emede zin agit do̱o̱k baizi.
         9Kanycik zin naga do̱o̱k Ta̱mu̱ta̱dde̱n zany zo̱ze̱ ci abunna ogonnu niga ko̱. 10Kalayya gon Ta̱mu̱ta̱dde̱n tu̱p kaal zi̱nze̱tti̱nne̱ cik a̱wu̱ce̱ kar kaanyyet gool
         ci ki̱vo̱nnu̱ng abunna ming kedemezung ti̱lo̱wi̱nte̱ ci Ta̱mu̱ta̱dde̱no̱ ci a̱zze̱
         tu̱we̱nte̱ cunno̱ng ko̱.Alawek Pa̱u̱lo̱ olli Te̱se̱lo̱ni̱ka̱ Ta̱mu̱ta̱dde̱n11Kala Ta̱mu̱ta̱dde̱n wa een Be̱e̱ti̱nna̱ ele ki Manyi Ye̱su̱ kidiman gool kubunna kar
         naga ki̱vi̱ta̱ ki̱vo̱nttu̱ng. 12Kala bo̱do̱k Manyi Ye̱su̱ kar ka̱a̱nyu̱ng irezzit e̱le̱tti̱ cuggo̱k ki ol do̱o̱k oroot
         ki i̱yo̱ko̱ ming kirezzung ko̱. 13Ma̱i̱je̱ go̱o̱le̱ neci a̱a̱nyu̱ng Ta̱mu̱ta̱dde̱n elemit ol ko̱, a̱a̱nyu̱ng atin okkomit
         tu̱we̱nta̱ bu̱k, kar izet ol cik i̱llo̱i̱ rok ba̱ci̱nno̱k ngu̱me̱ ci Ta̱mu̱ta̱dde̱n
         Be̱e̱ti̱nna̱, ming okko Ye̱su̱ Manyi oboda, orkora atin ki ollinne wak a̱li̱le̱ do̱o̱k.
         
            

         
      
   
      
         4
Kabait baiz ci atali Ta̱mu̱ta̱dde̱n1Ma zin i̱yo̱ko̱ vu̱rrte̱ ci waraga cu, gotonogga ki ngonogga tu̱we̱nta̱, kedemezteung
         ri̱t gool ci abakku ju̱rru̱m katal Ta̱mu̱ta̱dde̱n. Ma̱i̱je̱ zin i̱yo̱ko̱ kilalekkung
         ki̱lo̱tu̱ng zare cik Manyi Ye̱su̱ kar abait ki ol labak kommog baiz necu. 2A̱gga̱yyu̱ ri̱t niko, ming odolai lo̱ti̱nno̱wa̱ balik ki̱lo̱tu̱ng ke̱ ngati Manyi
         Ye̱su̱.3Azi zin Ta̱mu̱ta̱dde̱n ne ma a̱u̱llu̱ e̱le̱tti̱ ngati orootonu ki ngaai, a̱gga̱mi̱t
         e̱le̱tti̱ ki̱li̱le̱c. 4Anyik gon ngengene kalam ele cinne ngati okkoye ngaane, a̱gga̱mi̱t e̱le̱tti̱ ki̱li̱le̱c
         kar kirezzttung ol. 5Ma anyikku a̱li̱ya̱kze̱t ka̱gga̱ma̱u̱ng baiz kiwagon ol cik iróng a̱gga̱ zoz ci Ta̱mu̱ta̱dde̱no̱.
         6Ma orootonu ki ngaai cik ollu, ming u̱tu̱gu̱ niko, edezi atin Manyi wa a̱gga̱ no̱ngi̱tto̱n
         do̱o̱k ki bali ming koobteung ke̱, kar bo̱do̱k icinntu baize cinna̱ng ke̱. 7Eci Ta̱mu̱ta̱dde̱n adimannet ba̱li̱ye̱ iróng orongnyet ku̱tu̱lle̱, abarik orongnyet
         kabait baiz ci caale paz. 8Ming abure e̱e̱ti̱ imma de̱mzi̱ne̱t necu, iróng abure e̱e̱t ci diiri, abure abarik
         Ta̱mu̱ta̱dde̱n wa aanyik ol Vongiz ci A̱li̱le̱.9Ma̱i̱je̱ ming een lemanet wa irezzu gotonogget wak a̱tu̱we̱, iróng keherikung zoz
         ci obod ki o̱to̱n neci, ma̱rri̱t ba̱li̱ye̱ ming een Ta̱mu̱ta̱dde̱n eliya ci edemezung
         gool ci irezzu e̱le̱tti̱. 10Irezttu de̱de̱ gotonogget ki ngonogget tu̱we̱nta̱ wak abak lo̱o̱ce̱ ci een Macedonia
         veelek. Ngen naga kilalekkung dee kar otortek rezinet neci kize a̱ppwa̱.11Ki̱lo̱tu̱ng bo̱do̱k ka̱nne̱kku̱ng ne, abait baiz ci abunna aavtiyyu labak, i̱li̱ngli̱nge̱t
         li̱ngli̱ngo̱n azzine cuggo̱k kar urubta da̱i̱ne̱t ki bali ming ku̱du̱ktta̱u̱ng ke̱.
         12Ming u̱tu̱gu̱zzu̱ niko, o̱ngo̱o̱li̱nnu̱ng wo̱ye̱ ol wak iróng a̱tu̱we̱. I̱ce̱lli̱t
         e̱le̱me̱tti̱ cuggo̱k ma̱ci̱gja̱.We̱t ci a̱kku̱nne̱ Manyi13Gotonogga ki ngonogga tu̱we̱nta̱, korongnyung a̱gga̱c zoz ci een de̱de̱ obod ki ol
         wak a̱tu̱we̱ a̱da̱i̱to̱. Iróng korongnyung i̱ge̱t u̱tu̱lu̱z ki ol wak iróng arike
         zi̱nze̱tti̱ zoz ci baiz wa ovvo ol wak a̱da̱i̱to̱ obodane. 14Ming kelemi naga zoz ci a̱da̱kne̱ Ye̱su̱ kar zin kitinga daiza, obodane atin Ta̱mu̱ta̱dde̱n
         ol ne̱ke̱ daiza kuruget bu̱k ki Ye̱su̱ nga̱to̱de̱.15Kedemezung de̱mzi̱ne̱t ci Manyi Ye̱su̱ azi, ming okko Manyi oboda ta̱mu̱-kenga,+ iróng naga ne̱k ngen karuge ko̱ kuwante o̱o̱we̱ ci ol balik a̱da̱i̱to̱ ke̱. 16Eci Manyi Ye̱su̱ eliya alucak lo̱o̱c ta̱mu̱-kenga kar ddi̱ki̱ryo̱i̱ti̱ ci anjilonyau
         kozoz muluwe ci a̱bu̱le̱, kar zin ol kiziyet ture ci Ta̱mu̱ta̱dde̱no̱ ming abuwe.
         Ma̱i̱je̱ ol balik a̱da̱i̱to̱ ngati elemtta zoz ci Ki̱ri̱sto̱ ke̱, ingazi atin daiza
         kuruget. 17Imma naga ol ne̱k ngen karuge ko̱, i̱rra̱ne̱t atin gi̱i̱ imma lo̱o̱ta̱ koot kurumto
         ki Ye̱su̱ di̱i̱zo̱ca̱. Kar koot kabait ki Manyi udut. 18I̱ti̱lo̱zzo̱ kar eelta e̱le̱tti̱ cuggo̱k zo̱ze̱ necu.
         
            
               	Okko Manyi oboda ta̱mu̱-kenga: Oob zoz necu zoz ci okko Ye̱su̱ obodak lo̱o̱c, kar Ta̱mu̱ta̱dde̱n ketted lo̱ki̱ko̱
                     ci ol wak aruge ki wak a̱da̱i̱to̱. Ikeb buk ci To̱ni̱a̱u̱ 2:20; 1 Ko̱ri̱nto̱ 5:5; 2 Ko̱ri̱nto̱ 1:14; 1 Te̱se̱lo̱ni̱ka̱ 4:13-18; 2 Te̱se̱lo̱ni̱ka̱
                     2:2; 2 Peturu 3:10.

Kereyya i̱i̱ ci a̱kku̱nne̱ Manyi1Gotonogga ki ngonogga tu̱we̱nta̱, a̱zze̱ gi̱i̱ ci riili oroot ci kar keteheraung i̱i̱
         ele ci atin okko a̱kku̱nne̱ Manyi to. 2Eci niga a̱gga̱yyu̱ niko obokket atin wazini ci a̱kku̱nne̱ Manyi ki ta̱mu̱ ci tagizo.
         3I̱nna̱ atin wazini neci ngati aniwe ol ne, “Aave looci labak, i̱llo̱i̱ jo̱o̱re̱.”
         Kar zin li̱be̱ne̱t ci edeze Ta̱mu̱ta̱dde̱n lo̱o̱c ki̱tta̱ niko! Obokket ki u̱u̱ce̱zi̱
         ci obok ngaa ci orong uukcai ki̱zze̱c rok ol cik a̱vi̱ri̱.4Imma niga ol wak a̱tu̱yyu̱ zoz ci Ye̱su̱ ko̱, ma anyikku zoz ci lo̱o̱c ci gerze ko̱
         kecebaung o̱o̱tti̱, koboung wazini neci. Obokkung atin wazini ci a̱kku̱nne̱ Ye̱su̱
         ke̱ ki ta̱mu̱ ci tagizo. 5Kazi niko eci naga do̱o̱k ke̱e̱ggi̱n ol cik ka̱gga̱ zoz ci Ta̱mu̱ta̱dde̱no̱ abakku
         zin baiz ci abunna ogone kaala waz. 6Ku̱zu̱tte̱ e̱le̱tti̱, gerza ming keceba o̱o̱tti̱ ki ol cik iróng a̱tu̱we̱, iróng ka̱gga̱
         ming okko atin Ye̱su̱ obodak lo̱o̱c. 7Eci ol adunge ba̱a̱l, kar bo̱do̱k kibbakte ba̱a̱l. 8Imma naga ke̱e̱ggi̱n ol cik kogon kaal waz, abunna zin kanyak urutoit baiza, kar ki̱ti̱me̱t
         zoz ci tu̱we̱nto̱ ki rezinet, ogon ki i̱li̱b ci abil zi̱nze̱tti̱, ki zoz ci karike
         naga zi̱nze̱tti̱ aanyet ti̱ri̱ze̱ne̱t ki luluk ci abil oo illawa. 9Eelannet atin Ta̱mu̱ta̱dde̱n, iróng orongnyet kar kedezzeta. Abarik ahalanet kar ki̱tto̱nna̱e̱t
         Manyitinna Ye̱su̱ Ki̱ri̱sto̱ ki̱ti̱ri̱ze̱ta̱. 10A̱da̱i̱ Ye̱su̱ zo̱ze̱ cinna kar kuruget ki nonno, ming karuge icima ka̱da̱i̱, karuge
         atin kar kabait bu̱k ming okko Ye̱su̱ oboda. 11I̱yo̱ko̱ zin i̱ti̱lo̱zzo̱ e̱le̱tti̱ kar i̱ti̱lo̱z ol do̱o̱k tu̱we̱nte̱ ci Ye̱su̱ bu̱k
         ki i̱yo̱ko̱ ming abakku ko̱.Ti̱lo̱wi̱ne̱t ci Pa̱u̱lo̱12Kilalekkung gotonogga, o̱to̱ngo̱o̱ltte̱ ol cik a̱li̱ngli̱ngngo̱ni̱kku̱ng oroot, ki
         ming abal ol cik a̱ddi̱ki̱re̱ ol cik a̱tu̱ Manyi, kar kedemezung abunna ming ogonnu
         kaal cik abunna. 13Eci ogonekku̱ng kaal cik abunna, o̱to̱ngo̱o̱ltte̱ nogo kar irezzit nogo oroot. Abait
         bo̱do̱k labak.14Gotonogga ki ngonogga tu̱we̱nta̱, kilalekkung egerenycek ol cik e̱e̱ggi̱n gu̱u̱rwa̱.
         I̱ti̱lo̱z ol cik o̱ngo̱o̱le̱ zoz kokkomit zi̱nze̱tti̱. Eelta icima u̱zu̱tte̱ ol cik
         apirna kar bo̱do̱k inimet ol do̱o̱k. 15Ma acacannu kaal cik gerzek ogonekku̱ng ol, abarik u̱tu̱gu̱zze̱k ol do̱o̱k kaal cik
         abunna.16Abait kize voori zi̱nze̱tti̱ odohize, 17alac Ta̱mu̱ta̱dde̱n odohize, 18aanycik Ta̱mu̱ta̱dde̱n odohize zany kaale do̱o̱k, eci een necu zoz ci odola Manyi
         kize cunno̱ng ngati a̱tu̱yyu̱ Ye̱su̱ Ki̱ri̱sto̱ wa atahalai.19Ma alamnyu zi̱nze̱tti̱ ngati elemnannu zoz ci a̱du̱wa̱ Vongizi ci A̱li̱le̱. 20Ma ibbezzu zoz ci Ta̱mu̱ta̱dde̱no̱ u̱du̱wa̱ a̱ri̱to̱i̱ti̱ ci zoz cinne. 21Abarik erenyyit no̱ngi̱tto̱n ne̱ke̱ ju̱rru̱m kar atahaltta wak abunna a̱vvu̱ Ta̱mu̱ta̱dde̱na̱.
         22Utuburet kaal cik gerzek ogon lo̱rye̱nti̱ ko̱ udut.23Kala Ta̱mu̱ta̱dde̱n manyi gano ka̱a̱nyu̱ng abait labak, kidimanung izet caale udut.
         Ka̱a̱nyu̱ng baiz ki vongiz cunno̱ng do̱o̱k ki̱zze̱c ba̱ci̱no̱wa̱ zee kobodak Manyitinna
         Ye̱su̱ Ki̱ri̱sto̱ lo̱o̱c. 24Eci Ta̱mu̱ta̱dde̱n atahalaung, azunnu atin kaal balik u̱du̱wa̱ enne ke̱.25Gotonogget tu̱we̱nta̱, alayettu Ta̱mu̱ta̱dde̱n. 26Izayettu oroot ol wak a̱tu̱ zoz ci Ta̱mu̱ta̱dde̱no̱. 27Kilalekkung zare cik Manyi, ikebtek waraga cu ol wak a̱tu̱ zoz ci Ta̱mu̱ta̱dde̱no̱.28Abait eezete wa Manyi Ye̱su̱ Ki̱ri̱sto̱. Amin.- TennetTe̱se̱lo̱ni̱ka̱ 2Waraga wa een rama eherik Pa̱u̱lo̱ ol cik Te̱se̱lo̱ni̱ka̱2 Te̱se̱lo̱ni̱ka̱2Te̱sWaraga wa een rama eherik Pa̱u̱lo̱ ol cik Te̱se̱lo̱ni̱ka̱Kananet zozEherik Pa̱u̱lo̱ to̱na̱i̱ti̱ ci Ye̱su̱ Ki̱ri̱sto̱ waraga cu Kiristian cik abak o̱rge̱
         ci een zara Te̱se̱lo̱ni̱ka̱, ngati bali eteherek enne nogo waraga wa een oo. Imma
         zin warage cu, a̱du̱wa̱k enne Kiristian abunna ming aavtte tu̱we̱nta̱, ma̱i̱je̱ nu̱nu̱n
         ming a̱gi̱d ol nogo niko. Anyak ol cik a̱nne̱k nogo ne, i̱ki̱ya̱ bali Ki̱ri̱sto̱ la̱du̱n,
         icima okko atin enne a̱kku̱ ataman ci iróng orong bo̱do̱k nogo kar ki̱li̱ngli̱nge̱t
         dee. A̱nne̱k zin Pa̱u̱lo̱ nogo ne, ma aziknnu ol ne̱k ozoz niko ko̱. Oobek nogo a̱nne̱k
         ne gerza ming een Kiristiani gu̱u̱rwa̱, eci ming ngen Ki̱ri̱sto̱ koboda, ovvo atin
         mu̱nye̱na̱ otorye lo̱o̱ta̱ ngatu, kar atin ddi̱ki̱ryo̱i̱ti̱ ci mu̱nye̱nu̱ kabal ol
         ko̱, kaanyik ol kutuburret Ta̱mu̱ta̱dde̱n.

1Keherikung naga ciko Pa̱u̱lo̱ ki Silas ki Ti̱mo̱te̱yo̱ waraga cu ol wak ke̱le̱ci̱a̱k+ a̱tu̱ zoz ci Ta̱mu̱ta̱dde̱no̱ ki Manyitinna Ye̱su̱ Ki̱ri̱sto̱+ o̱rge̱ ci een Te̱se̱lo̱ni̱ka̱.2Anyik Ta̱mu̱ta̱dde̱n Be̱e̱ti̱nna̱ ki Manyi Ye̱su̱ Ki̱ri̱sto̱ wa bali atahalai kaanycung
         de̱ti̱ne̱t ki baiz ci abakku labak.I̱i̱te̱n ci ettede Manyi lo̱ki̱ko̱3Gotonogga ki ngonogga tu̱we̱nta̱, kaanyika Ta̱mu̱ta̱dde̱n zany ngati a̱tu̱we̱nu̱ kar
         bo̱do̱k rezinet ci irezonnu e̱le̱tti̱ ju̱rru̱m. 4Eci gon kinnatung ol wak a̱tu̱we̱ ce̱e̱zi̱nne̱ cik alawe ol Ta̱mu̱ta̱dde̱n lo̱o̱co̱we̱
         do̱o̱k. Ka̱du̱wa̱kka̱ nogo zoz ci animnyu no̱ngi̱tto̱n zo̱ze̱ ci akannung ol go̱o̱le̱
         ci obod ki zoz ci Ta̱mu̱ta̱dde̱no̱, ki bo̱do̱k tu̱we̱ne̱t ci a̱tu̱yyu̱ Ta̱mu̱ta̱dde̱n
         ming nu̱nu̱n a̱gi̱ddu̱ng ol.5A̱kku̱ atin i̱i̱te̱ni̱ ci okko Ta̱mu̱ta̱dde̱n ettede lo̱ki̱ko̱ ci ollu ju̱rru̱m, kar
         kidiman ol balik a̱gi̱d ol zo̱ze̱ ci ba̱a̱li̱ne̱t ci okko Ta̱mu̱ta̱dde̱n abale lo̱o̱c.
         6Eci gon Ta̱mu̱ta̱dde̱n ettede lo̱ki̱ko̱ ju̱rru̱m, okko atin ettedik ol balik a̱gi̱ddu̱ng
         ko̱ gerzet. 7A̱a̱nyu̱ng atin Ta̱mu̱ta̱dde̱n abait yahe niga ol ne̱k a̱gi̱ddu̱ng ol ko̱, ogonekket
         agit bu̱k ming okko Manyi Ye̱su̱ alucak lo̱o̱c ta̱mu̱-kenga ki anjilonya+ ciginnek. 8Anyaha ki gwo̱o̱ ci okko edeze ol cik iróng a̱tu̱ zoz ci Ta̱mu̱ta̱dde̱no̱, ki ol cik
         iróng elemi kaviyak cik abunna+ Manyitinna Ye̱su̱. 9Edez atin Manyi nogo udut kar kanyik ka̱vvu̱to̱ reena alaanzete cinne. 10Akane atin de̱zi̱ne̱t necu ming okko Ye̱su̱ oboda kataltal ele ngati ol wak a̱li̱le̱
         a̱tu̱ zoz cinne kar ko̱to̱ngo̱o̱ltte̱ nonno. Kar ol balik a̱tu̱ nonno katalit. Iddonginu
         atin niga bu̱k ki ol ne̱ke̱, eci a̱tu̱yyu̱ zoz bali kuwahekkung obod ki Ye̱su̱ ke̱.Alawek Pa̱u̱lo̱ Ta̱mu̱ta̱dde̱n ol wak a̱tu̱we̱ Te̱se̱lo̱ni̱ka̱11Kalawekku̱ng Ta̱mu̱ta̱dde̱n odohize, kar Ta̱mu̱ta̱dde̱n kize ne abakttu go̱o̱le̱ ci
         abunna baize ci korongi abait ki bali ka̱du̱wa̱kku̱ng ke̱. Kalawekku̱ng bo̱do̱k Ta̱mu̱ta̱dde̱n
         cinna ka̱a̱nyu̱ng komiz ci ogonnu kaal cik abunna orongnyu u̱tu̱gu̱z eci niga a̱tu̱yyu̱
         zoz ci Manyi Ye̱su̱. 12Kalayya Ta̱mu̱ta̱dde̱n cinna baize cunno̱ng kar irezzit Manyitinna Ye̱su̱, kar ol
         bu̱k kirezttung zo̱ze̱ ci Ye̱su̱, ngati eleme de̱ti̱ne̱t ci Ta̱mu̱ta̱dde̱no̱ ki Manyi
         Ye̱su̱ Ki̱ri̱sto̱.
         
            
               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Anjilonya: E̱e̱ggi̱n nege vongizzok cik aavtte ki Ta̱mu̱ta̱dde̱n ta̱mu̱-kenga kar bo̱do̱k iróng
                     nege anyak e̱le̱tti̱ cik okkomi. I̱tto̱n gon Ta̱mu̱ta̱dde̱n nogo i̱i̱te̱n imma koot
                     lo̱o̱ta̱ kanyaktak ol zoz cinne.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

Kaal wak atin i̱ye̱la̱i̱ i̱i̱ wa obodane Manyi1Imma zo̱ze̱ ci okko atin Manyitinna Ye̱su̱ Ki̱ri̱sto̱ obodak lo̱o̱c ki lutenet cinna,
         ka̱jji̱nnu̱ng i̱ge̱t gotonogget ki ngonogget tu̱we̱nta̱, 2ma zin anyikku e̱e̱t imma kalabaung zo̱ze̱ ci azi ne u̱du̱wa̱k Vongizi ci A̱li̱le̱
         nonno icima a̱kku̱ waraga ngatinna, i̱ki̱ya̱ i̱i̱te̱ni̱ ci Manyi la̱du̱n.+3Ma anyikku e̱e̱t imma ku̱lu̱ttu̱ng go̱o̱le̱ emani; iróng atin i̱i̱te̱ni̱ neci a̱kku̱
         ming ngen ol kutuburret nong ka̱ka̱te̱ kar e̱e̱ti̱ ci mu̱nye̱nu̱ ko̱ ki̱ye̱la̱i̱,
         e̱e̱t ci okko ditenta. 4Odong atin enne ele cinne kar kadang kaal cik Ta̱mu̱ta̱dde̱no̱ do̱o̱k, icima kaal
         cik a̱di̱ngdi̱nga̱n nonno, kar enne kaarik ele cinne Ce̱e̱z wa Ta̱mu̱ta̱dde̱no̱, azi
         ne ke̱e̱ni̱ Ta̱mu̱ta̱dde̱n.5Iróng niga a̱a̱da̱nnu̱ baling ngen anna karume ki i̱ge̱t ka̱du̱wa̱kku̱ng gon anna
         kaal ne̱ko̱? 6Kar i̱yo̱ko̱ a̱gga̱yyu̱ niga gi̱i̱ ci alam nonno, kar atin enne ki̱ki̱ya̱ ki̱ye̱la̱i̱
         i̱i̱te̱n imma. 7Eci doizi ci e̱e̱t ci mu̱nye̱nu̱ a̱lu̱gnye̱ ko̱ i̱li̱ngli̱ng la̱du̱n; ma̱i̱je̱ e̱e̱ti̱
         ci alam nonno i̱yo̱ko̱ ko̱, ngen a̱gga̱me̱k vu̱rru̱t zee kaara nonno goola. 8Kar atin e̱e̱ti̱ ci mu̱nye̱nu̱ ko̱ ki̱ye̱la̱i̱, okko atin Manyi Ye̱su̱ ottok nonno
         ngoote ci utug cinne kar kegerzan we̱t ci a̱kku̱nne̱ enne.9A̱kku̱ atin e̱e̱ti̱ ci mu̱nye̱nu̱ ko̱ go̱o̱le̱ ci li̱ngli̱ngo̱n ci Sitano,+ i̱ye̱la̱i̱ kaale cik a̱vu̱la̱ iróng e̱e̱ggi̱n de̱de̱, ki baayen, 10ki kaale cik mu̱nye̱nu̱ a̱lu̱te̱ ol cik ovvo daiza. A̱da̱i̱ nege eci utuburet rezinet
         zoz ci een de̱de̱ kar zin nege ku̱mu̱dda̱ ti̱ri̱ze̱ne̱t. 11Eci zin zo̱ze̱ necu utungek Ta̱mu̱ta̱dde̱n nogo do̱ kar atin nege ku̱tu̱we̱t zoz ci
         volongo 12kar atin ol do̱o̱k wak iróng a̱tu̱ zoz ci een de̱de̱ kettedozik lo̱ki̱ko̱ nogo, ma̱i̱je̱
         ngatu nege atali mu̱nye̱n.A̱gga̱mi̱t zoz ci Ta̱mu̱ta̱dde̱no̱ ju̱rru̱m13Gotonogga ki ngonogga wak irezzu Manyi, kanyikka Ta̱mu̱ta̱dde̱n zany odohize eci enne
         atahalaung i̱ge̱t abunna ming amudannu ti̱ri̱ze̱ne̱t kar izet ol cik a̱li̱le̱ go̱o̱le̱
         ci Vongiz ci A̱li̱le̱+ ki tu̱we̱ne̱t zo̱ze̱ ci een de̱de̱. 14A̱a̱nyu̱ng zin Ta̱mu̱ta̱dde̱n elemtta zoz cinne baling kuwahekkung naga kaviyak cik
         abunna ciginnek kar urubta ba̱a̱li̱ne̱t ci okko atin Manyitinna Ye̱su̱ Ki̱ri̱sto̱
         abale lo̱o̱c. 15I̱yo̱ko̱ zin, gotonogga, u̱zu̱tte̱ de̱mzi̱ne̱t bali kedemzekung ke̱, icima go̱o̱le̱
         bali kaavtte bu̱k ke̱ icima warage bali ki̱tto̱na̱kku̱ng ke̱.16Kalayya Manyi Ye̱su̱ Ki̱ri̱sto̱ ele ki Ta̱mu̱ta̱dde̱n Be̱e̱ti̱nna̱ wa irezet kar kaanyyet
         deten ci aave udut, kar ke̱re̱yye̱ zoz ci abunna a̱kku̱ loza, 17kar ki̱ti̱lo̱u̱ng ka̱a̱nyu̱ng komiz odohize kar u̱tu̱gu̱z kaal icima a̱du̱wa̱nnu̱
         zoz ci abunna.
         
            
               	I̱ki̱ya̱ i̱i̱te̱ni̱ ci Manyi la̱du̱n: Oob zoz necu zoz ci okko Ye̱su̱ obodak lo̱o̱c, kar Ta̱mu̱ta̱dde̱n ketted lo̱ki̱ko̱
                     ci ol wak aruge ki wak a̱da̱i̱to̱. IkebBuk wa To̱ni̱a̱u̱ 2:20; 1 Ko̱ri̱nto̱ 5:5; 2 Ko̱ri̱nto̱ 1:14; 1 Te̱se̱lo̱ni̱ka̱ 4:13-18;
                     2 Te̱se̱lo̱ni̱ka̱ 2:2; 2 Peturu 3:10.

               	Sitan: Awu ol nonno azi ne, lo̱rye̱ni̱t wa een alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-9.

               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. IkebJon 1:1-18; 8:41-42; Buk wa To̱ni̱a̱u̱ 5:3-4.

Alayettu Ta̱mu̱ta̱dde̱n1Gotonogga wak tu̱we̱nto̱, korongnyung alayettu Ta̱mu̱ta̱dde̱n kar kanyik zoz wa Manyi
         kuzuca ol u̱gge̱ ataman, ki baling azucanung kar o̱to̱ngo̱o̱ltte̱ zoz cinne ke̱. 2Alayettu Ta̱mu̱ta̱dde̱n kaanyyet kizetta reene olle wak gerzek iróng abak baiz ci
         abunna. Orong zin enne de̱de̱ ol cik meelek a̱tu̱we̱. 3Ma̱i̱je̱ Manyi abunna, ka̱gga̱yya̱ niko ming a̱a̱nyu̱ng komiz kar zin bo̱do̱k kebeung
         ngati lo̱rye̱nto̱. 4Ka̱gga̱yya̱ niko ming ebekkung Manyi, u̱zu̱tte̱ kaal balik kedemezung ke̱ ju̱rru̱m.
         5Kala Manyi ka̱a̱nyu̱ng kar a̱gga̱c rezinet ol ki Ta̱mu̱ta̱dde̱n, kar zin bo̱do̱k kalaltung
         zi̱nze̱tti̱ ki nimenet zoz ci Ki̱ri̱sto̱.Gerza gu̱u̱rze̱t6Gotonogga ki ngonogga tu̱we̱nta̱, ka̱du̱wa̱kku̱ng zare cik Manyitinna Ye̱su̱ Ki̱ri̱sto̱,
         e̱de̱yya̱ e̱le̱tti̱ ngati gotonogget wak a̱tu̱we̱ imma ngatu iróng a̱li̱ngli̱ngi̱.
         A̱gga̱mi̱t zoz wa li̱ngli̱ngo̱nto̱ bali ki̱lo̱ti̱ku̱ng ke̱ ju̱rru̱m. 7Abunna ming a̱li̱ngli̱ngnyu̱ ki bali gon naga ke̱. Iróng ba̱li̱ye̱ naga ke̱e̱ggi̱nna̱
         gu̱u̱rwa̱, baling kaavtte bu̱k ke̱. 8Iróng ba̱li̱ye̱ kadaka da̱i̱ne̱t cik e̱e̱t imma ollin. Iróng ba̱li̱ye̱ korongnyya
         kuluteung kaal do̱o̱k kar a̱gga̱mte̱ttu̱. Ka̱li̱ngli̱ngnya̱ ba̱li̱ye̱ wazin ki ba̱a̱li̱n
         oroot. 9Kaburnna wo̱ye̱ da̱ naga li̱ngli̱ngo̱n kar ka̱vvu̱tta̱ gaganiko, korongnyya zin ba̱li̱ye̱
         ki̱ye̱ltte̱u̱ng baiz ci abahe ol wak a̱tu̱we̱. U̱tu̱gu̱z ki naga ko̱. 10Ku̱du̱ktta̱u̱ng ri̱t ba̱li̱ye̱ kizeung ne, “Ming aave e̱e̱ti̱ ci a̱tu̱we̱ abure li̱ngli̱ngo̱n
         to, ujurtak nonno da̱i̱ne̱t.”11Ka̱du̱wa̱kku̱ng zoz necu ma̱rri̱t ming kazikna azi ne, aavtte ol uggak orgene cunno̱ng
         ollin iróng a̱li̱ngli̱ng, eceba o̱o̱tti̱ kaale cik ogon ol uggak. 12Ki̱lo̱tta̱ zin naga ol cik ogon niko zare cik Manyi Ye̱su̱ Ki̱ri̱sto̱ abunna ming
         akannek zo̱o̱ lo̱o̱c kar ki̱li̱ngli̱nge̱t da̱i̱ne̱t cik adak nege. 13Gonogga wak zinino, ma apirnannu zo̱ze̱ ci ogonnu kaal cik abunna.14U̱zu̱tte̱ e̱e̱t ci abure zoz ci keherakkung naga ko̱ ju̱rru̱m. E̱de̱yya̱ e̱le̱tti̱
         ngatinne kar kadak a̱li̱ya̱ni̱ nonno. 15Ma zin anyikku ku̱tu̱gu̱zzo̱ ki mo̱ddo̱, abarik i̱ti̱lo̱zzo̱ ki ming i̱lo̱ttu̱ ol
         u̱gge̱ ko̱.Lawinet ci Pa̱u̱lo̱ vu̱rrto̱16I̱yo̱ko̱ zin, kala zin Manyi wa anyaha gano, ka̱a̱nyu̱ng gano odohize go̱o̱lo̱we̱
         do̱o̱k.17Keheri zin anna Pa̱u̱lo̱ a̱tte̱ cinanni kiwagon ko̱, ci anyak baayenit waraganyai
         cigannik do̱o̱k.18Kala Manyitinna Ye̱su̱ Ki̱ri̱sto̱ ka̱a̱nyu̱ng deten i̱ge̱t do̱o̱k.- TennetTi̱mo̱te̱yo̱ 1Waraga wa een oo eherik Pa̱u̱lo̱ Ti̱mo̱te̱yo̱1 Ti̱mo̱te̱yo̱1Ti̱mWaraga wa een oo eherik Pa̱u̱lo̱ Ti̱mo̱te̱yo̱Kananet zozEherik Pa̱u̱lo̱ to̱na̱i̱ti̱ ci Ye̱su̱ Ki̱ri̱sto̱ waraga cu Ti̱mo̱te̱yo̱ lo̱gu̱t cidici
         een Kiristianoc orkor ba̱li̱ye̱ ki to̱na̱i̱t Pa̱u̱lo̱ oroot, eela nonno kar kuwaktek
         ol kaviyak cik abunna obod ki Ye̱su̱ Ki̱ri̱sto̱. Imma bali vu̱rrta̱, i̱tto̱n Pa̱u̱lo̱,
         Ti̱mo̱te̱yo̱ kar kize ddi̱ki̱ryo̱i̱t ci ke̱le̱ci̱o̱, markace ci een Ephesus.I̱tto̱ne̱k Pa̱u̱lo̱ waraga cu Ti̱mo̱te̱yo̱ kar abunna ming anyike nonno ti̱lo̱wi̱ne̱t
         ci obod ki lawinet ke̱le̱ci̱a̱nya̱i̱, ki bo̱do̱k gool ci acine enne demezyak wak volongak
         ju̱rru̱m. Ozoz bo̱do̱k waraga cu ol wak ahalai kar kizeto lo̱ddi̱ki̱re̱ cik ke̱le̱ci̱a̱k
         ki gool ci acine ddi̱ki̱ryo̱i̱ti̱ ci ke̱le̱ci̱o̱ ol wak ke̱le̱ci̱a̱k aavtte do̱ do̱,
         ki i̱yo̱ko̱ dooli cikidik ko̱, matiyo ki ngaai wak boyek.
         
            

         
      
   
      
         Ti̱mo̱te̱yo̱ 1
123456
   
      
         1
Zawinet1Ki̱tto̱na̱ki̱ waraga cu anna Pa̱u̱lo̱ to̱ni̱a̱ti̱+ ci Ye̱su̱ Ki̱ri̱sto̱,+ wa bali atahala Ta̱mu̱ta̱dde̱n wa een Ti̱ri̱zo̱i̱t cinna ki Ye̱su̱ Ki̱ri̱sto̱ ci
         karike naga zi̱nze̱tti̱ ko̱.2Keheriki i̱nne̱t Ti̱mo̱te̱yo̱ wa een ngeranni de̱de̱ tu̱we̱nta̱.Kala Ta̱mu̱ta̱dde̱n Be̱e̱ti̱nna̱ ki Manyitinna Ye̱su̱ Ki̱ri̱sto̱ kar kaanyci deten
         ki bunnat ki a̱vvu̱ze̱t yahe.Zuute ol wak edemez volong3Ki baling ka̱jji̱nni̱ la̱du̱n i̱i̱ bali kokkoye anna lo̱o̱ce̱ ci een Macedonia ke̱,
         aave i̱nna̱ o̱rge̱ ci een Ephesus kar gerenyek ol wak edemezek ol wak a̱tu̱we̱ zoz
         ci een volong. 4Ma anyike ol ne̱ke̱ kecebta ol wak a̱tu̱we̱ o̱o̱tti̱ nga̱ri̱de̱te̱ wak reentik ki
         boorzet wa obod ki ji̱ji̱ti̱gga̱c, ma̱rri̱t kaala ne̱ke̱ ming anyaha dangonet ci gerze
         do̱ niko. Iróng dangonet neci eela e̱e̱t imma kabak baiz ci a̱tu̱we̱ enne Ta̱mu̱ta̱dde̱n
         zinine ci abunna.5Keheraki zin waraga cu kar ti̱lo̱ ol wak a̱tu̱ Ye̱su̱ kirezto zi̱nze̱tti̱nne̱ cik
         voorik per, kar nege ki̱no̱ni̱t kaal cik abunna go̱o̱le̱ ci ki̱no̱ne̱ ol wak a̱tu̱
         Ta̱mu̱ta̱dde̱n de̱de̱. 6Utungtek zin demezyaha uggak de̱mzi̱ne̱t ci Ta̱mu̱ta̱dde̱no̱ lo̱o̱c, abarik aartik
         zi̱nze̱tti̱ dangonet ci ozoze darace. 7Orong kizeto de̱me̱zzo̱k cik lo̱ti̱nno̱k cik Musesi, iróng zin nege e̱le̱tti̱ne̱ a̱gga̱
         zo̱zzo̱k cik a̱du̱wa̱ ko̱, iróng bo̱do̱k a̱gga̱ u̱nge̱tti̱ cik de̱mzi̱ne̱t neci.8Ka̱gga̱ ri̱t naga do̱o̱k niko ming abunna lo̱ti̱nno̱wa̱ ngati ka̱li̱ngli̱nge̱ go̱o̱le̱
         ci abunna Ta̱mu̱ta̱dde̱no̱. 9Eci ka̱gga̱ niko iróng lo̱ti̱nno̱wa̱ een cik ol cik abunna, abarik e̱e̱ggi̱n cik ol
         wak een i̱rki̱ryo̱k ki ol wak abure zoz ci alaano, ki ol wak mu̱nye̱nu̱, ki wak abure
         zoz ci Ta̱mu̱ta̱dde̱no̱, ki wak a̱ru̱k be̱e̱ti̱gge̱k ki e̱e̱ti̱gge̱k ka̱da̱i̱to̱ ki
         wak amuny ol, 10ki ol wak orooto ki ngaai, ki ol cik macik ottodo kiwagon ming oogin ol ki ngaai,
         ki ol wak ogoroz dooli cik ollu koot ku̱tu̱yyo̱i̱ kizeto du̱cca̱k, ki ol wak e̱e̱ggi̱n
         volongnyok, ki ol wak iróng a̱du̱wa̱ zoz ci een de̱de̱ ngu̱me̱ ci Ta̱mu̱ta̱dde̱no̱,
         ki ol wak abure de̱mzi̱ne̱t wa een de̱de̱, 11orkor ki kaviyak cik abunna+ Ta̱mu̱ta̱dde̱no̱ manyi ma̱yu̱we̱ne̱t balik i̱lo̱ti̱ka̱ enne annit ke̱.Aanyik Pa̱u̱lo̱ Ta̱mu̱ta̱dde̱n zany ngati alalneke nonno mu̱nye̱n12Kanyik zin anna zany Manyitinna Ye̱su̱ Ki̱ri̱sto̱. Kanyik bo̱do̱k zany ngati a̱gga̱we̱
         zinin cinanni ming karike nonno. Kar zin a̱gga̱ya̱ annit ke̱e̱ni̱ e̱e̱t ci kabunna
         kar kaanya komiz ci ka̱li̱ngli̱nge̱ li̱ngli̱ngo̱n wainne. 13Baling ka̱gi̱di̱ ol wak a̱tu̱ zoz ci Ye̱su̱, kar zin kodom nonno nu̱nu̱n, ngen Ta̱mu̱ta̱dde̱n
         eelanna annit dee, alaleya mu̱nye̱n wagannik ma̱rri̱t ngen bali anna kelema zoz cinne,
         kar bo̱do̱k ngen ka̱gga̱ kaal ne̱k balik kogonni ke̱. 14Aanya zin Manyitinna eezete wainne, tu̱we̱ne̱t ki rezinet wa karuba ngati Ye̱su̱ Ki̱ri̱sto̱.15Een zoz cu de̱de̱, orong kelemtta, i̱ki̱ya̱k Ye̱su̱ Ki̱ri̱sto̱ wa atahalai lo̱o̱c
         kar ki̱ki̱ya̱ ki̱ti̱ri̱z ol wak mu̱nye̱nu̱ ki bali ming ke̱e̱ni̱ anna e̱e̱t ci mu̱nye̱nu̱
         kommogo ke̱. 16Alaleya Ta̱mu̱ta̱dde̱n annit e̱e̱t wa mu̱nye̱nu̱ wa ommog veelek kar ol kicinnta bunnat
         ci Ye̱su̱ Ki̱ri̱sto̱ ngatinanni, kar ol kicinnet laliz ci zinin ci Ta̱mu̱ta̱dde̱no̱.
         Kar ol cik a̱tu̱ zoz ci Ye̱su̱ kuruget udut. 17Kala alaan kar bo̱do̱k ki̱di̱ngdi̱nga̱n nonno wa abak udut, wa iróng a̱da̱i̱, wa iróng
         kacin eberene, nonno Ta̱mu̱ta̱dde̱n o̱de̱ ṯok! Ko̱to̱ngo̱o̱ltte̱ nonno udut. I̱i̱ny.I̱lo̱t Pa̱u̱lo̱ Ti̱mo̱te̱yo̱18Ti̱mo̱te̱yo̱ wa e̱e̱ni̱ ngeranni tu̱we̱nta̱, kamitaneki zoz necu niko kar zuute ele
         olle wak edemezek gonoggi volong azi ne zoz ci a̱kku̱ Ta̱mu̱ta̱dde̱na̱. Kozozi zin
         niko ngibali a̱du̱wa̱ne̱ a̱ri̱tto̱wa̱ muluk ci a̱kku̱ Ta̱mu̱ta̱dde̱na̱ obod ki i̱nne̱ta̱.
         Zik ti̱lo̱wi̱ne̱t necu ju̱rru̱m kar nyak tu̱we̱ne̱t, abunna atin ming u̱u̱li̱ a̱ri̱tto̱k
         ne̱k edemez ol volong ke̱. 19Anyak ol u̱gge̱ cik iróng arike tu̱we̱ne̱t zi̱nze̱tti̱, bak a̱ddu̱te̱ tu̱we̱ne̱t cinne̱ng
         ki i̱ra̱na̱ cik aavtte de̱e̱ra̱. 20Ma̱i̱je̱ zin ol ne̱k ogon kaal ne̱ko̱ ko̱, ciko Hymenaeus ki Alizanduru, kodotiya
         anna nogo lo̱o̱c iróng ngen ki̱lo̱ti̱ nogo kar kedemez Sitani+ nogo, gerza ming odom nege Ta̱mu̱ta̱dde̱n.
         
            
               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

               	Sitan: Awu ol nonno azi ne, lo̱rye̱ni̱t wa een alaan ci anjilonyau wak bali abure Ta̱mu̱ta̱dde̱n
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-9.

Gool ci kalawe Ta̱mu̱ta̱dde̱n1Korongnyung zin arrak oowa alayozik ol do̱o̱k kar keela Ta̱mu̱ta̱dde̱n, kar aanycik
         Ta̱mu̱ta̱dde̱n zany kaale wak ogonik enne nogo. 2Alayek Ta̱mu̱ta̱dde̱n alaat cik abal lo̱o̱c ki ol wak a̱ddi̱ki̱re̱ abal ol, ki ol
         wak abal nege, kar kabait labak go̱o̱le̱ ci kireze Ta̱mu̱ta̱dde̱n zi̱nze̱tti̱nne̱
         cik abunna. 3Abunna zin ming kogon niko kar katal Ta̱mu̱ta̱dde̱n wanna een Ti̱ri̱zo̱i̱t. 4Orong Ta̱mu̱ta̱dde̱n ol do̱o̱k kurubta ruget, kar ka̱gga̱c zoz wa een de̱de̱. 5Eci anyak Ta̱mu̱ta̱dde̱n co̱de̱ ṯok ki e̱e̱t ci een zoc co̱de̱ ṯok ci aave orgene
         ci Ta̱mu̱ta̱dde̱no̱ ki ol cik diirik, een enne Ki̱ri̱sto̱ Ye̱su̱, 6ci aanyik zin enne ele cinne kize wawac, ku̱ru̱we̱ ka̱da̱k kar kaara ol mu̱nye̱n,
         a̱kku̱ zoz necu go̱o̱le̱ ci orong Ta̱mu̱ta̱dde̱n. 7Atahala Ta̱mu̱ta̱dde̱n annit kize zoc ki to̱ni̱a̱t ci kedemezek ol cik iróng een Ya̱u̱d
         tu̱we̱ne̱t ci een de̱de̱. Iróng kovolongi, ka̱du̱wa̱ zoz ci een de̱de̱.8Korongi ol do̱o̱k wak a̱tu̱we̱ kabanycek azzin cik a̱li̱le̱ Ta̱mu̱ta̱dde̱n ngati alawine,
         ci iróng nege abure nong icima adango.9Korongi bo̱do̱k ngaai ki̱ti̱me̱t ru̱u̱ma̱ni̱ cik abunna iróng adak o̱ro̱bi̱ya̱ cik
         meelek, iróng e̱e̱ggi̱n ru̱u̱ma̱ni̱ cik u̱tu̱ri̱k ki̱ye̱lta̱i̱ vaana. Gerza ming a̱bbu̱k
         otir. Gerza ming aburuc zu̱rte̱ne̱n cik een dhahab ki alben cik i̱rra̱ne̱ nege. 10Abunna ngaai wak ala Ta̱mu̱ta̱dde̱n ming eela ol.11Anyik ngaai wak a̱tu̱ zoz ci Ta̱mu̱ta̱dde̱no̱ kizeto gunune kar ke̱de̱me̱zi̱t kaal
         cik meelek ngati ijaine nege. 12Iróng korongi ngaa ci edemez e̱e̱t ci maci icima ka̱gga̱ma̱ baiz. Abarik anyik kiziyo
         li̱i̱m. 13Eenyca Ta̱mu̱ta̱dde̱n ba̱li̱ye̱ Adam+ oowa kar bo̱do̱k keteheenya Eva+ vu̱rrta̱. 14Iróng bo̱do̱k ba̱li̱ye̱ een Adam nenen ci alaba lo̱rye̱nti̱, ngaa ci ba̱li̱ye̱ alaba
         lo̱rye̱nti̱ kanyahak ba̱ci̱ ol lo̱o̱ta̱ do̱o̱k. 15A̱ti̱ri̱z atin Ta̱mu̱ta̱dde̱n ngaai go̱o̱le̱ ci a̱rri̱ta̱ne̱ dooli, ming emena nege
         tu̱we̱nta̱ ki rezinet Ta̱mu̱ta̱dde̱n kar kabaito baiz ci a̱li̱le̱.
         
            
               	Adam: Een bali enne e̱e̱t ci eenyca Ta̱mu̱ta̱dde̱n bali oowa kar bo̱do̱k kize be̱e̱ti̱ ollu
                     do̱o̱k. Okko ngaa cinne Eva een e̱e̱ti̱ ollu do̱o̱k lo̱o̱ta̱ ngatu. IkebKananet 1-5.

               	Eva: Een enne ba̱li̱ye̱ ngaa ci Adami kar bo̱do̱k kize e̱e̱ti̱ ollu do̱o̱k. Ikeb gool ci
                     bali a̱lu̱te̱ uwat Eva warage ciKananet 3:1-19.

Baiz ci ddi̱ki̱ryyo̱k wak ke̱le̱ci̱a̱k1Zoz zin wa een de̱de̱ icu: Ming arik e̱e̱ti̱ zinin orong kize ddi̱ki̱ryo̱i̱t ci Ce̱e̱z
         wa Ta̱mu̱ta̱dde̱no̱, een necu li̱ngli̱ngo̱n ci abunna oroot. 2Abunna zin alaani ci Ce̱e̱z wa Ta̱mu̱ta̱dde̱no̱ een e̱e̱t ci abak baiz ci iróng anyak
         mu̱nye̱n. Abunna bo̱do̱k ming o̱de̱ ngaa ṯok niko. Abunna ming een e̱e̱t ci uwak ju̱rru̱m,
         abariz no̱ngi̱tto̱n ju̱rru̱m, abunna ming i̱i̱rke̱, abunna ming elemi de̱mzi̱ne̱t.
         3Gerza ming een e̱e̱t ci een bba̱kco̱i̱t, gerza ming avaraci gaganiko. Abunna abarik
         ming een e̱e̱t ci gununi. Kar zin iróng irez o̱ro̱bi̱ya̱. 4Abunna ming een e̱e̱t ci abal orog wainne ju̱rru̱m, kar dooli kiziyet ti̱lo̱wi̱ne̱t
         wainne ju̱rru̱m kar bo̱do̱k ko̱to̱ngo̱o̱ltte̱ nonno. 5Ming iróng e̱e̱ti̱ abal orog wainne ju̱rru̱m, iróng wo̱ye̱ azunne ol wak a̱tu̱we̱
         ke̱le̱ci̱a̱k+ Ta̱mu̱ta̱dde̱no̱.6Ma anyikku e̱e̱t ci a̱tu̱we̱ jor ki̱ddi̱ki̱r Ce̱e̱ze̱ wa Ta̱mu̱ta̱dde̱no̱. Ming anyciu
         nonno ki̱ddi̱ki̱r, okko atin odong ele kar zin kapahozik ba̱ci̱ ki bali lo̱rye̱nti̱.+7Abunna bo̱do̱k ming anyak baiz ci abunna ki ol wak iróng a̱tu̱we̱, kar atin enne iróng
         i̱i̱na̱k tarabak ci lo̱rye̱nto̱.Baiz ci ol wak een kuye a̱li̱ngli̱ng Ce̱e̱ze̱ wa Ta̱mu̱ta̱dde̱no̱8Abunna zin bo̱do̱k ol wak een kuye Ce̱e̱ze̱ wa Ta̱mu̱ta̱dde̱no̱ ming e̱e̱ggi̱n ol
         cik abak baiz ci a̱zi̱ze̱. Gerza ming etted ebere, icima a̱bu̱re̱ merta. Gerza ming
         a̱bu̱re̱ o̱ro̱bi̱ya̱i̱. 9Abunna ming a̱gga̱m zoz wa tu̱we̱nto̱ ju̱rru̱m zi̱nze̱tti̱nne̱ cik caalek paz. 10Iróng kanyik e̱e̱t kize kuye ming ngen kicinnet baiz cinne. Korota arrak oowa baiz
         cinne abahe ki ol ka̱gga̱c ju̱rru̱m. Ming anyak baiz ci a̱zi̱ze̱ kar zin a̱gga̱mte̱k
         li̱ngli̱ngo̱n kize kuye Ce̱e̱ze̱ ci Ta̱mu̱ta̱dde̱no̱.11Anyik ngaai cik ol wak een kuye kabait baiz ci abunna, iróng ozoz ol volonga. Anyik
         kizeto gunune kar ku̱zu̱tte̱ zoz ci Ta̱mu̱ta̱dde̱no̱ ju̱rru̱m.12Anyik e̱e̱t ci een kuye a̱li̱ngli̱ng Ce̱e̱ze̱ wa Ta̱mu̱ta̱dde̱no̱ ki̱ti̱k ngaa co̱de̱
         ṯok niko. Kar zin kabal dooli ki orog wainne do̱o̱k ju̱rru̱m. 13Aruba ol wak e̱e̱ggi̱n kuye Ce̱e̱ze̱ wa Ta̱mu̱ta̱dde̱no̱ ming a̱li̱ngli̱ng ju̱rru̱m,
         tinawinet ci abunna olle. Kar zin nege kinimet zoz ci Ta̱mu̱ta̱dde̱no̱ olle tu̱we̱nta̱
         wanne̱ng ngati a̱tu̱we̱ Ye̱su̱ Ki̱ri̱sto̱ wa atahalai.Zoz ci riili tu̱we̱nte̱ cinna14Aave zinin cinanne ngatunne, korongi anna bu̱k eliya ki̱ki̱ya̱ ki̱vo̱ni̱n, ma i̱yo̱ko̱
         keheriki ti̱lo̱wi̱ne̱t warage cu ko̱. 15Ming iróng anna ngen kayiha ataman, a̱gga̱yyu̱ atin niga gool ci abahe ol wak a̱tu̱
         zoz ci Ta̱mu̱ta̱dde̱no̱. E̱e̱ggi̱n ol wak a̱tu̱ zoz ci Ta̱mu̱ta̱dde̱no̱ ko̱ boor ci
         Ta̱mu̱ta̱dde̱no̱, nogo cik a̱gga̱m zoz ci Ta̱mu̱ta̱dde̱no̱ kiwagon lolaci ci abilne
         zoz de̱de̱.16I̱llo̱i̱ gi̱i̱ imma ci ommog li̱ngli̱ngo̱n wa obod ki gool wa Ta̱mu̱ta̱dde̱no̱ bali
         arrak a̱lu̱gnye̱ ke̱.I̱ye̱la̱i̱ Ye̱su̱ wa atahalai lo̱o̱ta̱ kize e̱e̱t ci diiri.Kar Vongizi ci Ta̱mu̱ta̱dde̱no̱+ ki̱ye̱la̱ een enne de̱de̱ Ngerrti Ta̱mu̱ta̱dde̱no̱.Kar zin anjilonya+ wak Ta̱mu̱ta̱dde̱no̱ bu̱k kicinnet nonno.Uwakttek ol zoz wa obod ki nonno lo̱o̱cco̱k do̱o̱k.U̱tu̱we̱t zin ol cik meelek nonno lo̱o̱cco̱k do̱o̱k,kar zin Ta̱mu̱ta̱dde̱n kodong nonno kuuwe ta̱mu̱-kenga.
         
            
               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

               	Lo̱rye̱ni̱t: Een zara ciginnek Sitan. Een enne alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-12.

               	Vongiz ci Ta̱mu̱ta̱dde̱no̱: Awu ol Vongiz ci Ta̱mu̱ta̱dde̱no̱ azi ne, Vongiz ci A̱li̱le̱. Een Vongizi ci A̱li̱le̱
                     ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱ azi ne, een Baba
                     Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k Vongizi ci A̱li̱le̱
                     een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege do̱o̱k Ta̱mu̱ta̱dde̱n
                     co̱de̱. IkebJon 1:1-18; 8:41-42; Buk wa To̱ni̱a̱u̱ 5:3-4.

               	Anjilonya: E̱e̱ggi̱n nege vongizzok cik aavtte ki Ta̱mu̱ta̱dde̱n ta̱mu̱-kenga kar bo̱do̱k iróng
                     nege anyak e̱le̱tti̱ cik okkomi. I̱tto̱n gon Ta̱mu̱ta̱dde̱n nogo i̱i̱te̱n imma koot
                     lo̱o̱ta̱ kanyaktak ol zoz cinne.

U̱zu̱tte̱ de̱me̱zzo̱k wak edemez ol volong1U̱du̱wa̱ Vongizi ci A̱li̱le̱ zoz de̱de̱, anyak atin vu̱rrta̱ ol cik odotik lo̱o̱c
         de̱mzi̱ne̱t ci a̱tu̱we̱ ol Ye̱su̱ ki Ta̱mu̱ta̱dde̱n, abarik ovvo azunne de̱mzi̱ne̱t
         ci een volong anyaha kuulo cik lo̱rye̱nta̱k.+2Edemez ol ne̱k volongak ol wak a̱tu̱we̱ zoz ci volongo a̱ru̱we̱ nege talaben, ki̱zzi̱
         ngatinne̱ng rok a̱li̱ya̱n. 3Edemez nege ol azi ne gerza rucenet, kar bo̱do̱k ma adakku da̱i̱ne̱t u̱gge̱. Abarik
         ka̱gga̱ eenycak Ta̱mu̱ta̱dde̱n da̱i̱ne̱t ne̱ke̱ ol cik diirik kar ol wak a̱tu̱we̱
         a̱gga̱ zoz ci een de̱de̱ ko̱, ka̱gga̱mta̱ ngati anyike nonno zany. 4Abunna da̱i̱ne̱t cik adimana Ta̱mu̱ta̱dde̱n do̱o̱k, i̱llo̱i̱ gi̱i̱ ci gerze, ming
         kadak da̱i̱ne̱t ngati arrak kalayye Ta̱mu̱ta̱dde̱n kar zin kaanycik zany, i̱llo̱i̱
         kaal cik kabure. 5Adiman zoz ci Ta̱mu̱ta̱dde̱no̱ ki lawinet da̱i̱ne̱t ne̱ke̱ ki̱li̱le̱c.Du̱ca̱i̱t ci Ye̱su̱ abunna6Ming edemzike i̱nna̱ ti̱lo̱wi̱ne̱t ba̱li̱ye̱ ol wak a̱tu̱we̱, e̱e̱ni̱ atin du̱ca̱i̱t
         ci abunna ngati Ye̱su̱ Ki̱ri̱sto̱, adaizi i̱nna̱ ele, ogon ki i̱yo̱ko̱ ming adaizi
         i̱nna̱ ele zo̱ze̱ ci a̱tu̱we̱ Ta̱mu̱ta̱dde̱n ki de̱mzi̱ne̱t wa een de̱de̱ azunne i̱nna̱
         ko̱, ki e̱e̱ti̱ ci adaiz ele da̱i̱nte̱. 7Ngera zin ele cunne nga̱ri̱de̱te̱ cik gerzek adang zoz ci Ta̱mu̱ta̱dde̱no̱, cik iróng
         agano ming i̱i̱zo̱ iin. Abarik demezek ele zoz ci Ta̱mu̱ta̱dde̱no̱ odohize. 8Ming edemezi i̱nna̱ vi̱ra̱ ele abunna oroot, imma de̱mzi̱ne̱t baiz ci Ta̱mu̱ta̱dde̱no̱
         eelannet go̱o̱lo̱we̱ cik meelek. Anyak baizi ci Ta̱mu̱ta̱dde̱no̱ bunnat oroot, eci
         aanyyet i̱yo̱ko̱ baiz ci abunna ki ci atin reena.9Een zoz ci ku̱du̱wa̱ ko̱ de̱de̱, a̱gga̱mtta̱ zi̱nze̱tti̱nne̱ ju̱rru̱m. 10Imma zin zo̱ze̱ cu, ka̱li̱ngli̱ng oroot, eci karikka zi̱nze̱tti̱ baiz ci Ta̱mu̱ta̱dde̱no̱,
         wa een Ti̱ri̱zo̱i̱t wa ollu do̱o̱k, ommogje ol wak a̱tu̱ nonno.11Gga̱m ti̱lo̱wi̱ne̱t necu ju̱rru̱m kar zin demez ol zo̱ze̱ necu. 12Ma anyik ol kibbeztin eci i̱nna̱ e̱e̱ni̱ idica, abarik anyik ol cik a̱tu̱we̱ kicinnet
         gool ci uwahe i̱nna̱ zoz ci Ta̱mu̱ta̱dde̱no̱, gool ci owowonu ki ol, gool ci ireze
         Ta̱mu̱ta̱dde̱n ki ol, gool ci a̱tu̱we̱ Ta̱mu̱ta̱dde̱n, ki gool ci abahe labak. 13Arik zinin cunne ke̱bi̱ne̱t zoz ci Ta̱mu̱ta̱dde̱no̱ ki lawinet, ki de̱mzi̱ne̱t ol
         zoz neci zee nginti kobodane rok i̱nne̱ta̱. 14Ma uungi arizet bali aanyi Ta̱mu̱ta̱dde̱n ke̱, bali amuda go̱o̱le̱ ci a̱du̱wa̱ki̱
         a̱ri̱to̱i̱ti̱ ci zoz cinne, kar lo̱ddi̱ki̱re̱ cik Ce̱e̱z wa Ta̱mu̱ta̱dde̱no̱ kalayyei
         Ta̱mu̱ta̱dde̱n.15I̱no̱n zo̱zzo̱k cik ka̱du̱wa̱ki̱ ko̱ odohize, li̱ngli̱ng ju̱rru̱m kar kicinnet ebere
         do̱o̱k ming u̱u̱li̱ i̱nna̱ de̱de̱. 16Zuute ele cunne ki kaal cik edemezi ko̱. Tu̱gu̱ kaal balik ki̱lo̱ti̱ki̱ ke̱. Ming
         u̱tu̱gu̱ niko, a̱ti̱ri̱zi̱ ele cunne ki ol cik aziknin bu̱k.
         
            
               	Kuulo cik lo̱rye̱nta̱k: E̱e̱ggi̱n bali nege anjilonya ki Ta̱mu̱ta̱dde̱n ta̱mu̱-kenga ngati alaan cinne̱ng
                     wa een Sitan ko̱ kar bali nege kutuburret Ta̱mu̱ta̱dde̱n kar zin Ta̱mu̱ta̱dde̱n kottok
                     nogo ta̱mu̱-kenga. Kar zin nege kizeto kuulo cik lo̱rye̱nta̱k cik atiza ol lo̱o̱ta̱
                     ngatu ko̱. IkebO̱no̱zzo̱k 12:7-9.

Gool ci owowone ol cik a̱tu̱ Ta̱mu̱ta̱dde̱n1Ma i̱ye̱le̱k e̱e̱t ci a̱ddi̱ki̱re̱ utug, abarik ti̱lo̱ utuge ci alali kiwagon ming
         ozozik baatunne. Gga̱m logoz wak kidik kiwagon ming a̱ti̱ri̱zi̱ gotonoggu. 2Ti̱ri̱z ma̱ti̱yo̱ cik nga̱a̱ye̱k kiwagon ming a̱gga̱mi̱ yaatunne, imma dooli cik nga̱a̱ye̱k,
         gga̱m nogo kiwagon ming anyai ngonoggu.Ti̱ri̱z ngaai cik boyek ju̱rru̱m3Ti̱ri̱z ngaai cik boyek wak iróng anyak ol cik eela nogo. 4Anyik dooli cik ngaa ci boye ki dooli cik dooli ciginnek keeltta nonno, eci ming u̱tu̱gu̱zzo̱
         nege ki i̱yo̱ko̱, atalne Ta̱mu̱ta̱dde̱n zo̱ze̱ necu. 5Aarike ngaa ci boye a̱zze̱ rok e̱e̱t co̱de̱ ci eela to zinin cinne Ta̱mu̱ta̱dde̱n,
         ala nonno tu̱p kaal. 6Imma ngaa ci boye aminye ele cinne, ogon ki ci a̱da̱ha̱ ming ngen aruge nu̱nu̱n. 7Oobek ngaai cik boyek ti̱lo̱wi̱ne̱t cu, kar atin iróng ol angany nogo. 8Imma ming iróng e̱e̱ti̱ azunne tatug cinne̱ng, ommogje ol cik ce̱e̱z cinne, utubur
         enne zoz ci a̱tu̱we̱ ol Ta̱mu̱ta̱dde̱n, ommog abarik enne e̱e̱t ci ngen kelema Ta̱mu̱ta̱dde̱n.9Teherik zar cik ngaa ci boye waraga wa engere ngaai cik boyek da̱i̱ne̱t ming u̱zu̱cca̱
         e̱rki̱nya̱ ciginnek moten torkonom, kar bo̱do̱k iróng ngen arumze ki e̱e̱t imma. 10Anyik bo̱do̱k ol ku̱du̱kta̱ bunnat cinne, ki zoz ci azi ne, azunne ba̱li̱ye̱ dooli
         ju̱rru̱m, i̱i̱rke̱, a̱gga̱m e̱re̱nno̱k wak a̱tu̱we̱ ju̱rru̱m, kar gon keela bo̱yyo̱k.11Ma̱i̱je̱ ngaai wak boyek ngen een uturtta, ma eherik zar cigge̱k waraga wa engere
         ngaai cik boyek da̱i̱ne̱t, eci ming itazak zi̱nze̱tti̱ cigge̱k ol cik macik, orongit
         ki̱ti̱kte̱, utuburet abarik zoz ci Ki̱ri̱sto̱. 12Anyahak nege e̱le̱tti̱ cigge̱k lo̱ki̱ko̱, eci bali nege azi ne iróng atin nege ka̱ti̱ye̱na̱
         kar ki̱li̱ngli̱ngto̱zi̱ya̱ Ye̱su̱ Ki̱ri̱sto̱. 13Kar gon ku̱lu̱cce̱t orog to eci i̱llo̱i̱ gi̱i̱ ci ogoni. Abarik aggir volong kar kilamtozzik
         no̱ngi̱tto̱n cik ollu kar ku̱du̱kta̱ zoz ci iróng agano ki zoz.14Korongi ngaai cik boyek wak ngen een uturtta ki̱ti̱ktte̱ kar ki̱ti̱rrtta̱ dooli bak
         azunne ju̱rru̱m, kar zin moddena iróng ngen aranne. 15Cin da̱, anyak ngaai cik boyek wak een uturtta u̱gge̱, utuburet zoz ci Ta̱mu̱ta̱dde̱no̱,
         unuwet zoz ci Sitano.16Ming anyak ngaa ci a̱tu̱we̱ ngaane cik boyek tatuge cinne̱ng, anyik keela nogo, abunna
         iróng anyike ol wak a̱li̱ngli̱ng ke̱le̱ci̱e̱ ci Ta̱mu̱ta̱dde̱no̱ li̱ngli̱ngo̱n ci
         atame nogo. Kar zin keela ngaai cik boyek a̱zze̱ e̱e̱ti̱ ci eela to.Ti̱ri̱z lo̱ddi̱ki̱re̱ cik ke̱le̱ci̱a̱k ju̱rru̱m17Anyik ol cik a̱tu̱we̱ ki̱ti̱ri̱ze̱t lo̱ddi̱ki̱re̱ cik a̱li̱ngli̱ng Ce̱e̱ze̱ wa Ta̱mu̱ta̱dde̱no̱
         ju̱rru̱m eci nege a̱li̱ngli̱ng ju̱rru̱m. Ommogje ming uwahek ol kar ke̱de̱me̱zi̱t
         zoz ci Ta̱mu̱ta̱dde̱no̱. 18Eci azi Waraga ci Ta̱mu̱ta̱dde̱no̱ ne, “Ma ecebi utug ci tango ngati u̱u̱rte̱ labi
         zone,+”- kar bo̱do̱k, “Ma a̱ju̱ra̱ke̱ e̱e̱t o̱ro̱bi̱ya̱ cik a̱li̱ngli̱nga̱ enne.”-19Ma elemi zoz ci a̱du̱wa̱ e̱e̱ti̱ co̱de̱ ngati ovolonge zare cik ddi̱ki̱ryo̱i̱t ci
         Ce̱e̱z wa Ta̱mu̱ta̱dde̱no̱, orong bbacak rama icima i̱i̱yo̱.+20Imma ol wak anyak mu̱nye̱n, gerenyek, vocek zoz orgene ci ollu kar ol do̱o̱k ko̱to̱ngo̱o̱ltte̱
         gerza ming ogon nege mu̱nye̱n.21Ki̱lo̱ti̱n, Ti̱mo̱te̱yo̱, zare cik Ta̱mu̱ta̱dde̱no̱ ki cik Ye̱su̱ Ki̱ri̱sto̱ ki cik
         anjilonya wak Ta̱mu̱ta̱dde̱no̱, zuute lo̱ti̱nno̱k wak ka̱du̱wa̱ki̱ ke̱, ma ahali ol.
         Ti̱ri̱z ol do̱o̱k ju̱rru̱m.22Ma a̱vi̱le̱ke̱ e̱e̱t imma li̱ngli̱ngo̱n ci Ta̱mu̱ta̱dde̱no̱ ming ngen gga̱ nonno ju̱rru̱m,
         ma i̱i̱zo̱ mu̱nye̱n cik ol u̱gge̱, zuute ele kize caala paz.23Ma ngen audi maam do̱, taar merte cidici kar keela keng cunne eci gon i̱nna̱ omori
         keng.24I̱rye̱ mu̱nye̱na̱ cik ol u̱gge̱ ming ngen lo̱ki̱ko̱ kettede, imma mu̱nye̱na̱ cik ol
         u̱gge̱ i̱ye̱la̱i̱ vu̱rrta̱ ming okko lo̱ki̱ko̱ ettede. 25Ogon bo̱do̱k niko, i̱ye̱la̱i̱ kaala cik abunna ogon e̱e̱ti̱, kicinnet ebere. Imma
         kaala cik gerzek iróng a̱lu̱gnye̱.
         
            
               	Ma ecebi utug ci tango ngati u̱u̱rte̱ labi zone: Ogon ki ci anyak e̱e̱ti̱ ol cik itau manatoto, iróng a̱ju̱ra̱ke̱ nogo da̱i̱ne̱t.

               	5:18 Deuteronomy 25:4

               	5:18 Lu̱ka̱ 10:7

               	Bbacak rama icima i̱i̱yo̱: Orong lo̱ti̱nno̱wa̱ cik Musesi bbacak rama icima i̱i̱yo̱ lo̱ki̱ka̱ kar apaktek ol
                     e̱e̱t zoz ju̱rru̱m. IkebDeuteronomy 19:15; Ma̱te̱yo̱ 18:16; 2 Ko̱ri̱nto̱ 13:1; I̱bu̱ru̱ 10:28.

Li̱ngli̱ngo̱n ci e̱e̱t ci een du̱ca̱i̱t1Anyik du̱cca̱k wak a̱tu̱ zoz ci Ta̱mu̱ta̱dde̱no̱ ko̱to̱ngo̱o̱ltte̱ ddi̱ki̱ryyo̱k wagge̱k,
         kar iróng e̱e̱ti̱ imma ozoz gerzet zare cik Ta̱mu̱ta̱dde̱no̱ ki de̱mzi̱ne̱t cinne.
         2Ma̱i̱je̱ du̱cca̱ha̱ cik a̱li̱ngli̱ng ki ol cik a̱tu̱ zoz ci Ta̱mu̱ta̱dde̱no̱, ma ibbezzu
         nogo, eci nege e̱e̱ggi̱n ol cik a̱tu̱ zoz ci Ta̱mu̱ta̱dde̱no̱ bu̱k. Abarik i̱ti̱ri̱zze̱t
         nogo ju̱rru̱m, eci ol wak atin amuda mediz li̱ngli̱ngo̱ne̱ cinne̱ng, ol wak a̱tu̱
         zoz ci Ta̱mu̱ta̱dde̱n wa irez nege ko̱.De̱mzi̱ne̱t wa gerzeDemez ol kar bo̱do̱k du̱wa̱k ku̱tu̱gu̱zzo̱ zoz necu, 3ming edemez e̱e̱ti̱ lo̱ti̱nno̱k wak aavtte do̱ ngati lo̱ti̱nno̱k wak Manyitinna Ye̱su̱
         Ki̱ri̱sto̱ een de̱de̱ ki gool ci kanu ko̱, 4een enne e̱e̱t ci odong ele. Iróng enne a̱gga̱ gi̱i̱ imma. Abarik orong kadang ol
         gaganiko kar zin kanyaha jo̱o̱re̱. Anyaha zin dangonet neci meder, ki zoz ci irawone
         ol, ki to̱ri̱ne̱t, ki i̱no̱ni̱ ci gerze, 5anyaha ol wak e̱e̱ggi̱n giilcak dango ki̱zzi̱ zoz ci een de̱de̱. I̱no̱n ol ne̱ke̱
         azi ne, okko e̱e̱ti̱ een bo̱to̱ro̱c go̱o̱le̱ ci annuwe enne Ta̱mu̱ta̱dde̱n.6Ming kabak baiz ci ko̱ngo̱o̱li̱ne̱ Ta̱mu̱ta̱dde̱n kar bo̱do̱k kalalit zi̱nze̱tti̱,
         aanyyet Ta̱mu̱ta̱dde̱n kaal kizet bo̱to̱ro̱. 7Ka̱ri̱ta̱i̱ naga lo̱o̱c cu ollin, i̱llo̱i̱ gi̱i̱ ci kanyaha. Ka̱da̱i̱ atin bo̱do̱k
         ollin, i̱llo̱i̱ gi̱i̱ ci kovvoye bu̱k. 8I̱yo̱ko̱ zin, ke̱le̱zzo̱ ki kaal cik kanyak lo̱o̱ta̱ ngatu ko̱. 9Ma̱i̱je̱ ol wak orong kizeto bo̱to̱ro̱, ovvo i̱i̱na̱k zoz ci gerze atimane lo̱rye̱nti̱
         kar atin kidita nogo pit. 10Eci ming irez e̱e̱ti̱ kaal oroot, anyak no̱ngi̱tto̱n cik gerzek do̱o̱k. Abarik ol
         uggak utuburet tu̱we̱ne̱t zoz ci Ta̱mu̱ta̱dde̱no̱ aartik zi̱nze̱tti̱ kaal, kar kanyaktak
         e̱le̱tti̱ u̱u̱ce̱z.I̱lo̱t Pa̱u̱lo̱ Ti̱mo̱te̱yo̱ kuzute zoz ci Ta̱mu̱ta̱dde̱no̱11Imma i̱nna̱ e̱e̱ti̱ ci Ta̱mu̱ta̱dde̱no̱, liit no̱ngi̱tto̱n ne̱ko̱ do̱o̱k. Abarik tu̱gu̱
         kaal cik abunna, zuute zoz ci Ta̱mu̱ta̱dde̱no̱, nyak tu̱we̱ne̱t zo̱ze̱ ci Ta̱mu̱ta̱dde̱no̱,
         irez ol, ize gunun kar zin niim pirnanet. 12Zuute zoz ci a̱tu̱we̱ Ye̱su̱. Abunna ming a̱gga̱mi̱ zoz ci baiz wa aave udut bali
         aanyi Ta̱mu̱ta̱dde̱n. I̱ye̱la̱ i̱nna̱ tu̱we̱ne̱t zoz ci Ta̱mu̱ta̱dde̱no̱ kicinnet
         icima kiziyet ol cik meelek ke̱. 13Ki̱lo̱ti̱ anna i̱nne̱ta̱ kar kicin Ta̱mu̱ta̱dde̱n wa aanyik kaal do̱o̱k ruget ko̱,
         kar bo̱do̱k kicin Ye̱su̱ Ki̱ri̱sto̱ bu̱k bali a̱du̱wa̱k alaan Pontius Pilato tu̱we̱ne̱t
         cinne ke̱, 14abunna ming azunne ti̱lo̱wi̱ne̱t cu zee ki̱zzi̱ rok zoz ci anganyi ol kobodak Manyitinna
         Ye̱su̱ Ki̱ri̱sto̱ lo̱o̱c. 15Aanyik atin Ta̱mu̱ta̱dde̱n zoz neci ki̱tta̱ i̱i̱te̱ne̱ ci a̱gga̱ enne, a̱ma̱yu̱we̱
         enne kar kize ba̱a̱lo̱i̱t co̱de̱ ṯok, Alaan ci alaatu, Manyi ci ta̱mu̱ta̱dde̱ne̱t
         do̱o̱k. 16Ta̱mu̱ta̱dde̱n do̱ niko ci iróng a̱da̱i̱ udut. Abak enne vooritene ci ataltali, i̱llo̱i̱
         rok e̱e̱t ci anime kuk ojonun, ngen e̱e̱ti̱ imma kicin nonno udut, i̱llo̱i̱ bo̱do̱k
         atin ol cik acin nonno. Anyak enne komiz, ki̱di̱ngdi̱nga̱ni̱t nonno udut. Anyik ku̱tu̱gu̱
         niko (Amin).17Ti̱lo̱ ol wak e̱e̱ggi̱n bo̱to̱ro̱ lo̱o̱ta̱ ko̱, gerza ming aarik zi̱nze̱tti̱ kaal
         ne̱k anyak nege ke̱. Abarik du̱wa̱k nogo kartik zi̱nze̱tti̱ Ta̱mu̱ta̱dde̱n wa een
         bo̱to̱ro̱c aanyyet kaal do̱o̱k kar naga katalte baiz. 18Du̱wa̱k nogo ku̱tu̱gu̱zzo̱ kaal cik abunna, kar kizeto itok zo̱ze̱ ci abunna kar kizeto
         ol cik i̱i̱rke̱ orong kar kozolit kaal ki ol. 19Imma go̱o̱le̱ necu aarik atin nege i̱to̱kze̱t cinne̱ng kize ci een ja̱mi̱te̱n ci bu̱u̱llo̱k
         cik a̱vvu̱, kar nege ka̱gga̱mi̱t baiz wa een baiz de̱de̱.20Ti̱mo̱te̱yo̱, zuute zoz bali aanyi Ta̱mu̱ta̱dde̱n ke̱, bek ju̱rru̱m. Ma edeconik ta̱mu̱ta̱dde̱ne̱t
         wak zozak ki zoz wa volongo awu ol kize genyiz, 21wak gon ol uggak i̱ya̱kza̱ genyiz imma zin go̱o̱le̱ ci ogone nege niko a̱ma̱li̱ltte̱
         nogo o̱o̱tti̱ zo̱ze̱ ci tu̱we̱ne̱t cinne̱ng, utungtek abarik tu̱we̱ne̱t zoz ci Ta̱mu̱ta̱dde̱no̱
         lo̱o̱c.Kala Ta̱mu̱ta̱dde̱n ka̱a̱nyu̱ng eezet.Ti̱mo̱te̱yo̱ 2Waraga wa een rama eherik Pa̱u̱lo̱ Ti̱mo̱te̱yo̱2 Ti̱mo̱te̱yo̱2Ti̱mWaraga wa een rama eherik Pa̱u̱lo̱ Ti̱mo̱te̱yo̱Kananet zozEher Pa̱u̱lo̱ to̱na̱i̱ti̱ ci Ye̱su̱ Ki̱ri̱sto̱ waraga ci een rama ko̱ baling ngen
         enne aave lagama, eci bo̱do̱k a̱gga̱ ming okko atin enne a̱ru̱we̱ ka̱da̱k, orong zin
         enne Ti̱mo̱te̱yo̱ ki̱ki̱ya̱k nonno ataman. Eela bali gon Ti̱mo̱te̱yo̱ Pa̱u̱lo̱ oroot,
         irez zin Pa̱u̱lo̱ nonno oroot kiwagon ngerinne.Okko warage cu, i̱ye̱la̱ Pa̱u̱lo̱ gool ci ireze enne ol wak een Kiristian a̱gi̱d ol
         ko̱. A̱du̱wa̱k enne Ti̱mo̱te̱yo̱ kar abunna ming a̱tu̱ zoz ci Ki̱ri̱sto̱, kar kedemezek
         ol zoz neci ming nu̱nu̱n aave enne ngati gerze, abunna apahek enne de̱me̱zzo̱k wak
         volongak gon ko̱ ba̱ci̱ cinne̱ng.

1Annit Pa̱u̱lo̱ ci keheri waraga cu, ke̱e̱ni̱ to̱ni̱a̱t+ ci Ye̱su̱ Ki̱ri̱sto̱+ wa bali atahalai. Orongnya Ta̱mu̱ta̱dde̱n kar kuwahek ol ruget wa bali u̱du̱wa̱ enne
         ize ne, kamuda atin ngati karumzene ki Ye̱su̱ ke̱.2Keherike waraga cu Ti̱mo̱te̱yo̱ wa kirezi ko̱, u̱tu̱gu̱ enne ki ngeranni tu̱we̱nta̱.
         Kala anna Ta̱mu̱ta̱dde̱n Be̱e̱ti̱nna̱ ki Manyitinna Ye̱su̱ Ki̱ri̱sto̱, kar kaanyci
         deten ki bunnat ki a̱vvu̱ze̱t yahe.Irez Pa̱u̱lo̱ Ti̱mo̱te̱yo̱3Kanyik zany Ta̱mu̱ta̱dde̱n wa ka̱li̱ngli̱nge̱k anna ko̱ zinine ci voori ki baling
         ogon ji̱ji̱ti̱ga̱nni̱k bu̱k. Kala gon Ta̱mu̱ta̱dde̱n tu̱p kaal ngati ka̱a̱da̱ni̱n.
         4Ka̱a̱da̱ gon u̱lu̱wa̱ bali a̱lu̱we̱ ngati kengerone ke̱, kazi gon ne aanya wo̱ye̱
         bo̱do̱k kurumto kar katalto oroot. 5Ka̱a̱da̱ tu̱we̱ne̱t wanunne okkomi, ki tu̱we̱ne̱t wa ya̱ngtu̱nne̱ Loyiz, ki tu̱we̱ne̱t
         wa yaatunne Yuniz, ka̱gga̱wa̱ niko aanyi i̱nna̱ bu̱k tu̱we̱ne̱t neci. 6Imma zin zo̱ze̱ necu, anyik ele kezezek ngati a̱li̱ngli̱nge̱ zo̱ze̱ ci Ta̱mu̱ta̱dde̱no̱
         ju̱rru̱m ki bali katadeki azzin kalaweki Manyi ke̱. 7Ma̱rri̱t Ta̱mu̱ta̱dde̱n iróng aanyyet vongiz ci dalanzetinu, aanyyet vongiz ci kokkomne
         ki ci kirezone ki ci kazunne e̱le̱tti̱.8Ma zin anyike a̱li̱ya̱n kadayin ngati uwaheke ol zoz ci Manyi, icima a̱gga̱mnyi̱ a̱li̱ya̱ni̱
         ngatinanni bali kecebine anna zo̱ze̱ cinne. Abarik nyak komiz ci aanyi Ta̱mu̱ta̱dde̱n
         ko̱, kar i̱jja̱ kipirta nga̱to̱de̱ ngati kuwahek ol kaviyak cik abunna.+9Eelawet Ta̱mu̱ta̱dde̱n kar zin katahalait kizet ol ciginnek A̱li̱le̱, iróng ahalanet
         gi̱i̱ye̱ ci da̱ abunna kogon naga, abarik idiman da̱ Manyi eci abunna enne la̱du̱n.
         Baling ngen keteehenye looci, i̱no̱n Ta̱mu̱ta̱dde̱n kar atin kaanyyet eezet go̱o̱le̱
         ci atin i̱tto̱na̱kke̱t Ye̱su̱ Ki̱ri̱sto̱ wa atahalai. 10Kar i̱yo̱ko̱, i̱ye̱le̱i̱t zin Ta̱mu̱ta̱dde̱n bunnat cinne ngati aanyyet Ti̱ri̱zo̱i̱t
         cinna Ye̱su̱ Ki̱ri̱sto̱, kar kommog daiz, kar kanyaha ruget wa aave udut, kamuda go̱o̱le̱
         ci kazikne kaviyak cik abunna. 11Atahala Ta̱mu̱ta̱dde̱n kize to̱ni̱a̱t ci Ye̱su̱ kar kuwahek ol kaviyak cik abunna,
         kar bo̱do̱k kize de̱me̱zo̱i̱t ci zoz neci. 12I̱yo̱ko̱ a̱gi̱dda̱ ol zo̱ze̱ necu, iróng kanyai a̱li̱ya̱n, ma̱rri̱t ming ka̱tu̱ Ye̱su̱
         wa atahalai. Ka̱gga̱ niko ming kazunne li̱ngli̱ngo̱n cinne bali aanya ke̱ zee ki̱ki̱ya̱
         i̱i̱te̱ni̱ ci atin okko enne obodane.13Gga̱m zo̱zo̱nno̱k balik een de̱de̱ iziyu ngatinanni ke̱, nyak tu̱we̱ne̱t ki rezinet
         ngati Ye̱su̱ Ki̱ri̱sto̱. 14Zuute kaviyak cik abunna aanyi Vongizi ci A̱li̱le̱+, wa abak ngatinna.15A̱gga̱ ri̱t i̱nna̱ niko utungteya ol balik lo̱o̱ce̱ ci een zara Asia ke̱ lo̱o̱c, owoye
         ciko Phygelus ki Hermogenes.16Anyik Manyi ka̱mu̱yu̱k ce̱e̱z ci Onesiphorus, ma̱rri̱t ba̱li̱ye̱ ozozikan, iróng enne
         anyak a̱li̱ya̱n zo̱ze̱ ci kecebine anna lagama ko̱. 17Baling okko enne arawa lo̱o̱c ci een Roma, orongnye zee bak arubanan. 18Anyik Manyi bai ka̱mu̱yu̱k Onesiphorus kar kuruba eezet ming okko Manyi Ye̱su̱ obodak
         lo̱o̱c. A̱gga̱ ri̱t i̱nna̱ bu̱k eelawa enne go̱o̱lo̱we̱ cik meelek lo̱o̱ce̱ ci Ephesusi.
         
            
               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. Ikeb Jon 1:1-18; 8:41-42; To̱na̱i̱t 5:3-4.

Niim no̱ngi̱tto̱n ngati a̱gi̱ddi̱ ol zo̱ze̱ ci Ye̱su̱1I̱nna̱, Ti̱mo̱te̱yo̱ wa e̱e̱ni̱ ngeranni tu̱we̱nta̱, nyak komiz eezete ci aave ngati
         Ye̱su̱ Ki̱ri̱sto̱, 2kar zo̱zzo̱wa̱ balik aziyi i̱nna̱ ngatinanni, ngati aavtte bbacaha cik meelek ke̱,
         anyonik zo̱zzo̱wa̱ ne̱ke̱ ol cik abunna kar atin nege ke̱de̱me̱zi̱t ol u̱gge̱ bu̱k.3Niim pirnanet kiwagon aciiroci ngati a̱li̱ngli̱nge̱ zoz ci Ye̱su̱ Ki̱ri̱sto̱. 4Iróng e̱e̱ti̱ ci ogon ki aciiroci a̱li̱ngli̱nge̱k Ye̱su̱ ko̱ i̱i̱zo̱ li̱ngli̱ngo̱n
         ci aave do̱. Ogon enne li̱ngli̱ngo̱n neci ju̱rru̱m abunna ming atali Manyi. 5Ming ngen e̱e̱ti̱ ci a̱vi̱r kedeca vi̱ra̱, iróng ol amuci, anyike ol atin nonno gi̱i̱
         ci ijare enne ol vu̱rrta̱ ngati edeccai vi̱ra̱ go̱o̱le̱ ci a̱du̱wa̱ne̱ nege. 6Arume ol wak e̱e̱vye̱ oroot oowa ngati ngen ki̱bbi̱re̱ ma̱na̱ ci ollu. 7I̱no̱n zoz ci ka̱du̱wa̱ki̱ ko̱, aanyi atin Manyi genyiz ci okko a̱gga̱we̱ kaal do̱o̱k.8I̱no̱na̱ Ye̱su̱ Ki̱ri̱sto̱ odohize, wa een ngerrti Da̱vi̱de̱+ wa atahalai bali ingane Ta̱mu̱ta̱dde̱n nonno daiza. Een ne̱ko̱ kaviyak cik abunna
         cigannik. 9Kapirna zo̱ze̱ ci kuwaheke ol kaviyak cik abunna ko̱. Kecebje lagama kiwagon mu̱ju̱li̱,
         iróng zin zoz ci Ta̱mu̱ta̱dde̱no̱ bu̱k e̱ce̱bje̱. 10I̱yo̱ko̱ zin, kinima no̱ngi̱tto̱n do̱o̱k zo̱ze̱ ci ol wak atahala Ta̱mu̱ta̱dde̱n,
         kar nege bu̱k kurubta ti̱ri̱ze̱ne̱t ngati Ye̱su̱ Ki̱ri̱sto̱, ki baiz wa a̱zi̱ze̱ aave
         udut.11De̱mzi̱ne̱t wa een de̱de̱ icu,“Ming ka̱da̱i̱ naga ngati kazunne zoz ci Ye̱su̱,karuge atin ki nonno bu̱k.12Ming kanime no̱ngi̱tto̱n cik a̱gi̱dde̱t ol zo̱ze̱ cinne,kovvo atin kabal lo̱o̱c ki nonno.Ming kutuburret nonno,aburnnet atin enne agit bu̱k.13Ming iróng naga ka̱tu̱ nonno,abunna enne iróng aburnnet,eci iróng enne amikzene ele cinne.”Bunnat ci orong Ta̱mu̱ta̱dde̱n e̱e̱t kar ki̱li̱ngli̱nge̱14Oobek ol wak a̱tu̱we̱ de̱mzi̱ne̱t cu ju̱rru̱m. Recanek nogo ngati azikne Manyi bu̱k
         kar iróng adangone zo̱zo̱nno̱k. Iróng dangonet anyaha gi̱i̱ ci abunna, abarik egerzan
         ol ne̱k azikne ke̱. 15Li̱ngli̱ngo̱zi̱k Ta̱mu̱ta̱dde̱n ju̱rru̱m, kar ize du̱ca̱i̱t cinne ci abunna, iróng
         anyak a̱li̱ya̱n, kar gga̱m zoz ci een de̱de̱ ju̱rru̱m.16Ma i̱i̱zo̱ dangonet ci een li̱i̱k, eci zoz neci eceba ol o̱o̱tti̱ ki̱ti̱yye̱t tu̱
         go̱o̱le̱ ci Ta̱mu̱ta̱dde̱no̱. 17Ogon dangonet cinne̱ng ki ngo̱do̱co̱ ci a̱bu̱kbu̱wa̱ne̱k uzun. Imma olle ne̱k anyaha
         gon dango ko̱, Hymenaeus ki Philetus, 18cik utunget abarik zoz wa Ta̱mu̱ta̱dde̱no̱ een de̱de̱, i̱ti̱ktte̱ ol tu̱, kar kegerezanit
         tu̱we̱ne̱t cinne̱ng ngati edemzeke ol zoz ci azi ne, itingazzo abarik ol wak a̱da̱i̱to̱
         daiza. 19Imma ol wak okkomi zo̱ze̱ ci Ta̱mu̱ta̱dde̱no̱ kak, iróng omoti. E̱he̱rye̱ zoz neci
         azi ne, “A̱gga̱ Manyi ol wak a̱tu̱ nonno.” Kar zin bo̱do̱k kize ne, “Ming orong e̱e̱ti̱
         ku̱tu̱ Ye̱su̱, abunna ming uungnek mu̱nye̱n lo̱o̱c.”-20Imma ce̱e̱ze̱ ci e̱e̱t ci een i̱to̱i̱t wa a̱ddi̱ki̱re̱ ko̱, anyak i̱jjo̱ cik e̱e̱ggi̱n
         dhahab ki ziik cik ataltali, ki cik e̱e̱ggi̱n keen ki cik eenycai todowaca. Adimanai
         uggak kizeto cik riilik, ovvo uggak anyak li̱ngli̱ngo̱n ci ommog gonoggi. 21I̱ya̱bzo̱ni̱kke̱t zin kaala ne̱ko̱ agita. Ming utungek e̱e̱ti̱ imma mu̱nye̱n lo̱o̱c,
         u̱tu̱gu̱ enne ki gi̱i̱ ci a̱zi̱ze̱ agano ki li̱ngli̱ngo̱n. Aanyik ol ki̱li̱li̱ kar
         ki̱li̱ngli̱nge̱ manyi ce̱e̱z, aave kar ki̱li̱ngli̱ngte̱ li̱ngli̱ngo̱n ci abunna.22Tungek baiz ci logozu lo̱o̱c. Tu̱gu̱ kaal cik abunna odohize, ki tu̱we̱ne̱t Ta̱mu̱ta̱dde̱n
         ki rezinet ol, ki a̱vvu̱ze̱t yahe ki ol wak a̱tu̱ Manyi zi̱nze̱tti̱nne̱ cik alali.
         23Ma i̱i̱zo̱ dango ci adangone ol darace, eci okko anyaha jo̱o̱re̱. 24Gerza ming adango du̱ca̱i̱ti̱ ci Manyi ki ol, abarik abunna ming i̱i̱rke̱ olle do̱o̱k,
         eheronik ol, kar bo̱do̱k kanyak zinin ci alali. 25Abunna ming abariz ol wak adang nonno idic. Icima atin Ta̱mu̱ta̱dde̱n uhu zi̱nze̱tti̱
         cigge̱k, kar kutungttek mu̱nye̱n lo̱o̱c, kar ka̱gga̱c zoz wa een de̱de̱. 26Kar zin kilittet lo̱rye̱ni̱t+ bali eceba nogo o̱o̱tti̱ ki̱li̱ngli̱ngto̱zi̱k nonno ke̱.
         
            
               	Da̱vi̱de̱: Atahala Ta̱mu̱ta̱dde̱n nonno kize alaan ci Israilo kar bo̱do̱k a̱kku̱ atin alaani
                     ci riili boore cinne, ci atin abal lo̱o̱c udut. Een alaani neci Ye̱su̱ Ki̱ri̱sto̱.
                     IkebCaliwon 132:11-12; Buk wa To̱ni̱a̱u̱ 2:30. Abak bali Da̱vi̱de̱ e̱rki̱nya̱ i̱bbo̱ng co̱de̱ baling ngen Ye̱su̱ ki̱ti̱rra̱i̱.
                  Ikeb1 Samwel 16-30; 2 Samwel 1-24; 1 Alaat 1-2.

               	2:19 Nambars 16:5

               	Lo̱rye̱ni̱t: Een zara ciginnek Sitan. Een enne alaan ci anjilonyau wak balik abure Ta̱mu̱ta̱dde̱n
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-12.

Ize ojontte i̱i̱nya̱ cik obodane Ye̱su̱1Imma i̱yo̱ko̱, abunna zin ming aziknnu zoz cu ju̱rru̱m: Ming izeto ojontte i̱i̱nya̱
         cik obodane Ye̱su̱, i̱i̱na̱k atin kaala cik gerzek lo̱o̱c. 2Orong atin ol kaal do̱o̱k kizeto cigge̱k, kar bo̱do̱k kirezit o̱ro̱bi̱ya̱, a̱ppi̱k
         atin ol e̱le̱tti̱, odom ol e̱le̱tti̱ oroot, ogon kaal cik gerzek i̱ba̱ti̱ne̱, iróng
         ol ngen o̱ngo̱o̱le̱ be̱e̱ti̱gge̱k ki e̱e̱ti̱gge̱k. Iróng anyik ol zany icima o̱ngo̱o̱le̱
         Ta̱mu̱ta̱dde̱n, abak baiz ci gerze. 3Iróng irez ol, iróng alalnek e̱e̱t imma, anyak volong, iróng anyak urutoit zoza, anyak
         mootiz. Amarine zoz ci een de̱de̱. 4Ovolonge atin nege gonoggi, kar zin ku̱tu̱gu̱zzo̱ kaal cik e̱e̱ggi̱n darace, odong
         e̱le̱tti̱. Irez kaal cik lo̱o̱tu̱, abarik uunge Ta̱mu̱ta̱dde̱n. 5Ogon e̱le̱tti̱ ki cik e̱e̱ggi̱n ol cik Ta̱mu̱ta̱dde̱no̱, ma̱i̱je̱ ngatu amikzene komiz
         ci Ta̱mu̱ta̱dde̱no̱ baize cinne̱ng. Ma orkoryyu ki ol cik ogon ki i̱yo̱ko̱.6Anyak olle ne̱ke̱ u̱gge̱ cik ovvo ce̱e̱zi̱nne̱ cik ngaai wak amuje o̱o̱tti̱ kar ki̱mi̱cce̱
         nogo, a̱i̱c ngaai ne̱ke̱ mu̱nye̱na̱, kar koronggit kaal cik gerzek irez zi̱nze̱tti̱
         cigge̱k, 7edemez ol ngaai ne̱ko̱ odohize ma̱i̱je̱ ngatu iróng a̱gga̱m zoz ci een de̱de̱. 8Abure ol ne̱ko̱ zoz ci Ta̱mu̱ta̱dde̱no̱ ki bali ming abure ol cik e̱e̱ggi̱n zara Jannes
         ki Jambares+ zoz ci Musesi+ ke̱. A̱ma̱li̱ltte̱ o̱o̱tti̱ cigge̱k, utuburet tu̱we̱ne̱t wa een de̱de̱. 9Iróng zin atin zoz cinne̱ng okko u̱u̱mu̱c. A̱gga̱ atin ol do̱o̱k a̱li̱ya̱kze̱t cinne̱ng
         ke̱ ki bali ming a̱gga̱ ol zoz ciko Yanes ki Yambares.I̱lo̱t Pa̱u̱lo̱ Ti̱mo̱te̱yo̱10I̱yo̱ko̱, Ti̱mo̱te̱yo̱, a̱gga̱ i̱nna̱ de̱mzi̱ne̱t cinanni oroot, gool ci kowowene
         ki ol, ki gi̱i̱ ci korongi anna baize cinanni, ki tu̱we̱ne̱t cinanni ci ka̱tu̱we̱
         Ta̱mu̱ta̱dde̱n, ki zinin ci alali, ki gool ci kireze ol, ki baiz ci kanime no̱ngi̱tto̱n.
         11A̱gga̱ bo̱do̱k i̱nna̱ gi̱de̱ne̱t wa a̱gi̱dda̱ ol o̱ro̱gjo̱we̱ cik een Antiyok, ki
         Iconium ki Lystra. Kinima gi̱de̱ne̱t neci kar Manyi keelawa no̱ngi̱tto̱ne̱ ne̱ke̱
         do̱o̱k. 12De̱de̱, ming aanyik e̱e̱ti̱ zinin Ta̱mu̱ta̱dde̱n ngati Ye̱su̱ Ki̱ri̱sto̱, abarik a̱gi̱d
         atin ol nonno.13Ma̱i̱je̱ ol wak gerzek ki ol wak een volongnyok, gerza atin zoz cinne̱ng oroot, ovolongek
         ol kar bo̱do̱k ol kovolongttek nogo.14Ma̱i̱je̱ ngatunne Ti̱mo̱te̱yo̱, medak de̱mzi̱ne̱t ba̱li̱ye̱ ju̱rru̱m, kar bil tu̱we̱nta̱
         ju̱rru̱m, abunna ming a̱gga̱ ngene ci edemezin. 15A̱gga̱ ri̱t i̱nna̱ Waraga ci Ta̱mu̱ta̱dde̱no̱ baling ngen e̱e̱ni̱ idica. Aanyi zoz
         cinne genyiz ki ti̱ri̱ze̱ne̱t go̱o̱le̱ ci a̱tu̱we̱ Ye̱su̱ Ki̱ri̱sto̱ kar ruba baiz
         wa aave udut. 16A̱kku̱ Waraga ci Ta̱mu̱ta̱dde̱no̱ do̱o̱k Vongize ci Ta̱mu̱ta̱dde̱no̱, kar ke̱de̱me̱zi̱t
         zoz wa een de̱de̱, ci amad ol zo̱ze̱ ci mu̱nye̱nu̱, ki dimaninet zoz ci abaci, kar
         kedemez bunnat ci kabahe ju̱rru̱m, 17kar zin e̱e̱ti̱ ci a̱li̱ngli̱nge̱k Ta̱mu̱ta̱dde̱n kuruba arizet ci ogone kaal cik
         abunna.
         
            
               	Jannes ki Jambares: E̱e̱ggi̱n bali nege ol cik ogon kaal cik aguranu ngu̱me̱ ci Musesi, ogonnik nege alaan
                     ci Masiro. IkebLu̱ge̱z 7:11-12; 8:7-19.

               	Muses: Baling okko Yosevo a̱da̱i̱, izeto dooli cik Israilo du̱cca̱k Masira, edeca e̱rki̱nya̱
                     cik e̱e̱ggi̱n obet we̱c (400). Atahala Ta̱mu̱ta̱dde̱n Muses kize e̱e̱t ci a̱lu̱ge̱
                     olli Israilo ngati e̱e̱ggi̱n du̱cca̱k Masire. Aanyik Ta̱mu̱ta̱dde̱n olli Israilo lo̱ti̱nno̱k
                     ngati Musesi, nonno ci azi ol ne, Lo̱ti̱nno̱k cik Musesi. Abak i̱yo̱ko̱ da̱ Musesi
                     e̱rki̱nya̱ i̱bbo̱ng co̱de̱ ki obet we̱c (1,400) bali ngen Ye̱su̱ ki̱ti̱rra̱i̱ ke̱.
                     Ikeb Lu̱ge̱z 2-24.

1Kilaleki zare cik Ta̱mu̱ta̱dde̱no̱ ki Ye̱su̱ Ki̱ri̱sto̱ wa atin okko apak lo̱ki̱ko̱
         cik ol wak ngen aruge ki wak a̱da̱i̱to̱ bu̱k, kar zin go̱o̱le̱ ci okko enne a̱kku̱
         ki ba̱a̱li̱ne̱t cinne, ki̱lo̱ti̱ki̱ zoz cu: 2Uwahek ol zoz ci Ta̱mu̱ta̱dde̱no̱; abunna ming uwahek ol zoz ci Ta̱mu̱ta̱dde̱no̱ odohize,
         kar tu̱gu̱ra̱ o̱o̱tti̱ cik ollu, ti̱lo̱ ol ngati ogone kaal cik gerzek, kar gon zozek
         ol, demez nogo zinine ci voori. 3A̱kku̱ i̱i̱te̱ni̱ ci iróng ol ngen orong kiziyet de̱mzi̱ne̱t ci abunna. Abarik aluta
         demezyak kizeto meele, orongit kar ku̱du̱kta̱k nogo kaal cik i̱i̱zo̱ iin cigge̱k.
         4Ungnek abarik atin zoz wa een de̱de̱ lo̱o̱c, kar zin koronggit kiziyet zoz ci iróng
         een de̱de̱. 5Imma zin i̱nna̱ zuute ele cunne odohize. Niim piryanzet, li̱ngli̱ng li̱ngli̱ngo̱n
         ci uwahek ol zoz ci Ta̱mu̱ta̱dde̱no̱.6Imma i̱yo̱ko̱, i̱ki̱ya̱ i̱i̱te̱ni̱ ci ovvo ol otodongnya kize wawac. I̱ki̱ya̱ i̱i̱te̱ni̱
         ci kungneke baiz cu lo̱o̱c, kokko ta̱mu̱-kenga. 7Ku̱tu̱gu̱ gi̱i̱ ci abunna li̱ngli̱ngo̱nte̱ ci Ta̱mu̱ta̱dde̱no̱. Kedeca li̱ngli̱ngo̱n
         bali orong Ta̱mu̱ta̱dde̱n kar kidimanek nonno lo̱o̱ta̱ ngatu ke̱. Kuzute tu̱we̱ne̱t
         zo̱ze̱ cinne oroot. 8I̱yo̱ko̱ kere gi̱i̱ ci okko Ta̱mu̱ta̱dde̱n aanya luluk ci abunna alaanzetu, eci anna
         kelemi zoz cinne. Aanya atin Manyi i̱i̱te̱ne̱ ci okko enne obodak lo̱o̱c, iróng enne
         anyak mu̱nye̱n, etted atin lo̱ki̱ko̱ labak. Iróng zin atin Manyi amuca annit do̱,
         amuc ol do̱o̱k wak irez nonno kar kerec i̱i̱te̱n ci okko enne obodane.Orong Pa̱u̱lo̱ Ti̱mo̱te̱yo̱ ki̱vo̱n nonno9Ti̱mo̱te̱yo̱, korongi la̱du̱n i̱jja̱ rok ngintu ataman, 10ma̱rri̱t e̱e̱ti̱ ci een zara Demasi irez kaal cik lo̱o̱tu̱, utungeya lo̱o̱c, kar ki̱mi̱re̱
         kuk o̱rge̱ ci een Te̱se̱lo̱ni̱ka̱. Okko Cresceni lo̱o̱ce̱ ci een zara Ga̱la̱ti̱a̱,
         ma̱i̱je̱ Ti̱to̱ okko lo̱o̱ce̱ ci een zara Dalamatiya. 11Karumena i̱yo̱ko̱ ngatu ki Lu̱ka̱ do̱ niko. Ronga Marko kar zin orkortta bu̱k, kar
         ki̱li̱ngli̱ngo̱zi̱ya̱n. 12Ki̱tto̱na̱ Tychicos kuk o̱rge̱ ci een Ephesus. 13Ming i̱ki̱ya̱ i̱nna̱, nyaha ki ru̱u̱m bali kungnek anna e̱e̱t wa een zara Carpus o̱rge̱
         ci een Troas ke̱, ki waraganya wagannik bu̱k, ommogje waraganya wak e̱he̱rye̱ ru̱ce̱ne̱.14U̱tu̱gu̱we̱ya̱ bo̱do̱k Alizanduru wa gon u̱u̱rte̱ ko̱ kaal cik gerzek oroot. A̱ru̱k
         atin Manyi nga̱bo̱lo̱ cinanni do̱ niko. 15Zuute ele cunne, eci enne adang zoz ci kuwaheka ol ko̱ oroot.16Imma i̱i̱te̱ne̱ bali kozoza lo̱ki̱ko̱ ke̱, kozozi zoz cinanni do̱, odoteya ol do̱o̱k
         annit lo̱o̱c, i̱llo̱i̱ e̱e̱t ci eelanna zoza. Anyik Manyi kalalek nogo. 17Abarik wazin neci, uzuta Manyi kar zin kaanya komiz ci kuwaheke ol kaviyak ciginnek
         ju̱rru̱m, kar ol wak iróng een Ya̱u̱d do̱o̱k kiziyet. Eelawa zin Ye̱su̱ daiza. 18Ka̱gga̱ niko ming eelanna atin Manyi kaale wak gerzek do̱o̱k, kar kuwuya ngati ba̱a̱li̱ne̱t
         ci ta̱mu̱-kengo. Abunna abarik ming ka̱di̱ngdi̱nga̱n nonno niko udut. Nonno nenen.Izza Pa̱u̱lo̱ ol do̱o̱k19Kiza ngaa ci Priscilla ki mac wainne een Akuila ki ol wak tatug ci Onesiphorusi do̱o̱k.
         20Erahek e̱e̱ti̱ ci een zara Erastusi o̱rge̱ wa een Ko̱ri̱nto̱, kutungeya Trophimos
         orog wa een Miletus, omori. 21Abunna la̱du̱n ming a̱kku̱nni̱ ataman, ming ngen ki̱ki̱ya̱ tagiz+. Izayi ciko Ebulosi ki Pudenis ki Linus ki Kaludia ki gotonogget wak a̱tu̱we̱ do̱o̱k.22Anyik Manyi ka̱vvu̱ baize icima vongize cunne, anyik Manyi kaanyi deten.Ti̱to̱Waraga wa eherik Pa̱u̱lo̱ Ti̱to̱Ti̱to̱Ti̱tWaraga wa eherik Pa̱u̱lo̱ Ti̱to̱Kananet zozEherik Pa̱u̱lo̱ to̱na̱i̱ti̱ ci Ye̱su̱ Ki̱ri̱sto̱ waraga cu Ti̱to̱, een enne e̱e̱t
         ci een Gi̱ri̱k wa bali i̱ki̱ya̱ ize Kiristian, kar bo̱do̱k keela to̱na̱i̱t Pa̱u̱lo̱
         ngati erone lo̱o̱co̱we̱ cik meelek gon okko enne uwahek ol kaviyak cik abunna obod
         ki Ye̱su̱ Ki̱ri̱sto̱. Imma bali vu̱rrta̱, i̱tto̱n Pa̱u̱lo̱ nonno kar kize ddi̱ki̱ryo̱i̱t
         ci ke̱le̱ci̱a̱nya̱ wak aavtte lo̱o̱ce̱ ci een Creta aburuk maama ko̱.Imma zin warage cu, a̱nne̱k Pa̱u̱lo̱, Ti̱to̱ ne, anyik katahala ol cik abunna kar
         nege kabalit ke̱le̱ci̱a̱nya̱ ju̱rru̱m. I̱lo̱t enne nonno go̱o̱le̱ ci kar enne kedemez
         kollen do̱o̱k cik aavtte ke̱le̱ci̱a̱nya̱i̱, ol wak a̱ddi̱ki̱re̱, ki ngaai wak a̱ddi̱ki̱re̱,
         logoz cikidik ki du̱cca̱k bu̱k. Imma bali vu̱rrta̱, a̱du̱wa̱k enne Ti̱to̱ a̱nne̱k
         ne, abunna Kiristiani do̱o̱k ming aavtte labak kizeto ol co̱de̱, ma anyik nogo kamarto,
         icima adango, icima bo̱do̱k engero.
         
            
               	Tagiz: Een icu i̱i̱te̱n ci e̱rki̱to̱ okkomi kak ming olli Israilo orong keronit eci ngatinne̱ng
                     aṯile ta̱mu̱, alali kar bo̱do̱k a̱ppwa̱ ngooti oroot. Iróng i̱bo̱ ngatu owo. Imma
                     Tenneta e̱rki̱te̱ cu, een ci odoi looci.

Waraga wa eherik Pa̱u̱lo̱ Ti̱to̱1Annit Pa̱u̱lo̱ wa atahala Ta̱mu̱ta̱dde̱n kize du̱ca̱i̱t cinne kar zin bo̱do̱k kize
         to̱ni̱a̱t+ wa Ye̱su̱ Ki̱ri̱sto̱+ bali atahalai ke̱. Ki̱tto̱nna̱i̱ kar ki̱ki̱ya̱ kanyahak tu̱we̱ne̱t ol wak engera
         Ta̱mu̱ta̱dde̱n, kar kedemez nogo ka̱gga̱c zoz wa een de̱de̱, kar ki̱ye̱le̱k nogo gool
         ci abahe nege ngati o̱ngo̱o̱li̱nne̱ Ta̱mu̱ta̱dde̱n. 2Aave tu̱we̱ne̱t ki gga̱we̱ne̱t zoz ngati zoz ci karike naga zi̱nze̱tti̱ ko̱, a̱kku̱
         zo̱ze̱ ci baiz ci aave udut, nonno ci een Ta̱mu̱ta̱dde̱n, iróng enne ovolongi, u̱du̱wa̱
         zoz neci ming ngen enne kidiman ta̱mu̱-keng ki lo̱o̱c, 3kar doize cinne, idiman enne lo̱lo̱yo̱k kar enne kanyahak zoz cinne nginti voori go̱o̱le̱
         ci aanya enne kar kuwahek ol kaviyak ne̱ke̱. Ta̱mu̱ta̱dde̱n ti̱ri̱zo̱i̱t cinna ci
         a̱du̱wa̱ka̱n,4Keheriki zin anna waraga necu i̱nne̱ta̱ Ti̱to̱, wa u̱tu̱gu̱ ki ngeranni tu̱we̱nte̱
         ci kozol naga ko̱:Anyik Ta̱mu̱ta̱dde̱n wa een Be̱e̱ti̱nna̱ ki Ye̱su̱ Ki̱ri̱sto̱ Ti̱ri̱zo̱i̱t cinna kaanyi
         deten ki baiz yahe.Li̱ngli̱ngo̱n wa Ti̱to̱5Kungneki ba̱li̱ye̱ lo̱o̱c ci een Crete, abunna ming edecak li̱ngli̱ngo̱n bali ngen
         anna kedecak ke̱, kar bo̱do̱k tahala nyakanganet o̱ro̱gjo̱we̱ ne̱ke̱ ki bali ming
         ka̱du̱wa̱ki̱ ke̱. 6Abunna e̱e̱ti̱ ci een nyakangan ming ogon kaal cik abunna. Abunna ming o̱de̱ nonno
         ngaa ṯok niko. Abunna dooli ciginnek ming a̱tu̱ Ye̱su̱, kar bo̱do̱k iróng a̱vi̱r o̱o̱tti̱.
         7Abunna ming abak baiz ci emede eci enne een tuwayoit ci Ta̱mu̱ta̱dde̱no̱. Gerza ming
         idica zinin, gerza ming een bba̱kco̱i̱t, gerza ming een e̱e̱t ci jo̱o̱re̱ttu̱, gerza
         ming anyak zinin ci a̱ppwe̱ o̱ro̱bi̱ya̱i̱. 8Abarik, abunna ming irez e̱re̱nno̱k, kar bo̱do̱k katal ku̱tu̱gu̱ kaal cik abunna,
         abunna ming anyak urutoit zoza, abunna ming ogon kaal cik een de̱de̱, anyik kabak
         baiz ci abunna a̱li̱le̱. 9Abunna ming a̱gga̱m enne kaviyak cik Ye̱su̱ balik edemeze ol nonno ke̱; kar atin enne
         ki̱ti̱lo̱ ol de̱mzi̱nte̱ neci, bak i̱ye̱la̱ ba̱ci̱nno̱k cik ol wak abure de̱mzi̱ne̱t
         neci.U̱du̱wa̱ Pa̱u̱lo̱ zoz ci li̱ngli̱ngo̱n ci Nyakanganet wak ovolongi10Anyak ol cik meelek ibbez de̱mzi̱ne̱t wa een de̱de̱, edemez nege ol de̱mzi̱ne̱t ci
         een darace kar ku̱lu̱te̱t ol. Een zoz necu de̱de̱ ngati ollik Ya̱u̱do̱ wak orong ol
         kettedit wucic vi̱ca̱vi̱cce̱t+ kar kurubta ti̱ri̱ze̱ne̱t.-11Ma anyike nyakanganet cik volongak ko̱ ke̱de̱me̱zi̱t ol cik Ta̱mu̱ta̱dde̱no̱, eci
         de̱mzi̱nte̱ neci egerzanit ol cik meelek oroot, iróng ngen elemi zoz ci een de̱de̱.
         Orong demezyaha cik ogon niko o̱ro̱bi̱ya̱ cik ollu. 12Anyak ba̱li̱ye̱ a̱ri̱to̱i̱t ci abak lo̱o̱ce̱ ci olli Crete, u̱du̱wa̱ zoz ci obod ki
         nogo, ize ne, “Een ol cik abak o̱rge̱ ci Cretans ko̱ do̱o̱k volongnyok; u̱tu̱gu̱zzo̱
         nege ki elegje, kar bo̱do̱k kizeto gu̱u̱rwa̱ ki elemnyok.”13Een zin zoz necu de̱de̱, ti̱lo̱ zin abarik i̱nna̱ nogo ju̱rru̱m, kar zin kokommit
         tu̱we̱nte̱ cinne̱ng. 14Abunna ming abiliz zoz ci azikne nga̱ri̱de̱t wak Ya̱u̱do̱, ki zoz ci a̱du̱wa̱ ol wak
         utuburet zoz wa een de̱de̱.15Caalette kaala do̱o̱k paz ngati ol wak anyak zi̱nze̱tti̱ cik voorik. Ma̱i̱je̱ ol wak
         gerzek baizi, iróng bo̱do̱k a̱tu̱we̱, a̱zze̱ gi̱i̱ imma ci caale to, eci zi̱nze̱tti̱
         cigge̱k ki o̱o̱tti̱ do̱o̱k u̱la̱ltte̱. 16A̱du̱wa̱k nyakanganeta ne̱k volongak ol zoz ci azi ne ka̱gga̱yya̱ Ta̱mu̱ta̱dde̱n,
         ma̱i̱je̱ abarik abure Ta̱mu̱ta̱dde̱n go̱o̱le̱ ci abahe nege. Ogon kaal cik gerzek.
         
            
               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Etted vi̱ca̱vi̱ca̱: U̱du̱wa̱k bali Ta̱mu̱ta̱dde̱n Aburaham a̱nne̱k ne, ming anyait dooli cigunnek macik
                     i̱i̱nya̱ tu̱rge̱, anyik ol kettedit wucic vi̱ca̱vi̱cce̱t kar ki̱ye̱la̱ azi ne, e̱e̱ggi̱n
                     nege dooli cik Ta̱mu̱ta̱dde̱no̱. IkebKananet 17:9-14.

               	1:10 Buk wa To̱ni̱a̱u̱ 15:1-5

Orong Pa̱u̱lo̱ Ti̱to̱ kedemez ol zoz cu1Ti̱to̱, abunna zin ming edemzek ol de̱mzi̱ne̱t wa een de̱de̱. 2Ti̱lo̱ ol wak macik a̱ddi̱ki̱re̱ abunna ming anyak uruttok baizowe odohize, kar ol
         ko̱to̱ngo̱o̱ltte̱ nogo, kar kabaito baiz ci abunna. Abunna ming anyak tu̱we̱ne̱t ci
         okkomi, ki rezinet ol, ki niimenet no̱ngi̱tto̱n.3Ti̱lo̱ bo̱do̱k ngaai wak a̱ddi̱ki̱re̱ bu̱k kar kabaito baiz wa ngaai cik elemtta Ta̱mu̱ta̱dde̱n.
         Gerza ming omomot ol volonga, gerza ming een bba̱kco̱k. Abarik abunna ming edemez
         ol kaal cik abunna. 4Abunna ngaai wak a̱ddi̱ki̱re̱ ko̱ ming edemez ngaai wak kidik kar kirezit macwa cigge̱k
         ki dooli,5abunna ming kanyak uruttok baizowe, kabaito baiz ci A̱li̱le̱, ku̱zu̱tte̱ ce̱e̱zi̱
         cigge̱k ju̱rru̱m, ku̱tu̱gu̱zzo̱ kaal cik abunna, kiziyet zoz ci macwa cigge̱k. Kar
         zin iróng atin anyahak dominet zoz ci Ta̱mu̱ta̱dde̱no̱.6Imma go̱o̱le̱ neci i̱lo̱tte̱ ngaai wak a̱ddi̱ki̱re̱ ngaai wak kidik niko ko̱, Ti̱to̱,
         ti̱lo̱ logoz bu̱k kar kanyait uruttok baizowe kaale cik ogon nege. 7Abunna i̱nna̱ bu̱k ming ogoni kaal cik abunna kar ol kicinnet gool ci abunna ngatunne.
         Abunna kaala ne̱k ogoni ko̱ ming i̱ye̱la̱ de̱mzi̱ne̱t cunno̱ng. 8Anyik de̱mzi̱ne̱t cunne kubunna kar iróng ol ibbez zoz neci. Imma ol wak orong kadangttin,
         adak a̱li̱ya̱ni̱ iróng amuda gi̱i̱ imma ci gerze kar kadangttet.9Aanycik du̱cca̱k wak a̱li̱ngli̱ng ce̱e̱za̱ ollin kiziyet zoz ci ol wak e̱e̱ggi̱n ma̱ci̱gi̱
         ce̱e̱zi̱ kaale do̱o̱k kar nege katalit. Gerze du̱cca̱ha̱ ming a̱ddi̱la̱nne̱k nogo
         zoz. 10Gerza bo̱do̱k ming ogoroz kaal cik ma̱ci̱gi̱nnu̱. Abarik abunna ming ogon kaal cik
         een de̱de̱, kar ol kelemtta de̱mzi̱ne̱t ci Ta̱mu̱ta̱dde̱no̱ wa een Ti̱ri̱zo̱i̱t cinna.11Ma̱rri̱t Ta̱mu̱ta̱dde̱n i̱ye̱la̱ deten ci eelanne enne ol do̱o̱k. 12Edemezet de̱ti̱ne̱t kar kutungget baiz ci gerze ci iróng Ta̱mu̱ta̱dde̱n elemi. Abunna
         kabak lo̱o̱ce̱ cu ngati kanyahe uruttok baizowe, kogon kaal cik abunna, kar bo̱do̱k
         kaarttek zi̱nze̱tti̱ Ta̱mu̱ta̱dde̱n, 13ming kere naga ma̱yu̱we̱ne̱t niko, a̱kku̱ atin ki di̱ngdi̱ngo̱n ming okko Ta̱mu̱ta̱dde̱n
         wa a̱ddi̱ki̱re̱ Ti̱ri̱zo̱i̱t cinna Ye̱su̱ Ki̱ri̱sto̱ obodak lo̱o̱c. 14Aanyik enne ele cinne kize wawac, kar keelawet ba̱ci̱no̱we̱, kar kidimanit kizet caale,
         kar zin kaanyyet kizet ol ciginnek, kar koronggit ku̱tu̱gu̱z oroot kaal cik abunna
         do̱ niko.15I̱yo̱ko̱ zin, Ti̱to̱, demezek zo̱zzo̱k ne̱ko̱ ol wak a̱tu̱we̱. Dimannek nogo zo̱zzo̱k,
         anyik ku̱tu̱gu̱zzo̱ kaal ne̱ko̱. Aanyai i̱nna̱ komiz ci i̱lo̱tte̱ ol zo̱zzo̱we̱ ne̱ko̱.
         Abunna ming o̱ngo̱o̱li̱nni̱ ol do̱o̱k.

Tu̱gu̱ kaal cik abunna1Ti̱lo̱ ol wak a̱tu̱we̱ abunna ming aziye zoz ci gaalau ki ddi̱ki̱ryyo̱k wagge̱k. Abunna
         ming aziye zoz, kar ku̱tu̱gu̱zzo̱ kaal cik abunna odohize. 2Gerza ming ozoz e̱e̱ti̱ gerzet, abunna ming alit dango. Abarik, abunna ming e̱e̱ggi̱nnu̱
         ol cik gununik, abunna ming i̱i̱rke̱nnu̱ olle do̱o̱k.3Ke̱e̱ggi̱n ba̱li̱ye̱ naga bu̱k tarbale ki i̱yo̱ko̱ ol ne̱k iróng a̱tu̱ zoz ci Ye̱su̱
         ko̱, ol u̱gge̱ cik a̱ti̱kke̱t tu̱, kar kizetta du̱cca̱k cik kireza kaal cik orong
         e̱le̱tti̱ lo̱rye̱nta̱k. Anyak baizi cinna ṯeel ki meder. Kamartoyya ol, ovvo bo̱do̱k
         ol amarinetta. 4Ma̱i̱je̱ zin Ta̱mu̱ta̱dde̱n wa een Ti̱ri̱zo̱i̱t cinna abunna enne kar kize gunun.
         5I̱ti̱ri̱zze̱t enne agita zo̱ze̱ ci bunnat cinne, iróng een kaale cik abunna ku̱tu̱gu̱zzo̱
         naga. Utunya Ta̱mu̱ta̱dde̱n mu̱nye̱n cigga̱c komize ci Vongiz ci A̱li̱le̱+. Aanyet enne agit kurubta ti̱ra̱ne̱t ci een jor ki baiz ci ngen akane jor. 6I̱tto̱na̱i̱t Ta̱mu̱ta̱dde̱n Ye̱su̱ Ki̱ri̱sto̱ Ti̱ri̱zo̱i̱t cinna kar kaanyyet Vongiz
         cinne. 7I̱ti̱ri̱zze̱t Ye̱su̱ agit kubunnta ju̱rru̱m detene cinne kommog kaal do̱o̱k. Aanyet
         gool ci elemannet Ta̱mu̱ta̱dde̱n kar zoz ci karike naga zi̱nze̱tti̱ ko̱ kamuda atin
         baize ci aave udut. 8Een zoz ci ka̱du̱wa̱kku̱ng ko̱ de̱de̱. Korongi abunna ming odolnannu zo̱zzo̱we̱ ne̱ko̱
         oroot, kar zin ol wak a̱tu̱ Ta̱mu̱ta̱dde̱n ku̱zu̱tte̱ zoz neci, kar ku̱tu̱gu̱zzo̱
         kaal cik abunna odohize. Abunna kaala ne̱ko̱ do̱o̱k ming eela ol do̱o̱k.9Abarik, aara ele ngati adangone ol zoz ci obod ki ji̱ji̱ti̱gga̱c. A̱vvu̱ reena olle
         cik adango zo̱ze̱ ci lo̱ti̱nno̱k cik Ya̱u̱do̱. Een dangonet ci ogon niko ko̱ darace,
         iróng karuba gi̱i̱ ci abunna to. 10Ming aave e̱e̱ti̱ ci ogon kaal cik anyaha ngeronet orgene cunno̱ng, ti̱lo̱ nonno lak
         co̱de̱ icima lak rama bu̱k. Imma ming emena iróng orong kizik, ma ngen edeconik nonno.
         11Abunna ming ka̱gga̱ ol cik ogon niko, utungtek zoz ci een de̱de̱ lo̱o̱c. Ogon nege
         mu̱nye̱n bak aburnek e̱le̱tti̱ cigge̱k nong.Zo̱zzo̱k wak edecak Pa̱u̱lo̱ vu̱rrta̱12Korongi ki̱tto̱na̱ki̱ Artemas icima Tychicos rok i̱nne̱ta̱, ming urubtain, i̱jja̱
         ataman, kar mudaka orog wa een Nikopolis, eci korongi ka̱vvu̱ nginati kedeca tagiz+. 13Eela e̱e̱t ci een zara Zenas wagon a̱li̱ngli̱ng lo̱ki̱ka̱ ko̱, ki Apollos, ti̱ri̱z
         nogo kaale cik erone nege. 14Anyik ol cigga̱c ke̱de̱me̱zi̱t zoz ci li̱ngli̱ngo̱nto̱, abunna ming edemezek e̱le̱tti̱
         zoz ci eelanne nege ol cik apirna.15Izayi ol cik kaavtiya ngatu ko̱ do̱o̱k i̱nne̱ta̱. Izza ol wak a̱tu̱we̱ irezet agit
         ko̱ bu̱k.Anyik deten ci Ta̱mu̱ta̱dde̱no̱ ka̱vvu̱ ngatinno̱ng do̱o̱k.-- TennetVilomeneWaraga wa eherik Pa̱u̱lo̱ VilomeneVilomeneVlmWaraga wa eherik Pa̱u̱lo̱ VilomeneKananet zozEherik Pa̱u̱lo̱ to̱na̱i̱ti̱ ci Ye̱su̱ Ki̱ri̱sto̱ waraga cu Kiristianoc ci een i̱to̱i̱t
         een zara Vilomene, kar zin du̱ca̱i̱t cinne een zara Onesimos. I̱vi̱r du̱ca̱i̱ti̱ cinne
         ngatinne kar vu̱rrta̱ kize Kiristianoc kar bo̱do̱k keela Pa̱u̱lo̱ baling aave lagama
         ke̱. I̱tto̱n zin Pa̱u̱lo̱, Onesimos ki̱mi̱re̱ kuk ngati Vilomene kuwe waraga cu, waraga
         wa a̱jji̱nne̱ enne Vilomene kar abunna ming alalnek Onesimos, ma̱i̱je̱ nu̱nu̱n ming
         da̱ anyak enne komiz lo̱ti̱nno̱we̱ cik Romi a̱ru̱k wo̱ye̱ da̱ enne nonno ka̱da̱k.
         U̱du̱wa̱k Pa̱u̱lo̱, Vilomene a̱nne̱k ne, anyik nonno kelem du̱ca̱i̱t cinne Onesimos
         eci ize enne gotonet zo̱ze̱ ci Ki̱ri̱sto̱.
         
            
               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. Ikeb Jon 1:1-18; 8:41-42; To̱na̱i̱t 5:3-4.

               	Tagiz: Een icu i̱i̱te̱n ci e̱rki̱to̱ okkomi kak ming olli Israilo orong keronit eci ngatinne̱ng
                     aṯile ta̱mu̱, alali kar bo̱do̱k a̱ppwa̱ ngooti oroot. Iróng i̱bo̱ ngatu owo. Imma
                     Tenneta e̱rki̱te̱ cu, een ci odoi looci.

1
   
      
         1
Zawinet ci Pa̱u̱lo̱1Ki̱tto̱na̱ waraga cu anna Pa̱u̱lo̱ wa kecebje lagama zo̱ze̱ ci Ye̱su̱ Ki̱ri̱sto̱.+ Keherya waraga cu anna ki Ti̱mo̱te̱yo̱ gotonet tu̱we̱nta̱. Keherika Vilomene gotonet
         tu̱we̱nta̱ kar bo̱do̱k ka̱li̱ngli̱ngnya̱ bu̱k zo̱ze̱ ci Ta̱mu̱ta̱dde̱no̱. 2Keherika bo̱do̱k ngoonet tu̱we̱nta̱ een zara Apphia, ki gotonet Arkipas wagon a̱li̱ngli̱ng
         zoz ci Ta̱mu̱ta̱dde̱no̱ bu̱k ko̱, ki ol wak a̱tu̱we̱ ke̱le̱ci̱a̱k+ gon alute ce̱e̱ze̱ cunne ala Ta̱mu̱ta̱dde̱n ko̱.3Anyik Ta̱mu̱ta̱dde̱n Be̱e̱ti̱nna̱ ki Manyi Ye̱su̱ Ki̱ri̱sto̱ ka̱a̱nyu̱ng deten ki
         gano.Aanyik Pa̱u̱lo̱ Ta̱mu̱ta̱dde̱n zany4Gotona tu̱we̱nta̱ Vilomene, kanyike anna odohize Ta̱mu̱ta̱dde̱n cinanni zany ming
         kokko ka̱a̱da̱nni̱ lawinte cinanni, 5eci anna kiziya tu̱we̱ne̱t ci a̱tu̱we̱ i̱nna̱ Manyi Ye̱su̱ ki rezinet ci ireze i̱nna̱
         ol cik Ta̱mu̱ta̱dde̱no̱ do̱o̱k. 6Kala anna Ta̱mu̱ta̱dde̱n abunna i̱nna̱ ming ezekzegi ming okko ozoli tu̱we̱ne̱t cunne
         ki ol, kar atin i̱nna̱ timan kaal cik abunna kamuda naga ngati Ki̱ri̱sto̱. 7Gotona tu̱we̱nta̱, aanya rezinet cunne talninet oroot ki zoz ci abunna, eci i̱nna̱
         anyike zi̱nze̱tti̱ cik ol wak a̱tu̱we̱ katalto.Ilalek Pa̱u̱lo̱ Onesimos zo̱ze̱ ci Vilomene8Eci anna kanimnyi zo̱ze̱ ci Ki̱ri̱sto̱ kar ku̱du̱wa̱ zoz ci korongi anna i̱nne̱t kar
         tu̱gu̱, een de̱de̱. 9Abarik kilaleki rezinta, anna Pa̱u̱lo̱ e̱e̱ti̱ ci a̱ddi̱ki̱re̱. I̱yo̱ko̱ kecebje zo̱ze̱
         ci kuwahek ol kaviyak cik Ye̱su̱ Ki̱ri̱sto̱. 10Kilaleki anna i̱nne̱t zo̱ze̱ ci Onesimosi ci ngen een do̱le̱c, ize enne ngeranni tu̱we̱nta̱
         baling ngen kecebje lagama. 11Iróng enne ba̱li̱ye̱ een do̱le̱c ci abunna ngatunne, imma i̱yo̱ko̱ ize do̱le̱c ci
         abunna ngatinna do̱o̱k.12Ming nu̱nu̱n kirezi anna Onesimos oroot, ki̱tto̱na̱ki̱ zin anna nonno kobodain. 13Kirezi anna oroot ming kaavtiya bu̱k ngatu kar enne karagiz ngintunne keelawa zo̱ze̱
         ci kaviyak cik abunna+ ko̱, ogon ki ci kecebje lagama zo̱ze̱ necu. 14Iróng anna korongi ku̱tu̱gu̱ gi̱i̱ imma ming ngen i̱nna̱ lema, kar ming elema i̱nna̱
         arrak abunna, gerza ming kadangeki anna i̱nne̱t zoz.15Icima da̱ Ta̱mu̱ta̱dde̱n ci a̱a̱nyu̱ng edeyo ki nonno arrak do̱yo̱i̱t kar ming okko
         enne oboda, kar a̱vvu̱t nga̱to̱de̱ udut. 16Iróng zin enne ngen abak ki ba̱li̱ye̱ du̱ca̱i̱ti̱ icima la̱ngi̱ze̱nti̱ ko̱, abarik
         ize e̱e̱t ci ce̱e̱zu̱ gotonet tu̱we̱nta̱ ngati Manyi.17I̱yo̱ko̱ zin, ming a̱gga̱ i̱nna̱ ke̱e̱ni̱ anna goonu ci ka̱li̱ngli̱ng bu̱k, gga̱ma̱
         nonno ki ming a̱gga̱ma̱na̱ i̱nna̱ annit ce̱e̱ze̱ cunne. 18Ming u̱tu̱gu̱we̱i̱ da̱ enne i̱nne̱t gi̱i̱ ci gerze icima anyak nga̱bo̱lo̱ cunne, ka̱ru̱i̱
         atin anna. 19Keheri anna Pa̱u̱lo̱ zoz necu a̱tte̱ cinanni. Ka̱ru̱i̱ atin anna nga̱bo̱lo̱ neci,
         iróng zin atin anna kabungi e̱e̱ni̱ i̱nna̱ bu̱k eliya nga̱bo̱le̱ni̱t cinanni go̱o̱le̱
         ci amudanne i̱nna̱ baiz ngati Ki̱ri̱sto̱. 20Korongi anna de̱de̱, gotona tu̱we̱nta̱ kar kuruba gi̱i̱ imma ngatunne ngati Manyi;
         anyik zinin cinanni katalo ngati Ki̱ri̱sto̱.21Keheriki anna i̱nne̱t waraga cu eci kariki anna i̱nne̱t zinin, e̱e̱ni̱ e̱e̱t ci o̱ngo̱o̱li̱na̱n,
         ka̱gga̱ ogoni atin i̱nna̱ kaal cik meelek cik ngen anna ki̱jji̱n bu̱k. 22Korongi ku̱du̱wa̱i̱ zoz co̱de̱, dimanika nginti e̱re̱nno̱u̱ ci kokko koonge, eci korongi
         ki̱vo̱ni̱n, izik Ta̱mu̱ta̱dde̱n lawinet cunne.Zawinet ci vu̱rrto̱23I̱tto̱na̱ zin e̱e̱ti̱ ci een zara Epaphras zawinet cinne, nonno ci kecebina bu̱k zo̱ze̱
         ci kuwaheka ol kaviyak cik Ki̱ri̱sto̱ Ye̱su̱. 24I̱tto̱na̱ bo̱do̱k Marko, ki Aristarkas, ki Demas ki Lu̱ka̱ zawinet cinne̱ng. E̱e̱ggi̱n
         nege ol cik ka̱li̱ngli̱ngnya̱ bu̱k nga̱to̱de̱.25Anyik deten ci Manyi Ye̱su̱ Ki̱ri̱sto̱ ka̱vvu̱ ki vongizzok ciggo̱k.TEXI̱bu̱ru̱Waraga wa eheronik olli I̱bu̱ru̱I̱bu̱ru̱I̱bu̱Waraga wa eheronik olli I̱bu̱ru̱Kananet zozIróng ol a̱gga̱ ngene ci eher waraga cu, abarik zin bali een e̱e̱t imma ci een ddi̱ki̱ryo̱i̱t
         ci ol cik een Kiristian ci anyak komiz ke̱le̱ci̱a̱ i̱i̱te̱n bali eherik Pa̱u̱lo̱ waraganya
         ke̱le̱ci̱a̱nya̱. Eheronik bali waraga ol u̱gge̱ cik een Ya̱u̱d balik izeto Kiristian
         kar bo̱do̱k kitimanit no̱ngi̱tto̱na̱ nogo kutungttek tu̱we̱ne̱t cinne̱ng ngati Ye̱su̱
         lo̱o̱c.Ozoz waraga cu zoz ci riili Ye̱su̱ ci obod ki Kiristian do̱o̱k. I̱ye̱la̱ necu azi
         ne, een enne Ngerrti Ta̱mu̱ta̱dde̱no̱. Okkomi zin enne oroot kommog anjilonya wak
         a̱tu̱ Ya̱u̱di̱ ko̱. I̱yo̱ko̱ zin riil enne oroot kommog a̱ri̱tto̱k balik eher Olom
         bali Reeni, kar bo̱do̱k kize riil kommog Muses bu̱k, wa bali aanyik Ya̱u̱d lo̱ti̱nno̱k
         balik Ta̱mu̱ta̱dde̱no̱ ke̱. I̱ye̱la̱ bo̱do̱k teheryoiti azi ne, ommog Ye̱su̱ alaan
         ci a̱ddi̱ki̱re̱ wawaco Ya̱u̱do̱ ko̱ bu̱k, eci enne iróng anyak mu̱nye̱n, aanyik enne
         ele cinne kize wawac ci ollu do̱o̱k, abak zin enne udut.Imma bali vu̱rrta̱ a̱du̱wa̱ e̱e̱ti̱ ci eher waraga cu zoz ci obod ki ji̱ji̱ti̱k olli
         Ya̱u̱do̱ balik reentik, e̱he̱rye̱ nga̱ri̱de̱ta̱ cigge̱k Olome bali Reeni, atali Ta̱mu̱ta̱dde̱n
         nogo ming nu̱nu̱n i̱i̱na̱k nogo no̱ngi̱tto̱na̱ eci nege a̱tu̱ nonno. A̱du̱wa̱k bo̱do̱k
         enne ol wak een Kiristian, abunna nege ming aarik zi̱nze̱tti̱ Ta̱mu̱ta̱dde̱n ming
         nu̱nu̱n i̱i̱na̱k nogo no̱ngi̱tto̱na̱. Abunna nege ming iróng erehek zoz ci u̱tu̱gu̱
         Ye̱su̱ ki de̱mzi̱ne̱t cinne.
         
            
               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

12345678910111213

Anyak Ngerrti Ta̱mu̱ta̱dde̱no̱ doiz ci ommog anjilonya1Imma da̱ bali reena, go̱o̱lo̱we̱ cik meelek, ozozik Ta̱mu̱ta̱dde̱n ji̱ji̱ti̱gga̱c
         balik reentik ke̱, zoz wainne go̱o̱le̱ ci i̱tto̱na̱ne̱ a̱ri̱tto̱k cik zoz ci Ta̱mu̱ta̱dde̱no̱
         ki̱vi̱ta̱ ku̱du̱kta̱k ol zoz ci a̱du̱wa̱ enne. 2Imma zin i̱yo̱ko̱ ko̱, i̱tto̱na̱e̱t Ta̱mu̱ta̱dde̱n Ngerinne ki̱ki̱ya̱ kanyahaet kaviyak
         cik abunna. Eenyca Ta̱mu̱ta̱dde̱n lo̱o̱c ki ta̱mu̱-keng do̱o̱k ngati Ngerinne. Een
         atin kaala do̱o̱k cik Ngerinne. 3I̱ye̱la̱ Ngerinne doiz ki di̱ngdi̱ngo̱n ci Ta̱mu̱ta̱dde̱no̱, ogon enne odohize ki
         Ta̱mu̱ta̱dde̱n. A̱gga̱m zin enne lo̱o̱c doize cinne. Baling utunya Ngerinne mu̱nye̱n
         cigga̱c do̱o̱k, a̱vvu̱ zin lo̱o̱ta̱ a̱tte̱ ci a̱zzo̱ di̱ngdi̱ngo̱nte̱ ci Ta̱mu̱ta̱dde̱no̱,
         ta̱mu̱-kenga. 4Ommog zin enne anjilonya+ cik Ta̱mu̱ta̱dde̱no̱ do̱o̱k, kar zara wak akanonik nonno ku̱bu̱lte̱ kommog nogo do̱o̱k.Ommog Ye̱su̱ to̱ni̱a̱k cik Ta̱mu̱ta̱dde̱no̱ veelek5Ngen Ta̱mu̱ta̱dde̱n i̱i̱te̱n imma kizek anjilo co̱de̱ anjilonyai ne,“E̱e̱ni̱ i̱nna̱ Ngeranni;kiize anna wazin cu Baatunne.”-Icima bo̱do̱k, a̱nne̱k anjilonya u̱gge̱ ngatinne̱ng ne,“Ke̱e̱ni̱ anna Baatunne,Okko i̱nna̱ e̱e̱ni̱ Ngeranni.”-6Baling i̱tto̱na̱k Ta̱mu̱ta̱dde̱n Ngerinne wa o̱de̱ ṯok lo̱o̱c,“I̱lo̱te̱k anjilonya waginnek do̱o̱k abunna ming a̱di̱ngdi̱nga̱n nonno.+”-7Imma baling ozoz Ta̱mu̱ta̱dde̱n zoz ci obod ki anjilonya waginnek, azi ne,“Kuhu anna anjilonya cigannik ku̱tu̱gu̱zzo̱ ki ngooti,ki a̱ha̱tti̱ cik gwo̱o̱yo̱.”-8Abarik Ta̱mu̱ta̱dde̱n ozoz zoz ci obod ki Ngerinne, azi ne,“E̱e̱ni̱ i̱nna̱ Ta̱mu̱ta̱dde̱n, abali atin lo̱o̱c ize alaan ci abak udut!Okko alaanzet cunne apahek ol lo̱ki̱ko̱ ju̱rru̱m.9Irezi i̱nna̱ zoz ci abunna, kar tubur zoz ci gerze,i̱yo̱ko̱ zin anna Ta̱mu̱ta̱dde̱n cunne, katahalai zin i̱nne̱t Ta̱mu̱ta̱dde̱n,kaanyi li̱ngli̱ngo̱n ci ommoge i̱nna̱ gonoggu do̱o̱kgo̱o̱le̱ ci ka̱vu̱di̱ maale ci talninto.”-10Ozoz bo̱do̱k Ta̱mu̱ta̱dde̱n zoz ci Ngerinne, azi ne,“Manyi, bali arrak oowa, i̱nne̱t ci akane teheenyinet ci lo̱o̱c do̱o̱kkar bo̱do̱k teheenya ta̱mu̱-keng.11Ovvo atin looci ki ta̱mu̱-keng a̱zze̱ dakdakku̱tu̱gu̱ ki ru̱u̱m ci erece ku̱mu̱. Imma i̱nna̱ abai udut.12Anyumi atin i̱nna̱ lo̱o̱c ki ta̱mu̱-kengkiwagon ru̱u̱m ci a̱lu̱ce̱k ele, kar bo̱do̱k aragizek nogo kiwagon ru̱u̱ma̱ni̱.Ma̱i̱je̱ i̱nna̱, iróng ele cunne ukce,abai atin udut.”-13Ngen Ta̱mu̱ta̱dde̱n i̱i̱te̱n imma ku̱du̱wa̱k anjilonya ciginnek zoz imma ci azi ne,“A̱vvu̱ a̱tte̱ cinanni a̱zzo̱ ngati a̱di̱ngdi̱nga̱ni̱ ol,zee kanyik anna mo̱ddo̱ wagunnek,ka̱vvu̱to̱ zoone cigunnek.”-14E̱e̱ggi̱n anjilonya cik Ta̱mu̱ta̱dde̱no̱ vongizzok cik i̱tto̱na̱ Ta̱mu̱ta̱dde̱n kar
         ki̱li̱ngli̱ngto̱zi̱k ol wak amuda ti̱ri̱ze̱ne̱t ci Ta̱mu̱ta̱dde̱no̱.
         
            
               	Anjilonya: E̱e̱ggi̱n nege vongizzok cik aavtte ki Ta̱mu̱ta̱dde̱n ta̱mu̱-kenga kar bo̱do̱k iróng
                     nege anyak e̱le̱tti̱ cik okkomi. I̱tto̱n gon Ta̱mu̱ta̱dde̱n nogo i̱i̱te̱n imma koot
                     lo̱o̱ta̱ kanyaktak ol zoz cinne.

               	1:5 Caliwon 2:7

               	1:5 2 Samwel 7:14; 1 Chronicles 17:13

               	A̱di̱ngdi̱nga̱n nonno: Awu Ta̱mu̱ta̱dde̱n anjilonya kar abunna ming a̱di̱ngdi̱nga̱n Ngerinne kize Manyi cinne̱ng,
                     ki i̱yo̱ko̱ ming a̱di̱ngdi̱nga̱n nege Ta̱mu̱ta̱dde̱n kize Manyi cinne̱ng ko̱. IkebO̱no̱zzo̱k 19:10.

               	1:6 Deuteronomy 32:43

               	1:7 Caliwon 104:4

               	1:9 Caliwon 45:6-7

               	1:12 Caliwon 102:25-27

               	1:13 Caliwon 110:1

Iziyyet Zoz ci Ta̱mu̱ta̱dde̱no̱1Eci kiziyet naga zoz ba̱li̱ye̱, abunna ming kazunne, gerza ming ka̱ti̱k tu̱. 2Een kaviyaha balik anyaha anjilonya ke̱ de̱de̱, imma ol wak a̱du̱l zoz neci, icima
         abure lo̱ti̱nno̱k ne̱ke̱ ettedik Ta̱mu̱ta̱dde̱n nogo lo̱ki̱ko̱ cinne̱ng. 3Ming kutuburret naga gool ci abunna kamudane ti̱ri̱ze̱ne̱t ko̱, kalit lo̱ki̱ko̱ ci
         Ta̱mu̱ta̱dde̱no̱ wo̱ye̱ ku̱? U̱du̱wa̱ Ye̱su̱ Manyi zoz necu arrak oowa, imma ol balik
         iziyyet ke̱ a̱gga̱c ming een zoz ci een de̱de̱, nogo cik a̱du̱wa̱kke̱ta̱. 4I̱ye̱le̱kke̱t Ta̱mu̱ta̱dde̱n ti̱ri̱ze̱ne̱t cu, bali u̱du̱wa̱ Ye̱su̱ ke̱ go̱o̱le̱ ci
         ogone kaal cik a̱vu̱la̱ kar enne ki̱ye̱la̱ ti̱ri̱ze̱ne̱t cu kaale cik abunna aanyik
         Vongizi ci A̱li̱le̱+ nogo.I̱ti̱rra̱i̱ Ye̱su̱ kize e̱e̱t ci diiri5Ngen Ta̱mu̱ta̱dde̱n ku̱du̱wa̱k i̱i̱te̱n imma anjilonya ciginnek zoz ci ovvo atin nege
         abale lo̱o̱c ci een jor, ci kozoz naga zoz cinne ko̱. 6Abarik e̱he̱rye̱ ngamani Warage ci Ta̱mu̱ta̱dde̱no̱, a̱jji̱n e̱e̱ti̱ imma Ta̱mu̱ta̱dde̱n
         a̱nne̱k ne,“Nya ming i̱no̱ni̱ i̱nna̱ zoz ci e̱e̱to̱ ko̱,ngerrti e̱e̱t ci diiri ci azunne i̱nna̱ nonno ko̱?7Anyik i̱nna̱ nonno kize vu̱rru̱t ci anjilonyau;i̱di̱ngdi̱nga̱nnu̱ zin i̱nna̱ nonno kize alaan.8Kar anyik nonno kabal kaal do̱o̱k.”-Kar go̱o̱le̱ ci abale enne kaal do̱o̱k ko̱, iróng Ta̱mu̱ta̱dde̱n ungnek gi̱i̱ imma
         ci iróng enne abali. I̱yo̱ko̱, iróng naga kacin ming abal e̱e̱ti̱ kaal do̱o̱k. 9Abarik zin kicinnta Ye̱su̱+ bali a̱rri̱ta̱i̱ kar kize vu̱rru̱t anjilonyai cik Ta̱mu̱ta̱dde̱no̱ arrak do̱yo̱i̱t.
         I̱yo̱ko̱, i̱di̱ngdi̱nga̱n Ta̱mu̱ta̱dde̱n nonno kize alaan, eci atar enne daiz, kar
         zin zo̱ze̱ ci deten ci Ta̱mu̱ta̱dde̱no̱ atar enne daiz zo̱ze̱ cinna do̱o̱k.10E̱e̱ggi̱n kaala do̱o̱k cik Ta̱mu̱ta̱dde̱no̱, nonno ci adiman kaal ne̱ko̱ doize cinne.
         Idiman Ta̱mu̱ta̱dde̱n gi̱i̱ ci abunna ngati aanyik Ye̱su̱ kubunna ngati apirnane keete
         ci een ta̱la̱ke̱c, baling i̱ti̱ri̱z enne dooli cik Ta̱mu̱ta̱dde̱no̱ cik kelemtta nonno
         kar kozolit di̱ngdi̱nga̱ni̱ne̱t ci Ta̱mu̱ta̱dde̱no̱. 11Ye̱su̱ ci anyike ol kizeto dooli cik a̱li̱le̱ Ta̱mu̱ta̱dde̱no̱, o̱de̱ be̱e̱ti̱ ol
         ne̱k aanyik Ye̱su̱ kizeto dooli cik Ta̱mu̱ta̱dde̱no̱ ko̱. Iróng a̱li̱ya̱ni̱ adak Ye̱su̱
         ngati awu nogo kizeto gotonoggi ki ngonoggi. 12Eci enne a̱nne̱k Ta̱mu̱ta̱dde̱n ne,“Kokko atin kuwahek zoz cunne gotonogga;Imma ngati aavtte ol cik ke̱le̱ci̱a̱k do̱o̱k, kinnati atin anna i̱nne̱ta̱ lo̱nga̱.”-13Kar bo̱do̱k,“Karike anna nonno zinin oroot.”-Kar bo̱do̱k kize enne dee ne,“Annita icu, ki dooli cik aanya Ta̱mu̱ta̱dde̱n.”-14Ke̱e̱ggi̱n naga ol cik diirik, een Ye̱su̱ bu̱k e̱e̱t ci diiri. Gool zin ci a̱kku̱na̱ke̱t
         Ye̱su̱ agit ko̱ necu, kar ki̱ki̱ya̱ ka̱da̱k kommog lo̱rye̱ni̱t+ ci anyak komiz ci daizo. 15A̱da̱i̱ enne kar keela ol do̱o̱k wak abak kize du̱cca̱k o̱ngo̱o̱le̱ daiz. 16Iróng Ye̱su̱ a̱kku̱ de̱de̱ kar ki̱ki̱ya̱ keela anjilonya, abarik enne a̱kku̱ kar ki̱ki̱ya̱
         keela dooli cik dooli cik Aburahami.+17Atubuz Ta̱mu̱ta̱dde̱n Ye̱su̱ ki ol cik diirik do̱o̱k, kar ki̱li̱ngli̱nge̱k Ta̱mu̱ta̱dde̱n
         kize alaan ci a̱ddi̱ki̱re̱ wawaco+ abunna arik zinin nonno, uuwa atin ol cik Ta̱mu̱ta̱dde̱no̱, kar zin kaanyik ele cinne
         kize wawac ci alalnek ol mu̱nye̱n. 18I̱yo̱ko̱ zin, eci ippira Ye̱su̱ bak atiman lo̱rye̱nti̱, eela atin enne ol cik atiman
         lo̱rye̱nti̱ bu̱k.
         
            
               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. IkebJon 1:1-18; 8:41-42; Buk wa To̱ni̱a̱u̱ 5:3-4.

               	2:8 Caliwon 8:4-6

               	Ye̱su̱: Utuge ci I̱bu̱ru̱, azi keng ci zar ciko ne, i̱ti̱ri̱zze̱t Ta̱mu̱ta̱dde̱n agita.

               	2:12 Caliwon 22:22

               	2:13 Isaya 8:17

               	2:13 Isaya 8:18

               	Lo̱rye̱ni̱t: Een zara ciginnek Sitan. Een enne alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-12.

               	Aburaham: Awu Ta̱mu̱ta̱dde̱n nonno abunna ming uungnek boor ki lo̱o̱c cinne lo̱o̱c kar kunu
                     Ta̱mu̱ta̱dde̱n rok lo̱o̱c ci een jor. I̱ki̱ya̱ enne ize be̱e̱ti̱ olli Ya̱u̱do̱. Abak
                     enne e̱rki̱nya̱ i̱bbo̱ng co̱de̱ ki obet tu̱rge̱ (1,800) baling ngen Ye̱su̱ ki̱ti̱rra̱i̱
                     ke̱. IkebKananet 17-26.

               	Alaan ci a̱ddi̱ki̱re̱ wawaco: Ommog alaani ci a̱ddi̱ki̱re̱ wawaco ko̱ alaat cik olli wawaco eci een nonno do̱ ṯok
                     ci gon i̱i̱zo̱ Ce̱e̱z wa Ta̱mu̱ta̱dde̱no̱ Ngin wa A̱li̱le̱ Oroot e̱rki̱ta̱ lak co̱de̱.
                     Anyaha enne bi̱ye̱ cik kar kutuny mu̱nye̱n cigge̱k. Aave Ta̱mu̱ta̱dde̱n di̱ngdi̱ngo̱nta̱
                     Ngin wa A̱li̱le̱ Oroot, zoz zin ci iróng alaani ci a̱ddi̱ki̱re̱ wawaco ko̱ i̱i̱zo̱
                     ngintu i̱i̱te̱n imma e̱rki̱ta̱. IkebLeviticus 16; I̱bu̱ru̱ 9:1-7.

Ommog Ye̱su̱ Muses1Gotonogga ki ngonogga wak tu̱we̱nta̱k balik awuyyung Ta̱mu̱ta̱dde̱n wa a̱li̱le̱ ta̱mu̱-kenga,
         i̱no̱ni̱t zoz ci Ye̱su̱ ko̱, wa een to̱ni̱a̱t ci Ta̱mu̱ta̱dde̱no̱ kar bo̱do̱k kize
         alaan ci a̱ddi̱ki̱re̱ wawaco wa ka̱tu̱ naga zoz cinne. 2Ogon ba̱li̱ye̱ Ye̱su̱ odohize li̱ngli̱ngo̱n ci Ta̱mu̱ta̱dde̱no̱ ki bali Musesi+ een e̱e̱t ci a̱li̱ngli̱nge̱k ol cik Ta̱mu̱ta̱dde̱no̱ odohize. 3Anyike Ta̱mu̱ta̱dde̱n Ye̱su̱ kommog Muses, ogon ki i̱yo̱ko̱, ming ommog e̱e̱ti̱ ci
         eenyet ce̱e̱z, ce̱e̱z ele, kar kirezit ol nonno kommog ce̱e̱z neci. 4Eenyet e̱e̱ti̱ ci diiri ce̱e̱z, abarik Ta̱mu̱ta̱dde̱n ci eenyet kaal do̱o̱k. 5A̱li̱ngli̱nge̱k Musesi ol cik Ta̱mu̱ta̱dde̱no̱ wak een Ce̱e̱z ci Ta̱mu̱ta̱dde̱no̱,
         a̱du̱wa̱ zoz ci atin okko ogone. 6Ma̱i̱je̱ Ye̱su̱ Ki̱ri̱sto̱+ Ngerrti Ta̱mu̱ta̱dde̱no̱ odohize a̱li̱ngli̱nge̱k ol cik Ta̱mu̱ta̱dde̱no̱. Ke̱e̱ggi̱n
         naga Ce̱e̱z wa Ta̱mu̱ta̱dde̱no̱, ming karike naga zi̱nze̱tti̱ zoz Ta̱mu̱ta̱dde̱no̱
         kere naga ko̱.U̱zu̱tte̱ zoz ci Ta̱mu̱ta̱dde̱no̱7I̱yo̱ko̱ zin, ki ming a̱du̱wa̱ Vongizi ci A̱li̱le̱ ko̱:“Wazin necu, ming aziknnu niga muluk ci Ta̱mu̱ta̱dde̱no̱,8ma aburnnu zoz cinne,ki baling i̱ti̱yye̱t ji̱ji̱ti̱ggo̱k tu̱,baling atimana nege annita balala,9ngati atimana ji̱ji̱ti̱ggo̱k annit kar kutuburret zoz cinannikar e̱rki̱nya̱ moten we̱c balala, icinnet zin nege kaalcik a̱vu̱la̱ ku̱tu̱gu̱ anna ke̱.10Zoz zin ci kaburnek anna nong bu̱u̱l neci ko̱ nenen necu,kar anna kize ne, ‘Ovvo odohize zi̱nze̱tti̱ cigge̱k tu̱a̱,iróng nege a̱gga̱ go̱o̱llo̱k cigannik.’11Kar zin anna ku̱tu̱gu̱ olom ngati kaburne nong,‘Iróng atin nege i̱i̱zo̱ lo̱o̱c cinanni ki̱ye̱be̱ze̱ kabahe yahe.’”-12Artta iin, gotonogga ki ngonogga, ma i̱zzo̱yu̱ mu̱nye̱n cik iróng a̱a̱nyu̱ng u̱tu̱we̱t
         Ta̱mu̱ta̱dde̱n bak a̱ti̱kku̱ tu̱. 13Abarik ki̱ti̱lo̱z gotonogget ki ngonogget odohize, ki i̱yo̱ko̱ ming a̱du̱wa̱kke̱t
         zoz ci Ta̱mu̱ta̱dde̱no̱ wazin necu ko̱. Ma anyikku mu̱nye̱n kecebtaung o̱o̱tti̱ kar
         utuburet zoz ci Ta̱mu̱ta̱dde̱no̱. 14Kozol naga li̱ngli̱ngo̱n ci Ki̱ri̱sto̱ nga̱to̱de̱. Abunna ka̱tu̱ naga nonno de̱de̱
         udut ki baling ka̱tu̱ arrak oowa ke̱. 15Zoz zin ci e̱he̱rye̱ Warage ci Ta̱mu̱ta̱dde̱no̱ icu:“Wazin necu, ming aziknnu niga muluk ci Ta̱mu̱ta̱dde̱no̱,ma aburnnu zoz cinne,ki baling i̱ti̱yye̱t ji̱ji̱ti̱ggo̱k tu̱.”-16A̱gga̱yyu̱ niga utuburet ji̱ji̱ti̱ggo̱k nong zo̱ze̱ ci Ta̱mu̱ta̱dde̱no̱ ba̱li̱ye̱.
         Muses ba̱li̱ye̱ ci een alaan ci anyaha nogo Masira. 17Omoze ba̱li̱ye̱ Ta̱mu̱ta̱dde̱n ngatinne̱ng e̱rki̱nya̱ moten we̱c, eci nege u̱tu̱gu̱zzo̱
         mu̱nye̱n ngati iróng a̱tu̱ nonno, kar zin ka̱da̱i̱to̱ balala. 18E̱e̱ggi̱n zin ne̱ke̱ ol balik azi Ta̱mu̱ta̱dde̱n ne, iróng atin nege arum lo̱o̱c cinne
         ci ovvo nege i̱ye̱be̱ze̱. E̱e̱ggi̱n nege ol balik iróng aziye zoz ci Ta̱mu̱ta̱dde̱no̱.
         19I̱yo̱ko̱ zin, iróng nege i̱i̱zo̱ lo̱o̱c cinne i̱ye̱be̱ze̱ enne, eci iróng nege a̱tu̱
         Ta̱mu̱ta̱dde̱n.
         
            
               	Muses: Baling okko Yosevo a̱da̱i̱, izeto dooli cik Israilo du̱cca̱k Masira, edeca e̱rki̱nya̱
                     cik e̱e̱ggi̱n obet we̱c (400). Atahala Ta̱mu̱ta̱dde̱n Muses kize e̱e̱t ci a̱lu̱ge̱
                     olli Israilo ngati e̱e̱ggi̱n du̱cca̱k Masire. Aanyik Ta̱mu̱ta̱dde̱n olli Israilo lo̱ti̱nno̱k
                     ngati Musesi, nonno ci azi ol ne, Lo̱ti̱nno̱k cik Musesi. Abak i̱yo̱ko̱ da̱ Musesi
                     e̱rki̱nya̱ i̱bbo̱ng co̱de̱ ki obet we̱c (1,400) bali ngen Ye̱su̱ ki̱ti̱rra̱i̱ ke̱.
                     Ikeb Lu̱ge̱z 2-24.

               	Ki̱ri̱sto̱: Utuge ci Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	3:11 Caliwon 95:7-11

               	3:15 Caliwon 95:7-8

U̱du̱ya̱i̱ zoz ci okko e̱e̱ti̱ ci diiri abahe yahe1Ngen Ta̱mu̱ta̱dde̱n odolna zo̱ze̱ ci okko atin e̱e̱ti̱ ci diiri i̱i̱zo̱ lo̱o̱c ci
         i̱ye̱be̱ze̱ Ta̱mu̱ta̱dde̱n, abunna kazunne zoz neci kar iróng e̱e̱ti̱ imma odotonik
         vu̱rru̱t. 2Kizikta naga e̱le̱tti̱ne̱ kaviyak cik abunna+ balik uwahekket ol ke̱, ki baling aziye olli Ya̱u̱do̱ balik aavtte balala ke̱. Baling
         iziyyet nege kaviyak ne̱ke̱ nu̱nu̱n, iróng zoz neci eela nogo, eci iróng nege a̱tu̱
         Ta̱mu̱ta̱dde̱n. 3Imma zin naga do̱o̱k cik kelemtta kaviyak cik abunna ko̱, kovvo ki̱zzo̱ lo̱o̱ce̱ cinne
         ki̱ye̱be̱z yahe. Azi zin bo̱do̱k Ta̱mu̱ta̱dde̱n ne,“Ku̱tu̱gu̱ anna olom ngati kaburne nong,‘Iróng atin nege i̱i̱zo̱ lo̱o̱c cinanni ki̱ye̱be̱ze̱ kabahe yahe.’”-Ma wo̱ye̱ nu̱nu̱n edeca Ta̱mu̱ta̱dde̱n li̱ngli̱ngo̱n wainne bali kananta eenycane
         ta̱mu̱-keng ki lo̱o̱c. 4E̱he̱rye̱ buwe ci Ta̱mu̱ta̱dde̱no̱ ozoz enne zoz ci obod ki i̱i̱te̱n bali edeccane
         enne li̱ngli̱ngo̱n wa bali eenycane lo̱o̱c kar ki̱ye̱be̱z. Kar kize ne, “Omon zin
         Ta̱mu̱ta̱dde̱n teheenyinta i̱i̱te̱ne̱ wa een turgerem.”-5Kar bo̱do̱k zo̱ze̱ ci a̱du̱wa̱ enne oowa ko̱ kar kize ne, “Iróng atin nege i̱i̱zo̱
         lo̱o̱c cinanni ki̱ye̱be̱ze̱ kabahe yahe.”6Ngen zin atin ol uggak i̱i̱zo̱ lo̱o̱c cinne i̱ye̱be̱ze̱ ko̱, imma ol balik iziyyet
         kaviyak cik abunna, iróng atin nege i̱i̱zo̱ lo̱o̱c cinne i̱ye̱be̱ze̱ eci nege utuburet
         zoz ci Ta̱mu̱ta̱dde̱no̱. 7I̱yo̱ko̱ zin, arik Ta̱mu̱ta̱dde̱n i̱i̱te̱n imma, ci awu enne kize Wazin necu, kar
         bali i̱i̱te̱n imma ozozek enne ol go̱o̱le̱ ci Da̱vi̱de̱,+ ki bali u̱du̱wa̱ enne oowa ke̱,“Wazin necu, ming aziknnu niga muluk ci Ta̱mu̱ta̱dde̱no̱,ma aburnnu zoz cinne.”-8Iróng een nginti ovvo ol abak yahe, een lo̱o̱c ci een zara Kanaan, ngin bali okkoye
         Joshua+ olli Ya̱u̱do̱ ke̱. Iróng weda Ta̱mu̱ta̱dde̱n ozoz go̱o̱le̱ ci Da̱vi̱de̱ zo̱ze̱ ci
         wazin imma. 9Anyaha zin Ta̱mu̱ta̱dde̱n i̱i̱te̱n wa a̱yu̱bze̱ ol ciginnek ko̱. 10Ming amuda ol mediz ci i̱i̱te̱n ci yu̱bze̱nto̱ eci nege amuda yu̱bze̱ne̱t gi̱i̱ye̱
         ci ogon nege, ki i̱yo̱ko̱ bali edeca Ta̱mu̱ta̱dde̱n li̱ngli̱ngo̱n ci eenycane ta̱mu̱-keng
         ki lo̱o̱c ke̱ kar ki̱ye̱be̱z.+11I̱yo̱ko̱ zin, ku̱tu̱gu̱z naga do̱o̱k kaal cik eelannet kar ku̱mu̱dda̱ baiz ci kabahe
         yahe, ma anyikku e̱e̱t imma kutubur zoz ci Ta̱mu̱ta̱dde̱no̱, eci abure enne zoz ci
         Ta̱mu̱ta̱dde̱no̱ ki bali olli Ya̱u̱do̱ balik aavtte balala ming abure ke̱.12Eci zoz ci Ta̱mu̱ta̱dde̱no̱ een ci abak udut kar bo̱do̱k ki̱li̱ngli̱ng udut. Leheda
         kommog illa wa lehedi abanyo do̱o̱k, i̱i̱zo̱ kenger zinin ki vongiz ci e̱e̱to̱ ecito.
         Etted zoz ci Ta̱mu̱ta̱dde̱no̱ zoz ki vongiz ci aave zinina ki zoz ci i̱no̱n e̱e̱ti̱.
         13I̱llo̱i̱ gi̱i̱ imma ci aave lo̱o̱ta̱ ngatu ci iróng Ta̱mu̱ta̱dde̱n acinni. Acin enne
         kaal do̱o̱k, abunna ka̱du̱wa̱k nonno zoz ci een de̱de̱.Een Ye̱su̱ alaan ci a̱ddi̱ki̱re̱ wawaco14I̱yo̱ko̱ zin, kanyak naga alaan ci a̱ddi̱ki̱re̱ wawaco, een enne Ye̱su̱, Ngerrti Ta̱mu̱ta̱dde̱no̱
         bali okko ta̱mu̱-kenga ke̱. Abunna zin ming kazunne tu̱we̱ne̱t cinna wa bali obod
         ki nonno. 15Kanyak alaan ci a̱ddi̱ki̱re̱ wawaco ci a̱gga̱ ming ke̱e̱ggi̱n naga olli mu̱nye̱nu̱,
         itiman zin lo̱rye̱nti̱ nonno go̱o̱lo̱we̱ do̱o̱k ki i̱yo̱ko̱ naga do̱o̱k ko̱, anyak
         gi̱i̱ co̱de̱, ngen enne kabac zoz imma udut. 16Koot zin naga do̱o̱k rok Manyi Ta̱mu̱ta̱dde̱n ngati iróng ko̱ngo̱o̱li̱ne̱ gi̱i̱ imma
         kar kaanyyet deten, kar kurubta bunnat kar keelawet agit do̱o̱k i̱i̱te̱ne̱ ci koronge
         naga kaal.
         
            
               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

               	4:3 Caliwon 95:11

               	4:4 Kananet 2:2

               	Da̱vi̱de̱: Atahala Ta̱mu̱ta̱dde̱n nonno kize alaan ci Israilo kar bo̱do̱k a̱kku̱ atin alaani
                     ci riili boore cinne, ci atin abal lo̱o̱c udut. Een alaani neci Ye̱su̱ Ki̱ri̱sto̱.
                     IkebCaliwon 132:11-12; Buk wa To̱ni̱a̱u̱ 2:30. Abak bali Da̱vi̱de̱ e̱rki̱nya̱ i̱bbo̱ng co̱de̱ baling ngen Ye̱su̱ ki̱ti̱rra̱i̱.
                  Ikeb1 Samwel 16-30; 2 Samwel 1-24; 1 Alaat 1-2.

               	4:7 Caliwon 95:7-8

               	Joshua: Ahala Ta̱mu̱ta̱dde̱n nonno kar kize ddi̱ki̱ryo̱i̱t ci olli Israilo kar kuwe ol lo̱o̱ce̱
                     ci een Kanaan baling a̱da̱k Musesi. Ikeb Lu̱ge̱z 17-24; Joshua 1-24.

               	Edeca Ta̱mu̱ta̱dde̱n li̱ngli̱ngo̱n ci eenycane ta̱mu̱-keng ki lo̱o̱c ke̱ kar ki̱ye̱be̱z:
                     Ikeb zoz cu, warage ciKananet 2:2.

1Ta̱mu̱ta̱dde̱n ci ahala alaan ci a̱ddi̱ki̱re̱ wawaco do̱o̱k. Aanyik enne nonno ki̱li̱ngli̱ng
         kar kalawek ol Ta̱mu̱ta̱dde̱n, kar bo̱do̱k kotodongek nonno kaal cik aara ol mu̱nye̱n.
         2Owowo enne ki ol wak iróng a̱gga̱ gool ci baizo ju̱rru̱m eci enne bu̱k een e̱e̱t ci
         diiri. 3Gool zin ci otodongek enne Ta̱mu̱ta̱dde̱n kaal kizeto wawa cik aara mu̱nye̱n ciginnek
         ki cik ollu bu̱k.4I̱llo̱i̱ e̱e̱t imma ci wo̱ye̱ okkoye li̱ngli̱ngo̱n necu o̱o̱we̱ cinne, Ta̱mu̱ta̱dde̱n
         do̱ niko ci ahala e̱e̱t ki baling ahala enne e̱e̱t ci een zara Aaron kize alaan ci
         a̱ddi̱ki̱re̱ wawaco Ce̱e̱ze̱ wa Ta̱mu̱ta̱dde̱no̱. 5Ogon zin bo̱do̱k go̱o̱le̱ necu niko, iróng Ye̱su̱ Ki̱ri̱sto̱ ahala ele cinne manyi
         kize alaan ci a̱ddi̱ki̱re̱ wawaco Ce̱e̱ze̱ wa Ta̱mu̱ta̱dde̱no̱, Ta̱mu̱ta̱dde̱n ci
         ahala nonno, a̱nne̱k ne,“E̱e̱ni̱ i̱nna̱ Ngeranni;kiize anna wazin cu Baatunne.”-6Ize zin Ta̱mu̱ta̱dde̱n buwe emani ne,“E̱e̱ni̱ i̱nna̱ e̱e̱t ci wawaco ci aave udut,ki bali e̱e̱ti̱ ci wawaco wa een Melchizedek+ ke̱.”-7Baling ngen Ye̱su̱ abak lo̱o̱ta̱ ngatu, ala enne Ta̱mu̱ta̱dde̱n ilalek ki̱vi̱ta̱ ti̱la̱lo̱.
         Ta̱mu̱ta̱dde̱n ci eela nonno daiza. Izik zin u̱lu̱wa̱ cinne eci enne elema kar ku̱tu̱gu̱
         zoz ci a̱du̱wa̱k Ta̱mu̱ta̱dde̱n nonno. 8Ming een Ye̱su̱ Ngerrti Ta̱mu̱ta̱dde̱no̱ nu̱nu̱n, edemez enne gool ci azunne ol zoz
         ci Ta̱mu̱ta̱dde̱no̱ gi̱de̱nte̱ bali apirnane enne ke̱. 9Ma baling elema Ye̱su̱ ku̱tu̱gu̱ zoz neci de̱de̱, aanyik zin enne ol wak elemi nonno
         ti̱ri̱ze̱ne̱t ci aave udut. 10Aanyik zin Ta̱mu̱ta̱dde̱n nonno ku̱tu̱gu̱ ki bali alaani ci a̱ddi̱ki̱re̱ wawaco ki
         bali Melchizedei.Azi Ta̱mu̱ta̱dde̱n ne, ma a̱ti̱kku̱ tu̱11Kanyak kaal cik meelek cik kozoz zo̱ze̱ necu, okkomi ming koobekkung, eci niga e̱e̱ggi̱nnu̱
         ol cik a̱di̱ngdi̱nge̱ o̱o̱tti̱. 12I̱yo̱ko̱ zin, a̱gga̱yyu̱ wo̱ye̱ ette niga zoz ci Ta̱mu̱ta̱dde̱no̱ ju̱rru̱m kar edemezit
         ol u̱gge̱. Abarik niga orongnyu e̱e̱t imma ci kar kedemezung zoz ci Ta̱mu̱ta̱dde̱no̱
         bo̱do̱k. Ogonnu niga ki dooli cik ngen idice, ngen aud i̱ra̱ do̱, iróng adak á̱há̱t.
         13Ming ngen e̱e̱ti̱ ogon ki do̱le̱c, orong da̱i̱ne̱t ciginnek kizeto i̱ra̱, iróng enne
         aziye de̱mzi̱ne̱t ci bunnat ci Ta̱mu̱ta̱dde̱no̱. 14Imma ol cik i̱ddi̱ki̱rre̱t adak á̱há̱t ci okkomi, eci e̱le̱tti̱ cigge̱k a̱gga̱yye̱k
         da̱i̱ne̱t ne̱ke̱. A̱gga̱ nege zoz ci abunna ki ci gerze.
         
            
               	5:5 Caliwon 2:7

               	Melchizedek: Een bali enne alaan ci Salem wa bali a̱mu̱yu̱k Aburaham. Ikeb warage ciKananet 14:18-20.

               	5:6 Caliwon 110:4

1Abunna zin naga kovvo ki ta̱dde̱n tu̱we̱nte̱ cinna, iróng bo̱do̱k kedemez de̱mzi̱ne̱t
         bali o̱o̱wu̱ Ki̱ri̱sto̱ ke̱. E̱e̱ggi̱n ne̱ko̱ de̱mzi̱ne̱t cik Ye̱su̱ balik o̱o̱tti̱nu̱
         ke̱: Abunna ming kungnek mu̱nye̱n lo̱o̱c cik anyaha daiz ko̱, kar ku̱tu̱we̱t Ta̱mu̱ta̱dde̱n,
         2ka̱gga̱ naga zoz ci a̱gga̱me̱ ol ba̱ti̱ti̱mo̱ ki azzin cik a̱ta̱dde̱k o̱o̱tti̱ cik
         ollu alawek Ta̱mu̱ta̱dde̱n ka̱mu̱yu̱k nogo, ki zoz ci ingane enne ol daiza, kar bo̱do̱k
         enne kettedek ol lo̱ki̱ko̱ ci aave udut. 3Kar atin Ta̱mu̱ta̱dde̱n keelaweta, kar zin tu̱we̱ne̱t cinna kuk ta̱dde̱na̱.4-6Anyak ol cik elemtta zoz ci Ta̱mu̱ta̱dde̱no̱ arrak de̱de̱, kar kurubta zoz neci, kar
         ki̱mi̱rte̱ ki vu̱rru̱t, i̱llo̱i̱ bo̱do̱k gool ci kar ko̱bo̱dda̱i̱ nege kar ki̱mi̱rto̱zi̱k
         zoz wa een de̱de̱ udut, eci bali arrak aavtte nege vooritene ci Ta̱mu̱ta̱dde̱no̱,
         atarit nege ma̱yu̱we̱ne̱t cinne abunna, kar Vongizi ci A̱li̱le̱ kabak ngatinne̱ng.
         Iziyyet nege kaviyak cik abunna Ta̱mu̱ta̱dde̱no̱ a̱du̱wa̱k nogo ko̱ do̱o̱k, eci a̱li̱ngli̱ng
         zi̱nze̱tti̱nne̱ cigge̱k. A̱gga̱ nege zoz ci a̱ddi̱ki̱re̱ atin a̱kku̱ ke̱. Ming a̱gga̱c
         nege kaal ne̱ko̱ do̱o̱k, kar ki̱mi̱rte̱ ki vu̱rru̱t, iróng ngen obodak Ta̱mu̱ta̱dde̱n,
         eci nege a̱ru̱we̱k Ngerrti Ta̱mu̱ta̱dde̱no̱ keet ci een ta̱la̱ke̱c, abarik anyakttak
         nonno a̱li̱ya̱n orgene ci ollu.7Ogon ol uggak ki looci ci aṯilne ta̱mu̱ oroot, kar ol cik lo̱o̱c neci kanyyait da̱i̱ne̱t.
         A̱mu̱yu̱k Ta̱mu̱ta̱dde̱n todowa ne̱ke̱. 8Imma ol cik ogon ki looci ci anyak biila kar kize do̱ro̱ngo̱t, iróng a̱bbi̱re̱, otor
         Ta̱mu̱ta̱dde̱n lo̱o̱c neci. Imma vu̱rrta̱ atuz atin ol biila ne̱ke̱.9Imma niga gotonogga ki ngonogga tu̱we̱nta̱, ka̱du̱wa̱kku̱ng kaal ne̱ke̱ ko̱ eci ka̱gga̱yya̱
         niko ming ogonnu kaal cik abunna cik okkoyyung go̱o̱le̱ ci ruget wa aave udut. 10A̱gga̱m Ta̱mu̱ta̱dde̱n ol go̱o̱le̱ ci abunna, iróng enne erehek li̱ngli̱ngo̱ni̱ ci
         a̱li̱ngli̱nge̱kku̱ niga nonno ki rezinet ci irezzu niga nonno go̱o̱le̱ ci eelannu
         ol ciginnek ki ba̱li̱ye̱. A̱gga̱ zin enne niko ming emenannu ngati eelannu nogo. 11Korongnya naga i̱ge̱t do̱o̱k abunna ming emenannu go̱o̱le̱ necu kar u̱mu̱dda̱ kaal
         wak odolta zi̱nze̱tti̱ cuggo̱k. 12Ma arnannu go̱o̱le̱ necu, u̱tu̱gu̱z ki ol wak a̱tu̱we̱ wak a̱gi̱d ol kar ku̱zu̱tte̱
         zoz ci Ta̱mu̱ta̱dde̱no̱.13Baling a̱mu̱yu̱k Ta̱mu̱ta̱dde̱n Aburaham zo̱ze̱ wa bali u̱du̱wa̱ enne ke̱, i̱llo̱i̱
         e̱e̱t imma ci ommog Ta̱mu̱ta̱dde̱n, a̱nne̱k zin enne Aburaham ne, i̱tto̱ni̱k ele cinanni,
         14“Ka̱ma̱yu̱ki̱ atin anna i̱nne̱t de̱de̱ kar kaanyi dooli cik meelek.”-15Erewo zin Aburahami zee kakat zoz bali u̱du̱wa̱ Ta̱mu̱ta̱dde̱n ke̱ mo̱o̱le̱t.16Ming orong gon ol kar ku̱mu̱dda̱ zoz wa een de̱de̱ ngati adangone, anyik ol kalakaddit
         illa ki̱ye̱la̱i̱ zoz wa een de̱de̱. 17Azi Ta̱mu̱ta̱dde̱n ne, i̱tto̱ni̱k ele cinne, orong enne zoz wainne een de̱de̱ ko̱
         kar ka̱gga̱c ol ju̱rru̱m, iróng atin enne uhu zoz neci, kar ol wak elemna nonno ka̱gga̱c
         een zoz cinne de̱de̱. 18U̱tu̱gu̱ Ta̱mu̱ta̱dde̱n niko kar zin kaale cik e̱e̱ggi̱n rama, iróng enne uhu eci
         iróng Ta̱mu̱ta̱dde̱n ovolongi zo̱ze̱ wa u̱du̱wa̱ enne, imma naga ol cik ki̱vi̱re̱t
         ko̱, kar kurubta zoz ci karike naga zi̱nze̱tti̱ ko̱, anyazoita kar izoccet wo̱ye̱
         agit oroot. 19Aanyyet zoz ci u̱du̱wa̱ Ta̱mu̱ta̱dde̱n ko̱ komiz. Okko zoz neci rok ru̱u̱m ci enger
         Ce̱e̱z wa Ta̱mu̱ta̱dde̱no̱+ Ngati A̱li̱le̱ Oroot.+20Aave Ye̱su̱ nginati, uk enne o̱o̱we̱ cinna, i̱i̱zo̱ Ngin neci A̱li̱le̱ Oroot ke̱ zo̱ze̱
         cinna. Ize zin enne alaan ci a̱ddi̱ki̱re̱ wawaco udut, ki bali Melchizedek.
         
            
               	6:14 Kananet 22:17

               	Ru̱u̱m ci enger Ce̱e̱z wa Ta̱mu̱ta̱dde̱no̱: Enger ru̱u̱m necu Nginti A̱li̱le̱ oroot ngati aave Ta̱mu̱ta̱dde̱n di̱ngdi̱ngo̱nta̱.
                     I̱i̱zo̱ alaani ci a̱ddi̱ki̱re̱ wawaco ngin neci do̱ lak co̱de̱ e̱rki̱ta̱, kar kanyik
                     wawac Ta̱mu̱ta̱dde̱n abunna unya mu̱nye̱n cik ollu do̱o̱k. IkebLeviticus 16; Ma̱te̱yo̱ 27:51; Marko 15:38; Lu̱ka̱ 23:45; I̱bu̱ru̱ 9:1-7.

               	Nginti A̱li̱le̱ Oroot: Aave Ta̱mu̱ta̱dde̱n Ce̱e̱ze̱ wa Ta̱mu̱ta̱dde̱no̱ Ngati A̱li̱le̱ Oroot di̱ngdi̱ngo̱nta̱.
                     Alaan ci a̱ddi̱ki̱re̱ wawaco do̱ ci okko Ngati A̱li̱le̱ Oroot Ce̱e̱ze̱ wa Ta̱mu̱ta̱dde̱no̱,
                     okko anyaha bi̱ye̱ cik unye mu̱nye̱n cik ollu ngu̱me̱ ci Ta̱mu̱ta̱dde̱no̱, e̱rki̱ta̱
                     lak co̱de̱. IkebLeviticus 16; I̱bu̱ru̱ 9:3.

Ommog alaani Melchizedeki Aburaham1Een Melchizedeki alaan ci orog ci een Salem, een bo̱do̱k enne e̱e̱t ci wawaco ci apahek
         Ta̱mu̱ta̱dde̱n kaal. U̱ru̱mto̱ enne ki Aburaham baling oboda illawa, ommog enne alaat,
         kar zin ku̱mu̱yu̱k nonno. 2Aanyik zin Aburahami Melchizedek taban ci alaatu gi̱i̱ co̱de̱ kaale cik e̱e̱ggi̱n
         omoto kaale ci anyak enne do̱o̱k. Een zara cik een Melchizedek “Alaan ci voori zinin
         per annu zoz ci Ta̱mu̱ta̱dde̱no̱.” Anyak bo̱do̱k zar u̱gge̱ cik een “Alaan ci Salemi.”
         Azi ungec cinne ne, “Alaan ci anyak gano.” 3Iróng e̱e̱ti̱ imma a̱gga̱ ming anyak enne yaatinne icima baatinne, i̱llo̱i̱ rok ji̱ji̱ti̱gi̱nne̱k,
         iróng ol a̱gga̱ i̱i̱te̱n ci a̱rri̱ta̱ne̱ enne, icima ci okko enne a̱da̱kne̱. Ogon
         enne ki Ngerrti Ta̱mu̱ta̱dde̱no̱, eci erahek atin enne een e̱e̱t ci wawaco ci aave
         udut.4A̱ddi̱ki̱re̱ Melchizedeki kommog veelek. I̱no̱ni̱t zoz cu: Aanyik Aburahami nonno
         taban cinne gi̱i̱ co̱de̱ kaale cik e̱e̱ggi̱n omoto a̱zi̱ze̱ akana enne illawa. 5Ka̱gga̱ a̱du̱wa̱ lo̱ti̱nno̱wa̱ cik Musesi zoz ci azi ne a̱vvu̱ ol wak wawaco+ boore co e̱e̱t ci een zara Le̱vi̱, kar ol kaanycik taban cinne̱ng gi̱i̱ co̱de̱ kaale
         cik e̱e̱ggi̱n omoto+ ki ming e̱he̱rye̱ lo̱ti̱nno̱we̱, ming een ol ne̱ke̱ gotonoggi nu̱nu̱n, een Aburahami
         ji̱ji̱ti̱nne̱ng do̱o̱k. 6Imma e̱e̱ti̱ ci een Melchizedek ko̱, iróng a̱kku̱ boore co Le̱vi̱, abarik Aburahami
         aanyik nonno taban cinne gi̱i̱ co̱de̱ kaale cik e̱e̱ggi̱n omoto akana enne illawa,
         kar zin enne ka̱mu̱yu̱k Aburaham, nonno ba̱li̱ye̱ ci aanyik Ta̱mu̱ta̱dde̱n zoz ci
         u̱du̱wa̱ enne ke̱. 7Ka̱gga̱ zin naga do̱o̱k a̱mu̱yu̱k e̱e̱ti̱ ci a̱ddi̱ki̱re̱ e̱e̱t cidici. 8Kar gon ba̱li̱ye̱, aluta gon ol wak wawaco balik a̱da̱i̱to̱ ke̱ taban cinne̱ng gi̱i̱
         co̱de̱ kaale cik e̱e̱ggi̱n omoto kaale do̱o̱k; ma̱i̱je̱ bali go̱o̱le̱ emani, aluta
         e̱e̱ti̱ ci u̱du̱ya̱i̱ aruge udut ko̱. 9Azi wo̱ye̱ e̱e̱ti̱ imma ne, aluta boor co Le̱vi̱ da̱ taban neci gi̱i̱ co̱de̱ kaale
         cik e̱e̱ggi̱n omoto ngati ollu kar kanyik Melchizedek zare cik Aburahami, 10eci baling u̱ru̱mto̱ Melchizedei ki Aburaham, ngen Le̱vi̱ ki̱ti̱rra̱i̱.Ogon Ye̱su̱ ki Melchizedek11Ming wo̱ye̱ anyahak boor co Le̱vi̱ ol cik diirik gi̱i̱ ci a̱vi̱la̱ ol mu̱nye̱n go̱o̱le̱
         ci e̱e̱ggi̱nne̱ nege ol wak wawaco, eci Ta̱mu̱ta̱dde̱n aanyik ol lo̱ti̱nno̱k go̱o̱le̱
         ci ol wak wawaco cik bu̱u̱l neci. Ming anyaha nege gi̱i̱ ci aara ol mu̱nye̱n, inya
         zin ming i̱tto̱na̱ Ta̱mu̱ta̱dde̱n e̱e̱t imma ci wawaco ci ogon ki Melchizedek, iróng
         enne ogon ki e̱e̱ti̱ ci wawaco wa een Aaron?12Ming a̱kku̱ e̱e̱ti̱ ci wawaco boore ci aave do̱, aragizek atin Ta̱mu̱ta̱dde̱n lo̱ti̱nno̱k
         cik Musesi ki lo̱ti̱nno̱k u̱gge̱. 13A̱kku̱ e̱e̱ti̱ ci keheri zoz cinne ko̱ biilete ci aave do̱, ngen e̱e̱ti̱ imma biilete
         neci ki̱li̱ngli̱ng kize e̱e̱t ci wawaco i̱te̱le̱+ ci reene ci Ce̱e̱z wa Ta̱mu̱ta̱dde̱no̱. 14Ka̱gga̱ naga ju̱rru̱m a̱kku̱ Manyi Ye̱su̱ boore co e̱e̱t ci een zara Ju̱da̱, ngen
         zin Musesi kidima ol wak wawaco imma boore neci.15Ming zin ogon niko, uhu atin Ta̱mu̱ta̱dde̱n lo̱ti̱nno̱k cik Musesi, ming okko enne
         i̱tto̱na̱ e̱e̱t imma wa wawaco ci ogon ki Melchizedeki. 16Een e̱e̱ti̱ ci wawaco ko̱, ci a̱li̱ngli̱ng Ce̱e̱ze̱ wa Ta̱mu̱ta̱dde̱no̱, ahala Manyi
         zo̱ze̱ ci een jor, iróng een zo̱ze̱ ci boor cinne, abarik eci bo̱do̱k anyak enne doiz
         ci abahe udut, i̱llo̱i̱ gi̱i̱ imma ci a̱ru̱k nonno. 17Azi bui ci Ta̱mu̱ta̱dde̱no̱ zo̱ze̱ ci Ye̱su̱ ne,“E̱e̱ni̱ i̱nna̱ e̱e̱t ci wawaco ci aave udut,ki bali e̱e̱ti̱ ci wawaco wa een Melchizedek ke̱.”-18Utungek zin Ta̱mu̱ta̱dde̱n lo̱ti̱nno̱k balik Musesi ke̱ lo̱o̱c eci iróng nege anyak
         doiz. 19Iróng zin lo̱ti̱nno̱wa̱ ngen a̱ti̱ri̱z e̱e̱t ci diiri, abarik zin i̱yo̱ko̱, i̱ki̱ya̱
         zin zoz ci abunna karike naga zi̱nze̱tti̱, anyahannet zoz neci kar kojongozzit Ta̱mu̱ta̱dde̱n.20Imma zin niko, atahala Ta̱mu̱ta̱dde̱n Ye̱su̱ kize e̱e̱t ci wawaco ngati azi ne i̱tto̱ni̱k
         ele cinanni. Imma ol wak wawaco do̱o̱k i̱i̱zo̱ kizeto ol wak wawaco gaganiko, iróng
         e̱e̱ti̱ imma i̱tto̱ni̱k ele cinne, 21abarik baling okko Ye̱su̱ een e̱e̱t ci wawaco, u̱du̱wa̱ zin Ta̱mu̱ta̱dde̱n zoz ci
         azi ne,“U̱du̱wa̱k Manyi Ta̱mu̱ta̱dde̱niróng atin enne uhu zinin cinne:‘E̱e̱ni̱ i̱nna̱ e̱e̱t ci wawaco ci aave udut.’”-22Eci Ta̱mu̱ta̱dde̱n atahala Ye̱su̱ zo̱ze̱ ci u̱du̱wa̱ enne, i̱ye̱la̱ necu olom ci ommog
         veelek elema Ta̱mu̱ta̱dde̱n ki Ye̱su̱ wowonet ci owowone ki e̱e̱t ci diiri.23Imma o̱to̱ne̱ emani, anyak ol wak wawaco Ce̱e̱ze̱ wa Ta̱mu̱ta̱dde̱no̱ meelek giir,
         eci daizi ibiliz nogo ngati e̱e̱ggi̱nne̱ ol wak wawaco u̱u̱mu̱c; 24ma̱i̱je̱ Ye̱su̱ aruge udut, odokna enne een e̱e̱t ci wawaco Ce̱e̱ze̱ wa Ta̱mu̱ta̱dde̱no̱
         udut. 25Imma go̱o̱le̱ neci, anyak enne doiz ci a̱ti̱ri̱ze̱ ol wak elemi Ta̱mu̱ta̱dde̱n ngatinne,
         eci enne aruge udut, alawek nogo Ta̱mu̱ta̱dde̱n odohize.26Een Ye̱su̱ alaan ci a̱ddi̱ki̱re̱ wawaco Ce̱e̱ze̱ wa Ta̱mu̱ta̱dde̱no̱ ci korong naga.
         A̱li̱le̱ enne iróng anyak ba̱ci̱ kar kize voor zinin, aave enne do̱ ngati e̱e̱t ci
         diiri mu̱nye̱nu̱. Irez Ta̱mu̱ta̱dde̱n nonno kize alaan ci a̱ddi̱ki̱re̱ wawaco ci ommog
         kaal do̱o̱k, aave ta̱mu̱-kenga. 27Ommog enne alaat wak a̱ddi̱ki̱re̱ wawaco Ce̱e̱ze̱ wa Ta̱mu̱ta̱dde̱no̱ do̱o̱k. Iróng
         enne apahek Ta̱mu̱ta̱dde̱n wawa kiwagon alaata cik a̱ddi̱ki̱re̱ wawaco odohize, apahek
         arrak mu̱nye̱n cigge̱k kar vu̱rrta̱ kapaktek mu̱nye̱n cik ollu. I̱ti̱ri̱z zin Ye̱su̱
         ol do̱o̱k mu̱nye̱ne̱ lak co̱de̱ ngati a̱da̱kne̱ keete ci een ta̱la̱ke̱c. 28Atahala zin lo̱ti̱nno̱wa̱ cik Musesi alaat cik a̱ddi̱ki̱re̱ wawaco iróng okkomi, imma
         Ta̱mu̱ta̱dde̱n atahala alaan ci a̱ddi̱ki̱re̱ wawaco ci okkomi zo̱ze̱ bali odola u̱du̱wa̱
         enne ke̱ baling aanyik enne ol lo̱ti̱nno̱k cik Musesi arrak oowa, atahala zin Ngerinne
         kize alaan ci a̱ddi̱ki̱re̱, kar kidiman zoz cinne ju̱rru̱m udut.
         
            
               	Ol wak wawaco: Azi lo̱ti̱nno̱wa̱ cik Musesi ne, ol wak wawaco do̱ cik amuc wawac Ce̱e̱ze̱ wa Ta̱mu̱ta̱dde̱no̱.
                     A̱vvu̱ nege la̱du̱n boore co Le̱vi̱.

               	Gi̱i̱ co̱de̱ kaale cik e̱e̱ggi̱n omoto: Azi lo̱ti̱nno̱wa̱ cik Musesi ne, aanycik Ta̱mu̱ta̱dde̱n gi̱i̱ co̱de̱ kaale cik e̱e̱ggi̱n
                     omoto kaale cik eevanu niga ma̱ne̱ne̱. Ming etteda e̱e̱ti̱ labi ma̱ne̱ cinne cuwalit
                     omoto, anyik co̱de̱ Ta̱mu̱ta̱dde̱n. IkebLeviticus 27:30-33; Nambars 18:21-24; Deuteronomy 12:5-19; 14:22-29.

               	I̱te̱la̱: Anyak i̱te̱le̱ reene ci Ce̱e̱z wa Ta̱mu̱ta̱dde̱no̱, nginti apahek olli wawaco Ta̱mu̱ta̱dde̱n
                     wawac kar abunna enne alalnek nogo mu̱nye̱n. Anyak bo̱do̱k i̱te̱le̱ imma ci atuze
                     olli wawaco lotagong ecito Ngati A̱li̱le̱ Ce̱e̱ze̱ wa Ta̱mu̱ta̱dde̱no̱ odohize nge̱rre̱t
                     ki yo̱mo̱na̱ i̱i̱ ci lawinto.

               	7:17 Caliwon 110:4

               	7:21 Caliwon 110:4

Anyaha alaani ci a̱ddi̱ki̱re̱ wawaco olom ci een jor1Ungec ci kaal cik riili ka̱du̱wa̱nna̱ ko̱ iciko: Kanyak naga do̱o̱k alaan ci a̱ddi̱ki̱re̱
         wawaco Ce̱e̱ze̱ wa Ta̱mu̱ta̱dde̱no̱ ta̱mu̱-kenga, a̱vvu̱ lo̱o̱ta̱ a̱tte̱ ci Ta̱mu̱ta̱dde̱n
         a̱zzo̱ ta̱mu̱-kenga, 2a̱li̱ngli̱ng enne Ce̱e̱ze̱ wa Ta̱mu̱ta̱dde̱no̱ de̱de̱, eenyca Manyi Ta̱mu̱ta̱dde̱n
         iróng een e̱e̱t ci diiri.3Ka̱gga̱ naga niko atahala Ta̱mu̱ta̱dde̱n alaan ci a̱ddi̱ki̱re̱ wawaco kar kaanyik
         Ta̱mu̱ta̱dde̱n muci kar bo̱do̱k kapahek nonno wawa. Abunna zin bo̱do̱k alaani ci a̱ddi̱ki̱re̱
         wawaco Ye̱su̱ ming apahek Ta̱mu̱ta̱dde̱n wawac. 4Baling ngen weda Ye̱su̱ aave lo̱o̱ta̱ ngatu, iróng weda een e̱e̱t ci wawaco ci apahek
         Ta̱mu̱ta̱dde̱n wawac, eci enne iróng een boor co Le̱vi̱ wak anyak ol wak wawaco wak
         apahek Manyi ki baling a̱du̱wa̱ lo̱ti̱nno̱wa̱ cik Musesi ke̱. 5Imma zin kaala cik ogon olli wawaco Ce̱e̱ze̱ wa Ta̱mu̱ta̱dde̱no̱ lo̱o̱ta̱ ngatu ko̱,
         kaal wak i̱ya̱kza̱ Ce̱e̱z wa Ta̱mu̱ta̱dde̱no̱ ta̱mu̱-kenga. Zoz zin ci bali a̱du̱wa̱k
         Ta̱mu̱ta̱dde̱n Muses baling eenyet enne Ce̱e̱z wa Ta̱mu̱ta̱dde̱no̱ een ti̱ti̱ ko̱
         balala,+ izek nonno ne, “Ziyo ju̱rru̱m, tu̱gu̱ kaal ne̱ko̱ do̱o̱k go̱o̱le̱ bali ka̱du̱wa̱ki̱
         baling kurumto biye wa een zara Sinai ke̱.”-6Imma i̱yo̱ko̱, aanyik Ta̱mu̱ta̱dde̱n Ye̱su̱ di̱ngdi̱ngo̱n ki li̱ngli̱ngo̱n ci ommog
         veelek, ommog li̱ngli̱ngo̱n ci ol wak wawaco balik lo̱o̱tu̱ ke̱, een necu olom ci
         elema Manyi ko̱ ci ommog veelek, anyaha gano ngati Ta̱mu̱ta̱dde̱no̱ kar kanyik e̱e̱t
         ci diiri, een Ye̱su̱ zoc ci ommog bali reeni ke̱.7Ming ubunna olomi bali reeni u̱du̱ya̱i̱ ke̱, iróng weda korong olom imma bo̱do̱k.
         8Ma̱i̱je̱ ngatu, umuda Ta̱mu̱ta̱dde̱n ba̱ci̱ ci ol cik diirik kar kize ne,“A̱kku̱ atin i̱i̱te̱ni̱ ming a̱du̱wa̱ Manyi,ci kokko atin anna ka̱du̱wa̱k olli Israiloki Ju̱da̱ do̱o̱k olom ci een jor.9Iróng atin ogon ki olomibali kadimani anna ki ji̱ji̱ti̱gge̱kbaling ka̱gga̱ma̱ nogo azzinekaara lo̱o̱ce̱ ci Masiro,eci iróng nege azunne olom cinanni,kar anna kutuhuwek nogo bo̱i̱c,u̱du̱wa̱ Manyi.10Een necu olom ci een jor kogonni atin annakadimani atin ki ce̱e̱z ci Israilo,i̱i̱te̱n neci, u̱du̱wa̱ Manyi,karike atin anna ti̱lo̱wi̱ne̱t cinanni o̱o̱tti̱ cigge̱k,kar keteherik zi̱nze̱tti̱nne̱ cigge̱k.Ke̱e̱ni̱ atin anna Ta̱mu̱ta̱dde̱n cinne̱ng,ovvo nege e̱e̱ggi̱n ol cigannik.11I̱llo̱i̱ e̱e̱t imma ci atin edemez ol cik locaryak,icima e̱e̱ti̱ imma gotoni, azi ne, ‘Abunna ming a̱gga̱yyu̱ Manyi.’Eci atin ol do̱o̱k a̱gga̱ya̱ annita,akane do̱le̱ce̱ ci dici kuk ngati ol wak a̱ddi̱ki̱re̱.12Kalalnek atin anna nogo kaale balik gerzek ogon ke̱,iróng bo̱do̱k anna ka̱a̱da̱ ba̱ci̱nno̱k ne̱ke̱ udut.”-13Imma zin go̱o̱le̱ ci a̱du̱wa̱ne̱ enne olom necu, aanyik enne olom necu kize jor. Utung
         enne olom wa bali reeni iróng ngen bo̱do̱k a̱li̱ngli̱nge̱ eci kaala wak unuweto iróng
         ol ngen a̱li̱ngli̱nge̱.
         
            
               	Ce̱e̱z wa Ta̱mu̱ta̱dde̱no̱ een ti̱ti̱ balala: U̱du̱wa̱k Ta̱mu̱ta̱dde̱n Muses kidiman Ce̱e̱z wa Ta̱mu̱ta̱dde̱no̱ een ti̱ti̱ balala,
                     kar ming a̱lu̱g nege a̱lu̱ge̱ ki Ce̱e̱z wa Ta̱mu̱ta̱dde̱no̱ ko̱ bu̱k. Imma bali vu̱rrta̱
                     eteheeny Solomoni Ce̱e̱z wa Ta̱mu̱ta̱dde̱no̱ Jerusalema ci iróng ol a̱lu̱ge̱ bu̱k.
                     Ikeb buk ci To̱ni̱a̱u̱ 7:44.

               	8:5 Lu̱ge̱z 25:40

               	8:12 Jeremiah 31:31-34

Lawinet ci alawe ol Ta̱mu̱ta̱dde̱n Ce̱e̱ze̱ cinne lo̱o̱ta̱1A̱gga̱yyu̱ niga anyak go̱o̱llo̱k cik alawe ol Ta̱mu̱ta̱dde̱n olome bali reeni u̱du̱wa̱
         enne oowa ke̱, anyak ti̱ti̱ ci bali eenyet Musesi ci alawe ol Ta̱mu̱ta̱dde̱n lo̱o̱ta̱
         ngatu. 2Eeteheeny Muses Ce̱e̱z wa Ta̱mu̱ta̱dde̱no̱ een ti̱ti̱, enger ecito lak rama. Een nginti
         o̱o̱wu̱ ko̱ zara ne Nginti A̱li̱le̱ kar kanyak gi̱i̱ ci abilne tukulena, anyak bo̱do̱k
         nginti anyak umune ci a̱li̱le̱. 3Anyak ru̱u̱m ci enger nginti o̱o̱wu̱ ko̱ ngati een rama ko̱, kar nginti een rama ko̱
         een zara Nginti A̱li̱le̱ Oroot.+4Anyak ngineci kaal ciko, i̱te̱le̱ ci abburutane olli wawaco lotagong ci adimanai zu̱rte̱nte̱
         ci een dhahab, ki bo̱do̱k ce̱e̱ndu̱k ci olom bali reeni u̱du̱wa̱ Manyi adimanai zu̱rte̱nte̱
         ci een dhahab, anyak ce̱e̱ndu̱we̱ neci í̱jjó̱ ci anyak da̱i̱ne̱t cik een maana+ balik a̱ju̱ka̱k Manyi olli Musesi balala ke̱, ki cool ci Aaroni+ alize ba̱a̱li̱n co̱de̱ kanyak o̱ya̱u̱, ki biyen rama cik zabalik+ eheronik lo̱ti̱nno̱wa̱ balik aanyik Ta̱mu̱ta̱dde̱n Muses een omoto ke̱, e̱e̱ggi̱n
         ne̱ko̱ olom bali reeni u̱du̱wa̱ Manyi. 5Imma ce̱e̱ndu̱we̱ ci olom neci, aburuk anjilonya cik Ta̱mu̱ta̱dde̱no̱ een rama adimanai
         zu̱rte̱nte̱ ci een dhahab kar kurumuzzet ṯaba, i̱ye̱la̱ di̱ngdi̱ngo̱n ci zoz ci Ta̱mu̱ta̱dde̱no̱.
         Aparanek alaani ci a̱ddi̱ki̱re̱ wawaco bi̱ye̱ ce̱e̱ndu̱k ta̱dde̱n kar Manyi kalalek
         ol mu̱nye̱ne̱. Ma̱i̱je̱ zin i̱yo̱ko̱, iróng naga kozoz u̱nge̱tti̱ cik zoz necu i̱yo̱ko̱.6Ming idimante kaala balik a̱du̱wa̱ Manyi ke̱ do̱o̱k ki i̱yo̱ko̱, i̱i̱zo̱ zin ol wak
         wawaco Nginti A̱li̱le̱ Ce̱e̱ze̱ wa Ta̱mu̱ta̱dde̱no̱ een ti̱ti̱ ko̱, kar kalac Ta̱mu̱ta̱dde̱n
         cinne̱ng odohize. 7I̱i̱zo̱ alaani ci a̱ddi̱ki̱re̱ wawaco do̱ Nginti A̱li̱le̱ Oroot+ lak co̱de̱ e̱rki̱ta̱, kar kanyaha bi̱ye̱ kaparanek Ta̱mu̱ta̱dde̱n kize gi̱i̱ ci aara
         mu̱nye̱n ciginnek ki cik ollu do̱o̱k, ogon nege ngati iróng a̱gga̱we̱. 8Imma zin go̱o̱le̱ necu, i̱ye̱le̱kke̱t Vongizi ci A̱li̱le̱ zoz ci azi ne, ngen gool
         koowe kar ki̱tto̱zze̱ Nginti A̱li̱le̱ Oroot a̱bi̱le̱ ru̱u̱ma̱ ko̱, ming ngen Ce̱e̱z
         wa Ta̱mu̱ta̱dde̱no̱ aave lo̱o̱ta̱.9Een necu ri̱ri̱to̱n ci zoz ci kacin ngatu ko̱. Iróng muci ki kaal ne̱k apahek olli
         wawaco Ta̱mu̱ta̱dde̱n cik a̱vi̱la̱ ol mu̱nye̱n. 10Eci gool ci unuk ogone nege kaal ko̱ een da̱i̱ne̱t, ki gool ci aburuce nege e̱le̱tti̱.
         Ogon nege kaal ne̱ko̱ zee ki̱ki̱ya̱ i̱i̱te̱ni̱ ci een jor ming okko Ye̱su̱ anyaha
         olom ci een jor, kar ku̱tu̱gu̱zzo̱ keer neci go̱o̱le̱ ci aave do̱.Een Ki̱ri̱sto̱ wawac ci abunna11I̱yo̱ko̱ zin ize Ye̱su̱ Ki̱ri̱sto̱ alaan ci a̱ddi̱ki̱re̱ wawaco kaale ne̱k een jor
         ko̱. I̱tto̱ zin enne Nginti A̱li̱le̱ Oroot Ce̱e̱ze̱ wa Ta̱mu̱ta̱dde̱no̱ ta̱mu̱-kenga,
         ci iróng e̱e̱ti̱ eenyet azzine, iróng aave lo̱o̱ta̱ ngatu. 12Iróng zin enne i̱i̱zo̱ Ngin wa A̱li̱le̱ Oroot ko̱ gi̱i̱ye̱ ci apahek eeza ki maala
         ngati aparanek Ta̱mu̱ta̱dde̱n bi̱ye̱. I̱tto̱ Ye̱su̱ ngin neci lak co̱de̱ ngati a̱da̱kne̱,
         uddutai bi̱ye̱ta̱ ciginnek keete wa een ta̱la̱ke̱c, kar kaara mu̱nye̱n cigga̱c udut.13Imma zo̱ze̱ bali reeni ke̱, apahek tuwayowa cik Ce̱e̱z wa Ta̱mu̱ta̱dde̱no̱ bi̱ye̱
         cik eezau ki cik tiinu, kar kazacek ol cik mu̱nye̱nu̱ bbu̱u̱r ci ivade nege mo̱o̱le̱t,
         ki bi̱ye̱, kar kaara nogo mu̱nye̱n, ka̱vvu̱to̱ labak, kar e̱le̱tti̱ cigge̱k kubunnta
         eci re̱e̱nu̱no̱. 14Izikto zin ju̱rru̱m, ming anyak da̱ bi̱ye̱ta̱ cik kaal cik kapahek naga Ta̱mu̱ta̱dde̱n
         ko̱ doiz, imma ngati Vongiz ci A̱li̱le̱ udut, anyak bi̱ye̱ta̱ cik Ye̱su̱ komiz kommog
         bi̱ye̱ cik kaalu, aanyik enne ele cinne Ta̱mu̱ta̱dde̱n ngati a̱da̱kne̱ ki̱zze̱c rok
         mu̱nye̱n ngatinne. A̱vi̱la̱ atin bi̱ye̱ta̱ cik Ki̱ri̱sto̱ kaale cik kabaccit lo̱o̱ta̱
         ngatu, kar atin kala icima ka̱li̱ngli̱ng zoz cinne ki̱zze̱c rok mu̱nye̱n cik okkoyyet
         daiza.15Ye̱su̱ Ki̱ri̱sto̱ ci een zoc ci Ta̱mu̱ta̱dde̱no̱, anyaha olom ci een jor, kar ol cik
         awu Ta̱mu̱ta̱dde̱n kar elemtta olom ci een oo, aruba baiz ci aave udut kar kanyait
         kaal do̱o̱k, eci Ye̱su̱ a̱da̱i̱ kar kaara ol mu̱nye̱ne̱ balik ogon nege lo̱ti̱nno̱we̱
         balik Musesi reentik ke̱.16Gon ming okko e̱e̱ti̱ a̱da̱i̱, i̱lo̱te̱k ol zoz cinne kar vu̱rrta̱ ka̱da̱k. 17Ovvo ol a̱li̱ngli̱nge̱ ti̱lo̱wi̱ne̱t neci ngati a̱da̱he̱ e̱e̱ti̱. Ming ngen daizoiti
         ka̱da̱k, iróng ol a̱li̱ngli̱nge̱ ti̱lo̱wi̱ne̱t neci.18Ogon zin niko bu̱k, akane ol wak wawaco li̱ngli̱ngo̱n ci olom bali reeni ngati apahek
         nege Ta̱mu̱ta̱dde̱n bi̱ye̱ cik kaal ki bali ming u̱du̱wa̱ Manyi ke̱. 19Baling ikebek Musesi ol ti̱lo̱wi̱ne̱t ci Ta̱mu̱ta̱dde̱no̱, kar zin kidima varany ki
         ru̱u̱ce̱ni̱t ci a̱zze̱to̱ u̱zu̱we̱k bi̱ye̱ cik tiinu ki eeza, ki maam kar zin kazacek
         buk ci Ta̱mu̱ta̱dde̱no̱ ki ol. 20-21Kar zin bo̱do̱k kazac Ce̱e̱z wa Ta̱mu̱ta̱dde̱no̱ een ti̱ti̱ ki kaal cik lawintak do̱o̱k.
         Kar zin enne kize ne, “I̱ye̱la̱ bi̱ye̱ta̱ ne̱ko̱ olom+ ci u̱du̱wa̱u̱ng Ta̱mu̱ta̱dde̱n.”-22De̱de̱, azzac ol kaal do̱o̱k bi̱ye̱te̱ ki bali ming a̱du̱wa̱ lo̱ti̱nno̱wa̱ cik Musesi
         ke̱; eci ming i̱llo̱i̱ bi̱ye̱ cik apahek ol Ta̱mu̱ta̱dde̱n, iróng Manyi alalek ol
         mu̱nye̱n.Daiz ci Ye̱su̱ ci aara ol mu̱nye̱n23Imma zin Ce̱e̱z wa Ta̱mu̱ta̱dde̱no̱ aave lo̱o̱ta̱ ko̱ i̱ya̱kzo̱ni̱k Ce̱e̱z ci aave
         ta̱mu̱-kenga, abunna zin oroot ming apahek ol kaal cik kazace ngin neci bi̱ye̱te̱
         cik e̱le̱gje̱nnu̱ kar ki̱ti̱vi̱la̱ mu̱nye̱n cik ollu. Imma Ce̱e̱z wa Ta̱mu̱ta̱dde̱no̱
         wa een de̱de̱, aave ta̱mu̱-kenga ko̱, anyak gi̱i̱ ci kapahek kazace ol, ommog bi̱ye̱
         cik e̱le̱gje̱nnu̱.24Ngen Ki̱ri̱sto̱ ki̱tto̱ nginti A̱li̱le̱ Oroot adiman e̱e̱ti̱ ci diiri, i̱ya̱kzo̱ni̱k
         ngin neci nginti aave ta̱mu̱-kenga, i̱tto̱ zin enne ta̱mu̱-keng okko ngati Ta̱mu̱ta̱dde̱no̱
         zo̱ze̱ cinna. 25Iróng enne i̱i̱zo̱ ta̱mu̱-keng kar kaanyik ele cinne kize wawac odohize, kiwagon alaani
         ci a̱ddi̱ki̱re̱ wawaco i̱i̱zo̱ Nginti A̱li̱le̱ Oroot Ce̱e̱ze̱ wa Ta̱mu̱ta̱dde̱no̱
         ko̱. Kar kapahek Manyi wawac, kar kazac bi̱ye̱te̱ e̱rki̱nya̱ veelek. 26Ming riil zoz ci apahek tuwayowa Ta̱mu̱ta̱dde̱n kaal odohize, aanyik weda Ye̱su̱ Ki̱ri̱sto̱
         ele cinne Ta̱mu̱ta̱dde̱n kize wawac odohize odohize kanante ci lo̱o̱tu̱. Abarik aanyik
         enne ele cinne kize wawac lak co̱de̱, kar kaara mu̱nye̱n bu̱u̱llo̱k ki bu̱u̱llo̱k.27Izikto da̱ ju̱rru̱m, ogon zin zoz necu ki ming a̱da̱i̱ e̱e̱ti̱ ci diiri arrak, kar
         vu̱rrta̱ Ta̱mu̱ta̱dde̱n ketted lo̱ki̱ko̱ kaale wak gerzek u̱tu̱gu̱ enne. 28Imma zin i̱yo̱ko̱, a̱da̱i̱ Ye̱su̱ Ki̱ri̱sto̱ lak co̱de̱ kize wawac ci aara ol cik
         meelek mu̱nye̱n. Obodak atin enne lo̱o̱c kar ki̱ki̱ya̱ kanyahak ti̱ri̱ze̱ne̱t ol wak
         ere nonno.
         
            
               	Nginti A̱li̱le̱ Oroot: Aave Ta̱mu̱ta̱dde̱n Ce̱e̱ze̱ wa Ta̱mu̱ta̱dde̱no̱ Ngati A̱li̱le̱ Oroot di̱ngdi̱ngo̱nta̱.

                     e̱rki̱ta̱ ci okkoye alaani ci a̱ddi̱ki̱re̱ wawaco Ngati A̱li̱le̱ Oroot Ce̱e̱ze̱ wa
                     Ta̱mu̱ta̱dde̱no̱, okko azacek bi̱ye̱ kar abunna alalnek ol cik Israilo mu̱nye̱n cigge̱k.
                     I̱ya̱ye̱ olli Israilo i̱i̱te̱n cu kar ki̱ye̱lta̱ azi ne uturtta nege mu̱nye̱n cigge̱k.
                     IkebLeviticus 16; Buk wa To̱ni̱a̱u̱ 27:9; I̱bu̱ru̱ 6:19-20; 9:1-7.

               	I̱ye̱la̱ bi̱ye̱ta̱ ne̱ko̱ olom: Uuny bi̱ye̱ta̱ cik Ye̱su̱ ol mu̱nye̱n kar kanyik nogo kaganto ki Ta̱mu̱ta̱dde̱n. Aanyik
                     Ta̱mu̱ta̱dde̱n olli Israilo kapaktek wawa cik o̱le̱nya̱ ki eeza kar bi̱ye̱ta̱ kutunyet
                     nogo mu̱nye̱ne̱ cigge̱k. I̱ye̱la̱ wawa ne̱ko̱ daiz ci Ye̱su̱ Ki̱ri̱sto̱ ta̱la̱ke̱ca̱,
                     eci enne een Nyoon ci Ta̱mu̱ta̱dde̱no̱. Alalnek atin bi̱ye̱ta̱ ciginnek lak co̱de̱
                     ol wak elemtta nonno mu̱nye̱ne̱ cigge̱k do̱o̱k. IkebLu̱ge̱z 24:8; Leviticus 16:11-19; Ma̱te̱yo̱ 26:28; Marko 14:24.

A̱da̱i̱ Ki̱ri̱sto̱ kize wawac lak co̱de̱1Een lo̱ti̱nno̱wa̱ cik Musesi ri̱ri̱to̱n ci zoz ci abunna een jor, u̱du̱wa̱ Manyi a̱kku̱
         atin. Obodonik olli wawaco apahek Ta̱mu̱ta̱dde̱n kaal odohize odohize. Iróng kaala
         ne̱k apahek olli wawaco Manyi ko̱ a̱vi̱la̱ mu̱nye̱n wak ol wak ala nonno. 2Ming a̱vi̱la̱ weda kaala ne̱ko̱ mu̱nye̱n cik ollu, ibiltte weda nege zoz ci apahek
         Ta̱mu̱ta̱dde̱n kaal. Aarttai weda mu̱nye̱na̱ cik ol wak ala Manyi ko̱ do̱o̱k lak co̱de̱,
         iróng zin nege ngen o̱ngo̱o̱le̱ gi̱i̱ imma. 3Imma ol ne̱k apahek Ta̱mu̱ta̱dde̱n kaal e̱rki̱ta̱ ko̱ a̱a̱dda̱ mu̱nye̱n cigge̱k, 4eci bi̱ye̱ta̱ cik tiinu ki cik eezau iróng aara ol mu̱nye̱n.5Baling i̱ki̱ya̱k Ye̱su̱ Ki̱ri̱sto̱ lo̱o̱c kar kizek Ta̱mu̱ta̱dde̱n ne,“Iróng i̱nna̱ orongi kaal cik kapahekin,abarik i̱nna̱ aanya annit ele;6iróng i̱nna̱ orongi kaal cik kapahekinkize wawac ki ci kaarane mu̱nye̱niróng i̱nna̱ atalne.7Kar zin anna bo̱do̱k kize ne, ‘Ta̱mu̱ta̱dde̱n bai,ka̱kku̱ni̱ anna kar ki̱ki̱ya̱ ku̱tu̱gu̱ li̱ngli̱ngo̱n cunne, ki baling e̱he̱rye̱ buwe
         cunne ke̱.’”-8A̱du̱wa̱ zin Ye̱su̱ zoz necu azi arrak ne, “Iróng i̱nna̱ Ta̱mu̱ta̱dde̱n elemi kaal
         cik apaheki ol kize wawac, icima cik aburcene.” Ming nu̱nu̱n a̱du̱wa̱ lo̱ti̱nno̱wa̱
         cik Musesi azi ne abunna. 9Kar zin bo̱do̱k vu̱rrta̱ kize ne, “Ka̱kku̱ni̱ anna kar ki̱ki̱ya̱ ku̱tu̱gu̱ li̱ngli̱ngo̱n
         cunne.” Imma zin go̱o̱le̱ neci, ibiliz zin Ye̱su̱ li̱ngli̱ngo̱n bali u̱du̱wa̱k Manyi
         Muses ke̱, kar kanyaha Zoz ci een Jor. 10U̱tu̱gu̱ zin enne gi̱i̱ ci orong Manyi nonno ku̱tu̱gu̱, aanyik zin Ye̱su̱ Ki̱ri̱sto̱
         ele cinne kize wawac ci aara ol mu̱nye̱n ne lai, lak co̱de̱, kizeto caale paz.11Abile ol wak wawaco Ce̱e̱ze̱ wa Ta̱mu̱ta̱dde̱no̱ apahek Ta̱mu̱ta̱dde̱n kaal odohize
         odohize ki ming a̱du̱wa̱ lo̱ti̱nno̱wa̱ cik Musesi, iróng kaala ne̱ke̱ aara ol mu̱nye̱n.
         12Imma e̱e̱ti̱ ci wawaco wa aanyik ele cinne Ta̱mu̱ta̱dde̱n kize wawac ci aara ol mu̱nye̱n
         do̱o̱k. Kar Ta̱mu̱ta̱dde̱n kaanyik nonno ka̱vvu̱ ngatinne a̱tte̱ ci a̱zzo̱ ta̱mu̱-kenga.
         13Aave zin atin enne ta̱mu̱-kenga zee ki̱vi̱ta̱ mo̱ddo̱ ciginnek kakatek nonno u̱zu̱ngtti̱
         lo̱o̱c ngati aave enne lecera. 14Imma zin go̱o̱le̱ neci aanyik enne ele cinne kize wawac ko̱, idiman zin enne ol wak
         aara enne mu̱nye̱n ku̱tu̱gu̱zzo̱ ki enne, kizeto caale ne paz, udut.15U̱du̱wa̱i̱t zin Vongizi ci A̱li̱le̱ agit zoz cu. Arrak azi enne ne,16“Een necu olom ci een jor kogonni atin anna ki nogo,i̱i̱te̱n neci, azi Manyi.Karike atin anna ti̱lo̱wi̱ne̱t cinanni zi̱nze̱tti̱ cigge̱k,kar bo̱do̱k keteherek ti̱lo̱wi̱ne̱t cinanni o̱o̱tti̱ cigge̱k i̱i̱te̱n neci.”-17Kar zin bo̱do̱k kotorek zoz ci azi ne,“Kalalnek atin anna nogo kaale balik gerzek u̱tu̱gu̱zzo̱ nege ke̱,iróng bo̱do̱k anna ka̱a̱da̱ ba̱ci̱nno̱k ne̱ke̱ udut.”-18Ming alalek Ta̱mu̱ta̱dde̱n mu̱nye̱n cik ollu, iróng e̱e̱ti̱ ci wawaco Ce̱e̱ze̱ wa
         Ta̱mu̱ta̱dde̱no̱ ngen apahek Ta̱mu̱ta̱dde̱n gi̱i̱ imma.Abunna kojongoz Ta̱mu̱ta̱dde̱n19Gotonogga ki ngonogga tu̱we̱nta̱, aanyyet bi̱ye̱ta̱ cik a̱da̱kne̱ Ye̱su̱ ki̱tto̱z
         Nginti A̱li̱le̱ Oroot aave Ta̱mu̱ta̱dde̱n Ce̱e̱ze̱ cinne labak. 20Okko go̱o̱le̱ ci een jor ki gool ci baizo kuk ngati ru̱u̱m wa enger nginti lawinto
         A̱li̱le̱ ki ngin wa A̱li̱le̱ Oroot Ce̱e̱ze̱ wa Ta̱mu̱ta̱dde̱no̱, een neci ele cinne,
         nonno ci aanyyet ki̱tto̱z nginti A̱li̱le̱ Oroot ke̱ labak. 21Ming kanyak alaan ci a̱ddi̱ki̱re̱ wawaco ci abal ol Ce̱e̱ze̱ wa Ta̱mu̱ta̱dde̱no̱,
         22abunna zin naga ka̱vvu̱nna̱k Ta̱mu̱ta̱dde̱n zi̱nze̱tti̱nne̱ cik abunna kar kartik
         nonno zi̱nze̱tti̱ ki tu̱we̱ne̱t ci okkomi kak. Utunyca bi̱ye̱ta̱ cik Ye̱su̱ ngati
         a̱da̱kne̱ keete ci een ta̱la̱ke̱c ko̱ mu̱nye̱n, iróng ngen ko̱ngo̱o̱le̱ gi̱i̱ imma.
         Utunyyce e̱le̱tti̱ cigga̱c ko̱ maame cik caalek ne paz ngati ka̱gga̱me̱ ba̱ti̱ti̱mo̱.23Abunna ka̱gga̱m tu̱we̱ne̱t ci karike naga zi̱nze̱tti̱ cik ka̱tu̱we̱ Ta̱mu̱ta̱dde̱n
         ko̱ ju̱rru̱m, eci Ta̱mu̱ta̱dde̱n ci ka̱tu̱ ko̱ ogon atin zoz ci u̱du̱wa̱ enne ke̱.
         24Abunna ming ki̱lo̱t ol zo̱ze̱ ci kirezonne bak kogon kaal cik abunna. 25Abunna karume gon nga̱to̱de̱ ngati kalawe Ta̱mu̱ta̱dde̱n, aanycik kize kaale cinna;
         ki i̱yo̱ko̱ ming iróng ol uggak arume ko̱, eci izeto ojontte i̱i̱nya̱ cik okko Ye̱su̱
         obodak lo̱o̱c.26Gotonogga ki ngonogga tu̱we̱nta̱, ming kogon mu̱nye̱n i̱ba̱ti̱ne̱ ngati ka̱gga̱we̱
         zoz ci een de̱de̱, i̱llo̱i̱ wawac imma ci atin a̱vi̱la̱ mu̱nye̱n ne̱ke̱ ngatinna ki
         baling aanyik Ye̱su̱ ele cinne kize wawac ci a̱vi̱la̱ mu̱nye̱n cik ollu do̱o̱k lak
         co̱de̱. 27Abarik e̱e̱ti̱ ci anyak mu̱nye̱n ko̱, abak ngo̱li̱nte̱ ci okko Ta̱mu̱ta̱dde̱n ettede
         lo̱ki̱ko̱, kar ol wak adite iina iróng aziye zoz cinne, atuze gwo̱o̱ye̱ ci apadpadi
         oroot. 28Ming abure e̱e̱ti̱ imma lo̱ti̱nno̱k cik Musesi, a̱da̱i̱ ki̱zzi̱ e̱e̱ti̱ ci amanik
         nonno ngati aavtte bbacaha cik een rama icima i̱i̱yo̱.+29I̱no̱ni̱t lo̱ki̱ko̱ ci okkomi okko Ta̱mu̱ta̱dde̱n etteddek ol wak ibbez zoz ci Ngerrti
         Ta̱mu̱ta̱dde̱no̱, adima bo̱do̱k bi̱ye̱ cik Ye̱su̱ anyaha olomi ci een jor, wa eela
         nonno mu̱nye̱ne̱ ko̱ kize gi̱i̱ ci labak, kar bo̱do̱k kodom Vongiz ci A̱li̱le̱ Ta̱mu̱ta̱dde̱no̱
         ci aanyik nonno de̱ti̱ne̱t ko̱. 30Ka̱gga̱ naga azi Ta̱mu̱ta̱dde̱n ne, “Kacaca atin anna kaal cik gerzek ogonekku̱ng
         ol i̱ge̱ta̱.”- Kar bo̱do̱k zoz ci Ta̱mu̱ta̱dde̱no̱ buwe emani azi ne, “Etted atin Manyi lo̱ki̱ko̱
         ci ol cik abure nonno.”-31A̱gga̱c zoz necu ju̱rru̱m, gerza oroot ming a̱kku̱nna̱k e̱e̱ti̱ ngu̱m ci Ta̱mu̱ta̱dde̱no̱
         kar ketted lo̱ki̱ko̱ cinne, aanyik zoz necu e̱e̱t ngo̱li̱ne̱t oroot.32A̱a̱dda̱ i̱i̱nya̱ balik ngen elemannu Ye̱su̱ jor ke̱. Arikku niga zi̱nze̱tti̱ Ta̱mu̱ta̱dde̱n,
         ming anyak kaal cik anyahakku̱ng piryanzet. 33Anyak i̱i̱te̱n imma ci arannu̱ng ol icima a̱ru̱kku̱ng, anyak bo̱do̱k i̱i̱te̱n imma
         ci abilnnu eelannu niga ol cik a̱gi̱d ol. 34Ippirttau niga ki ol wak e̱ce̱bje̱ lagama, kar bo̱do̱k kaamttaung i̱jjo̱ cuggo̱k,
         abunna ming anyakku zi̱nze̱tti̱nne̱ cik alali. A̱gga̱yyu̱ niga a̱a̱nyu̱ng atin Ta̱mu̱ta̱dde̱n
         i̱jjo̱ cik abunna aavtte udut.35Ma zin odotekku zoz ci arikku niga Ta̱mu̱ta̱dde̱n zi̱nze̱tti̱ ko̱ lo̱o̱c, a̱a̱nyu̱ng
         atin Manyi kaal cik abunna. 36Abunna ming Animnyu no̱ngi̱tto̱n, kar u̱tu̱gu̱z kaal cik orong Ta̱mu̱ta̱dde̱n. Kar
         atin urubta kaal balik u̱du̱wa̱ enne ke̱. 37Eci Waraga ci Ta̱mu̱ta̱dde̱no̱ ozoz zoz ci Ye̱su̱ azi ne,“A̱kku̱ atin enne ataman.38Imma e̱e̱ti̱ cinanni abunna abak atin tu̱we̱nta̱.Ming a̱mi̱re̱ enne ki vu̱rru̱t,iróng anna kirezi kaal ne̱k ogon enne ke̱.”-39Imma naga e̱le̱tti̱ne̱, iróng kogon ki ol wak a̱mi̱re̱ ki vu̱rru̱t tu̱we̱nta̱ ko̱,
         kar kidittai, abarik naga ke̱e̱ggi̱n ol wak ka̱tu̱ Ta̱mu̱ta̱dde̱n, a̱ti̱ri̱ze̱t atin
         enne.

Ol wak anyak tu̱we̱ne̱t de̱de̱1I̱yo̱ko̱ zin, een tu̱we̱ne̱t gi̱i̱ ci karike naga zi̱nze̱tti̱ ko̱ de̱de̱, i̱ye̱le̱kke̱t
         atin kaal cik iróng naga kacin i̱yo̱ko̱ niko eberene. 2U̱mu̱dda̱ ol balik reentik baiz ci abunna eci nege anyak tu̱we̱ne̱t ci okkomi, atal
         zin Ta̱mu̱ta̱dde̱n nogo.3Imma bo̱do̱k tu̱we̱nte̱ cinna, ka̱gga̱, idiman Ta̱mu̱ta̱dde̱n ta̱mu̱-keng ki lo̱o̱c
         zo̱ze̱ ci a̱du̱wa̱ enne utuga, adiman kaal ne̱ko̱ kaale cik iróng naga kacin eberene.4Umuc ba̱li̱ye̱ e̱e̱ti̱ ci een Abel tu̱we̱nta̱ Ta̱mu̱ta̱dde̱n gi̱i̱ye̱ ci ommog ci
         gotononi Kain. Kar bo̱do̱k tu̱we̱nta̱, icin Ta̱mu̱ta̱dde̱n nonno kize e̱e̱t ci abunna.
         Ozoz Ta̱mu̱ta̱dde̱n ju̱rru̱m gi̱i̱ye̱ ci amuce enne nonno. Kar bo̱do̱k baling a̱da̱k
         Abeli nu̱nu̱n, ngen Ta̱mu̱ta̱dde̱n ozozikket zo̱ze̱ ci tu̱we̱ne̱t cinne.5Imma bo̱do̱k tu̱we̱nte̱ ci e̱e̱t ci een zara Enok, odong zin Ta̱mu̱ta̱dde̱n nonno
         rugetet uwe ta̱mu̱-kenga. Iróng atin ol ngen amuda nonno eci Ta̱mu̱ta̱dde̱n uwe nonno.
         Baling ngen Ta̱mu̱ta̱dde̱n kuuwe nonno, aanyik zin nonno kize e̱e̱t ci abunna. 6Iróng wo̱ye̱ Ta̱mu̱ta̱dde̱n irez e̱e̱t ci diiri ming iróng elemi zoz cinne. Ming orong
         e̱e̱ti̱ a̱kku̱nna̱k Ta̱mu̱ta̱dde̱n, abunna ming elemi kar ka̱gga̱ aave Manyi to, kar
         zin Ta̱mu̱ta̱dde̱n kumuc e̱e̱t eci oronge nonno de̱de̱.7Imma bo̱do̱k tu̱we̱nte̱ ci e̱e̱t ci een zara Nowa,+ izik zoz bali i̱lo̱ti̱ke̱ Ta̱mu̱ta̱dde̱n ke̱ kar kuk ku̱tu̱gu̱ gi̱i̱ ci iróng enne
         acin bu̱k. Idiman zin i̱bo̱ ci a̱ddi̱ki̱re̱ kar ki̱ti̱ri̱z ol ciginnek. Utuburek zin
         Nowa olli lo̱o̱tu̱ nong, aanyik zin Ta̱mu̱ta̱dde̱n nonno kubunna eci enne anyak tu̱we̱ne̱t.8Imma bo̱do̱k tu̱we̱nte̱ ci e̱e̱t ci een zara Aburaham, elema zoz ci Ta̱mu̱ta̱dde̱no̱
         baling awu nonno ke̱, kar kuk lo̱o̱ce̱ bali a̱nne̱k Manyi anyik nonno kuk ke̱, kar
         atin kuuwe lo̱o̱c neci kize cinne. Okko enne ming iróng a̱gga̱ lo̱o̱c neci nu̱nu̱n.
         9Baling okko enne azuca lo̱o̱c neci u̱du̱wa̱ Ta̱mu̱ta̱dde̱n ke̱, abak zin nginati tu̱we̱nta̱.
         Ogon enne ki e̱e̱ti̱ ci een e̱re̱nno̱i̱t abak ti̱ta̱, aragiz atin dooli cik dooli
         ciginnek, I̱sa̱ko̱+ ki Ya̱ko̱bo̱+ lo̱o̱c neci bu̱k. 10Imma Aburahami bo̱do̱k ere orog ci riili eenyet Ta̱mu̱ta̱dde̱n.11Imma bo̱do̱k tu̱we̱nte̱ ci Aburahami ki ngaa wainne abile kar kize ma̱ti̱yo̱c een
         zara Sarah,+ aanyik zin Ta̱mu̱ta̱dde̱n nogo do̱le̱c. A̱tu̱ nege zoz bali u̱du̱wa̱ Manyi ke̱. 12Anyat ba̱li̱ye̱ Aburahami oroot, ma baling anyat enne nu̱nu̱n, i̱ti̱rra̱ zin do̱le̱c
         ci okko a̱rri̱ta̱ ol cik lo̱o̱tu̱ do̱o̱k. Ovvo atin dooli ciginnek meele ne giir kommogit
         munyuny cik ta̱mu̱-kengo, iróng wo̱ye̱ a̱gi̱le̱ ogon ki azac ci moru.13Abaito zin ol ne̱k anyak tu̱we̱ne̱t ke̱ do̱o̱k, ngen zin nege a̱tu̱we̱ zo̱ze̱ ci okko
         Ta̱mu̱ta̱dde̱n ogoni. Ngen kurubta zoz bali u̱du̱wa̱ Manyi ke̱, icinnet nege kaal
         ne̱ke̱ meer reena many bak orongi. A̱gga̱ ming e̱e̱ggi̱n nege e̱re̱nno̱k ki i̱do̱ngi̱
         lo̱o̱ta̱ ngatu. 14Imma ol cik ozoz niko ko̱, orong nege orog cinne̱ng ci aave do̱. 15Ming orong nege orog ci a̱vvu̱nne̱ nege ko̱, a̱mi̱re̱ wo̱ye̱ ovvo nginati labak. 16Abarik nege orong orog ci riili aave ta̱mu̱-kenga, iróng zin a̱li̱ya̱ni̱ a̱da̱k Ta̱mu̱ta̱dde̱n
         ming awu nege nonno Ta̱mu̱ta̱dde̱n cinne̱ng, eci adimanek nogo orog ta̱mu̱-kenga.17Imma tu̱we̱nte̱ ci Aburahami bali atimane Ta̱mu̱ta̱dde̱n nonno zo̱ze̱ ci ngerinne
         I̱sa̱ko̱ ko̱, abunna ming apahek nonno kize wawac. Orong zin enne kapahek I̱sa̱ko̱
         Ta̱mu̱ta̱dde̱n ngerinne wa o̱de̱ ṯok kize wawac, ming u̱du̱wa̱k Ta̱mu̱ta̱dde̱n nonno
         zoz neci nu̱nu̱n, eci enne a̱gga̱ zoz bali u̱du̱wa̱ Manyi ke̱. 18Ming u̱du̱wa̱k Ta̱mu̱ta̱dde̱n nonno nu̱nu̱n zoz cu: “Okko atin ngerunne I̱sa̱ko̱ avada
         ce̱e̱z cunne.”-19U̱du̱wa̱ zin Aburahami zinine cinne zoz ci azi ne ming a̱da̱i̱ I̱sa̱ko̱, ingane atin
         Ta̱mu̱ta̱dde̱n nonno daiza. U̱tu̱gu̱ zin ki ming ingane Ta̱mu̱ta̱dde̱n nonno daiza.20Imma zin bo̱do̱k tu̱we̱nte̱ ci I̱sa̱ko̱, u̱mu̱yu̱k zin enne dooli ciginnek Ya̱ko̱bo̱
         ki I̱sa̱u̱.21Imma bo̱do̱k tu̱we̱nte̱ ci Ya̱ko̱bo̱, u̱mu̱yu̱k enne dooli cik Yosevo+ baling ize enne ma̱ti̱yo̱c, kar ki̱di̱ngdi̱nga̱n Ta̱mu̱ta̱dde̱n ngati i̱ti̱re̱ne̱
         ki̱ri̱ cinne.22Imma tu̱we̱nta̱ baling orong Yosevo ka̱da̱k, ize ne ovvo atin olli Israilo ungnek
         lo̱o̱c ci Masiro lo̱o̱c. Kar bo̱do̱k kize ne abunna ming ovvoye ol ki emme ciginnek
         bu̱k.23Okko bo̱do̱k tu̱we̱nta̱, u̱lu̱gu̱nyye̱t olli Musesi nonno nyelowi i̱i̱yo̱ baling i̱ti̱rra̱i̱
         enne, eci enne een do̱le̱c ci a̱zi̱ze̱. Iróng nege ngen o̱ngo̱o̱le̱ zoz ci alaano.24Okko bo̱do̱k tu̱we̱nte̱ ci Musesi abure ming a̱nne̱k ol ne e̱e̱ni̱ i̱nna̱ do̱le̱c
         ci buweenyi alaan ci Masiro.+25Atahala enne gool ci apirnane enne ki olli Ta̱mu̱ta̱dde̱no̱, ngati wo̱ye̱ da̱ adahe
         lo̱o̱c mu̱nye̱nu̱ ci iróng aave u̱u̱mu̱c. 26Abunna ming apirna Musesi zo̱ze̱ ci Ki̱ri̱sto̱, ngati go̱o̱le̱ ci a̱gga̱me̱ eezet
         ci Masiro do̱o̱k, eci enne ere ma̱yu̱we̱ne̱t ci atin a̱kku̱ ke̱. 27Okko tu̱we̱nta̱ utungek Musesi lo̱o̱c ci Masiro lo̱o̱c, iróng o̱ngo̱o̱le̱ alaan, anime
         enne eci icin Ta̱mu̱ta̱dde̱n ci iróng naga kacin eberene. 28Okko bo̱do̱k tu̱we̱nta̱, uzute enne I̱i̱te̱n wa Va̱rda̱ngi̱nto̱,+ i̱i̱te̱n bali a̱kku̱nna̱k anjilo ci Ta̱mu̱ta̱dde̱no̱ olli Ya̱u̱do̱ Masire ke̱, kar
         kazac bi̱ye̱ kar gi̱i̱ ci adita a̱bu̱nya̱ cik Masiro ki̱ki̱ya̱, iróng zin a̱ru̱k a̱bu̱nya̱
         cik Ya̱u̱do̱.29Etted olli Ya̱u̱do̱ Nyatapar ci Ma̱ri̱ tu̱we̱nta̱ ki ci odoi looci. Ming ovvo olli
         Masiro annu nogo, utududde zin nege.30Okko tu̱we̱nte̱ ci olli Ya̱u̱do̱ ming ovvo nege a̱lu̱c a̱lu̱wa̱ ci orog ci een Je̱ri̱ko̱
         lak turgerem, i̱ta̱a̱ zin a̱lu̱wa̱ niko.31Okko tu̱we̱nte̱ ci ngaa ci een a̱li̱ya̱i̱t een zara Rihab ko̱, iróng Ta̱mu̱ta̱dde̱n
         ngen a̱ru̱k nonno ki ol balik abure Manyi ke̱, eci enne i̱ti̱ri̱z ro̱tto̱k balik ovvo
         oroot lo̱o̱c ke̱.32Orong ku̱du̱wa̱ zo̱zzo̱k cik ol cik a̱tu̱we̱ ko̱ do̱o̱k, ciko Gideon ki Barak, ki
         Samson ki Jephthah ki Da̱vi̱de̱ ki Samwel ki a̱ri̱tto̱k cik zoz ci Ta̱mu̱ta̱dde̱no̱
         do̱o̱k. 33Tu̱we̱nte̱ ci ol ne̱ko̱, ommogit nege alaat cik lo̱o̱cco̱k u̱gge̱, abal ol de̱de̱,
         kar ku̱mu̱dda̱ zoz bali u̱du̱wa̱ Manyi, okko Danieli anyug u̱tu̱ge̱tti̱ cik maatetu.
         34Adit gwo̱o̱ ci apadpadi, alit ilanya. Okko piryanzet cinne̱ng ukce kize doiz. Okkomit
         kak illawa kar mo̱ddo̱ do̱o̱k ki̱vi̱re̱t. 35Imma bali gi̱i̱ye̱ neci, icinnet ngaai uggak wak a̱tu̱we̱ ol cigge̱k ming obodai Manyi
         daiza. Ma̱i̱je̱ ngatu, i̱gi̱dde̱ ol uggak, abure ngati odotik zoz ci Ta̱mu̱ta̱dde̱no̱
         lo̱o̱c, kar ol ne̱ke̱ koogtta nogo. Aartik nege zi̱nze̱tti̱ baiz ci abunna oroot a̱kku̱
         atin vu̱rrta̱ ngati itingazze ol daiza. 36Atararte ol u̱gge̱ kar ki̱bi̱cce̱t bo̱i̱ci̱ a̱lle̱ne̱. Eceb u̱gge̱ zo̱o̱ lagama. 37Ovoc ol u̱gge̱ ka̱da̱i̱to̱. Ovvo uggak ngatinne̱ng etted ol rugetet ne pur. Ovvo uggak
         akane nyazuwata. Ovvo ne̱k anyigzai ke̱ aim ceremwa cik eezau ki cik a̱zza̱nnu̱, aminye
         ol kipirta ne twa̱c. 38Iróng olli lo̱o̱tu̱ abunna ngati ol ne̱ko̱, zoz zin ci ajale nege balala ki biyene,
         a̱lu̱gu̱ny e̱le̱tti̱ ngi̱lo̱mwa̱nne̱ ki lo̱o̱knya̱i̱.39Atali zin Ta̱mu̱ta̱dde̱n ol ne̱ke̱ do̱o̱k eci nege anyak tu̱we̱ne̱t. Ngen zin nege
         kurubta zoz bali u̱du̱wa̱ Manyi ke̱. 40Anyak Ta̱mu̱ta̱dde̱n gi̱i̱ ci abunna oroot zinine cinne ci orong kaanyyet agit do̱o̱k,
         abunna kazuca nginti A̱li̱le̱ ta̱mu̱-kenga ki ol ne̱ke̱ do̱o̱k nga̱to̱de̱.
         
            
               	Nowa: Aave ba̱li̱ye̱ enne i̱i̱te̱ne̱ bali ogone ol mu̱nye̱n cik meelek ke̱. Utu zin Ta̱mu̱ta̱dde̱n
                     nonno kar kidiman i̱bo̱ ci a̱ddi̱ki̱re̱ kar abunna ming a̱ti̱ri̱z enne tatug cinne
                     ki elegje u̱gge̱. Idita zin Ta̱mu̱ta̱dde̱n elegje u̱gge̱ ki ol tawane ci a̱ppwa̱ oroot.
                     IkebKananet 5-9.

               	I̱sa̱ko̱: Een enne do̱le̱c ci bali u̱du̱wa̱ Ta̱mu̱ta̱dde̱n azi ne, kanyik Aburaham. IkebKananet 17-35.

               	Ya̱ko̱bo̱: Een enne ngerrti do̱le̱c ci Aburahami wa bali anyak dooli cik macik omoto ki rama.
                     Utuhu Ta̱mu̱ta̱dde̱n zar ciginnek kize Israil. Awu ol dooli ciginnek kizeto olli Israilo,
                     imma i̱i̱te̱ne̱ ci Ye̱su̱ awu ol nogo kizeto Ya̱u̱d. IkebKananet 25-50.

               	Sarah: Een Sarah ngaa ci Aburahami kar bo̱do̱k kize e̱e̱ti̱ I̱sa̱ko̱. Ikeb zoz cu buwe ciKananet 12-25.

               	11:18 Kananet 21:12

               	Yosevo: Een bali enne do̱le̱c wa irez Ya̱ko̱bo̱ oroot. Utek bali gotonoggja nonno Masir kize
                     du̱ca̱i̱t. Aanyik Ta̱mu̱ta̱dde̱n nonno keela ol ciginnek Masira e̱rki̱nya̱i̱ balik
                     e̱e̱ggi̱n turgerem magizo ke̱. IkebKananet 30-50.

               	Alaan ci Masiro: Awu ol alaan ci Masiro utuge ci ol cik ozoz Ingilic ko̱ azi ne Pharaoh.

               	I̱i̱te̱n wa Va̱rda̱ngi̱nto̱: A̱a̱dda̱ olli Ya̱u̱do̱ i̱i̱te̱n bali arike ji̱ji̱ti̱gge̱k bi̱ye̱ tatuget cigge̱k kar
                     Ta̱mu̱ta̱dde̱n ka̱va̱rda̱ng ce̱e̱zi̱ cigge̱k lo̱o̱ce̱ ci Masiro ke̱. Een i̱i̱te̱n
                     cu i̱i̱te̱n bali adahe nege umunet balik iróng amukcari ke̱. Een i̱i̱te̱n cu ci i̱ye̱la̱
                     i̱i̱te̱n ci a̱kku̱nne̱ atin Ye̱su̱ ki Nyoon ci Ta̱mu̱ta̱dde̱no̱, eci bi̱ye̱ta̱ ciginnek
                     utunyca mu̱nye̱n cigga̱c. IkebLu̱ge̱z 12:17-28; Marko 14:12; Lu̱ka̱ 22:7; Jon 1:9-35; 1 Ko̱ri̱nto̱ 5:7; 1 Peturu
                     1:19.

I̱ti̱lo̱ Ta̱mu̱ta̱dde̱n Logoz ciginnek1Eci ibbacit koole ci a̱ppwe̱ olli Ya̱u̱do̱ a̱tu̱ Ta̱mu̱ta̱dde̱n ko̱ tu̱we̱nte̱ ci
         kabahe naga niko, abunna kungnek mu̱nye̱n lo̱o̱c ki kaal wak adiryyet baiza. Abunna
         kabak baiz ci kanime no̱ngi̱tto̱n kar kurubta baiz ci aanyyet Ta̱mu̱ta̱dde̱n ko̱.
         2Abunna karike zi̱nze̱tti̱ do̱o̱k Ye̱su̱ wa anyahakket tu̱we̱ne̱t kar kidiman tu̱we̱ne̱t
         cinna kubunna ju̱rru̱m. Eci enne ere talninet ci okko enne a̱ti̱ri̱ze̱t agita, inim
         zin enne daiz keete ci een ta̱la̱ke̱c+ zo̱ze̱ ci talninet neci, iróng enne ngen o̱ngo̱o̱le̱ gi̱i̱ imma. I̱yo̱ko̱ aanyik
         Ta̱mu̱ta̱dde̱n nonno ka̱vvu̱ ngatinne a̱tte̱ ci a̱zzo̱ ta̱mu̱-kenga. 3Icinnet da̱ baiz bali anime enne gi̱de̱ne̱t a̱tte̱ ci olli mu̱nye̱nu̱ oroot, abunna
         iróng niga o̱ngo̱o̱li̱nnu̱ baiz bak aburnnu nong.4Imma ngati a̱gi̱dde̱t mu̱nye̱na̱ ko̱ nu̱nu̱n, ngen e̱e̱ti̱ imma ngatinno̱ng ka̱da̱k
         ki bali Ye̱su̱ ke̱. 5I̱bbi̱rttu̱ng o̱o̱tti̱ zo̱ze̱ bali i̱lo̱ttu̱ng Ta̱mu̱ta̱dde̱n izet dooli ciginnek
         azi ne,“Dooli cigannik, ma ebezbezannu ti̱lo̱wi̱ne̱t ci Manyi,ma aburnnu nong ming a̱du̱wa̱kku̱ng zoz ci een de̱de̱.6Eci Manyi i̱lo̱t dooli wak irez enne,kar ki̱bi̱c e̱e̱t ci elemi enne een do̱le̱c cinne.”-7Niim no̱ngi̱tto̱n kize ti̱lo̱wi̱ne̱t ci a̱kku̱ ngati Manyoni. Abunna ming a̱gga̱yyu̱
         a̱ti̱ri̱zu̱ng Ta̱mu̱ta̱dde̱n izet dooli ciginnek. I̱llo̱i̱ do̱le̱c imma ci iróng baatinne
         i̱lo̱ti̱. 8Anyak Ta̱mu̱ta̱dde̱n dooli cik meelek, ming iróng enne i̱lo̱ttu̱ng ki ming i̱lo̱t
         enne dooli ciginnek, iróng niga e̱e̱ggi̱nnu̱ dooli ciginnek de̱de̱. 9Ming i̱lo̱tte̱t be̱e̱ti̱gga̱c lo̱o̱ta̱ ngatu, ko̱ngo̱o̱le̱ zin naga nogo zo̱ze̱ necu.
         Abunna zin ko̱ngo̱o̱le̱ Be̱e̱ti̱nna̱ wa vongizzok cigga̱k aave ta̱mu̱-kenga kar kabait
         udut. 10I̱lo̱tte̱t be̱e̱ti̱gga̱c lo̱o̱ta̱ ngatu e̱rki̱nya̱ cikidik, go̱o̱le̱ ci a̱gga̱ nege;
         imma ti̱lo̱wi̱ne̱t ci Ta̱mu̱ta̱dde̱no̱ abunna oroot ngatinna kar kabait baiz ci abunna.
         11Iróng e̱e̱ti̱ irez ti̱lo̱wi̱ne̱t i̱i̱te̱n neci ele, abarik a̱u̱ce̱, imma vu̱rrta̱,
         aanyik ti̱lo̱wi̱ne̱t neci e̱e̱t kubunna ngu̱me̱ ci Ta̱mu̱ta̱dde̱no̱ kar kabak labak
         baiza eci enne umuda mediz ci ti̱lo̱wi̱ne̱t neci.12I̱yo̱ko̱ zin, ma alacannu e̱le̱tti̱, abunna ming anyikku zi̱nze̱tti̱ kokkomit tu̱we̱nta̱.
         13Anyik tu̱we̱ne̱t cunno̱ng kibil ṯop,- kar ol wak iróng a̱tu̱we̱ oroot abakku bu̱k ci iróng a̱mi̱re̱ ki vu̱rru̱t tu̱we̱nta̱,
         abarik eela baizi cunno̱ng nogo kokkomit tu̱we̱nta̱ ne kak.Ma aburnnu zoz ci Ta̱mu̱ta̱dde̱no̱14Abait baiz ci abakku ki ol yahe ki baiz ci a̱li̱le̱, eci ol wak abak baiz ci caale
         do̱ niko cik atin acin Manyi. 15Abunna ming eelannu kar urubta deten ci Ta̱mu̱ta̱dde̱no̱ niga do̱o̱k. Icinnet ju̱rru̱m,
         gerza ming oboda e̱e̱ti̱ ki vu̱rru̱t tu̱we̱nta̱ kar kize gerza bak a̱li̱b tu̱we̱ne̱t
         cunno̱ng, kar ol cik meelek kutungttek tu̱we̱ne̱t lo̱o̱c. 16Gerza ming aave e̱e̱ti̱ ci maci icima ngaa ci orooto ki ol orgene cunno̱ng, icima
         ogon ki bali I̱sa̱u̱ ming utene a̱bu̱ze̱t da̱i̱nte̱, iróng enne elemi zoz ci Ta̱mu̱ta̱dde̱no̱.
         Utuwoi enne a̱bu̱ze̱t utubur kaal cik atin aragiz ko̱. 17Imma bali vu̱rrta̱, ki ming a̱gga̱ i̱nna̱ ko̱, baling orong enne karagiz ma̱yu̱we̱ne̱t
         neci ngati baatinne, utubur zin baatinne. Iróng baatinne ngen alalek nonno baling
         uduta enne ti̱la̱lo̱ nu̱nu̱n.18Ngen niga u̱zu̱cca̱ bee bali alanyce gwa̱a̱ biye ci een zara Sinai anyak mu̱hu̱ri̱te̱n,
         mu̱hu̱ri̱te̱n ci adite looci ne pit ki lamalam i̱i̱te̱n bali aavtte olli Ya̱u̱do̱
         balala ke̱. 19Iziyyet nege muluk ci o̱ngo̱o̱le̱ nege oroot biye neci, ilalek Ta̱mu̱ta̱dde̱n abunna
         ming abiliz muluk neci. 20Eci iróng zin nege uule zoz ci Manyoni, azi ne, “Ming u̱u̱m e̱e̱ti̱ ci diiri, icima
         e̱le̱gi̱ti̱ bee neci nu̱nu̱n, abunna la̱du̱n ming ovoce biyene ka̱da̱k.”-21O̱to̱ngo̱o̱le̱ Musesi bu̱k zoz neci kar kize ne, “Ko̱ngo̱o̱le̱ anna ka̱bba̱ri̱to̱.”-22Imma ngatu, i̱vi̱ta̱u̱ niga bee ci een Zion,+ lo̱o̱c ci Ta̱mu̱ta̱dde̱no̱, Jerusalem ci aave ta̱mu̱-kenga, aavtte anjilonya cik
         e̱e̱ggi̱n i̱bbo̱nge̱t cik meelek giir, atalne oroot. 23I̱tto̱zzu̱ niga nginti aavtte a̱bu̱nya̱ ke̱le̱ci̱e̱ ci Ta̱mu̱ta̱dde̱no̱, wak e̱he̱rye̱
         zara cigge̱k buwe ci Ta̱mu̱ta̱dde̱no̱ ta̱mu̱-kenga. I̱vi̱ta̱u̱ niga Ta̱mu̱ta̱dde̱n
         ele ci okko etted lo̱ki̱ko̱ ci kaal do̱o̱k. I̱vi̱ta̱u̱ niga vongizzok cik ol cik abunna
         idiman Ta̱mu̱ta̱dde̱n kubunnta ta̱mu̱-kenga. 24I̱vi̱ta̱u̱ niga Ye̱su̱ ta̱mu̱-kenga, wa een zoc ci olom ci een jor, ki bali aanyik
         Ye̱su̱ ele cinne kize wawac, kar bi̱ye̱ta̱ ciginnek kanyakta zoz ci kalalek naga ol,
         een necu olom ci een jor, ommog necu bi̱ye̱ cik Abeli+ orong caac.25U̱zu̱tte̱ zin, abunna ming aziknnu zoz ci Ta̱mu̱ta̱dde̱n ci ozozikkung ko̱. Iróng
         olli Ya̱u̱do̱ a̱vi̱r ba̱li̱ye̱ balala baling abure zoz ci Musesi, iróng zin naga ka̱vi̱r
         zoz ci Ta̱mu̱ta̱dde̱no̱ ci ozozikket ta̱mu̱-kenga ko̱, ming kaburnna zoz cinne. 26Baling ozoz Ta̱mu̱ta̱dde̱n biye ci een Sinai, otomowe zin looci, imma abarik i̱yo̱ko̱,
         u̱du̱wa̱ zoz imma, azi ne, “Komonne atin anna lo̱o̱c ki ta̱mu̱-keng bu̱k.”-27Omone atin enne kaal wak eenycai do̱o̱k kuduccai, kirakttek kaala cik iróng omoti
         do̱ niko.28I̱yo̱ko̱ zin, abunna zin kanyike Ta̱mu̱ta̱dde̱n zany ngati kalawe nonno eci enne aanyyet
         ba̱a̱li̱ne̱t ci iróng omoti. 29Eci Ta̱mu̱ta̱dde̱n ci ka̱di̱ngdi̱nga̱n naga ko̱ ogon ki i̱yo̱ko̱ gwa̱a̱ ci atuz kaal
         ne lai.-
            
               	Ta̱la̱ke̱c: Ododek olli Romi ol ta̱la̱ke̱c ci een keet abunna ming edez u̱ce̱zi̱ e̱e̱t idic idic
                     zee ka̱da̱k e̱e̱ti̱.

               	Zion: Een zar u̱gge̱ cik Jerusalem.

               	Bi̱ye̱ cik Abeli: Obod zoz cu ki i̱i̱te̱n bali a̱ru̱we̱ Kaini gotoni Abel ke̱. IkebKananet 4:1-16.

Baiz ci atali Ta̱mu̱ta̱dde̱n1Gotonogga ki ngonogga tu̱we̱nta̱, e̱me̱dda̱ irezto niga do̱o̱k. 2Abunna ming a̱ti̱ri̱zu̱ ol cik een i̱do̱ngi̱ cik een e̱re̱nno̱k ce̱e̱zi̱nne̱ cuggo̱k
         ju̱rru̱m, imma abarik go̱o̱le̱ ci ka̱ti̱ri̱ze̱ ol ko̱, i̱ti̱ri̱zze̱t ol uggak anjilonya
         lo̱mu̱k ngati iróng nege a̱gga̱we̱. 3Eelta ol cik e̱ce̱bje̱ lagama, u̱tu̱gu̱z ki ci een i̱ge̱t e̱le̱tti̱ne̱ cik e̱ce̱bi̱nnu̱
         lagama. Eelta ol wak a̱gi̱d ol, ogon ki i̱yo̱ko̱ a̱gi̱ddu̱ng ol i̱ge̱t e̱le̱tti̱ne̱.4Niga ol wak urucou, abunna ming azunnu keer ci rucento, abunna iróng e̱e̱ti̱ ci maci
         aaz ngaa icima enne aaz e̱e̱t, anyik baiz cinne̱ng kize caala ne paz. Edez atin Ta̱mu̱ta̱dde̱n
         odot icima ngaai wak orooto ki ol.5Ma amanikku o̱ro̱bi̱ya̱ cik ollu, e̱le̱zzo̱ ki cik aanyai i̱nna̱ ko̱. Eci ize Ta̱mu̱ta̱dde̱n
         ne,“Iróng atin anna ko̱do̱te̱kku̱ng i̱ge̱t lo̱o̱c,iróng atin anna kungnekkung lo̱o̱c.”-6Kozoz naga zoz ci ka̱gga̱ kodola een de̱de̱, azi ne,“Manyi ci eelannan, iróng anna ko̱ngo̱o̱le̱ gi̱i̱ immaci ogonika e̱e̱ti̱ ci diiri.”-7A̱a̱dda̱ ddi̱ki̱ryyo̱k cuggo̱k balik edemezung zoz ci Ta̱mu̱ta̱dde̱no̱ ke̱. A̱a̱dda̱
         baiz ci abahe nege, i̱ye̱zi̱t tu̱we̱ne̱t cinne̱ng.8Iróng Ye̱su̱ Ki̱ri̱sto̱ uhu zoz cinne! Aave niko baliwaz, wazin necu kar bo̱do̱k ka̱vvu̱
         udut.9Ma anyikku de̱mzi̱ne̱t ci aave do̱ kuwe o̱o̱tti̱ cuggo̱k. Anyik deten ci Ta̱mu̱ta̱dde̱no̱
         ka̱a̱nyu̱ng komiz, iróng een ti̱lo̱wi̱ne̱t ci Musesi ko̱ icima á̱há̱t ci adakku
         kwo̱o̱ra̱ ko̱ ci a̱a̱nyu̱ng komiz, iróng á̱há̱ta̱ neci eelannung.10Kanyak naga do̱o̱k i̱te̱le̱ ci aave Ce̱e̱ze̱ wa Ta̱mu̱ta̱dde̱no̱ ta̱mu̱-kenga, ngati
         azzaconik bi̱ye̱ta̱ cik Ye̱su̱ do̱ niko, iróng zin ol cik wawaco Ce̱e̱ze̱ wa Ta̱mu̱ta̱dde̱no̱
         lo̱o̱ta̱ a̱vvu̱na̱k i̱te̱le̱ neci.+11Anyaha gon ba̱li̱ye̱ alaani ci a̱ddi̱ki̱re̱ wawaco Ce̱e̱ze̱ wa Ta̱mu̱ta̱dde̱no̱ bi̱ye̱
         cik e̱le̱gje̱nnu̱ Nginti A̱li̱le̱ Oroot, kize gi̱i̱ ci aara ol mu̱nye̱n, kar kutuzzet
         i̱di̱ ne̱ke̱ reena. 12Ogon bo̱do̱k niko ngati Ye̱su̱, apirna kar ka̱da̱k orog utuga kar bi̱ye̱ta̱ ciginnek
         ki̱ti̱vi̱la̱ mu̱nye̱n kar kaanyik ol kizeto caale ne paz. 13I̱yo̱ko̱ zin, koo ku̱ru̱mtte̱k nonno gool reena, kar kozolit zoz ci uunyanne ol nonno.
         14Ka̱gga̱ naga ju̱rru̱m iróng looci cu ci kabahe udut, anyak atin orog ci aave udut,
         ngen naga kere orog ci aave do̱ ci atin a̱kku̱.15Abunna zin naga kinnat Ta̱mu̱ta̱dde̱n odohize zo̱ze̱ ci Ye̱su̱. Ogon inatinnet cinna
         ci kinnate Manyi ko̱ atubo ki muci ci kanyike naga nonno. 16Abunna ming ogonnu kaal cik abunna, kar ozolit kaal ki ol wak amati. Een necu muci
         ci elemi Ta̱mu̱ta̱dde̱n.17O̱to̱ngo̱o̱ltte̱ lo̱ddi̱ki̱re̱ cuggo̱k, u̱tu̱gu̱z zoz ci a̱du̱wa̱ nege. Een li̱ngli̱ngo̱ni̱
         cinne̱ng ci ebekkung nege i̱ge̱ta̱ ju̱rru̱m, ming iróng ebekkung ju̱rru̱m, okko atin
         Ta̱mu̱ta̱dde̱n a̱jji̱n nogo kaale cik ogon nege do̱o̱k. Ma anyike nogo komozte ming
         ogon li̱ngli̱ngo̱n cinne̱ng. Anyik nogo katalto. U̱zzu̱tte̱, abunna atin nege eelannung.18Alayettu Ta̱mu̱ta̱dde̱n. Iróng naga ko̱ngo̱o̱le̱ gi̱i̱ imma, korongnyya odohize kabakta
         baiz ci abunna. 19Kilalekkung anna i̱ge̱ta̱ alayeang Ta̱mu̱ta̱dde̱n abunna keronakkung bo̱do̱k ataman.20Anyik bai Ta̱mu̱ta̱dde̱n ci gon a̱a̱nyu̱ng gano, go̱o̱le̱ ci bi̱ye̱ cik Ye̱su̱ ci
         een olom ci aave udut ko̱, bali obodai Manyi Ye̱su̱ daiza, Tuwayoit ci a̱ddi̱ki̱re̱
         ommog veelek, 21nonno ci a̱a̱nyu̱ng kaal do̱o̱k eci niga a̱li̱ngli̱ngnyu̱ zoz cinne, kanycik bai nonno
         ki̱li̱ngli̱ng baize cinna kaale cik orong enne, go̱o̱le̱ ci Ye̱su̱ Ki̱ri̱sto̱, kanycik
         nonno ki̱di̱ngdi̱nga̱ne̱ udut. Amen.22Gotonogga ki ngonogga tu̱we̱nta̱, kilalekkung abunna ming azunnu zoz ci ka̱du̱wa̱
         anna ko̱, eci keteheraung zoz ci u̱tu̱ri̱ waraga.23Korongi ku̱du̱wa̱u̱ng i̱yo̱ko̱, oogtta ol Ti̱mo̱te̱yo̱ lagama. Ming arawa enne ngintu,
         korkoranna atin bu̱k ming kokko anna ki̱vo̱nnu̱ng.24Izzac ddi̱ki̱ryyo̱k cuggo̱k ki ol cik Ta̱mu̱ta̱dde̱no̱ do̱o̱k. I̱tto̱na̱kku̱ng ol
         wak a̱tu̱we̱ lo̱o̱ce̱ ci een zara Italiya zawinet cinne̱ng.25Anyik Ta̱mu̱ta̱dde̱n ka̱a̱nyu̱ng i̱ge̱t do̱o̱k deten.- TennetJe̱mi̱sWaraga wa eher Je̱mi̱si̱Je̱mi̱sJe̱mWaraga wa eher Je̱mi̱si̱Kananet zozEher waraga cu e̱e̱ti̱ ci een zara Je̱mi̱s wa een gotoni Ye̱su̱ imma, ize bali enne
         ddi̱ki̱ryo̱i̱t ci ke̱le̱ci̱o̱ Jerusalema. Eherik enne Kiristian balik azanai Jerusalema
         koot lo̱o̱co̱we̱ do̱o̱k.Okko zoz ci Je̱mi̱si̱ riili orong ku̱du̱wa̱k Kiristian zoz ci tu̱we̱ne̱t cinne̱ng
         ki̱ye̱la̱i̱ li̱ngli̱ngo̱na̱ ki go̱o̱le̱ ci abahe nege ju̱rru̱m. Kar bo̱do̱k enne ki̱ti̱lo̱
         nogo zo̱ze̱ ci odonge nege e̱le̱tti̱, baiz ci ol cik amati, komiz kaale, meder, a̱li̱ya̱kze̱t,
         atimannung no̱ngi̱tto̱na̱ ki dango. I̱ye̱le̱k bo̱do̱k nogo bunnat ci abahe nege zo̱ze̱
         ci a̱li̱le̱, iróng odong e̱le̱tti̱, lawinet, zoz ci anime no̱ngi̱tto̱n ki genyiz baize
         ci ol cik een Kiristian.
         
            
               	13:5 Deuteronomy 31:6

               	13:6 Caliwon 118:6-7

               	Iróng a̱vvu̱na̱k i̱te̱le̱ neci: Iróng nege a̱vvu̱na̱k i̱te̱le̱ cu, eci nege iróng a̱tu̱ een Ye̱su̱ Ki̱ri̱sto̱.

1Annita Je̱mi̱s wa ke̱e̱ni̱ du̱ca̱i̱t ci Ta̱mu̱ta̱dde̱no̱ ki Manyi Ye̱su̱ Ki̱ri̱sto̱+ ko̱ ele nenen ci keheri waraga cu.Keherakkung anna waraga cu i̱ge̱t booryyok wak e̱e̱ggi̱n omoto ki rama, wak azzanonik
         lo̱o̱cco̱k do̱o̱k. Kizzayung i̱ge̱t veelek zare cik Manyi Ye̱su̱ Ki̱ri̱sto̱.Genyiz ki tu̱we̱ne̱t2Gotonogga ki ngonogga tu̱we̱nta̱, abunna zin kaavtte talninta, ming nu̱nu̱n atimanet
         no̱ngi̱tto̱na̱ go̱o̱lo̱we̱ cik aavtte do̱ do̱ baiza. 3Eci Aanyyet timaninet ci tu̱we̱ne̱t cinna gool ci kanime no̱ngi̱tto̱n. 4Abunna nimenet no̱ngi̱tto̱n ming edeca li̱ngli̱ngo̱n cinne baize cunne kar atin i̱nna̱
         a̱vvu̱ ju̱rru̱m, ize i̱nna̱ e̱e̱t ci anyai arizet baiza, i̱llo̱i̱ gi̱i̱ imma ci a̱zze̱
         ngatunne to.5Ming anyak e̱e̱t imma ngatinno̱ng ci iróng anyak genyiz, anyik nonno ki̱jji̱n Ta̱mu̱ta̱dde̱n
         wa i̱i̱rke̱, aanyik enne ol do̱o̱k genyiz ci iróng enne bu̱k a̱jji̱nni̱ i̱nne̱t ming
         a̱jji̱nni̱ i̱nna̱ nonno. 6Abarik zin gon ming a̱jji̱n e̱e̱ti̱ Ta̱mu̱ta̱dde̱n, abunna ming a̱tu̱we̱ enne zinine
         cinne do̱o̱k, kar iróng anyak zi̱nze̱tti̱ rama. Eci e̱e̱ti̱ ci anyak zi̱nze̱tti̱ rama,
         ogon kiwagon tawani ci nyataparo omone ngooti, omone ngooti tawan go̱o̱lo̱we̱ do̱o̱k.
         7Imma e̱e̱ti̱ ci anyak zi̱nze̱tti̱ rama, ma i̱no̱ni̱ azi ne, aanyi atin Manyi gi̱i̱
         imma; 8Abarik ming uk enne orong kaal cik kar Manyi kaanyik nonno, ogon enne kiwagon e̱e̱ti̱
         ci anyak zi̱nze̱tti̱ ram, iróng ogon kaal ne̱ke̱ do̱o̱k ju̱rru̱m.9Imma gotonet ki ngonogget wak a̱tu̱we̱ apirna kaale, anyik katalto kodongit e̱le̱tti̱
         ming okko Ta̱mu̱ta̱dde̱n eela nogo. 10Imma e̱e̱ti̱ ci a̱tu̱we̱ een i̱to̱i̱t ko̱, anyik katalo ming ovvo kaala ne̱ke̱ a̱zze̱.
         Eci a̱zze̱ atin kaala ne̱ke̱ dakdak kiwagon vu̱rre̱na̱ cik keenu ming ovoc koor zee
         ku̱tu̱ru̱ta̱i̱ ki̱ta̱za̱k lo̱o̱c. 11Aara koor ci a̱bu̱re̱ ovoc vu̱rre̱n kodoit ne kak, ki̱ta̱za̱k lo̱o̱c bak iróng ngen
         a̱zi̱ze̱ dee. Ogon bu̱k niko, a̱da̱i̱ zin atin ol wak een i̱tto̱k bu̱k ngati a̱li̱ngli̱nge̱
         nege.12A̱mu̱yu̱k Ta̱mu̱ta̱dde̱n e̱e̱t ci abak baiz ci anime no̱ngi̱tto̱n wak atimane ol nonno,
         eci ming inim enne kaal ne̱ko̱ do̱o̱k labak, aanyik atin Ta̱mu̱ta̱dde̱n nonno baiz
         ci aave udut ki bali u̱du̱wa̱k enne ol wak irez nonno ke̱.13Ming umuda i̱nna̱ timaninet baiza, gerza ming azi e̱e̱ti̱ ne, “Atimana Ta̱mu̱ta̱dde̱n.”
         Eci Ta̱mu̱ta̱dde̱n iróng atiman ol kaale cik gerzek, iróng enne gon atiman ol. 14Abarik timaninet een gi̱i̱ ci a̱kku̱ zinine ci e̱e̱to̱ gi̱i̱ye̱ ci amin zinin cinne,
         kar ku̱tu̱gu̱ra̱k zin nonno gi̱i̱ ci gerze ko̱. 15Ming ibbitet kaala cik amin zinin ko̱ baiz cunne, aanyik zin e̱e̱t ci diiri ki̱tto̱
         mu̱nye̱n, ming iddera gi̱i̱ ci gerze ko̱ baiz ci e̱e̱to̱ do̱o̱k, anyaha zin daiz.16Gotonogga ki ngonogga tu̱we̱nta̱, ma anyikku gi̱i̱ imma kalabaung baiza. 17A̱kku̱ muci ci abunna ta̱mu̱-kenga, ngati Baba bali eenyca kaal cik e̱e̱ggi̱n vooriten
         do̱o̱k ta̱mu̱-kenga. Iróng Ta̱mu̱ta̱dde̱n ukce kiwagon mu̱hu̱ri̱te̱ni̱ ming i̱ki̱ya̱
         vooriteni. 18Atahalaet enne agit zo̱ze̱ cinne wa een de̱de̱, kar kaanyyet ruget, kar naga kizet
         muci ciginnek wak oowu kaale wak eteehenya enne do̱o̱k.Iziyyet zoz ci Ta̱mu̱ta̱dde̱no̱ kar u̱tu̱gu̱z niko19Gotonogga ki ngonogga tu̱we̱nta̱, iziyyet zoz cu ju̱rru̱m: Abunna gon e̱e̱ti̱ ming
         aziye zoz ataman, ma a̱li̱bo̱ni̱k zoz, ma adunya zinin ataman, 20eci mozinet ci e̱e̱to̱, iróng anyaha bunnat ci orong Ta̱mu̱ta̱dde̱n ko̱. 21Ibilizet kaal wak gerzek lo̱rye̱nta̱k do̱o̱k wak aavtte orgene cunno̱ng odohize. Elemtta
         zi̱nze̱tti̱nne̱ cik alali zoz wa een de̱de̱, aarik Ta̱mu̱ta̱dde̱n zi̱nze̱tti̱ cuggo̱k
         kize ci a̱ti̱ri̱z vongizzok cuggo̱k.22Ma aziknnu zoz ci Ta̱mu̱ta̱dde̱no̱ gaganiko, kar zin u̱lu̱te̱t e̱le̱tti̱ cuggo̱k.
         U̱tu̱gu̱z zoz ci a̱du̱wa̱ zoz neci. 23Imma e̱e̱ti̱ ci aziye zoz ci Ta̱mu̱ta̱dde̱no̱ iine do̱, imma ngatu iróng a̱li̱ngli̱nge̱
         zoz neci; ogon enne kiwagon e̱e̱ti̱ ci acin ele cinne miraya. 24Egelem e̱e̱ti̱ ele miraya zee, ming okko enne okko, iróng ngen a̱gga̱ ogon ele cinne
         wanai ku̱. 25Imma e̱e̱ti̱ ci aziye lo̱ti̱nno̱k wak Ta̱mu̱ta̱dde̱no̱ aanyet ku̱tu̱gu̱z kaal labak
         ci iróng ko̱ngo̱o̱li̱ne̱ gi̱i̱ imma, kar kuzute lo̱ti̱nno̱k ne̱ke̱, iróng erehek lo̱ti̱nno̱wa̱
         balik izik enne ke̱, a̱mu̱yu̱k atin Ta̱mu̱ta̱dde̱n nonno kaale cik ogon enne do̱o̱k.26Ming azi e̱e̱ti̱ imma ne, ke̱e̱ni̱ enne e̱e̱t ci Ta̱mu̱ta̱dde̱no̱, imma ngatu iróng
         azunne a̱ha̱t cinne, a̱lu̱t enne ele cinne, izeto kaala wak u̱tu̱gu̱ enne tu̱we̱nte̱
         cinne ko̱ do̱o̱k kaalakreng, iróng tu̱we̱ne̱t cinne ngen a̱li̱ngli̱ng Ta̱mu̱ta̱dde̱na̱.27Imma e̱e̱ti̱ wa a̱di̱ngdi̱nga̱n Ta̱mu̱ta̱dde̱n wa een Be̱e̱ti̱nna̱ ko̱, aave enne
         kize caala ne paz, i̱llo̱i̱ rok mu̱nye̱n, ogon enne kaal ciko: Azunne bo̱yyo̱k ki
         ngaai cik boyek ngati apirnane, kar kuzute ele cinne kaale cik lo̱o̱tu̱.
         
            
               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

Abure Ta̱mu̱ta̱dde̱n tahalinet1Gotonogga ki Ngonogga tu̱we̱nta̱, ki i̱yo̱ko̱ ming ke̱e̱ggi̱n naga ol wak ka̱tu̱ Manyitinna
         Ye̱su̱ Ki̱ri̱sto̱, ma ahali ol. 2Ma wo̱ye̱ ming a̱vvu̱na̱kku̱ng ol rama ngati ovvo a̱di̱ngdi̱nga̱nnu̱ Ta̱mu̱ta̱dde̱n;
         aim e̱e̱ti̱ co̱de̱ ru̱u̱ma̱ni̱ cik a̱zi̱ze̱ anyak ki dhahab, okko e̱e̱ti̱ co̱de̱ ci
         amati, aim ru̱u̱ma̱ni̱ cik erece i̱tto̱ ecito. 3Ming a̱ti̱ri̱zu̱ niga e̱e̱t ci aim ru̱u̱ma̱ni̱ cik a̱zi̱ze̱ kar ize ne, “Icu lecer
         ci abunna een cunne,” ma̱i̱je̱ ngatu a̱nne̱k e̱e̱t ci amati ko̱ ne, “Bil i̱nna̱ ngati”
         icima “A̱vvu̱ lo̱o̱ta̱ todowai zoone cigannik,” 4Ma ogonnu niko, anyahaku niga ngero e̱le̱tti̱ cuggo̱k, etteddu niga lo̱ki̱ko̱ zi̱nze̱tti̱nne̱
         cik gerzek.5Izikto, gotonogga ki ngonogga tu̱we̱nta̱, Ta̱mu̱ta̱dde̱n ci ahala ol cik amati ngati
         acine ol cik diirik kar kizeto ol cik een jain tu̱we̱nta̱, kar karagizet ba̱a̱li̱ne̱t
         ci u̱du̱wa̱k enne ol wak irez nonno. 6Abarik niga odomtu ol wak amati. Amire ki ol wak een jain cik adakkung? Amire ki nogo
         cik ovvoyyung lo̱ki̱ka̱? 7Abarik niga odomtu zare cik abunna Manyi karumene naga ko̱.8Ming azunnu niga lo̱ti̱nno̱k wak riilik Warage ci Ta̱mu̱ta̱dde̱no̱ e̱he̱rye̱ azi ne,
         “Irez e̱e̱t ci locariyo+ ki i̱yo̱ko̱ ming irezi i̱nna̱ ele cunne ko̱,”- ogonnu niga zoz ci een de̱de̱. 9Ma̱i̱je̱ ming irezzu niga ol lo̱lo̱i̱t, u̱tu̱gu̱zzu̱ mu̱nye̱n kar lo̱ti̱nno̱wa̱ kettedeung
         i̱ge̱t lo̱ki̱ko̱. 10Imma ming azunne e̱e̱ti̱ lo̱ti̱nno̱k wak Ta̱mu̱ta̱dde̱no̱ ko̱ do̱o̱k, kar abac co̱de̱,
         ize enne gerza ngati a̱du̱le̱ lo̱ti̱nno̱k do̱o̱k. 11Imma e̱e̱ti̱ ci azi ne, “ma orootonu ki ngaai cik ollu,”- azi bo̱do̱k ne, “Ma amunyi e̱e̱t ci diiri.” Ming iróng i̱nna̱ orootonu ki ngaai imma
         ngatu amunyi e̱e̱t, u̱du̱lu̱ i̱nna̱ lo̱ti̱nno̱k.12Ozozit kar u̱tu̱gu̱z kaal ki ol cik ovvo ettedonik lo̱ki̱ko̱ lo̱ti̱nno̱we̱ cik a̱a̱nyu̱ng
         abait labak, 13eci te̱di̱ne̱t lo̱ki̱ko̱ ci gerze okko ngati e̱e̱t ci iróng anyak deten. Ommog zin
         deteni lo̱ki̱ko̱.Tu̱we̱ne̱t ki li̱ngli̱ngo̱n14Gotonogga ki ngonogga tu̱we̱nta̱, nya ci abunna ming azi e̱e̱ti̱ ne kanyai enne tu̱we̱ne̱t
         imma ngatu iróng ogonik ol li̱ngli̱ngo̱n? A̱ti̱ri̱z wo̱ye̱ tu̱we̱ne̱t ci ogon niko
         ko̱ nonno? 15Ming wo̱ye̱ anyak gotonet icima ngoonet ci iróng anyak ru̱u̱ma̱ni̱ ki da̱i̱ne̱t. 16Ming a̱nne̱k e̱e̱ti̱ co̱de̱ ngatinno̱ng nonno ne, “Bit labak, abunna atin baizi cunne;
         a̱vvu̱ ngati a̱bu̱re̱, daho ju̱rru̱m,” ma̱i̱je̱ ngatu i̱llo̱i̱ gi̱i̱ imma ci anyike
         enne e̱e̱t neci keelai ele, nya ci abunna ngatu? 17Ogon zin bo̱do̱k niko, tu̱we̱ne̱t do̱ niko, ming iróng orkor ki bunnat ki i̱rrke̱ne̱t,
         ogon ki gi̱i̱ ci a̱da̱ha̱.18Ma̱i̱je̱ atin e̱e̱ti̱ imma azi ne, “Anyai i̱nna̱ tu̱we̱ne̱t; kabunna anna ki̱i̱rke̱.”Ye̱le̱ka̱ da̱ tu̱we̱ne̱t cunne ci i̱llo̱i̱ rok bunnat ki i̱rrke̱ne̱t, kar anna ki̱ye̱le̱i̱
         tu̱we̱ne̱t cinanni go̱o̱le̱ ci kogonne anna kaal. 19A̱tu̱ i̱nna̱ de̱de̱ anyak Ta̱mu̱ta̱dde̱n co̱de̱. Abunna! Elemi rok kuulo cik lo̱rye̱nta̱k+ bu̱k zoz necu, abarik abak zin nege bba̱ri̱to̱na̱.20Imma i̱nna̱ e̱e̱ti̱ ci tarbali ko̱, orongi i̱nna̱ cin ming een tu̱we̱ne̱t ci i̱llo̱i̱
         bunnat ki i̱rrke̱ne̱t, een gi̱i̱tareng? 21Amire ki ji̱ji̱ti̱nna̱ Aburaham+ ci een e̱e̱t ci abunna ngati aanyik enne Ta̱mu̱ta̱dde̱n ngerinne I̱sa̱ko̱+ kize wawac i̱te̱la̱? 22Icinntu niga tu̱we̱ne̱t cinne ki bunnat ki i̱rrke̱ne̱t ming a̱li̱ngli̱ng nga̱to̱de̱,
         idimane tu̱we̱ne̱t ke̱le̱zzo̱ gi̱i̱ye̱ ci u̱tu̱gu̱ enne. 23Akat zin zoz Warage ci Ta̱mu̱ta̱dde̱no̱ mo̱o̱le̱t, azi ne, “Elema zin Aburahami zoz
         ci Ta̱mu̱ta̱dde̱no̱ kar enne kanyik nonno kize e̱e̱t ci abunna,”- kar ol kutuwec nonno kize gooni Ta̱mu̱ta̱dde̱n. 24Acinnu niga a̱gga̱ ol e̱e̱t ming abunna gi̱i̱ye̱ ci ogon enne, iróng een zo̱ze̱ ci
         tu̱we̱nto̱ do̱.25Ogon zin bo̱do̱k niko, een Rahabi ngaa ci een a̱li̱ya̱i̱t ko̱ ngaa ci abunna gi̱i̱ye̱
         bali u̱tu̱gu̱ enne, baling aanyik enne ro̱tto̱k ka̱ta̱gu̱zzo̱ ce̱e̱ze̱ cinne, kar
         ki̱tto̱n nogo koot go̱o̱le̱ emani kilitet olli o̱rgu̱. 26Ogon zin bo̱do̱k ki i̱yo̱ko̱, ming aave ele ci e̱e̱to̱ ki̱zzi̱ vongizi to, a̱da̱k
         enne, ogon bo̱do̱k niko, ming anyak e̱e̱ti̱ tu̱we̱ne̱t kar ngatu iróng a̱li̱ngli̱ngi̱,
         ogon tu̱we̱ne̱t cinne ki ci a̱da̱ha̱.
         
            
               	E̱e̱t ci locariyo: Oob Ye̱su̱ keng ci ireze i̱nna̱ locari cunne. IkebLu̱ka̱ 10:27-37.

Zuute a̱ha̱t1Gotonogga ki ngonogga tu̱we̱nta̱, iróng wo̱ye̱ ol cik meelek ngatinno̱ng e̱e̱ggi̱n
         de̱me̱zzo̱k, eci niga a̱gga̱yyu̱, naga ol wak ke̱de̱me̱zi̱na̱ ko̱, etted atin Ta̱mu̱ta̱dde̱n
         lo̱ki̱ko̱ cinna̱ng oroot. 2Kogon naga do̱o̱k mu̱nye̱n go̱o̱lo̱we̱ cik aavtte do̱ do̱. Ming ngen e̱e̱ti̱ imma
         kabac i̱i̱te̱n imma gi̱i̱ye̱ ci ozoz enne, een enne e̱e̱t ci caale paz, azunne ele
         cinne ju̱rru̱m.3Ming kecebik naga zi̱i̱t ki baruc u̱tu̱ge̱tti̱ cik vartangenu+ abunna ming o̱ngo̱o̱li̱ne̱ta̱, kuhu wo̱ye̱ naga e̱le̱gi̱t neci do̱o̱k. 4Icinnet zin da̱ zoz ci i̱be̱t wak a̱ddi̱ki̱re̱. Ming a̱ddi̱ki̱re̱ i̱be̱tta̱ ne̱ke̱
         nu̱nu̱n, owo maame ngoota, amacuc ol i̱be̱t gi̱i̱ye̱ cidici kar e̱e̱ti̱ ci amacuci
         kuwe go̱o̱le̱ ci orong enne. 5Ogon zin a̱ha̱tti̱ bu̱k niko, een a̱ha̱tti̱ gi̱i̱ cidici eliye ci e̱e̱t ci diiri,
         imma ngatu odong e̱e̱ti̱ ele a̱ha̱ta̱ kaale cik a̱ddi̱ki̱re̱. Icinnet ming atuz gwa̱a̱
         cidici i̱rri̱t ci a̱ddi̱ki̱re̱. 6Ogon a̱ha̱tti̱ bu̱k kiwagon gwa̱a̱, een enne gi̱i̱ ci lo̱rye̱nto̱ kaale cik ele ci
         e̱e̱t ci diiri. Egerzan ele ci e̱e̱t ci diiri do̱o̱k, akannek ele ci e̱e̱t ci diiri
         do̱o̱k gwo̱o̱ ci a̱kku̱ ngati alanyce gwa̱a̱ udut.+7Aanyik e̱e̱ti̱ ci diiri elegje do̱o̱k kizeto gunune, iballi, elegje wak a̱vu̱vu̱t
         lo̱o̱ta̱ ki wak abak nyatapare ci a̱ddi̱ki̱re̱ bu̱k, 8ma̱i̱je̱ ngatu, i̱llo̱i̱ e̱e̱t imma ci anyike a̱ha̱t kize gunun. I̱ti̱k a̱ha̱tti̱
         tu̱, anyak minyiminy ci a̱ru̱we̱ ol ka̱da̱i̱to̱.9Kinnat gon naga Manyitinna ki Be̱e̱ti̱nna̱ a̱ha̱ta̱, kar bo̱do̱k a̱ha̱ta̱ kotore ol
         cik diirik balik eenyca Ta̱mu̱ta̱dde̱n ku̱tu̱gu̱zzo̱ ki enne. 10Iyowa zoz ci ka̱di̱ngdi̱nga̱ne̱ Ta̱mu̱ta̱dde̱n ki to̱ri̱ne̱t utuge co̱de̱ ko̱ niko.
         Gotonogga ki ngonogga tu̱we̱nta̱, gerza zoz necu ming ogone niko. 11A̱ri̱ya̱ wo̱ye̱ gon maama cik emede ki cik abukcule e̱be̱re̱ce̱ co̱de̱? 12Gotonogga ki ngonogga tu̱we̱nta̱, a̱bbi̱rna̱ wo̱ye̱ keet ci een muune i̱ngi̱ro̱, icima
         keet ci ogon ki lobata a̱bbi̱rna̱ wo̱ye̱ muune? Iróng zin e̱be̱re̱ci̱ ci anyak maam
         cik abukcule ukce kize maam cik emede.Genyiz wa een de̱de̱13Ming anyak e̱e̱ti̱ imma genyiz kar ka̱gga̱ zoz orgene cunno̱ng, anyik nonno ki̱ye̱la̱
         baize cinne abunna ko̱, go̱o̱le̱ ci ogone enne kaal zinine ci alali a̱kku̱ genyiza.
         14Ma̱i̱je̱ ming alugunyi i̱nna̱ meder ki rezinet ele cunne do̱ zinine cunne, ma odongi
         ele cunne zo̱ze̱ neci icima amikzene zoz ci een de̱de̱. 15Iróng zin genyizi ci ogon niko a̱kku̱ ta̱mu̱-kenga, een genyiz ci lo̱o̱tu̱, iróng
         anyak zoz ci vongizo, anyak zoz ci lo̱rye̱nto̱+. 16Eci ming anyai i̱nna̱ meder ki rezinet ele cunne do̱, okko baizi ngoronya ki kaal
         cik gerzek a̱ti̱ki̱ tu̱.17Imma zin genyizi ci a̱kku̱ ta̱mu̱-kenga een caala paz; kar zin kirez gano, alali mului,
         a̱gga̱ zoz ju̱rru̱m, aziye zoz ju̱rru̱m, anyak deten ki zoz ci abunna, iróng enger
         ol kar kanyak zoz ci een de̱de̱. 18Imma ol cik anyaha gano ko̱, aanyik ol cik meelek kubunnta.
         
            
               	Kecebik naga zi̱i̱t ki baruc u̱tu̱ge̱tti̱ cik vartangenu: Ecebek e̱e̱ti̱ zi̱i̱t cidici utug ci vartangec kar ming anguk enne kar ki̱ye̱le̱k
                     vartangec gool ci orong enne kuwe.

               	Gwo̱o̱ wa apadpadi gon udut: Een necu gwo̱o̱ ci okko Ta̱mu̱ta̱dde̱n azane ol cik abure nonno. IkebO̱no̱zzo̱k 20:7-15.

               	Lo̱rye̱ni̱t: Een zara ciginnek Sitan. Een enne alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-12.

Ma irezzu kaal wak lo̱o̱tu̱1Nya ci anyaha jo̱o̱re̱t ki dango orgene cunno̱ng? Een kaal ne̱k a̱vvu̱ zo̱ze̱ ci orongnyu
         niga kaal cik a̱ti̱ko̱nu̱ imma i̱ge̱t zi̱nze̱tti̱nne̱ ko̱, cik anyaha jo̱o̱re̱t. 2Orongnyu niga gi̱i̱ imma, abarik iróng zin amudannu, a̱ru̱kku̱ zin ol, orongnyu kaal
         cik amin zi̱nze̱tti̱ cuggo̱k, abarik iróng niga arubannu gi̱i̱ ci orongnyu. Adangonu
         zin kar u̱ru̱kto̱. Iróng niga amudannu, eci iróng niga a̱jji̱nnu̱ Ta̱mu̱ta̱dde̱n.
         3Ming a̱jji̱nnu̱ niga Ta̱mu̱ta̱dde̱n, iróng niga amudannu, eci a̱jji̱nnu̱ niga zi̱nze̱tti̱nne̱
         cik gerzek, icima ovvo atin niga ogonnu kaal ne̱ke̱ kaal cik amin zi̱nze̱tti̱ cuggo̱k.4Niga ol cik iróng o̱ngo̱o̱le̱ Ta̱mu̱ta̱dde̱n ko̱, iróng niga a̱gga̱yyu̱ rezinet ci
         kaal cik lo̱o̱tu̱ ming anyaha marnonet ki Ta̱mu̱ta̱dde̱n? Ming orong e̱e̱ti̱ imma
         kirez kaal cik lo̱o̱tu̱, ize enne mo̱dde̱ni̱t ci Ta̱mu̱ta̱dde̱no̱. 5Icima i̱no̱nnu̱ niga ozoz Waraga ci Ta̱mu̱ta̱dde̱no̱ zoz necu gaganiko, kar vongizi
         ci abak ngatinna ko̱ kanyak meder oroot. 6Abarik enne aanyet agit deten ci a̱ppwe̱. Zoz zin ci ozoz Waraga ci Ta̱mu̱ta̱dde̱no̱
         azi ne:“Adang Ta̱mu̱ta̱dde̱n e̱e̱t ci odong eleabarik aanyik deten e̱e̱t ci iróng odong ele.”-7Aanycik zin e̱le̱tti̱ ciggo̱k Ta̱mu̱ta̱dde̱n. Utuburet lo̱rye̱ni̱t, kar atin enne
         ki̱vi̱ru̱ng. 8Ojongozit Ta̱mu̱ta̱dde̱n, kar enne kojongozung i̱ge̱t bu̱k. Utuunyet azzin cuggo̱k,
         niga olli mu̱nye̱nu̱, kar aanycik zi̱nze̱tti̱ kizeto caale, niga ol cik anyakku zi̱nze̱tti̱
         rama ko̱. 9I̱yo̱ko̱ zin u̱tu̱lu̱z u̱lu̱wa̱. Utuhuwet rari cunno̱ng kize u̱lu̱wa̱ kar talninet
         cunno̱ng kize mozinet. 10Ma odongnyu e̱le̱tti̱ ngati Manyi, kar atin enne kodongeung ta̱dde̱n.11Gotonogga ki ngonogga tu̱we̱nta̱, ma ozozu gonoggu gerzet. Ming ozoz e̱e̱ti̱ imma
         gooni gerzet icima apahek nonno lo̱ki̱ko̱, abarik ozoz enne gerzet zo̱ze̱ ci lo̱ti̱nno̱k
         kar kapahek lo̱ki̱ko̱. Ming apahek i̱nna̱ lo̱ki̱ko̱ lo̱ti̱nno̱k, iróng i̱nna̱ azunne
         nogo, abarik i̱nna̱ odongi ele ngati lo̱ti̱nno̱k ne̱ke̱. 12Anyak e̱e̱t co̱de̱ ṯok, Ta̱mu̱ta̱dde̱n ci aanyik ol lo̱ti̱nno̱k kar ketted lo̱ki̱ko̱,
         nonno do̱ ci uule ki̱ti̱ri̱z kar kidita ol do̱o̱k. Abarik, e̱e̱ni̱ i̱nna̱ ngene kar
         ettedik e̱e̱t ci diiri lo̱ki̱ko̱ ko̱?Ma odongnyu e̱le̱tti̱ zo̱ze̱ ci lo̱ze̱ti̱nu̱13I̱yo̱ko̱ zin izikto ju̱rru̱m, niga ol wak a̱nnu̱ ne, “I̱yo̱ko̱ icima loza kovvoya
         atin markace cu icima ci, kovvo kabak nginati e̱rki̱t co̱de̱, ka̱li̱ngli̱ng kamuda
         o̱ro̱bi̱ya̱.” 14Nya, ming iróng niga bu̱k a̱gga̱yyu̱ gi̱i̱ ci a̱kku̱ loza. Nya ci een ruget cunno̱ng?
         Ogonnu niga kiwagon i̱do̱ye̱ ci a̱kku̱ do̱yo̱i̱t kar ki̱zzi̱ dakdak. 15Abunna abarik ming a̱nnu̱ ne, “Ming een gi̱i̱ ci orong Manyi, karuge atin kar ku̱tu̱gu̱z
         gi̱i̱ cu icima ci.” 16Ki i̱yo̱ko̱ odongnyu niga e̱le̱tti̱ ko̱, een donginet e̱le̱tti̱ zoz ci lo̱rye̱nto̱.
         17Niga zin ol do̱o̱k, wak a̱gga̱yyu̱ gi̱i̱ ci abunna kar ming orong e̱e̱ti̱ ku̱tu̱gu̱,
         iróng zin ngen ogoni, abarik zin u̱tu̱gu̱ enne mu̱nye̱n.

De̱mzi̱ne̱t ci obod ki ol wak een i̱tto̱k1I̱yo̱ko̱ izikto da̱ ju̱rru̱m, niga ol wak e̱e̱ggi̱nnu̱ i̱tto̱k, u̱tu̱lu̱z oroot piryanzete
         ci atin okko i̱na̱ku̱ng ko̱. 2U̱mu̱we̱c kaala cuggo̱k, kar ngazengaze kadait ru̱u̱ma̱ni̱ cuggo̱k. 3Egerzante o̱ro̱bi̱ya̱na̱ cuggo̱k cik een ziik cik ataltali ki dhahabi, okko atin zoz
         ci a̱mu̱ne̱ o̱ro̱bi̱ya̱na̱ ko̱ een cunno̱ng, adakkung atin zoz neci kiwagon gwa̱a̱.
         Adaztau niga kaal cik meelek i̱i̱nya̱we̱ cik okko looci aṯurneke. 4Icinnet da̱! Iróng niga a̱ru̱we̱kku̱ ol balik a̱li̱ngli̱ng ma̱ne̱ne̱ cuggo̱k ko̱ o̱ro̱bi̱ya̱,
         a̱lu̱ nege zare cuggo̱k. Uzuca u̱lu̱wa̱ ci ol balik ettedde ma̱ne̱ne̱ cuggo̱k ko̱
         iin cik Manyi wa A̱ddi̱ki̱re̱ veelek. 5Abakttu niga lo̱o̱ta̱ ngatu baiz ci adakkung botorzet kar a̱gga̱c e̱le̱tti̱ cuggo̱k
         do̱ niko. I̱di̱ktu̱ zin u̱tu̱gu̱zzu̱ kiwagon tiina wak ovvo ol otodongi. 6Etteddeu niga ol cik abunna lo̱ki̱ko̱ kar bo̱do̱k u̱ru̱kttu̱ ol cik gununik, ol balik
         iróng adangnyung bu̱k.Niim no̱ngi̱tto̱n7Gotonogga ki ngonogga tu̱we̱nta̱, inimet no̱ngi̱tto̱n baiza zee ki̱ki̱ya̱ Manyi. Icinnet
         ol wak e̱e̱vi̱ye̱ ming e̱re̱ye̱ ki̱bbi̱r ma̱na̱, anime ere ta̱mu̱ ci lomoto. 8Inimet niga bu̱k no̱ngi̱tto̱n, abunna ming arikku zi̱nze̱tti̱ lo̱o̱c kar ibilet ṯop
         baiza, eci ize ojon i̱i̱te̱ni̱ ci a̱kku̱nne̱ Manyi. 9Ma ozozu e̱le̱tti̱, ettedekkung atin Ta̱mu̱ta̱dde̱n i̱ge̱t lo̱ki̱ko̱. E̱re̱ye̱ lo̱ki̱ko̱
         cunno̱ng tatuga.10Gotonogga ki ngonogga tu̱we̱nta̱, kar abunna ming a̱gga̱yyu̱ niimenet no̱ngi̱tto̱n,
         i̱no̱ni̱t baiz ci a̱ri̱tto̱k balik apirna ozoz zare cik Manyi. 11Ki i̱yo̱ko̱ ming a̱gga̱yyu̱ ko̱, ku̱mu̱yu̱kte̱ naga ol balik inimet no̱ngi̱tto̱n.
         Iziktu niga niimenet ci bali anime e̱e̱ti̱ ci een zara Job no̱ngi̱tto̱n. Icinntu bo̱do̱k
         nya ci anyahak Manyi baiz ci Jobi bali vu̱rrta̱. Anyak Manyi rezinet ki deten ci a̱ppwe̱
         oroot.12Gotonogga ki ngonogga tu̱we̱nta̱, ma i̱tto̱ni̱ku̱ zoz zare cik ta̱mu̱-kengo icima
         zare cik lo̱o̱tu̱ icima gi̱i̱ imma ci aave do̱. Ming een zoz ci elema i̱nna̱, lema,
         ming een zoz ci aburi i̱nna̱, tuburo, icima ettedekkung atin lo̱ki̱ko̱ i̱ge̱ta̱.Kalac Ta̱mu̱ta̱dde̱n tu̱we̱nta̱13Ming anyak e̱e̱t imma ngatinno̱ng no̱ngi̱tto̱n cik apirnane enne, anyik kala Ta̱mu̱ta̱dde̱n.
         Ming anyak e̱e̱t imma ngatinno̱ng ci atalne, anyik nonno keben lo̱ngnyo̱k cik innate
         Ta̱mu̱ta̱dde̱n. 14Ming anyak e̱e̱t imma ci omori ngatinno̱ng, anyik nonno kutu lo̱ddi̱ki̱re̱ cik ke̱le̱ci̱a̱k+ kar kalayek nonno Ta̱mu̱ta̱dde̱n kar ku̱vu̱de̱t nonno maala zare cik Manyi. 15Eci lawinet ci alaye tu̱we̱nta̱ ko̱, aanyik atin e̱e̱t ci omori kubunna; eela atin
         Manyi nonno kitinga moriza. Ming anyak enne da̱ mu̱nye̱n, alalnek atin Manyi nonno.
         16I̱yo̱ko̱ zin, uturtta mu̱nye̱n cuggo̱k gonoggu kar alayek e̱le̱tti̱ cuggo̱k Ta̱mu̱ta̱dde̱n
         kar ubunntta. Okkomi lawinet ci e̱e̱t ci abunna, kar bo̱do̱k ki̱li̱ngli̱ng oroot.17Een bali a̱ri̱to̱i̱ti̱ ci een E̱li̱ja̱+ e̱e̱t ci diiri ki i̱yo̱ko̱ naga niko. Ala da̱ enne Ta̱mu̱ta̱dde̱n ba̱li̱ye̱ gerza
         ming aṯile ta̱mu̱, iróng zin ba̱li̱ye̱ ta̱mu̱ aṯile e̱rki̱nya̱ i̱i̱yo̱ ki nyelowi
         torkonom. 18Imma bali vu̱rrta̱, alawo enne bo̱do̱k kar zin ta̱mu̱-kengi kanyaha ta̱mu̱ kiṯil,
         i̱bbi̱r zin looci.19Gotonogga ki ngonogga tu̱we̱nta̱, ming anyak e̱e̱t ci i̱ti̱k tu̱ zo̱ze̱ ci een de̱de̱,
         anyik e̱e̱t imma kobodai nonno, 20a̱a̱dda̱ zoz cu ju̱rru̱m: Ming eela e̱e̱ti̱ imma e̱e̱t ci mu̱nye̱nu̱ kutungek mu̱nye̱n
         lo̱o̱c, a̱ti̱ri̱z atin enne nonno daiza kar ku̱bu̱ng mu̱nye̱n cik meelek giir.- TennetPeturu 1Waraga wa eher Peturu een oo1 Peturu1PetWaraga wa eher Peturu een ooKananet zozEherik bali Peturu to̱na̱i̱ti̱ ci Ye̱su̱ Ki̱ri̱sto̱ waraga cinne een oo ko̱ Kiristian
         wak abak lo̱o̱ce̱ ci azi ol i̱yo̱ko̱ ne Tu̱rki̱ya̱. Eherik enne nogo kar zoz cinne
         izoc nogo eci ol a̱gi̱d nogo zo̱ze̱ ci tu̱we̱ne̱t cinne̱ng ngati Ki̱ri̱sto̱. A̱du̱wa̱k
         enne nogo azi ne, apirna bali Ye̱su̱ Ki̱ri̱sto̱ gerzet baize cinne lo̱o̱ta̱ ngatu,
         abunna zin Kiristian ming a̱gga̱ ovvo atin nege apirna bu̱k. Anyik enne nogo gool
         ci abunna atin go̱o̱le̱ ci a̱li̱ngli̱nge̱k nege Ta̱mu̱ta̱dde̱n ngati apirnane ko̱,
         amuc atin Ta̱mu̱ta̱dde̱n nogo aanyik ma̱yu̱we̱ne̱t ci a̱ppwe̱. A̱du̱wa̱k zin Peturu
         Kiristian kar abunna abak ki ol cik Ta̱mu̱ta̱dde̱no̱.
         
            
               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

               	E̱li̱ja̱: Een E̱li̱ja̱ a̱ri̱to̱i̱t ci olli Ya̱u̱do̱ bali okkoye Ta̱mu̱ta̱dde̱n nonno rugetet
                     ta̱mu̱-kenga ke̱. A̱rri̱ta̱i̱ enne ba̱li̱ye̱ e̱rki̱nya̱i̱ cik een obet torkoc (900)
                     baling ngen Ye̱su̱ ki̱ti̱rra̱i̱. Ikeb I Alaat 17-21; 2 Alaat 1-3.

Zawinet ci Peturu1Ke̱e̱ni̱ anna Peturu wa een to̱ni̱a̱t+ ci Ye̱su̱ Ki̱ri̱sto̱,+ keherakkung waraga cu ol wak atahala Ta̱mu̱ta̱dde̱n azanonnik lo̱o̱cco̱k u̱tu̱gu̱zzo̱
         kiwagon ol cik een i̱do̱ngi̱, aavtte nege Pontacakte, Ga̱la̱ti̱a̱, Cappadociakte,
         Asia ki Bithynia. 2E̱e̱ggi̱n ne̱ko̱ ol balik atahaltai ngati odola Ta̱mu̱ta̱dde̱n Be̱e̱ti̱nna̱, ahalai
         li̱ngli̱ngo̱ne̱ ci Vongiz ci A̱li̱le̱,+ ngati o̱ngo̱o̱li̱nne̱ nege Ye̱su̱ Ki̱ri̱sto̱ ki bi̱ye̱ balik azaconik ol ke̱.Anyik deten ki gano ka̱vvu̱ ngatinno̱ng oroot.Kinnatit Ta̱mu̱ta̱dde̱n zo̱ze̱ ci ruget ci een jor3Kinnatit Ta̱mu̱ta̱dde̱n wa een Be̱e̱ti̱ Manyitinna Ye̱su̱ Ki̱ri̱sto̱. Aanyyet enne
         agit ti̱ra̱ne̱t ci een jor detente cinne a̱ppwe̱ ci karike naga zi̱nze̱tti̱ go̱o̱le̱
         ci ingane Ye̱su̱ Ki̱ri̱sto̱ daiza. 4Aanyyet kaal cik karagiz naga abak aavtte udut, aavtte ta̱mu̱-kenga kize cuggo̱k,
         5eci tu̱we̱nte̱ cunno̱ng azunnung atin doizi ci Ta̱mu̱ta̱dde̱no̱ ki̱ki̱ya̱ ti̱ri̱ze̱ne̱t
         ci okko i̱ye̱la̱ ming okko looci aṯurneke. 6Imma zin zo̱ze̱ necu, atalninnu niga oroot, kar zin i̱yo̱ko̱ ovvo niga apirnannu do̱yo̱i̱t
         kaale do̱o̱k cik atimannung ol. 7A̱vvu̱ kaala ne̱k gerzek ko̱ kar tu̱we̱ne̱t cunno̱ng kize de̱de̱ kommog zu̱rte̱ni̱t
         ci een dhahab, ci gon ozolo ming aartik ol gwo̱o̱. I̱ye̱la̱ wo̱ye̱ zoz ci een de̱de̱
         kar ol kinnatit, anyaha di̱ngdi̱nga̱ni̱ne̱t ki to̱ngo̱o̱li̱ne̱t ming okko Ye̱su̱ Ki̱ri̱sto̱
         obodak lo̱o̱c. 8Ming ngen niga icinnet nonno nu̱nu̱n, irezzu niga nonno; ming iróng niga nu̱nu̱n acinnu
         nonno i̱yo̱ko̱, a̱tu̱yyu̱ niga nonno kar ngatu anyakku talninet ci a̱ppwe̱ ngatinne,
         9eci niga urubtau gi̱i̱ ci orongnyu niga tu̱we̱nte̱ cunno̱ng, ti̱ri̱ze̱ne̱t ci zi̱nze̱tti̱
         cuggo̱k.10Imma zo̱ze̱ ci ti̱ri̱ze̱ne̱t necu, ozozit a̱ri̱tto̱wa̱ uggak zoz ci de̱ti̱ne̱t ci
         atin anyonikkung, orong zi̱nze̱tti̱ ecito idic. 11Aave Vongizi ci Ki̱ri̱sto̱ ngatinne̱ng, oobek nogo gool ci atin apirnane Ki̱ri̱sto̱
         kar atin kaanyozik nonno nginti di̱ngdi̱nga̱nto̱ ci a̱ddi̱ki̱re̱ oroot. 12I̱ye̱lto̱zi̱k nogo iróng nege a̱li̱ngli̱nge̱k e̱le̱tti̱ cigge̱k abarik a̱li̱ngli̱ngngo̱ni̱kku̱ng.
         Uwakteung nege kaviyak cik abunna+ Ta̱mu̱ta̱dde̱no̱ i̱ge̱ta̱ komize ci Vongiz ci A̱li̱le̱ bali i̱tto̱na̱i̱ ta̱mu̱-kenga.
         Orongit anjilonya+ bu̱k kicinnet kaal ne̱ke̱.Abait baiz ci a̱li̱le̱ ngu̱me̱ ci Ta̱mu̱ta̱dde̱no̱13I̱yo̱ko̱ zin, abunna ming anyakku i̱no̱ni̱ne̱t cunno̱ng kar i̱li̱ngli̱ngte̱ zoz ci
         Ta̱mu̱ta̱dde̱no̱. Anyait urutoit baiza; aartik zi̱nze̱tti̱ deten ci a̱a̱nyu̱ng atin
         Ta̱mu̱ta̱dde̱n ming okko Ye̱su̱ Ki̱ri̱sto̱ a̱kku̱. 14Ki i̱yo̱ko̱ dooli cik aziye zoz ko̱, ma ngen ogonnu bo̱do̱k kaal cik gerzek balik
         ogonnu niga baling ngen a̱gga̱c zoz ci een de̱de̱. 15Ma̱i̱je̱ i̱yo̱ko̱ ming a̱li̱le̱ e̱e̱ti̱ wa awuyyung ko̱, izet ol cik a̱li̱le̱ kaale
         cik ogonnu niga; 16eci e̱he̱rye̱ Warage ci Ta̱mu̱ta̱dde̱no̱ azi ne: “Izet ol cik a̱li̱le̱, eci anna ke̱e̱ni̱
         Ta̱mu̱ta̱dde̱n ci ka̱li̱li̱.”-17Eci niga awuyyu nonno kize Be̱e̱ti̱nno̱ng, iróng zin Ta̱mu̱ta̱dde̱n ahal ol, abait
         baiz ci ogon ki ci abakku i̱do̱ngi̱ne̱ lo̱o̱ta̱ ngatu, kar o̱to̱ngo̱o̱ltte̱ Ta̱mu̱ta̱dde̱n.
         18Eci a̱gga̱yyu̱ niga iróng Ta̱mu̱ta̱dde̱n eelanung ba̱li̱ye̱ baize ci gerze ji̱ji̱tu̱ggo̱k
         ke̱ kaale cik aditai ki i̱yo̱ko̱ o̱ro̱bi̱ya̱na̱ icima zu̱rte̱ne̱n cik een dhahab ko̱,
         19abarik a̱ti̱ri̱zu̱ng bi̱ye̱te̱ cik Ki̱ri̱sto̱, ogon enne ki nyoon+ ci iróng anyak gi̱i̱ ci gerze eliya. 20Atahala bali Ta̱mu̱ta̱dde̱n nonno baling ngen looci keteehenyai ke̱, abarik i̱ye̱la̱i̱
         atin Ye̱su̱ ngati aṯurneke looci zo̱ze̱ cunno̱ng. 21A̱tu̱yyu̱ zin niga Ta̱mu̱ta̱dde̱n zo̱ze̱ cinne, Ta̱mu̱ta̱dde̱n ci ba̱li̱ye̱ ingane
         nonno daiza kar ki̱di̱ngdi̱nga̱n nonno, aave zin tu̱we̱ne̱t cunno̱ng ki zoz ci arikku
         niga zi̱nze̱tti̱ Ta̱mu̱ta̱dde̱n.22I̱yo̱ko̱ i̱ti̱vi̱ltu̱ niga zi̱nze̱tti̱ cuggo̱k kizeto caale ngati elemnyyu zoz ci
         een de̱de̱, kar anyait rezinet ci een de̱de̱ ki gotonogget wak a̱tu̱we̱, irezit e̱le̱tti̱
         cuggo̱k oroot, rezinet ci a̱kku̱ zinina. 23Eci Ta̱mu̱ta̱dde̱n a̱a̱nyu̱ng i̱ti̱rrtta̱i̱ bo̱do̱k, iróng een kaale cik aditai, abarik
         iróng aditai udut, go̱o̱le̱ ci kabahe kar kinimet zoz ci Ta̱mu̱ta̱dde̱no̱. 24Azi Waraga ci Ta̱mu̱ta̱dde̱no̱ ne,“Ogon ol cik diirik do̱o̱k ki arte,kar di̱ngdi̱ngo̱ni̱ cinne̱ng do̱o̱k ogon ki vu̱rre̱na̱ zara;odoi artenti kar vu̱rre̱na̱ ki̱ta̱zzo̱.25Imma zoz ci Manyi aalna udut.”-Een necu zoz ci uwakteung ol i̱ge̱ta̱ kize kaviyak cik abunna.
         
            
               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. IkebJon 1:1-18; 8:41-42; Buk wa To̱ni̱a̱u̱ 5:3-4.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

               	Anjilonya: E̱e̱ggi̱n nege vongizzok cik aavtte ki Ta̱mu̱ta̱dde̱n ta̱mu̱-kenga kar bo̱do̱k iróng
                     nege anyak e̱le̱tti̱ cik okkomi. I̱tto̱n gon Ta̱mu̱ta̱dde̱n nogo i̱i̱te̱n imma koot
                     lo̱o̱ta̱ kanyaktak ol zoz cinne.

               	1:16 Leviticus 11:44-45; 19:2; 20:7

               	Nyoon: Aanyik Ta̱mu̱ta̱dde̱n lo̱ti̱nno̱k Muses kar ku̱du̱wa̱k olli Israilo kapaktek nyoon
                     kar Ta̱mu̱ta̱dde̱n kicin bi̱ye̱ abanyce ci tatuget cik ce̱e̱zi̱ cigge̱k Masire I̱i̱te̱ne̱
                     wa Va̱rda̱ngi̱nto̱. Azi zoz necu ne okko atin Ye̱su̱ een Nyoon ci Ta̱mu̱ta̱dde̱no̱
                     ci okko a̱vi̱la̱ mu̱nye̱n cik ol wak elemtta nonno lo̱o̱ta̱ ngatu ko̱ do̱o̱k. IkebLu̱ge̱z 12:13-15; Marko 14:12; Lu̱ka̱ 22:7; Jon 1:29-36; 1 Ko̱ri̱nto̱ 5:7; 1 Peturu
                     1:19.

               	1:25 Isaya 40:6-8

Zu̱we̱ ci a̱li̱le̱1Niga gotonogga ki ngonogga tu̱we̱nta̱, ki i̱yo̱ko̱ ming izetu ol cik a̱tu̱yyu̱ Ye̱su̱
         Ki̱ri̱sto̱ ko̱, ma amarnonu, ma adaccu gonoggu, ma anyakku meder, ma ozozu ol gerzet,
         ma e̱e̱ggi̱nnu̱ ol cik a̱ru̱kku̱ talaben. 2U̱tu̱gu̱z ki dooli wak kidik aud i̱ra̱ cik caalek paz Vongizak, kar keela nogo ki̱ddi̱ki̱rre̱t
         ti̱ri̱ze̱nte̱ cinne̱ng. 3U̱mu̱dda̱u̱ niga de̱de̱ een Manyi bunnatait.Ogon Ye̱su̱ ki bee ci aruge udut4I̱vi̱tta̱k Ye̱su̱ Ki̱ri̱sto̱, een enne bee ci aave udut. Bee wa bali abure ol ke̱,
         abarik zin ba̱li̱ye̱ Ta̱mu̱ta̱dde̱n ci ahala nonno kar kirez. 5I̱yo̱ko̱ zin, niga bu̱k izetu biyen wak abak udut wak eenyconik kize ce̱e̱z ci abahe
         Vongizi ci Ta̱mu̱ta̱dde̱no̱. Izetu niga olli wawaco wak a̱li̱le̱ bu̱k. Ma go̱o̱le̱
         ci a̱ti̱ri̱zu̱ng Ye̱su̱ Ki̱ri̱sto̱ ko̱, ovvo atin niga anyikku Ta̱mu̱ta̱dde̱n muci
         ci atin aanyik nonno katalo. 6Ki ming a̱du̱wa̱ Ta̱mu̱ta̱dde̱n Warage cinne:“Icinnet, karike anna bee ci riili oroot nginti een Zion,+een bee ci atahalai kar kize ci abilne ce̱e̱z,imma e̱e̱ti̱ ci a̱tu̱ nonnoiróng atin adak a̱li̱ya̱ni̱.”-7I̱yo̱ko̱ niga ol wak a̱tu̱we̱ ko̱, riil bee necu. Ma̱i̱je̱ ol wak iróng a̱tu̱we̱,“Okko bee bali abure ol wak eenyce ko̱ize bee ci abilne ce̱e̱z kommog veelek.”-8Azi bo̱do̱k ne,“Een enne bee ci adir ol kamarmarit,bee ci aanyik nogo ku̱yu̱kte̱.”-Alam bee nogo eci iróng nege o̱ngo̱o̱le̱ kaviyak cik Ta̱mu̱ta̱dde̱no̱ bali odola enne
         kize cinne̱ng.9Abarik e̱e̱ggi̱nnu̱ niga zu̱we̱ ci atahala Ta̱mu̱ta̱dde̱n, olli wawaco ce̱e̱ze̱ cinne,
         zu̱we̱ ci a̱li̱le̱, ol cik Ta̱mu̱ta̱dde̱no̱, kar inatit nonno eci anyahaung ngati
         mu̱hu̱ri̱ kar icinnet ngintinne voori. 10“Iróng niga ba̱li̱ye̱ e̱e̱ggi̱nnu̱ ol cik Ta̱mu̱ta̱dde̱no̱. I̱yo̱ko̱ zin izetu niga
         ol ciginnek. Ba̱li̱ye̱ ngen niga urubta deten cinne, imma zin i̱yo̱ko̱ urubtau.”Abaito ki i̱yo̱ko̱ du̱cca̱ha̱ cik Ta̱mu̱ta̱dde̱no̱11Niga gotonogga ki ngonogga tu̱we̱nta̱, e̱e̱ggi̱nnu̱ niga e̱re̱nno̱k lo̱o̱ce̱ cu. Kilalekkung
         aarta e̱le̱tti̱ kaale cik gerzek amin zi̱nze̱tti̱ cuggo̱k, eci anyaha zoz necu jo̱o̱re̱
         zi̱nze̱tti̱nne̱ cuggo̱k. 12Aanycik ol kicinnet baiz cunno̱ng ming abunna orgene ci ol wak iróng a̱gga̱ Ta̱mu̱ta̱dde̱n,
         ma̱i̱je̱ nu̱nu̱n ming orong nege kimertung azi ne, abacu niga. Ovvo atin nege i̱i̱te̱ne̱
         ci okko Ta̱mu̱ta̱dde̱n ettede lo̱ki̱ko̱, a̱di̱ngdi̱nga̱n Ta̱mu̱ta̱dde̱n kar koobtek
         Ta̱mu̱ta̱dde̱n kaal cik abunna ogonnu niga ba̱li̱ye̱.13Aanycik e̱le̱tti̱ ciggo̱k alaat zo̱ze̱ ci Manyi, abunna ming elemannu alaanzet ci
         e̱e̱t ci diiri a̱gga̱me̱ lo̱o̱c ngatu ko̱ do̱o̱k, ommogje alaan ci riili oroot. 14O̱to̱ngo̱o̱ltte̱ bo̱do̱k alaat wak i̱tto̱na̱ enne kar ki̱vi̱ta̱ kettedek ol wak ogon
         kaal cik gerzek lo̱ki̱ko̱ kar bo̱do̱k kinnatit ol wak ogon kaal cik abunna. 15Orong Ta̱mu̱ta̱dde̱n i̱ge̱ta̱ abunna ming ogonnu kaal cik abunna kar amarta ol wak
         a̱zze̱ o̱o̱tti̱ tarbalik ozozung i̱ge̱ta̱ go̱o̱le̱ ci gerze. 16Abaito zin labak, ma anyikku baiz ci abakku ko̱ kize baiz ci ogonnu kaal cik gerzek.
         Abarik zin a̱vvu̱t izet du̱cca̱k wak Ta̱mu̱ta̱dde̱no̱ wak een de̱de̱. 17O̱to̱ngo̱o̱ltte̱ ol do̱o̱k, irezit ol wak a̱tu̱ Ta̱mu̱ta̱dde̱n, akatek Ta̱mu̱ta̱dde̱n
         u̱zu̱ngtti̱ lo̱o̱c, o̱to̱ngo̱o̱ltte̱ bo̱do̱k alaat.18Du̱cca̱k, abunna ming elemnyyu zoz wa a̱du̱wa̱ alaata cuggo̱k kar bo̱do̱k irezit nogo.
         Ma ogonikku kaal ne̱ko̱ ol wak i̱i̱rke̱ do̱, abarik u̱tu̱gu̱zze̱k ol wak ogon kaal
         cik gerzek bu̱k. 19A̱ma̱yu̱kku̱ng atin Ta̱mu̱ta̱dde̱n ming nu̱nu̱n a̱gi̱ddu̱ng ol gaganiko eci o̱ngo̱o̱li̱nnu̱
         niga Ta̱mu̱ta̱dde̱n. 20Iróng atin i̱nna̱ amuda gi̱i̱ imma ming a̱gi̱ddi̱ ol zo̱ze̱ ci gerze ogoni i̱nna̱
         kar niim ru̱we̱ne̱t. Abarik, ming a̱gi̱ddi̱ ol zo̱ze̱ ci abunna ogoni i̱nna̱, kar
         niim ru̱we̱ne̱t ci ollu, a̱ma̱yu̱ki̱ atin Ta̱mu̱ta̱dde̱n. 21Atahalaung ba̱li̱ye̱ Ta̱mu̱ta̱dde̱n kar ipirta kaale cik gerzek, ki bali ming apirna
         Ki̱ri̱sto̱ ngatinno̱ng ke̱. I̱ye̱le̱kku̱ng enne gool necu kar unuwet.22“Ngen enne ku̱tu̱gu̱ mu̱nye̱nicima kamuda zoz ci een volong utuge cinne.”-23Ming nu̱nu̱n odom ol nonno, iróng enne abarizek nogo kodom bu̱k, ma baling apirna
         enne lo̱o̱ta̱ ngatu ke̱, ngen enne kutuburek e̱e̱t imma nong. Abarik zin enne a̱tu̱
         Ta̱mu̱ta̱dde̱n wa apahek ol lo̱ki̱ko̱ ju̱rru̱m. 24Atala Ye̱su̱ mu̱nye̱n cigga̱c. Odode ba̱li̱ye̱ enne keete wa een ta̱la̱ke̱c kar naga
         abunna ming kunnek mu̱nye̱n lo̱o̱c kar ka̱vvu̱t baize ci abunna. I̱di̱lle̱t enne agit
         ngodocete wak balik a̱ru̱we̱ ol nonno ke̱. 25Ogonnu niga ba̱li̱ye̱ ki a̱zza̱ wak ajali. Imma zin i̱yo̱ko̱ oboddau, i̱vi̱ta̱u̱ tuwayoit
         wa azunne ruget cunno̱ng.
         
            
               	Zion: Een zar u̱gge̱ cik Jerusalem.

               	2:7 Caliwon 118:22

Zoz ci obod ki ngaai ki maccwa1Niga ngaai, o̱to̱ngo̱o̱ltte̱ maccwa ciggo̱k, kar uggak cik abure zoz ci Ta̱mu̱ta̱dde̱no̱
         ko̱, okko atin zoz cunno̱ng a̱tu̱yyu̱ niga Manyi ko̱ aanyik atin nogo kelemtta zoz
         ci Ta̱mu̱ta̱dde̱no̱ ci iróng niga a̱du̱wa̱kku̱ nogo. 2Eci nege ovvo acinna baiz cunno̱ng ci o̱ngo̱o̱li̱nnu̱ niga Ta̱mu̱ta̱dde̱n ki baiz
         ci abakku niga caale paz ko̱. 3Gerza ming a̱kku̱ zi̱zi̱wo̱ni̱ cunne eci re̱e̱nu̱no̱ kaale cik aimi i̱nna̱, ki i̱yo̱ko̱
         bbuwenet otir ki alben cik een dhahab ki ru̱u̱ma̱ni̱ cik adak o̱ro̱bi̱ya̱ cik meelek.
         4Abarik zin abunna ming a̱kku̱ zi̱zi̱wo̱ni̱ cunne zinina, zi̱zi̱wo̱n ci iróng aditai
         ki zinin ci abunna, een necu zoz ci riili ngu̱me̱ ci Ta̱mu̱ta̱dde̱no̱. 5Gool zin ci a̱tu̱we̱ ngaai balik reentik a̱li̱le̱, arike Ta̱mu̱ta̱dde̱n zi̱nze̱tti̱
         ke̱ nenen necu. Aanycik nege e̱le̱tti̱ cigge̱k ki̱zi̱ze̱c ngati a̱tu̱we̱ Ta̱mu̱ta̱dde̱n
         kar bo̱do̱k ko̱to̱ngo̱o̱ltte̱ maccwa cigge̱k. 6Ki bali Sarah+ ming elemi zoz ci Aburahami+ anyike nonno kize e̱e̱t cinne a̱ddi̱ki̱re̱. Ovvo zin atin niga e̱e̱ggi̱nnu̱ dooli
         ciginnek wak een de̱de̱ ming ogonnu niga kaal cik abunna iróng o̱ngo̱o̱li̱nnu̱ gi̱i̱
         imma.7Anycik ol cik macik go̱o̱le̱ necu bu̱k ko̱to̱ngo̱o̱ltte̱ ngaai cigge̱k ming abakku
         bu̱k ko̱, i̱ti̱ri̱zze̱t nogo labak kizeto ngaai, kar niga do̱o̱k ozolit ruget ci aave
         udut, ki bali amuccu̱ng Ta̱mu̱ta̱dde̱n i̱ge̱ta̱ rugeta ko̱, kar atin i̱llo̱i̱ gi̱i̱
         imma ci alam lawinet cunno̱ng ngati Ta̱mu̱ta̱dde̱no̱.Apirna ol cik a̱tu̱we̱ eci ogon nege kaal cik abunna8I̱yo̱ko̱ zin, abunna niga do̱o̱k ming elemannu zoz necu. Irezit e̱le̱tti̱ kiwagon
         gotonoggeti ki ngonogget wak a̱tu̱we̱, izet ol cik i̱rrke̱nu̱, ma odongnyu e̱le̱tti̱
         ciggo̱k. 9Ming ogoneki e̱e̱ti̱ gi̱i̱ ci gerze icima odomnyin, icima amarninin, ma acaca, abarik
         lalek nonno, ma̱yu̱k nonno, tu̱gu̱we̱k kaal cik abunna eci bali atahalaung Ta̱mu̱ta̱dde̱n
         kar izet dooli ciginnek tu̱we̱nta̱. Azi Warage ci Ta̱mu̱ta̱dde̱no̱ ne, 10Ming“Orong e̱e̱ti̱ de̱de̱ kar kabak labak talninta,kar kicin baiz i̱i̱nya̱ do̱o̱kma ozozi ol gerzet,anyik nonno kuzute utug cinne zo̱ze̱ ci volongo.11Abunna la̱du̱n enne ming uungnek kaal cik mu̱nye̱nu̱ kar ku̱tu̱gu̱ kaal cik abunna;abunna la̱du̱n ming orong enne gano kar kaanyik kize baiz cinne.12Eci ebere cik Manyi acin ol cik abunnaovvo iina ciginnek aziye lawinet cinne̱ng,Imma Manyi iróng orong ol wak ogon mu̱nye̱n.”-13Ngene ci ogonekku̱ng gi̱i̱ ci gerze ming orongnyu oroot u̱tu̱gu̱z zoz ci abunna? 14Ma wo̱ye̱ nu̱nu̱n ming apirnannu ngati ogonnu kaal cik abunna, ngen zin abarik Ta̱mu̱ta̱dde̱n
         a̱ma̱yu̱kku̱ng. “Ma o̱ngo̱o̱li̱nnu̱ zoz imma icima i̱no̱nnu̱ zoz ci ogonekku̱ng ol
         kaal cik gerzek.”-15Abarik o̱to̱ngo̱o̱ltte̱ Ki̱ri̱sto̱ kize Manyi zi̱nze̱tti̱nne̱ cuggo̱k. Abunna ming
         erewinnu ju̱rru̱m kar abarizet e̱e̱t ci a̱jji̱nne̱ orong ka̱gga̱ zoz ci anyakku niga
         arikku zi̱nze̱tti̱ ko̱. 16Abunna abarizek ol zoz ci abunna kar ol wak a̱du̱wa̱ki̱ kaal cik gerzek ngati Ki̱ri̱sto̱
         ko̱, kadak nogo a̱li̱ya̱ni̱. 17Abunna ming apirnannu ming ogonnu zoz ci Ta̱mu̱ta̱dde̱no̱, gerza ming apirnannu ming
         ogonnu kaal cik mu̱nye̱nu̱. 18Eci a̱da̱i̱ ba̱li̱ye̱ Ki̱ri̱sto̱ lak co̱de̱ mu̱nye̱ne̱ cigga̱c. Iróng bali enne abaci
         gi̱i̱ imma. Abarik zin bali enne a̱da̱i̱ zo̱ze̱ ci ol cik ogon kaal cik gerzek kar
         kanyahak nogo Ta̱mu̱ta̱dde̱n, a̱ru̱we̱ bali enne ka̱da̱k, ma̱i̱je̱ bali Vongizi aanyik
         nonno kurug. 19Imma zin zo̱ze̱ ci Vongiz neci, uk Ki̱ri̱sto̱ uwahek zoz ci Ta̱mu̱ta̱dde̱no̱ vongizzok
         wak e̱ce̱bje̱ lagama. 20E̱e̱ggi̱n zin bali ol ne̱ke̱, ol cik abure Ta̱mu̱ta̱dde̱n bali reena e̱rki̱nya̱i̱
         balik aave Nowa+ lo̱o̱ta̱ ngatu ke̱, ere bali Ta̱mu̱ta̱dde̱n nogo baling ngen Nowa adiman i̱bo̱ ke̱.
         Abarik zin bali i̱i̱te̱n neci anyigzai ol cik e̱e̱ggi̱n tu̱rge̱, imma ol do̱o̱k utuddudde
         maame. 21Ogon zin maama ne̱k balik tawan neci ki ba̱ti̱ti̱mo̱ ci a̱gga̱me̱ke̱ ol, nonno nenen
         ci i̱yo̱ko̱ aruguzanung ko̱. Abarik zin ba̱ti̱ti̱mo̱ ommog maam cik arane e̱e̱ti̱
         ele. I̱ye̱le̱kke̱t zoz necu gool ci kar naga kubunnta ngu̱me̱ ci Ta̱mu̱ta̱dde̱no̱
         zi̱nze̱tti̱nne̱ cik abunna eci bali enne itingai Ye̱su̱ Ki̱ri̱sto̱ daiza. 22I̱yo̱ko̱ zin, uk Ki̱ri̱sto̱ a̱vvu̱ ta̱mu̱-kenga kar kuk ka̱vvu̱ ngati Ta̱mu̱ta̱dde̱no̱
         a̱tte̱ ci a̱zzo̱, urumte ki anjilonya ki alaat wak ta̱mu̱-kengo ki alaanzet do̱o̱k
         a̱gga̱m enne.
         
            
               	Sarah: Een Sarah ngaa ci Aburahami kar bo̱do̱k kize e̱e̱ti̱ I̱sa̱ko̱. Ikeb zoz cu buwe ciKananet 12-25.

               	Aburaham: Awu Ta̱mu̱ta̱dde̱n nonno abunna ming uungnek boor ki lo̱o̱c cinne lo̱o̱c kar kunu
                     Ta̱mu̱ta̱dde̱n rok lo̱o̱c ci een jor. I̱ki̱ya̱ enne ize be̱e̱ti̱ olli Ya̱u̱do̱. Abak
                     enne e̱rki̱nya̱ i̱bbo̱ng co̱de̱ ki obet tu̱rge̱ (1,800) baling ngen Ye̱su̱ ki̱ti̱rra̱i̱
                     ke̱. IkebKananet 12-26.

               	3:12 Caliwon 34:12-16

               	3:14 Isaya 8:12

               	Nowa: Aave ba̱li̱ye̱ enne i̱i̱te̱ne̱ bali ogone ol mu̱nye̱n cik meelek ke̱. Utu zin Ta̱mu̱ta̱dde̱n
                     nonno kar kidiman i̱bo̱ ci a̱ddi̱ki̱re̱ kar abunna ming a̱ti̱ri̱z enne tatug cinne
                     ki elegje u̱gge̱. Idita zin Ta̱mu̱ta̱dde̱n elegje u̱gge̱ ki ol tawane ci a̱ppwa̱ oroot.
                     IkebKananet 5-9.

U̱tu̱we̱t Ta̱mu̱ta̱dde̱n1Ki i̱yo̱ko̱ baling apirna ele ci Ki̱ri̱sto̱ lo̱o̱ta̱ ngatu, a̱vvu̱t ju̱rru̱m, apirnannu
         atin niga ki i̱yo̱ko̱ enne ko̱ bu̱k, eci pirnanet ci ele cinne i̱ye̱le̱kke̱t i̱ti̱vi̱la̱
         enne mu̱nye̱n cigga̱c. 2I̱ye̱le̱kke̱t zin zoz necu zoz ci azi ne, utungteu niga kaal cik mu̱nye̱nu̱ amin zi̱nze̱tti̱
         ciggo̱k ko̱ do̱o̱k lo̱o̱c, orongnyu u̱tu̱gu̱z zoz ci Ta̱mu̱ta̱dde̱no̱ baize cunno̱ng.
         3Abakttu niga lo̱o̱ta̱ ngatu oroot, ogonnu ki ol wak iróng a̱gga̱ Ta̱mu̱ta̱dde̱n, ogonnu
         kaal cik gerzek amin zi̱nze̱tti̱ ciggo̱k, e̱e̱ggi̱nnu̱ a̱li̱ya̱k, e̱e̱ggi̱nnu̱ bba̱kco̱k,
         ogonnu bo̱do̱k to̱do̱yyo̱k kize ta̱mu̱ta̱dde̱ne̱t. 4I̱yo̱ko̱ zin u̱ku̱lte̱u̱ng ol wak iróng a̱gga̱ Ta̱mu̱ta̱dde̱n azi ne, inya ming iróng
         niga ngen orkoryyu imma nogo kaale cik gerzek ogon nege ko̱? I̱yo̱ko̱ abarik nege
         odomtung i̱ge̱ta̱. 5Abarik zin nege ovvo atin abarizek Ta̱mu̱ta̱dde̱n wa apahek ol wak aruge ki ol wak
         a̱da̱i̱to̱ lo̱ki̱ko̱. 6Eci zo̱ze̱ necu, uwaktozik ba̱li̱ye̱ kaviyaha cik abunna ol wak a̱da̱i̱to̱, kar atin
         vu̱rrta̱ ming okko apahonik nogo lo̱ki̱ko̱ kaale wak gerzek ogon nege baizowe cigge̱k,
         ma̱i̱je̱ vongizzowa cigge̱k ovvo atin arume ki Ta̱mu̱ta̱dde̱n.7Ize ojon i̱i̱te̱ni̱ ci aṯurneke kaala veelek. I̱yo̱ko̱ zin, abunna ming egenyyu oroot,
         abunna bo̱do̱k ming okkomnu lawinta kak. 8Ma gi̱i̱ye̱ ci riili oroot, abunna zin niga ming irezonnu, eci rezinet ngati aave,
         amadan mu̱nye̱n. 9Aanycik ol ki̱vi̱ta̱k ce̱e̱zi̱ ciggo̱k ki̱zzi̱ rok zoz imma ci anyakku zi̱nze̱tti̱nne̱
         to. 10A̱ma̱yu̱ng i̱ge̱t deteni ci Ta̱mu̱ta̱dde̱no̱ a̱a̱nyu̱ng arizet ci abunna, kar niga
         abunna ming eelannu ol u̱gge̱. I̱li̱ngli̱ngte̱ zin ma̱yu̱we̱ne̱t necu ju̱rru̱m. 11Ming anyak e̱e̱ti̱ arizet zoza, aanyik nonno kuwahek ol zoz ci Ta̱mu̱ta̱dde̱no̱ wa
         een nonno ele. Ming anyak e̱e̱ti̱ zinin ci kar keela ol, anyik nonno keela ol doize
         bali aanyik nonno Ta̱mu̱ta̱dde̱n la̱du̱n ke̱. Kar ol kinnatit Ta̱mu̱ta̱dde̱n kaale
         do̱o̱k zo̱ze̱ ci Ye̱su̱ Ki̱ri̱sto̱. Imma zin zo̱ze̱ cinne aave di̱ngdi̱ngo̱ni̱ ki
         komiz atin udut. Amen.Pirnanet ci ol cik a̱tu̱ Ki̱ri̱sto̱12Niga gotonogga ki ngonogga tu̱we̱nta̱, ma a̱ku̱le̱kku̱ je̱e̱n icima anyikku zi̱nze̱tti̱
         ku̱u̱ce̱t ngati apirnannu, a̱vvu̱na̱kku̱ng atin kaala cik gerzek kar kitimantung.
         13Ataltto go̱o̱le̱ ci apirnannu ko̱ ki baling apirna Ki̱ri̱sto̱ ke̱. Okko atin zoz neci
         apirnannu niga ko̱, anyaha talinet ci a̱ppwe̱ oroot atin ming okko di̱ngdi̱ngo̱ni̱
         cinne i̱ye̱la̱i̱. 14Abunna ming odomnyung ol zo̱ze̱ ci annuyu Ki̱ri̱sto̱ a̱tu̱yyu̱ nonno ko̱. A̱ma̱yu̱kte̱u̱
         niga eci de̱ti̱ne̱t ki Vongiz ci Ta̱mu̱ta̱dde̱no̱ a̱vvu̱ ngatinno̱ng. 15Abarik zin ming apirnannu niga niko ko̱, iróng ogonnu ki ol wak a̱ru̱k ol icima ogoryak,
         icima ogonnu ki i̱rrki̱rryo̱wa̱, icima a̱du̱lo̱ne̱kku̱ zoz ci ol u̱gge̱. 16Ming apirnannu niga ol cik e̱e̱ggi̱n Kiristian,+ ma anyikku a̱li̱ya̱n kadaung, abarik inatit Ta̱mu̱ta̱dde̱n eci anyaktu niga zar ne̱ke̱.
         17Ize ojon i̱i̱ wa okko Ta̱mu̱ta̱dde̱n apahek ol waginnek lo̱ki̱ko̱. Ming akatai lo̱ki̱ko̱
         neci ngatinna een wo̱ye̱ zoz ku̱ ngati ol wak abure kaviyak waginnek abunna. Azi Warage
         ci Ta̱mu̱ta̱dde̱no̱ ne, 18ki i̱yo̱ko̱“Ming okkomi ngati ol wak abunna kar kurubta ti̱ri̱ze̱ne̱t,ogon ucca ngati ol wak abure Ta̱mu̱ta̱dde̱n ki ol wak mu̱nye̱nu̱ ku̱?”-19I̱yo̱ko̱ zin, imma niga ol wak apirnannu go̱o̱le̱ ci oronge Ta̱mu̱ta̱dde̱n ko̱, abunna
         ming arikku zi̱nze̱tti̱ ciggo̱k do̱o̱k E̱e̱t wa bali eenycanet kar ku̱tu̱gu̱ zoz ci
         abunna odohize.
         
            
               	Kiristian: Ol cik annu zoz ci Ki̱ri̱sto̱ awu ol nogo azi ne, Kiristian eci nege elemtta nonno
                     kize Manyi ki Ti̱ri̱zo̱i̱t cinne̱ng.

               	4:18 Proverbs 11:31

Ti̱lo̱wi̱ne̱t ci i̱lo̱to̱ni̱k ol wak a̱ddi̱ki̱re̱ ki nyazorok1Niga ddi̱ki̱rze̱t ci ke̱le̱ci̱o̱, ki ming karume anna ki i̱ge̱t ko̱, kilalekkung ke̱e̱ni̱
         bbacait ci Ki̱ri̱sto̱ wa bali a̱gi̱d ol lo̱o̱ta̱ ngatu ke̱ ka̱da̱k, kokko atin anna
         kozola imma nonno di̱ngdi̱ngo̱n ci okko atin i̱ye̱la̱i̱ ke̱.I̱lo̱ti̱k Peturu ol wak a̱tu̱we̱ li̱ngli̱ngo̱n2Ki i̱yo̱ko̱ tuwayoiti ko̱, u̱zu̱tte̱ ol cik Ta̱mu̱ta̱dde̱no̱ a̱a̱nyu̱ng enne ko̱,
         abunna ming azunnu nogo. U̱tu̱gu̱z li̱ngli̱ngo̱n necu zi̱nze̱tti̱nne̱ cik alali ki
         ming orong Ta̱mu̱ta̱dde̱n. U̱zu̱tte̱ nogo ci iróng een zoz ci orongnyu o̱ro̱bi̱ya̱,
         abarik aanycik kize li̱ngli̱ngo̱n ci a̱kku̱ zi̱nze̱tti̱nne̱ ciggo̱k. 3Ma ogonnu ki alaata wak odong e̱le̱tti̱ olle ngati a̱gga̱me̱ ol. Abarik aanycik ol
         kicinnta li̱ngli̱ngo̱n cunno̱ng ngati a̱li̱ngli̱ngnyu̱ ju̱rru̱m. 4Kar ming okko Ki̱ri̱sto̱ alaani wa tuwayowu oboda, okko atin enne a̱a̱nyu̱ng alaanzet
         ci atin iróng ti̱ri̱ze̱ne̱t ki de̱ti̱ne̱t cinne aṯurneke.5Niga dooli wak kidik, wak ngen ingannu, abunna ming o̱ngo̱o̱li̱nnu̱ ol cik a̱ddi̱ki̱re̱.
         Abunna ming o̱ngo̱o̱li̱nnu̱ e̱le̱tti̱, eci azi buwe ci Ta̱mu̱ta̱dde̱no̱ ne,“Adang Ta̱mu̱ta̱dde̱n e̱e̱t ci odong eleabarik aanyik deten e̱e̱t ci iróng odong ele.”-6I̱yo̱ko̱ zin, abunna ming o̱ngo̱o̱li̱nnu̱ Ta̱mu̱ta̱dde̱n doize wainne ko̱ do̱o̱k,
         kar ming okko enne oboda, kar ki̱ti̱ri̱zzu̱ng. 7Kodongtek Ta̱mu̱ta̱dde̱n kaal wak gerzek ogonekku̱ng ol ko̱ do̱o̱k, eci enne een e̱e̱t
         ci azunnung.8U̱zu̱tte̱ e̱le̱tti̱ ciggo̱k eci lo̱rye̱nti̱+ wa een mo̱dde̱ni̱t cunno̱ng e̱re̱ye̱ goola kiwagon maa wa a̱rru̱k ngati orong kar
         kadaho. 9Abunna zin niga do̱o̱k ming aburnnu kaal cik lo̱rye̱nta̱k. Okkomit tu̱we̱nta̱ kak.
         A̱gga̱yyu̱ ri̱t niga ol wak a̱tu̱we̱ lo̱o̱co̱we̱ do̱o̱k apirna ki i̱yo̱ko̱ niga ming
         apirnannu bu̱k ko̱.10Ma zin Ta̱mu̱ta̱dde̱n a̱a̱nyu̱ng i̱ge̱t deten do̱o̱k, ngati ipirtayyu niga, okko atin
         Ta̱mu̱ta̱dde̱n a̱a̱nyu̱ng okkomit kak kar bo̱do̱k ki̱ti̱ri̱zzu̱ng udut, nonno nenen
         ci i̱tto̱na̱ne̱ enne Ye̱su̱ Ki̱ri̱sto̱ kar ki̱ki̱ya̱ atahalaung ko̱. 11Okko ngatinne, aave atin doizi cinne udut. Amen.Zawinet wa vu̱rrto̱12Eelanna Silasi ngati kehere waraga cu, ka̱gga̱ Silas niko ming een gotonet ci anyak
         deten. Een waraga ci keherakkung ko̱, waraga ci orongi kar ku̱du̱wa̱u̱ng abunna ming
         a̱gga̱yyu̱ deten ci Ta̱mu̱ta̱dde̱n ming een de̱de̱ kar abunna ming emenannu ngati
         a̱tu̱yyu̱ nonno.13Izayung nuyaha wak Manyi lo̱o̱ce̱ ci een Babilon. E̱e̱ggi̱n nege cik bali atahala
         Ta̱mu̱ta̱dde̱n, ki i̱yo̱ko̱ Marko wa ogon ki ngeranni tu̱we̱nta̱ ko̱, izayung enne
         i̱ge̱t bu̱k. 14Izzac ol do̱o̱k. Kala anna Ta̱mu̱ta̱dde̱n kar ka̱a̱nyu̱ng gano i̱ge̱t ol wak a̱tu̱
         Ki̱ri̱sto̱.- Tennet 2Peturu 2Waraga wa eher Peturu een rama2 Peturu2PetWaraga wa eher Peturu een ramaKananet zozEherik Peturu to̱na̱i̱t ci Ye̱su̱ Ki̱ri̱sto̱ waraga cinne een rama ko̱ Kiristian baling
         a̱gga̱ enne okko atin enne a̱ru̱we̱ ka̱da̱k. Orong enne kar ku̱du̱wa̱k ol wak een
         Kiristian kar abunna ming abak baiz ci aanyik Ta̱mu̱ta̱dde̱n katalo. Imma zin warage
         cu, a̱nne̱k enne nogo ne, ma anyik nogo kutuburret zoz wa riili Ta̱mu̱ta̱dde̱no̱ ki
         wa Ye̱su̱ Ki̱ri̱sto̱ bali amuda nege ngatinne ki ngati ol u̱gge̱ balik abaito ki Ye̱su̱
         Ki̱ri̱sto̱. A̱du̱wa̱k bo̱do̱k nogo a̱nne̱k ne, ma anyik nogo kelemtta zoz ci de̱me̱zzo̱k
         wak volongak a̱vvu̱na̱k ke̱le̱ci̱a̱nya̱ cigge̱k. Abunna zin ming a̱gga̱ nege de̱me̱zzo̱k
         cik volongak ovvoye ol go̱o̱le̱ ci gerze, ci aanyik ol kodoit zi̱nze̱tti̱ azi ne iróng
         atin Ki̱ri̱sto̱ a̱kku̱ dee. A̱nne̱k zin Peturu nogo ne, oboda atin Ki̱ri̱sto̱ kar
         kegerzan lo̱o̱c kar karagizek lo̱o̱c imma ci een jor ci iróng anyak mu̱nye̱n.
         
            
               	5:5 Proverbs 3:34

               	Lo̱rye̱ni̱t: Een zara ciginnek Sitan. Een enne alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-12.

1Annita Si̱mo̱ne̱ Peturu wa ke̱e̱ni̱ du̱ca̱i̱t ki to̱ni̱a̱t+ ci Ye̱su̱ Ki̱ri̱sto̱+.Keherakkung waraga necu i̱ge̱t ol wak anyakku tu̱we̱ne̱t ci okkomi ki i̱yo̱ko̱ naga
         ko̱ ngati Ta̱mu̱ta̱dde̱n cinna ki Ti̱ri̱zo̱i̱t Ye̱su̱ Ki̱ri̱sto̱, ogon atin enne kaal
         cik abunna.2Kala anna Ta̱mu̱ta̱dde̱n bai kar ka̱a̱nyu̱ng deten ci a̱ppwe̱ ki gano baize cunno̱ng
         ngati a̱gga̱yyu̱ zoz ci Ta̱mu̱ta̱dde̱no̱ ki ci Manyitinna Ye̱su̱ Ki̱ri̱sto̱.Gool ci abahe ol wak a̱tu̱we̱3Aanyyet komizi ci Ta̱mu̱ta̱dde̱no̱ agit kaal do̱o̱k wak korong naga baize cinna, abunna
         kaanyik Ta̱mu̱ta̱dde̱n katalo ngatinna, baling kiziyet naga awuyet di̱ngdi̱ngo̱nte̱
         cinne kar kozolit bunnat cinne. 4Imma zin go̱o̱le̱ necu aanyyet enne agit kaal cik abunna riilik oroot, balik u̱du̱wa̱
         enne kar kaanyyet ke̱ do̱o̱k. Ma zin kaale ne̱ko̱ a̱a̱nyu̱ng e̱de̱yya̱ e̱le̱tti̱ kaale
         wak lo̱o̱tu̱ gerzek balik orong zi̱nze̱tti̱ cuggo̱k u̱tu̱gu̱z ke̱, kar zin i̱yo̱ko̱
         niga ozolit bunnat ci Ta̱mu̱ta̱dde̱no̱.5Imma zin zo̱ze̱ ci tu̱we̱ne̱t cunno̱ng, abunna ming a̱li̱ngli̱ngnyu̱ oroot kar otortek
         bunnat tu̱we̱ne̱t cunno̱ng ki bo̱do̱k otortek bunnat genyiz. 6Otortek genyiz ki laliz ci zi̱nze̱tti̱nnu̱, kar bo̱do̱k otortek laliz ci zi̱nze̱tti̱nnu̱
         nimenet no̱ngi̱tto̱n, kar bo̱do̱k otortek nimenet no̱ngi̱tto̱n gool ci arikku zoz
         ci Ta̱mu̱ta̱dde̱no̱ zi̱nze̱tti̱. 7Kar bo̱do̱k otortek zoz ci arikku zoz ci Ta̱mu̱ta̱dde̱no̱ zi̱nze̱tti̱ ko̱ zoz ci eelannu
         gonoggu wak a̱tu̱we̱ ki niga, kar bo̱do̱k otortek rezinet zoz ci eelannu ol cik a̱tu̱we̱
         ko̱. 8Ming anyakku niga kaal ne̱ko̱ do̱o̱k zi̱nze̱tti̱nne̱ cuggo̱k, a̱ti̱ri̱zu̱ng wo̱ye̱
         kaala ne̱ko̱ i̱ge̱t kar a̱gga̱c Manyitinna Ye̱su̱ Ki̱ri̱sto̱. 9Ma̱i̱je̱ ming iróng e̱e̱ti̱ imma anyak kaal ne̱ko̱ do̱o̱k, u̱tu̱gu̱ enne ki e̱e̱ti̱
         ci ru̱be̱ni̱, erek nonno ming utunycai mu̱nye̱na̱ balik anyak enne ke̱.10I̱yo̱ko̱ zin gotonogga ki ngonogga tu̱we̱nta̱, abunna ming a̱li̱ngli̱ngnyu̱ oroot
         kar a̱gga̱c ilem Ta̱mu̱ta̱dde̱n zo̱ze̱ ci awuyyung ki ci ahalanung. Eci ming ogonnu
         niga kaal ne̱ko̱, iróng atin a̱yu̱we̱nu̱. 11Kar zin go̱o̱le̱ necu, a̱gga̱ma̱nu̱ng atin Manyitinna Ti̱ri̱zo̱i̱t Ye̱su̱ Ki̱ri̱sto̱
         talinte ci a̱ppwe̱ oroot ba̱a̱li̱nte̱ cinne aave udut.Zoz ci kehere anna waraga cu12I̱yo̱ko̱ zin zo̱ze̱ necu, a̱gga̱mta̱u̱ niga kaal ne̱ko̱ la̱du̱n, akateu zin zo̱o̱
         lo̱o̱c tu̱we̱nta̱ zo̱ze̱ ci een de̱de̱, ngen anna kemenna ka̱du̱wa̱kku̱ng ka̱a̱da̱ku̱ng
         kaal ne̱ko̱ dee. 13Ki̱no̱ni̱ anna abunna ka̱a̱da̱ku̱ng zoz necu zee nginti ka̱da̱kne̱. 14Eci anna ka̱gga̱ i̱i̱we̱ cu nginti kokko ka̱da̱kne̱ ize ojon ki i̱yo̱ko̱ u̱du̱wa̱
         Manyitinna Ye̱su̱ Ki̱ri̱sto̱ ko̱. 15Ka̱li̱ngli̱ngi̱ atin oroot kar ming kokko ka̱da̱i̱, kar atin niga a̱a̱dda̱ kaal balik
         ka̱li̱ngli̱ngi̱ anna ke̱ veelek odohize.Di̱ngdi̱ngo̱n ci Ki̱ri̱sto̱16Baling ku̱du̱wa̱u̱ng zoz ci doiz ki we̱t ci okko Manyitinna Ye̱su̱ Ki̱ri̱sto̱ obodane
         ko̱, iróng ka̱du̱wa̱kku̱ng nga̱ri̱de̱t cik genyizak akana e̱e̱ti̱ imma. Abarik naga
         kicinnta eberene cigga̱k doiz cinne a̱ddi̱ki̱re̱ de̱de̱. 17Eci enne amuda ngo̱li̱ne̱t ki di̱ngdi̱ngo̱n ngati Ta̱mu̱ta̱dde̱no̱ Be̱e̱ti̱nna̱ baling
         i̱tto̱na̱ enne muluk ci azi ne, “Een necu Ngeranni wa kirezi; katalne anna oroot ngatinne.”-18Kaavtiya naga ki Ye̱su̱ biye ci a̱li̱le̱, kizikta muluk necu ming oroi ta̱mu̱-kenga.19Ka̱gga̱yya̱ zin naga e̱e̱ggi̱n zo̱zzo̱wa̱ balik u̱du̱kta̱ a̱ri̱tto̱wa̱ cik zoz ci
         Ta̱mu̱ta̱dde̱no̱ ko̱ do̱o̱k de̱de̱. Abunna zin ming aziknnu niga kaviyak cigge̱k,
         aanycik ka̱vvu̱to̱ zi̱nze̱tti̱nne̱ cuggo̱k ku̱tu̱gu̱ ki urezi ci ataran nginti mu̱hu̱ri̱
         zee kiyowa munyunyoci ci een tukul maam. 20Abunna zin ming a̱gga̱yyu̱, i̱llo̱i̱ a̱ri̱to̱i̱t ci a̱du̱wa̱ zoz Warage ci Ta̱mu̱ta̱dde̱no̱
         kar bo̱do̱k ku̱du̱wa̱ ke̱ngti̱ cik zo̱zzo̱k ne̱ke̱ o̱o̱we̱ cinne do̱. 21Eci i̱llo̱i̱ a̱ri̱to̱i̱t ci ozoz kaal cik akana enne o̱o̱we̱ cinne do̱. Abarik zin
         Ta̱mu̱ta̱dde̱n ozozek zoz cinne a̱ri̱tto̱k go̱o̱le̱ ci Vongiz ci A̱li̱le̱.+
            
               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	1:17 Ma̱te̱yo̱ 17:5; Marko 9:7; Lu̱ka̱ 9:35

               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. Ikeb Jon 1:1-18; 8:41-42; To̱na̱i̱t 5:3-4.

A̱ri̱tto̱k ki de̱me̱zzo̱k wak volongak1Anyak ba̱li̱ye̱ a̱ri̱tto̱k cik volongak orgene ci olli Israilo. A̱vvu̱na̱kku̱ng atin
         bo̱do̱k de̱me̱zzo̱wa̱ wak volongak kar ku̱du̱ktta̱u̱ng zoz ci volongo. Edemezek atin
         nege ol de̱mzi̱ne̱t ci gerze lo̱mu̱k. Iróng de̱me̱zzo̱wa̱ ne̱ko̱ elemi zoz ci Manyi
         wa a̱ti̱ri̱z nogo mu̱nye̱ne̱, egerzan atin zoz neci e̱le̱tti̱ cigge̱k. 2Annu atin ol cik meelek gool ci mu̱nye̱nu̱ kar kaanycik ol u̱gge̱ kozozit gerzet zo̱ze̱
         ci een de̱de̱. 3Anyak atin ol ne̱ke̱ zi̱nze̱tti̱ cik a̱ppi̱nte̱k kaale, ozoziku̱ng u̱tu̱ge̱tti̱ne̱
         cik emede. Ettedik Ta̱mu̱ta̱dde̱n nogo lo̱ki̱ko̱ zo̱ze̱ necu, iróng zin enne adunge.4Iróng Ta̱mu̱ta̱dde̱n alalnek anjilonya+ balik ogon mu̱nye̱n ke̱, abarik a̱ju̱ke̱k nogo koot ngati mu̱u̱hu̱ri̱ gwo̱o̱ya̱ ki̱ki̱ya̱
         i̱i̱te̱ni̱ ci lo̱ki̱ko̱.+5Imma e̱rki̱te̱ bali ngen Nowa+ aruge ke̱, iróng Ta̱mu̱ta̱dde̱n alalnek olli lo̱o̱tu̱ mu̱nye̱nu̱. I̱li̱b zin enne
         nogo tawana, eela zin enne ol turgerem ki Nowa wa bali uwahek ol zoz ci abunna.6Edez Ta̱mu̱ta̱dde̱n o̱ro̱gjo̱k cik Sodomi ki Gomorrah,+ utuz kize bbu̱u̱r, kar ki̱ye̱le̱k ol gool ci ovvo atin ol wak iróng elemi Ta̱mu̱ta̱dde̱n
         atuze niko bu̱k. 7Eela zin bali Ta̱mu̱ta̱dde̱n Lot, e̱e̱t ci bali abak baiz ci emede ngu̱me̱ ci Ta̱mu̱ta̱dde̱no̱,
         u̱la̱l zin nonno baizi ci abahe olli mu̱nye̱nu̱ wak abak bu̱k ko̱. 8Een enne ba̱li̱ye̱ e̱e̱t ci abunna, amuda enne piryanzet zo̱ze̱ ci mu̱nye̱n cik acin
         kar bo̱do̱k kizik odohize. 9Ming een zoz necu de̱de̱, a̱gga̱ Manyi gool ci eelanne enne ol wak a̱tu̱ nonno, ngati
         amudanne nege no̱ngi̱tto̱n kar ka̱gga̱m olli mu̱nye̱nu̱ kar kedez nogo, ere ki̱ki̱ya̱
         i̱i̱te̱ni̱ ci ettede enne lo̱ki̱ko̱. 10Edez atin Ta̱mu̱ta̱dde̱n oroot ol wak i̱no̱n kaal cik gerzek ki wak ibbeze nege alaanzet
         ci alaatu.Odong ol ne̱ko̱ e̱le̱tti̱ kar kozozit mootiza, iróng nege o̱ngo̱o̱le̱ ngati otore
         kaal cik aavtte ta̱mu̱-kenga. 11Ma̱i̱je̱ anjilonya cik Ta̱mu̱ta̱dde̱no̱ anyak komiz oroot kommogit ol cik diirik ko̱,
         iróng odom kaal cik aruge ko̱ ngu̱me̱ ci Manyi.12Imma ol ne̱ko̱ iróng a̱gga̱ gerziten cinne̱ng. Ogon nege ki i̱yo̱ko̱ elegje wak zarak
         iróng ozozi, a̱rri̱ta̱i̱ nege kize kaal cik a̱ru̱we̱ ka̱da̱i̱to̱. Ozoz zoz ci mu̱nye̱nu̱
         ci iróng nege a̱gga̱. Egerzan atin nogo zoz ci gerze ogon nege ko̱.13A̱ru̱k atin Ta̱mu̱ta̱dde̱n nga̱bo̱lo̱, edez nogo mu̱nye̱ne̱ cik u̱tu̱gu̱zzo̱ nege.
         Abarik nege i̱no̱n azi ne, kadak kwo̱o̱r kar ku̱tu̱gu̱z kaal cik gerzek een gi̱i̱
         ci abunna ngatinne̱ng. 14I̱no̱n nege zoz ci gerze orongit kimice ngaai, ovvo ngaai orong ol cik macik. Orong
         ku̱lu̱ta̱ ol cik amuje o̱o̱tti̱. Abbize zi̱nze̱tti̱ cigge̱k gerziten do̱ niko. 15Utungtek gool ci baizo okko ṯop ko̱ lo̱o̱c, kar kunuwet gool ci a̱ri̱to̱i̱t ci een
         zara Balaam ngerrti Beor, irez gon enne kaal cik gerzek. 16Aanyik zin Ta̱mu̱ta̱dde̱n zi̱gi̱r ki̱ti̱lo̱ nonno zo̱ze̱ ci mu̱nye̱n balik u̱tu̱gu̱
         enne ke̱. Ozozek zi̱gi̱ri̱ nonno muluwe ci e̱e̱t ci diiri kar enne kutungek kaal cik
         gerzek ogon enne ke̱ lo̱o̱c.17Ogon zin ol ne̱ko̱ ki i̱yo̱ko̱ ta̱mu̱ ci iróng aṯile, i̱ti̱k ngooti di̱i̱z veelek.
         Ere nginti mu̱u̱hu̱ri̱ lo̱rye̱nto̱ nogo. 18Odong nege e̱le̱tti̱ gaganiko, ozoz zoz ci ilabane ol wak amuje o̱o̱tti̱ orong kaal
         cik lo̱rye̱nta̱k. 19A̱nne̱k nege ol ne, aavtiyyu atin labak, imma nege e̱e̱ggi̱n du̱cca̱k cik baiz ci
         gerze, eci ol cik diirik e̱e̱ggi̱n du̱cca̱k cik kaal wak uuta nogo o̱o̱tti̱. 20Ming elemtta zoz ci Manyitinna Ti̱ri̱zo̱i̱t Ye̱su̱ Ki̱ri̱sto̱, ijarit nege kaal cik
         gerzek lo̱o̱ce̱ cu. Abarik ngen nege bo̱do̱k a̱gga̱mo̱ ki kaal cik gerzek lo̱o̱ce̱
         cu, a̱vvu̱to̱ zin i̱yo̱ko̱ nege gerzet kommog baiz bali o̱o̱wu̱ ke̱. 21Abunna zin weda ming iróng nege a̱gga̱ gool ci abunna. Ming nu̱nu̱n ovvo nege a̱gga̱
         gool ci abunna vu̱rrta̱, utuhuyek nege bo̱i̱ci̱ ti̱lo̱wi̱ne̱t ci a̱li̱le̱ bali aanyozik
         nogo ke̱. 22Nya ci i̱i̱na̱k nogo ko̱ ogon ki zoz ci een de̱de̱, “Obodak atin uruz tazak ciginnek,”- kar “Okko baatai ci utunye okko a̱mi̱ro̱ni̱k roboboc.”
         
            
               	Anjilonya: E̱e̱ggi̱n nege vongizzok cik aavtte ki Ta̱mu̱ta̱dde̱n ta̱mu̱-kenga kar bo̱do̱k iróng
                     nege anyak e̱le̱tti̱ cik okkomi. I̱tto̱n gon Ta̱mu̱ta̱dde̱n nogo i̱i̱te̱n imma koot
                     lo̱o̱ta̱ kanyaktak ol zoz cinne.

               	Gwo̱o̱ya̱ ki̱ki̱ya̱ i̱i̱te̱ni̱ ci lo̱ki̱ko̱: Een necu gwo̱o̱ ci okko Ta̱mu̱ta̱dde̱n azane ol cik abure nonno. IkebO̱no̱zzo̱k 20:7-15.

               	Nowa: Aave ba̱li̱ye̱ enne i̱i̱te̱ne̱ bali ogone ol mu̱nye̱n cik meelek ke̱. Utu zin Ta̱mu̱ta̱dde̱n
                     nonno kar kidiman i̱bo̱ ci a̱ddi̱ki̱re̱ kar abunna ming a̱ti̱ri̱z enne tatug cinne
                     ki elegje u̱gge̱. Idita zin Ta̱mu̱ta̱dde̱n elegje u̱gge̱ ki ol tawane ci a̱ppwa̱ oroot.
                     IkebKananet 5-9.

               	Sodom ki Gomorrah: Azan Ta̱mu̱ta̱dde̱n o̱ro̱gjo̱k ne̱ke̱ eci bali mu̱nye̱na̱ cik ollu izeto meele oroot
                     i̱i̱te̱ne̱ bali Aburahami ke̱. IkebKananet 18:20 rok 19:28.

               	2:22 Proverbs 26:11

Okko i̱i̱te̱ni̱ ci obodane Manyi een de̱de̱1Gotonogga ki ngonogga tu̱we̱nta̱, i̱yo̱ko̱ keherakkung bo̱do̱k waraga necu kar kunu
         gooni bali arrak keherakkung oowa ke̱. Imma zin waraganyai ne̱ko̱ do̱o̱k, korongi
         ka̱a̱da̱u̱ng i̱ge̱t zo̱zzo̱k ne̱ke̱ kar i̱no̱ni̱t nogo do̱o̱k. 2Korongnyung i̱ge̱t a̱a̱dda̱ zo̱zzo̱k balik a̱du̱wa̱ a̱ri̱tto̱wa̱ wak a̱li̱le̱ zoz
         ci Ta̱mu̱ta̱dde̱no̱, ki bo̱do̱k de̱mzi̱ne̱t ci Manyitinna wa een Ti̱ri̱zo̱i̱t bali
         edemezek enne to̱ni̱a̱k.3Arrak oowa, abunna ming a̱gga̱yyu̱ i̱i̱te̱n ci okko looci aṯurneke, a̱vvu̱ atin ol
         wak a̱da̱c ol, ovvo aranne ol cik a̱tu̱we̱, abarik nege i̱no̱n kaal cik gerzek irez
         zi̱nze̱tti̱ cigge̱k do̱ niko. 4Azi atin nege ne, “Baling u̱du̱wa̱ Manyi cunno̱ng azi ne ka̱kku̱ni̱, a̱kku̱ atinga?
         A̱da̱i̱to̱ ji̱ji̱ti̱gga̱c, ngane kaala ogon ki bali eenycane Ta̱mu̱ta̱dde̱n lo̱o̱c
         ke̱, i̱llo̱i̱ gi̱i̱ imma ci een jor.” 5Ibezzit nege zoz wa een de̱de̱ lurur, eenyca bali reena Ta̱mu̱ta̱dde̱n ta̱mu̱-keng
         ki lo̱o̱c zoza do̱. Eenyca enne lo̱o̱c maame. 6Imma bali vu̱rrta̱ egerzan Ta̱mu̱ta̱dde̱n lo̱o̱c maame. 7Abarik zin Ta̱mu̱ta̱dde̱n aanyik lo̱o̱c cu ki ta̱mu̱-keng ka̱vvu̱to̱ zee ki̱ki̱ya̱
         i̱i̱te̱ni̱ ci okko enne ettede lo̱ki̱ko̱. Kar zin atin enne kakatek gwo̱o̱, kar kidita
         ol do̱o̱k wak iróng a̱tu̱ zoz cinne.8Gotonogga ki ngonogga tu̱we̱nta̱, ma anyikku gi̱i̱ co̱de̱ kereheung, ogon i̱i̱te̱ni̱
         co̱de̱ ngati Manyi ki e̱rki̱nya̱ i̱bbo̱ng co̱de̱ (1,000), ovvo e̱rki̱nya̱ cik een
         i̱bbo̱ng co̱de̱ ogon ki i̱i̱te̱ni̱ co̱de̱. 9Iróng Manyi ogon zoz ci u̱du̱wa̱ enne idic, ki i̱yo̱ko̱ ming i̱no̱n ol uggak ko̱.
         Alalizan enne zinin cinne ngatinno̱ng, iróng orong e̱e̱t imma ngatinno̱ng ka̱da̱k,
         abarik orong ol do̱o̱k kuturta mu̱nye̱n cigge̱k.10Abarik atin i̱i̱te̱ni̱ ci Manyi+ a̱kku̱ kiwagon ogoryaiti, iróng e̱e̱ti̱ imma a̱gga̱. Okko i̱i̱te̱ne̱ neci a̱zze̱
         atin ta̱mu̱-kengi ne dakdak. Imma koor ki nye̱lo̱k ki munyuny atuze gwo̱o̱ya̱ ne lai.
         Atuze atin looci ki kaal do̱o̱k wak aavtte lo̱o̱ta̱ ngatu ko̱ ne lai, kar kaala do̱o̱k
         ki̱ye̱lta̱i̱.11Aditai atin kaala veelek go̱o̱le̱ necu. Abunna zin ming abakku baiz ci a̱li̱le̱ o̱ngo̱o̱li̱nnu̱
         Ta̱mu̱ta̱dde̱n kar i̱li̱ngli̱nge̱t zoz cinne. 12Ki i̱yo̱ko̱ e̱re̱yyu̱ niga i̱i̱te̱n ci Ta̱mu̱ta̱dde̱no̱ zi̱nze̱tti̱nne̱ cuggo̱k oroot.
         A̱kku̱ atin i̱i̱te̱ni̱ neci ki li̱be̱ne̱t ci lo̱o̱tu̱, atuze ta̱mu̱-kengi ki i̱i̱
         ki nye̱lo̱k ki munyuny gwo̱o̱ya̱ ne lai. 13Ki ming kere naga zoz ci u̱du̱wa̱ enne ko̱, kere naga ta̱mu̱-keng ki lo̱o̱c ci een
         jor bali u̱du̱wa̱e̱t Ta̱mu̱ta̱dde̱n agit ke̱, ngintik aavtte ol wak ogon kaal cik
         abunna.14Gotonogga ki ngonogga tu̱we̱nta̱, ming ngen niga erewinnu ko̱, abait baiz ci a̱li̱le̱,
         i̱llo̱i̱ rok gi̱i̱ imma ci gerze, kar bo̱do̱k abait yahe. 15Abunna zin ming a̱gga̱yyu̱ niga zi̱nze̱tti̱nne̱ cuggo̱k, laliz zinin ci Manyi Ta̱mu̱ta̱dde̱n
         ci anyahakket ti̱ri̱ze̱ne̱t. Eteheraet gotoneti ci een Pa̱u̱lo̱ ba̱li̱ye̱ kaal ne̱ko̱
         genyize ci aanyik Ta̱mu̱ta̱dde̱n nonno. 16Eher enne waraganyai ciginnek do̱o̱k zoz ci akati kaal ne̱ko̱ ele. Ozoz gon bali enne
         zoz ci odoi ngatinna, iróng zin naga ka̱gga̱ ke̱ngti̱ cik zo̱zzo̱k ne̱ke̱. Imma ol
         uggak wak iróng a̱gga̱ zoz ci Ta̱mu̱ta̱dde̱no̱ ju̱rru̱m, ovvo nege edemezek zo̱zzo̱k
         cik Pa̱u̱lo̱ ol volonga. Edemez nege ol bu̱k waraganyai cik Ta̱mu̱ta̱dde̱no̱ ko̱ volonga.
         A̱li̱b atin Ta̱mu̱ta̱dde̱n nogo zo̱ze̱ necu.17Gotonogga ki ngonogga tu̱we̱nta̱, i̱yo̱ko̱ zin, eci niga a̱gga̱yyu̱ de̱mzi̱ne̱t ci
         ol wak e̱e̱ggi̱n volongnyok ko̱ la̱du̱n, abunna ming ebekku e̱le̱tti̱ ju̱rru̱m kar
         iróng nege alabanung i̱ge̱t kar urubta mu̱nye̱n cik ol wak abure Ta̱mu̱ta̱dde̱n bak
         kacin utuburtu tu̱we̱ne̱t cunno̱ng. 18Abarik e̱me̱dda̱ niga abait baiz ci abunna gi̱i̱ye̱ wa a̱a̱nyu̱ng Manyitinna Ti̱ri̱zo̱i̱t
         Ye̱su̱ Ki̱ri̱sto̱ i̱ge̱t deten cinne ki zoz ci a̱gga̱yyu̱ nonno. Abunna ka̱di̱ngdi̱nga̱n
         zar cik Manyi udut. Nonno nenen.- TennetJon 1Waraga wa eher Joni een oo1 Jon1JonWaraga wa eher Joni een ooKananet zozEherik Joni to̱na̱i̱ti̱ ci Ye̱su̱ Ki̱ri̱sto̱ waraga ci een oo ko̱ Kiristian u̱gge̱
         cik irez enne kiwagon ming irez e̱e̱ti̱ dooli ciginnek. A̱du̱wa̱k enne nogo abunna
         ming abak ngati owowone ki Ta̱mu̱ta̱dde̱n ki Ye̱su̱ Ki̱ri̱sto̱, kar ki̱ti̱lo̱ nogo
         gerza ming elemi nege zoz ci de̱me̱zzo̱k wak volongak gon aavtte ke̱le̱ci̱a̱nya̱i̱
         ko̱. A̱du̱wa̱k bo̱do̱k Joni nogo azi ne abak bali enne eliya ki Ye̱su̱, a̱gga̱ zin
         enne de̱de̱ een Ye̱su̱ e̱e̱t ci diiri kar kize Ngerrti Ta̱mu̱ta̱dde̱no̱. U̱du̱wa̱k
         nogo azi ne amuda atin nege ruget ci aave udut ming aarik nege zi̱nze̱tti̱ Ye̱su̱.
         A̱du̱wa̱k bo̱do̱k nogo ki i̱yo̱ko̱ ming e̱e̱ggi̱n nege Kiristian ko̱, anyik nogo kirezit
         Ta̱mu̱ta̱dde̱n ki e̱le̱tti̱ cigge̱k odohize.
         
            
               	I̱i̱te̱ni̱ ci Manyi: Oob zoz necu zoz ci okko Ye̱su̱ obodak lo̱o̱c, kar Ta̱mu̱ta̱dde̱n ketted lo̱ki̱ko̱
                     ci ol wak aruge ki wak a̱da̱i̱to̱. Ikeb buk ci To̱ni̱a̱u̱ 2:20; 1 Ko̱ri̱nto̱ 5:5; 2 Ko̱ri̱nto̱ 1:14; 1 Te̱se̱lo̱ni̱ka̱ 4:13-18; 2 Te̱se̱lo̱ni̱ka̱
                     2:2; 2 Peturu 3:10.

Zoz ci rugeto1Keherakkung naga i̱ge̱t zoz ci een ruget wa bali la̱du̱n aave kanante ci lo̱o̱tu̱
         ke̱. Kizikta naga zoz neci, kicinnta naga nonno eberene cigga̱k kar bo̱do̱k ku̱u̱mta̱
         nonno azzine. 2I̱ye̱la̱i̱ bali rugeti neci, kicinnta bo̱do̱k naga nonno e̱le̱tti̱ne̱. Kozoza abarik
         gi̱i̱ ci ka̱gga̱yya̱, kuwahekkung zoz ci baiz ci aave udut ngati Baatinne, kar zin
         ki̱ye̱la̱i̱ ngatinna bu̱k. 3Ka̱du̱wa̱kku̱ng naga i̱ge̱t gi̱i̱ ci kicinnta kar bo̱do̱k kizikta, kar abunna ming
         karume tu̱we̱nta̱. Kar naga bu̱k kurumte ki Be̱e̱ti̱nna̱ ki Ngerinne Ye̱su̱ Ki̱ri̱sto̱.+4Keherakkung naga zoz cu, kar talninet cinna̱ng abunna ming eleno.Abait vooritena5Een necu zoz ci kazikna naga ngatinne kar naga ku̱du̱kta̱ zoz neci: “Een Ta̱mu̱ta̱dde̱n
         vooriten, i̱llo̱i̱ mu̱hu̱ri̱te̱n ngatinne udut.” 6Ming kazi naga ne o̱do̱ye̱ naga ki nonno, imma ngatu kabak baiz ci mu̱hu̱ri̱, kovolong
         naga, iróng kabak zo̱ze̱ ci een de̱de̱. 7Ma̱i̱je̱ ming kabak naga vooritena ki i̱yo̱ko̱ Ta̱mu̱ta̱dde̱n ming abak ko̱, kabak
         wo̱ye̱ naga baiz co̱de̱, kar bi̱ye̱ta̱ cik Ngerinne Ye̱su̱ Ki̱ri̱sto̱ ki̱ti̱vi̱la̱
         mu̱nye̱n cigga̱c do̱o̱k.8Ming kazi naga ne i̱llo̱i̱ agit mu̱nye̱n, ka̱lu̱t naga e̱le̱tti̱ cigga̱c, i̱llo̱i̱
         zoz ci een de̱de̱ ngatinna. 9Ma̱i̱je̱ ming kuturtak naga mu̱nye̱n cigga̱c Ta̱mu̱ta̱dde̱n, abunna enne kar atin
         kalaleita kar bo̱do̱k ki̱ti̱vi̱la̱ mu̱nye̱n cigga̱c ne veelek. 10Ming kazi naga ne ngen naga ku̱tu̱gu̱zza̱ mu̱nye̱n udut, kanyike naga Ta̱mu̱ta̱dde̱n
         volong, okko zoz cinne iróng aave zi̱nze̱tti̱nne̱ cigga̱c.
         
            
               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

Eelawet Ki̱ri̱sto̱1Niga dooli cigannik tu̱we̱nta̱, keherakkung i̱ge̱t zoz cu kar abunna atin iróng ogonnu
         mu̱nye̱n. Ming u̱tu̱gu̱ e̱e̱ti̱ imma mu̱nye̱n, kanyak naga Ye̱su̱ Ki̱ri̱sto̱ E̱e̱t
         wa Abunna O̱de̱ een zoc cinna ozozek Baatinne zoz cinna. 2Ogon enne ki wawaci mu̱nye̱ne̱ cigga̱c. Iróng een wawac cinna do̱, abarik nonno ci
         een wawac ci olli lo̱o̱tu̱ do̱o̱k.3Ming kazunne naga lo̱ti̱nno̱k ciginnek, i̱ye̱la̱ zoz necu azi ne, ka̱gga̱ naga nonno
         de̱de̱. 4Ming azi e̱e̱ti̱ ne, “Ka̱gga̱ enne nonno,” ma̱i̱je̱ ngatu iróng a̱li̱ngli̱nge̱ lo̱ti̱nno̱k
         ciginnek, een enne volongnyoit, i̱llo̱i̱ zoz ci een de̱de̱ ngatinne. 5Ma̱i̱je̱ e̱e̱ti̱ ci azunne zoz ci Ta̱mu̱ta̱dde̱no̱, okko rezinet ci Ta̱mu̱ta̱dde̱no̱
         aave baize cinne do̱o̱k de̱de̱. Kar zin go̱o̱le̱ necu ka̱gga̱ ke̱e̱ggi̱n naga olli
         Ta̱mu̱ta̱dde̱no̱. 6Ming azi e̱e̱ti̱ ne kabai zo̱ze̱ cinne, abunna ming abak ki bali Ye̱su̱ Ki̱ri̱sto̱
         ke̱.Ti̱lo̱wi̱ne̱t ci een jor7Gonogga wak zinino, iróng anna keherakkung ti̱lo̱wi̱ne̱t ci een jor, een ci reeni,
         iziktu niga ti̱lo̱wi̱ne̱t necu ba̱li̱ye̱. 8Ngen zin keherakkung ti̱lo̱wi̱ne̱t ci een jor; i̱ye̱la̱i̱ zoz cinne de̱de̱ ngati Ki̱ri̱sto̱
         ki i̱ge̱ta̱, i̱llo̱i̱ mu̱hu̱ri̱te̱n udut, enyerkai tukuleci ci een de̱de̱.9Imma e̱e̱ti̱ ci azi ne, kaave enne vooritena ma̱i̱je̱ ngatu amarine gotoni, ngen enne
         ogon ki e̱e̱ti̱ wa aave mu̱hu̱ra̱ niko. 10Imma e̱e̱ti̱ ci irez gotoni, abak enne vooritena. I̱llo̱i̱ zin gi̱i̱ ci gerze adir
         nonno. 11Imma e̱e̱ti̱ ci amarine gotoni, aave enne mu̱hu̱ra̱to̱ kar koto ngati mu̱hu̱ri̱. Iróng
         enne a̱gga̱ nginti okkoye enne, eci mu̱hu̱ri̱ u̱bu̱ng ebere ciginnek.12Dooli wagannik tu̱we̱nta̱, keherakkung anna i̱ge̱ta̱eci Ta̱mu̱ta̱dde̱n i̱ti̱vi̱la̱ mu̱nye̱n cuggo̱k zo̱ze̱ ci zar cik Ki̱ri̱sto̱.13Niga be̱e̱ti̱ga̱ni̱k, keherakkung anna i̱ge̱t zoz cu,eci niga a̱gga̱yyu̱ nonno ci bali aave kanante ci lo̱o̱tu̱ ki ci ta̱mu̱-kengo.Niga logoz, keherakkung anna i̱ge̱t zoz cu,eci ommogtu niga lo̱rye̱ni̱t.Niga dooli, keherakkung anna i̱ge̱t zoz cu,eci niga a̱gga̱yyu̱ Ta̱mu̱ta̱dde̱n Baba.14Niga be̱e̱ti̱ga̱ni̱k, keherakkung anna i̱ge̱t zoz cu,eci niga a̱gga̱yyu̱ aave enne kanante ci lo̱o̱tu̱.Keherakkung zin anna i̱ge̱ta̱ bo̱do̱k logoz zoz cu,eci okkomnu niga,kar zoz ci Ta̱mu̱ta̱dde̱no̱ kabak ngatinno̱ng,kar bo̱do̱k niga ommogtu lo̱rye̱ni̱t.Ma irezzu kaal cik lo̱o̱tu̱15Ma irezzu zoz ci lo̱o̱tu̱ ki kaal ciginnek veelek. Imma e̱e̱ti̱ ci irez kaal cik lo̱o̱tu̱,
         iróng enne irez Be̱e̱ti̱nna̱ wa een Ta̱mu̱ta̱dde̱n. 16A̱kku̱ zoz ci kodonge naga e̱le̱tti̱ ko̱ lo̱o̱ta̱ ngatu, ki zoz ci kamanik naga kaal
         ki zoz ci koronge naga kaal do̱o̱k cik kacin naga eberene. Iróng baizi ci ogon niko
         ko̱ a̱kku̱ ngati Baba. 17Okko looci ki baiz ci ogon niko ko̱ a̱zze̱ ne dakdak, ma̱i̱je̱ e̱e̱ti̱ ci a̱li̱ngli̱ng
         zoz ci Ta̱mu̱ta̱dde̱no̱ abak udut.Mo̱ddo̱ cik Ki̱ri̱sto̱18Izikto niga dooli wagannik tu̱we̱nta̱, i̱ki̱ya̱ ṯurnenet ci lo̱o̱tu̱. Iziktu niga
         ba̱li̱ye̱ zoz ci azi ne, a̱kku̱ atin mo̱dde̱nti̱ ci amarine Ki̱ri̱sto̱. I̱yo̱ko̱ zin
         i̱ye̱ltta̱i̱ mo̱ddo̱ cik Ki̱ri̱sto̱ cik meelek. Imma zin zo̱ze̱ neci ka̱gga̱ i̱ki̱ya̱
         ṯurnenet ci lo̱o̱tu̱. 19Engertta ol ne̱ke̱ e̱le̱tti̱ cigge̱k, iróng nege e̱e̱ggi̱n ol cigga̱c. Ming e̱e̱ggi̱n
         nege ol cigga̱c de̱de̱, aavtte weda ki agita. Abarik engerttai nege ngatinna, i̱llo̱i̱
         rok e̱e̱t co̱de̱ ci kaavtte bu̱k.20Ma̱i̱je̱ niga a̱ma̱yu̱ng E̱e̱ti̱ wa A̱li̱le̱ O̱de̱ Ṯok, a̱gga̱yyu̱ zin niga do̱o̱k
         zoz ci een de̱de̱. 21Keherakkung zin anna zoz cu, iróng een zo̱ze̱ ci ibbezzu niga zoz ci een de̱de̱, abarik
         eci niga a̱gga̱yyu̱ zoz ci een volong, i̱llo̱i̱ zoz ci een de̱de̱ ci a̱kku̱ nginati.
         22Ming aave e̱e̱ti̱ ci een volongnyoit, een e̱e̱t ci azi ne iróng Ye̱su̱ een Ki̱ri̱sto̱.
         Een e̱e̱ti̱ necu mo̱dde̱ni̱t ci Ki̱ri̱sto̱ ci abure Baatinne ki Ngerinne. 23Ming abure e̱e̱ti̱ Ngerinne, abure enne Baatinne bu̱k. Ming elemi e̱e̱ti̱ Ngerinne,
         elemi enne Baatinne bu̱k.24Imma niga, anyik zoz bali iziktu niga oowa ke̱ ka̱vvu̱ ngatinno̱ng. Ming a̱vvu̱ zoz
         bali iziktu niga arrak oowa ke̱ ngatinno̱ng, aavtiyyu zin niga bu̱k ngati Ngerinne
         ki Baatinne. 25Een necu zoz ci u̱du̱wa̱e̱t enne agita: ruget ci aave udut.26Keherakkung zin anna i̱ge̱t zoz necu, akati ol wak a̱ti̱kku̱ng tu̱. 27Imma ngatinno̱ng, erahek Vongizi ci A̱li̱le̱ bali amudannu niga ngati Ki̱ri̱sto̱ ke̱
         ki i̱ge̱ta̱. Iróng niga ngen orongnyu e̱e̱t imma kedemezung eci edemezung atin Vongizi
         ci A̱li̱le̱ kaal do̱o̱k. Eci enne een zoz ci een de̱de̱, i̱llo̱i̱ volong ngatinne,
         ki baling edemezung Vongizi ko̱, a̱vvu̱t zin nga̱to̱de̱ ki Ki̱ri̱sto̱.Dooli cik Ta̱mu̱ta̱dde̱no̱28Dooli wagannik tu̱we̱nta̱, urumet zi̱nze̱tti̱ ciggo̱k nga̱to̱de̱ ki Ki̱ri̱sto̱. Kar
         ming okko enne obodak lo̱o̱c, karike naga nonno zi̱nze̱tti̱ de̱de̱, iróng atin a̱li̱ya̱ni̱
         adaketa.29Ming a̱gga̱yyu̱ niga de̱de̱ een Ki̱ri̱sto̱ e̱e̱t ci ogon kaal cik abunna, a̱gga̱c
         zin niko een e̱e̱ti̱ ci ogon kaal cik abunna ko̱ do̱le̱c ci Ta̱mu̱ta̱dde̱no̱.

Ke̱e̱ggi̱nna̱ naga dooli cik Ta̱mu̱ta̱dde̱no̱1A̱ppwa̱ rezinet ci irezet Baba oroot, awuyet zin ol agit kizetta dooli cik Ta̱mu̱ta̱dde̱no̱,
         ke̱e̱ggi̱n naga dooli cik Ta̱mu̱ta̱dde̱no̱ de̱de̱. Kar zin zoz ci iróng olli lo̱o̱tu̱
         a̱gga̱yye̱t ko̱ icu, iróng nege a̱gga̱ nonno. 2Gonogga wak zinino, ke̱e̱ggi̱n naga de̱de̱ dooli cik Ta̱mu̱ta̱dde̱no̱, iróng naga
         ka̱gga̱ ogon e̱le̱tti̱ cigga̱c ku̱. Abarik ka̱gga̱ atin naga e̱le̱tti̱ cigga̱c kogon
         naga ki i̱yo̱ko̱ Ki̱ri̱sto̱ ko̱, ming okko enne obodak lo̱o̱c, eci kacin atin naga
         nonno de̱de̱. 3Imma e̱e̱ti̱ ci arike zinin zoz ci Ki̱ri̱sto̱, adiman ele cinne ki̱li̱li̱, ki i̱yo̱ko̱
         Ki̱ri̱sto̱ ming a̱li̱le̱ ko̱.4Imma e̱e̱ti̱ ci ogon mu̱nye̱n, u̱du̱l enne lo̱ti̱nno̱k cik Ta̱mu̱ta̱dde̱no̱, eci e̱e̱ti̱
         ci ogon mu̱nye̱n abure lo̱ti̱nno̱k cik Ta̱mu̱ta̱dde̱no̱. 5A̱gga̱yyu̱ niga a̱kku̱ Ki̱ri̱sto̱ kar ki̱ki̱ya̱ kaara mu̱nye̱n cigga̱c, iróng enne
         eliya anyak mu̱nye̱n udut. 6Imma e̱e̱ti̱ ci annu nonno, iróng ogon mu̱nye̱n. Imma e̱e̱ti̱ ci ogon mu̱nye̱n ko̱,
         iróng acin nonno icima iróng a̱gga̱ nonno udut.7Niga dooli wagannik tu̱we̱nta̱, ma anyikku e̱e̱t imma kalabaung ki̱ti̱ku̱ng tu̱. Okko
         e̱e̱ti̱ ci ogon kaal cik abunna, een enne e̱e̱t ci abunna ki i̱yo̱ko̱ Ki̱ri̱sto̱ ming
         abunna ko̱. 8Imma e̱e̱ti̱ ci ogon mu̱nye̱n ko̱, een enne e̱e̱t ci lo̱rye̱nto̱,+ eci lo̱rye̱nti̱ u̱tu̱gu̱ mu̱nye̱n arrak oowa kanante ci lo̱o̱tu̱. A̱kku̱ zin Ngerrti
         Ta̱mu̱ta̱dde̱no̱ kar ki̱ki̱ya̱ kidita li̱ngli̱ngo̱n ci lo̱rye̱nto̱. 9I̱llo̱i̱ e̱e̱t imma ci een do̱le̱c ci Ta̱mu̱ta̱dde̱no̱ ci ogon mu̱nye̱n. Iróng enne
         uule kar ku̱tu̱gu̱ mu̱nye̱n, eci Ta̱mu̱ta̱dde̱n ci a̱rri̱ta̱ nonno. 10Een zin necu gool ci ka̱gga̱we̱ naga dooli cik Ta̱mu̱ta̱dde̱no̱ ki dooli cik lo̱rye̱nta̱k.
         Ming ogon e̱e̱ti̱ imma gi̱i̱ ci gerze, icima iróng irez gotoni, iróng enne een do̱le̱c
         ci Ta̱mu̱ta̱dde̱no̱.Irezit e̱le̱tti̱ cuggo̱k do̱o̱k11Een necu kaviyak cik iziktu niga arrak ba̱li̱ye̱ oowa. Azi ne, abunna kirezo naga
         do̱o̱k e̱le̱tti̱. 12Ma ogonnu ki bali Kaini, abak baiz ci lo̱rye̱nto̱ kar ku̱ru̱k gotoni ka̱da̱k. Nya
         ming amuny enne gotoni ko̱? Amuny enne gotoni eci baizi cinne gerza, imma gotoniya
         ogon kaal cik abunna.13Gotonogga tu̱we̱nta̱, ma a̱ku̱le̱kku̱ je̱e̱n, ming amarinnung ol cik lo̱o̱tu̱. 14Ka̱gga̱ kiyokta naga daiza, kar ki̱vi̱ta̱k ruget wa aave udut, eci kirez naga gotonogget
         tu̱we̱nta̱. Imma e̱e̱ti̱ ci iróng irez ol, ngen enne erahek daiza. 15Ming amarine e̱e̱ti̱ imma gotoni, een enne e̱e̱t ci a̱ru̱k ol, a̱gga̱yyu̱ niga iróng
         e̱e̱ti̱ ci a̱ru̱k ol ko̱ amuda baiz wa aave udut.16Gool zin ci ka̱gga̱we̱ naga rezinet ci een de̱de̱ ko̱ necu: A̱da̱i̱ Ye̱su̱ Ki̱ri̱sto̱
         zo̱ze̱ cinna. Abunna zin naga bu̱k baize cinna ming ka̱da̱i̱ zo̱ze̱ ci gotonogget
         ki ngonogget tu̱we̱nta̱. 17Ming anyak e̱e̱ti̱ kaal cik meelek, kar kicin gooni imma ci amati, kar iróng enne
         eela nonno, aave wo̱ye̱ rezinet ci Ta̱mu̱ta̱dde̱no̱ ngatinne ku̱?18Niga dooli wagannik tu̱we̱nta̱, abunna kirez ol rezinet ci een de̱de̱ ngati kogonne
         kaal cik abunna baize cinna, iróng een zoza utuga. 19Ming kirez naga ol u̱gge̱, ka̱gga̱ naga niko kaavtte naga zo̱ze̱ ci een de̱de̱, kar
         zi̱nze̱tti̱ cigga̱c ka̱vvu̱to̱ lo̱o̱ta̱ ki nonno, 20ma̱i̱je̱ ming anganyet gi̱i̱ co̱de̱ zinina. A̱ddi̱ki̱re̱ Ta̱mu̱ta̱dde̱n kommog zi̱nze̱tti̱
         cigga̱c, a̱gga̱ enne kaal do̱o̱k cik ki̱no̱n naga.21Gonogga wak zinino, ming iróng zi̱nze̱tti̱ cigga̱c anganyet mu̱nye̱ne̱, kanyak naga
         doiz ci kojongoze Ta̱mu̱ta̱dde̱n, 22kar kurubta kaal do̱o̱k cik ka̱jji̱n naga ngatinne, eci naga kazunne lo̱ti̱nno̱k ciginnek
         kar ku̱tu̱gu̱z kaal cik orong enne. 23Een zin necu ti̱lo̱wi̱ne̱t cinne: Abunna ka̱tu̱we̱ zare cik Ngerinne Ye̱su̱ Ki̱ri̱sto̱,
         kar kirezit e̱le̱tti̱ cigga̱c do̱o̱k ki bali u̱du̱wa̱e̱t enne agit ke̱. 24Ming ko̱ngo̱o̱le̱ naga lo̱ti̱nno̱k cik Ta̱mu̱ta̱dde̱no̱, kaavtte naga ki nonno zi̱nze̱tti̱nne̱,
         okko enne aave ki agit bu̱k. Kovvo naga ka̱gga̱ aave enne ngatinna Vongize+ bali aanyet enne agit ke̱.
         
            
               	Lo̱rye̱ni̱t: Een zara ciginnek Sitan. Een enne alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-12.

               	Vongiz: Een Vongizi cu Vongiz ci A̱li̱le̱ Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. IkebJon 1:1-18; 8:41-42; Buk wa To̱ni̱a̱u̱ 5:3-4.

Itimanit vongizzok1Gotonogga ki ngonogga tu̱we̱nta̱, ma a̱tu̱yyu̱ zoz ci ol cik azi ne kanyaka Vongiz
         ci Ta̱mu̱ta̱dde̱no̱, abarik abunna ming atimanu vongizzok ming e̱e̱ggi̱n cik Ta̱mu̱ta̱dde̱no̱
         de̱de̱, eci anyak a̱ri̱tto̱k cik meelek volongak i̱vi̱tta̱k lo̱o̱c cu. 2Een necu gool ci a̱gga̱yyu̱ niga Vongiz ci Ta̱mu̱ta̱dde̱no̱: Azi Vongizi cinne ne,
         een Ye̱su̱ Ki̱ri̱sto̱ e̱e̱t ci diiri ci a̱kku̱ ngati Ta̱mu̱ta̱dde̱no̱. 3Ma̱i̱je̱ vongizi ci iróng elemi ming a̱kku̱ Ye̱su̱ ngati Ta̱mu̱ta̱dde̱no̱, iróng vongizi
         neci een ci Ta̱mu̱ta̱dde̱no̱. Abarik vongizi neci een mo̱dde̱ni̱t ci Ki̱ri̱sto̱ bali
         iziktu niga okko atin a̱kku̱. A̱vvu̱ zin enne lo̱o̱ta̱ ngatu la̱du̱n.4Niga dooli cigannik tu̱we̱nta̱, a̱gga̱c e̱e̱ggi̱nnu̱ niga dooli cik Ta̱mu̱ta̱dde̱no̱,
         ommogtu niga vongizzok eci Vongizi ci A̱li̱le̱ aave ngatinno̱ng ko̱ ommog Sitan ci
         aave lo̱o̱ta̱ ngatu ko̱. 5A̱vvu̱to̱ nege lo̱o̱ta̱ ngatu, ozoz nege kaal cik obod ki lo̱o̱c cu, imma ol cik lo̱o̱tu̱
         aziye zoz cinne̱ng. 6Imma naga ke̱e̱ggi̱n ol cik Ta̱mu̱ta̱dde̱no̱. Ming a̱gga̱ e̱e̱ti̱ imma Ta̱mu̱ta̱dde̱n,
         aziye zoz cinna̱ng, imma e̱e̱ti̱ ci iróng a̱gga̱ Ta̱mu̱ta̱dde̱n, iróng aziye zoz cinna̱ng.
         Een necu gool ci ka̱gga̱we̱ Vongiz ci een de̱de̱ ki vongiz ci volongo.Een Ta̱mu̱ta̱dde̱n rezinet7Gotonogga wak zinino, abunna ming kirez e̱le̱tti̱ cigga̱c naga do̱o̱k eci rezinet
         a̱kku̱ ngati Ta̱mu̱ta̱dde̱no̱. Okko e̱e̱ti̱ ci irez ol, een enne do̱le̱c ci Ta̱mu̱ta̱dde̱no̱
         kar enne ka̱gga̱ Ta̱mu̱ta̱dde̱n de̱de̱. 8Ma̱i̱je̱ e̱e̱ti̱ ci iróng irez e̱e̱t ci diiri, iróng enne a̱gga̱ Ta̱mu̱ta̱dde̱n, eci
         Ta̱mu̱ta̱dde̱n een rezinet. 9Een necu zin gool ci i̱ye̱le̱kke̱t Ta̱mu̱ta̱dde̱n rezinet cinne ngati i̱tto̱na̱ne̱
         lo̱o̱c Ngerinne wa O̱de̱ Ṯok kar naga kurubta ruget zo̱ze̱ cinne. 10Een necu rezinet ci Ta̱mu̱ta̱dde̱no̱: Iróng een agit cik kirez Ta̱mu̱ta̱dde̱n, abarik
         nonno ci irezet agita, kar ki̱tto̱na̱i̱t Ngerinne kize wawac ci okko alalnek mu̱nye̱n
         cigga̱c. 11Gonogga wak zinino, eci Ta̱mu̱ta̱dde̱n irezet oroot, abunna naga bu̱k ming kirezo
         e̱le̱tti̱. 12Ngen e̱e̱ti̱ imma kicin Ta̱mu̱ta̱dde̱n udut, abarik zin ming kirezo naga e̱le̱tti̱ne̱,
         abak enne ngatinna kar rezinet cinne kidimanet agit ju̱rru̱m baize cinna.13Ka̱gga̱ kabak naga zo̱ze̱ ci Ta̱mu̱ta̱dde̱no̱, kar bo̱do̱k enne ka̱vvu̱ ngatinna,
         eci enne aanyet Vongiz cinne a̱li̱le̱. 14Kicinnet zin naga e̱le̱tti̱ne̱ kar bo̱do̱k ku̱du̱kta̱k ol zoz ci i̱tto̱na̱ne̱ Ta̱mu̱ta̱dde̱n
         Ngerinne kar ki̱ki̱ya̱ kize Ti̱ri̱zo̱i̱t ci olli lo̱o̱tu̱. 15Ming elemi e̱e̱ti̱ imma azi ne, een Ye̱su̱ Ngerrti Ta̱mu̱ta̱dde̱no̱, aave zoz ci Ta̱mu̱ta̱dde̱no̱
         ngatinne, okko enne bu̱k aave zo̱ze̱ ci Ta̱mu̱ta̱dde̱no̱. 16Ka̱gga̱yya̱ naga e̱le̱tti̱ne̱, irezet agit Ta̱mu̱ta̱dde̱n, ka̱tu̱yya̱ zin zoz neci.
         Een Ta̱mu̱ta̱dde̱n rezinet, ming aruge e̱e̱ti̱ ngati Ta̱mu̱ta̱dde̱no̱, aave Ta̱mu̱ta̱dde̱n
         bu̱k ngatinne.Een Ta̱mu̱ta̱dde̱n rezinet. Ming kabak naga rezinta, kabak naga ki Ta̱mu̱ta̱dde̱n,
         kar enne ka̱vvu̱ baize cinna. 17Imma zin go̱o̱le̱ necu, iddera rezinet orgen cinna do̱o̱k, kere zin naga i̱i̱te̱n
         ci lo̱ki̱ko̱ ngati okkomi zi̱nze̱tti̱ eci naga kogon ki enne rezinta lo̱o̱ta̱ ngatu.
         18I̱llo̱i̱ zin gi̱i̱ imma ci ko̱ngo̱o̱le̱ naga rezinta, eci rezinet de̱de̱ ottok kaal
         cik ko̱ngo̱o̱le̱ naga do̱o̱k, eci ngo̱li̱ne̱t een lo̱lo̱i̱t ci de̱zi̱nto̱. Ming o̱ngo̱o̱le̱
         e̱e̱ti̱, iróng rezinet cinne eleno.19Kirezo naga e̱le̱tti̱ eci een Ta̱mu̱ta̱dde̱n ci irezet agit arrak oowa. 20Ming azi e̱e̱ti̱ imma ne, kirezi enne Ta̱mu̱ta̱dde̱n, imma ngatu amarine gooni, een
         enne volongnyoit. Eci ming iróng e̱e̱ti̱ irez gooni ci acin enne eberene, irez wo̱ye̱
         enne Ta̱mu̱ta̱dde̱n ci iróng enne acin eberene ko̱? 21Een necu ti̱lo̱wi̱ne̱t ci aanyet enne agita: Ming irez e̱e̱ti̱ imma Ta̱mu̱ta̱dde̱n
         anyik nonno la̱du̱n kirez ol bu̱k.

U̱tu̱we̱t Ngerrti Ta̱mu̱ta̱dde̱no̱1Ming a̱tu̱ e̱e̱ti̱ imma zoz ci azi ne Ye̱su̱ ci een Ki̱ri̱sto̱, een enne do̱le̱c ci
         Ta̱mu̱ta̱dde̱no̱. Ming irez e̱e̱ti̱ imma Be̱e̱ti̱nna̱ wa een Ta̱mu̱ta̱dde̱n, irez
         enne dooli ciginnek bu̱k. 2Ka̱gga̱ zin naga kirez naga dooli cik Ta̱mu̱ta̱dde̱no̱ ke̱te̱: kirez naga nonno kar
         ki̱li̱ngli̱ngte̱ lo̱ti̱nno̱k ciginnek. 3I̱ye̱la̱i̱ zin rezinet ci kireze naga Ta̱mu̱ta̱dde̱n go̱o̱le̱ ci ka̱li̱ngli̱nge̱ lo̱ti̱nno̱k
         ciginnek, iróng lo̱ti̱nno̱wa̱ ne̱ke̱ okkomi, 4eci dooli cik Ta̱mu̱ta̱dde̱no̱ ommog kaal cik lo̱o̱c cu. Kar tu̱we̱ne̱t cinna ci aanyet
         doiz ci kommoge kaal ne̱ko̱ do̱o̱k. 5I̱llo̱i̱ e̱e̱t imma ci wo̱ye̱ ommog kaal cik gerzek lo̱o̱tu̱ ming iróng enne anyak
         tu̱we̱ne̱t ci a̱tu̱we̱ enne Ye̱su̱ ci een Ngerrti Ta̱mu̱ta̱dde̱no̱.6A̱kku̱ Ye̱su̱ Ki̱ri̱sto̱ maame ki bi̱ye̱te̱. Iróng enne a̱kku̱ maame do̱, abarik a̱kku̱
         maame ki bi̱ye̱te̱. Okko Vongizi ibbac zoz neci ming een de̱de̱, eci Vongizi i̱ye̱la̱
         zoz ci een de̱de̱. 7I̱yo̱ko̱ zin anyak kaal cik e̱e̱ggi̱n i̱i̱yo̱ cik ibbac zoz ci Ki̱ri̱sto̱: 8Vongiz ci A̱li̱le̱ ki maam ki bi̱ye̱ kar zin kaala cik e̱e̱ggi̱n i̱i̱yo̱ ko̱ anyak
         wowonet. 9Kelemna zin naga zoz ci ibbac ol do̱o̱k, abarik zoz ci ibbac Ta̱mu̱ta̱dde̱n ommog
         veelek, eci een necu zoz ci ibbace Ta̱mu̱ta̱dde̱n zoz ci Ngerinne. 10I̱yo̱ko̱ zin, ming a̱tu̱ e̱e̱ti̱ zoz ci Ngerrti Ta̱mu̱ta̱dde̱no̱, anyak enne zoz ci
         ibbace enne ko̱ zinine cinne. Imma e̱e̱ti̱ ci iróng elemi zoz ci Ta̱mu̱ta̱dde̱no̱,
         angany enne Ta̱mu̱ta̱dde̱n azi ne een volongnyoit, eci iróng enne elemi zoz ci ibbace
         Ta̱mu̱ta̱dde̱n Ngerinne. 11Een necu zoz ci ibbac Ta̱mu̱ta̱dde̱n ko̱: Aanyet enne agit ruget ci aave udut, a̱kku̱
         rugeti neci ngati Ngerinne. 12Ming a̱tu̱ e̱e̱ti̱ Ngerinne, anyak enne ruget. Imma ming iróng e̱e̱ti̱ a̱tu̱ Ngerrti
         Ta̱mu̱ta̱dde̱no̱, iróng enne anyak ruget ci aave udut.Zoz ci vu̱rrto̱13Keherakkung anna i̱ge̱t ol wak a̱tu̱yyu̱ zar cik Ngerrti Ta̱mu̱ta̱dde̱no̱ ko̱, kar
         abunna ming a̱gga̱yyu̱ een rugeti ci aave udut ko̱ cunno̱ng. 14Een necu zoz ci karikka naga zi̱nze̱tti̱ Ta̱mu̱ta̱dde̱n: Ming ka̱jji̱na̱ nonno gi̱i̱
         imma go̱o̱le̱ ci okko ki zinin cinne, okko enne aanyeta. 15Kar ming ka̱gga̱ naga aziknet enne agit odohize ming kala nonno, ka̱gga̱ zin naga
         de̱de̱ aanyyet atin Ta̱mu̱ta̱dde̱n do̱o̱k kaal cik kala naga ngatinne.16Ming acin e̱e̱ti̱ gooni ci ogon mu̱nye̱n cik wo̱ye̱ iróng anyahak nonno daiz, abunna
         ming alawek enne nonno Ta̱mu̱ta̱dde̱n kar keela nonno kuruba ruget ci aave udut. Een
         zoz neci ngati ol wak ogon mu̱nye̱n cik iróng anyaha daiz. Imma mu̱nye̱na̱ cik ogon
         e̱e̱ti̱ anyaha daiz ko̱, iróng anna kazi ne anyik nonno kala Ta̱mu̱ta̱dde̱n zo̱ze̱
         ci mu̱nye̱n cik anyaha daiz ko̱. 17E̱e̱ggi̱n kaala cik gerzek ko̱ do̱o̱k mu̱nye̱n. Ma̱i̱je̱ ngatu iróng mu̱nye̱na̱ do̱o̱k
         anyaha daiz.18Ka̱gga̱ naga do̱o̱k iróng dooli cik Ta̱mu̱ta̱dde̱no̱ aalna zo̱ze̱ ci ogone mu̱nye̱n
         odohize; eci Ngerrti Ta̱mu̱ta̱dde̱no̱ azunne nogo, iróng zin lo̱rye̱nti̱ ogonik nogo
         gi̱i̱ ci gerze. 19Ka̱gga̱ naga niko ming ke̱e̱ggi̱n naga dooli cik Ta̱mu̱ta̱dde̱no̱, imma lo̱rye̱nti̱
         abal ol wak lo̱o̱tu̱ iróng a̱gga̱ Ta̱mu̱ta̱dde̱n ko̱ do̱o̱k.20Ka̱gga̱ naga do̱o̱k a̱kku̱ Ngerrti Ta̱mu̱ta̱dde̱no̱ lo̱o̱c kar ki̱ki̱ya̱ kaanyyet
         gool ci een de̱de̱ ka̱gga̱we̱ Manyi wa een de̱de̱. Karume zin naga ki nonno, ki bo̱do̱k
         Ngerinne Ye̱su̱ Ki̱ri̱sto̱, Manyi wa een de̱de̱ ki ruget ci aave udut.21I̱yo̱ko̱ zin, dooli cigannik zinino, u̱zu̱tte̱ e̱le̱tti̱ cuggo̱k to̱do̱yo̱we̱ cik
         e̱e̱ggi̱n ta̱mu̱ta̱dde̱ne̱t wak adimanai azzine.Jon 2Waraga wa eher Joni een rama2 Jon2JonWaraga wa eher Joni een ramaKananet zozEherik Joni to̱na̱i̱ti̱ ci Ye̱su̱ Ki̱ri̱sto̱ waraga wa een rama ko̱ ke̱le̱ci̱a̱ ci
         awu enne zare cik een “ngaa” nonno ba̱li̱ye̱ ci a̱gga̱m ke̱le̱ci̱a̱ neci. A̱du̱wa̱k
         enne Kiristian abunna ming o̱ngo̱o̱le̱ nege zoz ci a̱du̱wa̱ ti̱lo̱wi̱ne̱t ci Ye̱su̱
         azi ne anyik nogo kirezit e̱le̱tti̱ cigge̱k. A̱nne̱k bo̱do̱k ne, anyik nogo ka̱gga̱c
         de̱mzi̱ne̱t ci Ta̱mu̱ta̱dde̱no̱ ci een de̱de̱ ki de̱mzi̱ne̱t ci een volong aziye nege.

Zawinet ki lawinet1Eher ddi̱ki̱ryo̱i̱ti̱ ci ke̱le̱ci̱o̱ waraga cu.Eherik ngaa bali atahala Ta̱mu̱ta̱dde̱n ke̱ ki dooli ciginnek. Kirezung anna i̱ge̱t
         de̱de̱ do̱o̱k, iróng een annita do̱ ci kirezung, abarik ki ol do̱o̱k wak a̱gga̱ zoz
         ci een de̱de̱, 2eci zoz ci een de̱de̱ ko̱, aave ngatinna, kar atin ka̱vvu̱ ngatinna udut.3Anyik deten, ki eezet ki gano ngati Ta̱mu̱ta̱dde̱no̱ wa een Be̱e̱ti̱nna̱ ki ngati
         Ye̱su̱ Ki̱ri̱sto̱,+ Ngerrti Baba, aave atin ngatinna rezinta ki zo̱ze̱ ci een de̱de̱.4Katalne anna oroot ngati kuruba dooli cigunnek u̱gge̱ ming abak zo̱ze̱ ci een de̱de̱
         ki bali u̱du̱wa̱ Baba zoz ci een de̱de̱ ki rezinet ke̱. 5I̱yo̱ko̱ zin, ngaa ci kirezi ko̱, ka̱jji̱nni̱ abunna ming kirezo naga e̱le̱tti̱ne̱
         do̱o̱k. Iróng neci een ti̱lo̱wi̱ne̱t ci een jor ci keheriki ko̱, abarik een ti̱lo̱wi̱ne̱t
         ci kanyak naga ba̱li̱ye̱ arrak oowa. 6Een necu rezinet: abunna kabak ti̱lo̱wi̱nte̱ cinne, ki i̱yo̱ko̱ bali iziktu niga ke̱,
         a̱du̱wa̱ zoz ci azi ne, abaito rezinta.7Anyak volongnyok cik meelek azantozik lo̱o̱c, iróng nege elemi ming een Ye̱su̱ Ki̱ri̱sto̱
         e̱e̱t ci diiri. A̱ti̱ye̱ nege ol tu̱, e̱e̱ggi̱n nege mo̱ddo̱ cik Ki̱ri̱sto̱. 8U̱zu̱tte̱ li̱ngli̱ngo̱n bali a̱li̱ngli̱ngnyu̱ niga ke̱. Ming u̱zu̱ttu̱, kar abunna
         atin a̱ma̱yu̱kku̱ng Ta̱mu̱ta̱dde̱n kar ka̱a̱nyu̱ng kaal cik orong enne ka̱a̱nyu̱ng
         i̱ge̱ta̱. 9Ma ukce kar bo̱do̱k tungek lo̱o̱c zoz bali edemezi ol i̱nne̱t obod ki Ki̱ri̱sto̱ ke̱,
         icima atin Ta̱mu̱ta̱dde̱n iróng ngen aave ngatunne. Imma e̱e̱ti̱ ci azunne de̱mzi̱ne̱t
         bali edemze ol nonno ke̱, aave Baba ki Ngerinne ngatinne. 10Ming a̱kku̱ e̱e̱ti̱ imma ci iróng azunne de̱mzi̱ne̱t ci Ki̱ri̱sto̱, ma elemnyyu nonno
         ce̱e̱zi̱nne̱ cuggo̱k, kar bo̱do̱k ma izayu nonno. 11Imma e̱e̱ti̱ ci Ta̱mu̱ta̱dde̱no̱ ming izza e̱e̱t ci mu̱nye̱nu̱, ogon kiwagon e̱e̱ti̱
         ci ozol ki nonno mu̱nye̱n bu̱k.12Kanyai anna no̱ngi̱tto̱n cik meelek korongi ku̱du̱wa̱u̱ng, abarik iróng korongi keteherek
         waraga gaalama. Abarik korongi kar keronakkung kar kozozeung anna utuge cinanni, kar
         atin naga do̱o̱k katalto oroot.13I̱tto̱na̱ki̱ dooli cik ngononu bali atahala Ta̱mu̱ta̱dde̱n ko̱ zawinet cinne̱ng.3 JON TENNETJon 3Waraga wa eher Joni een i̱i̱yo̱3 Jon3JonWaraga wa eher Joni een i̱i̱yo̱Kananet zozEherik Joni to̱na̱i̱ti̱ ci Ye̱su̱ Ki̱ri̱sto̱ waraga wa een i̱i̱yo̱ ko̱ e̱e̱t ci een
         ddi̱ki̱ryo̱i̱t ke̱le̱ci̱a̱, een zara Gaius. Atalne bali Joni ngati Gaiusi oroot zo̱ze̱
         ci a̱gga̱me̱ enne du̱cca̱k balik i̱tto̱na̱k enne nonno ke̱. I̱lo̱ti̱k enne Gaius abunna
         ming annu zoz ci abunna ogon Kiristiani ko̱. A̱nne̱k nonno ne ma annu zoz ci ol wak
         ogon kaal cik gerzek kar bo̱do̱k nege ku̱tu̱gu̱zzo̱ e̱le̱tti̱ kizeto ol cik riilik
         ke̱le̱ci̱a̱nya̱i̱.
         
            
               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

1Ngati ddi̱ki̱ryo̱i̱t ci ke̱le̱ci̱o̱.Keherik anna waraga cu goona wa zinino een zara Gaius, kirezi anna nonno zo̱ze̱ wa
         een de̱de̱.2Goona wa zinino, kalaweki anna i̱nne̱t Ta̱mu̱ta̱dde̱n abunna ming abai yahe kaale
         do̱o̱k, kar bo̱do̱k abunna ming abunna ele ju̱rru̱m ki bo̱do̱k vongiz cunne. 3Katalne anna oroot baling i̱vi̱ta̱ gotonoggeti uggak rok annita kar kozozit tu̱we̱ne̱t
         cunno̱ng zo̱ze̱ wa een de̱de̱ ki bo̱do̱k gool ci aavtiyyu niga baize wa een de̱de̱
         udut. 4Een necu talninet ci a̱ddi̱ki̱re̱ ngatinanni oroot, ngati kazikne abak dooli cigannik
         zo̱ze̱ ci een de̱de̱.5Goona wa zinino, anyai i̱nna̱ tu̱we̱ne̱t oroot kaale cik ogonik i̱nna̱ gotonogget
         ko̱, ming e̱e̱ggi̱n nege nu̱nu̱n i̱do̱ngi̱. 6U̱du̱kta̱k zin nege ol cik a̱tu̱we̱ ke̱le̱ci̱a̱+ zoz ci obod ki rezinet cunne. Eelta nogo ming ovvo nege eroni ki ming a̱du̱wa̱ zoz
         ci Ta̱mu̱ta̱dde̱no̱. 7A̱li̱ngli̱ng nege zo̱ze̱ ci Zar cik abunna ko̱, iróng zin nege elemi kaal cik anyaha
         ol cik iróng a̱tu̱we̱. 8Imma zin naga ol wak ka̱tu̱ Ki̱ri̱sto̱ ko̱, korong ming kawak ce̱e̱zi̱ cigga̱c ol
         cik ogon ki nege, kar naga bu̱k kidongte ki nogo kizet ol cik ka̱li̱ngli̱ng zoz ci
         een de̱de̱.9Ketehereya ba̱li̱ye̱ anna waraga ol cik a̱tu̱we̱ ke̱le̱ci̱a̱, ma̱i̱je̱ e̱e̱ti̱ ci
         een Diotrephes+ ci orong kize ddi̱ki̱ryo̱i̱t cinne̱ng ko̱, iróng zin enne orong kizik zoz cinna.
         10Ming ki̱ki̱ya̱u̱ng, kokko atin kozozi zoz cinne, ovolong enne egerzan zar cigga̱c.
         Abarik abure kar kurumte ki gotonogget tu̱we̱nta̱, iróng orong kar kivata gotonogget.
         Ottok zin enne ol wak ogon niko ke̱le̱ci̱a̱.11Goona wa zinino, ma uhu zoz ci mu̱nye̱nu̱ kize zoz ci abunna. Imma e̱e̱ti̱ ci ogon
         zoz ci abunna een enne e̱e̱t ci Ta̱mu̱ta̱dde̱no̱, imma e̱e̱ti̱ ci ogon mu̱nye̱n iróng
         enne a̱gga̱ Ta̱mu̱ta̱dde̱n.12Ozoz ol do̱o̱k zoz ci abunna obod ki e̱e̱t ci een zara Demetrius, i̱ye̱la̱ zoz ci
         een de̱de̱ bu̱k bunnat cinne. Kozozi zin anna bu̱k zoz ci abunna zo̱ze̱ cinne, a̱gga̱yyu̱
         niga zoz ci kozozi anna ko̱ een de̱de̱.Zawinet ci vu̱rrto̱13Kanyai anna kaal cik meelek korongi ku̱du̱wa̱u̱ng, ma̱i̱je̱ ngatu iróng korongi keteherek
         waraga. 14Abarik korongi ki̱vo̱nnu̱ng ataman, kar anna eliya kozozit ki i̱ge̱t do̱o̱k.15Anyik gano ka̱vvu̱ ngatinno̱ng, a̱ma̱yu̱kku̱ng atin Ta̱mu̱ta̱dde̱n. Izayung gonoggeti
         do̱o̱k. Izzac gonogget do̱o̱k co̱de̱ co̱de̱ zare.Ju̱da̱Waraga wa eher Ju̱da̱Ju̱da̱Ju̱dWaraga wa eher Ju̱da̱Kananet zozEher waraga ci u̱tu̱ri̱ ko̱ e̱e̱ti̱ ci een zara Ju̱da̱, wa bali e̱e̱ggi̱n zara uggak
         ne Judas, een enne bo̱do̱k gotoni Ye̱su̱. Eherik bali enne waraga Kiristian wak bali
         a̱ma̱li̱ltte̱ o̱o̱tti̱ ngati de̱me̱zzo̱k cik volongak. Uhu bali de̱me̱zzo̱wa̱ ne̱ko̱
         de̱mzi̱ne̱t ci Ta̱mu̱ta̱dde̱no̱, kar ku̱du̱kta̱k ol kabaito baiz ci gerze. A̱du̱wa̱k
         Ju̱da̱ ol nga̱ri̱de̱t cik meelek Olome bali Reeni, a̱nne̱k Kiristian ne abunna nege
         ming abile kokkomit zo̱ze̱ wa een de̱de̱ obod ki Ta̱mu̱ta̱dde̱n ki bo̱do̱k kaviyak
         cik abunna Ye̱su̱, ki baling iziyyet nege ngati to̱ni̱a̱k cik Ye̱su̱ ke̱.
         
            
               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

               	Diotrephes: A̱tu̱ ol azi ne alaye Diotrephes ki Gaius ke̱le̱ci̱a̱ co̱de̱ nga̱to̱de̱.

Zawinet1Annita Ju̱da̱ wa ke̱e̱ni̱ gotoni Je̱mi̱s, wa een du̱ca̱i̱t ci Ye̱su̱ Ki̱ri̱sto̱+ ko̱ ci keheri waraga cu.Keherakkung i̱ge̱t ol wak atahaltai ki bo̱do̱k wak irez Ta̱mu̱ta̱dde̱n wa een Be̱e̱ti̱nna̱
         kar bo̱do̱k Ye̱su̱ Ki̱ri̱sto̱ kuzute nogo.2Kala Ta̱mu̱ta̱dde̱n kar ka̱ma̱yu̱ng i̱ge̱t oroot kar ka̱a̱nyu̱ng deten, ki baiz ci
         abakku yahe ki rezinet.De̱me̱zzo̱k cik volongak3Gotonogga ki ngonogga wak zinino, korongi anna de̱de̱ ketehereung zoz ci obod ki ti̱ri̱ze̱ne̱t
         ci Ta̱mu̱ta̱dde̱no̱ kozol naga ko̱, abarik korongi ketehereung kilalekkung abunna
         ming keleno ki tu̱we̱ne̱t ci a̱kku̱ lak co̱de̱ ko̱, aanyik Manyi ol wak a̱tu̱we̱ ko̱.
         4Eci anyak ol u̱gge̱ cik eher zoz ci adange nege Ta̱mu̱ta̱dde̱n, iniktozeung nege orgen
         cunno̱ng. Abarik zin ol ne̱ko̱ aminye deten ci Ta̱mu̱ta̱dde̱n cinna kize gool ci ogone
         nege kaal cik gerzek, kar kimigtoi Manyi cinna Ye̱su̱ Ki̱ri̱sto̱ O̱de̱ Ṯok niko. Ettede
         zin lo̱ki̱ko̱ ci ol ne̱ko̱ bali reena.5Ma wo̱ye̱ nu̱nu̱n ming a̱gga̱yyu̱ niga gi̱i̱ bali eelanne Manyi Ta̱mu̱ta̱dde̱n olli
         Israilo lo̱o̱ce̱ ci Masiro ke̱, korongi ku̱du̱wa̱u̱ng bo̱do̱k gi̱i̱ neci dee. Eela
         bali nogo Ta̱mu̱ta̱dde̱n Masira, imma bali vu̱rrta̱, idita ol wak iróng a̱tu̱we̱.
         6Imma anjilonya+ wak iróng azunne alaanzet cinne̱ng, abarik utungtek ce̱e̱zi̱ cigge̱k lo̱o̱c ta̱mu̱-kenga
         ngin bali abahe ke̱. I̱yo̱ko̱ zin e̱ce̱bje̱ nege ziiye cik aavtte udut, ere i̱i̱te̱n
         ci a̱ddi̱ki̱re̱ lo̱ki̱ko̱. 7Ogon zin bo̱do̱k niko, a̱a̱dda̱ zin ol balik o̱ro̱gjo̱we̱ cik Sodomi ki Gomorrah+ ki bo̱do̱k o̱ro̱gjo̱k wak ojongzo ki nogo. Izeto ol ne̱ke̱ a̱li̱ya̱k, ottodo kiwagon
         elegje. I̱ye̱le̱k zoz necu ol zoz ci ovvo atin ol atuze gwo̱o̱ye̱ ci alanyit udut.8Kar zin go̱o̱le̱ necu bu̱k, egerzanit ol wak anyak o̱no̱zzo̱k ko̱ e̱le̱tti̱ cigge̱k,
         abure nege alaanzet ci Manyi kar kodomit kaal cik aruge ta̱dde̱na̱. 9Odom rok Maikol wa een alaan ci anjilonyau ta̱mu̱-kenga ko̱, ngen enne kodom lo̱rye̱ni̱t+ i̱i̱te̱ne̱ bali adangone ki nonno zo̱ze̱ ci obod ki ele ci Musesi+ ke̱. Abarik wazin neci a̱nne̱k enne nonno ne, “Edezi atin Manyi Ta̱mu̱ta̱dde̱n i̱nne̱ta̱.”
         10Imma ol ne̱ko̱ odomnye zo̱ze̱ ci iróng nege bu̱k a̱gga̱, ogon nege kiwagon elegje
         cik iróng i̱no̱ne̱. Gi̱i̱ zin ci egerzan nogo ko̱ nenen necu. 11Ize nonga o̱lle̱ ngatinne̱ng, eci nege unuwet zoz ci Kaini, wa bali amuny gotoni ke̱.
         Ogon nege kaal cik gerzek ki i̱yo̱ko̱ bali e̱e̱ti̱ wa een zara Balaam ke̱, kar kurubtai
         nege o̱ro̱bi̱ya̱. Atubo bo̱do̱k nege ki e̱e̱t wa azi zar ne Korah bali aburnek Ta̱mu̱ta̱dde̱n
         nong ke̱, adita atin Ta̱mu̱ta̱dde̱n nogo ki baling a̱ru̱k Korah ke̱.12Imma ol ne̱k gon ogon kaal cik een a̱li̱ya̱n ngati ozolinu niga ki nogo kwo̱o̱ra̱,
         ming adainu bu̱k, adakce nege tolongou, orong kadaizet e̱le̱tti̱ cigge̱k do̱ niko.
         Ogon nege kiwagon di̱i̱zwa̱na̱ cik odonga ngooti, iróng zin aṯile; ogon bo̱do̱k ki
         keena cik tagizak, i̱llo̱i̱ rok varany ki o̱ya̱u̱, adayai egeroi do̱o̱k lai. 13Imma kaala ne̱k gerzek ogon nege i̱yo̱ko̱ ko̱, atubo ki tawan ci maam wak gon apalpalan
         ngooti nyatapare ci a̱ddi̱ki̱re̱ ko̱, adima kaal cigge̱k gerzek arike ti̱ti̱m. Kar
         bo̱do̱k nege ogon ki i̱yo̱ko̱ munyunya wak owo, imma ngatu iróng aavtte nga̱to̱de̱,
         ovvo nege ngati mu̱hu̱ri̱ udut.14Imma e̱e̱ti̱ ci een zara Enok wa een do̱le̱c ci do̱le̱c ci Adami,+ u̱du̱wa̱ zoz ci ol ne̱ko̱: “Icinnet, a̱kku̱ Manyi ki ol ciginnek a̱li̱le̱ meelek
         giir, 15kar ki̱ki̱ya̱ kettedek ol do̱o̱k lo̱ki̱ko̱, ol wak iróng elemi zoz ci Ta̱mu̱ta̱dde̱no̱,
         ki ol wak ogon kaal go̱o̱le̱ ci iróng Ta̱mu̱ta̱dde̱no̱ orongi, kar bo̱do̱k ki ol wak
         ozoz gerzet zo̱ze̱ ci Ta̱mu̱ta̱dde̱no̱.” 16E̱e̱ggi̱n ol ne̱ko̱ ol cik acucut tu̱p niko; annu nege kaal cik gerzek lo̱rye̱nto̱
         amin zi̱nze̱tti̱ cigge̱k; odong e̱le̱tti̱ kar kalabta ol u̱tu̱ge̱tti̱ne̱ cik emede
         kar kurubta kaal cik orong nege ngatinne̱ng.Abunna ming kanyak zi̱nze̱tti̱ cik kanime no̱ngi̱tto̱n17Ma̱i̱je̱ niga gonogga wak zinino, a̱a̱dda̱ zoz bali u̱du̱kta̱u̱ng to̱ni̱a̱ha̱+ cik Manyi Ye̱su̱ Ki̱ri̱sto̱ ke̱. 18A̱nne̱kku̱ng ne, “Imma atin i̱i̱nya̱we̱ cik okko looci aṯurneke, a̱vvu̱ atin ol cik
         ovvo aranne zoz ci Ta̱mu̱ta̱dde̱no̱, eci orong ku̱tu̱gu̱zzo̱ kaal cik gerzek amin
         zi̱nze̱tti̱ cigge̱k.” 19Ol ne̱ko̱ cik anyaha ngero orgen cunno̱ng, eci irez nege kaal cik lo̱o̱tu̱ gerzek,
         iróng zin nege anyak Vongiz ci Ta̱mu̱ta̱dde̱no̱ zi̱nze̱tti̱nne̱ cigge̱k.20Imma niga gonogga wak zinino, abunna ming anyikku tu̱we̱ne̱t cunno̱ng a̱li̱le̱ ko̱
         kuk ta̱dde̱na̱, kar alac Ta̱mu̱ta̱dde̱n Vongize ci A̱li̱le̱+. 21Ming i̱na̱ku̱ng no̱ngi̱tto̱na̱ nu̱nu̱n, abunna ming a̱gga̱yyu̱ ngen Ta̱mu̱ta̱dde̱n
         irezung niko. E̱re̱yyo̱ zi̱nze̱tti̱nne̱ cik alali ki̱ki̱ya̱ deteni ci Manyitinna Ye̱su̱
         Ki̱ri̱sto̱, kar ka̱a̱nyu̱ng ruget wa aave udut.22Eelta ol wak odoi zi̱nze̱tti̱ zo̱ze̱ ci Ta̱mu̱ta̱dde̱no̱. 23Eelta e̱e̱t ci orong kar keelai, eelta nogo kiwagon ming eelannu ol gwo̱o̱ya̱ ko̱.
         Imma zin ngati anyakku ngo̱li̱ne̱t zi̱nze̱tti̱nne̱ cuggo̱k, i̱ti̱ri̱zze̱t ol wak orongi.
         Abarik zin amartoi rok ru̱u̱ma̱ni̱ wak ol wak ogon kaal cik gerzek ko̱.Innat Ju̱da̱ Ta̱mu̱ta̱dde̱n24A̱a̱nyu̱ng Ta̱mu̱ta̱dde̱n i̱ge̱t u̱zu̱tte̱ tu̱we̱ne̱t cunno̱ng, iróng enne a̱a̱nyu̱ng
         u̱yu̱kte̱, kar kuwuyung rok nginti aave enne di̱ngdi̱ngo̱nta̱ ki talninta. 25Een enne Ta̱mu̱ta̱dde̱n co̱de̱ ṯok Ti̱ri̱zo̱i̱t cinna, anyak enne di̱ngdi̱ngo̱n, ki
         ddi̱ki̱rze̱t, ki doiz, ki alaanzet ngati Manyitinna Ye̱su̱ Ki̱ri̱sto̱ wa bali aave
         arrak oowa bu̱u̱llo̱we̱ do̱o̱k, ki i̱yo̱ko̱ udut. Nonno nenen.- TennetO̱no̱zzo̱kO̱no̱zzo̱k cik i̱ye̱le̱k Ye̱su̱ JonO̱no̱zzo̱kO̱no̱O̱no̱zzo̱k cik i̱ye̱le̱k Ye̱su̱ JonKananet zozEher bali Joni to̱na̱i̱ti̱ ci Ye̱su̱ Ki̱ri̱sto̱ buk cu, kar Kiristiani ku̱mu̱dda̱
         baiz ci abunna ke̱le̱ci̱a̱nya̱i̱ ne̱k e̱e̱ggi̱n turgerem a̱gga̱m enne ke̱. Imma zo̱o̱
         2-3 eherik enne waraganya do̱ do̱ ke̱le̱ci̱a̱nya̱ cik aavtte do̱ do̱ ko̱, i̱lo̱t nogo
         abunna ming urtta nege mu̱nye̱n cigge̱k, kar ku̱du̱wa̱k nogo ka̱vvu̱to̱ kizeto de̱de̱
         du̱cca̱k cik Ta̱mu̱ta̱dde̱no̱, ma̱i̱je̱ nu̱nu̱n ming a̱gi̱d ol nogo.Okko lo̱lo̱i̱t ci buk do̱o̱k ozoz zoz ci acin Joni o̱no̱zo̱we̱ komiz ki di̱ngdi̱ngo̱n
         ci Ta̱mu̱ta̱dde̱no̱. Imma o̱no̱zo̱we̱ ne̱ke̱, i̱ye̱la̱ Ta̱mu̱ta̱dde̱n mozinet cinne
         kaale wak gerzek lo̱rye̱nta̱k lo̱o̱ta̱ ko̱ do̱o̱k. Kar bo̱do̱k ki̱ye̱la̱ zoz ci atin
         okko Ki̱ri̱sto̱ ommoge lo̱rye̱ni̱t, kar kapahek lo̱ki̱ko̱ ol do̱o̱k cik abure zoz
         ci een de̱de̱. Okko atin zin Ta̱mu̱ta̱dde̱n anyik ta̱mu̱-keng ki lo̱o̱c cu kuṯurei
         kar kidiman ta̱mu̱-keng ki lo̱o̱c ci een jor, lo̱o̱c ci abahe enne udut ki ol do̱o̱k
         wak a̱tu̱ nonno.
         
            
               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Anjilonya: E̱e̱ggi̱n nege vongizzok cik aavtte ki Ta̱mu̱ta̱dde̱n ta̱mu̱-kenga kar bo̱do̱k iróng
                     nege anyak e̱le̱tti̱ cik okkomi. I̱tto̱n gon Ta̱mu̱ta̱dde̱n nogo i̱i̱te̱n imma koot
                     lo̱o̱ta̱ kanyaktak ol zoz cinne.

               	Sodom ki Gomorrah: Azan Ta̱mu̱ta̱dde̱n o̱ro̱gjo̱k ne̱ke̱ eci bali mu̱nye̱na̱ cik ollu izeto meele oroot
                     i̱i̱te̱ne̱ bali Aburahami ke̱. IkebKananet 18:20 rok 19:28.

               	Lo̱rye̱ni̱t: Een zara ciginnek Sitan. Een enne alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-12.

               	Muses: Baling okko Yosevo a̱da̱i̱, izeto dooli cik Israilo du̱cca̱k Masira, edeca e̱rki̱nya̱
                     cik e̱e̱ggi̱n obet we̱c (400). Atahala Ta̱mu̱ta̱dde̱n Muses kize e̱e̱t ci a̱lu̱ge̱
                     olli Israilo ngati e̱e̱ggi̱n du̱cca̱k Masire. Aanyik Ta̱mu̱ta̱dde̱n olli Israilo lo̱ti̱nno̱k
                     ngati Musesi, nonno ci azi ol ne, Lo̱ti̱nno̱k cik Musesi. Abak i̱yo̱ko̱ da̱ Musesi
                     e̱rki̱nya̱ i̱bbo̱ng co̱de̱ ki obet we̱c (1,400) bali ngen Ye̱su̱ ki̱ti̱rra̱i̱ ke̱.
                     IkebLu̱ge̱z 2-24.

               	Adam: Een bali enne e̱e̱t ci eenyca Ta̱mu̱ta̱dde̱n bali oowa kar bo̱do̱k kize be̱e̱ti̱ ollu
                     do̱o̱k. Okko ngaa cinne Eva een e̱e̱ti̱ ollu do̱o̱k lo̱o̱ta̱ ngatu. IkebKananet 1-5.

               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Vongiz ci A̱li̱le̱: Een Vongizi ci A̱li̱le̱ ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱
                     azi ne, een Baba Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k
                     Vongizi ci A̱li̱le̱ een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege
                     do̱o̱k Ta̱mu̱ta̱dde̱n co̱de̱. IkebJon 1:1-18; 8:41-42; Buk wa To̱ni̱a̱u̱ 5:3-4.

Kaal wak i̱ye̱le̱k Ye̱su̱ Jon o̱no̱zo̱we̱1Een zoz ci Ye̱su̱ Ki̱ri̱sto̱+ a̱lu̱gnye̱ ko̱ ci aanyik Ta̱mu̱ta̱dde̱n nonno kar ki̱ye̱le̱k du̱cca̱k ciginnek ka̱gga̱c
         kaal cik atin ovvo ogone. I̱ye̱la̱ enne zo̱zzo̱k ne̱ko̱ go̱o̱le̱ ci i̱tto̱na̱k enne
         anjilo+ Jon wa een du̱ca̱i̱t cinne ko̱, 2u̱du̱wa̱ Joni kaal cik icin enne do̱o̱k, zoz ci Ta̱mu̱ta̱dde̱no̱ ki zoz ci obod ki
         Ye̱su̱ Ki̱ri̱sto̱. 3A̱mu̱yu̱k atin Ta̱mu̱ta̱dde̱n e̱e̱t ci ikeb zoz ci Ta̱mu̱ta̱dde̱no̱ e̱he̱rye̱ buwe
         cu ko̱, a̱mu̱yu̱k atin bo̱do̱k Ta̱mu̱ta̱dde̱n ol cik aziye zoz necu kar zin kartik
         zi̱nze̱tti̱, ma̱rri̱t ize ojon wazini ci ovvo atin kaala ne̱ko̱ do̱o̱k ogone.Izza Joni ol wak a̱tu̱we̱ ke̱le̱ci̱a̱nya̱i̱ cik e̱e̱ggi̱n turgerem4Annita Jon ci keheri waraga necu, ki̱tto̱ni̱kku̱ng i̱ge̱t ke̱le̱ci̱a̱nya̱i̱+ cik e̱e̱ggi̱n turgerem lo̱o̱ce̱ ci een Asia.Anyik deten ki gano ngati Manyi ci aave ba̱li̱ye̱ kar bo̱do̱k i̱yo̱ko̱ kar bo̱do̱k
         atin okko a̱kku̱, ngati aavtte vongizzowa cik e̱e̱ggi̱n turgerem+ ngu̱me̱ ci lecer cinne, 5kar bo̱do̱k ngati Ye̱su̱ Ki̱ri̱sto̱ kize bbacait wa abunna, wa een a̱bu̱ ci ingazi
         daiza oowa, kar bo̱do̱k kize Alaan ci alaat cik lo̱o̱tu̱ do̱o̱k.Irezet Ye̱su̱ Ki̱ri̱sto̱ kar zin kaara mu̱nye̱n cigga̱c bi̱ye̱te̱ ciginnek, 6kar kaanyyet kizet alaat ki olli wawaco abunna ka̱li̱ngli̱nge̱k Ta̱mu̱ta̱dde̱n Baatinne.
         Anyak Ye̱su̱ Ki̱ri̱sto̱ di̱ngdi̱ngo̱n ki doiz ci aave udut! Amen.7Icinnet, orkora enne ki di̱i̱z,kar ebere do̱o̱k kicinnet atin nonno,acin rok ol balik akati nonno;anyak atin olli lo̱o̱tu̱ do̱o̱k u̱lu̱wa̱ zo̱ze̱ cinne.De̱de̱, ogone atin! Amen.8Azi Manyi Ta̱mu̱ta̱dde̱n ne, “Ke̱e̱ni̱ anna Kananet ki Ṯurnenet, annit ci kaave i̱yo̱ko̱,
         annit ci kaave ba̱li̱ye̱, annit ci atin kokko ka̱kku̱ni̱, annit ci ke̱e̱ni̱ Ta̱mu̱ta̱dde̱n
         ci kanyai Komiz do̱o̱k.”Acin Joni Ye̱su̱ o̱no̱zo̱we̱9Ke̱e̱ni̱ anna Jon, gotonnu cunno̱ng tu̱we̱nta̱, kozol ki i̱ge̱t pirnanet, ki ba̱a̱li̱ne̱t
         ci Ta̱mu̱ta̱dde̱no̱, ki nimenet no̱ngi̱tto̱n zo̱ze̱ ci Ye̱su̱. Kaave ba̱li̱ye̱ anna
         lo̱o̱ce̱ ci aburuk maama een Patmos, kabai ki ci kecebje lagama, eci kuwahek ol zoz
         ci Ta̱mu̱ta̱dde̱no̱, kibbaci bo̱do̱k anna zoz ci Ye̱su̱. 10Imma i̱i̱te̱ne̱ ci alawe ol cik a̱tu̱we̱ Manyi Ye̱su̱, i̱ki̱ya̱ha̱ Vongizi ci Ta̱mu̱ta̱dde̱no̱+ o̱no̱zo̱we̱, kar anna kizik vu̱rrte̱ cinanni muluk ci a̱ppwe̱ oroi ki ture ci abuwe,
         11azi ne, “Teher kaal cik acinni i̱nna̱ ko̱ waraga, kar zin i̱tto̱ni̱k ol wak a̱tu̱we̱
         ke̱le̱ci̱a̱nya̱i̱ cik Ta̱mu̱ta̱dde̱no̱ e̱e̱ggi̱n turgerem ko̱: Ephesus, ki Smyrna,
         ki Pergamum, ki Thyatira, ki Sardis, ki Piladilpiya, ki Laodicea.”12Kutuhuwe anna kar kicin muluk ci ozozikan ko̱. Baling kokko kuukce, kacinni abarik
         kaal cik abilne tukulena turgerem wak adimanai zi̱i̱te̱ ci een dhahab, 13imma orgene ci kaal cik abilne tukulena ko̱, anyak e̱e̱t ci diiri ogon ki “Ngerrti
         E̱e̱to̱,”+ aburuc ru̱u̱m ci wu̱u̱ni̱ azuca rok zo̱o̱, ki ru̱u̱m ci een dhahab atadonik erahek
         zi̱nze̱tti̱nne̱. 14Voor oo cinne ne per kiwagon i̱ra̱na̱, ovvo ebere ciginnek ogon kiwagon gwa̱a̱ ci
         alanyiti. 15Ovvo zoona ciginnek ogon kiwagon covoriya ci ozolo gwo̱o̱ya̱, okko mului cinne ogon
         kiwagon maama cik a̱ri̱i̱. 16Anyak enne a̱tte̱ ci a̱zzo̱ munyuny turgerem, okko utuge cinne iyowa nya̱tu̱ba̱ti̱
         ci lehedi oroot. Okko ngu̱m cinne alanyit oroot kiwagon koor ci tagizo.17Baling kicina anna nonno, kuduwa lo̱o̱c zoone ciginnek kiwagon e̱e̱ti̱ ci a̱da̱ha̱.
         Kar zin enne katadeya annit a̱zzi̱t cinne a̱zzo̱ kar kize ne: “Ma o̱ngo̱o̱le̱ gi̱i̱
         imma. Annit ci ke̱e̱ni̱ Oo ki Vu̱rru̱t. 18Ke̱e̱ni̱ anna e̱e̱t ci karugi, ka̱da̱ha̱ ba̱li̱ye̱, i̱yo̱ko̱ karugi udut, kanyai a̱tte̱
         cinanni jooro cik daizak ki nginti daizo.”19“Teher zin i̱yo̱ko̱ kaal cik icinnu i̱nna̱ ki kaal cik ogone i̱yo̱ko̱ niko, ki kaal
         cik atin ovvo ogone. 20Icu zoz ci a̱lu̱gnye̱ zo̱ze̱ ci munyuny cik e̱e̱ggi̱n turgerem acinni i̱nna̱ a̱tte̱
         cinanni a̱zzo̱ ko̱, ki kaal cik abilne tukulena ko̱: E̱e̱ggi̱n munyunya cik e̱e̱ggi̱n
         turgerem ko̱ anjilonya cik ke̱le̱ci̱a̱nya̱ cik een turgerem ko̱. Ovvo kaala cik e̱e̱ggi̱n
         turgerem abilne tukulena ko̱, e̱e̱ggi̱n ke̱le̱ci̱a̱nya̱ turgerem bu̱k.”
         
            
               	Ye̱su̱ Ki̱ri̱sto̱: Azi keng cik zar cik een Ye̱su̱ ko̱ ne i̱ti̱ri̱zze̱t Ta̱mu̱ta̱dde̱n agita. Utuge ci
                     Gi̱ri̱yo̱ azi keng ci zar cik een Ki̱ri̱sto̱ ko̱ ne, wa o̱de̱ atahala Ta̱mu̱ta̱dde̱n
                     kize Alaan. Utuge ci I̱bu̱ru̱ azi keng ci zar cik een Ki̱ri̱sto̱ ko̱ ne Missaya.

               	Anjilo: Abak anjilonya ta̱mu̱-kenga ki Ta̱mu̱ta̱dde̱n, e̱e̱ggi̱n nege vongizzok cik iróng
                     e̱e̱ggi̱n ol. I̱tto̱na̱ gon Ta̱mu̱ta̱dde̱n anjilonya ciginnek i̱i̱ imma ki̱vi̱ta̱
                     kanyaktak ol zoz cinne.

               	Ke̱le̱ci̱a̱: Een ke̱le̱ci̱a̱ ol cik a̱tu̱ Ye̱su̱ Ki̱ri̱sto̱ kar ku̱lu̱te̱ nga̱to̱de̱ ngati alawe
                     Manyi.

               	Vongizzok cik e̱e̱ggi̱n turgerem: Een necu gool imma ci kozoz naga Vongiz ci A̱li̱le̱.

               	Vongiz ci Ta̱mu̱ta̱dde̱no̱: Awu ol Vongiz ci Ta̱mu̱ta̱dde̱no̱ azi ne, Vongiz ci A̱li̱le̱. Een Vongizi ci A̱li̱le̱
                     ko̱ Vongiz ci Ta̱mu̱ta̱dde̱no̱. A̱du̱wa̱ Zoz ci Ta̱mu̱ta̱dde̱no̱ azi ne, een Baba
                     Ta̱mu̱ta̱dde̱n, okko Ngerinne Ye̱su̱ een Ta̱mu̱ta̱dde̱n kar bo̱do̱k Vongizi ci A̱li̱le̱
                     een Ta̱mu̱ta̱dde̱n. E̱e̱ggi̱n Baba, ki Ngerinne ki Vongiz nege do̱o̱k Ta̱mu̱ta̱dde̱n
                     co̱de̱. IkebJon 1:1-18; 8:41-42; Buk wa To̱ni̱a̱u̱ 5:3-4.

               	Ngerrti E̱e̱to̱: Awu Ye̱su̱ ele cinne azi ne, ke̱e̱ni̱ enne Ngerrti E̱e̱to̱. I̱ye̱la̱ zoz necu azi
                     ne, een enne Ki̱ri̱sto̱, alaan ci ba̱a̱li̱ne̱t ci abak udut. IkebDaniel 7:13-14.

Waraga ci okko ke̱le̱ci̱e̱ ci een Ephesus1Azi Manyi Ye̱su̱ Ki̱ri̱sto̱ ne, “Teherik i̱nna̱ anjilo ci Ta̱mu̱ta̱dde̱no̱ kar kanyik
         ol wak a̱tu̱we̱ ke̱le̱ci̱a̱ o̱rge̱ ci a̱ddi̱ki̱re̱ een zara Ephesus waraga cu:Een zoz icu ci e̱e̱t ci a̱gga̱m munyuny wak e̱e̱ggi̱n turgerem ko̱ a̱tte̱ ci a̱zzo̱,
         kar zin koto orgene ci kaal cik abilne tukulena ko̱. 2Ka̱gga̱ anna li̱ngli̱ngo̱n cunno̱ng ki nimenet no̱ngi̱tto̱n. Ka̱gga̱ iróng niga elemnyyu
         ol cik mu̱nye̱nu̱, itimanttu niga ol cik azi ne ke̱e̱ggi̱nna̱ to̱ni̱a̱k+ cik Ye̱su̱, iróng zin een de̱de̱, amuda e̱e̱ggi̱n nege volongnyok iróng e̱e̱ggi̱n
         to̱ni̱a̱k cigannik. 3Inimttu niga no̱ngi̱tto̱n zo̱ze̱ ci zar cigannik, iróng zin niga apirnannu zo̱ze̱
         necu.4Ma̱i̱je̱ zin i̱yo̱ko̱ kanyai zoz ci a̱u̱ce̱ zinine cinanni zo̱ze̱ cunno̱ng: Utungteu
         niga rezinet wa een oo lo̱o̱c. 5I̱no̱ni̱t nginti bali aavtiyyu niga ke̱ baling ngen u̱yu̱kte̱, utungtek ba̱ci̱nno̱k
         lo̱o̱c kar u̱tu̱gu̱z kaal balik ogonnu niga oowa ke̱. Ming iróng niga ungneku mu̱nye̱n
         lo̱o̱c, kokko anna ka̱kku̱na̱ku̱ng kar kaara gi̱i̱ ci abilne tukuleci ngati aave ko̱.
         6Abarik zin ka̱du̱wa̱kku̱ng zoz cu kar keelaung: Amarinnu niga kaal cik ogon ol cik
         e̱e̱ggi̱n Nikolas,+ kamarine anna nogo bu̱k.7Ming anyak e̱e̱ti̱ iin ko̱, anyik nonno kizik zoz ci a̱du̱wa̱k Vongizi ci Ta̱mu̱ta̱dde̱no̱
         ol wak a̱tu̱we̱ ke̱le̱ci̱a̱nya̱i̱. Kanyik atin anna ol wak anime no̱ngi̱tto̱n kadait
         o̱ya̱u̱ cik keet ci rugeto,+ ci aave ta̱mu̱-kenga ki Ta̱mu̱ta̱dde̱n.Waraga ci okko ke̱le̱ci̱e̱ ci een Smyrna8“Teherik i̱nna̱ anjilo ci Ta̱mu̱ta̱dde̱no̱ kar kanyik ol wak a̱tu̱we̱ ke̱le̱ci̱a̱
         o̱rge̱ ci a̱ddi̱ki̱re̱ een zara Smyrna waraga cu:A̱vvu̱ zo̱zzo̱wa̱ ne̱ke̱ ngati e̱e̱t ci een Oo ki Vu̱rru̱t, bali a̱da̱k kar ki̱ki̱ya̱
         kurug bo̱do̱k dee. 9Ka̱gga̱ anna pirnanet ki matiz cunno̱ng, imma ngatu e̱e̱ggi̱nnu̱ niga jain! Ka̱gga̱
         dominet ci azi ol uggak ne e̱e̱ggi̱n nege Ya̱u̱d, imma ngatu iróng e̱e̱ggi̱n Ya̱u̱d,
         abarik nege ogon ki nginti lawinto Sitano+. 10Ma zin o̱ngo̱o̱li̱nnu̱ gi̱i̱ imma zo̱ze̱ ci ovvo niga apirnannu. Ka̱du̱wa̱kku̱ng,
         arik atin lo̱rye̱nti̱+ ol u̱gge̱ ngatinno̱ng lagam kar kitimanung, ovvo atin apirnannu gi̱de̱ne̱t i̱i̱nya̱
         omoto. Izet ol cik abunnanu, u̱zu̱tte̱ zoz ci Ta̱mu̱ta̱dde̱no̱ ming a̱kku̱ daizi nu̱nu̱n,
         ka̱a̱nyu̱ng atin anna lulukwa cik alaanzetinu abakku udut.11Ming anyak e̱e̱ti̱ imma iin ko̱, anyik kizik zoz ci a̱du̱wa̱k Vongizi ci Ta̱mu̱ta̱dde̱no̱
         ol wak a̱tu̱we̱ ke̱le̱ci̱a̱nya̱i̱. Imma e̱e̱ti̱ ci anime, iróng atin enne apirna ming
         okko daizi ci vu̱rrto̱ a̱kku̱+.Waraga ci okko ke̱le̱ci̱e̱ ci een Pergamum12“Teherik i̱nna̱ anjilo ci Ta̱mu̱ta̱dde̱no̱ kar kanyik ol wak a̱tu̱we̱ ke̱le̱ci̱a̱
         o̱rge̱ ci a̱ddi̱ki̱re̱ een zara Pergamum waraga cu:Een necu zoz ci a̱kku̱ ngati e̱e̱t ci anyak nya̱tu̱ba̱t ci lehedi oroot! Iziyyet zoz
         ci ka̱du̱wa̱ anna ko̱. 13Ka̱gga̱ nginti abakku ko̱ een nginti aave alaanzet ci Sitano. Ngen zin niga aalnannu
         tu̱we̱nta̱ zo̱ze̱ cinanni. Iróng zin niga ungneku tu̱we̱ne̱t cunno̱ng ngatinanni lo̱o̱c,
         rok i̱i̱te̱n ci ibbace Antipasi zoz cinanni, ming u̱ru̱we̱t ol nonno ka̱da̱k nu̱nu̱n
         o̱rge̱ cunno̱ng a̱ddi̱ki̱re̱, ngati abahe Sitani.14I̱yo̱ko̱ zin kanyai anna kaal cikidik komozine ngatinno̱ng: Anyakku niga ol u̱gge̱
         cik elemi de̱mzi̱ne̱t ci Balaami+ kar enne kedemez Balaki kalaba olli Israilo ki̱tto̱zo̱ mu̱nye̱n eci adahe da̱i̱ne̱t
         cik apahek ol to̱do̱yyo̱k, ki bo̱do̱k go̱o̱le̱ ci a̱li̱ya̱kze̱ti̱nu̱. 15Anyakku niga bo̱do̱k ol cik ngen a̱gga̱m de̱mzi̱ne̱t ci ol cik Nikolasi. 16Ming iróng niga urtannu mu̱nye̱n cuggo̱k lo̱o̱c, ka̱kku̱ni̱ atin anna ataman kar ki̱ki̱ya̱
         koyok ol ne̱ko̱ nya̱tu̱ba̱te̱ ci utuge cinanni ko̱.17Ming anyak e̱e̱ti̱ imma iin ko̱, anyik nonno kizik zoz ci a̱du̱wa̱k Vongizi ci Ta̱mu̱ta̱dde̱no̱
         ol wak a̱tu̱we̱ ke̱le̱ci̱a̱nya̱i̱. Imma e̱e̱ti̱ ci anime no̱ngi̱tto̱n, kanyike atin
         anna nonno da̱i̱ne̱t cik een maana+ a̱lu̱gnye̱ ko̱. Kanyike atin anna nonno bu̱k biyen cik voorik, anyak zar cik e̱he̱rye̱
         biyene ne̱ke̱, a̱gga̱ e̱e̱ti̱ ci a̱gga̱ma̱ ko̱ do̱.Waraga ci okko ke̱le̱ci̱e̱ ci een Thyatira18“Teherik i̱nna̱ anjilo ci Ta̱mu̱ta̱dde̱no̱ kar kanyik ol wak a̱tu̱we̱ ke̱le̱ci̱a̱
         o̱rge̱ ci a̱ddi̱ki̱re̱ een zara Thyatira waraga cu:E̱e̱ggi̱n ne̱ko̱ zo̱zzo̱k cik Ngerrti Ta̱mu̱ta̱dde̱no̱ wagon ogon ebere ciginnek kiwagon
         gwa̱a̱ ci alanyit ko̱, ovvo zoona ogon ki zu̱rte̱ne̱n wak gon apucan ol zee kataltalit.
         19Ka̱gga̱ anna kaal cik ogonnu niga, ka̱gga̱ bo̱do̱k rezinet cunno̱ng ki tu̱we̱ne̱t,
         li̱ngli̱ngo̱n ki nimenet no̱ngi̱tto̱n, i̱yo̱ko̱ zin ogonnu niga kaal cik abunna ommog
         balik o̱o̱tti̱nu̱ ke̱.20Abarik kanyai zoz ki i̱ge̱ta̱ zo̱ze̱ ci ngaa ci een zara Jezebel,+ ci gon aanyik ele kize a̱ri̱to̱i̱t ko̱. I̱ti̱ye̱ zin enne du̱cca̱k cigannik tu̱ de̱mzi̱nte̱
         cinne. Aanyik kizeto a̱li̱ya̱k kar kadait da̱i̱ne̱t cik apahek ol to̱do̱yyo̱k. 21Kanyiya anna i̱i̱te̱n ci kar kutura ba̱ci̱nno̱k ciginnek a̱li̱ya̱kze̱ti̱nu̱ ko̱, abarik
         enne iróng elemi. 22Kanyike atin anna nonno kipira ka̱ta̱ngu̱ kwe̱e̱na̱, kar zin bo̱do̱k kanyik ol balik
         ogon a̱li̱ya̱kze̱t ki nonno ko̱ kipirta oroot, iróng atin nege apirna ming uturtta
         nege mu̱nye̱n cigge̱k kar kettedo zo̱o̱ zo̱ze̱ ci a̱ri̱to̱i̱t necu. 23Ka̱ru̱i̱ atin dooli ciginnek ka̱da̱i̱to̱. Kar ol wak ke̱le̱ci̱a̱nya̱i̱ do̱o̱k ka̱gga̱c
         ke̱e̱ni̱ anna e̱e̱t ci kerenyi zi̱nze̱tti̱ ki i̱no̱ni̱ cik ollu, ka̱ru̱we̱k atin anna
         ol kaal do̱o̱k kaale cik ogon e̱e̱ti̱. 24I̱yo̱ko̱ ka̱du̱wa̱kku̱ng, niga ol ne̱k aavtte Thyatira ko̱, niga ol wak iróng a̱gga̱m
         de̱mzi̱ne̱t ci ngaa ci aanyik ele kize a̱ri̱to̱i̱t ko̱, kar bo̱do̱k iróng niga a̱gga̱mnyu̱
         kaal cik Sitano, iróng atin anna kedezzung. 25U̱zu̱tte̱ gool ci abunna ko̱ zee ki̱ki̱ya̱ anna.26Imma e̱e̱ti̱ ci anime no̱ngi̱tto̱n kar ku̱tu̱gu̱ zoz cinanni udut, kanyike atin anna
         nonno doiz ci abale lo̱o̱cco̱k do̱o̱k.27‘Abal atin enne nogo coole ci alaanzetu ci een zi̱i̱t;azan atin enne ol lo̱o̱co̱we̱ kiwagon i̱jjo̱ ci a̱li̱be̱’-Ki ming kumuda anna alaanzet ngati Baba ko̱. 28Kanyik atin anna bo̱do̱k nonno munyat ci nge̱rre̱ti̱nu̱.+29Ming anyak e̱e̱ti̱ imma iin ko̱, anyik nonno kizik zoz ci a̱du̱wa̱k Vongizi ci Ta̱mu̱ta̱dde̱no̱
         ol wak a̱tu̱we̱ ke̱le̱ci̱a̱nya̱i̱.
         
            
               	To̱ni̱a̱k: E̱e̱ggi̱n ol ne̱ko̱ cik i̱tto̱n Ye̱su̱ doize cinne kar koot ke̱de̱me̱zi̱t ol zoz cinne
                     kar bo̱do̱k kanyik nogo doiz ci otowe nege kuulo cik lo̱rye̱nta̱k kar kangaruc ol
                     mo̱ri̱zo̱we̱ bu̱k.

               	Ol cik Nikolas: Een ne̱ko̱ ol cik annu de̱mzi̱ne̱t ci e̱e̱t ci een zara Nikolas. Iróng naga ka̱gga̱yya̱
                     edemez e̱e̱ti̱ cu nyaa. Abarik i̱ye̱la̱i̱ azi ne abure bali enne zoz ci Ta̱mu̱ta̱dde̱no̱.

               	Keet ci rugeto: Ikeb zoz ci keet necu buwe ciKananet 2:9; 3:22-24; O̱no̱zzo̱k 2:14; 22:1-14.

               	Sitan: Awu ol nonno azi ne, lo̱rye̱ni̱t wa een alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-9.

               	Lo̱rye̱ni̱t: Een zara ciginnek Sitan. Een enne alaan ci anjilonyau wak bali abure Ta̱mu̱ta̱dde̱no̱
                     ta̱mu̱-kenga, kar Ta̱mu̱ta̱dde̱n kottowak nogo lo̱o̱c. I̱vi̱ta̱ zin anjilonya ne̱ko̱
                     izeto kuulo lo̱o̱ta̱ ngatu. IkebO̱no̱zzo̱k 12:7-12.

               	Daiz ci vu̱rrto̱ a̱kku̱: Ikeb zoz ci obod ki daiz ci vu̱rrto̱ warage ciO̱no̱zzo̱k 20:6-14; 21:8.

               	Balaam ki Balak: Ikeb zoz ci Balaami ki Balak warage ci Nambars 22-24.

               	Maana: Da̱i̱ne̱t cik a̱mi̱le̱ aanyik ba̱li̱ye̱ Ta̱mu̱ta̱dde̱n olli Israilo balala. IkebLu̱ge̱z 16:31-35.

               	Jezebel: Aanyik enne olli Israilo kalac ta̱mu̱ta̱dde̱n ci adimanai azzine. Ikeb1 Alaat 16:29-31; 18:4,19; 2 Alaat 9:22.

               	2:27 Caliwon 2:9

               	Munyat ci nge̱rre̱ti̱nu̱: Azi Ye̱su̱ ne ke̱e̱ni̱ enne munyat ci nge̱rre̱ti̱nu̱. IkebO̱no̱zzo̱k 22:16.

Waraga ci okko ke̱le̱ci̱e̱ ci een Sardis1“Teherik i̱nna̱ anjilo ci Ta̱mu̱ta̱dde̱no̱ kar kanyik ol wak a̱tu̱we̱ ke̱le̱ci̱a̱
         o̱rge̱ ci a̱ddi̱ki̱re̱ een zara Sardis waraga cu:E̱e̱ggi̱n ne̱ko̱ zo̱zzo̱k cik E̱e̱t ci anyak vongizzok cik e̱e̱ggi̱n turgerem Ta̱mu̱ta̱dde̱no̱
         ki munyuny cik e̱e̱ggi̱n turgerem. Ka̱gga̱ anna li̱ngli̱ngo̱n cunno̱ng. I̱no̱nnu̱
         niga a̱nnu̱ ne arugnu, abarik a̱da̱kttu̱. 2Aarta zin iin! Aanycik doiz ci anyakku niga cidici ko̱ kokkom, ize ojon ngati edeccai
         kaala cik abunna u̱tu̱gu̱zzu̱ niga ko̱, eci kuruba anna iróng li̱ngli̱ngo̱ni̱ cunno̱ng
         abunna oroot ngu̱me̱ ci Ta̱mu̱ta̱dde̱no̱. 3Abunna ming a̱a̱da̱nnu̱ gool ci iziktu niga ko̱ ki ci a̱gga̱ma̱nnu̱ niga zoz ci Ta̱mu̱ta̱dde̱no̱;
         o̱to̱ngo̱o̱ltte̱ zin zoz neci, kar uturtta mu̱nye̱n cuggo̱k. Ma̱i̱je̱ ming iróng niga
         ooyyu ebere cuggo̱k, ka̱kku̱ni̱ atin anna kiwagon ogoryaiti, iróng atin niga a̱gga̱yyu̱
         i̱i̱te̱n ci ka̱kku̱na̱ku̱ng anna i̱ge̱ta̱.4Anyakku niga ol cikidik Sardisa cik iróng ongonyek ru̱u̱ma̱ni̱ cigge̱k mu̱nye̱n. Ovvo
         atin nege owo ki annita ru̱u̱ma̱ni̱ne̱ cik voorik, eci nege e̱e̱ggi̱n ol cik abunna.
         5Ming anime e̱e̱ti̱ imma no̱ngi̱tto̱n ki nege, abunna ming aim ru̱u̱ma̱ni̱ cik voorik.
         Iróng atin anna kaara zar ciginnek warage ci rugeto, abarik atin ka̱du̱wa̱ zar ciginnek
         ngati aave Baba ki anjilonya ciginnek do̱o̱k bu̱k. 6Ming anyak e̱e̱ti̱ imma iin ko̱, anyik kizik ju̱rru̱m zoz ci a̱du̱wa̱k Vongizi ci
         Ta̱mu̱ta̱dde̱no̱ ol wak a̱tu̱we̱ ke̱le̱ci̱a̱nya̱i̱.Waraga ci okko ke̱le̱ci̱e̱ ci een Piladilpiya7“Teherik i̱nna̱ anjilo ci Ta̱mu̱ta̱dde̱no̱ kar anyik ol wak a̱tu̱we̱ ke̱le̱ci̱a̱ o̱rge̱
         ci a̱ddi̱ki̱re̱ een zara Piladilpiya waraga cu:E̱e̱ggi̱n ne̱ko̱ zo̱zzo̱k ciginnek ngati E̱e̱t ci a̱li̱le̱, een bo̱do̱k de̱de̱, nonno
         ci anyak jooron ci ce̱e̱z ci Da̱vi̱de̱+ alaanzetu. Ming een gi̱i̱ ci oo enne, i̱llo̱i̱ e̱e̱t imma ci anyugi, kar ming unyuk
         enne, i̱llo̱i̱ e̱e̱t imma ci oo. 8Ka̱gga̱ anna kaal cik ogonnu niga do̱o̱k. Icinnet zin, koowekku̱ng anna i̱ge̱t tatug
         ci iróng e̱e̱ti̱ imma anyugi. Ka̱gga̱ anyakku niga doiz cidici, ngen azunnu zoz cinanni
         iróng aburnnu zar cigannik. 9Imma ol wak annu zoz ci Sitano, ol wak azi ne ke̱e̱ggi̱nna̱ Ya̱u̱d, imma ngatu amire,
         abarik e̱e̱ggi̱n volongnyok, kanyike atin anna nogo ku̱yu̱kte̱ zoone cigunnek kar
         ka̱gga̱c de̱de̱ ming kirezung anna i̱ge̱ta̱. 10Eci u̱zu̱ttu̱ niga zoz cinanni kar bo̱do̱k anyait nimenet, kazunnung atin anna i̱ge̱ta̱
         bu̱k i̱i̱te̱ne̱ ci atimane no̱ngi̱tto̱na̱ cik atin i̱i̱na̱k ol do̱o̱k, atimane ol
         cik abak lo̱o̱ta̱ ngatu.11Ka̱kku̱ni̱ anna ataman. U̱zu̱tte̱ zoz ci anyakku niga ko̱, kar atin iróng e̱e̱ti̱
         imma okkoye lulukwa cuggo̱k alaanzetinu. 12Imma e̱e̱ti̱ ci anime no̱ngi̱tto̱n, kanyike anna kize lolac Ce̱e̱ze̱ ci Ta̱mu̱ta̱dde̱n
         cinanni. Iróng atin enne ngen ungnek lo̱o̱c udut. Keherike atin anna nonno zar cik
         Ta̱mu̱ta̱dde̱n cinanni ki zar cik orog wa a̱ddi̱ki̱re̱ wa Ta̱mu̱ta̱dde̱n cinanni,
         Jerusalem ci een jor, ci atin a̱kku̱nna̱k lo̱o̱c ta̱mu̱-kenga ngati Ta̱mu̱ta̱dde̱n
         cinanni; kar anna keteherik nonno zar cigannik een jor ko̱. 13Ming anyak e̱e̱ti̱ imma iin ko̱, anyik kizik ju̱rru̱m zoz ci a̱du̱wa̱k Vongizi ci
         Ta̱mu̱ta̱dde̱no̱ ol wak a̱tu̱we̱ ke̱le̱ci̱a̱nya̱i̱.Waraga ci okko ke̱le̱ci̱e̱ ci een Laodicea14“Teherik i̱nna̱ anjilo ci Ta̱mu̱ta̱dde̱no̱ kar kanyik ol wak a̱tu̱we̱ ke̱le̱ci̱a̱
         o̱rge̱ wa a̱ddi̱ki̱re̱ een zara Laodicea waraga cu:E̱e̱ggi̱n ne̱ko̱ zo̱zzo̱k cik E̱e̱t ci een De̱de̱, e̱e̱t ci abunna, ibbac zoz de̱de̱,
         nonno ci abal kaal cik Ta̱mu̱ta̱dde̱no̱ veelek. 15Ka̱gga̱ anna kaal wak ogonnu niga do̱o̱k, iróng niga alalnu icima a̱bu̱rnu̱. Maya
         ming alalnu icima a̱bu̱rnu̱! 16Eci zin ogonnu niga ki e̱e̱ti̱ ci anyak zi̱nze̱tti̱ rama iróng alali icima a̱bu̱re̱,
         korongi ku̱du̱wa̱ utuge cinanni iróng ngen ka̱gga̱yyu̱ng. 17A̱nnu̱ niga ne, ‘Ke̱e̱ni̱ anna jaitot; kuruba anna jainzet, iróng ngen korongi gi̱i̱
         imma.’ Iróng zin niga a̱gga̱yyu̱ e̱e̱ggi̱nnu̱ niga ma̱ta̱k, bo̱yyo̱k, kaalakreng,
         ru̱be̱no̱k kar a̱vvu̱t nga̱dhi̱ri̱r. 18Ki̱lo̱tu̱ng abunna ming uutanu dhahab ngatinanni ci aahe gwo̱o̱ya̱ ju̱rru̱m kize caala,
         kar atin niga izet jain; kar anyait ru̱u̱ma̱ni̱ cik voorik kar u̱bu̱nge̱t a̱li̱ya̱n
         cik aavtiyyu niga nga̱dhi̱ri̱r ko̱; kar aartik ya̱ni̱ ebere cuggo̱k kar icinto ju̱rru̱m.19Ovvo ol cik kirezi anna kegerenyek kar ki̱ti̱lo̱ nogo. Izet zin ol cik a̱du̱wa̱nnu̱
         zoz ci een de̱de̱, kar etteddo ki ba̱ci̱nno̱k zo̱o̱. 20Annit icu kabili tatuga ko̱ kar koṯokṯowan tatug. Ming anyak e̱e̱t imma ci aziye muluk
         cinanni kar koo tatug, ka̱kku̱ni̱ atin anna kar ki̱ki̱ya̱ kadaktowa ki nonno, okko
         enne adakce ki annit nga̱to̱de̱.21Imma ngati e̱e̱t ci anime no̱ngi̱tto̱n, kovvo atin anna ki nonno kaavtiya lecere cinanni,
         ogon ki baling kinima anna no̱ngi̱tto̱n kar ka̱vvu̱ta̱ ki Baba lecere cinne. 22Ming anyak e̱e̱ti̱ imma iin ko̱, anyik kizik ju̱rru̱m zoz ci a̱du̱wa̱k Vongizi ci
         Ta̱mu̱ta̱dde̱no̱ ol wak a̱tu̱we̱ ke̱le̱ci̱a̱nya̱i̱.”
         
            
               	Da̱vi̱de̱: Atahala Ta̱mu̱ta̱dde̱n nonno kize alaan ci Israilo kar bo̱do̱k a̱kku̱ atin alaani
                     ci riili boore cinne, ci atin abal lo̱o̱c udut. Een alaani neci Ye̱su̱ Ki̱ri̱sto̱.
                     Ikeb Caliwon 132:11-12; To̱na̱i̱t 2:30. Abak bali Da̱vi̱de̱ e̱rki̱nya̱ i̱bbo̱ng co̱de̱ baling ngen Ye̱su̱
                  ki̱ti̱rra̱i̱. Ikeb 1 Samwel 16-30; 2 Samwel 1-24; 1 Alaat 1-2.

Acin Joni ta̱mu̱-keng o̱no̱zo̱we̱1Kicina anna o̱no̱zo̱we̱ tatug ta̱mu̱-kenga ming o̱o̱ye̱. Kar mului ci kazi anna arrak
         oowa ozozikan oroi kiwagon ture ci abuwe, a̱nne̱ka̱ ne, “I̱jja̱ ta̱dde̱na̱ ngatu,
         kar anna ki̱ye̱le̱i̱ kaal cik atin ogone vu̱rrta̱.” 2Ataman niko i̱ki̱ya̱ Vongizi ci Ta̱mu̱ta̱dde̱no̱ kar kuwuya o̱no̱zo̱we̱, bak kacinni
         ngu̱me̱ cinanni ta̱mu̱-kenga lecer ci alaano kar E̱e̱ti̱ ka̱vvu̱ lecere neci.+3Kar E̱e̱ti̱ ci aave lecere neci ogon ele cinne kiwagon biyena cik culaik ki cik ma̱ri̱k
         teed. Ogon kiwagon mauli ci anyak guulnya cik aavtte do̱ do̱, aburuk lecer neci ne
         riu. 4Anyak bo̱do̱k lecere cik e̱e̱ggi̱n moten rama ki we̱c cik aburuk lecer ci alaano,
         aavtte lo̱ddi̱ki̱re̱ cik e̱e̱ggi̱n moten rama ki we̱c. Aim nege ru̱u̱ma̱ni̱ cik voorik
         ki lulukwa cik alaatu adimanai zu̱rte̱nte̱ ci een dhahab o̱o̱tti̱ne̱. 5Iyowa a̱ha̱tti̱ ci gwo̱o̱yo̱ lecere ci alaanzetu ko̱, abadi kiwagon borowoci. Imma
         ngati aave leceri ko̱, anyak tukulen cik e̱e̱ggi̱n turgerem alanyiti. E̱e̱ggi̱n ne̱ke̱
         vongizzok turgerem cik Ta̱mu̱ta̱dde̱no̱. 6Okko bo̱do̱k lecer oowa, anyak gilac ci ataltali ogon ki nyatapari ci a̱ddi̱ki̱re̱.Imma orgene ci lecero, anyak kaal cik aruge e̱e̱ggi̱n we̱c aburuk lecer ne riu, anyak
         ebere cik meelek giir ele do̱o̱k, ngu̱ma̱ ki bo̱i̱ca̱. 7Okko gi̱i̱ ci een oo ko̱ aruge, ogon ki maa, okko ci een ram ko̱ ogon ki ariz, okko
         ci een i̱i̱yo̱ ko̱ anyak ngu̱m ki e̱e̱ti̱ ci diiri, okko ci een we̱c ko̱ ogon ki i̱yo̱ko̱
         u̱du̱va̱nti̱ ngati a̱ku̱li̱. 8Ovvo kaala ne̱k e̱e̱ggi̱n we̱c aruge ko̱, anyak ngenngene ṯaabani torkonom, anyak
         bo̱do̱k ebere ṯaabete do̱o̱k rok ecito. E̱be̱ne̱ nege wazin ki ba̱a̱li̱n kaal azi
         ne:“A̱li̱le̱, a̱li̱le̱, a̱li̱le̱nonno ci een Manyi Ta̱mu̱ta̱dde̱n ci anyak Komiz do̱o̱k,wa bali aave, kar i̱yo̱ko̱, kar atin okko a̱kku̱.”9Gon ming ovvo kaala ne̱k aruge e̱e̱ggi̱n we̱c ko̱ ovvo aanyik di̱ngdi̱ngo̱n, bak o̱ngo̱o̱le̱
         kar kanycik zany E̱e̱t ci aave lecere ci alaanzetinu ko̱, nonno ci abak udut, 10ovvo lo̱ddi̱ki̱re̱ cik e̱e̱ggi̱n moten rama ki we̱c ko̱ akannek u̱zu̱ngti̱nne̱ ngati
         E̱e̱t ci aave lecera ko̱, kar ki̱di̱ngdi̱nga̱ni̱t nonno wa aruge udut ko̱. Arike nege
         lulukwa cigge̱k lecer ci alaanzetinu lo̱o̱ta̱ kar kizeto ne,11“Elenonu i̱nna̱ ki di̱ngdi̱nga̱ni̱ne̱t Manyitinna Ta̱mu̱ta̱dde̱n,kar ruba di̱ngdi̱ngo̱n ki inatinet ki doiz,eci i̱nna̱ eteehenya kaal do̱o̱k,kar zin zo̱ze̱ cunne keteehenycai kaala do̱o̱kkar zin ka̱vvu̱to̱ to do̱o̱k.”
         
            
               	E̱e̱t ci aave lecera: Ta̱mu̱ta̱dde̱n Baba ci aave lecere neci ko̱.

Nyoon ki Waraga ci Ta̱mu̱ta̱dde̱no̱1Kicina a̱tte̱ ci a̱zzo̱ ngati E̱e̱t ci aave lecere ci alaano ko̱ waraga ci e̱he̱rye̱
         abanyo do̱o̱k, anyume amadonik mutulaci lak turgerem. 2Kar kicin anjilo ci a̱ddi̱ki̱re̱ Ta̱mu̱ta̱dde̱no̱ uwak muluwe ci a̱ppwe̱ azi ne, “Ngene
         ci wo̱ye̱ abunna kar ku̱du̱l mutulac kar koo waraga?” 3I̱llo̱i̱ zin e̱e̱t imma ci aave ta̱mu̱-kenga icima todowai icima lo̱o̱ta̱ ecito kar
         ku̱pu̱k waraga kar kicin ecito.4Ku̱tu̱lu̱ zin anna oroot ma̱rri̱t ming a̱zze̱ e̱e̱ti̱ imma ci a̱pu̱k waraga icima
         kar kicin ecito. 5A̱nne̱ka̱ zin lo̱ddi̱ki̱ro̱ci̱ co̱de̱ lo̱ddi̱ki̱re̱i̱ ne̱ke̱ ne, “Jahe, ma a̱lu̱!
         Cin E̱e̱t ci akanonik zara cik een Maa ci Boor ci Ju̱da̱, biilet wa Da̱vi̱de̱ ming
         ommog kaal do̱o̱k. Uule enne kar ku̱du̱l mutula turgerem kar ku̱pu̱k waraga.”6Kicina zin anna Nyoon+ ci abile lecera orgena, aburuk kaala cik aruge e̱e̱ggi̱n we̱c ki lo̱ddi̱ki̱re̱. Anyak
         enne o̱to̱ turgerem ki ebere turgerem, e̱e̱ggi̱n ne̱ko̱ vongizzok cik Ta̱mu̱ta̱dde̱no̱
         e̱e̱ggi̱n turgerem i̱tto̱na̱k enne lo̱o̱c.7I̱ki̱ya̱ zin Nyoon idima waraga ci aave a̱tte̱ ci a̱zzo̱ ngati E̱e̱t ci aave lecera
         ko̱. 8Kar baling a̱gga̱ma̱ enne waraga neci, a̱ka̱tte̱k zin kaala cik aruge e̱e̱ggi̱n we̱c
         ko̱ ki lo̱ddi̱ki̱re̱ moten rama ki we̱c do̱o̱k nonno u̱zu̱ngti̱nne̱. Anyak ngenngene
         gitar kar ka̱gga̱mi̱t bo̱do̱k uduce cik e̱e̱ggi̱n dhahab abbize lotagongi, e̱e̱ggi̱n
         ne̱ko̱ kaal cik alawe ol cik a̱li̱le̱ Ta̱mu̱ta̱dde̱n. 9Kar zin ke̱be̱ni̱t lo̱ng ci een jor, azi ne,“Aganonu i̱nna̱ ming adima waragakar du̱l mutula ne̱ke̱,eci i̱nna̱ u̱ru̱we̱ ba̱li̱ye̱,kar bi̱ye̱te̱ cigunnek, atalau i̱nna̱ ol Ta̱mu̱ta̱dde̱nolle cik lo̱o̱tu̱ ki u̱tu̱ge̱tti̱ cik ozoz ol do̱o̱k lo̱o̱ta̱ ngatu do̱ do̱.10Idimanu i̱nna̱ nogo kanyait alaanzet ki olli wawaco cik a̱li̱ngli̱nge̱k Ta̱mu̱ta̱dde̱n,kar zin kabalit ol lo̱o̱ta̱ ngatu.”11Imma o̱no̱zo̱we̱ kiziya mulukwa cik anjilonya cik meelek ming e̱be̱ne̱, e̱e̱ggi̱n
         i̱bbo̱nge̱t (1,000) cik meelek giir, i̱bbo̱nge̱t omoto (10,000) lak i̱bbo̱nge̱t omoto.
         Uburuwet nege lecer ci alaano ki kaal cik aruge e̱e̱ggi̱n we̱c ki lo̱ddi̱ki̱re̱. 12Ebento zin nege mulukwane cik a̱bu̱le̱, azi lo̱ng ne,“Agano Nyoon bali otongde ke̱,abunna kar enne kumuda komiz ki kaal kize jaitot ki genyiz ki doizki ngo̱li̱ne̱t ci o̱ngo̱o̱li̱nne̱ ol nonno ki di̱ngdi̱ngo̱n ki inatinet!”13Kiziya zin kaal wak aruge e̱e̱ggi̱n we̱c do̱o̱k ta̱mu̱-kenga, lo̱o̱ta̱ ki lo̱o̱c todowai
         ecito nyatapare ci a̱ddi̱ki̱re̱, ki kaal cik aruge lo̱o̱ta̱ do̱o̱k ming e̱be̱ne̱:“Kanyikka inatinet ki ngo̱li̱ne̱t, ki di̱ngdi̱ngo̱n e̱e̱t ci aave lecera ko̱ ki Nyoonkinnatit nonno kar ko̱to̱ngo̱o̱ltte̱ nonno kar i̱di̱ngdi̱nga̱nni̱t nonnowa anyak komiz ci abale enne ol udut!”14Izeto zin kaala cik aruge e̱e̱ggi̱n we̱c ko̱ ne, “Yo, anyik ku̱tu̱gu̱ niko.” Kar zin
         lo̱ddi̱ki̱re̱ kakatek u̱zu̱ngti̱nne̱ ki̱di̱ngdi̱nga̱ni̱t Ta̱mu̱ta̱dde̱n.
         
            
               	Nyoon: Buwe ci O̱no̱zzo̱u̱, een Nyoon Ye̱su̱ Ki̱ri̱sto̱. Aanyik Ta̱mu̱ta̱dde̱n lo̱ti̱nno̱k
                     Muses kar ku̱du̱wa̱k olli Israilo kapaktek nyoon kar Ta̱mu̱ta̱dde̱n kicin bi̱ye̱ abanyce
                     ci tatuget cik ce̱e̱zi̱ cigge̱k Masire I̱i̱te̱ne̱ wa Va̱rda̱ngi̱nto̱. Zoz zin ci azi
                     ol ne, een Ye̱su̱ Nyoon ci Ta̱mu̱ta̱dde̱no̱ ci a̱vi̱la̱ mu̱nye̱n cik ol wak elemtta
                     nonno lo̱o̱ta̱ ngatu ko̱ do̱o̱k. IkebLu̱ge̱z 12:13-15; Jon 1:29-36.

Du̱le̱ne̱t mutula turgerem wak a̱gga̱m waraga1Kicina anna Joni ming a̱du̱l Nyoon mutulac ci een oo mutulai wak e̱e̱ggi̱n turgerem
         a̱gga̱m waraga ko̱. Kar kizik kaal cik aruge e̱e̱ggi̱n we̱c ko̱ co̱de̱ ngatinne̱ng
         ming ozoz muluwanine cik a̱ppi̱nte̱k a̱ju̱l kiwagon borowoci, azi ne, “I̱jja̱!” 2Baling kokko anna ke̱de̱vi̱ ngu̱me̱ cinanni kacinni vartangec ci voori! Okko E̱e̱ti̱
         ci ottod ko̱ anyak i̱ri̱ye̱, anyozik nonno luluk ci alaanzetu, owoye enne vartangec
         kize E̱e̱t ci ommog mo̱ddo̱ illawa udut.3Baling okko Nyoon a̱du̱l mutulac ci een rama ko̱, kiziya gi̱i̱ ci aruge ko̱ ci een
         rama bo̱do̱k ming azi ne, “I̱jja̱!” 4I̱ki̱ya̱ zin bo̱do̱k vartangeci imma ci anyak guul ci ma̱ri̱ ogon kiwagon gwa̱a̱.
         Imma e̱e̱ti̱ ci ottod vartangec ko̱, anyozik nonno doizi ci aarane enne gano lo̱o̱ta̱
         ngatu, kar kaanyik ol ku̱ru̱we̱t e̱le̱tti̱ cigge̱k ka̱da̱i̱to̱. Anyonik nonno nya̱tu̱ba̱ti̱
         ci a̱ddi̱ki̱re̱ oroot.5Baling okko Nyoon a̱du̱l mutulac ci een i̱i̱yo̱ ko̱, kiziya gi̱i̱ ci aruge een i̱i̱yo̱
         ko̱ azi ne, “I̱jja̱!” Kicina zin ngu̱me̱ cinanni vartangec ci gi̱da̱ngi̱! Okko e̱e̱ti̱
         ci ottod vartangec neci anyak gi̱i̱ ci i̱ya̱bi̱nto̱ azzine. 6Kar zin anna kizik gi̱i̱ ci oroi kiwagon mului ci kaal cik e̱e̱ggi̱n we̱c aruge orgene
         cinne̱ng, azi ne, “Anyik uduc ci labinu kize ci a̱li̱ngli̱nge̱ e̱e̱ti̱ i̱i̱te̱n co̱de̱,
         kar uduce i̱i̱yo̱ cik laziyenu kizeto cik a̱li̱ngli̱nge̱ e̱e̱ti̱ i̱i̱te̱n co̱de̱,
         kar zin, ma egerzannu maal ki merte!”7Baling u̱du̱l Nyoon mutulac ci een we̱c ko̱, kiziya zin muluk ci gi̱i̱ ci aruge ko̱
         ci een we̱c ko̱, azi ne, “I̱jja̱!” 8Kicina zin anna o̱o̱we̱ cinanni vartangec ci culai+ ming a̱kku̱! Okko e̱e̱ti̱ ci ottod een zara Daiz ki nginti daizo ming annu nonno.
         Anyak nege doiz ci a̱ru̱we̱ ol lo̱lo̱i̱t co̱de̱ ngati e̱e̱ggi̱nne̱ we̱c+ cikidik illawa lo̱o̱ta̱ ngatu, ovvo a̱ru̱k u̱gge̱ go̱o̱le̱ ci anyahe nege magiz ki
         zeret, ki go̱o̱le̱ ci elegje cik zarak mootik lo̱o̱ta̱ ngatu.9Baling u̱du̱l enne mutulac ci een tu̱r ko̱, kicina i̱te̱le̱ lo̱o̱ta̱ vongizzok cik
         ol balik u̱ru̱kte̱ ke̱, eci a̱ru̱we̱ zo̱ze̱ ci Ta̱mu̱ta̱dde̱no̱ ki zoz ci ibbac nege.
         10U̱tu̱ye̱ zin nege muluwe ci a̱ppwe̱, azi ne, “Manyi ci a̱li̱le̱ de̱de̱, rok atinga
         ci okko i̱nna̱ edezi olli lo̱o̱tu̱ kar caca bi̱ye̱ cigga̱k?” 11Kar kanyozik nogo do̱o̱k e̱co̱de̱ e̱co̱de̱ ru̱u̱ma̱ni̱ cik voorik, kar kaanyik kereyo
         arrak do̱yo̱i̱t baling u̱ru̱kte̱ nege, zee ku̱ru̱kte̱ du̱cca̱ha̱ ngonoggi ki gotonoggi
         do̱o̱k.12Kicina anna ming u̱du̱l enne mutulac ci een torkonom. Anyak zin ki̱rki̱ri̱k ci a̱ppwe̱
         oroot. Utuhuwe i̱i̱ ize gi̱da̱ng u̱tu̱gu̱ kiwagon zolomonti, utuhuwe zin nyelowi kize
         ma̱ri̱k kiwagon bi̱ye̱ta̱, 13kar munyunya ta̱mu̱-kenga ki̱ta̱za̱k lo̱o̱c, kiwagon ming i̱i̱na̱k i̱ngi̱ro̱na̱ lo̱o̱c
         keeta ming omone ngooti ci a̱ppwe̱ keet neci. 14Okko ta̱mu̱-kengi anyume kiwagon waraga ming anyume, kar biyena cik a̱ddi̱ki̱re̱ ki
         ngintik aburuk maama aartai ngatik aavtte ke̱.15Kar zin alaata cik lo̱o̱tu̱, ki dooli cigge̱k, ki lo̱ddi̱ki̱re̱ cik aciiru do̱o̱k,
         ki jain, ki ol wak okkomi, ki du̱cca̱k ki ol wak iróng e̱e̱ggi̱n du̱cca̱k do̱o̱k ku̱lu̱gu̱nycce̱
         jo̱o̱re̱te̱. 16A̱nne̱k zin nege biyen cik a̱ddi̱ki̱re̱ ki jo̱o̱re̱t ne, “Itazak e̱le̱tti̱ cigga̱k
         kar u̱lu̱gu̱nyce̱tu̱ ngati E̱e̱t wa aave lecera ko̱ kar bo̱do̱k ngati mozinet ci Nyoono!
         17Eci i̱ki̱ya̱ i̱i̱te̱ni̱ ci a̱ddi̱ki̱re̱ omozine nege (omozine Ta̱mu̱ta̱dde̱n ki Nyoon),
         ngene wo̱ye̱ ci abile ngu̱me̱ cinne̱ng?”
         
            
               	Vartangec ci culai: Een guuli ci culai a̱du̱wo̱ ki ming a̱da̱k e̱e̱ti̱.

               	Lo̱lo̱i̱t co̱de̱ ngati e̱e̱ggi̱nne̱ we̱c: Ming ol cik lo̱o̱tu̱ engerye kize koole we̱c kar ol do̱o̱k cik koole co̱de̱ ku̱ru̱kte̱
                     ka̱da̱i̱to̱.

Izeto ol cik een 144,000 ko̱ cik Ta̱mu̱ta̱dde̱no̱1Imma bali vu̱rrta̱ kicina anna Joni anjilonya we̱c cik abile o̱to̱ cik lo̱o̱tu̱ e̱e̱ggi̱n
         we̱c ko̱, alam ngoot ci lo̱o̱tu̱ kar iróng ngooti a̱ti̱k lo̱o̱c, icima nyatapar ci
         a̱ddi̱ki̱re̱ icima keet imma. 2Kar anna kicin anjilo imma ci a̱kku̱ o̱to̱ne̱ ci je̱e̱ni̱, anyak baayenit ci Ta̱mu̱ta̱dde̱n
         wagon aruge ko̱ a̱tta̱. Utu zin enne anjilonya cik e̱e̱ggi̱n we̱c ko̱ muluwe ci a̱ppwe̱,
         e̱e̱ggi̱n nege anjilonya cik anyonike nogo doizi ci kar kegerezanit lo̱o̱c ki nyatapar
         ci a̱ddi̱ki̱re̱: 3“Ma egerzannu lo̱o̱c icima nyatapar ci a̱ddi̱ki̱re̱, icima keen, zee kartiya naga
         a̱bi̱ce̱c o̱o̱tti̱ cik du̱cca̱k cik Ta̱mu̱ta̱dde̱n cinna.” 4Kar zin anna kizik nimira ci du̱cca̱k wak u̱ru̱kto̱zi̱k nogo a̱bi̱ce̱c o̱o̱tti̱, e̱e̱ggi̱n
         nege i̱bbo̱nge̱t o̱bo̱n co̱de̱ ki i̱bbo̱nge̱t moten we̱c ki i̱bbo̱nge̱t we̱c (144,000)
         booryowe cik olli Israilo do̱o̱k.5E̱e̱ggi̱n ol boore ci Ju̱da̱ i̱bbo̱nge̱t omoto ki i̱bbo̱nge̱t rama (12,000),ovvo boore ci Rubeni e̱e̱ggi̱n ol i̱bbo̱nge̱t omoto ki i̱bbo̱nge̱t rama (12,000),ovvo boore ci Gadi e̱e̱ggi̱n ol i̱bbo̱nge̱t omoto ki i̱bbo̱nge̱t rama (12,000),6ovvo boore ci Asheri e̱e̱ggi̱n ol i̱bbo̱nge̱t omoto ki i̱bbo̱nge̱t rama (12,000),ovvo boore ci Naphtali e̱e̱ggi̱n ol i̱bbo̱nge̱t omoto ki i̱bbo̱nge̱t rama (12,000),ovvo boore ci Manassehi e̱e̱ggi̱n ol i̱bbo̱nge̱t omoto ki i̱bbo̱nge̱t rama (12,000),7ovvo boore ci Si̱mo̱ne̱ e̱e̱ggi̱n ol i̱bbo̱nge̱t omoto ki i̱bbo̱nge̱t rama (12,000),ovvo boore ci Le̱vi̱ e̱e̱ggi̱n ol i̱bbo̱nge̱t omoto ki i̱bbo̱nge̱t rama (12,000),ovvo boore ci Issachari e̱e̱ggi̱n ol i̱bbo̱nge̱t omoto ki i̱bbo̱nge̱t rama (12,000),8ovvo boore ci Zebuluni e̱e̱ggi̱n ol i̱bbo̱nge̱t omoto ki i̱bbo̱nge̱t rama (12,000),ovvo boore ci Yosevo+ e̱e̱ggi̱n ol i̱bbo̱nge̱t omoto ki i̱bbo̱nge̱t rama (12,000),kar boore ci Benjamini e̱e̱ggi̱n ol i̱bbo̱nge̱t omoto ki i̱bbo̱nge̱t rama (12,000).Koole ci a̱ppwe̱ aim ru̱u̱ma̱ni̱ cik voorik9Imma baling edeccai zoz necu, kicina ngu̱me̱ cinanni koole ci a̱ppwe̱ oroot iróng
         wo̱ye̱ e̱e̱ti̱ imma a̱gi̱li̱, a̱vvu̱ lo̱o̱co̱we̱ do̱o̱k, booryyok do̱o̱k, ki ol cik
         ozoz u̱tu̱ge̱tti̱ cik aavtte do̱ do̱, abile nege lecera ojonun ngu̱me̱ ci Nyoono.
         Aim nege do̱o̱k ru̱u̱ma̱ni̱ cik voorik, a̱gga̱m eetele azzine cigge̱k. 10Kar zin kegerenyit mulukwane cik a̱ppi̱nte̱k, azi ne,“A̱kku̱ ti̱ri̱ze̱ne̱t ngati Ta̱mu̱ta̱dde̱n wanna,nonno ci aave lecere ci alaanzetu ta̱mu̱-kenga,kar zin bo̱do̱k ngati Nyoono.”11Ovvo anjilonya do̱o̱k abile aburuk lecer wa alaanzetu ki lo̱ddi̱ki̱re̱ ki kaal cik
         aruge e̱e̱ggi̱n we̱c. A̱ka̱tte̱k zin nege u̱zu̱ngti̱nne̱ lecera kar zin ki̱di̱ngdi̱nga̱ni̱t
         Ta̱mu̱ta̱dde̱n, 12izeto ne,“Een enne de̱de̱!Kinnatit Manyi kar bo̱do̱k ki̱di̱ngdi̱nga̱ni̱t nonnoanyak enne genyiz ki zany ki ngo̱li̱ne̱t ki doiz,eci enne ize Ta̱mu̱ta̱dde̱n cinna udut.Een enne de̱de̱!”13I̱jji̱nna̱ zin e̱e̱ti̱ co̱de̱ lo̱ddi̱ki̱re̱i̱ ne̱ke̱, a̱nne̱ka̱ ne, “Iko ngene cik
         anyak ru̱u̱ma̱ni̱ cik voorik ko̱, a̱vvu̱ nege nga?”14Kabariza zin anna, “Ddi̱ki̱ryo̱i̱t, a̱gga̱ i̱nna̱.”Kar enne kize ne, “E̱e̱ggi̱n zin nege ol balik a̱vvu̱ piryanzete ci a̱ppwe̱ oroot;
         utunyyet nege ru̱u̱ma̱ni̱ cigge̱k kar kizeto voore bi̱ye̱te̱ cik Nyoono.-15I̱yo̱ko̱ zin,“Aavtte nege oowa lecere ci Ta̱mu̱ta̱dde̱no̱a̱li̱ngli̱nge̱k nege nonno tu̱p kaal Ce̱e̱ze̱ cinne;kar enne ka̱vvu̱ lecere cinne kar kaarik nogo Ce̱e̱z cinne bu̱k.16Iróng atin nogo adak magiz udut;iróng atin koor a̱ru̱k nogo udut.Iróng atin koor ngen atuz nogo,icima tabbal ci atuz nogo.17Okko Nyoon ci aave lecera orgena ko̱ een atin tuwayoit cinne̱ng;okkoye atin enne nogo rok e̱be̱re̱c ci maam cik rugetak.Kar atin Ta̱mu̱ta̱dde̱n ki̱ti̱vi̱l ti̱la̱lo̱ eberene cigge̱k do̱o̱k ne lai.”
         
            
               	Yosevo: Een bali enne do̱le̱c wa irez Ya̱ko̱bo̱ oroot. Utek bali gotonoggja nonno Masir kize
                     du̱ca̱i̱t. Aanyik Ta̱mu̱ta̱dde̱n nonno keela ol ciginnek Masira e̱rki̱nya̱i̱ balik
                     e̱e̱ggi̱n turgerem magizo ke̱. IkebKananet 30-50.

               	7:14 O̱no̱zzo̱k 22:14

U̱du̱lta̱i̱ mutula turgerem waraga1Baling u̱du̱l Nyoon mutulac wa een turgerem ko̱ waraga, azi ne, ijakce da̱ looci lai
         ta̱mu̱-kenga kuwe degiganya moten i̱i̱yo̱.2Kar anna kicin anjilonya turgerem cik abile ngu̱me̱ ci Ta̱mu̱ta̱dde̱no̱, kar kanycozik
         nogo tureta turgerem cik abu nege.3I̱ki̱ya̱ zin anjilo imma ci anyak gi̱i̱ ci a̱bbu̱ru̱ta̱ne̱ nege mutula i̱te̱la̱, kar
         ki̱ki̱ya̱ kibil i̱te̱la̱ oowa. Anyozik nonno mutula cik meelek ki̱ki̱ya̱ kumuce i̱te̱le̱,
         ki lawinet ci alawe olli Ta̱mu̱ta̱dde̱no̱ a̱li̱le̱, aave i̱te̱le̱ ci een dhahab ngati
         aave leceri. 4Uk zin bbu̱rre̱ti̱ ci mutulau a̱tte̱ ci anjilo ki lawinet ci ol wak Ta̱mu̱ta̱dde̱no̱
         a̱li̱le̱ rok nginti aave Ta̱mu̱ta̱dde̱n. 5Idima zin anjilo neci gi̱i̱ ci anyak mutula ko̱, kar zin kibbizitan gwo̱o̱ye̱ ci aave
         i̱te̱la̱, kar zin ku̱ju̱ke̱k lo̱o̱c; kar nginati kabad kiwagon borowoci, katalany
         kar looci kotomo kize ki̱ri̱ki̱ri̱k.Tubuwenet turet6Kar zin anjilonya wak e̱e̱ggi̱n turgerem anyak turet turgerem ko̱ kidimanit kar atidic
         kutubuwet turet ne̱ke̱.7Utubu zin anjilo ci een oo ture cinne, kar zin teltelena ki̱ta̱zzo̱ ta̱mu̱-kenga ki
         gwo̱o̱, ongotane ki bi̱ye̱. Utuze zin looci lo̱lo̱i̱t co̱de̱ cidici ngati e̱e̱ggi̱nne̱
         i̱i̱yo̱, u̱tu̱zze̱ zin keena ki arte lo̱lo̱i̱t cikidik bu̱k.8Utubu zin anjilo wa een rama ko̱ ture cinne, kar zin anyak gi̱i̱ ci a̱ppwe̱ ogon kiwagon
         be ci atuze ele do̱o̱k, ku̱ju̱ko̱zi̱k nyatapar ci a̱ddi̱ki̱re̱. Utuhuye zin maama
         lo̱lo̱i̱t cidici kize bi̱ye̱, 9a̱da̱i̱to̱ zin kaala lo̱lo̱i̱t cikidik cik abak nyatapare ci a̱ddi̱ki̱re̱ ko̱, kar
         i̱be̱tta̱ uggak cikidik ki̱li̱bte̱.10Utubu zin anjilo wa een i̱i̱yo̱ ko̱ ture cinne, kar zin munyunyoci ci a̱ddi̱ki̱re̱
         alanyit kiwagon urezi ki̱tta̱ mer ta̱mu̱-kenga, ki̱ta̱k moren lo̱lo̱i̱t cikidik ki
         ngintik anyak ebere cik maamu. 11Azi zar cik munyunyoc necu ne, Akaka. Utuhuye zin maama cikidik akatkatit oroot, kar
         zin ol cik meelek ka̱da̱i̱to̱ ngati aude maam ne̱ke̱.12Utubu zin bo̱do̱k anjilo wa een we̱c ko̱ ture cinne. Ovoce zin i̱i̱ abanyit cidici,
         okko bo̱do̱k abanyit cidici nye̱lo̱wo̱ ovoce ki munyuny bu̱k, utuhuye zin abanyo cikidik
         ngatinne̱ng do̱o̱k izeto gi̱da̱nge̱. A̱vvu̱ zin lo̱lo̱i̱ti̱ cidici kize mu̱hu̱r ki̱zzi̱
         tukuleci, okko zin bo̱do̱k ba̱a̱li̱ni̱ anyak lo̱lo̱i̱t cidici ci a̱zze̱ne̱ tukuleci.13Kicina zin anna o̱no̱zo̱we̱, kiziya zin anna u̱du̱va̱ni̱t ci a̱ku̱l ta̱dde̱na̱ awe
         muluwe ci a̱ppwe̱, ize ne, “Izeto nonga o̱lle̱, izeto nonga o̱lle̱! Izeto nonga o̱lle̱
         ngati olli lo̱o̱tu̱, eci ovvo anjilonya cik e̱e̱ggi̱n i̱i̱yo̱ ko̱ ovvo abu turet cigge̱k.”

Utubuwet zin anjilonya uggak turet1Utubu zin anjilo wa een tu̱r ko̱ ture cinne. Kedenya anna munyunyoc ming i̱i̱na̱ ta̱mu̱-kenga
         i̱i̱na̱k lo̱o̱c. Anyozik zin ba̱li̱ye̱ munyunyoc neci joroni ci oowe lo̱o̱k ci wu̱u̱ni̱
         oroot+ ko̱. 2Baling okko enne oo lo̱o̱k neci, iyowa bbu̱rre̱ti̱ ci ogon ki bbu̱rre̱ti̱ ci a̱ppwe̱
         atuz nginti a̱ddi̱ki̱re̱. Izeto i̱i̱ ki ta̱mu̱-keng do̱o̱k gi̱da̱nge̱ ne ter zo̱ze̱
         ci bbu̱rre̱t neci iyowa lo̱o̱we̱ neci wu̱u̱ni̱ ke̱. 3Iyokta zin giroc bbu̱rre̱te̱ necu, kar zin ki̱vi̱ta̱k lo̱o̱c kar kanyait komiz ki
         i̱yo̱ko̱ itena lo̱o̱ta̱ ngatu ko̱. 4U̱du̱kta̱k zin giroc ne̱ke̱ gerza ming adak arte cik lo̱o̱tu̱, icima keen u̱gge̱ icima
         arte, abarik nege adak ol cik iróng anyak baayenit ci Ta̱mu̱ta̱dde̱no̱ ngu̱mtti̱nne̱
         cigge̱k. 5Iróng anyonik nogo doizi ci kar ku̱ru̱kte̱ nogo ka̱da̱i̱to̱, abarik a̱gi̱d nogo nyelowi
         cik een tu̱r. Okko ciritoni ci anyak nege ogon ki ciritoni ci itowo ming ovoc e̱e̱t.
         6Imma i̱i̱nya̱we̱ ne̱ke̱, ovvo ol cik diirik orong daiz, abarik iróng nege amuda; orongit
         ka̱da̱i̱to̱, ma̱i̱je̱ daizi atin abure nogo.7Ogon giroc kiwagon vartange cik a̱vvu̱to̱ kizeto cik ere illa. Aim o̱o̱tti̱ne̱ kaal
         cik ogon ki lulukwana cik e̱e̱ggi̱n dhahab, ovvo ngu̱mti̱ cigge̱k a̱du̱wo̱ ki ngu̱mti̱
         cik ol cik diirik. 8Ovvo imana cigge̱k ogon ki imana cik ngaanu, ovvo nyigita ogon ki nyigita cik maattu.
         9Anyak nege zi̱nze̱tti̱nne̱ gi̱i̱ ci adimanai ziiye. Ma̱i̱je̱ ṯaabana cigge̱k abadi
         kiwagon vartange cik meelek a̱gu̱ru̱t toromilet ovvo illa. 10Anyak nege ku̱u̱li̱ cik ogon u̱u̱ce̱zi̱ cinne̱ng ki ci itowo, kar ku̱u̱li̱ cigge̱k
         kanyait doiz ci a̱gi̱dde̱ nege ol nyelowi tu̱r. 11Anyak nege alaan ci abal nogo een anjilo ci a̱kku̱ lo̱o̱we̱ neci wu̱u̱ni̱ ke̱, een
         zara ciginnek utuge ci olli I̱bu̱ru̱ ko̱ ne Abaddon, kar utuge ci Gi̱ri̱yo̱ een zara
         Apollyon.+12Ozoroc zin nonga cik o̱o̱tti̱nu̱; ovvo zin nonga cik e̱e̱ggi̱n rama ko̱ ovvo a̱vvu̱
         atin vu̱rrta̱.13Utubu zin bo̱do̱k anjilo wa een torkonom ko̱ ture cinne, kiziya zin anna muluk ci
         a̱kku̱ o̱to̱ne̱ cik e̱e̱ggi̱n we̱c i̱te̱le̱ ci een dhahab ngati Ta̱mu̱ta̱dde̱no̱.
         14A̱nne̱k zin mului anjilo ci een torkonom ci abu ture ko̱ ne, “I̱nna̱, ooga anjilonya
         cik e̱e̱ggi̱n we̱c ecebonik liil ci Yuvurataz a̱ddi̱ki̱re̱ ko̱.” 15Kar anjilonya balik e̱e̱ggi̱n we̱c aavtte nginati ke̱, kereyo ju̱rru̱m kerec i̱i̱
         cu ki i̱i̱te̱n ki nye̱lo̱k ki e̱rki̱t cu, koogtai abunna ming ovvo a̱ru̱k ol cik diirik
         lo̱lo̱i̱t cidici ka̱da̱i̱to̱. 16Kiziya anna anyak nege aciir cik e̱e̱ggi̱n vucak obet rama (200,000,000) cik meelek
         giir.17Kicina o̱no̱zo̱we̱ vartange ki ol cik ottod nogo ko̱ ming anyak kaal ciko: Anyak gi̱i̱
         ci aim nege zi̱nze̱tti̱nne̱ ko̱ guulnya ciko, ma̱ri̱k kiwagon gwa̱a̱, culak ki ci
         gi̱da̱ng kar bo̱do̱k kize maan kiwagon bu̱rru̱co̱c ecito. Ovvo o̱o̱tti̱ cik vartangenu
         atubo ki o̱o̱tti̱ cik maattu, ovvo u̱tu̱ge̱tti̱ne̱ cigge̱k iyowa gwa̱a̱ ki bbu̱rre̱t
         ki bbu̱u̱r. 18Ovvo ol lo̱lo̱i̱t cidici lo̱o̱ta̱ ngatu a̱ru̱we̱ ka̱da̱i̱to̱ zerenine cik e̱e̱ggi̱n
         i̱i̱yo̱ gwo̱o̱yo̱, bbu̱rre̱t ki bbu̱u̱r ci iyowa u̱tu̱ge̱tti̱ne̱ cigge̱k. 19Anyak vartange komiz cinne̱ng u̱tu̱ge̱tti̱ne̱ ki ku̱u̱li̱; ogon ku̱u̱li̱ cigge̱k kiwagon
         uwanya, anyak u̱tu̱ge̱tti̱ cik engede ol kipirta oroot.20Imma ol balik ngen ku̱ru̱kte̱ zerenine ke̱, iróng ungnek kaal cik adiman nege azzine
         cigge̱k; iróng ngen abilne gool ci a̱di̱ngdi̱nga̱ne̱ nege kuulo cik lo̱rye̱nta̱k,+ ki to̱do̱yyo̱k cik adimanai zu̱rte̱ne̱ne̱ cik een dhahab, ki ziik cik ataltali, ki
         biyen ki keen, to̱do̱yyo̱k cik iróng acine icima aziye icima owo. 21Iróng zin nege aara mu̱nye̱n cik amunye nege ol, ki cik adimane nege kaal cik ngaretu,
         a̱li̱ya̱kze̱ti̱nu̱ ki cik ogorak.
         
            
               	Lo̱o̱k ci wu̱u̱ni̱ oroot: Een nginti e̱ce̱bi̱ne̱ Sitani.

               	Abaddon ki Apollyon: Azi ungec ci zar cik een Abaddon ki Apollyon ko̱ ne e̱e̱t ci egerzan kaal.

               	Kuulo cik lo̱rye̱nta̱k: E̱e̱ggi̱n bali nege anjilonya ki Ta̱mu̱ta̱dde̱n ta̱mu̱-kenga ngati alaan cinne̱ng
                     wa een Sitan ko̱ kar bali nege kutuburret Ta̱mu̱ta̱dde̱n kar zin Ta̱mu̱ta̱dde̱n kottok
                     nogo ta̱mu̱-kenga. Kar zin nege kizeto kuulo cik lo̱rye̱nta̱k cik atiza ol lo̱o̱ta̱
                     ngatu ko̱. IkebO̱no̱zzo̱k 12:7-9.

Anjilo ki waraga cidici1Kicina zin bo̱do̱k anjilo imma ci okkomi a̱kku̱ ta̱mu̱-kenga a̱kku̱nna̱k lo̱o̱c. A̱bu̱ng
         di̱i̱z ele cinne do̱o̱k ki mauli+ ci aave oowe cinne ta̱dde̱na̱, ogon ngu̱m cinne kiwagon i̱i̱, ovvo zoona alanyit
         kiwagon a̱ha̱tti̱ cik gwo̱o̱ya̱k. 2Anyak enne a̱tta̱ waraga cidici ci o̱o̱ye̱. Aarik zin enne zoc cinne a̱zzo̱ nyatapar
         ci a̱ddi̱ki̱re̱, kar kaarik zoc ci angeto lo̱o̱c, 3kar zin kegereny muluwe ci a̱ppwe̱ kiwagon maa. Baling egereny enne, oroi muluwani
         cik e̱e̱ggi̱n turgerem a̱ju̱l kiwagon borowoci. 4Baling ovvo boroweta cik e̱e̱ggi̱n turgerem ko̱ ozoz, korongi zin anna kar keteher
         zoz cinne̱ng; abarik kiziya muluk ci a̱kku̱ ta̱mu̱-kenga ci a̱nne̱ka̱ ne, “Ma eheri
         zoz ci a̱du̱wa̱ boroweta cik e̱e̱ggi̱n turgerem ko̱, abarik lu̱gu̱ny zoz neci.”5Kar anjilo bali kicina abile nyatapare ci a̱ddi̱ki̱re̱ ki lo̱o̱ta̱ ke̱ odong a̱zzi̱t
         ci a̱zzo̱ odongek ta̱mu̱-keng. 6Kar zin ki̱tto̱n zar cik Ta̱mu̱ta̱dde̱n wa aruge udut, wa bali eteehenya ta̱mu̱-keng
         ki kaal wak aavtte nginati do̱o̱k, eenyca lo̱o̱c ki kaal ne̱k aavtte nginati ke̱ do̱o̱k,
         eenyca nyatapar ci a̱ddi̱ki̱re̱ ki kaal ne̱k abak nginati ke̱ do̱o̱k. Ize zin ne,
         “Iróng atin ngen erewinnu u̱u̱mu̱c! 7Ma̱i̱je̱ i̱i̱te̱n ci okko anjilo ci een turgerem ko̱ abu ture cinne, okko atin Ta̱mu̱ta̱dde̱n
         a̱du̱wa̱k zoz cinne a̱lu̱gnye̱ ko̱ du̱cca̱k waginnek een a̱ri̱tto̱k.”8Kar zin mului ci kiziya ozozikan ta̱mu̱-kenga ko̱ kozoziyan bo̱do̱k, a̱nne̱ka̱ ne,
         “Bito, dima waraga ci o̱o̱ye̱ a̱tte̱ ci anjilo ci abile zoci co̱de̱ nyatapare ci a̱ddi̱ki̱re̱
         kar co̱de̱ lo̱o̱ta̱.”9Kuwa zin anna ngati anjilo neci kar ki̱jji̱n nonno kaanya waraga cidici. A̱nne̱ka̱
         enne ne, “Dima, kar dau. Okko atin uhu keng cunne kakatkat, imma utuge cunne emede
         kiwagon le̱te̱ci̱.” 10Kidima zin anna waraga cidici ko̱ a̱tte̱ ci anjilo neci, kar zin kadau. Emede de̱de̱
         ogon kiwagon le̱te̱ci̱ utuga, ma̱i̱je̱ baling kadaha anna do̱o̱k, uk zin akaka kenga.
         11U̱du̱wa̱ zin enne annit zoz cu: “Abunna ming uwahek ol bo̱do̱k dee zoz ci a̱lu̱ngnye̱
         ko̱, ol cik meelek ki i̱do̱ngi̱ lo̱o̱co̱we̱, ki u̱tu̱ge̱tti̱ cik aavtte do̱ do̱ ki
         alaat.”
         
            
               	Mauli: Een zara uggak bu̱k ne lokilokilok.

Bbacak ram1Anyoziyan annit keet ci i̱ya̱bi̱nto̱, kar ku̱du̱wa̱n zoz ci azi ne, “Tinga je̱e̱na̱.
         Bit iyab Ce̱e̱z wa Ta̱mu̱ta̱dde̱no̱ ki i̱te̱le̱, kar ti̱gi̱l ol wak a̱di̱ngdi̱nga̱n
         nonno nginati. 2Ma i̱ya̱bi̱ a̱lu̱wa̱ ci Ce̱e̱z wa Ta̱mu̱ta̱dde̱no̱ eci re̱e̱nu̱no̱, eci anyozik o̱to̱ni̱
         neci ol wak iróng e̱e̱ggi̱n Ya̱u̱d. U̱la̱l atin nege Jerusalem ci a̱li̱le̱ ngati abale
         orog neci nyelowi moten we̱c ki rama. 3Aim atin ol rama wak e̱e̱ggi̱n bbacak cigannik ko̱ ru̱u̱ma̱ni̱ cik zorzorik, kanyike
         atin anna nogo doiz ci ovvo atin nege uwahek ol kaviyak cigannik gwo̱o̱nya̱ i̱bbo̱ng
         co̱de̱ ki obet rama ki moten torkonom (1,260).”4Ogon bbacaha ne̱k e̱e̱ggi̱n rama ko̱ ki keena cik i̱ngi̱ro̱u̱+ ki ngintik abilne urezwana een rama, abile ngu̱me̱ ci Manyi ci abal lo̱o̱c do̱o̱k.
         5Ming orong e̱e̱ti̱ imma ki̱gi̱d nogo, iyowa atin gwa̱a̱ u̱tu̱ge̱tti̱ne̱ cigge̱k kar
         kidita mo̱ddo̱ cigge̱k. Ming atiman e̱e̱ti̱ imma ki̱gi̱d nogo, a̱ru̱we̱ atin go̱o̱le̱
         necu ka̱da̱k. 6Aanyik Ta̱mu̱ta̱dde̱n nogo komiz ci anyuge nege ta̱mu̱-keng kar ta̱mu̱ iróng aṯile
         i̱i̱te̱ne̱ ci uwahek nege ol zoz ci Ta̱mu̱ta̱dde̱no̱; anyak bo̱do̱k nege doiz ci uhu
         maam kizeto bi̱ye̱, kar kanyaktak lo̱o̱c zerenin cik aavtte do̱ do̱ ming orong nege.7Ming e̱de̱cca̱ nege uwai zoz ci Ta̱mu̱ta̱dde̱no̱, iyowa atin e̱le̱gi̱ti̱ ci mooti
         zaro a̱kku̱ lo̱o̱we̱ neci wu̱u̱ni̱ ke̱ kar atin kakat nogo, okko ommog nogo bak a̱ru̱k
         ka̱da̱i̱to̱. 8Ovvo atin e̱le̱tti̱ cigge̱k i̱pa̱rye̱ go̱o̱le̱ ci orog ci a̱ddi̱ki̱re̱, ci imek ol
         Sodom ki Masir,+ nginti bali bo̱do̱k ododike ol Manyi cinne̱ng ta̱la̱ke̱c. 9Ovvo ol do̱o̱k icima booryyok icima ol cik ozoz u̱tu̱ge̱tti̱ cik aavtte do̱ do̱ ki
         lo̱o̱cco̱k cik aavtte do̱ do̱ egelem e̱le̱tti̱ cigge̱k kar kutuburret ngati adawe.
         10Ovvo olli lo̱o̱tu̱ atalne ki ci adak nege kwo̱o̱r go̱o̱le̱ ci i̱tto̱ne̱ nege muci
         cigge̱k, eci a̱ri̱tto̱wa̱ cik e̱e̱ggi̱n rama ko̱ i̱gi̱dde̱t ol cik abak lo̱o̱ta̱ ko̱.11Imma baling edeccai i̱i̱nya̱ cik e̱e̱ggi̱n i̱i̱yo̱ ki cikidik, i̱tto̱ zin rugeti ci
         Ta̱mu̱ta̱dde̱no̱ nogo, itingazzo zin nege daiza a̱vvu̱to̱ je̱e̱na̱, kar bba̱ri̱to̱ni̱
         ki̱ta̱k ol balik icinnet nogo ke̱. 12Iziyyet zin nege muluk ci a̱ppwe̱ a̱kku̱ ta̱mu̱-kenga, a̱nne̱k nogo ne, “I̱vi̱ta̱
         ta̱dde̱n ngatu.” Oot zin nege ta̱mu̱-kenga di̱i̱zo̱ca̱, ma̱i̱je̱ mo̱ddo̱ cigge̱k atangamttek
         nogo niko.13Imma i̱i̱te̱ne̱ neci ele anyak looci ki̱rki̱ri̱k kar ce̱e̱zi̱ cik orog ci a̱ddi̱ki̱re̱
         ko̱ lo̱lo̱i̱t cidici ku̱yu̱kte̱. U̱ru̱kte̱ ol cik e̱e̱ggi̱n i̱bbo̱nge̱t turgerem (7,000)
         ki̱ri̱ki̱ri̱ye̱ neci. Kar ol wak anyigzai aruge ko̱ ka̱bba̱ri̱te̱t ki̱di̱ngdi̱nga̱ni̱t
         Ta̱mu̱ta̱dde̱n ci aave ta̱mu̱-kenga.14Ozoroc zin nonga wak een rama ko̱; okko zin nonga o̱lle̱ ci een i̱i̱yo̱ a̱kku̱ ataman.Ture wa een turgerem annu gonoggi15Utubu zin anjilo wa een turgerem annu gonoggi ko̱ ture cinne, anyak zin ba̱li̱ye̱
         mulukwa cik oroi ta̱mu̱-kenga, azi ne,“Ize i̱yo̱ko̱ alaanzet ci lo̱o̱tu̱ ko̱ alaanzet ci Manyitinna ki Ki̱ri̱sto̱ wainne,kar atin enne kabal lo̱o̱c udut.”16Kar zin lo̱ddi̱ki̱re̱ wak e̱e̱ggi̱n moten rama ki we̱c aavtte lecerite ko̱ kakatek
         u̱zu̱ngti̱nne̱ kar ki̱di̱ngdi̱nga̱ni̱t Ta̱mu̱ta̱dde̱n. 17Azi nege ne:“Kanyikka zany i̱nne̱ta̱ Manyi Ta̱mu̱ta̱dde̱n wa anyak Komiz do̱o̱k,i̱nne̱t ci aave i̱yo̱ko̱ kar a̱vvu̱ bu̱k ba̱li̱ye̱,eci i̱nna̱ i̱ye̱la̱ doiz cunne a̱ddi̱ki̱re̱kar kate ba̱a̱li̱ne̱t cunne.18O̱mo̱zze̱ ol lo̱o̱co̱we̱ do̱o̱k; abarik i̱yo̱ko̱ i̱ki̱ya̱ mozinet cunne.I̱ki̱ya̱ i̱i̱te̱ni̱ ci ettedonik lo̱ki̱ko̱ ol balik a̱da̱i̱to̱,ki mucenet du̱cca̱k cigunnek ki a̱ri̱tto̱k cik zoz ci Ta̱mu̱ta̱dde̱no̱ki ol cigunnek a̱li̱le̱ ki ol wak o̱ngo̱o̱le̱ zar cigunnek,ol cikidik ki ol wak a̱ddi̱ki̱re̱,kar atin Ta̱mu̱ta̱dde̱n kedez ol cik egerzanit lo̱o̱c.”19Oowe zin Ce̱e̱z wa Ta̱mu̱ta̱dde̱no̱ ta̱mu̱-kenga, imma ce̱e̱ze̱ neci anyak ce̱e̱ndu̱k
         ci olomo. I̱ye̱la̱ zin gwa̱a̱ ci borowoco, ki ming a̱ju̱l looci, ki ki̱ri̱ki̱ri̱k
         ki ta̱mu̱ ci a̱ju̱ka̱ teltelen.
         
            
               	Keet ci i̱ngi̱ro̱u̱: Biye cu, anyak keen cik meelek i̱ngi̱ro̱u̱. Okoli keet ci een i̱ngi̱ro̱c ko̱ o̱ya̱u̱
                     cik wo̱ye̱ adak ol icima amacca ol maal ci irez olli Ya̱u̱do̱ oroot ngati aahe da̱i̱ne̱t
                     icima atukule urez.

               	Sodom ki Masir: I̱li̱b ba̱li̱ye̱ Ta̱mu̱ta̱dde̱n Sodom zo̱ze̱ ci izeto meele mu̱nye̱na̱ cik ollu. IkebKananet 18:20 rok 19:28. Eela ba̱li̱ye̱ Ta̱mu̱ta̱dde̱n olli Israilo Masire. IkebLu̱ge̱z 12.

Acin Joni ngaa ki u̱ggu̱l ci a̱ddi̱ki̱re̱ o̱no̱zo̱we̱1I̱ye̱la̱i̱ zin baayenti ci a̱ddi̱ki̱re̱ ta̱mu̱-kenga: Aim ngaa i̱i̱ kize ru̱u̱m cinne,
         okko nyelowi aave zoone ciginnek, kar munyunya omoto ki rama ka̱vvu̱to̱ o̱o̱we̱ cinne
         u̱tu̱gu̱ ki luluk ci alaano. 2Anyakce da̱ ngaa neci orong kutuyai, abalac zin oroot wu̱ce̱z ci do̱le̱co̱. 3I̱ye̱la̱i̱ zin baayenti imma ta̱mu̱-kenga: E̱le̱gi̱t ci ma̱ri̱ ogon ki u̱ggu̱li̱ ci
         a̱ddi̱ki̱re̱, anyak o̱o̱tti̱ turgerem ki o̱to̱ omoto, ki lulukwa turgerem o̱o̱tti̱ne̱
         ciginnek. 4Okko ku̱u̱l cinne a̱vi̱la̱ munyuny lo̱lo̱i̱t cidici ta̱mu̱-kenga ku̱ju̱ke̱k lo̱o̱c.
         Ibil zin u̱ggu̱li̱ ngu̱me̱ ci ngaa ci orong kutuyai ko̱, kar atin enne kadak do̱le̱c
         ci ngaa neci ming okko a̱rri̱ta̱i̱. 5I̱ti̱rra̱ zin ngaa neci do̱le̱c ci maci, okko atin enne abal lo̱o̱cco̱k do̱o̱k kokkom
         kak kiwagon zi̱i̱ti̱ ci een cool ci alaano. I̱ra̱na̱i̱ zin do̱le̱c neci ngatinne kar
         kuk ngati Ta̱mu̱ta̱dde̱no̱ lecere cinne. 6I̱vi̱r zin ngaa neci uk balala nginti adimanek nonno Ta̱mu̱ta̱dde̱n, kar atin kuzute
         nonno nginati gwo̱o̱nya̱ i̱bbo̱ng co̱de̱ ki obet rama ki moten torkonom (1,260).7Anyak ba̱li̱ye̱ illa ci oorye ta̱mu̱-kenga. Oor zin anjilo wa a̱ddi̱ki̱re̱ een Maikol
         ki anjilonya ciginnek e̱le̱gi̱t ci ogon ki u̱ggu̱li̱ ci a̱ddi̱ki̱re̱ ko̱, kar u̱ggu̱li̱
         ki anjilonya ciginnek koorit nogo bu̱k. 8Abarik iróng zin da̱ e̱le̱gi̱ti̱ neci okkomi, kar zin enne ki anjilonya ciginnek iróng
         ngen anyak ngin imma ta̱mu̱-kenga. 9U̱ju̱ko̱zi̱k u̱ggu̱li̱ ci a̱ddi̱ki̱re̱ lo̱o̱c, awu ol nonno bu̱k azi ne uwat wa reeni+ icima lo̱rye̱n, icima Sitan, nonno ci a̱ti̱ye̱ lo̱o̱c do̱o̱k tu̱. U̱ju̱ke̱k Ta̱mu̱ta̱dde̱n
         nonno lo̱o̱c, ki anjilonya ciginnek bu̱k.10Kar zin anna kizik muluk ci a̱ppwe̱ ta̱mu̱-kenga, azi ne,“I̱yo̱ko̱ i̱ki̱ya̱ ti̱ri̱ze̱ne̱t ki doiz ki ba̱a̱li̱ne̱t ci Ta̱mu̱ta̱dde̱no̱,ki alaanzet ci Ki̱ri̱sto̱ cinne.Eci e̱e̱ti̱ ci ovolonge ol wak a̱tu̱we̱,ci gon ovolonge nogo ngati Ta̱mu̱ta̱dde̱no̱ ba̱a̱li̱n ki wazin ko̱,u̱ju̱ko̱zi̱k lo̱o̱c.11Ommogit nege lo̱rye̱ni̱tbi̱ye̱te̱ cik Nyoonoki zo̱ze̱ ci a̱du̱wa̱ nege;iróng nege irez e̱le̱tti̱ cigge̱k orootabarik iróng ngen o̱ngo̱o̱le̱ daiz.12Ataltto zin niga olcik abakku ta̱mu̱-kenga ko̱!Abarik o̱lle̱ nonga ngati nyatapar ci a̱ddi̱ki̱re̱ ki lo̱o̱c,eci u̱ju̱ko̱zi̱u̱ng lo̱rye̱nti̱ i̱ge̱t lo̱o̱ta̱!Omoze enne oroot,eci enne a̱gga̱ izeto idice nonno i̱i̱nya̱.”13Baling icin e̱le̱gi̱ti̱ ci ogon ki u̱ggu̱li̱ ci a̱ddi̱ki̱re̱ u̱ju̱ko̱zi̱k enne lo̱o̱c,
         i̱vi̱r zin vu̱rrte̱ ci ngaa bali ukca do̱le̱c ci maci ke̱. 14Anyozik ngaa neci ṯaabana rama cik u̱du̱va̱ni̱t wa a̱ddi̱ki̱re̱ ko̱, kar atin enne
         ku̱ku̱l kuk balala ngati idimane kize cinne, ngati azunne Ta̱mu̱ta̱dde̱n nonno e̱rki̱nya̱
         i̱i̱yo̱ ki cikidik, kar ka̱vvu̱ reena ngati iróng u̱ggu̱li̱ ci a̱ddi̱ki̱re̱ ko̱ azuca.15Kar u̱ggu̱li̱ ci a̱ddi̱ki̱re̱ kutura utuge cinne maam cik ogon kiwagon moro, kar koot
         o̱o̱we̱ ci ngaa neci kar atin ki̱ti̱k nonno kutudude. 16Abarik zin looci eela ngaa neci ngati oowe lo̱o̱c kar ku̱ku̱k moro bali urta u̱ggu̱li̱
         ci a̱ddi̱ki̱re̱ utuge cinne ke̱. 17Omoze zin u̱ggu̱li̱ ci a̱ddi̱ki̱re̱ oroot ngati ngaawo, kar zin kuk akate illa ci
         oore dooli cik dooli cik ngaa neci, eci nege e̱e̱ggi̱n ol cik o̱ngo̱o̱le̱ lo̱ti̱nno̱k
         cik Ta̱mu̱ta̱dde̱no̱, kar zin bo̱do̱k ku̱tu̱we̱t zoz ci u̱tu̱gu̱ Ye̱su̱ ki de̱mzi̱ne̱t
         cinne. 18Ibil zin u̱ggu̱li̱ ci a̱ddi̱ki̱re̱ ti̱ti̱me̱ ci liil ci a̱ddi̱ki̱re̱.
         
            
               	Uwat wa reeni: Een necu uwat bali a̱lu̱t Eva ku̱tu̱gu̱ mu̱nye̱n ke̱. IkebKananet 3:1-5.

Elegje cik iyowa nyatapara1Kicina zin anna e̱le̱gi̱t ci a̱ddi̱ki̱re̱ mooti ci iyowa nyatapare ci a̱ddi̱ki̱re̱.
         Anyak o̱to̱ omoto, ki o̱o̱tti̱ turgerem ki lulukwa omoto o̱to̱ne̱, kar o̱o̱tti̱ne̱
         anyak zar cik eheronik nogo do̱o̱k odome nege Ta̱mu̱ta̱dde̱n. 2Okko e̱le̱gi̱ti̱ ci kicina anna ko̱ atubo ki keelang, ma̱i̱je̱ ngatu anyak zo̱o̱ ki
         e̱le̱gi̱ti̱ ci ogon ki nyaangu, imma utugi cinne ogon ki ci maawo. Aanyik zin e̱le̱gi̱ti̱
         ci ogon ki u̱ggu̱li̱ ci a̱ddi̱ki̱re̱ ko̱ e̱le̱gi̱t neci doiz cinne ki lecer cinne
         ki alaanzet ci a̱ddi̱ki̱re̱. 3Anyak oo co̱de̱ o̱o̱tti̱ne̱ cik e̱le̱gi̱t ci a̱ddi̱ki̱re̱ mooti ko̱ ngo̱do̱co̱ ci
         gerze oroot, alal zin da̱ ngo̱do̱co̱ neci. U̱ku̱lte̱k zin olli lo̱o̱tu̱ do̱o̱k kar
         zin kunuwet zoz ci e̱le̱gto̱. 4I̱di̱ngdi̱nga̱nni̱t zin ol cik diirik u̱ggu̱l ci a̱ddi̱ki̱re̱ ma̱rri̱t ming aanyik
         enne e̱le̱gi̱t kabal ol, kar nege bu̱k kalac e̱le̱gi̱t neci kar zin ki̱jji̱nto̱ kizeto
         ne, “Ngene ci atubo ki e̱le̱gi̱t necu? Ngene wo̱ye̱ ci uule kar koor nonno?”5Anyozik e̱le̱gi̱ti̱ gool ci kar kodonge ele kozoz kar kodom zar cik Ta̱mu̱ta̱dde̱no̱,
         kar kabal lo̱o̱c nyelowi moten we̱c ki rama. 6Odom zin enne Ta̱mu̱ta̱dde̱n kar bo̱do̱k kodom zar ciginnek ki nginti abahe enne ki
         ol wak abak ta̱mu̱-kenga ko̱. 7Anyozik nonno doizi ci kar koore ol cik Ta̱mu̱ta̱dde̱no̱ a̱li̱le̱, kar ka̱gga̱m nogo.
         Anyozik nonno komizi ci abale ol cik lo̱o̱tu̱ do̱o̱k ki wak anyak u̱tu̱ge̱tti̱ cik
         aavtte do̱ do̱. 8Ovvo atin olli lo̱o̱tu̱ do̱o̱k a̱di̱ngdi̱nga̱n e̱le̱gi̱t, ol wak iróng zara cigge̱k
         e̱he̱rye̱ buwe ci rugeto baling ngen looci keteehenye, een bui necu ci Nyoon wa bali
         a̱ru̱we̱ ke̱.9Ming anyak e̱e̱ti̱ imma iin ko̱, anyik nonno kiziyo.10Ming anyozik e̱e̱ti̱ imma kar atin ka̱gga̱me̱ illawa,okko atin enne a̱gga̱mnye̱ de̱de̱.Ming u̱du̱ya̱i̱ zoz ci e̱e̱to̱ okko enne a̱ru̱we̱ nya̱tu̱ba̱ta̱ ka̱da̱k,a̱ru̱we̱ atin enne nya̱tu̱ba̱ta̱ de̱de̱.Azi zoz necu ne, anyik ol wak Ta̱mu̱ta̱dde̱no̱ a̱li̱le̱ kinimet zo̱zzo̱k kanyait zi̱nze̱tti̱
         cik alali.E̱le̱gi̱t ci iyowa lo̱o̱ta̱ todowai11Kicina bo̱do̱k anna e̱le̱gi̱t imma ci iyowa lo̱o̱ta̱ todowai. Anyak enne o̱to̱ ram
         ki i̱yo̱ko̱ mirkic ci ngen ingazi, abarik zin ozoz kiwagon u̱ggu̱li̱ ci a̱ddi̱ki̱re̱.
         12A̱li̱ngli̱ng enne doize ci e̱le̱gi̱t bali a̱ddi̱ki̱re̱ mooti o̱o̱wu̱ ke̱, kar kaanyik
         olli lo̱o̱tu̱ ki̱di̱ngdi̱nga̱ni̱t e̱le̱gi̱t bali o̱o̱wu̱ ke̱, alal ngo̱do̱co̱ cinne
         bali gerze oroot ke̱. 13Kar gon e̱le̱gi̱ti̱ neci ku̱tu̱gu̱ kaal cik a̱vu̱la̱ etted ol bi̱ye̱, awa gon gwo̱o̱
         ki̱ki̱ya̱ ta̱mu̱-kenga rok lo̱o̱c kicinnet ol do̱o̱k. 14Ma̱rri̱t enne ogon kaal cik a̱vu̱la̱, anyozik zin nonno komizi ci ogone kaal zare
         cik e̱le̱gi̱t bali o̱o̱wu̱ ke̱, u̱lu̱t zin enne olli lo̱o̱tu̱. Kar ku̱du̱wa̱k ol kokovanta
         ngu̱m ci e̱le̱gto̱ biya kize gool ci o̱ngo̱o̱li̱nne̱ nege nonno, e̱le̱gi̱t bali abucane
         nyazuwata ke̱, imma ngatu ngen aruge dee. 15Anyozik ba̱li̱ye̱ nonno komizi ci kar enne kutubuwek ngoot ri̱ri̱to̱n ci e̱le̱gi̱t
         bali een oo ke̱ bak ovongi, abunna ming ozozi kar kaanyik ol wak iróng orong ki̱di̱ngdi̱nga̱ni̱t
         e̱le̱gi̱t ko̱ ku̱ru̱kte̱ ka̱da̱i̱to̱. 16Adangek zin enne bo̱do̱k ol do̱o̱k, cik kidik ki cik a̱ddi̱ki̱re̱, i̱to̱i̱t ki ngaalamit,
         du̱cca̱k ki cik iróng een du̱cca̱k abunna ming anyak baayenit a̱tte̱ ci a̱zzo̱ icima
         ngu̱ma̱, 17kar iróng e̱e̱ti̱ imma utene icima uuta kaal ming iróng enne anyak baayenit ci een
         zar cik e̱le̱gto̱ icima nimira ci zar ciginnek.18Orong zoz necu genyiz. Ming anyak e̱e̱ti̱ imma ci a̱gga̱, anyik nonno kikeb nimira
         ci zar cik e̱le̱gi̱t neci, een nimira neci ci e̱e̱t ci diiri, e̱he̱rye̱ baayenti neci
         ke̱te̱ obet torkonom ki moten torkonom ki torkonom (666).
         
            

         
      
   
      
         14
Nyoon ci ta̱mu̱-kengo ki ol cik e̱e̱ggi̱n 144,0001Kicina zin anna bo̱do̱k Nyoon ci abile biye ci een zara Zion,+ ki ol cik e̱e̱ggi̱n i̱bbo̱nge̱t o̱bo̱n co̱de̱ ki i̱bbo̱nge̱t moten we̱c ki i̱bbo̱nge̱t
         we̱c (144,000) wak e̱he̱rye̱ zara cik Nyoono ki cik Baatinne ngu̱mtti̱nne̱ cigge̱k.
         2Kiziya zin anna muluk ci a̱kku̱ ta̱mu̱-kenga oroi kiwagon maama cik a̱ri̱i̱, a̱ju̱l
         bo̱do̱k ki borowoci. Kiziya anna bo̱do̱k muluk ci oroi ki ci a̱ru̱k ol lokombet. 3E̱be̱nte̱k nege lo̱ng ci een jor lecer ci alaano ki kaal we̱c wak aruge ko̱ ki lo̱ddi̱ki̱re̱.
         I̱llo̱i̱ rok e̱e̱t imma ci edemez lo̱ng neci kize ol cik e̱e̱ggi̱n i̱bbo̱nge̱t o̱bo̱n
         co̱de̱ ki i̱bbo̱nge̱t moten we̱c ki i̱bbo̱nge̱t we̱c (144,000) do̱ niko cik a̱gga̱
         lo̱ng neci, ol balik a̱ti̱ri̱z Ta̱mu̱ta̱dde̱n nogo lo̱o̱ta̱ ngatu. 4E̱e̱ggi̱n ne̱ko̱ ol cik iróng a̱wu̱l e̱le̱tti̱ ngaane, eci azunne e̱le̱tti̱ cigge̱k
         kizeto caale ne paz. Annu nege Nyoon rok nginti okkoye enne. Ataltai nege arrak oowa
         orgene ci ol cik diirik kar kanycozik nogo kizeto cik Ta̱mu̱ta̱dde̱no̱ ki ci Nyoono,
         kar nege kizeto ol cik riilik lo̱o̱ta̱ ngatu. 5I̱llo̱i̱ volong imma ci iyowa u̱tu̱ge̱tti̱ne̱ cigge̱k; e̱e̱ggi̱n nege ol cik abunna.Acin Joni o̱no̱zo̱we̱ anjilonya i̱i̱yo̱ cik Ta̱mu̱ta̱dde̱no̱6Kicina zin anna anjilo imma. A̱ku̱l anjilo neci ta̱mu̱-kenga. Anyak kaviyak cik abunna+ abak udut kar kuwahek ol wak lo̱o̱tu̱ ki ol wak aavtte u̱tu̱ge̱tti̱ do̱ do̱ ki booryyok
         ki ol do̱o̱k lo̱o̱co̱we̱. 7Egereny zin enne muluwe ci a̱ppwe̱ azi ne, “O̱to̱ngo̱o̱ltte̱ Ta̱mu̱ta̱dde̱n kar i̱di̱ngdi̱nga̱nni̱t
         nonno, eci i̱ki̱ya̱ i̱i̱te̱ni̱ ci okko enne ettedik ol lo̱ki̱ko̱. I̱di̱ngdi̱nga̱nni̱t
         nonno wa eenyca ta̱mu̱-keng ki lo̱o̱c, ki nyatapar ci a̱ddi̱ki̱re̱ ki moren wak erenane.”8I̱ki̱ya̱ zin anjilo ci een ram ko̱ kar kize ne, “I̱li̱btte̱, I̱li̱btte̱ olli orog
         ci a̱ddi̱ki̱re̱ een Babilon,+ orog ci aanyik ol do̱o̱k lo̱o̱ta̱ kuudet merte ci aanyik nogo a̱li̱ya̱kze̱t oroot.”9Unuwa zin bo̱do̱k anjilo wa een i̱i̱yo̱ ko̱ nogo, kar kegereny muluwe ci a̱ppwe̱,
         azi ne, “Ming a̱di̱ngdi̱nga̱n e̱e̱ti̱ imma e̱le̱gi̱t ci mooti ko̱ ki ri̱ri̱to̱n cinne
         bu̱k, kar kuruba baayenit ki zoz ci e̱he̱rye̱ ngu̱ma̱ icima a̱tta̱, 10okko atin enne bu̱k aud merte ci atin aanyik Ta̱mu̱ta̱dde̱n komoze. A̱ddu̱to̱ni̱k
         merte neci uduc cinne mozinto kibbit ṯoc. Apirna atin enne oroot gwo̱o̱ya̱ kicinnet
         anjilonya cik a̱li̱le̱ ki Nyoon. 11Kar bbu̱rre̱ti̱ ci a̱gi̱dde̱ ol nogo ko̱ ottod udut. I̱llo̱i̱ i̱i̱te̱n imma ci i̱ye̱be̱ze̱
         nege waz icima ba̱a̱l ngati ol wak a̱di̱ngdi̱nga̱n e̱le̱gi̱t ki ri̱ri̱to̱n cinne,
         icima e̱e̱t imma ci anyak baayenit ci zar ciginnek.” 12Azi zoz necu ne, anyik ol wak Ta̱mu̱ta̱dde̱no̱ a̱li̱le̱ kanyait zi̱nze̱tti̱ cik alali,
         anime no̱ngi̱tto̱n kar ko̱to̱ngo̱o̱ltte̱ lo̱ti̱nno̱k cik Ta̱mu̱ta̱dde̱no̱ kar ke̱me̱dda̱
         odohize ngati a̱tu̱we̱ zoz ci Ye̱su̱.13Kiziya zin anna muluk ci a̱kku̱ ta̱mu̱-kenga azi ne, “Teher zoz necu: A̱ma̱yu̱kte̱
         ol balik a̱da̱i̱to̱ zo̱ze̱ ci anuwe nege Manyi, akane i̱yo̱ko̱ kuk.” Azi Vongizi ci
         Ta̱mu̱ta̱dde̱no̱ ne, “I̱i̱ny, i̱ye̱be̱z atin nege li̱ngli̱ngo̱ne̱ bali abunna u̱tu̱gu̱zzo̱
         nege ke̱, annu atin nogo kaala cik u̱tu̱gu̱zzo̱ nege baize cinne̱ng.”Acin Joni ciriyaininet ci lo̱o̱tu̱ o̱no̱zo̱we̱14Baling koowa ebere kacinni di̱i̱zo̱c ci voori kar E̱e̱ti̱ ci aave di̱i̱zo̱ca̱ ko̱
         “Ogon ki Ngerrti E̱e̱to̱”- Aim luluk ci ataltali een dhahab o̱o̱we̱ cinne, anyak ki cerecere ci lehedi a̱tta̱.
         15I̱ki̱ya̱ zin anjilo imma iyowa Ce̱e̱ze̱ wa Ta̱mu̱ta̱dde̱no̱ kar kutu E̱e̱t ci aave
         di̱i̱zo̱ca̱ ko̱ muluwe ci a̱ppwe̱, “Dima cerecere cunne ciriyaininto, eci i̱ki̱ya̱
         i̱i̱te̱ni̱ ci ciriyaininto, eci ubunna ciriyaininet ci lo̱o̱tu̱.” 16Kar zin E̱e̱ti̱ ci aave di̱i̱zo̱ca̱ ko̱ kotomowe cerecere cinne lo̱o̱ta̱, kar zin
         kiciriyan kaal cik lo̱o̱tu̱ do̱o̱k.17I̱ki̱ya̱ zin anjilo imma iyowa Ce̱e̱ze̱ wa Ta̱mu̱ta̱dde̱no̱ ta̱mu̱-kenga, anyak enne
         bu̱k cerecere ci lehedi. 18Iyowa anjilo imma ci anyak doiz ci gwo̱o̱yo̱ a̱kku̱ i̱te̱la̱ kar kegerenyek anjilo
         ci anyak cerecere ci lehedi ko̱ muluwe ci a̱ppwe̱, a̱nne̱k ne, “Dima cerecere cunne
         lehedi ko̱, kar luta o̱ya̱u̱ cik een vi̱no̱ alute keete+ ci atanak ma̱ne̱ ci lo̱o̱tu̱ ko̱, eci i̱bbi̱re̱to̱ o̱ya̱u̱ ne̱ke̱.” 19Ettede zin anjilo cerecere cinne lo̱o̱c, uluta o̱ya̱u̱ cik vi̱no̱ neci kar ku̱ju̱ke̱k
         nginti amacane merte ci aanyik Ta̱mu̱ta̱dde̱n kutubur nong. 20Amacuye o̱ya̱u̱ ne̱ke̱ kize merte orog abanyca, kar zin bi̱ye̱ta̱ ki̱ri̱kta̱ kiwagon
         maama cik tawano ovvo ngati reeni mailnya+ obet rama (200) kar kize wu̱u̱n a̱ku̱k wo̱ye̱ vartangec.
         
            
               	Zion: Een zar u̱gge̱ cik Jerusalem.

               	Kaviyak cik abunna: Een necu zoz ci obod ki Ye̱su̱ Ki̱ri̱sto̱ wa bali utunya mu̱nye̱n cigga̱c ngati a̱da̱kne̱
                     enne ta̱la̱ke̱ca̱ kar kaanyyet ruget ci abak udut.

               	Babilon: Baling edeccai i̱i̱te̱ni̱ bali Nowa ke̱, idimanit ol ce̱e̱z ci u̱u̱ni̱ okko rok ta̱mu̱-keng
                     ngati een Babel kar e̱rki̱nya̱ cik meelek bali vu̱rrta̱ utuwet ol azi ne Babilon,
                     imma bali e̱rki̱nya̱ cik meelek i̱ki̱ya̱ alaani Nebuchadnezzar ci Babiloni kar ki̱ki̱ya̱
                     kuwe ol u̱gge̱ cik Israilo lo̱o̱ce̱ ci Babilona. Ogon enne zoz necu ngati enne azan
                     Jerusalem e̱rki̱te̱ ci een obet tu̱r ki moten turgerem (570) bali ngen Ye̱su̱ ki̱ti̱rra̱i̱
                     ke̱. IkebKananet 11; 2 Alaat 24-25; Daniel 1:1-7.

               	14:14 Daniel 7:13

               	O̱ya̱u̱ cik een vi̱no̱: Arir ol keet ci een vi̱no̱ ko̱, amacu olli Ya̱u̱do̱ o̱ya̱u̱ ciginnek kize merte. Ozoz
                     gon Ta̱mu̱ta̱dde̱n azi ne ogon olli Ya̱u̱do̱ ki keet ci vi̱no̱ riili, wak orong enne
                     abunna ming a̱bbi̱rna̱ o̱ya̱u̱ cik abunna. IkebCaliwon 80:8-16; Isaya 5:1-7; Jeremiah 2:21; Ma̱te̱yo̱ 21:33-46; Marko 12:1-12; Lu̱ka̱
                     20:9-19.

               	Mailnya: Owo e̱e̱ti̱ saa co̱de̱ mailnya i̱i̱yo̱. Odolta olli Ya̱u̱di̱ anyik e̱e̱t koto mail
                     cidici I̱i̱te̱ne̱ wa Yu̱bze̱nto̱.

Anjilonya turgerem ki zerenin turgerem1Kicina zin bo̱do̱k anna ta̱mu̱-kenga anyak baayenit imma ci a̱ddi̱ki̱re̱ oroot aanya
         ki̱vi̱re̱t bi̱ye̱ta̱: anjilonya turgerem anyaha zerenin turgerem cik vu̱rrta̱k, eci
         zo̱ze̱ necu uk zin mozinet ci Ta̱mu̱ta̱dde̱no̱ edeccai. 2Kicina bo̱do̱k gilac ci ogon ki nyatapari ci a̱ddi̱ki̱re̱ ci ongotane ki gwo̱o̱. Imma
         ol ne̱k abile abanyce ci nyatapar ci a̱ddi̱ki̱re̱ ko̱, e̱e̱ggi̱n ne̱ko̱ ol balik ommog
         e̱le̱gi̱t ki ri̱ri̱to̱n cinne ki nimira ci e̱le̱gto̱. Anyak nege lokombet cik aanyik
         nogo Ta̱mu̱ta̱dde̱n, 3kar zin ke̱be̱ni̱t lo̱ng ci Musesi+ du̱ca̱i̱t ci Ta̱mu̱ta̱dde̱no̱ ki lo̱ng ci Nyoono. Azi ne,“A̱ddi̱ki̱re̱ kar ki̱zi̱ze̱c kaala cigunnek do̱o̱k oroot,Manyi Ta̱mu̱ta̱dde̱n wa anyak Komiz do̱o̱k,een bunnati ki zoz ci een de̱de̱ kaal cigunnek ogoni i̱nna̱,Alaan ci lo̱o̱cco̱k do̱o̱k.4Ngene atin ci iróng o̱ngo̱o̱li̱nni̱ i̱nne̱ta̱, Manyi,kar kanyahak di̱ngdi̱ngo̱n zar cigunnek?Eci i̱nne̱t do̱ ci a̱li̱li̱.A̱vvu̱ atin ol lo̱o̱co̱we̱ do̱o̱kkar ki̱vi̱ta̱ ki̱di̱ngdi̱nga̱nti̱ i̱nne̱ta̱,eci ol do̱o̱k icinnet zoz cunne abunna ko̱.”5Imma vu̱rrte̱ ci zoz cu, kicina Ce̱e̱ze̱ wa Ta̱mu̱ta̱dde̱no̱ ta̱mu̱-kenga, Nginti
         A̱li̱le̱ Oroot ming o̱o̱ye̱. 6Iyokta zin anjilonya cik e̱e̱ggi̱n turgerem ki zerenin turgerem bu̱k Ce̱e̱ze̱ wa Ta̱mu̱ta̱dde̱no̱.
         Aim nege ru̱u̱ma̱ni̱ cik a̱zi̱ze̱, aim bo̱do̱k kaal cik ogon ki dhahabi zi̱nze̱tti̱nne̱
         cigge̱k. 7Anyak gi̱i̱ co̱de̱ kaale cik e̱e̱ggi̱n we̱c aruge ko̱ ngatinne̱ng, aanyik anjilonya
         cik e̱e̱ggi̱n turgerem ko̱ uduce turgerem cik e̱e̱ggi̱n dhahab, abbize mozinet ci
         Ta̱mu̱ta̱dde̱no̱. Abak atin Ta̱mu̱ta̱dde̱n udut. 8Ibbit zin bbu̱rre̱ti̱ Ce̱e̱z wa Ta̱mu̱ta̱dde̱no̱, a̱kku̱ bbu̱rre̱ti̱ neci di̱ngdi̱ngo̱nte̱
         ci Ta̱mu̱ta̱dde̱no̱ ki doize cinne, iróng e̱e̱ti̱ imma i̱i̱zo̱ Ce̱e̱z zee kottoit
         anjilonya wak e̱e̱ggi̱n turgerem ko̱ zerenin wak e̱e̱ggi̱n turgerem.
         
            
               	Muses: Baling okko Yosevo a̱da̱i̱, izeto dooli cik Israilo du̱cca̱k Masira, e̱de̱cca̱ e̱rki̱nya̱
                     cik e̱e̱ggi̱n obet we̱c (400). Atahala zin Ta̱mu̱ta̱dde̱n Muses kize e̱e̱t ci a̱lu̱ge̱
                     olli Israilo ngati e̱e̱ggi̱n du̱cca̱k Masire. Aanyik Ta̱mu̱ta̱dde̱n olli Israilo lo̱ti̱nno̱k
                     ngati Musesi, nonno ci azi ol ne, Lo̱ti̱nno̱k cik Musesi. Abak i̱yo̱ko̱ da̱ Musesi
                     e̱rki̱nya̱ i̱bbo̱ng co̱de̱ ki obet we̱c (1,400) bali ngen Ye̱su̱ ki̱ti̱rra̱i̱ ke̱.
                     Ikeb Lu̱ge̱z 2-24.

Uduce turgerem wak anyak mozinet ci Ta̱mu̱ta̱dde̱no̱1Kiziya zin anna muluk ci a̱ppwe̱ ci iyowa Ce̱e̱ze̱ wa Ta̱mu̱ta̱dde̱no̱, a̱nne̱k anjilonya
         cik e̱e̱ggi̱n turgerem ko̱ ne, “O̱o̱tte̱ uduce ne̱k e̱e̱ggi̱n turgerem ko̱ kar u̱du̱tte̱k
         mozinet ci Ta̱mu̱ta̱dde̱no̱ olli lo̱o̱tu̱.” 2Uk zin anjilo wa een oo, kar ku̱du̱te̱k uduc cinne lo̱o̱c, kar zin bboroyowa cik a̱u̱ce̱
         anyaha morizi ci gerze ko̱ ki̱ye̱lta̱i̱ e̱le̱tti̱ne̱ cik ol wak anyak baayenit ci
         e̱le̱gto̱ ki ol wak a̱di̱ngdi̱nga̱n ri̱ri̱to̱n cinne.3Uk zin anjilo ci een rama, u̱ddu̱te̱k uduc cinne nyatapar ci a̱ddi̱ki̱re̱, kar zin
         maama kutuhuye ki i̱yo̱ko̱ bi̱ye̱ta̱ cik e̱e̱t ci a̱da̱ha̱, kar kaala cik aruge do̱o̱k
         nyatapare ci a̱ddi̱ki̱re̱ ko̱ ka̱da̱i̱to̱.4Uk zin anjilo ci een i̱i̱yo̱ u̱du̱tte̱k uduc cinne moren ki ngintik erenane maam,
         utuhuye zin maama do̱o̱k kizeto bi̱ye̱. 5Kiziya zin anna anjilo wa abal maam ming azi ne,“Ettedi i̱nna̱ lo̱ki̱ko̱ cigunnek ju̱rru̱m,e̱e̱ni̱ i̱nna̱ wa A̱li̱le̱ O̱de̱ Ṯok, aave i̱nna̱ odohize,ilemi i̱nna̱ ming ettedi lo̱ki̱ko̱ go̱o̱le̱ necu ko̱;6eci nege oowa bi̱ye̱ cik ol cigunnek a̱li̱le̱ ko̱ ki a̱ri̱tto̱k cik zoz ci Ta̱mu̱ta̱dde̱no̱,anyiu i̱nna̱ nogo bi̱ye̱ kuudet ki ming ogon nege ko̱.”7Kar zin anna kizik muluk ci iyowa i̱te̱la̱ ming abariz zoz neci:“I̱i̱ny, Manyi, Ta̱mu̱ta̱dde̱n ci anyak Komiz do̱o̱k,een lo̱ki̱ko̱ cunne de̱de̱, ettedi i̱nna̱ zoz ju̱rru̱m.”8U̱ddu̱te̱k zin anjilo wa een we̱c ko̱ uduc cinne i̱i̱. Anyozik zin i̱i̱ komizi kar
         kovvoc ol ka̱bu̱r kiwagon gwa̱a̱. 9Ovoc zin a̱bu̱re̱zi̱ neci ol oroot zee kar zin ol kotorit zar cik Ta̱mu̱ta̱dde̱no̱,
         wa anyak komiz ci alame zerenin ne̱ko̱ do̱o̱k, abarik utuburet iróng ngen urta mu̱nye̱n
         cigge̱k kar ki̱di̱ngdi̱nga̱ni̱t nonno.10U̱ddu̱te̱k zin anjilo wa een tu̱r ko̱ uduc cinne lecer ci e̱le̱gi̱t ci mooti ko̱,
         u̱ju̱ko̱zi̱k zin alaanzet cinne nginti mu̱hu̱ri̱. Adait ol a̱ha̱tti̱ cigge̱k ngati
         abalace, 11kar zin kotorit Ta̱mu̱ta̱dde̱n ci ta̱mu̱-kengo ma̱rri̱t a̱u̱ce̱ bboroyowa e̱le̱tti̱ne̱
         cigge̱k, abarik abure iróng urta mu̱nye̱n cigge̱k zo̱ze̱ ci u̱tu̱gu̱zzo̱ nege.12U̱ddu̱te̱k zin anjilo wa een torkonom ko̱ uduc cinne moro ci a̱ddi̱ki̱re̱ azi zar
         ne Yuvurataz, odoit zin maama ciginnek kar kidimanek gool alaat cik a̱vvu̱ o̱to̱ne̱
         ci je̱e̱ni̱. 13Kicina zin anna vongizzok cik lo̱rye̱nta̱k i̱i̱yo̱ ogon kiwagon nyeelwana; iyowa utuge
         ci e̱le̱gi̱t ci ogon ki u̱ggu̱li̱ ci a̱ddi̱ki̱re̱, okko bo̱do̱k iyowa utuge ci e̱le̱gi̱t
         ci mooti ki utuge ci a̱ri̱to̱i̱t ci volongo. 14E̱e̱ggi̱n ne̱ko̱ kuulo cik lo̱rye̱nta̱k ogon kaal cik a̱vu̱la̱, kar zin koot reena
         ngati alaat cik lo̱o̱tu̱ do̱o̱k, kar kuluta nogo koot koorit illa i̱i̱te̱ne̱ ci a̱ddi̱ki̱re̱
         Ta̱mu̱ta̱dde̱no̱ wa anyak Komiz do̱o̱k.15Azi Manyi Ye̱su̱ ne, “Izikto ju̱rru̱m, ka̱kku̱ni̱ atin anna kiwagon ogoryaiti! A̱ma̱yu̱we̱
         e̱e̱ti̱ ci ereya annita odohize kar kuzute kaal ciginnek, kar atin iróng enne okko
         nga̱dhi̱ri̱r kar a̱li̱ya̱ni̱ kadak nonno.”16U̱lu̱tta̱ zin vongizzowa ne̱k e̱e̱ggi̱n i̱i̱yo̱ ko̱ alaat do̱o̱k nga̱to̱de̱ ci akannek
         olli I̱bu̱ru̱ zar cik een Armageddon.+17U̱ddu̱te̱k zin anjilo wa een turgerem ko̱ uduc cinne ngoot. Iyowa zin Ce̱e̱ze̱ wa
         Ta̱mu̱ta̱dde̱no̱ mului ci oroi lecera, azi ne, “U̱tu̱gu̱we̱ ubunna!” 18Abad zin borowoci ku̱ju̱l, kar kanyaha ki̱ri̱ki̱ri̱k ci a̱ppwe̱ oroot. I̱llo̱i̱ ki̱ri̱ki̱ri̱k
         imma ci ogon ki i̱yo̱ko̱ udut nginti aave e̱e̱ti̱ ci diiri lo̱o̱ta̱ ngatu, ki̱ri̱ki̱ri̱k
         ci da̱ a̱ppwe̱ oroot neci. 19Engere zin orogi ci a̱ddi̱ki̱re̱ ko̱ kize lak i̱i̱yo̱, kar o̱ro̱gjo̱wa̱ cik lo̱o̱tu̱
         ku̱yu̱kte̱. A̱a̱da̱ zin Ta̱mu̱ta̱dde̱n orog ci een Babilon wa a̱ddi̱ki̱re̱, kar zin
         kaanyik uduc ci abbize merte ci omozine enne. 20Idimante ngintik aburuk maama kizeto buurani kar ngintik een jo̱o̱re̱t ki̱zze̱c to
         ne dakdak. 21Itazak zin ol teltelena cik a̱ddi̱ki̱re̱ i̱i̱na̱ ta̱mu̱-kenga, ming atiman ol e̱e̱ggi̱n
         coviyanya rama. Otorit zin nege Ta̱mu̱ta̱dde̱n zo̱ze̱ ci zeret ci a̱ju̱ka̱ teltelen
         ne̱ke̱, ma̱rri̱t zeret neci ming gerza oroot.
         
            
               	Armageddon: Aave ngintu lo̱o̱ce̱ ci Israilo ojono ki bee ci Megiddo.

Acin Joni o̱no̱zo̱we̱ ngaa ci een a̱li̱ya̱i̱t ki e̱le̱gi̱t1I̱ki̱ya̱ zin annit anjilo co̱de̱ anjilonyai ne̱k e̱e̱ggi̱n turgerem anyak uduce turgerem
         ke̱, kar zin kize ne, “I̱jja̱ kar ki̱ye̱le̱i̱ de̱zi̱ne̱t ci okko Ta̱mu̱ta̱dde̱n edeze
         ngaa ci een a̱li̱ya̱i̱t ommog veelek,+ nonno ci aave maame cik meelek. 2A̱ta̱gu̱zzo̱ alaata cik lo̱o̱tu̱ ko̱ do̱o̱k ki ngaa neci, ovvo olli lo̱o̱tu̱ do̱o̱k
         ibbakce zo̱ze̱ ci a̱li̱ya̱kze̱t cinne ko̱.”3Kar zin anjilo kodonga annit Vongize ci Ta̱mu̱ta̱dde̱no̱ rok balal. Imma nginati kicina
         ngaa neci aave e̱le̱gte̱ ci ma̱ri̱+ tet, a̱di̱le̱ ele do̱o̱k zare cik odome enne Ta̱mu̱ta̱dde̱n, kar kanyak o̱o̱tti̱
         turgerem ki o̱to̱ omoto. 4Aim ngaa neci ru̱u̱m ci anyak guul ci een lo̱ddi̱ng kar bo̱do̱k ci ma̱ri̱, ataltali
         ru̱u̱m cinne ogon kiwagon zu̱rte̱nti̱ ci een dhahab, ogon bo̱do̱k ki biyena cik e̱e̱ggi̱n
         le̱de̱re̱t ki bo̱do̱k teltelen cik ataltali. Anyak enne bu̱k uduc ci een dhahab a̱tte̱
         cinne, abbize kaala cik gerzek a̱li̱ya̱kze̱ti̱nu̱. 5E̱he̱rye̱ zoz cu ngu̱me̱ cinne:Zar cik a̱lu̱gnye̱Babilon ci a̱ddi̱ki̱re̱E̱e̱ti̱ a̱li̱ya̱k do̱o̱kKi kaal cik a̱li̱ya̱kze̱ti̱nu̱ lo̱o̱ta̱ ngatu do̱o̱k.6Kicina anna ngaa neci ming ibbak bi̱ye̱ta̱ cik ol cik a̱li̱le̱ Ta̱mu̱ta̱dde̱no̱, ol
         wak ozoz zoz ci Ye̱su̱.Baling kicina anna nonno, ku̱ku̱le̱ya̱ anna je̱e̱n oroot. 7A̱nne̱ka̱ zin anjilo annit ne, “Nya ming a̱ku̱le̱k i̱nna̱ je̱e̱n ko̱? Kokko atin anna
         koobeki zoz ci a̱lu̱gnye̱ zo̱ze̱ ci ngaa necu ki e̱le̱gi̱t ci ottod enne ko̱, anyak
         o̱o̱tti̱ turgerem ki o̱to̱ omoto ko̱. 8Imma e̱le̱gi̱ti̱ bali icinnu i̱nna̱ ke̱ aave ba̱li̱ye̱, i̱yo̱ko̱ iróng ngen aave to,
         okko atin iyowa lo̱o̱we̱ neci wu̱u̱ni̱ ke̱ ki̱ki̱ya̱ kiditai. Imma olli lo̱o̱tu̱ cik
         ngen zara cigge̱k keteherte buwe ci rugeto kanante ci lo̱o̱tu̱, ovvo atin a̱ku̱le̱k
         je̱e̱n ming ovvo acin e̱le̱gi̱t, eci aave arrak ba̱li̱ye̱, kar i̱yo̱ko̱ ki̱zzi̱ to,
         kar atin okko a̱kku̱.9“Orong zin zoz necu e̱e̱t ci aziye zoz kar bo̱do̱k kanyak ki genyiz. E̱e̱ggi̱n o̱o̱tti̱
         wak e̱e̱ggi̱n turgerem ko̱ zi̱i̱ryo̱k cik e̱e̱ggi̱n turgerem aave ngaa necu ko̱. 10E̱e̱ggi̱n nege bo̱do̱k alaat turgerem. U̱yu̱kte̱ alaata cik e̱e̱ggi̱n tu̱r, okko co̱de̱
         abal lo̱o̱c, ngen zin uggak ki̱vi̱ta̱; ma̱i̱je̱ ming okko enne abal lo̱o̱c, okko atin
         arrak aave do̱yo̱i̱t. 11Imma e̱le̱gi̱ti̱ bali arrak aave ke̱, kar i̱yo̱ko̱ iróng ngen aave, een enne alaan
         wa een tu̱rge̱. A̱kku̱ enne alaate wak e̱e̱ggi̱n turgerem ke̱, okko enne bu̱k aditai.12“E̱e̱ggi̱n o̱to̱ cik icinnu i̱nna̱ een omoto ko̱ alaat wak ngen ka̱gga̱mta̱ alaanzet,
         abarik ming utube i̱i̱ co̱de̱, amuda atin nege alaanzet ki e̱le̱gi̱t bu̱k nga̱to̱de̱.
         13Anyak nege i̱no̱ni̱ co̱de̱ kar kanycik komiz cinne̱ng ki alaanzet bu̱k e̱le̱gi̱t.
         14Anyaha atin nege illa ci oore Nyoon, ma̱i̱je̱ atin Nyoon ommog nogo ma̱rri̱t enne
         een Manyi ci ma̱ci̱gi̱nnu̱ ki Alaan ci alaatu veelek. Ovvo ol wak annu nonno ko̱ atahaltai
         kar ku̱zu̱tte̱ zoz cinne.”15A̱nne̱ka̱ zin annit anjilo ne, “Ovvo maama cik meelek icinnu i̱nna̱ ko̱, nginti aave
         ngaa ci een a̱li̱ya̱i̱t ko̱, e̱e̱ggi̱n nege ol cik meelek giir, ki lo̱o̱cco̱k ki u̱tu̱ge̱tti̱
         cik ozoz nege aavtte do̱ do̱. 16Okko atin e̱le̱gi̱ti̱ ki o̱to̱ omoto cik icinnu i̱nna̱ ko̱, amarine atin nege ngaa
         ci een a̱li̱ya̱i̱t ko̱. Egerzan atin nege nonno, aara ru̱u̱ma̱ni̱ ka̱vvu̱ enne nga̱dhi̱ri̱r;
         adak atin nege ele cinne kar kutuzet nonno gwo̱o̱ya̱. 17Eci Ta̱mu̱ta̱dde̱n aarik zi̱nze̱tti̱ cigge̱k abunna edecak li̱ngli̱ngo̱n cinne ngati
         anyike e̱le̱gi̱t komiz kar kabal lo̱o̱c, zee kakat zoz ci Ta̱mu̱ta̱dde̱no̱ mo̱o̱le̱t.
         18Imma ngaa ci icinnu i̱nna̱ ko̱ i̱ya̱bzo̱ni̱k orog ci a̱ddi̱ki̱re̱ een Babilon abal
         alaat cik lo̱o̱tu̱ do̱o̱k.”
         
            
               	Ngaa ci een a̱li̱ya̱i̱t ommog veelek: I̱i̱te̱n imma awu ol nonno azi ne, een enne orog ci a̱ddi̱ki̱re̱ Babiloni. I̱i̱te̱n
                     imma awu ol orog ci a̱ddi̱ki̱re̱ Babiloni ko̱ azi ne, a̱li̱ya̱i̱t ci a̱ddi̱ki̱re̱.

               	E̱le̱gi̱t ci ma̱ri̱: Een e̱le̱gi̱ti̱ cu ci een oo, a̱kku̱ liila. IkebO̱no̱zzo̱k 13:1.

Li̱be̱ne̱t ci Babiloni1Imma bali vu̱rrta̱ kicina anjilo imma ming a̱kku̱ ta̱mu̱-kenga. Anyak enne doiz ci
         a̱ddi̱ki̱re̱, kar zin looci katarane di̱ngdi̱ngo̱ne̱ cinne. 2Egereny zin enne muluwe ci a̱bu̱le̱:“I̱li̱be̱ bai! I̱li̱be̱ Babiloni orogi ci a̱ddi̱ki̱re̱!Ize enne ce̱e̱z ci abahe kuulo cik lo̱rye̱nta̱kkar kize nyaperit ci vongizzok cik lo̱rye̱nta̱k,een nyaperit ci iballi cik ngoronyik gerzek.3U̱tu̱gu̱ Babiloni ki ngaa neci, ma̱rri̱t lo̱o̱co̱wa̱ do̱o̱k uudetmerte cinne a̱li̱ya̱kze̱ti̱nu̱.Otozo alaata cik lo̱o̱tu̱ do̱o̱k ki nonno,kar ol cik utene kaal lo̱o̱ta̱ do̱o̱k ku̱mu̱dda̱ i̱to̱kze̱t ngatinne baize ci gerze
         ko̱.”4Kiziya zin bo̱do̱k anna muluk imma ci a̱kku̱ ta̱mu̱-kenga, azi ne:“Iyokta o̱rge̱ necu, niga ol wagannik,kar atin iróng niga ozolu mu̱nye̱n ciginnek,kar atin iróng niga amudannu zeret imma ngatinne;5eci mu̱nye̱na̱ ciginnek adazte ovvo rok ta̱mu̱-keng,kar Ta̱mu̱ta̱dde̱n ka̱a̱da̱ mu̱nye̱n ciginnek.6U̱tu̱gu̱zze̱k niga bu̱k ngaa neci gi̱i̱ ci u̱tu̱gu̱we̱k enne ol;Acaca kaal cik gerzek balik ogonekku̱ng enne i̱ge̱ta̱.Kar edezit nonno, aanycik nonno kuud lak rama kaal cik u̱tu̱gu̱we̱u̱ng enne i̱ge̱ta̱.7Aanycik nonno pirnanet ci a̱ppwe̱ ki matizki baling aanyik enne ele cinne di̱ngdi̱ngo̱n ki botorzet.Imma zinine cinne odong enne ele,‘Kaave anna kize alaan; iróng anna ke̱e̱ni̱ ngaa ci boye,kar iróng atin anna ka̱lu̱ u̱lu̱wa̱.’8I̱yo̱ko̱ zin, okko atin i̱i̱te̱n co̱de̱ zerenina ommog nonno:daiz ki u̱lu̱wa̱ ki magiz.Adak atin gwa̱a̱ nonno ne lai,eci Manyi Ta̱mu̱ta̱dde̱n ci etteddek nonno lo̱ki̱ko̱ ko̱ ci anyak doiz.9“Ming ovvo alaata wak lo̱o̱tu̱ owoye ngaa neci, adak botorzet nogo do̱o̱k nga̱to̱de̱
         acin atin nege bbu̱rre̱t ci atuzene ngaa neci, a̱lu̱ atin nege kar kaarttek u̱lu̱wa̱
         lo̱o̱c zo̱ze̱ cinne. 10O̱to̱ngo̱o̱ltte̱ zin nege zo̱ze̱ ci pirnanet cinne, kar atin kibilet reena kar ku̱tu̱lu̱zzo̱:“‘O̱lle̱ nonga! O̱lle̱ nonga ngatunne! Orog ci a̱ddi̱ki̱re̱ ye̱i̱,Babilon bai, orog ci anyak komiz do̱o̱k!I̱ki̱ya̱ li̱be̱ne̱t cunne i̱i̱ co̱de̱ ṯok niko!’11“A̱lu̱we̱k atin ol wak ataline kaal lo̱o̱ta̱ ngatu ko̱ ngaa neci, eci i̱llo̱i̱ e̱e̱t
         imma ci kar kutuwa kaal cigge̱k. 12E̱e̱ggi̱n kaala ne̱ke̱ ziik cik ataltali ki dhahabi, ki biyen ki alben cik ataltali,
         ru̱u̱ma̱ni̱ cik a̱zi̱ze̱, anyak guul ci een lo̱ddi̱ng, ki ru̱u̱ma̱ni̱ cik ma̱ri̱k;
         ki keen wak a̱zi̱ze̱, ki kaal cik adimanai nyigite cik ongolwanu, keen wak adak o̱ro̱bi̱ya̱
         cik meelek, ki ziik icima biyen cik a̱zi̱ze̱; 13ki keen wak aarik ngaai da̱i̱ne̱t kotongolit laala, ki lotagong wa abburutane ol ce̱e̱zi̱,
         ki merten ki maal ci i̱ngi̱ro̱co̱, ki ovou ci aminkite oroot ki labina cik e̱e̱ggi̱n
         geeme; tiin ki a̱zza̱; vartange ki kaal wak a̱gu̱ru̱t nege ko̱; utene ol cik diirik
         bu̱k.14“A̱nne̱k zin atin ol wak utene kaal ko̱ nonno ne, ‘Babilon, oot kaala balik gon orongi
         i̱nna̱ ke̱ ngatunne ne many. U̱ku̱we̱ jainzet ki baiz wa abunna ne dakdak. Iróng atin
         bo̱do̱k i̱nna̱ ngen amuda udut.’ 15Imma ol wak ataline kaal ne̱ko̱ ko̱ kar kizeto jain o̱rge̱ ci a̱ddi̱ki̱re̱ ko̱, ovvo
         atin nege abile reena, o̱ngo̱o̱le̱ atin zoz ci apirnane enne ko̱. A̱lu̱ atin nege
         kar zin komozte, 16azi ne,“‘O̱lle̱ nonga! O̱lle̱ nonga ngatunne! Izeto gerze ngati orog wa a̱ddi̱ki̱re̱.Aim ba̱li̱ye̱ enne ru̱u̱m ci a̱zi̱ze̱ oroot, anyak guul ci een lo̱ddi̱ng ki ci ma̱ri̱,ataltali kaala ne̱k e̱e̱ggi̱n dhahab ki biyen cik e̱e̱ggi̱n le̱de̱re̱t ki bo̱do̱k
         teltelen cik voorik ataltali.17Imma zin i̱i̱ co̱de̱ ṯok niko iditai kaala ne̱ke̱ ne lai!’“Imma lo̱ddi̱ki̱re̱ wak amacuc baburnya ki ol wak eron ki nogo ko̱, ki ol wak amuda
         da̱i̱ne̱t cigge̱k nyatapar ci a̱ddi̱ki̱re̱, abile atin nege do̱o̱k reena many. 18Ming ovvo nege edenya bbu̱rre̱t ci atuzene orogi ci a̱ddi̱ki̱re̱, egereny atin nege
         azi ne, ‘Anyak de̱de̱ orog imma ci ogon ki orogi ci a̱ddi̱ki̱re̱ ko̱?’ 19Ovvo atin nege a̱ddu̱te̱k todowa o̱o̱tti̱ cigge̱k, kar zin komozte ku̱tu̱lu̱zzo̱:“‘O̱lle̱ nonga! O̱lle̱ nonga! Orog ci a̱ddi̱ki̱re̱,i̱go̱k ol do̱o̱k balik anyak i̱be̱t nyatapare ci a̱ddi̱ki̱re̱ ke̱izeto nege i̱tto̱k kaale cik orog cu!Okkoye i̱i̱ co̱de̱ ṯok iditai i̱tto̱kze̱t ci orog neci veelek!20Ataltto zin niga ol wak abakku ta̱mu̱-kenga zo̱ze̱ cinne!Ataltto niga olli Ta̱mu̱ta̱dde̱no̱ a̱li̱le̱ ki to̱ni̱a̱k ki a̱ri̱tto̱k cik zoz cinne!Edez Ta̱mu̱ta̱dde̱n nonno zo̱ze̱ bali ogonekku̱ng enne i̱ge̱t ke̱.’”21Idima zin anjilo ci okkomi Ta̱mu̱ta̱dde̱no̱ ubunge ci a̱ddi̱ki̱re̱ kar ku̱ju̱ke̱k
         nyatapar ci a̱ddi̱ki̱re̱, kar kize ne:“Imma zo̱ze̱ ci jooro ko̱,a̱ju̱ko̱ni̱k atin orogi ci a̱ddi̱ki̱re̱ Babiloni ko̱ lo̱o̱c,iróng atin arubjai udut.22Iróng atin ol aziye be̱ni̱nno̱k ngati ol wak e̱be̱ne̱ lokemba ki te̱te̱li̱nya̱i̱ ki
         wak abu turet,iróng atin kaala ne̱ke̱ do̱o̱k ngen ogone ngatunne bo̱do̱k.I̱llo̱i̱ e̱e̱t imma ci a̱li̱ngli̱ng ngatunne bo̱do̱kiróng atin arubjai ngatunne udut.Imma roi ci orowe rabaziróng atin i̱nna̱ azii udut.23Iróng atin bo̱do̱k gwa̱a̱ ci urezo alanyit ngatunne bo̱do̱k udut.Imma mului ci e̱e̱t ci aruce ki buuwec,iróng atin i̱nna̱ azii o̱rge̱ cunne bo̱do̱k udut.Ovvo ol balik utene kaal ke̱ nogo cik e̱e̱ggi̱n ol cik a̱ddi̱ki̱re̱.Imma go̱o̱le̱ ci a̱ru̱we̱ i̱nna̱ agura, i̱ti̱ye̱ lo̱o̱cco̱k do̱o̱k go̱o̱le̱ ci gerze.24Umudai zin o̱rge̱ ci a̱ddi̱ki̱re̱ een Babilon bi̱ye̱ta̱ cik a̱ri̱tto̱k cik zoz ci
         Ta̱mu̱ta̱dde̱no̱ ki ol ciginnek,ki ol balik u̱ru̱kte̱ lo̱o̱ta̱ ngatu do̱o̱k.”

Innat ol Ta̱mu̱ta̱dde̱n ta̱mu̱-kenga1Ma bali vu̱rrta̱ kiziya muluk ci oroi oroot ta̱mu̱-kenga kiwagon koole ming awalwali:“Kinnatit Ta̱mu̱ta̱dde̱n!A̱kku̱ ti̱ri̱ze̱ne̱t ki di̱ngdi̱ngo̱n ki doiz ngati Ta̱mu̱ta̱dde̱n cinna,2eci te̱di̱ne̱t lo̱ki̱ko̱ cinne een zoz ci abunna kar bo̱do̱k kize de̱de̱.Edez enne ngaa ci een a̱li̱ya̱i̱t wa a̱ddi̱ki̱re̱bali egerzan lo̱o̱c a̱li̱ya̱kze̱te̱ cinne.Acaca zin Ta̱mu̱ta̱dde̱n ngatinne bi̱ye̱ cik du̱cca̱k ciginnek balik a̱ru̱we̱ ke̱.”3Kar bo̱do̱k ol ne̱ke̱ kegerenyit kizeto ne:“Kinnatit Ta̱mu̱ta̱dde̱n yaa!Okko bbu̱rre̱ti̱ ci iyowa ngati ngaa ci een a̱li̱ya̱i̱t ko̱ okko udut.”4Imma bali vu̱rrta̱, a̱ka̱tte̱k zin lo̱ddi̱ki̱re̱ cik e̱e̱ggi̱n moten rama ki we̱c
         ki kaal cik aruge e̱e̱ggi̱n we̱c u̱zu̱ngti̱nne̱ kar ki̱di̱ngdi̱nga̱ni̱t Ta̱mu̱ta̱dde̱n
         ngati aave enne lecera. Kar nege kizeto ne,“Een de̱de̱, kinnatit Ta̱mu̱ta̱dde̱n!”5I̱ki̱ya̱ zin mului lecere ci alaano, azi ne:“Kinnatit Ta̱mu̱ta̱dde̱n wanna,niga du̱cca̱ha̱ ciginnek do̱o̱k,niga ol wak o̱ngo̱o̱li̱nnu̱ nonno,ol cikidik ki ol wak a̱ddi̱ki̱re̱!”6Kar zin anna kizik mulukwa cik ogon ki ol cik meelek giir, oroi kiwagon maama cik
         a̱ri̱i̱, a̱ju̱l kiwagon borowoci:“Kinnatit Ta̱mu̱ta̱dde̱n!Eci Manyitinna Ta̱mu̱ta̱dde̱n wa anyak Komiz do̱o̱k ci abal lo̱o̱c.7Katalto zin naga kar kanycik Ta̱mu̱ta̱dde̱n zanykar kanycik nonno ki̱di̱ngdi̱ng!Eci i̱ki̱ya̱ i̱i̱te̱ni̱ ci okko Nyoon arucene,kar nyatirani+ cinne kidiman ele ju̱rru̱m.8Anyozik nonno ru̱u̱m ci voori een waruc, alanyit ki̱zi̱zi̱,anyozik nonno kitimanek ele.”(I̱ye̱la̱ ru̱u̱m neci voori aburuc nyatirani ko̱ kaal wak abunna ogon ol wak Ta̱mu̱ta̱dde̱no̱
         a̱li̱le̱.)9A̱nne̱ka̱ zin anjilo ci Ta̱mu̱ta̱dde̱no̱ annit ne: “Teher zoz cu: ‘A̱mu̱yu̱k Ta̱mu̱ta̱dde̱n
         ol ne̱k aawak enne rucenet ci a̱ddi̱ki̱re̱ Nyoono!’” Kar bo̱do̱k enne kotorek, “E̱e̱ggi̱n
         ne̱ko̱ zo̱zzo̱k cik Ta̱mu̱ta̱dde̱no̱ de̱de̱.”10Imma ngatu kakateya anna nonno u̱zu̱ngti̱nne̱ zoone ciginnek kar ki̱di̱ngdi̱nga̱n
         nonno. Ma̱i̱je̱ enne a̱nne̱ka̱ ne, “Ma ogoni niko! Ke̱e̱ni̱ anna du̱ca̱i̱t ki i̱nne̱t
         ki gonoggu wak a̱gga̱m zoz ci Ye̱su̱. Di̱ngdi̱nga̱n Ta̱mu̱ta̱dde̱n do̱ niko! Eci zoz
         ci obod ki Ye̱su̱ ko̱ ci ozoz a̱ri̱tto̱wa̱ ko̱.”Acin Joni o̱no̱zo̱we̱ e̱e̱t ci ottod vartangec ci voori11Kedenya anna ta̱mu̱-keng ming o̱o̱ye̱, kar zin anna kicin vartangec ci voori, imma
         E̱e̱ti̱ ci ottod vartangec ko̱ een e̱e̱t ci abunna kar kize de̱de̱. Etted enne lo̱ki̱ko̱
         cinne ju̱rru̱m kar kuk illa. 12Ogon ebere ciginnek kiwagon gwa̱a̱ ci alanyiti, kar oo cinne kanyak lulukwa cik alaatu
         meelek giir. Anyak enne zar cik e̱he̱rye̱ eliye cinne, iróng e̱e̱ti̱ imma a̱gga̱ ke̱bi̱nta̱,
         a̱gga̱ enne do̱. 13Aim enne ru̱u̱m ci a̱du̱nyo̱ni̱k bi̱ye̱, kar zara ciginnek kizeto Zoz ci Ta̱mu̱ta̱dde̱no̱.
         14Annu aciiri cik ta̱mu̱-kengo nonno, ottod nege vartange cik voorik kar ki̱ti̱me̱t
         ru̱u̱ma̱ni̱ cik anyankute kar kizeto voore ki̱zi̱ze̱c. 15Iyowa utuge cinne nya̱tu̱ba̱t ci lehedi kar ku̱ru̱we̱ enne ol cik lo̱o̱tu̱ veelek.
         “Abal atin enne nogo coole ci alaanzetu ci een zi̱i̱t.”- Kar enne koroc ngin wagon amacane merte kar ki̱ye̱la̱ mozinet ci Ta̱mu̱ta̱dde̱no̱
         wa A̱ddi̱ki̱re̱ anyak Komiz do̱o̱k. 16Imma ru̱u̱me̱ cinne ki azana e̱he̱rye̱ zara ciginnek ke̱te̱: ALAAN CI ALAATU KI MANYI
         CI MA̱CI̱GI̱NNU̱.17Kar zin anna kedenya anjilo ci ta̱mu̱-kengo ming abile koora, kar zin kegerenyek iballi
         cik a̱ku̱l ta̱dde̱na̱ do̱o̱k muluwe ci a̱bu̱le̱, a̱nne̱k ne, “I̱vi̱ta̱, idongte do̱o̱k
         nga̱to̱de̱ ngati adahe da̱i̱ne̱t cik ja̱ti̱nu̱ Ta̱mu̱ta̱dde̱no̱, 18kar atin adait e̱le̱tti̱ cik alaatu, lo̱ddi̱ki̱re̱ cik aciiru ki ol cik okkomi, ki
         vartange ki ol wak ottod nogo ko̱, ki e̱le̱tti̱ cik ollu do̱o̱k, ma̱ci̱gi̱ ce̱e̱zi̱
         ki du̱cca̱k, cikidik ki cik a̱ddi̱ki̱re̱.”19Kedenya zin anna e̱le̱gi̱t ki alaat wak lo̱o̱tu̱ ki aciir cigge̱k alute kar koorit
         E̱e̱t ci ottod vartangec ko̱ ki aciir waginnek. 20Ma̱i̱je̱ zin da̱ e̱le̱gi̱ti̱ a̱gga̱me̱, nonno ki a̱ri̱to̱i̱t ci volongo, ogonek nege
         kaal cik a̱vu̱la̱ ko̱ e̱le̱gi̱t. Imma zo̱ze̱ ci a̱vu̱la̱ u̱tu̱gu̱ enne ke̱, alaba
         enne ol wak anyak baayenit ci e̱le̱gto̱ kar ki̱di̱ngdi̱nga̱ni̱t ri̱ri̱to̱n cinne.
         Kar rama ngatinne̱ng ku̱ju̱kto̱zi̱k rugetet gwo̱o̱ ci apadpadi oroot. 21Kar zin gonoggja ku̱ru̱kte̱ nya̱tu̱ba̱te̱ ci iyowa utuge ci E̱e̱t wa ottod vartangec
         ko̱, kar iballi do̱o̱k kadait e̱le̱tti̱ ne̱ke̱.
         
            
               	Nyatiran ci Ki̱ri̱sto̱: Abile ngaa cu ngati ol wak a̱tu̱ Ye̱su̱ do̱o̱k.

Acin Joni o̱no̱zo̱we̱ lo̱rye̱ni̱t ming e̱ce̱bje̱ e̱rki̱to̱k i̱bbo̱ng co̱de̱ (1,000)1Kicina anjilo ci Ta̱mu̱ta̱dde̱no̱ ming aluccai ta̱mu̱-kenga. Anyak jooro cik oowe
         enne lo̱o̱k neci wu̱u̱ni̱ ke̱ kar zin kanyak a̱tta̱ diditac ci a̱ddi̱ki̱re̱. 2A̱gga̱m enne u̱ggu̱l ci a̱ddi̱ki̱re̱, een enne bo̱do̱k uwat ci a̱ddi̱ki̱re̱ unuk da̱,
         een enne lo̱rye̱ni̱t ci een zara Sitan, kar zin enne keceb nonno e̱rki̱to̱k i̱bbo̱ng
         co̱de̱ (1,000). 3U̱ju̱ke̱k zin anjilo nonno lo̱o̱k neci wu̱u̱ni̱ ke̱, kar zin kunyug utug ci lo̱o̱k
         neci joorone, kar zin iróng Sitani bo̱do̱k a̱lu̱t olli lo̱o̱tu̱ zee kedeccai e̱rki̱to̱wa̱
         i̱bbo̱ng co̱de̱. Baling utubte e̱rki̱to̱wa̱ ne̱ke̱, kar zin atin koogjai koto arrak
         do̱yo̱i̱t.4Kedenya anna leceret cik aavtte ol cik anyonik komizi kar kettedit lo̱ki̱ko̱. Kar
         anna kicin vongizzok cik ol balik u̱ru̱kte̱ zo̱ze̱ ci edemze nege zoz ci Ye̱su̱ kar
         bo̱do̱k uwahek ol zoz ci Ta̱mu̱ta̱dde̱no̱. Iróng nege ba̱li̱ye̱ a̱di̱ngdi̱nga̱n e̱le̱gi̱t
         icima ri̱ri̱to̱n cinne, iróng bo̱do̱k nege anyak baayenit ci aave ngu̱mtti̱nne̱ icima
         azzine. I̱vi̱tta̱k nege ruget kar kabalit lo̱o̱c ki Ki̱ri̱sto̱ e̱rki̱nya̱ i̱bbo̱ng
         co̱de̱ (1,000). 5Ovvo ol balik abal lo̱o̱c ki Ye̱su̱ ke̱ ingazi daize ci o̱o̱wu̱. Ma̱i̱je̱ ol uggak
         balik a̱da̱i̱to̱ ke̱ iróng ngen bo̱do̱k obodak ruget zee kutubte e̱rki̱to̱wa̱ cik
         e̱e̱ggi̱n i̱bbo̱ng co̱de̱ (1,000). 6A̱mu̱yu̱k atin Ta̱mu̱ta̱dde̱n ol ciginnek a̱li̱le̱, ingazi daize ci o̱o̱wu̱. Okko
         daizi ci een vu̱rru̱t+ ko̱ iróng anyak komiz ngatinne̱ng, abarik ovvo atin nege e̱e̱ggi̱n olli wawaco Ta̱mu̱ta̱dde̱no̱
         ki Ki̱ri̱sto̱ kar atin kabalit ki nonno lo̱o̱c e̱rki̱nya̱ i̱bbo̱ng co̱de̱ (1,000).Ommog Ta̱mu̱ta̱dde̱n Sitan7Ming utubte e̱rki̱to̱wa̱ ne̱k e̱e̱ggi̱n i̱bbo̱ng co̱de̱ (1,000) ko̱, oogjai atin Sitani
         lo̱o̱we̱ ci wu̱u̱ni̱ kal ngati e̱ce̱bji̱ne̱ enne. 8Kar atin enne kuk ku̱lu̱t olli lo̱o̱tu̱, vatanine: i̱do̱, i̱do̱li̱ya̱, je̱e̱n, ki
         nyege cik lo̱o̱tu̱ e̱e̱ggi̱n we̱c. Okko alaba ciko Gog ki Magog kar kuwe illawa. E̱e̱ggi̱n
         nege koole ci atubo ki azac ti̱ti̱me̱ ci liil ci a̱ddi̱ki̱re̱. 9A̱vvu̱ atin nege lo̱o̱co̱we̱ do̱o̱k kar ki̱vi̱ta̱ kuburuwet nyaperit ci olli Ta̱mu̱ta̱dde̱no̱,
         orog ci irez enne Ta̱mu̱ta̱dde̱n oroot. Ma̱i̱je̱ gwa̱a̱ i̱ki̱ya̱ ta̱mu̱-kenga rok
         lo̱o̱c idita nogo ne lai.10Imma lo̱rye̱nti̱ bali a̱lu̱t nogo ke̱, u̱ju̱ko̱zi̱k gwo̱o̱ ci apadpadi oroot, nginti
         a̱ju̱ko̱ni̱k e̱le̱gi̱ti̱ ki a̱ri̱to̱i̱t ci volongo. Apirna atin nege nginati tu̱p
         kaal udut.Apak Ta̱mu̱ta̱dde̱n lo̱ki̱ko̱ ci ol wak ingazi daiza11Kedenya zin anna lecer ci voori a̱ddi̱ki̱re̱ ki E̱e̱t ci aave lecere neci. Kar looci
         ki ta̱mu̱-keng ki̱vi̱re̱t ngati aave enne, i̱llo̱i̱ zin ngin imma cinne̱ng ci ovvoye
         nege. 12Kar zin anna kicin ol wak a̱da̱i̱to̱, cik a̱ddi̱ki̱re̱ ki cik kidik bu̱k, abile nege
         o̱o̱we̱ ci lecero, o̱o̱ye̱ zin buwani. Oowe zin bui imma, een neci buk ci rugeto.
         Ettedozik lo̱ki̱ko̱ ol wak a̱da̱i̱to̱ go̱o̱le̱ bali ogone nege kaal ki ming e̱he̱rye̱
         buwanine. 13U̱ju̱ka̱ zin nyatapar ci a̱ddi̱ki̱re̱ ta̱dde̱n ol balik a̱da̱i̱to̱ ke̱, aanyik zin
         daizi ol balik a̱da̱i̱to̱ ke̱ ki ngati daizo ko̱ do̱o̱k ki̱ye̱lta̱i̱, kar ngenngene
         kettedozik lo̱ki̱ko̱ go̱o̱le̱ bali ogone enne kaal. 14Kar zin daizi ki nginti daizo ku̱ju̱kto̱zi̱k koot gwo̱o̱ye̱ ci apadpadi oroot. Een
         gwa̱a̱ neci ci apadpadi udut ke̱, daiz ci vu̱rrto̱. 15Ming iróng zara cik e̱e̱t imma e̱he̱rye̱ buwe ci rugeto, u̱ju̱ko̱zi̱k enne kuk gwo̱o̱ye̱
         ci apadpadi oroot ke̱.

Acin Joni ta̱mu̱-keng ci een jor ki lo̱o̱c ci een jor1Kicina zin anna ta̱mu̱-keng ki lo̱o̱c ci een jor, eci ta̱mu̱-kengi ki lo̱o̱c bali
         o̱o̱tti̱nu̱ ke̱ i̱zze̱c to ne dakdak, i̱zzi̱ zin nyatapari ci a̱ddi̱ki̱re̱ imma to.
         2Kedenya orog ci A̱li̱le̱, een Jerusalem ci een jor, iyowa ta̱mu̱-kenga ngati Ta̱mu̱ta̱dde̱no̱,
         kar zin kidiman ele ogon ki nyatirani ci aime ki̱zi̱zi̱ kicin mac cinne. 3Kar anna kizik muluk ci a̱bu̱le̱ a̱kku̱ lecera, azi ne, “I̱yo̱ko̱ aave nginti abahe
         Ta̱mu̱ta̱dde̱n olle, kar atin enne kabak ki nogo. Ovvo atin nege e̱e̱ggi̱n ol ciginnek,
         okko atin Ta̱mu̱ta̱dde̱n eliya abak ki nogo kar enne kize Ta̱mu̱ta̱dde̱n cinne̱ng.
         4A̱vi̱la̱ atin enne ti̱la̱lo̱ eberene cigge̱k. I̱zzi̱ atin bo̱do̱k daizi to icima mozinet
         icima u̱lu̱wa̱ icima u̱u̱ce̱z, eci kaala balik reentik ke̱ i̱zze̱c to ne dakdak.”5Kar E̱e̱ti̱ bali aave lecera ke̱ kize ne, “Kogonni anna kaal do̱o̱k kizeto cik adimanai
         jor!” Kar zin enne bo̱do̱k kize ne, “Teherik zoz necu lo̱o̱c, eci zo̱zzo̱wa̱ e̱e̱ggi̱n
         de̱de̱ agano ki tu̱we̱ne̱t.”6Ize zin enne ne, “Ubunntta kaala do̱o̱k. Ke̱e̱ni̱ anna Kananet ki Ṯurnenet, kakane
         anna kar kedecak. Imma ngati e̱e̱t ci a̱ru̱k koor, kanyike atin anna maam ollin e̱be̱re̱ce̱
         ci maam cik rugeto. 7Imma e̱e̱ti̱ ci anime no̱ngi̱tto̱n do̱o̱k, aragiz atin enne baiz cu, kokko anna atin
         ke̱e̱ni̱ Ta̱mu̱ta̱dde̱n cinne, okko atin enne een do̱le̱c cinanni. 8Ma̱i̱je̱ ol wak o̱ngo̱o̱le̱ ol ko̱, ki ol wak iróng a̱tu̱we̱, ki ol wak mu̱nye̱nu̱,
         ki ol wak amuny ol, ki ol wak e̱e̱ggi̱n a̱li̱ya̱k, ki ol wak irez agura, ki ol wak
         ala to̱do̱yyo̱k ki volongnyok, een gwa̱a̱ ci apadpadi oroot ko̱ cinne̱ng. Een necu
         daiz ci vu̱rrto̱.+”Jerusalem ci een jor9I̱ki̱ya̱ zin annit anjilo co̱de̱ anjilonyai cik e̱e̱ggi̱n turgerem ko̱, balik anyak
         uduce turgerem abbize zerenina kar kize ne, “I̱jja̱, ki̱ye̱le̱ki̱ atin nyatiran, ngaa
         ci Nyoono.” 10Kar zin enne kodonga annit Vongize ci Ta̱mu̱ta̱dde̱no̱ o̱no̱zo̱we̱ okkoyya biye ci
         a̱ddi̱ki̱re̱ wu̱u̱ni̱ oroot, kar ki̱ye̱le̱ya̱ orog ci A̱li̱le̱, wa een Jerusalem,
         a̱kku̱ ta̱mu̱-kenga ngati Ta̱mu̱ta̱dde̱no̱ alucak lo̱o̱c. 11Aanyik di̱ngdi̱ngo̱ni̱ ci Ta̱mu̱ta̱dde̱no̱ orog neci katalany, okko lanyci cinne ogon
         kiwagon be ci een zara jasper a̱zi̱ze̱ alanyiti, ataltali bo̱do̱k ki i̱yo̱ko̱ kirijaja
         ko̱. 12Anyak a̱lu̱wa̱ ci a̱ppwe̱ wu̱u̱ni̱ kaldang ki arranet omoto ki rama, ki anjilonya
         omoto ki rama ebekce arranete. Okko arranete e̱he̱rye̱ zara cik booryyok cik Israilo
         e̱e̱ggi̱n omoto ki rama ko̱. 13Anyak da̱ arranet i̱i̱yo̱ o̱to̱ne̱ ci je̱e̱ni̱, i̱i̱yo̱ o̱to̱ne̱ ci i̱do̱wo̱, ovvo
         arraneta cik e̱e̱ggi̱n i̱i̱yo̱ aavtte o̱to̱ne̱ ci i̱do̱li̱ya̱, kar arraneta cik e̱e̱ggi̱n
         i̱i̱yo̱ ka̱vvu̱to̱ o̱to̱ne̱ ci nyigjo. 14Okko a̱lu̱wa̱ ci orog ci a̱ddi̱ki̱re̱ eenyce lo̱o̱ta̱ biyene cik i̱ti̱re̱ne̱ e̱e̱ggi̱n
         omoto ki rama, e̱he̱rye̱ zin zara cik to̱ni̱a̱k cik Nyoono omoto ki rama.15Okko anjilo ci ozozika annit ko̱, anyak keet ci adimanai zu̱rte̱nte̱ ci een dhahab,
         kar kiyab orog ci a̱ddi̱ki̱re̱ ko̱, ki arranet ki a̱lu̱wa̱ keeta. 16Adimane orogi neci ku̱tu̱gu̱ ki ce̱e̱ndu̱i̱ ci anyak abanyo we̱c cik atubo do̱o̱k.
         Iyab enne orog keeta kar kuruba ming anyak mailnya+ i̱bbo̱ng co̱de̱ ki obet we̱c (1,400) kutubto wu̱u̱nze̱ta̱ abanyo we̱c veelek. 17Baling iyab enne a̱lu̱wa̱ cinne, e̱e̱ggi̱n moten torkonom ki tu̱r mitirnya ta̱dde̱na̱.
         Een necu yabzinet ci e̱e̱t ci diiri, okko bo̱do̱k anjilo ci Ta̱mu̱ta̱dde̱no̱ iyab
         kaal niko bu̱k. 18Eenyce da̱ a̱lu̱wa̱ neci biyene cik azi zar ne jasper ataltali ki teltelena, kar zin
         orogi keteehenye zu̱rte̱ni̱te̱ ci een dhahab caale paz, ku̱tu̱gu̱ ki kirijaja ci ataltali.
         19E̱he̱dde̱ biyena cik abilne a̱lu̱wa̱ ci o̱rgu̱ ko̱ ki̱zi̱ze̱c. Een be ci i̱ti̱re̱ne̱
         a̱lu̱wa̱ oowa ko̱ een zara jasper, okko be ci i̱ti̱re̱ne̱ a̱lu̱wa̱ ci een rama ko̱
         een zara sapphire, okko ci een i̱i̱yo̱ ko̱ een zara chalcedony, imma ci een we̱c ko̱
         een zara emerald, 20okko be ci i̱ti̱re̱ne̱ a̱lu̱wa̱ een tu̱r ko̱ een zara sardony, okko ci een torkonom
         ko̱ een zara carnelian, okko ci een turgerem ko̱ een zara chrysolite, okko ci een
         tu̱rge̱ ko̱ een zara beryl, okko ci een torkoc ko̱ een zara topaz, okko ci een omoto
         ko̱ een zara chrysoprase, okko ci een omoto ki co̱de̱ een zara jacinth, kar zin ci
         een omoto ki ram ko̱ een zara amezyst. 21Ovvo arraneta cik e̱e̱ggi̱n omoto ki rama ko̱ eenycai biyene cik voorik per e̱e̱ggi̱n
         omoto ki rama bu̱k, eenycai arani co̱de̱ biye ci voori per. Okko gool ci a̱ddi̱ki̱re̱
         o̱rgu̱ ko̱ eenycai zu̱rte̱nte̱ ci een dhahab ci caale paz, ogon kiwagon kirijaja ci
         edenya i̱nna̱ e̱e̱t eci goola.22Ngen anna kicin Ce̱e̱z wa Ta̱mu̱ta̱dde̱no̱ orgato, ma̱rri̱t Manyi Ta̱mu̱ta̱dde̱n wa
         anyak Komiz do̱o̱k ki Nyoon nogo cik e̱e̱ggi̱n Ce̱e̱z wa Ta̱mu̱ta̱dde̱no̱. 23Iróng orogi orong i̱i̱ icima nye̱lo̱k kar kataran lo̱o̱c, ma̱rri̱t di̱ngdi̱ngo̱ni̱
         ci Ta̱mu̱ta̱dde̱no̱ ataran lo̱o̱c, okko Nyoon een urez cinne. 24Ovvo atin olli lo̱o̱tu̱ owo ojonun ki urez cinne, kar alaata cik lo̱o̱tu̱ do̱o̱k kanyaktak
         i̱to̱kze̱t cinne̱ng orog ci a̱ddi̱ki̱re̱. 25Iróng arraneta cik o̱rgu̱ atin anyuge udut, eci i̱llo̱i̱ atin ba̱a̱li̱n nginati. 26Anyahak atin olli lo̱o̱tu̱ di̱ngdi̱ngo̱n ki ngo̱li̱ne̱t ngin neci. 27I̱llo̱i̱ atin gi̱i̱ imma ci anyak mu̱nye̱n kar ki̱tto̱ ngin neci, icima i̱i̱zo̱ e̱e̱ti̱
         imma ci ogon kaal cik gerzek, abarik i̱i̱zo̱ ol cik e̱he̱rye̱ zara cigge̱k buwe ci
         Nyoono rugeto do̱ niko cik aavtte o̱rge̱ neci.
         
            
               	Daiz ci vu̱rrto̱ a̱kku̱: Ikeb zoz ci obod ki daiz ci vu̱rrto̱ warage ciO̱no̱zzo̱k 2:11; 20:6-14.

               	Mailnya: Owo e̱e̱ti̱ saa co̱de̱ mailnya i̱i̱yo̱. Odolta olli Ya̱u̱di̱ anyik e̱e̱t koto mail
                     cidici I̱i̱te̱ne̱ wa Yu̱bze̱nto̱.

Liil ci rugeto1I̱ye̱le̱ya̱ zin anjilo liil wa a̱ri̱k maama cik rugeto cik caalek paz, a̱ri̱ya̱ lecere
         ci Ta̱mu̱ta̱dde̱no̱ ki ci Nyoono, 2okko orgene ci gool ci o̱rgu̱ a̱ddi̱ki̱re̱. Imma ti̱ti̱mo̱i̱ cik liil neci, anyak
         keet ci rugeto,+ a̱bbi̱rna̱ keet neci o̱ya̱u̱ lak omoto ki rama e̱rki̱ta̱, a̱a̱ri̱ nyelowi do̱o̱k.
         Ovvo varanya cik keet neci e̱e̱ggi̱n cik angaru ol lo̱o̱ta̱ do̱o̱k. 3I̱zzi̱ atin to̱ri̱ne̱t+ imma to o̱rge̱ neci udut. Aave leceri ci Ta̱mu̱ta̱dde̱no̱ ki ci Nyoono o̱rge̱ neci,
         kar du̱cca̱ha̱ ciginnek kalac nonno. 4Acin atin nege ngu̱m cinne ele, kar zin atin zara ciginnek keteherte ngu̱mtti̱nne̱
         cigge̱k. 5I̱zzi̱ atin rok ba̱a̱li̱n to, iróng atin nege bo̱do̱k orong urez ci atukule icima
         koor, eci Manyi Ta̱mu̱ta̱dde̱n ci een tukulec. Abal atin nege lo̱o̱c udut.6A̱nne̱ka̱ zin anjilo ne, “E̱e̱ggi̱n zo̱zzo̱wa̱ ne̱ke̱ de̱de̱. Okko Manyi Ta̱mu̱ta̱dde̱n
         wa a̱gga̱m vongizzok cik a̱ri̱tto̱u̱ ko̱ i̱tto̱na̱ anjilo cinne ki̱ye̱le̱k du̱cca̱k
         ciginnek kaal cik ovvo atin i̱i̱na̱ ataman.”Oboda atin Ye̱su̱ ataman7Azi Ye̱su̱ ne, “Aarta iin! Kokko anna ka̱kku̱ni̱ ataman! A̱ma̱yu̱we̱ e̱e̱ti̱ ci azunne
         zo̱zzo̱k cik i̱ye̱ltta̱i̱ buwe cu.”8Imma anna Joni, kiziya kar bo̱do̱k kicin kaal ne̱ke̱ do̱o̱k. Kar zin bali kaala cik
         kiziya anna kar bo̱do̱k kicina ko̱, kakateya u̱zu̱ngtti̱ lo̱o̱c zone cik anjilo bali
         i̱ye̱le̱ka̱ kaal ne̱ke̱ ke̱, ngati ka̱di̱ngdi̱nga̱ni̱ nonno. 9Ma̱i̱je̱ enne a̱nne̱ka̱ ne, “Ma ogoni zoz necu! Ke̱e̱ni̱ anna du̱ca̱i̱t ci Ta̱mu̱ta̱dde̱no̱
         ki i̱nne̱ta̱ bu̱k, ki gotonogget wak e̱e̱ggi̱n a̱ri̱tto̱k cik zoz ci Ta̱mu̱ta̱dde̱no̱
         ki ol wak azunne zoz ci e̱he̱rye̱ buwe cu. Di̱ngdi̱nga̱n Ta̱mu̱ta̱dde̱n do̱ niko!”10A̱nne̱ka̱ zin enne annit ne, “Ma orodi zo̱zzo̱k cik i̱ye̱le̱ki̱ Vongizi ci Ta̱mu̱ta̱dde̱no̱
         buwe cu, eci ize ojon i̱i̱te̱ni̱ kar kaala ne̱ko̱ ku̱tu̱gu̱zze̱. 11Anyik e̱e̱t ci gon ogon kaal cik gerzek kemedak ku̱tu̱gu̱ kaal cik gerzek; ma e̱e̱ti̱
         ci mu̱nye̱nu̱, anyik nonno kemedak mu̱nye̱n; anyik e̱e̱t ci ogon kaal cik abunna kemeda
         ku̱tu̱gu̱ kaal cik abunna; imma e̱e̱ti̱ ci a̱li̱le̱, anyik nonno kemeda kabak baiz
         ci a̱li̱le̱.”12A̱nne̱ka̱ zin bo̱do̱k Ye̱su̱ ne, “Aarta da̱ iin ju̱rru̱m, kokko anna ka̱kku̱ni̱ ataman!
         Kanyai anna muci cinanni, kanyike atin anna e̱e̱t imma go̱o̱le̱ ci u̱tu̱gu̱we̱ enne
         kaal baize cinne. 13Ke̱e̱ni̱ anna Kananet ki Ṯurnenet, oo ki vu̱rru̱t, kakane kar kedecak.14“A̱ma̱yu̱kte̱ ol wak uuny ru̱u̱ma̱ni̱ cigge̱k,+ agano atin nege ki keet ci rugeto kar ki̱tto̱zzo̱ arana koot o̱rge̱ ci a̱ddi̱ki̱re̱
         ecito. 15Imma ol cik ogon kiwagon urzi aavtte reene ci orog ci a̱ddi̱ki̱re̱ ko̱, a̱ru̱k agura,
         e̱e̱ggi̱n a̱li̱ya̱k, amuny ol, ala to̱do̱yyo̱k kize ta̱mu̱ta̱dde̱ne̱t cigge̱k, kar
         kabaito volonga.16“Anna Ye̱su̱, ki̱tto̱na̱kku̱ng anna anjilo cinanni kar ku̱du̱wa̱u̱ng i̱ge̱t ol wak
         a̱tu̱we̱ ke̱le̱ci̱a̱nya̱i̱ do̱o̱k kaal ne̱ko̱. Ke̱e̱ni̱ anna lolac kar kize do̱le̱c
         ci doolik Da̱vi̱de̱, kar bo̱do̱k kize dhu̱mo̱c ci nge̱rre̱ti̱nu̱ ko̱.”17Ize Vongizi ci Ta̱mu̱ta̱dde̱no̱ ki nyatiran ci Nyoono ne, “I̱jja̱!” Anyik e̱e̱t ci
         aziye kize ne “I̱jja̱.” Ming anyak e̱e̱t ci a̱ru̱k koor, anyik nonno ki̱ki̱ya̱; kar
         ming orong e̱e̱ti̱ imma maam, anyik nonno kidima muci ci maam cik rugeto ollin.18Ka̱du̱wa̱kku̱ng zin anna Joni i̱ge̱ta̱ do̱o̱k ol wak aziye zoz ci i̱ye̱la̱ Vongizi
         ci Ta̱mu̱ta̱dde̱no̱ buwe cu: Ming otornik e̱e̱ti̱ imma gi̱i̱ imma buk ci Ta̱mu̱ta̱dde̱no̱
         ko̱, otornik atin Ta̱mu̱ta̱dde̱n nonno zerenin cik e̱he̱rye̱ buwe cu ko̱. 19Ming aara e̱e̱ti̱ imma zoz imma buwe ci i̱ye̱le̱ka̱ Vongizi ci Ta̱mu̱ta̱dde̱no̱ ko̱,
         engera atin Ta̱mu̱ta̱dde̱n taban cinne keete ci rugeto ki o̱rge̱ ci a̱ddi̱ki̱re̱ a̱li̱le̱,
         cik e̱he̱rye̱ buwe cu ko̱.20Okko e̱e̱ti̱ ci ibbac kaal ne̱ko̱, azi ne, “I̱i̱ny, ka̱kku̱ni̱ anna ataman.”Nonno nenen, i̱jja̱, Manyi Ye̱su̱.21Anyik bai deten ci Manyi Ye̱su̱ ka̱vvu̱ ngati olli Ta̱mu̱ta̱dde̱no̱ do̱o̱k. “Nonno
         nenen.”
         
            
               	Keet ci rugeto: Ikeb zoz ci keet necu buwe ciKananet 2:9; 3:22-24; O̱no̱zzo̱k 2:14.

               	To̱ri̱ne̱t: Anyahak ba̱li̱ye̱ Ta̱mu̱ta̱dde̱n to̱ri̱ne̱t lo̱o̱c zo̱ze̱ ci Adam ki ngaa cinne Eva
                     baling u̱tu̱gu̱zzo̱ nege mu̱nye̱n ke̱. IkebKananet 3.

               	Uuny ru̱u̱ma̱ni̱ cigge̱k: I̱i̱zo̱ nege orog wa a̱ddi̱ki̱re̱ eci nege uuny ru̱u̱ma̱ni̱ cigge̱k bi̱ye̱te̱ cik
                     Ye̱su̱ bali alalnek nogo mu̱nye̱n cigge̱k. Aanycik bi̱ye̱ta̱ ciginnek ru̱u̱ma̱ni̱
                     cigge̱k ki̱zi̱ze̱c kize voore. IkebO̱no̱zzo̱k 7:14.

            

         
      
   